
1. Natutuhan Ko Nang Tratuhin Nang Wasto ang Aking Tungkulin

Ni Liu Qiang, Tsina

Ipinanganak ako sa isang ordinaryong pamilya ng magsasaka, at habang lumalaki ako, palagi kong nakikita ang nanay ko na nagluluto at naglilinis, at hindi ko kailanman nakita ang tatay ko na nagluluto o gumagawa ng anumang gawaing-bahay. Ganoon din ang lolo ko. Minsan kapag wala ang lola ko sa buong araw, mas gugustuhin pa ng lolo kong magutom kaysa magluto, dahil naniniwala siyang gawaing pambabae ang pagluluto. Nakita ko na sa karamihan ng mga pamilya, “ang mga lalaki ang mga nagtatrabaho sa labas ng bahay at ang mga babae ang nag-aasikaso sa mga gawaing-bahay”: Ang mga babae ang nagluluto sa bahay, habang abala naman ang mga lalaki sa pagtatrabaho sa labas. Pagkatapos kong ikasal, natural na inako ng asawa ko ang lahat ng gawaing-bahay. Kung minsan, pinapagawa niya ako ng ilang gawaing-bahay, pero palagi akong umaayaw at nag-aatubiling gawin ito. Lagi kong iniisip na ang pagluluto at paggawa ng gawaing-bahay ay mga gawain para sa mga babae. at pinatindi ng lahat ng nakikita’t naririnig ko ang ideya na “Yung mga lalaki ang pang-trabaho sa labas, at mga babae ang pambahay.”

Noong tag-araw ng 2020, sinabi sa akin ng lider na may isang pangkat na agarang nangangailangan ng mga host, at tinanong ako kung handa akong pumunta at mag-host. Wala akong sinabi, pero sa isip-isip ko, “Hindi pa ako nakagawa kahit kailan ng tungkulin sa pagpapatuloy, at hindi rin naman ako marunong magluto.” Pero dahil isinaalang-alang ko ang agarang pangangailangan ng mga tao, pumayag pa rin ako. Sa panahon ng paggawa ko ng tungkulin sa pagpapatuloy, araw-araw akong nasa kusina, naghuhugas ng pinggan at naglilinis, at naiisip ko, “Tungkulin ito para sa mga sister; bakit sa akin pa ito ipinapagawa? Saka, nakakahiya para sa isang lalaking nasa hustong gulang na tulad ko na pumunta nang madalas sa palengke para mamili ng mga gulay at kung minsan kailangan pang makipagtawaran sa mga nagtitinda ng gulay at prutas!” Sa tuwing pupunta ako sa palengke para mamili ng gulay, nababagabag ako, dahil natatakot akong maliitin ako ng iba. Lagi na lang akong nagmamadaling pumasok at lumabas, ayaw kong magtagal doon. Kung minsan, may ilang brother ang nagsasabing masyadong maalat o matabang ang gulay, at napapahiya ako at nangangatwiran sa loob-loob ko, “Sa bahay, asawa ko naman talaga ang laging gumagawa ng mga gawaing-bahay at nagluluto, hindi ako! Isa pa, lalaki ako, at mga gawain ito ng babae, kaya normal lang na hindi ako magaling dito. Bakit hindi ninyo ako maintindihan?” Hindi ko maiwasang makaramdam ng pagdaramdam, iniisip kung kailan kaya matatapos ang tungkuling ito. Madalas kong makita ang mga brother na nag-uusap at nagtatawanan tungkol sa gawain, pero hindi ko kayang maging masaya. Pakiramdam ko ay may pasan-pasan akong mabigat na bato sa likod ko, at inaasam ko na lang ang araw na hindi ko na kailangang gawin ang tungkuling ito. Noong mga araw na iyon, hindi ko na sineryoso ang pagluluto, at puro noodles na lang ang niluluto ko tuwing umaga. Nakikita kong kaunti lang ang kinakain nila, pero hindi ko kailanman tinanong kung nasanay na ba sila sa pagkain. Noong panahong iyon, maraming repolyo, kaya ang alam ko lang gawin ay pakuluan ito, at kahit na kaunti lang ang kinakain ng mga kapatid, wala akong pakialam. Naisip ko na lang, “Kahit paano mo lutuin, hindi naman talaga sasarap ang repolyo.” Kalaunan, iitinalaga sa ibang tungkulin ang mga kapatid at umalis sila, pero hiniling sa akin ng superbisor na ipagpatuloy ang tungkulin ng pagpapatuloy. Talagang hindi ko maintindihan, “Bakit kaya sa akin pa, na isang lalaking nasa hustong gulang, palaging hinihiling na gumawa ng tungkulin ng pagpapatuloy? Ang pagluluto, paglalaba, at paglilinis ay mga bagay na karaniwang ginagawa ng mga sister. Hindi kaya magtaka ang iba, ‘Bakit isang brother ang gumagawa ng tungkuling ito?’ Paano ko malalampasan ang kahihiyang ito?” Kapag naiisip ko ito, pakiramdam ko ay mas mababa ako sa iba. Noong panahong iyon, nasa masamang kalagayan ako, at pakiramdam ko ay napahiya talaga ako. Kung bibitiwan ko ang tungkulin ng pagpapatuloy, pakiramdam ko ay hindi iyon makatwiran, pero kung ipagpapatuloy ko naman, hindi ko alam kung paano ko gagawin iyon. Sa panlabas, ginagawa ko ang tungkulin ko, pero sa loob-loob ko ay nasusukol ako, at hindi ako naging maagap o masigasig sa anumang ginagawa ko. Nakikita kong kailangan nang maglinis, pero hindi ko ginagawa, at ilang beses, hindi na natiis ng iba kaya tumulong na silang maglinis. Hindi ko rin agad naibibilad ang mga pagkaing ipinadala ng iglesia, kaya naman, napapanis ang pagkain at kailangan nang itapon. Nang malaman ito ng lider, sinabi niya sa akin, “Inamag na lahat ng pagkain. Kung naging maingat ka lang sana, naibilad mo na sana ang dapat ibilad, at tiniyak na makain na sa tamang oras ang pagkaing nasisira, hindi sana ito nasayang. Sa ganitong mga problemang nangyayari, kailangan nating pagnilayan ang ating saloobin sa ating tungkulin.” Nang marinig ko ang sinabing ito ng lider, medyo nakonsensiya ako. Talagang dahil sa kapabayaan ko kaya nasira ang pagkain, pero nagsimula na naman akong gumawa ng mga dahilan sa sarili ko, “Sa bahay, ang nanay at asawa ko ang laging nagbibilad ng pagkain, hindi ko naman talaga ginagawa iyon. Ang ipagawa sa akin ang mga bagay na ito ay sobrang nakakahiya!” Lagi kong pakiramdam na para akong ipinapahiya, at ayaw kong pagtiisan ang sitwasyong ito, kaya umasa na lang ako na sana ay magsaayos ang lider ng ibang tungkulin na gagawin ko. Naging sobrang negatibo ako na hindi ko na alam ang sasabihin kapag nagdarasal sa Diyos. at kapag nagbabasa ako ng mga salita ng Diyos, wala akong nakukuhang liwanag. Araw-araw, pagod na pagod ako, at parang hindi ako makahinga.

Sa isang pagtitipon, napansin ng isang sister na masama ang kalagayan ko kaya pinaalalahanan niya akong pagnilayan ang sarili ko at matuto ng mga aral. Isang araw, nabasa ko ang isang sipi ng mga salita ng Diyos: “Ano ang isang tungkulin? Ang atas na ipinagkatiwala ng Diyos sa tao ay ang tungkulin na dapat gampanan ng tao. Anuman ang ipinagkatiwala Niya sa iyo ay ang tungkulin na dapat mong gampanan. … Kailangang mahanap at matukoy ng isang tao ang kanyang sariling papel at posisyon—iyan ang ginagawa ng isang taong mayroong katwiran. Pagkatapos ay dapat niyang gampanan nang maayos ang kanyang tungkulin nang may matibay na praktikal na saloobin upang suklian ang pagmamahal ng Diyos at palugurin Siya. Kung ang isang tao ay mayroong ganitong saloobin habang ginagampanan niya ang kanyang tungkulin, ang kanyang puso ay magiging matatag at payapa, matatanggap niya ang katotohanan sa kanyang tungkulin, at unti-unti niyang magagampanan ang kanyang tungkulin alinsunod sa mga hinihingi ng Diyos. Magagawa niyang iwaksi ang kanyang mga tiwaling disposisyon, magpasakop sa lahat ng pagsasaayos ng Diyos, at gampanan nang sapat ang kanyang tungkulin. Ito ang paraan upang makamtan ang pagsang-ayon ng Diyos. Kung magagawa mong tunay na gugulin ang iyong sarili para sa Diyos at gampanan ang iyong tungkulin nang may tamang kaisipan, isang kaisipan na nagmamahal at nagpapalugod sa Kanya, ikaw ay pangungunahan at gagabayan ng gawain ng Banal na Espiritu, ikaw ay magiging handang isagawa ang katotohanan at kumilos alinsunod sa mga prinsipyo habang ginagampanan mo ang iyong tungkulin, at ikaw ay magiging isang tao na may takot sa Diyos at umiiwas sa kasamaan. Sa ganitong paraan, lubos mong maipamumuhay ang tunay na wangis ng tao. Ang buhay ng mga tao ay unti-unting lumalago habang ginagampanan nila ang kanilang mga tungkulin. Yaong mga hindi gumaganap ng mga tungkulin ay hindi makakamit ang katotohanan at ang buhay, kahit gaano karaming taon pa silang nananalig, dahil wala silang pagpapala ng Diyos. Pinagpapala lamang ng Diyos yaong mga tunay na ginugugol ang kanilang sarili para sa Kanya at ginagampanan ang kanilang mga tungkulin sa abot ng kanilang makakaya. Anumang tungkulin ang ginagampanan mo, anuman ang magagawa mo, ituring mo itong responsabilidad at tungkulin mo, tanggapin ito at gawin ito nang maayos. Paano mo ito gagawin nang maayos? Sa pamamagitan ng paggawa rito nang eksakto sa hinihingi ng Diyos—nang buong puso mo, nang buong pag-iisip mo, at nang buong kalakasan mo. Dapat mong pagnilay-nilayan ang mga salitang ito at isipin kung paano mo magagampanan ang iyong tungkulin nang buong puso mo” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita ko na anuman ang atas na ibigay sa mga tao, dapat itong ituring bilang kanilang responsabilidad at tungkulin, at dapat nilang gawin ito nang buong puso at isipan. Tanging kapag nakatuon sa pagpapalugod sa Diyos ang kanilang kaisipan sa paggawa ng tungkulin saka nila makakamit ang pagsang-ayon ng Diyos. Pero inakala ko na ang tungkulin ng pagpapatuloy ay gawain para sa mga sister, at dahil isa akong brother, hindi ko dapat ginagawa ang tungkuling ito. Pakiramdam ko, ang pag-uutos sa akin na gawin ang tungkulin ng pagpapatuloy ay nangangahulugang minamaliit at hinahamak ako. Dahil sa maling pananaw na ito, wala akong kahit katiting na kaseryosohan o pananagutan sa aking tungkulin, at kapag nagho-host ng mga kapatid, palagi na lang akong nagluluto ng noodles o naglalaga ng repolyo. Nakita kong hindi ito gusto ng mga brother, pero hindi ko man lang inisip na baguhin ang luto para matiyak na makakakain sila nang masarap at mabubusog. Hindi rin ako naglilinis sa tamang oras, at hindi ko rin agad inaasikaso ang mga pagkaing ipinadadala ng iglesia, kaya nasisira lang. Paano ko masasabing ginagawa ko ang tungkulin ko nang buong puso at lakas? Malinaw na kapabayaan at pagiging pabasta-basta ito! Hindi ko pinahalagahan ang pagkakataong ibinigay sa akin ng iglesia para gawin ang tungkulin ko, at patuloy pa akong nagrereklamo, lumalaban, at nagiging pabasta-basta. Talagang nakapagpalungkot at nakabigo ito sa Diyos! Kung hindi ako magbabago, mawawala rin sa akin sa huli ang pagkakataong gumawa ng tungkulin. Nang mapagtanto ko ito, nagpasya ako na mula noon, handa na akong isagawa ang mga salita ng Diyos at gawin nang buong-puso ang tungkulin ko ng pagpapatuloy. Kaya nagsimula akong maag-aral magluto, naging mas aktibo ako sa paglilinis, at sinikap kong gawin nang maayos ang lahat ng gawaing kaugnay sa tungkulin ng pagpapatuloy.

Kalaunan, may nabasa akong ilang salita ng Diyos, at nagkaroon ako ng kaunting pagkaunawa sa pinakaugat ng palagi kong paglaban sa pagho-host. Sabi ng Makapangyarihang Diyos: “Kung bibigyan ka ng tungkuling gagampanan at noong simula ay hindi mo kayang magpasakop, hanggang saan ka na nakapagpapasakop ngayon? Halimbawa, isa kang brother, at kung hihingin sa iyong magluto ng pagkain at maghugas ng mga pinggan para sa ibang kapatid araw-araw, magpapasakop ka ba? (Tingin ko, oo.) Siguro kaya mo iyon sa maikling panahon, ngunit kung hihingin sa iyong gawin ang tungkuling ito nang pangmatagalan, magpapasakop ka ba? (Puwedeng magpasakop ako paminsan-minsan, pero sa paglipas ng panahon, maaaring hindi ko na magawa iyon.) Ibig sabihin niyon ay hindi ka nagpasakop. Ano ang nagdudulot sa mga tao na hindi magpasakop? (Ito ay dahil may mga tradisyonal na kuru-kuro sa puso ng mga tao. Iniisip nilang dapat magtrabaho ang mga lalaki sa labas ng bahay, at ang mga babae ang dapat na mag-asikaso ng mga gawaing bahay, na trabaho ng babae ang pagluluto at mapapahiya ang isang lalaki sa pagluluto. Iyon ang dahilan kung bakit hindi madaling magpasakop.) Tama iyan. May pangkasarian na diskriminasyon pagdating sa hatian ng trabaho. Iniisip ng mga lalaki, ‘Kaming mga lalaki ay dapat na nasa labas at naghahanapbuhay. Ang mga bagay na tulad ng pagluluto at paghuhugas ay dapat na gawin ng mga babae. Hindi kami dapat piliting gawin ito.’ Ngunit ngayon ay mga espesyal na sitwasyon ito, at hinihingi sa iyong gawin ito, kaya ano ang gagawin mo? Anong mga emosyonal na problema ang dapat mong malampasan bago ka makapagpasakop? Ito ang pinakapunto ng isyu. Dapat mong malampasan ang pangkasarian na pandidiskrimina mo. Walang gawaing dapat gawin ng mga lalaki, at walang gawaing dapat gawin ng mga babae. Huwag mong hatiin ang trabaho sa ganitong paraan. Hindi dapat tukuyin ang tungkuling ginagampanan ng mga tao ayon sa kanilang kasarian. Maaari mong hatiin ang trabaho sa ganitong paraan sa iyong sariling tahanan at pang-araw-araw na buhay, ngunit ngayon ay may kinalaman ito sa iyong tungkulin, kaya paano mo ito dapat bigyang-kahulugan? Dapat mong tanggapin ang tungkuling ito mula sa Diyos at akuin ito, at baguhin ang mga maling pananaw na nasa loob mo. Dapat mong sabihin, ‘Totoo na lalaki ako, ngunit isa akong miyembro ng iglesia at isang nilikha sa mga mata ng Diyos. Gagawin ko ang anumang iaatas sa akin ng iglesia; hindi hinahati ang mga bagay ayon sa kasarian.’ Una, dapat mong bitiwan ang mga mali mong pananaw, pagkatapos ay tanggapin ang iyong tungkulin. Ang pagtanggap ba sa iyong tungkulin ay tunay na pagpapasakop? (Hindi.) Sa mga susunod na araw, kung may magsasabing masyadong maalat ang luto mo, o medyo matabang ito, o magsasabing hindi maayos ang pagkakaluto mo sa isang pagkain at ayaw niya itong kainin, o magsasabi sa iyong magluto ng bagong putahe, matatanggap mo ba ito? Sa puntong iyon ay maaasiwa ka, at maiisip mo, ‘Isa akong lalaking may respeto sa sarili, at ibinaba ko na ang sarili ko sa pagluluto ng pagkain para sa lahat ng mga kapatid na ito, subalit ipinaaalam pa rin nila ang lahat ng problemang ito. Wala na talaga akong natitirang pride.’ Sa puntong ito, ayaw mo nang magpasakop, hindi ba? (Ayaw ko na.) Problema ito. Sa tuwing hindi ka makapagpapasakop, dulot ito ng isang tiwaling disposisyon na nabubunyag at nagdudulot ng problema, at nagdudulot sa iyong hindi makapagsagawa ng katotohanan at makapagpasakop sa Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). “Ang mga lalaki ay may mga ganitong sobenismong kaisipan, at minamaliit nila ang ilang gawain tulad ng pag-aalaga ng mga bata, pagliligpit sa bahay, paglalaba, at paglilinis. Ang ilan ay talagang matindi ang sobenismo, at nayayamot sa mga gawaing-bahay na ito, ayaw nilang gawin ang mga ito, o kung gagawin man nila ang mga ito, ginagawa nila ito nang labag sa kanilang loob, natatakot na hahamakin sila ng iba. Iniisip nila, ‘Kung palagi kong ginagawa ang mga gawaing-bahay na ito, hindi kaya ako maging binabae?’ Anong kaisipan at pananaw ang kumokontrol nito? Hindi ba’t may problema sa kaisipan nila? (Oo, mayroon.) May problema ang kaisipan nila. Tingnan ang ilang rehiyon kung saan ang mga lalaki ay palaging nakasuot ng apron at nagluluto. Pag-uwi ng babae mula sa trabaho, hinahainan siya ng lalaki ng pagkain, sinasabing, ‘Heto, kumain ka na. Masarap talaga ito; niluto ko ang lahat ng paborito mo ngayon.’ Angkop lang na kainin ng babae ang nakahandang pagkain, at angkop lang na ihanda ito ng lalaki, nang hindi kailanman nararamdaman na isa siyang maybahay. Sa sandaling lumabas siya at tinanggal ang kanyang apron, hindi ba’t lalaki pa rin siya? Sa ilang rehiyon kung saan talagang malubha ang sobenismo, hindi maikakailang pinalayaw sila ng pagkokondisyon at impluwensiya ng pamilya. Iniligtas o ipinahamak ba sila ng pagkokondisyong ito? (Ipinahamak sila nito.) Ito ay nakapipinsala sa kanila. … Ang mga kaisipan at pananaw na ikinikintal ng mga magulang ay nakakaapekto sa mga pinakapangunahin at pinakasimpleng tuntunin sa pamumuhay, pati na sa ilang maling pananaw tungkol sa mga tao. Kung ibubuod, ang lahat ng ito ay binubuo ng pagkokondisyon ng pamilya sa mga kaisipan ng mga tao. Hindi mahalaga kung gaano kalaki ang epekto ng mga ito sa buhay ng isang tao sa panahon ng kanilang pananampalataya sa Diyos at pag-iral, o kung gaano kalaking problema at abala ang idinudulot ng mga ito, likas na may partikular na kaugnayan ang mga ito sa ideolohikal na pagtuturo ng mga magulang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (14)). Matapos basahin ang mga salita ng Diyos, naunawaan ko na ang pakiramdam kong pagkasupil at pasakit sa paggawa ng tungkulin ng pagpapatuloy, at ang kawalan ko ng pagpapasakop, ay pangunahing dulot ng walang katotohanang pananaw na “Ang mga lalaki ang dapat na nagtatrabaho sa labas ng tahanan at ang mga babae ang dapat na nag-aasikaso ng gawaing-bahay.” Dati, nagsasaka kami sa amin, at ang nanay at asawa ko, pagkatapos magtrabaho sa labas, ay umuuwi at kailangan pang maglaba, magluto, at magpakain ng mga hayop. Sobrang abala nila na halos hindi na nila kayang makasabay sa gawain. Nakita ko ito pero hindi man lang ako tumulong. Iniisip ko na ang paglalaba, pagluluto, at paggawa ng gawaing-bahay ay pawang gawaing pambabae, at kailangan lang ng mga lalaki na kumita ng pera para suportahan ang pamilya at gawin ang mga trabaho sa labas. Naisip ko na kung ang mga lalaki ang gumagawa ng gawaing-bahay, walang silbi ang tingin sa kanila at minamaliit ng mga tao. Sa pamumuhay sa ganitong pananaw, bihira akong tumulong sa gawaing-bahay at kulang ako sa pag-aalaga at malasakit sa pamilya ko. Matapos matagpuan ang Diyos, nang hilingin sa aking gumawa ng tungkulin ng pagpapatuloy, inisip ko na ang paglilinis, pamimili ng mga gulay, at pagluluto ay mga tungkulin para sa mga sister, at hindi dapat ipinapagawa sa mga brother ang mga gampaning ito. Dahil sa impluwensya ng kaisipang ito na mas angat ang mga lalaki, nakaramdam ako ng paglaban at hindi ko sineryoso ang tungkulin ko. Ang pagpunta sa palengke para mamili ng mga gulay, ang pakikipagtawaran sa mga nagtitinda nito, at ang pagbili ng murang gulay na maganda ang kalidad ay isang normal na bagay lang naman. Pero lagi kong pakiramdam na nakakahiya ito, at natatakot akong maliitin ng iba. Kapag nagluluto, nagluluto lang ako ng kung ano ang gusto kong iluto. nang hindi man lang isinasaalang-alang ang mga brother kung sanay na sila rito. Dahil sa paglaban ko sa tungkulin ng pagpapatuloy, ni hindi ako naglilinis kahit na kinakailangan ito. Talagang wala akong pagkatao at katwiran! Lubusan nang binaluktot ang pag-iisip ko ng kaisipang ito na mas angat ang mga lalaki. Naisip ko na ang mga tungkulin ay galing sa Diyos, na wala itong pagkakaiba sa katayuan, kasarian, o edad, at dapat ko itong tanggapin mula sa Diyos, ituring bilang isang responsabilidad na dapat pakaingatan at mahalin, at tapat na ilaan ang sarili ko sa aking tungkulin para mapalugod ang Diyos. Pero namuhay ako ayon sa kaisipang “Ang mga lalaki ang dapat na nagtatrabaho sa labas ng tahanan at ang mga babae ang dapat na nag-aasikaso ng gawaing-bahay.” Ang sariling damdamin ko lang ang isinaalang-alang ko. at hindi kailanman kung ano talaga ang responsabilidad at tungkulin ko. Wala akong kahit katiting na pagpapasakop, Hindi ba’t kinakalaban ko ang Diyos sa ganito? Nang mapagtanto ko ito, labis akong nagsisi at nakonsensya, kaya lumapit ako sa Diyos at nanalangin, “Diyos ko, Dahil kontrolado ako ng kaisipang ‘Ang mga lalaki ang dapat na nagtatrabaho sa labas ng tahanan at ang mga babae ang dapat na nag-aasikaso ng gawaing-bahay,’ wala akong ipinakitang kahit katiting na pagpapasakop sa paggawa ng tungkulin sa pagpapatuloy. at palagi pa Kitang kinakalaban. Naging masyado po akong walang katwiran! Diyos ko, nagkamali po ako, at handa po akong magsisi sa Iyo.”

Kalaunan, nabasa ko ang isa pang sipi ng mga salita ng Diyos, at naunawaan ko ang pamantayan ng Diyos sa pagsukat sa mga tao. Sabi ng Makapangyarihang Diyos: “Walang anumang partikular na sinasabi ang Diyos hinggil sa mga kasarian ng sangkatauhan, dahil ang mga lalaki at babae ay parehong mga nilikha ng Diyos at mula sa Diyos. Gaya nga ng pariralang sinasabi ng sangkatauhan, ‘Magkasinghalaga ang palad at ang likod ng kamay’—walang partikular na pagkiling ang Diyos sa mga lalaki o babae, wala rin Siyang partikular na mga hinihingi sa anumang kasarian, magkapareho lang ang mga kasariang ito. Samakatuwid, ginagamit ng Diyos ang parehong iilang pamantayan upang hatulan ka, lalaki ka man o babae—titingnan Niya kung anong uri ng pagkataong diwa ang taglay mo, kung ano ang landas na iyong tinatahak, kung ano ang saloobin mo sa katotohanan, kung minamahal mo ang katotohanan, kung ikaw ay may-takot-sa-Diyos na puso, at kung kaya mong magpasakop sa Kanya. Kapag pumipili ng isang tao at nililinang siya upang gumawa ng isang partikular na tungkulin o magsakatuparan ng isang partikular na responsabilidad, hindi tinitingnan ng Diyos kung isa siyang lalaki o babae. Itinataas ng Diyos ang ranggo ng mga tao at ginagamit sila, lalaki man sila o babae, sa pamamagitan ng pagtingin kung mayroon silang konsensiya at katwiran, kung pasok ba sa pamantayan ang kakayahan nila, kung tinatanggap nila ang katotohanan at kung ano ang landas na kanilang tinatahak. Siyempre, kapag inililigtas at ginagawang perpekto ang sangkatauhan, hindi humihinto ang Diyos upang isaalang-alang ang kanilang kasarian. Kung isa kang babae, hindi isinasaalang-alang ng Diyos kung ikaw ay malinis, mabait, malumanay, o kung mabuti ang asal mo, at hindi Niya sinusuri ang mga lalaki batay sa kanilang kalakasan at pagkalalaki—hindi ito ang mga pamantayan sa pagsusuri ng Diyos sa mga lalaki at babae” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Mula sa mga salita ng Diyos, nakita ko na matuwid ang disposisyon ng Diyos, at hindi Niya tinatrato nang iba ang mga tao batay sa kanilang kasarian. Noong nilikha ng Diyos sina Adan at Eba, wala Siyang diskriminasyon sa kasarian nila, at pareho lang ang pagmamahal at pangangalaga ng Diyos sa kanila, walang anumang paboritismo. Ang mga salitang binibigkas ng Diyos sa mga huling araw para iligtas ang sangkatauhan ay para sa lahat ng tao, anuman ang nasyonalidad, lahi, o kasarian. Sa karanasan ko, nakita ko rin na hindi tumitingin sa kasarian ang sambahayan ng Diyos sa pag-aangat at paggamit ng mga tao, kundi nagsasaalang-alang Siya batay sa kung mahal ba ng isang tao ang katotohanan at kung mayroon ba itong konsensiya at katwiran, at sa pagtingin sa kanyang tinatahak na landas. Walang tuntunin na nagsasabing dapat mga brother ang maging mga lider at manggagawa, at mga sister naman ang dapat gumawa ng tungkulin ng pagpapatuloy. Halimbawa, may kilala akong isang brother na gumagawa rin ng tungkulin ng pagpapatuloy, at sa tuwing may oras siya, nagtutuon siya sa pagbabasa ng mga salita ng Diyos. Sa mga pagtitipon, nagagawa niyang magtapat sa pakikipagbahaginan tungkol sa kanyang kalagayan at mga paghihirap, at kapag nahaharap sa mga problema, hinahanap niya ang katotohanan at nagtutuon sa pagsasagawa ayon sa mga katotohanang prinsipyo. Ginawa ng kapatid na ito ang kanyang tungkulin nang hindi napipigilan ng kasarian. Pagkatapos ay napagtanto ko na mali at sukdulan ang mamuhay ayon sa kakatwang pananaw na ito ng pagiging mas angat ng mga lalaki, at na lubusan itong sumasalungat sa mga salita ng Diyos. Matapos maunawaan ang mga katotohanang ito, nagkaroon ako ng kaunting pagkakilala sa kaisipang ito na mas angat ang mga lalaki at handa ko na itong itakwil mula sa aking puso. Lubusan ko na ring nagawang tanggapin ang tungkulin ko ng pagpapatuloy.

Kalaunan, nagbasa pa ako ng mas maraming salita ng Diyos, at naging mas malinaw sa akin kung paano gagawin nang maayos ang tungkuling ito ng pagpapatuloy. Sabi ng Diyos: “Magkapareho ang mga prinsipyong kailangan mong maunawaan at ang mga katotohanang kailangan mong isagawa anuman ang tungkuling iyong ginagampanan. Hinilingan ka mang maging isang lider o manggagawa, o nagluluto ka man ng mga putahe bilang punong-abala, o kung hinilingan ka mang asikasuhin ang ilang panlabas na usapin o gumawa ng pisikal na gawain, ang mga katotohanang prinsipyo na dapat sundin sa pagganap ng iba’t ibang tungkuling ito ay magkakapareho, dahil kailangang nakabatay ang mga ito sa katotohanan at sa mga salita ng Diyos. Ano kung gayon ang pinakamalaki at pangunahin sa mga prinsipyong ito? Ito ay ang ilaan ang puso, isipan, at pagsisikap ng isang tao sa pagganap ng kanyang tungkulin nang mabuti, at gampanan ito nang abot sa kinakailangang pamantayan. … Halimbawa, kung ikaw ang nangangasiwa sa paghahanda ng pagkain para sa iyong mga kapatid, iyon ay ang tungkulin mo. Paano mo dapat tratuhin ang trabahong ito? (Dapat kong hanapin ang mga katotohanang prinsipyo.) Paano mo hahanapin ang mga katotohanang prinsipyo? May kinalaman ito sa realidad at sa katotohanan. Kailangan mong pag-isipan kung paano isasagawa ang katotohanan, kung paano gagampanan nang mabuti ang tungkuling ito, at kung aling mga aspeto ng katotohanan ang nakapaloob sa tungkuling ito. Ang unang hakbang, una sa lahat, ay kailangan mong malaman na, ‘Hindi ako nagluluto para sa sarili ko. Tungkulin ko ang ginagawa kong ito.’ Ang aspektong nakapaloob dito ay pangitain. Paano naman ang ikalawang hakbang? (Kailangan kong pag-isipan kung paano lulutuin nang maayos ang pagkain.) Ano ang pamantayan para sa pagluluto nang maayos? (Kailangan kong hanapin ang mga hinihingi ng Diyos.) Tama iyan. Tanging ang mga hinihingi ng Diyos ang katotohanan, ang pamantayan, at ang prinsipyo. Ang pagluluto alinsunod sa mga hinihingi ng Diyos ay isang aspeto ng katotohanan. Una sa lahat ay kailangan mong isaalang-alang ang aspetong ito ng katotohanan, at pagkatapos ay pag-isipan na, ‘Ibinigay sa akin ng Diyos ang tungkuling ito upang gampanan ko. Ano ang pamantayang hinihingi ng Diyos?’ Ang saligang ito ay kinakailangan. Kung gayon ay paano ka dapat magluto upang maabot mo ang pamantayan ng Diyos? Ang pagkaing lulutuin mo ay dapat na masustansya, masarap, malinis, at hindi nakasasama sa katawan—ang mga ito ang mga detalyeng nakapaloob. Basta’t magluluto ka alinsunod sa prinsipyong ito, ang pagkaing lulutuin mo ay maihahanda alinsunod sa mga hinihingi ng Diyos. Bakit Ko ito sinasabi? Dahil hinanap mo ang mga prinsipyo ng tungkuling ito at hindi ka lumagpas sa saklaw na itinakda ng Diyos. Ito ang tamang paraan ng pagluluto. Nagawa mo na nang mabuti ang iyong tungkulin, at nagawa mo ito nang katanggap-tanggap” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Mula sa mga salita ng Diyos, nakita ko na anuman ang tungkuling ginagawa natin, dapat tayong magsagawa ayon sa mga katotohanang prinsipyo, at dapat nating ibuhos ang ating buong puso at pagsisikap para gawin ito nang maayos ayon sa mga salita ng Diyos. Halimbawa, sa paggawa ko ng tungkulin ng pagpapatuloy, kung hindi maayos ang pagkakahanda sa pagkain, na naging dahilan para ayaw itong kainin ng iba o nagdulot ng hindi magandang epekto sa kanilang kalusugan, kung gayon, hindi ko nagawa nang maayos ang tungkulin ko. Pagdating sa pagkain, dapat kong ibilad ang kailangang ibilad, at ihain agad ang dapat kainin kaagad para maiwasang masayang ito. Isa pa, sa Tsina, ang bansang pinakamatinding lumalaban sa Diyos, dapat tayong laging manatiling mapagmatyag sa ating tungkulin ng pagpapatuloy, maging mapagmasid sa ating kapaligiran, at tiyakin ang kaligtasan ng ating mga kapatid. Matapos maunawaan ito, noong pumunta ako sa palengke para mamili uli ng mga gulay, inisip ko kung paano makakabili ng maganda ang kalidad at abot-kayang mga produkto, at wala na akong pakialam sa kung ano ang iisipin ng iba. Ginawa kong prinsipyo na maghanda ng pagkaing masarap, masustansya, at nakapagpapalusog, at para sa mga putaheng hindi ko alam lutuin, nagtatanong ako sa mga kapatid o nanonood ng mga tutorial para matuto. Pagkaraan ng ilang panahon, parehong bumuti nang malaki ang kalagayan ng pagluluto at kalinisan sa bahay. Kalaunan, nakipagtulungan ako sa isang brother sa pagkukumpuni ng mga electronics, at nagkukusa na akong gawin ang pagluluto at mga gawaing-bahay. Kung minsan, kapag pumupunta ang mga kapatid sa bahay namin, hindi nila maiwasang purihin kami, sinasabi ang mga bagay tulad ng, “Napakalinis naman ng bahay ninyo!” at “Mukhang napakasarap ng pagkaing ito.” Pagkarinig sa mga ito, nagpasalamat ako sa Diyos mula sa kaibuturan ng aking puso.

Ngayon, naunawaan ko na ang mga tungkulin ay atas ng Diyos sa sangkatauhan, at ito ay isang responsabilidad at obligasyon na dapat nating tuparin, anuman ang kasarian, at dapat natin itong tanggapin nang walang pasubali at gawin ang lahat ng ating makakaya para tuparin ito. Naunawaan ko rin na hindi mahalaga kung anong tungkulin ang ginagawa natin, ang mahalaga ay ang hanapin natin ang katotohanan sa ating mga tungkulin at lutasin ang ating mga tiwaling disposisyon. Ang paghahangad na magsagawa ayon sa mga katotohanang prinsipyo ang siyang pinakamahalaga. Ang mga pagbabago at nakamit kong ito ay pawang resulta ng paggabay sa akin ng mga salita ng Diyos. Salamat sa Diyos!


2. Anong Disposisyon ang Nag-uudyok sa Isang Taong Makipagtalo at Gumawa ng mga Dahilan?

Ni Jiayu, Tsina

Isang araw noong Abril 2024, nakatanggap ako ng isang liham mula sa mga nakatataas na lider. Binanggit sa liham na ang ilang sister ay naglahad ng ilang isyu tungkol sa akin. Sinabi nila na wala pa akong naiayos na anumang pagtitipon para sa kanila, at na mabagal ako sa pagsubaybay sa gawain at pagsagot sa mga liham, at nakakaantala sa gawain. Matapos kong basahin ang mga isyu na kanilang iniulat, matagal akong hindi makalma, at patuloy kong sinusubukang makipagtalo at bigyang-katwiran ang sarili ko gamit ang mga dahilan tulad ng, “May mga obhetibong dahilan sa likod ng mga bagay na ito. Pansamantalang tumigil ang mga sister na ito sa pagdalo sa mga pagtitipon dahil hindi ligtas ang lugar ng pagtitipon. Sinabi ko sa kanilang maghanap agad ng isang bahay na puwedeng pagtipunan, pero hindi sila sumagot. Tungkol naman sa ilan pang kapatid, may mga panganib sa kanilang seguridad, kaya hindi muna ako nagsaayos ng mga pagtitipon para sa kanila. Hindi ko kasalanan na hindi sila makapagtipon, kaya bakit sa akin ibinubunton ng lahat ang sisi? Sa panahong ito na wala silang mga pagtitipon, sumusulat ako ng mga liham para kumustahin ang kanilang mga kalagayan at makipagbahaginan sa kanila. Hindi ko sila binabalewala. Sinasabi nilang mabagal ako sa pagsubaybay sa gawain at pagsagot sa mga liham, pero dahil ito sa pag-uusig at mga pag-aresto ng CCP. Hindi na kasingdalas ng dati ang mga pagtitipon ng mga kapatid, kaya siyempre hindi na rin sila nakakatanggap ng mga liham nang kasingbilis ng dati. Wala na rin ito sa aking mga kamay. Sobra-sobra ang hinihingi nilang lahat sa akin. Araw-araw kong sinusubaybayan ang lahat ng uri ng gawain, at kailangan ko ring sumulat ng mga liham para sagutin ang mga tanong ng mga kapatid. Minsan, sa sobrang abala ko ay inaabot ako ng hanggang alas-dos ng madaling-araw sa pagtatrabaho. Paanong hindi ako gumagawa ng aktuwal na gawain kung ganitong nagdurusa at nagbabayad ako ng halaga?” Noong oras na iyon, hindi ko talaga ito matanggap. Kinabukasan, hiniling ng mga nakatataas na lider sa mga kapatid na magsulat ng mga pagsusuri tungkol sa akin. Hinala ko na inisip ng mga lider na hindi ako gumagawa ng aktuwal na gawain at tatanggalin nila ako. Nang maisip ko ang halagang binayaran ko at kung paano ko ginugol ang sarili ko, hindi ko maiwasang makipagtalo sa loob ko at bigyang-katwiran ang sarili ko, naisip ko na, “Ang isang huwad na lider ay hindi gumagawa ng aktuwal na gawain kahit kaunti, pero palagi akong nagtatrabaho, naglalaan ng oras, at nagbabayad ng napakalaking halaga. Ano pa ang gusto ninyong gawin ko?” Habang mas iniisip ko ito, lalo akong nasisiraan ng loob. Napagtanto kong may mali sa kalagayan ko, kaya nagdasal ako sa Diyos, “O Diyos, hindi ko kayang magpasakop sa sitwasyong ito ngayon. Hindi ko alam kung anong aral ang dapat kong matutunan, at hindi ko nauunawaan ang Iyong layunin. Pakiusap, bigyang-liwanag at gabayan Mo ako.”

Pagkatapos niyon, nagbasa ako ng isang sipi ng mga salita ng Diyos: “Paano dapat husgahan ng isang tao kung tinutupad ba ng isang lider ang mga responsabilidad ng mga lider at manggagawa, o kung huwad na lider ba ito? Sa pinakapayak na antas, kailangang tingnan kung may kakayanan ba siyang gumawa ng tunay na gawain, kung may ganito ba siyang kakayahan o wala. Pagkatapos, dapat tingnan kung may pasanin ba siya na gawin nang maayos ang gawaing ito. Huwag pansinin kung gaano kaganda pakinggan ang kanyang mga sinasabi o kung gaano niya tila nauunawaan ang mga doktrina, at huwag pansinin kung gaano siya kahusay at kagaling sa pangangasiwa ng mga panlabas na usapin—hindi mahalaga ang mga bagay na ito. Ang pinakamahalaga ay kung nagagawa ba niyang isagawa nang wasto ang mga pinakapangunahing aytem ng gawain ng iglesia, kung kaya ba niyang lutasin ang mga problema gamit ang katotohanan, at kung naaakay ba niya ang mga tao tungo sa katotohanang realidad. Ito ang pinakapangunahin at pinakamahalagang gawain. Kung hindi niya kayang gawin ang mga aytem na ito ng tunay na gawain, gaano man kahusay ang kakayahan niya, gaano man siya katalentado, o gaano man katinding paghihirap ang kailangan niyang tiisin o gaano man kalaking halaga ang kailangan niyang bayaran, huwad na lider pa rin siya. Sabi ng ilang tao, ‘Kalimutan ninyo na wala siyang ginagawang anumang tunay na gawain ngayon. Mahusay ang kakayahan niya at may kakayanan siya. Kung magsasanay siya sandali, tiyak na makagagawa siya ng tunay na gawain. Bukod pa riyan, wala siyang nagawang anumang masama at wala siyang nagawang kasamaan o hindi siya nagsanhi ng mga pagkagambala o kaguluhan—paano Mo nasasabing siya ay huwad na lider?’ Paano natin ito maipaliliwanag? Hindi mahalaga kung gaano ka katalentado, kung anong antas ng kakayahan at edukasyon ang taglay mo, kung gaano karaming islogan ang kaya mong isigaw, o kung gaano karaming salita at doktrina ang naaarok mo; hindi alintana kung gaano ka man kaabala o kapagod sa isang araw, o kung gaano kalayo na ang iyong nalakbay, kung ilang iglesia na ang iyong binisita, o kung gaano kalaking panganib ang iyong hinarap at pagdurusang tiniis—wala sa mga ito ang mahalaga. Ang mahalaga ay kung ginagampanan mo ba ang iyong gawain nang ayon sa mga pagsasaayos ng gawain, kung tumpak mo bang naipatutupad ang mga pagsasaayos na iyon; kung, sa ilalim ng iyong pamumuno, ay nakikilahok ka ba sa bawat partikular na gawain na iyong responsabilidad, at kung ilang tunay na isyu ang talagang nalutas mo; kung ilang indibidwal ang nakaunawa sa mga katotohanang prinsipyo dahil sa iyong pamumuno at paggabay, at kung gaano umusad at umunlad ang gawain ng iglesia—ang mahalaga ay kung nakamit mo ba o hindi ang mga resultang ito. Anuman ang partikular na gawaing kinabibilangan mo, ang mahalaga ay kung palagi ka bang sumusubaybay at nagdidirekta ng gawain sa halip na umaastang mataas at makapangyarihan at nag-uutos lamang. Bukod dito, ang mahalaga rin ay kung may buhay pagpasok ka ba o wala habang ginagawa mo ang iyong tungkulin, kung kaya mo bang harapin ang mga usapin nang ayon sa mga prinsipyo, kung may patotoo ka ba ng pagsasagawa sa katotohanan, at kung kaya mo bang pangasiwaan at lutasin ang mga tunay na isyung kinakaharap ng hinirang na mga tao ng Diyos. Ang ganitong mga bagay at iba pang katulad nito ay pawang mga pamantayan sa pagsusuri kung tinutupad ba o hindi ng isang lider o manggagawa ang kanyang mga responsabilidad. Masasabi ba ninyo na praktikal ang mga pamantayang ito? At patas sa mga tao? (Oo.) Patas ang mga ito sa lahat. Hindi mahalaga kung ano ang antas ng iyong edukasyon, kung bata ka ba o matanda, kung ilang taon ka nang nananampalataya sa Diyos, ang iyong senyoridad, o kung gaano karami na sa salita ng Diyos ang nabasa mo, wala sa mga ito ang mahalaga. Ang mahalaga ay kung gaano kahusay mong ginagawa ang gawain ng iglesia pagkatapos kang mapili bilang isang lider, kung gaano ka kaepektibo at kahusay sa gawain mo, at kung umuusad ba ang bawat aytem ng gawain nang maayos at epektibo, at nang hindi naaantala. Ito ang mga pangunahing bagay na sinusuri kapag sinusukat kung natutupad ba o hindi ng isang lider o manggagawa ang kanyang mga responsabilidad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (9)). Matapos basahin ang mga salita ng Diyos, naunawaan ko na para masukat kung natupad ba ng isang lider ang kanyang mga responsabilidad, hindi ito tungkol sa kung gaano katinding paghihirap ang tila tinitiis niya o kung gaano karaming sakripisyo ang kanyang nagawa, kundi kung may nagawa ba siyang aktuwal na gawain, kung kaya ba niyang makipagbahaginan sa katotohanan para lutasin ang mga problema, at gampanan ang kanyang mga tungkulin ayon sa mga prinsipyo, at kung makakausad ba sa normal at maayos na pamamaraan ang iba’t ibang aytem ng gawain ng iglesia. Kung walang nagawang aktuwal na gawain sa iba’t ibang aytem ng iglesia at walang mga resulta, kahit gaano katindi ang paghihirap na tila tinitiis ng isang tao, o kahit gaano kalaking halaga ang kanyang binayaran, isa pa rin siyang huwad na lider. Pagkatapos, nagnilay ako sa aking sarili. Nakita ko na hindi ko natugunan ang mga pamantayan na hinihingi ng Diyos, at na mukha lang akong nagbayad ng kaunting halaga at gumawa ng mababaw na gawain, pero nang magkaroon ng mga problema sa gawain, ayaw kong tiisin ang paghihirap o bayaran ang halagang kailangan para lutasin ang mga ito. Halimbawa, ang pinakapayak na gawain ay tiyaking may normal na buhay iglesia ang mga kapatid, pero walang ligtas na lugar para makapagtipon ang ilang kapatid. Sinabi ko sa kanilang sila na ang maghanap ng bahay para sa pagtitipon, pero hindi ko ito sinubaybayan. May mga panganib sa seguridad ng ibang kapatid, pero hindi ko tunay na pinag-isipan kung paano partikular na isasaayos ang mga bagay, ni hindi ko tinalakay ang usapin sa aking katuwang o hinanap ang paggabay mula sa mga nakatataas na lider tungkol sa mga tamang pagsasaayos. Inisip ko lang na maghihintay ako hanggang bumuti ang sitwasyon bago gumawa ng anuman. Hindi talaga ako gumagawa ng anumang aktuwal na gawain, at wala akong pagpapahalaga sa pasanin para sa buhay pagpasok ng mga kapatid ko. Tinukoy ng mga kapatid na mabagal ako sa pagsubaybay sa gawain at sa pagsagot sa mga liham, at alam kong may problema sa pagpapasa ng liham. Sa ilang okasyon, naantala ang gawain dahil mabagal sa pagpapasa ng liham ang mga manggagawa sa mga pangkalahatang usapin, at isa itong isyu na dapat sana ay nalutas agad. Pero nang maisip ko na ang paglutas sa isyung ito ay mangangahulugang kailangan kong puntahan ang mga manggagawa ng mga pangkalahatang usapin at itama ito at makipagbahaginan sa kanila para malutas ang kanilang aktuwal na mga paghihirap, ayaw ko nang pag-abalahan pa ito, kaya ginamit ko ang hindi magandang sitwasyon bilang dahilan, at patuloy akong nagpapaliban nang hindi tinutugunan ang isyu. Nahaharap sa pagbubunyag ng mga katunayan at sa paglalantad ng mga salita ng Diyos, wala na akong anumang dahilan o palusot para bigyang-katwiran ang aking sarili. Tunay ngang hindi ko natupad ang mga responsabilidad ko bilang isang lider, at hindi mali ang mga kapatid tungkol sa mga problema ko na iniulat nila. Kung matatanggal ako, tatanggapin ko ito nang may lubos na kahandaan.

Pagkatapos, nagbasa ako ng isa pang sipi ng mga salita ng Diyos: “Ang ilang lider at manggagawa ay hayagang gumagawa ng mga kilos na nagdudulot ng pagkagambala at kaguluhan, nililinlang ang mga nakatataas sa kanila habang pinaglilihiman ang mga nasa ilalim nila, o sumasalungat sa mga pagsasaayos ng gawain, at ang mga kilos nila ay nagdudulot pa nga ng malaking pinsala sa gawain ng iglesia. Pero bukod pa sa hindi nila pinagninilay-nilayan at nakikilala ang sarili nilang mga problema o inaamin ang katunayan ng paggawa nila ng masama na panggugulo sa gawain ng iglesia, sa kabaligtaran, naniniwala pa nga sila na mahusay ang nagawa nila, at gusto nilang makakuha ng pagkilala at mga gantimpala, ipinagmamalaki at pinatotohanan kahit saan kung gaano karaming gawain ang nagawa nila, kung gaano katinding pagdurusa ang tiniis nila, kung gaano karaming kontribusyon ang nagawa nila sa kanilang gawain, kung gaano karaming tao ang nakamit nila sa pamamagitan ng pangangaral ng ebanghelyo habang gumagawa, at iba pa. Hindi nila inaamin kahit kaunti kung gaano kalaking kasamaan ang nagawa nila o kung anong malaking kapinsalaan ang naidulot nila sa gawain ng iglesia. Siyempre, hindi rin sila nagsisisi, at lalong hindi bumabalik sa tamang landas. Sabihin mo sa Akin, hindi ba’t ang gayong mga tao ay makapal ang mukha? (Ganoon nga sila.) Kung tatanungin mo sila, ‘Isinagawa mo ba ang gawain ng iglesia ayon sa mga katotohanang prinsipyo? Umayon ba ang gawain mo sa mga pagsasaayos ng gawain ng sambahayan ng Diyos?’ iniiwasan nila ang paksa. … Sabihin mo sa Akin, mayroon bang anumang pakiramdam ng kahihiyan ang mga ganitong uri ng tao? Kaya man lang ba nilang baybayin ang mga salitang ‘pakiramdam ng kahihiyan’? Kung tunay na wala silang pakiramdam ng kahihiyan, problema iyon. Kung malinaw nilang alam sa puso nila na nakagawa sila ng kasamaan pero mapagmatigas silang tumatangging aminin iyon nang pasalita, hindi ba’t napakatigas ng kalooban ng mga gayong tao? Kung kinikilala nila sa puso nila na may nagawa silang kasamaan at kaya rin nila itong aminin nang pasalita, kung gayon, maituturing pa rin na nagtataglay sila ng konsensiya—mayroon pa rin silang pakiramdam ng kahihiyan sa loob nila. Kung bukod sa tumatanggi silang aminin ito nang pasalita ay masuwayin din sila sa puso nila, palaging lumalaban at nagpapakalat pa nga ng mga pahayag na hindi sila tinatrato nang patas ng sambahayan ng Diyos at na sila ay mga biktima ng kamalasan, kung gayon, malubha ang problema nila. Gaano kalubha? Wala silang anumang konsensiya at katwiran. Ang konsensiya ay dapat parehong may kasamang pagpapahalaga sa katarungan at kabutihan. Ang isang aspekto ng pagpapahalaga sa katarungan ay na dapat mayroon ang mga tao ng pakiramdam ng kahihiyan. Kapag alam ng mga tao kung ano ang kahihiyan, saka sila maaaring maging matuwid, magkaroon ng pagpapahalaga sa katarungan, at magmahal sa mga positibong bagay at kumapit sa mga ito. Gayumpaman, kung wala kang pakiramdam ng kahihiyan sa iyong konsensiya at sa iyong pagpapahalaga sa katarungan, at hindi mo alam kung ano ang kahihiyan—at kung, kahit matapos makagawa ng mali, hindi ka nahihiya tungkol dito, at hindi mo alam kung paano magnilay-nilay o kamuhian ang iyong sarili, at wala kang nararamdamang pagsisisi, at wala kang pakialam kung paano ka inilalantad ng iba, at hindi namumula ang mukha mo at wala kang nararamdamang kahihiyan—kung gayon, may problema ang konsensiya mo bilang tao, at masasabi rin na wala kang konsensiya. Sa ganoong kaso, mahirap tukuyin kung masahol ba o masama ang puso mo—posible na masama ang puso mo, na ito ang puso ng isang lobo; hindi positibo kundi negatibo. Ang mga taong walang konsensiya at walang pagkatao ay mga demonyo. Kung may ginawa kang mali at wala kang nararamdamang anumang kahihiyan, at walang nararamdamang anumang pagsisisi o pagkakonsensiya, at bukod sa hindi ka nagninilay-nilay sa iyong sarili, ikaw rin ay nakikipagtalo, kumokontra, at nagtatangkang ipagtanggol at pangatwiranan ang iyong sarili, nagpapanggap na may magandang anyo, kung gayon, kung susukatin ayon sa pamantayan ng pagkatao, may problema sa pagkatao mo” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (9)). Matapos basahin ang mga salita ng Diyos, nakaramdam ako ng labis na kahihiyan. Hindi ba’t ako ang walang-kahihiyang uri ng tao na inilantad ng Diyos? Nang iulat ng mga kapatid ang mga problema ko, hindi ako nagnilay sa aking sarili, sa halip, agad akong bumaling sa pagtatanggol sa aking sarili, na sinasabi ko kung gaano ako nagsakripisyo, at kung gaano katinding pagdurusa ang aking tiniis. Hindi nakadalo sa mga pagtitipon ang ilang kapatid sa loob ng ilang buwan, at hindi nasubaybayan ang gawain ng iglesia sa tamang oras. May direktang kaugnayan ang lahat ng ito sa aking pagkabigong tugunan ang mga tunay na isyu sa tamang oras. Bilang isang lider ng iglesia, hindi ko man lang maisaayos nang wasto ang pagkakaroon ng normal na buhay iglesia ng mga kapatid. Hindi ko man lang natapos ang mga pinakapayak na bagay, pero patuloy akong nagsasalita kung paano ako naagrabyado, gamit ang mga obhetibong dahilan para subukang pangatwiranan ang sarili ko, iniisip na labis-labis na ang aking naibigay, at na mas magaling pa ako kaysa sa mga huwad na lider na iyon na walang ginagawang aktuwal na gawain. Wala talaga akong kahit kaunting pagpapahalaga sa katwiran! Bagama’t tila nakagawa ako ng ilang gawain at nagbagyad ng kaunting halaga, mababaw na gawain lang ang ginagawa ko at hindi ako nagsikap sa paglutas ng mga tunay na problema sa iglesia. Wala talaga akong ginagawang anumang tunay na gawain, pero patuloy akong nakikipagtalo at gumagawa ng mga dahilan. Wala talaga akong kahihiyan!

Naalala ko nang sinabi ng mga lider na hindi ko tinanggap ang katotohanan, at naramdaman ko na sa pagkakataong ito, dahil hiniling nila sa mga kapatid na magsulat ng mga pagsusuri tungkol sa akin, maaaring tatanggalin na nila ako. Inililigtas ng Diyos ang mga tumatanggap ng katotohanan, at tila napakahirap para sa isang taong tulad ko na maligtas. Ginugol ko ang mga sumunod na araw na nalulunod sa kawalan ng pag-asa at kawalan ng motibasyong gumawa ng anuman. Kalaunan, natagpuan ko ang isang sipi ng mga salita ng Diyos na labis na nakaantig sa akin. Sabi ng Makapangyarihang Diyos: “Anuman ang gawin ng Diyos, ninanais Niya ang pinakamainam para sa tao. Anuman ang sitwasyong isinasaayos Niya o ang hinihingi Niyang gawin mo, palagi Niyang hinihiling na makita ang pinakamagandang kalalabasan. Sabihin nang may pinagdadaanan kang isang bagay at nahaharap ka sa mga dagok at kabiguan. Hindi nais ng Diyos na makita kang pinanghihinaan ng loob kapag nabigo ka, isipin na katapusan mo na at na naagaw ka na ni Satanas, at pagkatapos ay susukuan mo na ang iyong sarili, hindi na muling makakabangon, at masasadlak ka sa panlulumo—hindi nais ng Diyos na makita ang kalalabasang ito. Ano ang nais makita ng Diyos? Na bagamat nabigo ka sa bagay na ito, nagagawa mong hanapin ang katotohanan at pagnilay-nilayan ang iyong sarili, mahanap ang dahilan ng iyong pagkabigo, tanggapin ang aral na itinuro ng kabiguang ito sa iyo, tandaan ito sa hinaharap, malaman na maling kumilos nang ganito at na sa pagsasagawa lamang ayon sa mga salita ng Diyos ang tama, at napagtatanto mo na, ‘Masamang tao ako. Mayroon akong isang tiwaling satanikong disposisyon. May paghihimagsik sa loob ko. Malayo ako sa matutuwid na tao na binabanggit ng Diyos, at wala akong may-takot-sa-Diyos na puso.’ Nakita mo na ang katunayang ito nang malinaw; nakilala mo ang katotohanan ukol sa bagay na ito, at sa pamamagitan ng dagok na ito, ng kabiguang ito, nagkamit ka ng kaunting katinuan at nasa hustong pag-iisip ka na. Ito ang gusto ng Diyos na makita” (Ang Salita, Vol. III. Ang mga Diskurso ni Cristo ng mga Huling Araw. Paano Matukoy ang Kalikasang Diwa ni Pablo). Ang mga salita ng Diyos ay parang isang mainit na agos, na umaalo sa aking puso. Paano man kumilos ang Diyos, palagi itong mabuti. Kahit kapag ibinubunyag ng Diyos ang katiwalian ng mga tao, ito ay may dalang pag-asa na makikilala nila ang kanilang sarili, na magsisisi sila, at magbabago, at sa huli ay maiwawaksi nila ang kanilang mga tiwaling disposisyon at maliligtas ng Diyos. Hindi hiniling ng Diyos na makita akong labis na negatibo, at isinaayos Niya ang mga sitwasyong ito nang may pag-asang hahanapin ko ang katotohanan para malutas ang aking mga tiwaling disposisyon. Nais akong iligtas ng Diyos, hindi itiwalag. Hindi ako sinukuan ng Diyos, kaya hindi ko rin maaaring sukuan ang sarili ko. Bagama’t may mga tiwaling disposisyon ako, basta’t hindi ko isusuko ang paghahangad ng katotohanan, may pag-asa pa rin akong maligtas ng Diyos. Nang maisip ko ito, tumigil ako sa pagiging negatibo, at ninais kong hanapin ang katotohanan at lutasin ang aking mga problema.

Kalaunan, nagbasa ako ng isang sipi ng mga salita ng Diyos: “Reputasyon at katayuan lamang ang laman ng puso ng mga anticristo. Naniniwala sila na kung aaminin nila ang kanilang pagkakamali, kakailanganin nilang tanggapin ang responsabilidad, at kung magkagayon, lubhang makokompromiso ang kanilang katayuan at reputasyon. Bilang resulta, lumalaban sila nang may saloobin ng ‘magkaila hanggang mamatay.’ Paano man sila inilalantad o hinihimay-himay ng mga tao, ginagawa nila ang makakaya nila para itanggi ito. Kung sinasadya man o hindi ang kanilang pagtanggi, sa madaling salita, sa isang banda, inilalantad ng mga ugaling ito ang kalikasang diwa ng mga anticristo na tumututol at namumuhi sa katotohanan. Sa isa pang banda, ipinapakita nito kung gaano pinahahalagahan ng mga anticristo ang kanilang sariling katayuan, reputasyon, at mga interes. Samantala, ano ang kanilang saloobin ukol sa gawain at mga interes ng iglesia? Iyon ay paghamak at pagiging iresponsable. Walang-wala silang konsensiya at katwiran. Ipinapakita ba ng pag-iwas ng mga anticristo sa responsabilidad ang mga problemang ito? Sa isang banda, ang pag-iwas sa responsabilidad ay nagpapatunay sa kanilang kalikasang diwa ng pagtutol at pagkamuhi sa katotohanan, habang sa isa pang banda, ipinapakita nito ang kawalan nila ng konsensiya, katwiran, at pagkatao. Gaano man napipinsala ng kanilang panggugulo at masasamang gawain ang buhay pagpasok ng mga kapatid, hindi sila nakadarama ng paninisi sa sarili at hindi kailanman nalulungkot tungkol dito. Anong uri ng nilikha ito? Kahit ang pag-amin sa bahagi ng kanilang pagkakamali ay maituturing bilang pagkakaroon nila ng kaunting konsensiya at katwiran, ngunit wala ni katiting na ganoong pagkatao ang mga anticristo. Kaya ano sila sa palagay ninyo? Ang mga anticristo ay mga diyablo sa diwa. Gaano mang pinsala ang kanilang ginagawa sa mga interes ng sambahayan ng Diyos, hindi nila ito nakikita. Hindi nila ito ikinalulungkot ni bahagya sa kanilang puso, ni hindi nila sinisisi ang kanilang mga sarili, at lalong hindi sila nakakaramdam ng pagkakautang. Hinding-hindi ito ang dapat na makita sa mga normal na tao. Sila ay mga diyablo, at ang mga diyablo ay walang anumang konsensiya o katwiran. Kahit gaano karaming masamang bagay ang ginagawa nila, at kahit gaano kalaking mga kawalan ang idinudulot nila sa gawain ng iglesia, mariin nilang tinatangging aminin ito. Naniniwala sila na ang pag-amin dito ay nangangahulugang may nagawa silang mali. Iniisip nila, ‘Makakagawa ba ako ng mali? Hindi ako kailanman gagawa ng mali! Kung ipapaamin sa akin ang pagkakamali ko, hindi ba’t isang insulto iyon sa aking karakter? Bagama’t sangkot ako sa insidenteng iyon, hindi ako ang nagpasimuno nito, at hindi ako ang pangunahing responsable rito. Hanapin mo ang sinumang gusto mo, pero hindi dapat ako ang hinahanap mo. Ano’t anuman, hindi ko puwedeng aminin ang pagkakamaling ito. Hindi ko puwedeng pasanin ang responsabilidad na ito!’ Iniisip nila na sila ay kokondenahin, sesentensiyahan ng kamatayan, at ipapadala sa impiyerno at sa lawa ng apoy at asupre kung aaminin nila ang kanilang pagkakamali. Sabihin mo sa Akin, kaya bang tanggapin ng ganitong mga tao ang katotohanan? Makakaasa ba ang isang tao na tunay siyang magsisisi? Paano man magbahagi ang iba tungkol sa katotohanan, nilalabanan pa rin ito ng mga anticristo, ipinupuwesto nila ang kanilang sarili laban dito, at sinusuway ito sa kaibuturan ng kanilang puso. Kahit pagkatapos silang tanggalin, hindi pa rin nila inaamin ang kanilang mga pagkakamali, at wala silang ipinapakitang anumang pagpapamalas ng pagsisisi” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na gaano man kalaking pinsala ang idulot ng mga anticristo sa mga interes ng sambahayan ng Diyos, kapag pinungusan, hindi lang nila itinatanggi ang kanilang mga pagkakamali kundi nakakaramdam din sila ng paglaban at pagkasuklam, at patuloy nilang sinusubukang makipagtalo, bigwang-katwiran ang kanilang sarili, at ipinapasa pa ang responsabilidad, nang wala man lang pakiramdam ng pagsisisi o pagkakautang. Mula rito, makikita natin na talagang likas na tutol at namumuhi ang mga anticristo sa katotohanan. Nang muli kong tingnan ang sarili kong pag-uugali, nakita ko na katulad lamang ito ng sa isang anticristo. Malinaw na nabigo akong gumawa ng aktuwal na gawain, pero nang banggitin ito ng mga sister, nakaramdam ako ng paglaban at nakipagtalo ako, hindi man lang ako nagpakita ng kahit kaunting pagsunod o pagtanggap. Para protektahan ang aking reputasyon at katayuan, patuloy kong binibigyang-diin ang obhetibong dahilan ng mga pag-aresto at pag-uusig ng CCP para bigyang-palusot ang hindi ko paggawa ng aktuwal na gawain, at patuloy kong sinusubukang makipagtalo nang may matinding pakiramdam ng pagmamagaling. Paanong may anumang katwiran pa ako? Sa katunayan, dati nang iniulat sa akin ng mga kapatid ang mga problemang ito, pero hindi ko sila kailanman sineryoso, kaya iniulat ng mga sister ang usapin sa mga nakatataas na lider. Pero inisip ko na mataas ang inaasahan sa akin ng mga sister. Hindi ba’t lubos akong naging hindi makatwiran? Masyado kong pinahalagahan ang sarili kong mga interes, at wala man lang akong pakialam sa gawain ng iglesia o sa buhay pagpasok ng aking mga kapatid. Tunay ngang hindi ako karapat-dapat sa ganoon kahalagang tungkulin.

Pagkatapos basahin ang mga salita ng Diyos, nagkaroon ako ng higit na pagkaunawa sa kalikasan at mga kahihinatnan ng aking pagtanggi at pagtutol sa katotohanan. Sabi ng Makapangyarihang Diyos: “Anuman ang iniisip nila, o ang sinasabi nila, o kung paano man nila nakikita ang mga bagay-bagay, palaging iniisip ng mga tao na tama ang sarili nilang mga pananaw at saloobin, at na hindi kasingganda o kasingtama ng kanilang sinasabi ang sinasabi ng iba. Palagi silang kumakapit sa sarili nilang mga opinyon, at kahit sino pa ang magsalita, hindi sila makikinig dito. Tama man ang sinasabi ng iba, o naaayon sa katotohanan, hindi nila ito tatanggapin; magmumukha lamang silang nakikinig pero hindi talaga nila tatanggapin ang ideya, at pagdating ng panahon na kailangan nang kumilos, gagawin pa rin nila ang mga bagay-bagay sa sarili nilang paraan, palaging iniisip na tama at makatwiran ang sinasabi nila. … Ano ang sasabihin ng Diyos kapag nakita Niya ang pag-uugali mong ito? Sasabihin ng Diyos: ‘Mapagmatigas ka! Kauna-unawa na maaaring kumapit ka sa sarili mong mga ideya kapag hindi mo alam na nagkakamali ka, ngunit kapag malinaw sa iyo na nagkakamali ka at kumakapit ka pa rin sa iyong mga ideya, at mamamatay ka muna bago magsisi, isa ka talagang mapagmatigas na hangal, at may problema ka. Kung, kahit sino pa ang nagmumungkahi, palagi kang mayroong negatibo, mapanlaban na saloobin tungkol dito, at hindi mo tinatanggap ang kahit katiting na katotohanan, at kung ang puso mo ay lubusang mapanlaban, sarado, at mapagwalang-bahala, ikaw ay sobrang katawa-tawa, isa kang hangal na tao! Masyado kang mahirap pakitunguhan!’ Sa anong paraan ka mahirap pakitunguhan? Mahirap kang pakitunguhan dahil ang ipinapakita mo ay hindi isang maling diskarte, o maling pag-uugali, kundi isang pagbubunyag ng iyong disposisyon. Isang pagbubunyag ng anong disposisyon? Isang disposisyon kung saan tutol ka sa katotohanan, at napopoot sa katotohanan. Sa sandaling nakilala ka bilang isang taong napopoot sa katotohanan, sa mga mata ng Diyos, may problema ka, at itataboy at babalewalain ka Niya. Mula sa perspektiba ng mga tao, ang pinakamasasabi nila ay: ‘Masama ang disposisyon ng taong ito, masyado siyang suwail, mapagmatigas, at mayabang! Mahirap pakisamahan ang taong ito at hindi siya nagmamahal sa katotohanan. Hindi niya kailanman tinanggap ang katotohanan at hindi niya isinasagawa ang katotohanan.’ Sa pinakamataas na antas, ito ang ibibigay na pagtatasa sa iyo ng lahat, ngunit mapagpapasyahan ba sa pagtatasang ito ang kapalaran mo? Hindi mapagpapasyahan sa pagtatasang ibinibigay sa iyo ng mga tao ang kapalaran mo, ngunit may isang bagay na hindi mo dapat kalimutan: Sinusuri ng Diyos ang puso ng mga tao, at kasabay nito ay pinagmamasdan ng Diyos ang bawat salita at gawa nila. Kung tinutukoy ka ng Diyos nang ganito, at sinasabing kinasusuklaman mo ang katotohanan, kung hindi lang Niya sinasabi na mayroon kang kaunting tiwaling disposisyon, o na medyo masuwayin ka, hindi ba’t isa itong napakalubhang problema? (Malubha ito.) Nangangahulugan ito na magkakaroon ng problema, at ang problemang ito ay hindi nakasalalay sa pananaw ng mga tao sa iyo, o sa kung paano ka nila tinatasa, ito ay nakasalalay sa kung paano tinitingnan ng Diyos ang iyong tiwaling disposisyon ng pagkapoot sa katotohanan. Kaya, paano ito tinitingnan ng Diyos? Tinukoy lang ba ng Diyos na napopoot ka sa katotohanan at na hindi mo minamahal ito, at iyon na iyon? Ganoon ba iyon kasimple? Saan nanggagaling ang katotohanan? Sino ang kinakatawan ng katotohanan? (Kumakatawan ito sa Diyos.) Pagnilayan ito: Kung napopoot ang isang tao sa katotohanan, kung gayon, mula sa perspektiba ng Diyos, paano Niya titingnan ang taong iyon? (Bilang kaaway Niya.) Hindi ba’t isa itong seryosong problema? Kapag napopoot sa katotohanan ang isang tao, napopoot siya sa Diyos!” (Ang Salita, Vol. III. Ang mga Diskurso ni Cristo ng mga Huling Araw. Sa Madalas na Pamumuhay Lamang sa Harap ng Diyos Magkakaroon ng Normal na Relasyon ang Isang Tao sa Kanya). Mula sa mga salita ng Diyos, naunawaan ko na ang hindi kailanman pagtanggap sa payo at paggabay ng iba ay totoong nangangahulugan na hindi kayang tanggapin ng isang tao ang katotohanan. Nagmumula sa Diyos ang katotohanan, kaya ang diwa ng hindi pagtanggap ng katotohanan ay pagtutol at pagkamuhi sa katotohanan! Naisip ko ang ilan sa anticristo na napatalsik sa iglesia. Gaano man kalaki ang pinsalang naidulot nila sa gawain ng iglesia, o gaano man nakipagbahaginan ang mga kapatid sa katotohanan o gaano man sila pinungusan, lubos pa rin nilang itinanggi ang kanilang mga pagkakamali, at sumama pa ang loob nila sa mga kapatid na nagbigay sa kanila ng payo. Dahil hindi nila tinanggap ang katotohanan, palagi silang lumilikha ng mga paggambala at panggugulo sa paggampan ng kanilang mga tungkulin, at sa huli, nakagawa sila ng maraming masamang gawa at pinatalsik sila mula sa iglesia. Pagkatapos, naisip ko ang sarili ko. Ang mga ulat na ginawa ng mga kapatid tungkol sa aking mga problema ay batay sa katunayan, at ang dahilan ng kanilang mga ulat ay para tulungan akong malutas ang mga problemang ito nang mabilis para magkaroon ng normal na buhay iglesia ang mga kapatid, at para makausad nang maayos ang gawain ng iglesia. Ang lahat ng ito ay para mapangalagaan ang mga interes ng iglesia, at isa itong positibong bagay na dapat gawin. Pero hindi ko lang ito tinanggihan, nagmatigas pa akong nakipagtalo at gumawa ng mga dahilan. Bagama’t tila hindi ko matanggap ang payo ng mga kapatid, ang totoo, hindi ko matanggap ang mga positibong bagay o ang katotohanan. Ang kalikasang ito ay isang uri ng paglaban sa Diyos! Napagtanto ko na lubhang walang galang ang saloobin ko patungkol sa katotohanan, at na kung hindi ko ito babaguhin, hindi masasabi kung kailan ko muling lalabanan ang Diyos, na lalo pang dadami ang magagawa kong mga pagsalangsang, at sa huli, matitiwalag ako tulad ng isang anticristo. Nang mapagtanto ko ito, natakot ako. Nanampalataya ako sa Diyos sa loob ng maraming taon at kinain at ininom ko ang maraming salita ng Diyos, pero namuhay ako ayon sa aking satanikong disposisyon at tinanggihan ko ang payo ng iba. Dahil sa ganitong saloobin sa paggawa ng aking tungkulin, kinasusuklaman ako ng Diyos, at kahit na ginugol ko ang buong buhay ko na patuloy na nananampalataya sa Diyos nang ganito, hindi ko kailanman makakamtan ang katotohanan, at hindi kailanman malilinis ang mga tiwaling disposisyon ko. Mula sa kaibuturan ng puso ko, naramdaman ko na ang pagkakabunyag ay hindi pagtitiwalag, kundi ang pagliligtas sa akin ng Diyos. Hindi ako tinanggal ng iglesia, kundi binigyan ako ng isa pang pagkakataon at kailangan kong agad na magsisi.

Nagsimula akong maghanap ng isang landas ng pagsasagawa, at naalala ko ang isang sipi ng mga salita ng Diyos, kaya hinanap ko ito para basahin. Sabi ng Makapangyarihang Diyos: “Kung nais mong sundan ang Diyos at gampanan nang maayos ang iyong tungkulin, dapat hindi ka muna maging mapusok kapag hindi umaayon sa gusto mo ang mga bagay-bagay. Kumalma ka muna at tumahimik sa harap ng Diyos, at sa puso mo, manalangin at maghanap sa Kanya. Huwag kang magmatigas; magpasakop ka muna. Kapag gayon ang pag-iisip mo, saka ka lamang makakaisip ng mas magagandang solusyon sa mga problema. Kung kaya mong magtiyagang mamuhay sa harap ng Diyos, at anuman ang sumapit sa iyo, nagagawa mong manalangin at maghanap sa Kanya, at harapin ito nang may mentalidad ng pagpapasakop, kung gayon ay hindi na mahalaga kung gaano karami ang pagbubunyag ng iyong tiwaling disposisyon, o kung anong mga paglabag ang dati mong nagawa—malulutas ang mga iyon basta’t hinahanap mo ang katotohanan. Anumang mga pagsubok ang sumapit sa iyo, magagawa mong manindigan. Basta’t tama ang mentalidad mo, nagagawa mong tanggapin ang katotohanan, at nagpapasakop ka sa Diyos ayon sa Kanyang mga hinihingi, lubos kang may kakayahang isagawa ang katotohanan. Bagama’t medyo suwail ka at palaban paminsan-minsan, at kung minsan ay nangangatwiran ka para ipagtanggol ang sarili at hindi mo magawang magpasakop, kung kaya mong manalangin sa Diyos at baguhin ang iyong suwail na kalagayan, makakaya mong tanggapin ang katotohanan. Kapag nagawa mo ito, pagnilayan kung bakit umusbong sa iyo ang gayong pagrerebelde at paglaban. Tuklasin ang dahilan, pagkatapos ay hanapin ang katotohanan para lutasin iyon, at ang aspektong iyon ng iyong tiwaling disposisyon ay maaaring madalisay. Matapos mong maranasan ang ilang gayong mga pagkatisod at pagkadapa, hanggang sa puntong naisasagawa mo na ang katotohanan, unti-unting maaalis ang iyong tiwaling disposisyon. Pagkatapos, maghahari ang katotohanan sa iyong kalooban at magiging buhay mo, at hindi na magkakaroon pa ng mga sagabal sa pagsasagawa mo ng katotohanan. Magagawa mo nang tunay na magpasakop sa Diyos, at isasabuhay mo ang katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ginawang napakalinaw ng mga salita ng Diyos ang landas ng pagsasagawa. Ang susi ay magkaroon ng pusong tumatanggap ng katotohanan kapag nahaharap sa mga bagay-bagay. Gaano man tayo naging makatwiran sa ating palagay sa pagkakataong iyon, hindi natin dapat ipakita ang ating depensibong pangangatwiran. Sa halip, dapat nating itahimik ang ating puso sa harap Diyos, magdasal at maghanap mula sa Kanya. Saka lamang natin matatanggap ang paggabay ng Banal na Espiritu. Kasabay nito, dapat nating pagnilayan ang ating mga problema at hanapin ang mga kaugnay na katotohanan para malutas ang mga ito, at kapag nagkaroon tayo ng pagkaunawa sa ating mga tiwaling disposisyon, matatanggap na ng ating puso ang katotohanan at makapagpapasakop na ito. Dapat akong magsagawa ayon sa landas na ibinigay sa akin ng Diyos.

Isang araw noong Hunyo, si Sister Lin Wei, na responsable sa gawain ng ebanghelyo, ay sumulat para sabihin na dalawang linggo na ang nakalipas, tinanong niya ako tungkol sa gawain ng ebanghelyo ng iglesia, pero hindi ko raw siya nabigyan ng anumang feedback. Nang makita ko ang mga problemang tinukoy ni Lin Wei, nakaramdam ako ng kaunting paglaban, at bago ko pa matapos ang liham, hindi ko maiwasang makipagtalo sa puso ko, iniisip ko na, “Sinubaybayan ko naman ang gawain ng ebanghelyo, pero hindi nagbigay ng mga detalye ang mga mangangaral ng ebanghelyo sa kanilang tugon, kaya hindi kita mabigyan ng anumang feedback. Sa paraan ng pagkakasabi mo, parang hindi ko sinubaybayan ang gawain!” Sa katapusan ng liham, ibinahagi ni Lin Wei ang sarili niyang karanasan para gabayan ako sa pagbuod ng mga paglihis sa aking mga tungkulin at para tumuon ako sa pagkatuto ng mga aral upang magampanan ko nang maayos ang aking mga tungkulin. Sa puntong iyon, napagtanto ko na ang disposisyon na aking ipinakita ay disposisyon pa rin ng pakikipagtalo, paggawa ng mga dahilan, at hindi pagtanggap sa katotohanan. Kaya nagdasal ako sa Diyos, “O Diyos, ngayon, nang ituro ng sister ang mga problema ko, ninais ko pa ring makipagtalo at pangatwiranan ang sarili ko. Pakiusap, gabayan Mo ako na magsimula sa punto ng pagtanggap at pagkatapos ay magnilay sa aking sarili sa pamamagitan nito.” Pagkatapos magdasal, naalala ko ang isang sipi ng mga salita ng Diyos: “Dapat ay magkaroon muna ang isang tao ng saloobin na tanggapin ang katotohanan kapag may nangyayari sa kanya. Ang hindi pagkakaroon ng ganitong saloobin ay tulad ng hindi pagkakaroon ng sisidlan upang tumanggap ng kayamanan, kaya hindi mo magawang makamit ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Napagtanto ko na sa pagharap sa sitwasyong ito, maaari lamang akong matuto ng aral sa pamamagitan ng pagpapasakop muna. Pagkatapos, nagbasa ako ng isang sipi ng mga salita ng Diyos: “Kaya ano ba mismo ang isang mapagpasakop na saloobin? Una, kailangan mong magkaroon ng positibong saloobin: Kapag pinupungusan ka, hindi mo muna sinusuri ang tama at mali—tinatanggap mo lang ito, nang may pusong nagpapasakop. Halimbawa, maaaring may magsabi na may ginawa kang mali. Bagamat hindi mo nauunawaan sa puso mo, at hindi mo alam kung ano ang ginawa mong mali, tinatanggap mo pa rin ito. Ang pagtanggap ay pangunahin na isang positibong saloobin. Bukod pa rito, mayroong isang saloobin na bahagyang mas negatibo—ang manatiling tahimik at huwag gumawa ng anumang pagtutol. Anong uri ng mga pag-uugali ang may kinalaman dito? Hindi ka nangangatwiran, nagtatanggol sa iyong sarili, o gumagawa ng mga obhektibong dahilan para sa sarili mo. Kung palagi kang nagdadahilan at nangangatwiran para sa sarili mo, at ipinapasa ang responsabilidad sa ibang tao, pagtutol ba iyon? Iyon ay isang disposisyon ng paghihimagsik. Hindi ka dapat tumanggi, lumaban, o mangatwiran. Kahit na may batayan ang pangangatwiran mo, iyon ba ang katotohanan? Isa iyong obhektibong dahilan ng tao, hindi ang katotohanan. Hindi ka tinatanong tungkol sa mga obhetibong dahilan—kung bakit nangyari ang bagay na ito, o kung paano nagkaganito—sa halip, sinasabi sa iyo na ang kalikasan ng kilos na iyon ay hindi naaayon sa katotohanan. Kung mayroon kang kaalaman sa ganitong antas, talagang magagawa mong tumanggap at hindi lumaban” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Malinaw na inilalatag ng mga salita ng Diyos ang isang landas ng pagsasagawa. Hindi dapat ako nagsisimula sa pagsusuri ng tama o mali kapag nahaharap sa isang sitwasyon. Bagama’t hindi ko pa rin makita kung saan ako nagkamali, dapat ko munang tanggapin ang mga problemang tinukoy ng aking sister at pagnilayan ang aking sarili. Hindi ko dapat sinubukang magbigay ng mga obhetibong dahilan, dahil kahit na tama ang mga pangangatwiran ko, hindi ang mga ito ang katotohanan. Nang magkaroon ako ng kaisipang mapagpasakop, naging kalmado ang puso ko. Pagkatapos, sinimulan kong suriin ang mga kamakailang palitan namin ng liham ng mga mangangaral ng ebanghelyo para makita kung nasaan talaga ang problema. Natuklasan ko na sa ilang tao, isang beses ko lang silang tinanong ng mga detalye, at nang hindi sila sumagot, hindi ko na sila muling sinubaybayan; may ilang sumagot, pero wala namang mga detalye. Sa katunayan, kaugnay ng mga isyung ito, dapat sana ay sumulat akong muli at humingi ng mga partikular na detalye na nakasulat at nagbigay ng feedback kay Lin Wei sa lalong madaling panahon, pero dahil hindi ko sinubaybayan ang gawain at hindi ko alam ang kalagayan ng mga bagay-bagay, hindi ko ito nagawa, kaya hindi kami natulungan ni Lin Wei na maitama ang mga paglihis o malutas ang mga problema sa tamang oras. Ang mabagal na pag-usad ng gawain ng ebanghelyo ay talagang responsabilidad ko. Dahil sa mga salita ng Diyos, napagtanto ko ang aking mga problema, at tunay kong nakayang tanggapin ang paggabay at tulong ni Lin Wei nang buong puso. Pagkatapos niyon, nakipagbahaginan ako sa mga mangangaral ng ebanghelyo, hiniling ko sa kanilang magbigay ng partikular na feedback tungkol sa gawain ng ebanghelyo, para agaran naming maitama ang mga paglihis at matiyak ang magagandang resulta sa aming mga tungkulin. Kapag nagkakaroon ng mga problema at paghihirap sa gawain ng ebanghelyo, agad akong nagbibigay ng feedback kay Lin Wei at naghahanap ng mga solusyon kasama siya. Kasabay nito, sinimulan ko ring sadyang subaybayan ang gawain nang regular at tiyaking naipapatupad ito nang maayos. Salamat sa Diyos! Ang pagbabagong ito sa akin ay dulot ng mga salita ng Diyos.


3. Masisira Mo ang Iyong Sarili sa Pagiging Hindi Malamig o Mainit sa Iyong Pananampalataya

Ni Mu Che, Tsina

Sa unang bahagi ng Pebrero 2024, gumagawa ako ng isang tekstuwal na tungkulin sa iglesia. Sa simula, punong-puno ako ng motibasyon; pakiramdam ko ay medyo mababaw ang aking buhay pagpasok, at na kulang ako sa lahat ng aspekto, kaya’t naisip ko na sa pamamagitan ng pagsasagawa ng aking tekstuwal na tungkulin at higit na pag-unawa sa mga katotohanan at prinsipyo, mas mabilis akong magkakamit ng paglago sa buhay. Kalaunan, ipinareha ako ng superbisor sa isang kapatid na nagngangalang Qin Lan para pamahalaan ang gawain ng pagsusuri ng sermon ng isang grupo at ang pag-aaral ng mga miyembro nito. Mas matagal nang gumagawa ng tekstuwal na tungkulin si Qin Lan kaysa sa akin at mayroon siyang pag-arok sa mga prinsipyo at mga propesyonal na kasanayan. Napakasaya ko, dahil ang pagiging kapareha niya ay nangangahulugang maaari akong matuto ng mas maraming bagay at mas mabilis na lumago sa aking tungkulin. Dahil alam niyang kasisimula ko pa lang sa tungkuling ito, binigyan ako ni Qin Lan ng medyo detalyadong gabay sa aming gawain. Kapag sinusuri ang mga sermon, tinatanong niya muna ang aking pananaw sa mga ito, at kung hindi ko nauunawaan ang isang bagay, makikipagbahaginan siya sa akin sa bawat punto. Masigasig akong nag-aral at nagtala, medyo nakararamdam ng kapanatagan habang ginagawa nang ganito ang aking tungkulin. Kalaunan, habang sinusuri ang gawain, napagtanto kong marami pala talagang gagawin. Maliban sa pagpili ng mga sermon, kailangan naming subaybayan ang kasalukuyang sitwasyon ng mga miyembro ng grupo at ang pag-usad ng gawain nila, at kapag bumaba ang mga resulta ng gawain, kailangan naming suriin ang lahat ng paglihis at isyu. Kailangan din naming mag-aral ng mga propesyonal na kasanayan, maglinang ng talento, at iba pa. Naisip ko, “Napakakomplikado ng pamamahala sa lahat ng iba’t ibang proyektong ito; gaano ba karaming pag-iisip at enerhiya ang dapat kong ilaan dito at gaano kalaking halaga ba ang dapat kong bayaran para magawa ko nang maayos ang lahat ng gawaing ito?” Sa sandaling magkaroon ako ng mga kaisipang ito, parang naging sobrang sakit sa ulo lang ito at masyadong nakapapagod ito para sa aking laman. Kapag sinusuri ko at ng mga kapatid ang mga paglihis sa gawain, gusto kong makilahok at makibahagi rito, subalit kapag naiisip ko kung paanong bago pa lang ako sa tungkuling ito at hindi ko nauunawaan ang mga bagay-bagay, at pamilyar si Qin Lan sa lahat ng aspekto ng gawain, parang mas mabuting umasa sa kanya, at ayos na sa akin ang gampanan lang ang papel ng tagapakinig. Kapag sumusulat ng mga liham kaugnay sa pagwawasto ng mga paglihis, inaayos ko lang ang mga pangunahing punto na tinalakay ni Qin Lan, na nagligtas sa akin sa maraming abala. Kapag bumabagsak ang mga resulta ng gawain, labis na nag-aalala ang lahat ng kapatid at nagninilay sila sa kanilang sarili at nagbubuod ng mga paglihis sa kanilang gawain, subalit hindi pa rin ako nababahala, iniisip na ang mga resulta ng aming gawain ay walang kinalaman sa akin. Naisip kong bago ako sa tungkulin, hindi ko nauunawaan o hindi ko kayang gawin ang mga bagay-bagay, at mababaw kong tinitingnan ang mga problema, kaya tinanggap kong maging isang karaniwang tagasunod. Araw-araw, sinusuri ko lang ang gawain sa isang nakagawiang paraan, ayaw na masyado pa itong pag-isipan. Minsan, nagsisimula na akong antukin bago pa man mag-alas-9 ng gabi.

Noong simula ng Marso, nakaranas ako ng matinding sakit sa aking mga tuhod kasabay ng sakit sa dibdib sa loob ng ilang magkakasunod na araw. Pinaalalahanan ako ng isang kapatid, sinabing, “Hindi ka gaanong nagpakita ng pagpapahalaga sa pasanin sa iyong tungkulin kamakailan. Ngayong nagkasakit ka, medyo makapagninilay ka sa sarili.” Ginamit niya rin ang karanasan ng isa pang kapatid para magbahagi sa akin, sinasabi kung paanong ang kapatid na iyon ay palaging nakikinig at umaasa lamang sa iba sa kanyang tungkulin, walang sarili nitong mga pananaw sa mga bagay-bagay, at kalaunan ay tinanggal dahil sa hindi pagiging epektibo sa tungkulin nito. Pagkatapos lang matanggal saka ito nanghinayang dito at napagtanto ang kahalagahan ng tungkulin nito. Talagang sumama ang pakiramdam ko pagkarinig ko sa pagbabahagi ng kapatid na ito, iniisip na, “Hindi ba’t naging ganito rin ang kalagayan ko nitong nakaraan? Hindi ko ginustong maabala ng anuman at umasta lang ako na parang tagasunod.” Naisip ko ang isang sipi ng mga salita ng Diyos na nabasa ko ilang araw na ang nakararaan: “May ilang tao na tila may pagpapasakop sa paggawa ng kanilang tungkulin, ginagawa nila kung ano man ang isinasaayos ng Itaas para sa kanila. Pero kapag tinanong sila, ‘Pabasta-basta mo bang ginagawa ang tungkulin mo? Ginagawa mo ba ito ayon sa mga prinsipyo?’ wala silang maibigay na tiyak na sagot, sasabihin lang nila, ‘Ginagawa ko ang mga itinatagubilin ng Itaas at hindi ako nangangahas na gumawa ng mga maling gawa nang walang ingat.’ Kapag tinanong kung natupad ba nila ang kanilang responsabilidad, sinasabi nila, ‘Hindi bale, ginagawa ko naman ang dapat kong gawin.’ Kita mo? Palagi silang may ganitong saloobin kapag ginagawa ang kanilang tungkulin—hindi sila nagmamadali, mabagal sila sa paggawa ng mga bagay, at wala silang pakiramdam ng pag-aapura. Wala ka talagang mahanap na kamalian sa kanila, pero kung susukatin mo ang paggampan nila ng tungkulin ayon sa mga katotohanang prinsipyo, hindi ito mabisa at hindi sapat. Bagamat hindi ito sapat, may kaya pa rin silang gawin—pero hindi sila nagkukusang-loob na gawin ito. Hindi ba’t sobrang matigas ang ulo nila? Palagi silang may ganitong saloobin: ‘Kahit bugbugin o pagalitan mo ako, ganito pa rin ako. Dito lang ako—tingnan natin kung ano ang magagawa mo sa akin. Ito ang saloobin ko!’ Wala silang gaanong masamang gawa, pero wala rin silang gaanong mabuting gawa. Anong landas ang masasabi mong tinatahak nila? Mabuti ba ang saloobin nila sa pananampalataya nila sa Diyos at sa tungkulin nila? (Hindi.) Sa Bibliya, sinasabi ito ng Diyos: ‘Kaya naman sapagkat ikaw ay maligamgam, at hindi mainit ni malamig, isusuka kita sa Aking bibig’ (Pahayag 3:16). Ang pagiging maligamgam, hindi mainit ni malamig—mabuti ba ang ganitong saloobin? (Hindi.) Iniisip ng ilang tao, ‘Kung gagawa ako ng masama at magdudulot ng mga pagkagambala, agad akong makokondena; hindi ito magtatagal. Pero kung positibo at maagap kong gagawin ang mga bagay, mapapagod ako, at kung magkakamali ako sa paggawa ng isang bagay, maaaring mapungusan ako, o matanggal pa nga, masyadong nakakahiya iyon! Kaya, nananatili akong maligamgam, hindi mainit ni malamig. Anuman ang ipagawa mo sa akin, gagawin ko ito nang kaunti. Pero kung hindi mo sasabihin sa akin na gawin ang isang bagay, hindi ako makikialam. Sa ganitong paraan, hindi ako mapapagod, at dagdag pa roon, walang mahahanap na kamalian sa akin ang mga tao. Mahusay ang pamamaraang ito!’ Mabuti ba ang ganitong paraan ng pag-asal? (Hindi.)” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 11). Malalim ang naging epekto ng mga salita ng Diyos sa akin. Inilantad Niya ang aking tunay na kalagayan sa aking tungkulin. Sa panlabas, ginagawa ko ang anumang iniatas ng superbisor sa akin; kinukumusta ko ang gawain at pinipili ang mga sermon, ginagawa ang lahat ng bagay na ito, at hindi ako gumagawa ng kasamaan o nagdudulot ng mga kaguluhan. Gayumpaman, mayroon akong pasibong saloobin sa aking tungkulin. Mahigit isang buwan ko nang ginagawa ang aking tekstuwal na gawain, at pinalilipas ko ang bawat araw nang magulo ang isip at nang hindi nakararamdam na kailangang magmadali. Umasta lang ako na parang isang tagasunod sa aking tungkulin, sumasang-ayon sa mga pananaw ni Qin Lan sa aking mga sagot sa mga liham, at hindi nakikisali sa pagsusuri ng gawain. Kapag walang pag-usad sa gawain, hindi ako nag-aalala o nababalisa at nagpapalusot lang ako na “Hindi ko ito kayang gawin” o “hindi ko ito nauunawaan.” Nagkaroon ako ng pabayang saloobin sa lahat ng bagay at hindi ako nakaramdam ng ni katiting na pasanin sa aking tungkulin. Iyong mga nagdadala ng pasanin sa kanilang tungkulin ay nagagawang isaalang-alang ang mga layunin ng Diyos at isipin kung paano mabilis na maisasagawa ang gawain, at nagagawa nilang hanapin ang katotohanan para malutas ang mga isyu sa gawain, isipin ang mga wastong usapin, at magkaroon ng maagap na saloobin. Ako naman, inisip ko lang kung paano maiiwasang magdusa ang aking laman. Umasa lamang ako sa nakapareha kong kapatid sa lahat ng aking gawain at walang tinupad ni isang responsabilidad. Noon ko napagtanto na ang paalalang ito ng kapatid ay naglalaman ng layunin ng Diyos. Kung magpapatuloy ako nang may parehong saloobing ganito, magiging napakamapanganib nito, at mapapahamak ko ang aking sarili. Sa pag-unawa rito, pakiramdam ko ay nasa isa akong krisis at nagdasal ako sa Diyos nang nagsisisi: “O Diyos, masyado akong nakaasa sa iba at gusto ko lang na maging isang tagasunod. Hindi ako kailanman handang mag-alala tungkol sa mga bagay-bagay o magdusa at wala akong nararamdaman na kahit katiting na pasanin sa aking tungkulin. O Diyos, hindi ko gustong manatili sa ‘hindi malamig o mainit’ na kalagayang ito at maitiwalag Mo. Gusto kong magbago—pakiusap patnubayan Mo ako.” Pagkatapos niyon, sinadya kong baguhin ang saloobin ko sa aking tungkulin, pinanatili ko sa aking isipan ang mga seryosong usapin at hindi na ako naiidlip tuwing gabi.

Subalit dahil hindi ako nag-asikaso ng wastong gawain o nagdala ng pasanin sa aking tungkulin dati, hindi nagtagal ay kinaharap ko ang mga kinahinatnan nito. Ang gawaing pinangasiwaan ko ay hindi nagbunga ng anumang resulta, at may ilang kapatid na naging negatibo at pasibo sa kanilang mga tungkulin. Gaya nga ng sabi nila, “ang pulutong ay kasinghusay lang ng komandante nito.” Makalipas ang ilang araw, dahil walang nakausad sa pag-aaral ng grupo ng mga propesyonal na kasanayan na pinamamahalaan ko, inatasan ng superbisor si Qin Lan na pangasiwaan ang gawaing ito. Sumama talaga ang pakiramdam ko pagkarinig dito, at napagtanto kong hindi ako nagtakda ng mga tiyak na oras para sa pag-aaral at palaging pasibo lang akong naghintay na gumawa si Qin Lan ng mga pagsasaayos. Oo, may mga propesyonal na kasanayan si Qin Lan, subalit hindi ko man lang natupad ang aking responsabilidad sa simpleng pangangasiwa at pagpapaalala sa grupo. Kung ako ay naging mas maasikaso, nagdala ng kaunti pang pasanin, at nangasiwa sa mga pag-aaral sa napapanahong paraan, hindi sana ako nailipat ng posisyon. Ibinubunyag ako ng Diyos sa pamamagitan ng usaping ito, at nabagabag ako at sinisi ko ang aking sarili, iniisip na, “Paano ko nagawa ang tungkulin ko nang ganito? Hindi ba’t naging hindi ako mapagkakatiwalaan? Nasaan ang aking integridad at dignidad?” Kalaunan, nakita ko ang dalawang siping ito ng mga salita ng Diyos: “Paano dapat kumilos ang mga tao, o mula sa anong kalagayan at kondisyon sila dapat gumawa ng mga makatarungang gawa, para masabing naghahanda sila ng mabubuting gawa? Sa pinakamababa, dapat mayroon silang positibo at maagap na saloobin, dapat maging tapat sila habang ginagawa ang kanilang tungkulin, dapat magawa nilang kumilos ayon sa mga katotohanang prinsipyo, at protektahan ang mga interes ng sambahayan ng Diyos. Ang pagiging positibo at maagap ang susi; kung palagi kang pasibo, problema iyan. Para bang hindi ka kasapi ng sambahayan ng Diyos at hindi mo ginagawa ang iyong tungkulin, na para bang wala kang pagpipilian kundi gawin ito para kumita ng sahod sa ilalim ng hinihingi ng tagapag-empleyo—hindi kusa, kundi napakapasibo. Kung hindi lang sangkot ang mga interes mo, talagang hindi mo ito gagawin. O kung walang nagsabi sa iyo na gawin ito, tiyak na hindi mo ito gagawin. Kung gayon, ang paggawa ng mga bagay sa ganitong pamamaraan ay hindi paggawa ng mabubuting gawa. Kaya, napakahangal ng mga taong gumagamit ng ganitong pamamaraan; pasibo sila sa lahat ng ginagawa nila. Hindi nila ginagawa kung ano ang naiisip nilang gawin, ni ginagawa kung ano ang kaya nilang maisakatuparan sa loob ng ilang panahon at nang may pagsisikap. Naghihintay lang sila at nagmamasid. Problema ito at sobrang kahabag-habag. … Binigyan ka ng Diyos ng kakayahan at ng maraming mas nakakahigit na kondisyon, na nagtutulot sa iyong makilatis ang usaping ito at maging mahusay sa gawaing ito. Gayumpaman, wala kang tamang saloobin, wala kang katapatan at sinseridad, at ayaw mong gawin ang lahat ng makakaya mo para magawa ito nang maayos. Lubhang nadidismaya ang Diyos dito! Kaya, kapag nahaharap ka sa maraming sitwasyon, kung tamad ka at palagi mong nararamdaman na naaabala ka at ayaw mong gawin ang mga bagay-bagay, at palihim kang nagrereklamo na, ‘Bakit sa akin ito ipinapagawa at hindi sa iba?’ kung gayon, kahangalan ang iniisip mo. Kapag sa iyo ibinibigay ang isang tungkulin, hindi ito kamalasan; isa itong karangalan, at dapat mo itong tanggapin nang may kagalakan. Hindi ka mapapagod nang husto o hindi ka mamamatay sa sobrang pagkahapo sa gawaing ito. Sa kabaligtaran, kung maayos mong pangangasiwaan ang gawaing ito at gagawin mo ang lahat ng iyong makakaya para magawa ito nang maayos, magiging payapa at matatag ang puso mo. Hindi madidismaya ang Diyos sa iyo, at kapag humarap ka sa Diyos, magkakaroon ka ng kumpiyansa at makakatayo nang nakataas-noo. Ngunit kung hindi mo gagawin ang gampaning ito o hindi mo ito gagawin nang maayos, at pipiliin mo na tipirin ang enerhiya at lakas mo, kung gayon, kahit na kayang gawin ng iba ang gampaning ito at kahit hindi nagdudulot ng anumang kawalan ang hindi mo paggawa nito, para sa iyo mismo, pagsisisihan mo ito habambuhay! Magiging isang malaking kawalan ito, na magdudulot sa iyo ng pasakit at pagkabalisa sa buong buhay mo. Sa tuwing binabanggit na dapat maging tapat at sinsero ang isang tao sa paggawa ng kanyang tungkulin at dapat niyang gawin ang kanyang buong makakaya, mararamdaman ng puso mo na para itong tinutusok ng mga karayom. Wala kang mararamdaman na kaligayahan, pagmamalaki, o karangalan tungkol sa usaping ito. Sa kabaligtaran, sasamahan ka ng pighating ito sa buong buhay mo. Kung may konsensiya ang isang tao, mararamdaman nila ang ganitong uri ng pighati. At ano naman ang perspektiba ng Diyos? Ginagamit ng Diyos ang mga katotohanang prinsipyo para matukoy ang usaping ito, na ang kalikasan ay higit na mas malubha kaysa sa nararamdaman mo. Alam Kong naiintindihan mo. Kaya, komprehensibong isasaalang-alang ng Diyos ang pang-araw-araw mong pag-uugali, ang saloobin mo sa katotohanan, at ang saloobin mo sa iyong tungkulin para masuri ang landas na tinatahak mo. Ipagpalagay na ang saloobin mo sa katotohanan at sa tungkulin mo ay palaging pabaya at palaiwas, at pumapayag kang gawin ang mga bagay-bagay sa panlabas pero sobra kang tamad na gawin ito kapag walang nakakakita, at nagpapatumpik-tumpik ka, at wala kang pag-aapura o positibong saloobin ng pagsasaalang-alang sa mga layunin ng Diyos. Bagamat hindi ka nanggagambala o nanggugulo, gumagawa ng masama, o kumikilos nang walang habas na pagkasutil at gumagawa ng mga maling gawa nang walang ingat, at mukha kang isang tao na taos-puso at may magandang asal, hindi mo positibo at aktibong nagagawa ang hinihiling ng Diyos sa iyo, sa halip, mapanlinlang kang tumatalikod sa responsabilidad at umiiwas sa totoong gawain. Kung gayon, anong landas ba talaga ang tinatahak mo? Kahit na hindi ito ang landas ng mga anticristo, sa pinakamababa, ito ang landas ng isang huwad na lider” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 11). “Walang sinuman ang gustong mamatay at mapunta sa impiyerno, pero nasusumpungan ng maraming tao ang sarili nila na paulit-ulit na tumatahak sa landas na tungo sa pagkawasak kahit labag sa loob nila. Paulit-ulit na binabalewala ng ilang tao ang mga pagkakataong magampanan ang tungkulin na ibinigay ng sambahayan ng Diyos, binabalewala nila ang pag-antig at pagsaway ng Banal na Espiritu, at binabalewala ang mga ekspektasyon ng Diyos. Iginigiit nila na maging pabasta-basta, gumagawa ng mga pabayang maling gawa, kumikilos nang may walang habas na pagkasutil, nanggagambala at nanggugulo, at nagiging mapanlinlang at tuso, at gumagawa ng kasamaan. Walang pumipilit sa kanila na gawin ang mga bagay na ito, hindi rin ito ang eskpektasyon ng Diyos sa kanila, o lalong hindi ito hinihingi ng Diyos sa kanila. Malinaw na personal nila itong pasya; ito ang handa nilang gawin, ang gusto nilang gawin, at ang kinasasabikan nilang gawin. Kapag sinasabi na papunta sa impiyerno at pagkawasak ang landas na tinatahak nila, nasasaktan at nagiging negatibo sila. Ano ba ang dapat nilang ikanegatibo? Hindi ba’t kasalanan nila ito? Hindi ba’t sarili nilang kagagawan ito? Hindi ba’t nararapat lang sa kanila ito? May ilang tao na nagsasabi, ‘Kapag gumagawa ako ng masama, ito ay dahil hindi ko mapigilan ang sarili ko. Gusto ko namang gumawa nang maayos sa bawat pagkakataon, pero pagkatapos kong gawin ang isang bagay, napagtatanto ko na hindi gaanong mabuti ang ginawa ko.’ Gumawa ka ng kasamaan at nagdulot ka ng mga pagkagambala at kaguluhan, na nagreresulta sa mga kawalan sa gawain ng iglesia. Maaaring hindi ka papanagutin sa mga pagsalangsang mo, pero lumilikha ng mga nakatagong panganib ang mga pagsalangsang mo, at maaaring maulit mo ang mga pagsalangsang mo sa hinaharap; napakamapanganib nito. Katulad lang ito sa isang tao na naglalakad sa isang landas—nag-iiwan ng bakas ang bawat hakbang. Nakikilala mo ba ang mga pagsalangsang na nagawa mo? Pinagsisisihan mo ba ang mga ito? Nakararamdam ka ba ng pagkakautang at kalungkutan? Umiiyak ka ba nang labis dahil sa mga ito? Itinuwid mo na ba ang landas mo? Tunay mo bang kinamumuhian ang iyong masasamang gawa? Isinuko mo na ba ang kasamaan mo at taos-puso ka na bang nagsisi sa Diyos? … Kung hindi mo kayang tunay na magsisi at patuloy mong nililinlang ang Diyos sa iyong mga panata, kung gayon, ang landas na tinatahak mo ay isang landas na patungo sa pagkawasak. Ang bawat isa sa iyong masasamang gawa ay isang pagkatok sa pintuan ng impiyerno; hindi natin masasabi kung aling katok ang magbubukas ng pintuang ito, pero kapag nagbukas na nga ito, dumating na ang katapusan mo. Masasabi na mula nang magsimulang manampalataya sa Diyos ang ilang tao hanggang ngayon, patuloy na silang nag-iipon ng masasamang gawa at kumakatok sa pintuan ng impiyerno sa pamamagitan ng lahat ng kanilang kilos at pag-uugali, habang nag-iipon din ng galit ng Diyos; hinihintay nila na sumapit sa kanila ang parusa ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 11). Pagkatapos basahin ang mga salita ng Diyos, masyado akong nabahala. Sinabi ng Diyos na iyong mga pasibo sa kanilang tungkulin, bigong gawin kung ano ang kaya nilang gawin, at kumikilos nang pabasta-basta at nang walang pananagutan sa kanilang tungkulin ay mga tao na hindi gumagawa ng tunay na gawain, mga taong tumatahak sa landas ng mga anticristo, at kinokondena ng Diyos. Nagnilay ako rito, iniisip na: Sa kabila ng paggawa ko ng tungkulin, hindi ko itinuring ang sarili ko bilang miyembro ng sambahayan ng Diyos. Hindi lang ako hindi naging tapat sa aking tungkulin, hindi ko man lang natupad ang mga pinakasimpleng responsabilidad. Ang kapatid na nakapareha ko ang nagbuod ng gawain para maiwasto ang mga paglihis at magawa nang mas maayos ang aming mga tungkulin, subalit ako, hindi ako nakilahok o nagtanong. Hindi ako masigasig na tumugon sa mga liham at nagsulat lang ako batay sa mga sinabi ng kapatid tulad ng isang walang isip na robot. Hindi ko rin sineryoso ang pag-aaral ng lahat ng mga propesyonal na kasanayan at inantala ko ang kanilang progreso. Ang lahat ng ito ay dahil sa takot kong maingat na pag-isipan ang aking tungkulin at sa hindi ko pagdadala ng pasanin. Ang paggawa ng aking tungkulin sa ganitong paraan ay isang bagay na kinasusuklaman ng Diyos at kinamumuhian ng mga tao, at talagang hindi ako karapat-dapat sa kanilang tiwala. Isinaalang-alang ko lang ang sarili kong laman sa lahat ng aking ginawa, ayaw kong maingat na ikonsidera ang aking tungkulin o magbayad ng halaga, gusto ko lang na maging isang tagasunod at maisaayos ang lahat para sa akin, hindi talaga isinasaalang-alang ang gawain ng iglesia at hindi nagmamalasakit sa layunin ng Diyos. Ang saloobin kong ito sa aking tungkulin ay labis na nagpadismaya sa Diyos. Umasa ako sa nakaperaha kong kapatid sa lahat ng bagay. Bagaman naging maalwan ang aking laman, nawala ko ang pagkakataong ibinigay sa akin ng Diyos para maghanda ng mabubuting gawa at hindi ko na ito kailanman mababawi pa. Nakaramdam ako ng pagkakautang at panghihinayang! Ang linya ng mga salita ng Diyos na nagsabing, “Ang bawat isa sa iyong masasamang gawa ay isang pagkatok sa pintuan ng impiyerno,” ay partikular na umantig sa akin. Inisip ko noon na si Hudas lang at ang iba pang gumawa ng kasamaan ang makapagbubukas ng pintuan patungong impiyerno, subalit itinatala pala ng Diyos ang bawat pagkakataong ako ay naghangad ng kaginhawahan, nabigong magdala ng pasanin sa aking tungkulin, at tumangging magsisi, at ang bawat tala ng Diyos ay unti-unting nagbukas sa pinto patungong impiyerno. Ang pintong patungong impiyerno ay nabubuksan sa paulit-ulit na kabiguang magsagawa ng katotohanan. Talagang kahindik-hindik ang kahihinatnang ito! Sa pagninilay rito, napagtanto ko sa wakas na talagang nasa panganib ako, at nakaramdam ako ng medyo pagsisisi, iniisip na, “Binigyan pa rin ako ng Diyos ng pagkakataong magsisi. Kailangan kong pahalagahan ang pagkakataong gawin ang aking tungkulin at bumawi sa aking mga pagsalangsang.” Nagdasal ako sa Diyos, “O Diyos, wala ako ni katiting na pagkatao o katwiran. Pinahahalagahan ko lang ang paghahangad sa mga kaginhawahan ng aking laman at wala akong nagawang kahit isa sa mga tungkuling dapat kong gampanan nang maayos. Labis Kitang napalungkot! O Diyos, alam ko na ang paggawa ko ng tungkulin ko sa ganitong paraan ay sisira sa akin at pipinsala sa gawain ng iglesia. Handa akong magsisi at tumanggap ng Iyong pagsisiyasat. Pakiusap, disiplinahin Mo ako at pahintulutan Mo ako na maunawaan ang aking sarili at iwaksi ang aking tiwaling disposisyon.”

Kalaunan, naisip kong, “Bakit ba palagi akong natatakot na maingat na ikonsidera ang mga bagay-bagay at gamitin ang aking isipan? Saan nag-uugat ang isyung ito?” Nabasa ko ang dalawang sipi ng mga salita ng Diyos: “Ang mga taong tamad ay walang anumang nagagawa. Para ibuod ito sa isang salita, basura sila; mayroon silang matinding kapansanan. Gaano man kahusay ang kakayahang taglay ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad, alam nila ang dapat nilang gawin, ngunit hindi nila ito ginagawa; kahit alam nila na may problema, hindi nila hinahanap ang katotohanan para lutasin ito; alam nila kung anong mga paghihirap ang dapat nilang danasin para maging epektibo ang gawain, ngunit ayaw nilang tiisin ang mga karapat-dapat na paghihirap na ito. Dahil dito, hindi sila nagkakamit ng anumang mga katotohanan, at hindi sila gumagawa ng anumang tunay na gawain. Ayaw nilang tiisin ang mga paghihirap na dapat tinitiis ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t basura sila? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; mga hayop sila, at ang mga gayong tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay basura; ni hindi siya kuwalipikadong gumampan ng trabaho. Isa siyang hayop, na wala ni katiting na pagkatao. Upang maging alinsunod sa mga layunin ng Diyos, dapat itiwalag ang gayong mga tao” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). “Anong uri ng mga tao ang basura? Ang mga taong magulo ang isip, mga taong walang ginagawa sa mga araw nila. Ang mga ganitong uri ng tao ay iresponsable sa anumang ginagawa nila, ni hindi nila ito sineseryoso; ginugulo nila ang lahat ng bagay. Hindi nila pinapakinggan ang mga salita mo kahit gaano ka pa makipagbahaginan sa kanila tungkol sa katotohanan. Iniisip nila, ‘Magiging pabaya ako nang ganito kung gusto ko. Ano naman? Ano’t anuman, sa ngayon ay ginagawa ko ang aking tungkulin at may makakain ako, sapat na iyon. Kahit papaano ay hindi ko kailangang maging pulubi. Kung balang araw ay wala na akong makain, saka ko ito iisipin. Laging magbubukas ng pinto ang langit. Sinasabi mong wala akong konsensiya o katwiran, at na magulo ang isip ko—ano naman kung gayon? Hindi ko nilabag ang batas. Ang pinakamalala na ay medyo kulang ang aking karakter, pero hindi iyon kawalan sa akin. Hangga’t may makakain ako, ayos na.’ Ano ang palagay mo sa ganitong perspektiba? Sinasabi Ko sa iyo, ang mga ganitong taong magulo ang isip na walang ginagawa sa mga araw nila ay pawang nakatadhanang matiwalag, at imposibleng makamit nila ang kaligtasan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa 8). Inantig ng mahihigpit na salita ng Diyos ang manhid ko nang puso at inilantad ng mga ito ang diwa ng mga tamad na tao. Ayaw ng mga tamad na taong magdusa at magbayad ng halaga, at palagi nilang gustong mamuhay nang walang inaalala. Walang kakayahan ang mga taong ito na magkamit ng anuman, kaya ang pagkamit ng katotohanan at kaligtasan ay lalo nang imposible para sa kanila. Sinasabi ng Diyos na ang mga tamad na tao ay mga walang silbing, mga hayop at dapat itiwalag, at kumikilos ako tulad lang ng gayong walang silbing tao. Ayaw kong maingat na ikonsidera ang tungkulin ko at magbayad ng halaga at nabubuhay ako na parang isang parasitiko, umaasa sa iba para sa lahat at basta na lang sumusunod. Nang una akong magsimula sa tekstuwal na tungkulin ko, wala akong sinumang maasahan at nagawa kong umasa sa Diyos, masigasig na mag-aral at magkamit nang kaunti. Nang magsimula kong makapareha ang aking sister, hindi na ako naging kasingsigasig, naging maligamgam ako sa aking tungkulin at ayaw kong pag-isipan ang gawain o magbayad ng halaga, hinahangad lang na iraos ang aking mga araw nang nagpapahinga at naglilibang. Dahil hindi ako nagdadala ng pasanin sa aking tungkulin, hindi ko tinanggap ang anumang gawaing iniatas sa akin. Nag-alala sa akin ang ibang kapatid at kinailangan nilang akuin ang gawain ko. Gayumpaman, wala akong naging kamalayan. Likas akong nakaasa sa aking kapatid. Kahit pagkatapos kong gampanan ang aking tekstuwal na tungkulin nang mahigit isang buwan, nagpapalusot pa rin ako na kararating ko lang at hindi ko alam ang ilang bagay o hindi ko alam gawin ang mga iyon, at hindi ko kinukumusta ang gawain. Napakawalanghiya ko! Namuhay ako ayon sa satanikong pilosopiya na “Magpakasaya ka, dahil maigsi lang ang buhay,” at “Magpakasaya ka na ngayon, bukas ka na mag-alala.” Ginawa akong isang masamang tao ng mga mapagpalayaw at buktot na pananaw na ito. Inisip ko lang kung paano maiiwasang magdusa at mag-alala ang aking laman, at hindi ko inisip kahit kaunti kung paano gagawin nang maayos ang aking tungkulin. Nagdulot ako ng mga pagkaantala sa isang napakaimportanteng trabaho. Talagang ginagambala ko ang gawain ng iglesia at umaasta akong tagasunod ni Satanas! Sinasabi ng Diyos na iyong mga hindi sineseryoso ang kanilang mga tungkulin ay mas kahabag-habag pa kaysa kay Hudas at kinasusuklaman at kinamumuhian sila ng Diyos. Ang kalikasan ng gayong pagsalangsang ay napakaseryoso. Lubos akong natakot nang maisip ko ang kahihinatnan ng lahat ng ito. Ang isang taong tulad ko ay hindi mapagkakatiwalaan at kung patuloy akong magiging pabaya, mapapahamak ko ang aking sarili. Naisip ko kung paanong naghihintay ang mga baboy sa kulungan araw-araw para pakainin ng may-ari ng mga ito, mahimbing na natutulog pagkatapos kumain nang wala ni katiting na alalahanin, para lang makatay ng may-ari ang mga ito kalaunan. Kung patuloy akong mabubuhay gaya nang dati, tinatamasa ang mga kaginhawahan ng aking laman, hindi ako maiiba sa isang baboy at ang pagtiwalag sa akin ng Diyos ay sadyang mangyayari at mangyayari din! Hindi ko gustong magpatuloy na maging tamad at walang silbi, kaya nagdasal ako sa Diyos, “O Diyos, ayokong magpatuloy na maging pabasta-basta. Buktot na paraan ito ng pamumuhay at wala itong kuwenta. Gabayan Mo ako para maging mas masigasig ako at magawa ko nang maayos ang aking tungkulin.”

Kalaunan, nakahanap ako ng isang landas ng pagsasagawa sa pamamagitan ng mga salita ng Diyos. Sabi ng Makapangyarihang Diyos: “Ang paggawa sa tungkulin mo nang hindi gumagawa ng masama ay isang bagay na dapat mong makamit bilang isang normal na tao. Pero ang paghahanda ng mabubuting gawa ay nangangahulugan na dapat aktibo at positibo mong isagawa ang katotohanan at tuparin ang iyong tungkulin ayon sa mga hinihingi ng Diyos at sa mga katotohanang prinsipyo. Dapat kang magkaroon ng katapatan, maging handang magtiis ng mga paghihirap at magbayad ng halaga, maging handang tumanggap ng responsabilidad, at dapat magawa mong kumilos nang positibo at aktibo. Karaniwang maituturing na mabubuting gawa ang mga kilos na ginagawa ayon sa mga prinsipyong ito. Malaki o maliit na mga usapin man ito, karapat-dapat mang gunitain o hindi ang mga ito, pinahahalagahan man ito ng mga tao o itinuturing nilang walang halaga, o kung iniisip man ng mga tao na kapansin-pansin ang mga ito, sa mga mata ng Diyos, mabubuting gawa ang lahat ng ito. Kung naghahanda ka ng mabubuting gawa, sa huli ay magdadala ito sa iyo ng mga pagpapala, hindi ng mga kapahamakan. Sabihin nating hindi ka naghahanda ng anumang mabuting gawa at kontento ka na sa ganitong saloobin: ‘Ginagawa ko ang anumang ipinapagawa sa akin at pumupunta ako kahit saan ako pinapapunta. Hindi ako kailanman nagsasalita o kumikilos nang pabigla-bigla, at hindi ako nananadyang gumawa ng problema o nagdudulot ng mga pagkagambala o kaguluhan. Masunurin at mabuti ang asal ko.’ Kung palagi mong pinanghahawakan ang ganitong saloobin nang hindi aktibong hinahanap ang katotohanan at itinataguyod ang mga prinsipyo sa paggawa ng iyong tungkulin, nang hindi maagap na tinutuwid o binabago ang iyong mga paglihis at pagkakamali kapag natutuklasan mo ang mga ito, at hindi mo kailanman postibo at aktibong hinahanap ang katotohanan para lutasin ang mga problema ng pagiging mapaghimagsik mo o ng iyong tiwaling disposisyon kapag napapansin mo sa sarili mo na nagbubunyag ka ng mga bagay na ito, sa halip ay ginagawa mo lang ang anumang nais mo, kung gayon, kahit hindi ka nakapagdulot ng anumang kawalan sa mga interes ng sambahayan ng Diyos o nakaapekto sa gawain ng iglesia, ang ginagawa mo ay walang iba kundi pagtatrabaho lamang. Ang pagtatrabaho, sa kalikasan nito, ay hindi maituturing na mabubuting gawa. Kung gayon, paano ba talaga natutukoy ang mabubuting gawa? Ito ay kapag, sa pinakamababa, nakakatulong ang ginagawa mo sa buhay pagpasok mo at ng mga kapatid, at kapag kapaki-pakinabang ito sa gawain ng sambahayan ng Diyos. Kung kapaki-pakinabang sa iyong sarili, sa iba, at sa sambahayan ng Diyos ang mga kilos mo, kung gayon, mabisa at sinasang-ayunan ng Diyos ang paggampan mo sa harap ng Diyos. Bibigyan ka ng Diyos ng marka. Kaya, suriin mo kung gaano karaming mabubuting gawa ang naipon mo sa paglipas ng mga taon. Mababawi ba ng mabubuting gawang ito ang mga pagsalangsang mo? Pagkatapos mabawi ang mga ito, ilang mabuting gawa na lang ang natitira? Kailangan mong bigyan ng marka ang sarili mo at tiyakin ito sa puso mo; hindi ka dapat malito sa bagay na ito” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan 11). Nilalaman ng mga salita ng Diyos ang Kanyang layunin at mga hinihingi at sinasabi rin Niya sa atin ang landas ng pagsasagawa. Ang pagtupad ng isang tao sa kanyang tungkulin bilang isang nilikha ay napakahalaga. Ang pagganap ng isang tao sa kanyang tungkulin nang naaayon sa prinsipyo, ang pagiging masigasig, pagbabayad ng halaga at pagdadala ng pasanin—tanging sa maagap na pagganap ng isang tao sa kanyang tungkulin sa ganitong paraan siya makapaghahanda ng mabubuting gawa at makaaayon sa layunin ng Diyos. Kung magiging pabasta-basta ka lang sa paggawa sa iyong tungkulin at gagawin mo lang kung ano ang hinihingi, maaaring tila hindi ito paggambala o pang-aabala, subalit nabibigo kang ilaan ang iyong puso sa iyong tungkulin, kaya hindi ka pinupuri ng Diyos. Pinagnilayan ko kung paanong hindi ako naging malamig o mainit sa aking tungkulin, nabibigong gawin ang gawaing iniatas sa akin at nanggagambala at nanggugulo sa aking tungkulin. Hindi lang ako hindi naghanda ng mabubuting gawa, gumawa pa ako ng mga pagsalangsang. Ang tungkulin ko ay ang pumili ng magagandang sermon ng ebanghelyo, para makatulong sa pagpapalaganap ng ebanghelyo, pagpapatotoo sa Diyos at pagdadalala ng mas marami pang tao sa harap ng Diyos para magkamit ng kaligtasan. Ito ay isang napakahalagang responsabilidad at kahit ang pinakakatiting na pagiging pabasta-basta ay hindi katanggap-tanggap. Kakasimula ko pa lang magsagawa at marami pa akong pagkukulang. Kailangan kong maglaan ng oras at pagsisikap sa pag-aaral at pag-iisip, at gampanan ang aking tungkulin nang naaayon sa mga hinihingi at prinsipyo ng Diyos. Kailangan ko ring matutuhang magpakita ng pagmamalasakit sa gawain at magtanong tungkol dito, tratuhin ang aking tungkulin nang may pananagutan at sigasig at magdala ng pasanin sa aking gawain. Ito lang ang aayon sa mga layunin ng Diyos!

Pagkatapos noon, nagdasal ako palagi sa Diyos, naghimagsik laban sa aking laman, tumigil sa pagkilos nang sobrang kampante at walang pagkokonsidera at nagawa kong maagap na tanggapin ang aking mga responsabilidad. Nagpagtanto ko rin na hindi ako ipinareha ng iglesia sa aking sister para magtamasa ako ng mga kaginhawahan ng laman, kundi para mapunan namin ang kahinaan ng isa’t isa at mapagsama ang aming mga kapaki-pakinabang na ideya. Ang pagganap sa aming tungkulin sa ganitong paraan ay babawas sa aming mga paglihis, magiging kapaki-pakinabang sa aming tungkulin, at makatutulong din sa aming buhay pagpasok. Nagsimula rin akong sadyang lumahok sa gawain ng aming grupo, pag-isipan ang pagsusuri ng aming gawain at magpahayag ng ilang partikular na ideya, at pinupunan ng mga kapatid kung saan ako may mga pagkukulang. Sa pagtutulungan nang magkakasama sa ganitong paraan, mas naging pino at nakatuon ang aming pagbabahaginan at nagtamo rin ako ng mga bagay-bagay mula sa prosesong iyon. Tumigil ako sa pagiging hindi mapagkonsidera at natutong maingat na ikonsidera ang aking tungkulin at ilapat ang aking nalalaman sa pagkilos. Mas panatag na ako ngayon. Pagkatapos ng ilang panahon, hindi na ako kasing naguguluhan gaya ng dati, nagkaroon ako ng mga pag-unlad sa katotohanan at mga propesyonal na kasanayan, at nararamdaman ko na ang kaliwanagan at pagpapatnubay ng Diyos. Salamat sa Diyos!


4. Paano Bumitaw at Hayaan ang mga Anak na Matutong Magsarili

Ni Qin Yue, Tsina

Ginugol ko ang aking kabataan at lumaki ako sa tabi ng aking ina, at nakita ko siyang nagsikap para sa mga trabaho, pag-aasawa, at buhay naming magkakapatid. Kahit may asawa at mga anak na kami, ginugugol pa rin niya ang maraming oras at lakas para tulungan kaming mag-alaga ng aming mga anak. Ganoon din ang aking biyenang babae, hindi lang niya pinapalaki ang sarili niyang mga anak, kundi tumutulong din siya sa pagpapalaki ng bawat isa sa kanyang mga apo, kaya nakuha niya ang respeto ng pamilya at paghanga ng mga tao sa paligid niya. Naisip ko na responsabilidad ito ng isang ina at isang bagay na dapat kong tularan. Unti-unti, naging layon ko ang maging mabuting asawa at mapagmahal na ina.

Noong 2005, tinanggap ko ang ebanghelyo ng Diyos ng mga huling araw, at mula sa mga salita ng Diyos, natutunan ko na nagkatawang tao ang Diyos at nagpapahayag ng katotohanan para hatulan at dalisayin ang mga tao, para malaman ng mga tao ang ugat ng kasalanan, maiwaksi ang kanilang mga tiwaling disposisyon, at makamtan ang pagliligtas ng Diyos. Labis akong nasabik. Nakita ko na maraming tao ang hindi nakarinig sa tinig ng Diyos at hindi nakalapit sa Kanya, kaya sumama rin ako sa gawain ng pangangaral ng ebanghelyo. Noong 2013, iniulat ako ng isang masamang tao habang nangangaral ng ebanghelyo, kaya napilitan akong umalis ng bahay at magpunta sa ibang lugar para gampanan ang aking tungkulin.

Bago ko pa man namalayan, isang dekada na ang lumipas. Noong Abril 2023, bumalik ako sa bahay, at nalaman ko mula sa aking ina na nakapag-asawa na pala ang anak kong babae, at na ang sanggol ay mahigit dalawang buwan na ngayon. Pumunta ako sa lungsod ng aking anak at sa wakas ay nagkita kami. Sinabi ng anak ko na isang beses, habang siya ay natutulog sa kwarto kasama ang kanyang hipag, sa kanyang pagtulog, patuloy siyang tumatawag, “Mama … Mama …” Nang marinig ko ito, sumakit ang puso ko. Nang mabuntis at manganak ang anak ko, wala ako sa tabi niya at hindi ko natupad ang responsabilidad ko bilang isang ina. Nais ko talagang manatili at tulungan ang anak ko, para mabigyan siya ng higit na init at pag-aaruga, at para makabawi sa pagkakautang ko sa kanya. Hinikayat din ako ng asawa kong manatili. Naisip ko na, “Kung tatanggap ako ng ibang tungkulin at babalik para makasama sila, maaari kong tulungan ang anak ko. Mahina ang anak ko at hindi niya kayang mag-alaga ng sanggol, at ito ang mismong oras na kailangan niya ang tulong ko.” Kaya pumayag akong isaalang-alang ang pananatili. Pero kalaunan, napagtanto ko kung gaano kahalaga ang oras na ito para sa pagpapalaganap ng ebanghelyo. Isa akong lider ng iglesia at napakaraming gawain sa iglesia ang kinakailangang asikasuhin. Sa ngayon, wala akong mahanap na kapalit na aako sa mga tungkulin ko, kaya kung tatalikuran at ipagsasawalang-bahala ko ang gawain ng iglesia para alagaan ang aking pamilya, hindi ito aayon sa layunin ng Diyos. Sa isang banda, nariyan ang gawain ng iglesia, at sa kabilang banda naman, ang mga paghihirap ng aking anak. Hindi ko talaga alam kung paano pipili. Labis na nagtalo ang kalooban ko. Kaya napagpasyahan kong tulungan sila sa abot ng aking makakaya habang kasama ko sila. Naghanap ako ng mga sipi ng mga salita ng Diyos para ibahagi sa aking anak habang gumagawa ng mga gawaing bahay at nag-aalaga ng sanggol, at sa gabi, gumigising ako para initin ang gatas at pakainin ang aking apo. Bagama’t hindi ako nakakapagpahinga nang maayos sa gabi, at kung minsan ay pagod na pagod ako na umaabot sa sobrang pagpapawis at sa pananakit ng likod at baywang ko, nakaramdam pa rin ako ng pagkakontento, iniisip ko na ito ang dapat kong gawin. Lumipas ang panahon, at bago ko pa namalayan, dumating na ang oras ng pag-alis ko. Kahit nais kong manatili, umalis pa rin ako dahil iniisip ko ang aking tungkulin. Kalaunan, kahit na ginagampanan ko ang aking tungkulin, patuloy ko pa ring naiisip na bumalik para alagaan ang aking anak. Wala na akong gaanong pagpapahalaga sa pasanin para sa aking tungkulin, at kapag nakakakita ako ng gawain na kailangang subaybayan at mga problema ng mga kapatid, simpleng pagbabahagi lang ang naibibigay ko at hindi ko talaga nalulutas ang kanilang mga isyu nang may pag-iingat. Nais ko pa ngang makahanap agad ng angkop na tao na papalit sa akin sa tungkulin para magkaroon ako ng pagkakataong makabalik at maalagaan ang aking anak. Dahil nasa maligamgam na kalagayan ako sa aking tungkulin, hindi ko nasusubaybayan sa tamang oras ang gawain ng ebanghelyo o pagdidilig, na nakaantala sa gawain. Tinukoy ng mga nakatataas na lider ang mga problema ko at sinabi nilang wala akong pagpapahalaga sa pasanin para sa aking tungkulin. Pinagnilayan ko kung paanong namuhay ako kamakailan na may mga pakiramdam ng pagkakonsensiya patungkol sa anak ko, at kung paanong wala akong motibasyon na subaybayan ang gawain, at na ang mga bagay na ito ay nakaapekto sa gawain. Labis akong nabagabag. Napagtanto kong may mali sa kalagayan ko, kaya agad akong lumapit sa Diyos sa dasal. Nagdasal ako sa Diyos na gabayan akong makalabas sa aking mga pagmamahal para magampanan ko nang maayos ang tungkulin ko.

Kalaunan, nagbasa ako ng mga salita ng Diyos: “Ipagpalagay nang may isa sa inyo ang magsasabi: ‘Hindi ko kayang bitiwan ang mga anak ko kailanman. Ipinanganak sila na may mahinang katawan, at likas silang duwag at mahina ang loob. Hindi rin gaanong mahusay ang kakayahan nila at palagi silang inaapi ng ibang tao sa lipunan. Hindi ko sila kayang bitiwan.’ Kung hindi mo kayang bitiwan ang iyong mga anak, hindi ito nangangahulugan na hindi ka pa tapos sa pagtupad ng iyong mga responsabilidad sa kanila, ito ay bunga lamang ng iyong pagmamahal. Maaaring sabihin mo: ‘Palagi akong nag-aalala at napapaisip kung kumakain ba nang maayos ang mga anak ko, o kung mayroon silang anumang problema sa tiyan. Kung hindi sila kumakain sa tamang oras at palagi na lang nag-oorder ng pagkain sa labas sa loob ng mahabang panahon, magkakaroon ba sila ng mga problema sa tiyan? Magkakasakit ba sila? At kung may sakit sila, mayroon bang mag-aalaga sa kanila, magpapakita ng pagmamahal sa kanila? Mag-aalala ba sa kanila ang kanilang mga asawa at aalagaan sila?’ Ang iyong mga alalahanin ay sadyang nagmumula sa iyong pagmamahal at sa pagiging magkadugo ninyo ng mga anak mo, ngunit ang mga ito ay hindi mo mga responsabilidad. Ang mga responsabilidad na ibinigay ng Diyos sa mga magulang ay ang mga responsabilidad lamang ng pagpapalaki at pag-aalaga sa kanilang mga anak bago umabot sa hustong gulang ang mga ito. Kapag nasa hustong gulang na ang kanilang mga anak, wala nang responsabilidad sa kanila ang mga magulang. Ito ang pagtingin sa mga responsabilidad na dapat tuparin ng mga magulang mula sa perspektiba ng ordinasyon ng Diyos. Nauunawaan mo ba ito? (Oo.) Gaano man kalakas ang iyong mga damdamin o kapag umandar na ang iyong likas na pagiging magulang, hindi ito pagtupad sa iyong mga responsabilidad; ito ay bunga lamang ng iyong mga damdamin. Ang mga bunga ng iyong damdamin ay hindi nagmumula sa katwiran ng pagkatao, o sa mga prinsipyo na itinuro ng Diyos sa tao, o sa pagpapasakop ng tao sa katotohanan, at lalong hindi nagmumula ang mga ito sa mga responsabilidad ng tao; bagkus, ito ay nagmumula sa mga damdamin ng tao—mga damdamin ang tawag sa mga ito. … Namumuhay ka lang nang nababalot sa iyong mga damdamin, pinangangasiwaan ang iyong mga anak ayon sa iyong mga damdamin, sa halip na mamuhay ayon sa depinisyon ng mga responsabilidad ng magulang na ibinigay ng Diyos. Hindi ka namumuhay ayon sa mga salita ng Diyos, dinadama, tinitingnan, at pinangangasiwaan mo lang ang lahat ng bagay na ito ayon sa iyong mga damdamin. Nangangahulugan ito na hindi mo sinusunod ang daan ng Diyos. Malinaw ito. Ang iyong mga responsabilidad bilang magulang—ayon sa itinuro sa iyo ng Diyos—ay natapos na sa sandaling nasa hustong gulang na ang iyong mga anak. Hindi ba’t madali at simple ang paraan ng pagsasagawa na itinuro sa iyo ng Diyos? (Oo.) Kung magsasagawa ka ayon sa mga salita ng Diyos, hindi ka gagawa ng mga walang kabuluhang bagay, at bibigyan mo ng kalayaan ang iyong mga anak, at ng pagkakataon na mapaunlad ang kanilang sarili, nang hindi nagdudulot ng dagdag na problema o abala sa kanila, o ng dagdag na pasanin sa kanila. At dahil sila ay nasa hustong gulang na, ang paggawa nito ay magbibigay-daan sa kanila na harapin ang mundo, ang kanilang buhay, at ang iba’t ibang problemang kinakaharap nila sa kanilang pang-araw-araw na buhay at pag-iral, nang may perspektiba ng isang taong nasa hustong gulang na, nang may nakapagsasariling mga pamamaraan ng isang taong nasa hustong gulang na sa pangangasiwa at pagtingin sa mga bagay-bagay, at nakapagsasariling pananaw sa mundo ng isang taong nasa hustong gulang na. Ito ang mga kalayaan at karapatan ng iyong mga anak, at higit pa rito, ito ang mga bagay na dapat nilang gawin bilang mga nasa hustong gulang na, at walang kinalaman sa iyo ang mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). “Natural na hindi libreng yaya o alipin sa kanilang mga anak ang mga magulang. Anuman ang mga ekspektasyon ng mga magulang sa kanilang mga anak, hindi ibig sabihin na hahayaan na lamang nila ang kanilang mga anak na basta-basta silang utus-utusan nang walang anumang kabayaran, o na maging utusan, kasambahay, o alipin sila ng kanilang mga anak. Anuman ang mga damdamin mo para sa iyong mga anak, ikaw ay isa pa ring taong nakapagsasarili. Hindi mo dapat akuin ang responsabilidad sa kanilang buhay kapag nasa hustong gulang na sila, na para bang ganap na tamang gawin iyon, dahil lang sa sila ay mga anak mo. Hindi mo kailangang gawin ito. Sila ay mga taong nasa hustong gulang na; natupad mo na ang iyong responsabilidad na palakihin sila. Mamumuhay man sila nang maayos o hindi sa hinaharap, kung sila man ay magiging mayaman o mahirap, at kung sila man ay mamumuhay nang masaya o malungkot, personal na nilang usapin iyon. Walang kinalaman ang mga bagay na ito sa iyo. Bilang isang magulang, wala kang obligasyon na baguhin ang mga bagay na iyon. … hindi dapat akuin ng mga magulang ang responsabilidad sa kung magiging maayos ba ang mga trabaho, propesyon, pamilya, o buhay may asawa ng kanilang mga anak kapag nasa hustong gulang na ang mga ito. Maaari kang mag-alala tungkol sa mga bagay na ito, at maaari kang magtanong tungkol dito, ngunit hindi mo kailangang lubusang pangasiwaan ang mga ito, iginagapos ang iyong mga anak sa tabi mo, dinadala sila kahit saan ka magpunta, binabantayan sila kahit saan ka magpunta, at iniisip sila: ‘Kumakain kaya sila nang maayos ngayon? Masaya kaya sila? Maayos kaya ang trabaho nila? Pinahahalagahan ba sila ng kanilang amo? Mahal ba sila ng kanilang asawa? Masunurin ba ang kanilang mga anak? Matataas ba ang marka ng kanilang mga anak?’ Ano ang kinalaman ng mga bagay na ito sa iyo? Kayang lutasin ng iyong mga anak ang sarili nilang mga problema, hindi mo kailangang makialam. Bakit Ko itinatanong kung ano ang kinalaman ng mga bagay na ito sa iyo? Ang ibig Kong sabihin dito ay walang kinalaman sa iyo ang mga bagay na iyon. Natupad mo na ang iyong mga responsabilidad sa iyong mga anak, napalaki mo na sila tungo sa hustong gulang, kaya dapat ay huwag ka nang makialam. Sa sandaling gawin mo ito, hindi ibig sabihin na wala ka nang gagawin. Napakarami pa ring bagay na dapat mong gawin. Pagdating sa mga misyong kinakailangan mong tapusin sa buhay na ito, bukod sa pagpapalaki ng iyong mga anak tungo sa hustong gulang, mayroon ka pang ibang misyon na dapat tapusin. Maliban sa pagiging magulang sa iyong mga anak, ikaw ay isang nilikha. Dapat kang humarap sa Diyos at dapat mong tanggapin ang iyong tungkulin mula sa Kanya. Ano ang iyong tungkulin? Natapos mo na ba ito? Inialay mo na ba ang iyong sarili rito? Natahak mo na ba ang landas tungo sa kaligtasan? Ito ang mga bagay na dapat mong pag-isipan. Tungkol sa kung saan susunod na pupunta ang iyong mga anak kapag nasa hustong gulang na sila, kung ano ang magiging buhay nila, kung ano ang magiging mga sitwasyon nila, kung magiging masaya at masigla sila, walang kinalaman sa iyo ang mga bagay na ito. Nakapagsasarili na ang iyong mga anak, kapwa sa praktikal at mental na usapin. Dapat mo silang hayaan na makapagsarili, dapat kang bumitiw, at hindi mo sila dapat subukang kontrolin. Sa praktikal na usapin man, o sa usapin ng pagmamahal o mga ugnayan ng pamilya, natupad mo na ang iyong mga responsabilidad, at wala nang ugnayan sa pagitan mo at ng iyong mga anak. … Kapag ang iyong mga anak ay nakapagsasarili na, ibig sabihin ay natupad mo na ang lahat ng iyong responsabilidad sa kanila. Kaya, anuman ang gawin mo para sa iyong mga anak kapag pinahihintulutan ng mga sitwasyon, pinakikitaan mo man sila ng malasakit o pag-aalaga, ito ay pagmamahal lamang, at ito ay kalabisan. O kung hihilingin sa iyo ng mga anak mo na gumawa ng isang bagay, iyon ay kalabisan din, hindi ito isang bagay na tungkulin mong gawin. Dapat mong maunawaan ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). Nagnilay ako sa aking sarili ayon sa mga salita ng Diyos. Pagdating sa mga anak ko, nakasandig pa rin ako sa sarili kong pagmamahal, at hindi ko tiningnan ang mga bagay ayon sa mga salita ng Diyos. Sinasabi ng Diyos na ang responsabilidad lamang ng mga magulang ay tuparin ang kanilang tungkulin na palakihin at alagaan ang kanilang mga anak habang wala pa sa hustong gulang ang mga ito, pero kapag lumaki na ang mga anak at nasa hustong gulang na, natupad na ang kanilang mga responsabilidad. Pero mali ang akala ko na dapat laging alagaan ng mga magulang ang kanilang mga anak, at kapag may mga paghihirap ang mga anak, dapat ay laging nasa tabi nila ang mga magulang para tumulong sa paglutas ng mga ito, para maramdaman ng mga ito ang init at kaligayahan. Inakala ko na ito ang dapat gawin ng isang mahusay na ina. Sa partikular, nang maisip ko kung paanong wala ako noong nag-asawa ang anak ko at nagkaroon siya ng mga anak, at kung paanong hindi niya natanggap ang pag-aalaga na nais kong ibigay sa kanya, nakaramdam ako ng pagkakonsensiya patungkol sa aking anak at ninais kong manatili para alagaan siya. Sa pamumuhay sa maling perspektibang ito, hindi ko makita ang mga bagay nang may katwiran. Nasa hustong gulang na ang anak ko, pero nais ko pa ring alagaan siya. Naisip ko pa ngang i-adjust ang mga tungkulin ko para puwede akong manatili kasama siya at alagaan siya. Dahil dito, iniraos ko na lang ang paggawa sa mga tungkulin ko nang wala sa sarili, at sa ilang gawain, kailangan pa akong patuloy na paalalahanan at himukin ng mga lider, na nakaapekto sa gawain. Palagi kong nais na mamahala sa lahat ng bagay na may kaugnayan sa aking anak, iniisip ko na hindi niya kayang harapin ang buhay nang wala ang tulong ko. Naging labis na sentimental lamang ako, at hindi ko nakikita ang mga bagay batay sa mga salita ng Diyos. Ngayon ay naunawaan kong natupad na ang mga responsabilidad ko. Ang anak ko ay 32 taong gulang na, at nasa hustong gulang na, isang babaeng nasa hustong gulang na may sariling pag-iisip, may lubos na kakayahang isabuhay ang kanyang sariling buhay. Kailangan niya ring maranasan ang mga paghihirap ng pagpapalaki ng mga anak. Higit pa rito, hindi naman parang ako ang yaya niya na hindi bayad. Magiging kahangalan kung igugugol ko ang lahat ng aking oras at lakas para sa anak ko. Sa katunayan, hindi masama para sa mga anak na magkaroon ng ilang paghihirap. Mabuti ito para sa kanila. Kailangan kong matutong bumitaw at hayaan ang anak kong yumabong nang malaya. Sa pagbabalik-tanaw, palagi ko talagang inaalagaan ang anak ko mula pa noong pagkabata niya. Hindi ko siya hinayaang gumawa ng mga gawaing bahay para makatuon siya sa kanyang pag-aaral, at nang lumaki siya, hindi pa rin talaga niya alam kung paano magluto. Nang bumalik ako sa pagkakataong ito, nakita kong natutunan ng anak kong magluto ng sinabawang manok, at nagsimula na rin siyang matutong gumawa ng iba’t-ibang pang-araw-araw na gampanin. Kung nasa bahay ako, aakuin ko ang lahat, at hindi magkakaroon ng pag-unlad ang aking anak sa anumang paraan. Bilang isang ina, kailangan kong matutunang bumitaw at bigyan ang anak ko ng pagkakataong yumabong at umunlad. Isa akong nilikha, hindi alipin ng aking anak, at mayroon akong sariling misyon na kailangang tuparin. Dapat kong tuparin ang tungkulin ng isang nilikha at hangarin ang katotohanan para makamtan ang kaligtasan.

Matapos kong magkaroon ng kamalayan sa mga maling kaisipan at pananaw ko, nagsimula akong mag-isip, “Saan nanggaling ang maling pananaw ng pagiging ‘mabuting asawa at mapagmahal na ina’?” Nakita ko ang siping ito ng mga salita ng Diyos: “Ang mga taong nabubuhay sa tunay na lipunang ito ay ginawa nang labis na tiwali ni Satanas. Sila man ay nakapag-aral o hindi, marami sa tradisyonal na kultura ang nakatanim na sa mga kaisipan at pananaw ng mga tao. Sa partikular, kinakailangan ng mga babae na asikasuhin ang kanilang mga asawa at palakihin ang kanilang mga anak, na maging isang mabuting asawa at mapagmahal na ina, inilalaan ang buong buhay nila sa kanilang mga asawa at anak at nabubuhay para sa kanila, tinitiyak na ang pamilya ay may kakainin tatlong beses sa isang araw, at ginagawa ang paglalaba, paglilinis, at lahat ng gawaing-bahay nang maayos. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ganito dapat gawin ang mga bagay-bagay, at na kung hindi niya ito gagawin ay hindi siya isang mabuting babae, at nilabag niya ang konsensiya at ang mga pamantayan ng moralidad. Magiging mabigat sa konsensiya ng ilang tao ang paglabag sa mga pamantayan ng moralidad na ito; mararamdaman nilang binigo nila ang kanilang mga asawa at anak, at na hindi sila mabubuting babae. Ngunit pagkatapos mong manalig sa Diyos, makapagbasa ng maraming salita Niya, maintindihan ang ilang katotohanan, at maunawaan ang ilang bagay, ay iisipin mo, ‘Ako ay isang nilikha at dapat kong gampanan ang aking tungkulin nang ganito, at gugulin ang sarili ko para sa Diyos.’ Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging tapat sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng hindi pagkakatugma ang lilitaw sa isip mo? Mararamdaman mo bang tila binigo mo ang iyong mga anak, ang iyong asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang tila binigo mo ang Diyos? Wala kang pagkaramdam ng pagkakasala o pananagutan dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura at ang pagiging isang mabuting asawa at mapagmahal na ina. Kaya ang kuru-kuro na ‘Kung hindi ako isang mabuting asawa at mapagmahal na ina, hindi ako isang mabuti o disenteng babae’ ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at pananatilihin kang ganoon ng mga uring ito ng mga kuru-kuro kahit pagkatapos mong manalig sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagamat maaaring piliin mo nang may pag-aatubili na gampanan ang tungkulin mo, na magtaglay ka ng kaunting katapatan sa Diyos, magkakaroon pa rin ng pagkaramdam ng pagkabalisa at pananagutan sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, sa higit pang pagnanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng mga ideya at teorya ng tradisyonal na kultura tungkol sa pagiging isang mabuting asawa at mapagmahal na ina? Ngayon ay mayroon ka nang paa sa magkabilang kampo, nagnanais na gampanan ang tungkulin mo nang maayos ngunit nagnanais ding maging isang mabuting asawa at mapagmahal na ina. Ngunit sa harap ng Diyos, mayroon lang tayong iisang responsabilidad at obligasyon, iisang misyon: ang gampanan nang tama ang tungkulin ng isang nilikha. Nagampanan mo na ba nang maayos ang tungkuling ito? Bakit ka lumihis ulit? Wala ba talagang pagkaramdam ng pananagutan o paninisi sa puso mo? Dahil ang katotohanan ay hindi pa rin nakapaglatag ng mga pundasyon sa puso mo, at hindi pa ito naghahari doon, maaari kang malihis habang ginagawa mo ang tungkulin mo. Bagamat ngayon ay nagagawa mo ang tungkulin mo, ang totoo ay hindi mo pa rin naaabot ang mga pamantayan ng katotohanan at ang mga hinihingi ng Diyos. Nakikita mo na ba nang malinaw ngayon ang katotohanang ito? Ano ang ibig sabihin ng Diyos nang sabihin Niyang ‘Diyos ang pinagmulan ng buhay ng tao’? Ito ay para mapagtanto ng lahat na: Ang buhay natin at kaluluwa ay nagmula lahat sa Diyos at nilikha Niya—hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos. Tanging ang laman natin ang isinilang ng mga magulang natin, kung paanong ang mga anak natin ay isinilang natin, ngunit ang tadhana nila ay ganap na nasa kamay ng Diyos. Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin mo sa Diyos bilang isang nilikha. Ito ang dapat gawin ng mga tao higit sa ano pa man, ang pangunahing bagay na dapat gawin bilang ang pinakamahalagang bagay sa buhay ng isang tao. Kung hindi mo ginagampanan nang maayos ang tungkulin mo, hindi ka isang karapat-dapat na nilikha. Sa mata ng ibang tao, maaaring isa kang mabuting asawa at mapagmahal na ina, isang napakahusay na maybahay, isang anak na may paggalang sa magulang, at isang kagalang-galang na miyembro ng lipunan, ngunit sa harap ng Diyos, ikaw ay isang naghihimagsik laban sa Kanya, isang hindi ginampanan ang mga obligasyon o tungkulin niya kahit kailan, isang tinanggap ngunit hindi kinumpleto ang atas ng Diyos, isang sumuko sa kalagitnaan. Maaari bang makamit ng isang gaya nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Sa pamamagitan ng paglalantad ng mga salita ng Diyos, pinagnilayan ko ang aking mga problema. Hindi ko naalagaan ang aking anak dahil sa pag-uusig ng CCP, dahil kinailangan kong umalis ng bahay para gampanan ang tungkulin ko, kaya namuhay ako sa kalagayan ng pagkakonsensiya patungkol sa anak ko. Ang totoo ay naimpluwensiyahan ako ng mga tradisyonal na kultura. Naniwala ako na kailangang ituon ng isang babae ang kanyang buhay sa kanyang asawa at mga anak, at asikasuhing mabuti ang mga pang-araw-araw nilang pagkain, at pang-araw-araw na buhay at mga gawain. Naisip ko pa ngang palakihin at alagaang mabuti ang susunod na henerasyon ng aking mga anak, at na ito ang kahulugan ng pagsasakatuparan ng mga responsabilidad ko, at na kung hindi, maaaring batikusin ako dahil hindi ako naging mabuting babae. “Ang pagiging isang mabuting asawa at mapagmahal na ina” ang naging pamantayan kung saan sinukat ng sunod-sunod na henerasyon ang moral na asal ng isang babae. Kaya nang mag-asawa at magkaroon ng mga anak ang anak ko, likas kong inisip na dapat kong palakihin ang kanyang mga anak, at na dapat kong asikasuhin ang kanilang pananamit, pagkain, tirahan, at transportasyon, para matamasa ng aking anak ang pag-aaruga at pag-aalaga ng isang ina, at maramdaman niya ang kaligayahan. Pakiramdam ko ay ito ang ibig sabihin ng pagsasakatuparan sa aking responsabilidad bilang isang ina. Nang hindi matamasa ng anak ko ang mga bagay na ito, nakaramdam ako ng pagkakonsensiya sa kanya, kaya ninais kong mailipat sa ibang tungkulin at makabalik sa aking anak para mas maalagaan pa siya. Nawala rin ang motibasyon kong gampanan ang tungkulin ko. Nakita ko na hindi ako naging tapat at mapagpasakop sa Diyos, at na ang lugar ng pamilya at anak ko sa aking puso ay nalampasan na ang sa Diyos. Paano ko matatawag ang sarili ko na isang mananampalataya? Nang isipin ko ito ngayon, kahit na inalagaan ko ang anak ko habang hindi ko nagagampanan nang maayos ang tungkulin ko, nang walang oras at lakas para hangarin ang katotohanan, at ginugugol ang mga araw na abala sa pamumuhay sa mga damdamin ng laman, sa huli, mamamatay akong nabuhay ng isang buhay na walang saysay. Anong halaga at kabuluhan ang mayroon sa buhay na iyon? Ang Diyos ang nagbigay ng buhay sa akin at ang nagbigay-daan para magkaroon ako ng pamilya at ng anak. Ang Diyos din ang naging mabuti sa akin at ang nagpahintulot para marinig ko ang Kanyang tinig, na nagbigay-daan para maunawaan ko ang katotohanan, malaman kung paano umasal, at makilatis ang lahat ng uri ng tao, pangyayari, at bagay-bagay, dala ang Kanyang pag-asa na balang araw ay makakalaya ako mula sa gapos at pagtitiwali ni Satanas, makakamtan ang katotohanan, at sa huli ay maliligtas. Pero hindi ko naunawaan ang masusing layunin ng Diyos. Palagi kong iniisip ang mga interes ng aking anak at ng aking pamilya, at hindi ko isinaalang-alang ang gawain ng iglesia. Namuhay ako sa sarili kong mga damdamin; wala akong pagpapahalaga sa pasanin para sa tungkulin ko, at hindi ko naramdaman na may anumang pagkakautang ako sa Diyos. Tunay na wala akong konsensiya o katwiran, at hindi ako karapat-dapat tawaging tao! Masyado akong nalason ng mga tradisyonal na ideya ni Satanas. Kung walang katotohanan, tunay akong kaawa-awa!

Kalaunan, mula sa mga salita ng Diyos, natagpuan ko ang landas ng pagsasagawa kung paano tratuhin ang mga anak na nasa hustong gulang. Sabi ng Makapangyarihang Diyos: “Kung palaging gustong gawin ng mga magulang ang lahat para sa kanilang mga anak at pasanin ang pagbabayad para sa mga paghihirap ng mga ito, handang maging alipin ng mga ito, hindi ba’t labis-labis na ito? Hindi ito kinakailangan dahil lagpas na ito sa kung ano ang inaasahang dapat gawin ng mga magulang. … Ang tadhana ng bawat tao ay itinatakda ng Diyos; kaya, kung gaano karaming pagpapala o pagdurusa ang mararanasan nila sa buhay, kung anong klaseng pamilya, buhay may asawa, at mga anak ang magkakaroon sila, kung anong mga karanasan ang pagdaraanan nila sa lipunan, at kung anong mga pangyayari ang kanilang mararanasan sa buhay, hindi nila mahuhulaan o mababago ang mga gayong bagay, at mas lalo nang walang kakayahan ang mga magulang na baguhin ang mga iyon. Kaya, kung nakakatagpo ng anumang paghihirap ang mga anak, dapat positibo at maagap na tumulong ang mga magulang kung kaya nila. Kung hindi naman, pinakamainam para sa mga magulang na magpahinga at tingnan na lang ang mga bagay na ito mula sa perspektiba ng mga nilikha, tratuhin ang kanilang mga anak nang pantay bilang mga nilikha. Ang paghihirap na nararanasan mo, dapat din nilang maranasan; ang buhay na iyong isinasabuhay, dapat din nilang isabuhay; ang prosesong pinagdaanan mo sa pagpapalaki ng mga batang anak, pagdaraanan din nila; ang mga pagpapasikot-sikot, pandaraya at panlilinlang na nararanasan mo sa lipunan at sa mga tao, ang mga emosyonal na pagkakasangkot, at mga gusot sa pagitan ng mga tao, at ang bawat kaparehong bagay na naranasan mo, mararanasan din nila iyon. Katulad mo, silang lahat ay mga tiwaling tao, lahat tinangay ng agos ng kasamaan, ginawang tiwali ni Satanas; hindi mo ito matatakasan, at ganoon din sila. Kaya, ang naisin na tulungan silang iwasan ang lahat ng paghihirap at tamasahin ang lahat ng pagpapala sa mundo ay isang hangal na kahibangan at ideya. Gaano man kalawak ang mga pakpak ng isang agila, hindi nito kayang protektahan ang batang agila sa buong buhay nito. Kalaunan, darating ang batang agila sa punto na kailangan nitong lumaki at lumipad nang mag-isa. Kapag nagpasya nang lumipad nang mag-isa ang batang agila, walang nakakaalam kung saan naroroon ang kanyang bahagi ng kalangitan, o kung saan nito pipiliing lumipad. Kaya, ang pinakamakatwirang saloobin para sa mga magulang pagkatapos lumaki ang kanilang mga anak ay ang matutong bumitiw, ang hayaan ang mga ito na maranasan ang buhay nang mag-isa, ang hayaan ang mga ito na mamuhay nang nakapagsasarili, at na harapin, pangasiwaan, at lutasin ang iba’t ibang hamon sa buhay nang mag-isa. Kung hihingi sila ng tulong sa iyo at mayroon kang kakayahan at mga angkop na kalagayan para tulungan sila, siyempre, puwede mo silang tulungan at bigyan ng kinakailangang suporta. Gayumpaman, kinakailangan dito na anuman ang tulong na ibigay mo, ito man ay pinansiyal o sikolohikal, dapat ay pansamantalang tulong lamang ito, at hindi nito mababago ang anumang malalaking isyu. Kailangan nilang tahakin ang sarili nilang landas sa buhay, at wala kang obligasyon na pasanin ang anuman sa kanilang mga gawain o kahihinatnan. Ito dapat ang saloobin ng mga magulang pagdating sa kanilang mga anak na nasa hustong gulang na” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). “Kung ang iyong oras, lakas, at isipan ay nasasakop lamang ng katotohanan at ng mga prinsipyo, at kung ang iniisip mo lang ay ang mga positibong bagay, tulad ng kung paano gampanan nang maayos ang iyong tungkulin, at paano humarap sa Diyos, at kung ginugugol mo ang iyong lakas at oras para sa mga positibong bagay na ito, kung gayon, iba ang makakamit mo. Ang makakamit mo ay ang mga pinakamakabuluhang pakinabang. Matututo ka kung paano mamuhay, paano umasal, paano harapin ang bawat klase ng tao, pangyayari, at bagay. Sa sandaling matuto ka na kung paano harapin ang bawat klase ng tao, pangyayari, at bagay, sa malaking antas, likas kang makapagpapasakop sa mga pamamanugot at pagsasaayos ng Diyos. Kapag likas kang nakakapagpasakop sa mga pamamatnugot at pagsasaayos ng Diyos, hindi mo man lang mamamalayan na ikaw ay magiging isang uri ng tao na tinatanggap at minamahal ng Diyos. Pag-isipan mo ito, hindi ba’t magandang bagay iyon? Marahil ay hindi mo pa ito alam, ngunit sa proseso ng iyong pamumuhay, at ng iyong pagtanggap sa mga salita ng Diyos at sa mga katotohanang prinsipyo, hindi mo mamamalayan na ikaw ay mamumuhay, titingin sa mga tao at bagay, at aasal at kikilos ayon sa mga salita ng Diyos. Ito ay nangangahulugan na hindi mo mamamalayan na magpapasakop ka sa mga salita ng Diyos, at magpapasakop sa Kanyang mga hinihingi at tutugunan mo ang mga ito. Kung gayon, ikaw ay magiging isa nang uri ng tao na tinatanggap, pinagkakatiwalaan, at minamahal ng Diyos, nang hindi mo man lang namamalayan. Hindi ba’t napakaganda niyon? (Oo.) Samakatuwid, kung igugugol mo ang iyong lakas at oras para hangarin ang katotohanan at gampanan nang maayos ang iyong tungkulin, ang makakamit mo sa huli ay ang mga pinakamahalagang bagay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). Mula sa mga salita ng Diyos, naunawaan ko kung paano tratuhin ang mga anak na nasa hustong gulang. Ang kapalaran ng bawat tao ay itinakda ng kataas-taasang kapangyarihan at mga pagtatakda ng Diyos, at ang pagdurusa at mga pagpapala na mararanasan ng mga anak sa kanilang buhay ay pawang isinaayos ng Diyos, at hindi ito isang bagay na maaaring baguhin ng mga magulang. Bilang mga magulang, dapat nating tratuhin ang ating mga anak ayon sa mga salita ng Diyos. Tulad ng sinabi ng Diyos, isinilang tayo sa isang mundong ginawang tiwali ni Satanas, nahaharap tayo sa mga kaguluhan, mga pagkakasabit, at mga komplikasyon ng pamumuhay kasama ang iba, at nararanasan natin ang buhay sa lahat ng pait at tamis nito. Kailangan ding maranasan ng mga anak ang mga bagay na ito at matutunang harapin ang iba’t ibang paghihirap. At kung talagang kailangan ng mga anak natin ang ating tulong, dapat natin silang tulungan sa loob ng saklaw ng ating mga kakayahan, maging ito man ay sa paggabay sa kanilang mga pag-iisip o sa pagbibigay ng tulong-pinansiyal. Kung may oras tayo, maaari tayong tumulong sa pag-aalaga ng kanilang mga anak, pero kung wala, hindi natin ito dapat pilitin. May sarili rin tayong mga tungkulin na dapat tapusin, at, bilang mga nilikha, dapat nating tuparin ang ating tungkulin para sa gawain ng ebaghelyo, at ito ang pinakamahalagang bagay.

Noong Hunyo 2024, umuwi ako para asikasuhin ang ilang bagay. Nalaman ko na hindi maayos ang kalagayan ng anak ko sa trabaho, na may malalaking problemang pinansiyal ang pamilya, at na nais niyang magsimula ng isang negosyo. Nakahanap ng trabaho ang manugang ko sa ibang lungsod pero wala siyang lugar na matutuluyan. Nag-alala ako na baka mahirapan sila, kaya sinubukan kong mag-isip ng mga paraan para malutas ang kanilang mga paghihirap. Pero sinabi ng anak ko na, “Hindi mo kailangang mag-alala sa akin. Hahanap ako ng paraan para malutas ang sarili kong mga problema.” Nang marinig kong sinabi ito ng anak ko, medyo nahiya ako, at naisip ko ang sinabi ng Diyos: “Ang paghihirap na nararanasan mo, dapat din nilang maranasan; ang buhay na iyong isinasabuhay, dapat din nilang isabuhay; … ang naisin na tulungan silang iwasan ang lahat ng paghihirap at tamasahin ang lahat ng pagpapala sa mundo ay isang hangal na kahibangan at ideya” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Oo, lumaki na siya at marunong nang magsarili, at hindi na dapat ako makialam sa buhay niya. Kailangan kong bumitaw at hayaan siyang asikasuhin ang mga bagay-bagay sa sarili niya. Nang maisip ko ang mga bagay na ito, nakaramdam ako ng kapayapaan. Dapat kong gampanan nang maayos ang tungkulin ko at itigil ang pag-aalala tungkol sa kanya. Bagama’t minsan ay iniisip ko pa rin ang mga paghihirap ng anak ko, alam ko sa puso ko na ito ay isang bagay na kailangan niyang maranasan, at na dapat kong ilaan ang puso ko sa aking tungkulin. Nang magsagawa ako nang ganito, nakaramdam ako ng pagpapalaya at kalayaan sa puso ko.


5. Ang mga Araw ng Amnesia

Ni Chen Jing, Tsina

Lagpas ng alas-5 ng hapon noong Mayo 1, 2003. Naglalakad ako pauwi pagkatapos ng isang pagtitipon, nang makita ko si Sister Li Nan na nakatayo sa tabi ng pampublikong telepono. Kumaway siya sa akin, pinalalapit ako. Mukhang balisa siya, na para bang may gusto siyang sabihin sa akin, kaya nagmadali akong lumapit. Sinabi niya sa pigil na bulong na nag-page siya sa isa pang sister, pero hindi pa siya sinasagot ng sister. Habang nag-uusap kami, tumunog ang pampublikong telepono. Akala ko tumatawag na pabalik ang sister, kaya sinagot ko ito. Sa gulat ko, boses ito ng lalaki. Napagtanto ko na may mali, kaya agad kong binaba ang telepono. Halos wala na kaming nasabi ni Li Nan sa isa’t isa nang makita naming huminto ang isang berdeng dyip na may kalabog hindi kalayuan sa aming kinatatayuan. Apat o limang pulis na nakasibilyan ang nagsilabasan at patakbong dumiretso sa amin, sumisigaw sila habang tumatakbo, “Heto na sila! Bilis! Sila nga! Ang mga mananampalataya ng Makapangyarihang Diyos!” Sa pagharap sa biglaang pag-aresto, para bang umakyat sa lalamunan ang puso ko, at patuloy akong nagdasal nang tahimik sa Diyos, sinasabing, “Mahal kong Diyos, protektahan mo ang puso ko, huwag Mo akong hayaang maging isang Hudas.” Nang matapos akong magdasal, napagtanto ko na nasa akin pa rin ang pager at IC card ko, kaya hinulog ko ang mga ito sa kanal na nasa tabi ko nang hindi sila nakatingin. Pagkatapos, napagtanto ko na dala ko ang mga rekord mula sa pagtitipon, kaya agad ko itong kinuha, pinunit, at itinapon sa sahig. Isa sa mga pulis ang nakakita at sumigaw, “Anong pinupunit ng babaeng iyon?” Galit na galit na hinablot ng isa pang pulis ang mga punit-punit na papel at itinulak niya kami ni Li Nan sa kanilang dyip, habang walang tigil kaming pinagmumura.

Sa istasyon ng pulis, inusisa kami ng magkahiwalay. Nang makapasok ako sa silid, nakita ko ang tatlong pulis na nakatayo sa likod ng mesa. Tiningnan nila ako na para akong isang kalaban at rinig na rinig ko ang pag-ngingitngit ng kanilang mga ngipin. Nakaramdam ako ng kaunting kaba at patuloy akong nagdasal sa Diyos, “Mahal kong Diyos, huwag Mo akong hayaang maging isang Hudas. Anuman ang itanong nila sa akin, hindi ko dapat ipagkanulo ang aking mga kapatid.” Pagkatapos magdasal, unti-unting kumalma ang puso ko. Isang pulis ang nagsimulang magbato ng mga tanong sa akin, “Ano ang pangalan mo? Saan ka nakatira? Ilang taon ka na? Gaano katagal ka nang nananampalataya sa Diyos? Sinu ang mga lider mo? Ilang tao ang nasa iglesia? …” Ibinigay ko lang sa kanila ang tunay na pangalan at tirahan ko at wala akong sinabi tungkol sa iglesia. Hinampas nang malakas ng isang pulis ang mesa at sinabing, “Magsalita ka! O may kalalagyan ka sa amin!” Hindi ako nagsalita, at ang tatlo sa kanila ay salit-salitan akong tinanong nang tuloy-tuloy sa loob ng ilang oras. Naisip ko na, “Mukhang hindi sila titigil hangga’t wala akong sinasabing anuman. Baka maaari kong ibigay sa kanila ang pangalan ng isang taong napatalsik? Ang taong iyon ay hindi na kabilang sa iglesia.” Pero pumasok sa isip ko ang mga salita ng Diyos: “Tungo sa yaong mga hindi nagpakita sa Akin ni katiting na katapatan sa mga panahon ng kapighatian, hindi na Ako magiging maaawain, sapagkat natatakdaan ang abot ng habag Ko. Higit pa rito, wala Akong gugustuhin sa sinumang minsan na Akong ipinagkanulo, mas lalong hindi Ko gustong nakikipag-ugnayan sa yaong mga nagkakanulo sa mga kapakanan ng mga kaibigan nila. Ito ang disposisyon Ko, hindi alintana kung sino man ang taong iyan” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Hindi sinasalungat ang disposisyon ng Diyos. Labis na kinasusuklaman ng Diyos ang mga nagkakanulo sa Kanya. Patuloy akong tinatanong ng mga pulis para ipagkanulo ko ang iglesia. Kung nagsabi ako ng isang bagay, tiyak na patuloy nila akong pipilitin para sa karagdagang impormasyon. Hindi ko magagawang ipagkanulo ang Diyos. Sa pag-iisip nito, wala akong sinabi sa kanila. Nang makita nilang hindi pa rin ako nagsasalita, lumapit sa akin ang isang middle-aged na pulis na may mahalay na ngiti at hinawakan niya ang baba ko. Sinabi niyang, “Siguro magsasalita ka kapag hinalikan kita? O paano kaya kung gugulin natin ang gabi nang magkasama?” Lalo akong nasuklam sa kung gaano sila kabuktot, at galit na galit kong sinabi na, “Isa kang pulis. Paano ka nakakapagsalita ng ganyan? Ganyan magsalita ang mga kriminal!” Lumapit ang isa sa kanila, iniunat ang kanyang leeg at humihingal, sumigaw siya, “Magsasalita ka ba o hindi? Kung hindi, bubugbuin ka namin hanggang sa mamatay ka! Ipapatikim namin sa iyo ang aming mga batuta” Pagkatapos, kinuha niya ang kanyang batuta. Natakot ako noon at sa puso ko, agad akong tumawag sa Diyos para bigyan ako ng lakas at pananalig at para huwag akong hayaang maging isang Hudas. Tinitigan ako nang masama ng isang pulis at dali-daling sumugod. Agad kong pinrotektahan ang aking dibdib gamit ang mga braso ko pero inundayan pa rin niya ako ng isang malakas na hampas na nagdulot sa akin ng pagkahilo. Mabagsik niyang sinabi na, “Tuturuan kita dahil ayaw mong magsalita! Ngayon, tingnan mo kung anong kaya kong gawin sa iyo!” Hawak ang kanyang batuta, sumigaw ang isa pang pulis, “Tuturuan kita dahil hindi ka umaamin. Tingnan natin kung magugustuhan mo ito!” Habang sinasabi niya ito, itinaas niya ang kanyang batuta at marahas na inihampas sa akin. Agad akong umikot pakanan at tumama nang malakas ang batuta niya sa kaliwang bahagi ng ulo ko. Pagkatapos niya akong hampasin, nakarinig na lang ako ng ugong sa ulo ko, pagkatapos, bumagsak ako sa sahig at nawalan ng malay. Nagising na lang ako nang hindi alam kung gaano katagal akong nawalan ng malay. Talagang blangko ang isip ko at wala akong maalala. Naisip ko na, “Paano ako napunta rito?” Namanhid ang ulo ko at may bahagyang kirot. Nakahiga ako sa sahig at hindi makagalaw. Ang tanging naramdaman ko ay nanlambot ang kanang kamay ko, hindi ko maramdaman ang kanang bahagi ng katawan ko, at hindi ko ito makontrol, na para bang naparalisa ang kalahati ng katawan ko. Paglipas ng mahabang panahon, sa wakas ay naalala ko na naaresto ako dahil sa pananampalataya sa Diyos. Nang makita ang kalagayan ko, tumigil sa pagtatanong sa akin ang mga pulis. Binuhat nila ako, dinala ako sa kulungan, at hinagis ako sa sahig.

Pagkadating ko sa kulungan, nagtipon sa paligid ko ang ilang sister, at nang makita nila na nabugbog ako nang ganito, galit nilang sinabi na, “Paano sila naging napakalupit? Paano nila nagawang bugbugin ang isang taong walang kasalanan at gawing ganito? Wala talaga silang pagkatao! Talaga namang isang grupo sila ng mga diyablo!” Hinaplos ng mga sister ang aking mga kamay at binti at inalo nila ako. Labis akong naantig at nagsimula akong umiyak. Alam ko na ito ay pagmamahal ng Diyos at nabalot ng init ang puso ko. May walong sister na nakakulong kasama ko. Isa si Xin Ming sa kanila. Kaming dalawa ay nasa parehong selda. Noong una akong dumating sa kulungan, medyo malinaw pa ang isip ko, normal pa ang aking pagsasalita at mga reaksyon, pero nahirapan akong igalaw ang kanang bahagi ng katawan ko. Hindi ko maiunat nang deretso ang kanang braso ko, at kailangan ko itong ipuwesto na parang may binubuhat akong basket. Hindi ko mahugasan nang maayos ang mukha ko, at hindi ko pa nga kayang pisilin ang toothpaste mula sa tube. Sa oras ng pagkain, ang kaliwang kamay ko na lang ang kaya kong gamitin para hawakan ang kutsara. Kapag naglalakad, kaya ko lang hilahin ang kanang paa ko, na para bang paralisado ang kalahati ng katawan ko. Natakot ang mga sister ko na humantong ako sa pagkaparalisa, kaya tinulungan nila akong mag-ehersisyo araw-araw tuwing break sa tanghalian. Hinahawakan ng isang sister ang aking braso, tumutulong naman ang isa sa pagmamasahe ng braso ko para dumaloy ang dugo, habang tinutulungan ako ng isa pang sister na igalaw ang aking binti, ginagamit niya ang kanyang paa para itulak ako pasulong nang unti-unti o kaya ay yumuyuko at iginagalaw ang binti ko pasulong gamit ang kanyang mga kamay. Nang makita kong humantong sa ganitong kalagayan ang katawan ko, talagang nanghina ako, iniisip ko na, “Naparalisa ako sa isang bahagi ng katawan ko. Hindi ko kayang alagaan ang sarili ko, at pinapahirapan ko ang aking mga sister dahil kailangan nila akong alagaan. Hindi ba’t naging wala akong silbi?” Labis akong nabagabag nang maisip ko ito. Habang nakakaramdam ng pagiging negatibo at panghihina, naisip ko ang isang sipi ng mga salita ng Diyos: “Hinihingi sa atin ang lubusang pananalig at pag-ibig sa yugtong ito ng gawain. Maaari tayong matisod mula sa pinakamaliit na kapabayaan, dahil ang yugtong ito ng gawain ay iba mula sa lahat ng mga nauna: Ang pineperpekto ng Diyos ay ang pananalig ng mga tao, na kapwa di-nakikita at di-nahahawakan. Ang ginagawa ng Diyos ay na maging pananalig, pag-ibig, at buhay ang mga salita” (Ang Salita, Vol. I. Ang Pagpapakita at Gawain ng Diyos. Ang Landas … (8)). Binigyan ako ng pananalig ng mga salita ng Diyos. Pinahintulutan ng Diyos na mangyari ito sa akin para maperpekto ang pananalig ko. Bagaman nilumpo ako ng mga pulis, dahil ginamit ng Diyos ang mga sister para alagaan at bantayan ako, ibinabahagi nila sa akin ang mga salita ng Diyos, naranasan ko ang Kanyang pagmamahal. Bagaman wala akong ideya kung kailan ako gagaling, ang makita ang patuloy na paggabay sa akin ng Diyos ay nagbigay sa akin ng pananalig para magpatuloy.

Sa kulungan, tinulungan ako ng mga sister na mag-ehersisyo araw-araw. Binibihisan nila ako sa umaga, inaabutan nila ako ng ininit na tinapay na mais sa mga oras ng pagkain, at sa gabi tinutulungan nila akong maglatag ng higaan ko. Madalas din silang nagbabahagi sa akin ng mga salita ng Diyos at umaawit ng mga himno para sa akin. Labis akong naantig nang makita kong inaalagaan nila ako nang ganito. At labis kong kinamuhian ang mga pulis dahil iniwan nila akong lumpo, kaya maging ang paggawa ng mga normal na bagay ay mahirap. Sa kabila nito, pinauupo pa rin nila ako mula madaling araw hanggang alas-7 ng gabi araw-araw tulad ng iba at nanlalamig ang buo kong katawan hanggang sa kaibuturan. Sa gabi, pinapagawa pa nila ako ng tungkulin ng isang oras, pero nagsasalitan ang mga sister para kunin ang lugar ko para matulungan ako. Makalipas ang isang buwan, hinatulan ako ng CCP ng dalawang taon ng muling pag-aaral sa pamamagitan ng pagtatrabaho dahil sa “panggugulo sa kaayusang panlipunan.” Labis akong nabagabag. Paralisado ang kalahating katawan ko at hindi ko kayang alagaan ang sarili ko, at para akong walang silbing tao—paano ko kaya malalampasan ang dalawang mahahabang taon na ito? Inalo ako ng mga sister, sinasabing, “May Diyos tayong masasandigan at tutulungan Niya tayo. Dapat tayong magkaroon ng pananalig sa Diyos!” Habang dinadala papuntang bilangguan, umawit ng maraming himno ang mga sister. Isa sa mga iyon ay ang “Nais Kong Makita ang Araw ng Kaluwalhatian ng Diyos,” na labis na nakaantig sa akin: “Nang may mga ipinagkatiwala ng Diyos sa aking puso, hindi ako kailanman magpapasakop kay Satanas. Kahit mapugot ang aking ulo at dumanak ang aking dugo, hindi mapapayuko ang gulugod ng mga tao ng Diyos. Magbibigay ako ng matunog na patotoo para sa Diyos, at ipapahiya ang mga diyablo at si Satanas. Pauna nang itinakda ng Diyos ang pasakit at mga paghihirap, magiging matapat at masunurin ako sa Kanya hanggang kamatayan. Hinding-hindi ko na muling paiiyakin ang Diyos at hinding-hindi ko na siya pag-aalalahanin. Iaalay ko ang aking pagmamahal at katapatan sa Diyos at tatapusin ko ang aking misyon upang luwalhatiin Siya” (Sundan ang Kordero at Kumanta ng mga Bagong Awitin). Habang nakikinig, labis na lumakas ang loob ko at nagsimulang umawit kasama nila, at habang lalo akong umaawit, lalong lumalakas ang pananalig ko. Bagaman nalumpo ako at nahatulan ng pagkakabilanggo, nagkaroon ng kahulugan ang pagdurusang ito. Sa pagdurusang ito ay makakapagpatotoo ako sa Diyos at maipapahiya ko ang diyablong si Satanas. Isa itong maluwalhating bagay. Nang maisip ko ito, hindi na ako nakaramdam ng pagkanegatibo at naging handa na akong magpasakop sa mga pamamatnugot at pagsasaayos ng Diyos. Habang patuloy kaming umaawit, lalo pa kaming naantig, at ang ilan ay napaiyak habang sila ay umaawit—hindi dahil nananabik silang umuwi o nababalisa sa pagkakahatol sa kanila, kundi dahil naramdaman nila ang kaligayahan at kagalakan sa kanilang mga puso at naramdaman nila na maluwalhati ang magpatotoo sa Diyos!

Nakita ng mga guwardiya ng bilangguan doon na hindi ko kayang gumawa ng pisikal na trabaho at ayaw nila akong papasukin. Pinag-usapan nila ito nang matagal bago sila napilitang papasukin ako. Itinalaga nila ako na magtrabaho sa pagawaan. Nang makita ng superbisor na wala akong kayang gawin, ipinadala niya ako para maglinis ng mga banyo. Dahil wala akong pakiramdam sa kanang bahagi ng katawan ko, naglalakad ako na nakapasan nang lubos sa kaliwang binti ko at nahihirapan akong maglakad, kinakaladkad ko ang kanang binti ko. Kapag naglalampaso ng sahig, nakayuko ako sa kaliwang binti at kinakalakad ang aking kanang binti, hirap na hirap akong maglampaso gamit lamang ang kaliwang kamay ko. Tuwing natatapos akong maglampaso sa isang bahagi, labis akong nahihirapang makatayong muli. Araw-araw akong naglilinis mula madaling araw hanggang alas-10 ng gabi. Sa loob ko, pakiramdam ko ay inagrabyado ako, iniisip ko, “Pinagtatrabaho nila ako kahit ganito ang kalagayan ng katawan ko, hindi talaga nila tinatrato ang mga tao bilang mga tao!” Lalo pa akong nagalit nang araw-araw akong pinag-eehersisyo tuwing umaga ng mga guwardiya kasama ang mga bilanggo sa pangkat ng mga nagsasanay. Kinailangan naming tumakbo, at dahil nakatayo ako sa gitna ng pangkat, kapag nagsisimula nang tumakbo ang lahat, nababangga nila ako. Sa kabila nito, hindi pa rin nila ako pinapayagang huminto. Hindi ko kayang makipagsabayan sa mga ehersisyo, kaya pinarusahan ako ng pinuno ng departamento sa pamamagitan ng pagpapalakad sa akin paikot ng bakuran. Hindi ko maitaas ang kanang binti ko, kaya kinakaladkad ko ito habang naglalakad. Pagkatapos ng isang mahabang pag-ikot sa bakuran, pagod na pagod na ako para magpatuloy pa, at butas na ang mga gilid ng sapatos ko. Habang lumilipas ang panahon, hindi ko na nakayanan at nakaramdam ako ng matinding panghihina sa loob ko. Nakipagbahaginan sa akin si Xin Ming, pinalakas niya ang loob ko at inalo, at sinambit niya sa akin ang isang sipi ng mga salita ng Diyos. Sabi ng Makapangyarihang Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. … Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Sa pakikinig sa mga salita ng Diyos, naunawaan ko na sa pamamagitan ng pagdurusang ito, nais ng Diyos na itanim sa akin ang katotohanan. May kahulugan ang pagtitiis sa pagdurusang ito at dapat ko itong maranasan nang may pananalig. Bagaman ako ay lumpo at kailangan pa ring magtrabaho, kasama ko ang Diyos, at ang mga sister ay nasa tabi ko, madalas na nagbabahagi sa akin ng mga salita ng Diyos. Naramdaman ko na kailanman ay hindi ako iniwan ng Diyos. Naramdaman ko ang pagmamahal ng Diyos.

Dahil hindi ako nabigyan ng anumang gamot, lalong lumala ang kondisyon ko araw-araw. Hindi na ako naglakas-loob na igalaw ang kanang bahagi ng aking katawan, dahil kapag ginagawa ko, hindi ko nakakayanan ang sakit. Hindi ako makabangon mula sa pagkakahiga at kailangan ko pang magpatulong sa mga sister para makatayo. Nanigas nang husto ang kanang kamay ko at hindi man lang ako makapagmumog kapag nagsesepilyo ako. Nakiusap si Xin Ming sa pinuno ng departamento at sa wakas ay tumigil na sila sa pag-uutos sa akin na maglinis ng mga banyo. Pero hindi nila ako pinapayagang humiga. Araw-araw kailangan kong maupo nang mahigit 10 oras bago nila ako pinapayagang matulog. Tiniis ko ang sakit at bahagyang sumandal sa pader, hindi ako naglakas-loob na gumalaw. Kalaunan, lumala nang lumala ang kondisyon ko. Nagsimulang manginig ang kaliwang kamay ko kapag humahawak ng kutsara at nahuhulog ko ang pagkain ko kung saan-saan tuwing oras ng kainan. Lubusang nablangko ang isip ko, na para bang wala akong iniisip. Bukod sa alam kong nananampalataya ako sa Diyos at nais kong marinig ang mga sister na nagbabahagi ng mga salita ng Diyos, wala na talaga akong alam na iba pa. Palaging pira-piraso ang mga alaala ko. Nakakalimutan ko ang mga bagay na kamakailan lang nangyari at pansamantala ko lang natatandaan ang mga bagay-bagay. Mabagal ang reaksyon ng utak ko at nakatitig lang ako nang blangko sa mga bagay. Minsan ay tumatawa akong parang tanga nang hindi ko namamalayan. Saka lang ako nagkakaroon ng kaunting kamalayan at tumitigil sa pagtawa kapag sinasabihan ako ng sister na tumigil. Ang IQ ko noong oras na iyon ay parang sa isang bata, at nagsasalita ako nang putol-putol at napakabagal. Madalas akong nakasalampak sa kama, nakatitig sa mga kamay at paa ko, at madalas akong humahagikgik nang hindi ko namamalayan. Isang beses, bumalik si Xin Ming sa selda pagkatapos magtrabaho at nagsimula akong ngumiti sa kanya na para bang nakakita ako ng kamag-anak. Tinapik niya ako sa balikat at nagtanong, “Anong nginingitian mo? Alam mo ba kung ano ang pangalan ko?” Patuloy lang akong ngumiti, umiling at sinabi ko na, “Hindi … ko … alam.” Pagkaraan ng kaunting saglit, naalala ko at sinabi ko na, “Ang … pangalan mo … ay … Ming.” Pero kahit gaano ko man isipin, hindi ko talaga maalala ang apelyido niya. Nakita ng pinuno ng labor camp ang kondisyon ko at natakot siyang mamatay ako sa kampo at siya ang umako ng responsabilidad, kaya pinayagan niyang pumunta ang doktor ng kampo para bigyan ako ng infusion. Pero basta-basta lang akong binigyan ng gamot ng doktor nang hindi muna ako sinusuri. Dahil dito, bukod sa hindi bumuti ang kondisyon ko, kundi mas lumala pa ito. Nagsimulang mamaga ang mga kamay at paa ko, hindi ko maigalaw ang mga daliri ko, at ang mga daliri ko sa paa ay namumula at namamaga na para bang may frostbite ako. Wala silang nagawa kundi dalhin ako sa ospital panlalawigan. Sa pagsusuri ay natuklasan na mayroon akong subdural accumulation of fluid na dulot ng tama sa ulo, na umiipit sa mga ugat at nagiging sanhi ng hemiplegia. Sinabi ng doktor na kung hindi agad maaalis ang fluid sa pamamagitan ng operasyon, maaari akong mamatay. Pero hindi kayang tustusan ng pamilya ko ang operasyon, kaya ibinalik na lang nila ako sa labor camp. Sa daan pabalik, bahagya kong narinig na sinabi nila na, “Hindi niya kayang tustusan ang gamutan pero hindi natin siya maaaring hayaan na mamatay dito. Dapat natin siyang bigyan ng medical parole.” Pabalik-balik ang alaala ko at hindi ako masyadong nababahala tungkol sa anumang bagay. Ang tanging alam ko lang ay nananampalataya ako sa Diyos, at ipinagkakatiwala ko sa Diyos ang buhay at kamatayan ko.

Nang makabalik ako sa kampo, inilagay nila ako sa ibang selda at hindi ko makausap ang mga sister na kasama ko. Sobrang pasakit ang pinagdaraanan ko noong panahong iyon. Nakaupo lang ako sa kama habang pinagmamasdan ang pintuan, umaasang makakita ng isang sister. Kapag kasama ko ang mga sister, madalas nilang ibinabahagi ang mga salita ng Diyos sa akin at pinalalakas ang loob ko, pero ngayon ay nakaramdam ako ng labis na kalungkutan at kawalan ng patutunguhan. Hindi gumagana nang maayos ang utak ko, at hindi ko maalala ang mga salita ng Diyos, hindi ko rin marinig ang mga sister na nagbabahagi sa akin ng mga salita ng Diyos—ayaw na ba sa akin ng Diyos? Nakaramdam ako ng matinding sakit at naisip ko kung ano ang kahulugan ng buhay ko nang wala ang Diyos. Pagkatapos, naisip kong mamatay. Tumigil ako sa pagkain. May isang tao sa selda ang nagtungo para hanapin si Xin Ming, at lumapit siya sa akin nang wala ang superbisor. Sobrang saya ko nang makita siya. Lumapit siya sa kama ko at tinapik ako. Habang tumutulong siyang magmasahe ng kamay at braso ko, nagtanong siya, “Bakit hindi ka kumakain? Makakabuti ba sa kalusugan mo iyon?” Habang lumuluha, sinabi ko, “Namiss … kita. Nilagay … nila … ako dito … kung saan … wala ni isa … na magbabahagi … ng mga salita ng Diyos … sa akin. Ang … lungkot-lungkot … ko. Ayaw na ba … sa akin … ng Diyos? Wala nang … kahulugan … ang buhay ko.” Inalo ako ni Xin Ming, sinabi niya, “Gusto pa rin tayo ng Diyos. Hinihintay lang Niya na magpatotoo tayo para sa Kanya! Kailangan nating mabuhay nang maayos!” Pagkatapos, nagsambit siya sa akin ng isang himno ng mga salita ng Diyos: “Determinado Akong Mahalin ang Diyos”: “Lahat ng bagay, lahat—ay pawang nasa Iyong mga kamay; ang aking kapalaran ay nasa Iyong mga kamay at hawak Mo ang buhay ko mismo sa Iyong mga kamay. Ngayon, hangad kong mahalin Ka, at hayaan Mo man akong mahalin Ka o hindi, paano man manggulo si Satanas, determinado akong mahalin Ka. Ako mismo ay nakahandang hanapin ang Diyos at sundin Siya. Ngayon, kahit gusto akong iwanan ng Diyos, susundin ko pa rin Siya. Gusto man Niya ako o hindi, iibigin ko pa rin Siya, at sa huli, kailangan ko Siyang makamit. Iniaalay ko ang aking puso sa Diyos, at anuman ang Kanyang gawin, susundin ko Siya sa aking buong buhay. Anuman ang mangyari, kailangan kong ibigin ang Diyos at kailangan ko Siyang makamit; hindi ako titigil hangga’t hindi ko Siya nakakamit” (Ang Salita, Vol. I. Ang Pagpapakita at Gawain ng Diyos. Ang Tunay na Pag-ibig sa Diyos ay Kusa). Sinabi ni Xin Ming sa akin na, “Kailangan tayong magkaroon ng tunay na pananalig sa Diyos! Anumang mangyari sa atin, kailangan nating sumunod sa Kanya hanggang sa huli. Hindi dapat matinag ang paninindigan na mayroon tayo noon. Ito lamang ang tunay na pagmamahal sa Diyos at ang pagkakaroon ng tunay na pananalig. Iba na ang sitwasyon ngayon at wala dito ang mga sister, kaya iniisip mong ayaw na sa iyo ng Diyos. Hindi ba’t nagkakamali ka sa pagkaunawa mo sa Diyos? Nasaan ang pananalig mo? Isinaayos ng Diyos ang sitwasyong ito para sa atin, umaasa na maninindigan tayo sa ating patotoo tungkol sa Kanya. Kailangan nating panatilihin ang ating pananalig sa Diyos!” Pagkatapos ng pagbabahagi ni Xin Ming, alam ko na hindi naman sa ayaw sa akin ng Diyos, at na kailangan kong mabuhay nang maayos at hindi ako maaaring maging duwag. Kailangan kong sundan ang Diyos hanggang sa huli, anuman ang mangyari. Muli akong nagkaroon ng pag-asa, nagliwanag ang puso ko, at muli akong naging masaya. Nang paalis na si Xin Ming, kinuha ko ang kamay niya, ayaw ko siyang pakawalan, at sinabi ko na, “Nais kong … marinig … ang mga salita … ng Diyos.” Sinabi niya na babalik siya para makita ako at pinayuhan niya akong magdasal pa sa Diyos kapag nahihirapan ako, at papakinggan ako ng Diyos. Nang makaalis na siya, nagdasal ako sa Diyos, sinabi ko na, “Mahal… kong Diyos, pakiramdam ko … ay talagang … nag-iisa ako, wala … akong kasama … rito, hindi … gumagana … nang maayos … ang utak ko, gusto kong … marinig ang … Iyong mga salita, pakiusap … bigyan mo ako … ng kasama, gusto kong … marinig ang … Iyong mga salita.”

Kinabukasan pagkatapos kong sambitin ang dasal na ito, sinabi ng pinuno ng departamento na, “Chen, heto ang kasamahan mo sa selda. Puwede ka niyang samahan.” Nang makita kong si sister He Li pala, sobrang saya ko! Alam kong narinig ng Diyos ang dasal ko. Masaya rin si He Li na makita ako. Niyakap niya ako, at sinabi na, “Nabalitaan ko na labis kang nasaktan dahil sa pambubugbog, at matagal ko nang nais na makita ka, at sa wakas ay nakita na kita ngayon!” Maingat akong inalagaan ni He Li araw-araw, tinulungan akong mag-ehersisyo, nakipagkuwentuhan sa akin, at madalas siyang nakikipagbahaginan sa akin tungkol sa mga salita ng Diyos, pinalalakas ang loob at inaalo ako. Sa paglipas ng panahon, nagsimulang tumugon ang isip ko, at kaya ko nang makipag-usap sa kanya. Isang araw, tiningnan ko ang mga kamay ko, at sinabi ko kay He Li na, “Kailan ba … bubuti ang … kondisyon ko? Bubuti … pa ba ito?” Pagkatapos, nakipagbahaginan siya sa akin, “Hindi ba’t sinabi ng Diyos ang mga salitang ito? ‘Ang Makapangyarihang Diyos ay ang pinakamakapangyarihang manggagamot! Ang manahan sa karamdaman ay ang magkasakit, subalit ang manahan sa espiritu ay ang gumaling. Hangga’t may natitira kang hininga, hindi ka hahayaan ng Diyos na mamatay’ (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). ‘Habang sumasailalim sa mga pagsubok, normal sa mga tao ang manghina, o magkaroon ng pagkanegatibo sa kanilang kalooban, o hindi malinawan sa mga layunin ng Diyos o sa landas ng pagsasagawa. Ngunit anuman ang mangyari, kailangan mong magkaroon ng pananalig sa gawain ng Diyos, at, tulad ni Job, huwag itanggi ang Diyos’ (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Kailangan nating mamuhay ayon sa mga salita ng Diyos at huwag malugmok sa kawalan ng pag-asa. Makapangyarihan ang Diyos, at nasa Kanyang mga kamay kung gagaling tayo mula sa karamdaman. Talagang hindi tayo dapat magreklamo! Hindi kailanman nawalan ng pananalig sa Diyos si Job, sa kabila ng matitinding pagsubok, kaya kailangan nating maniwala sa mga salita ng Diyos, at magkaroon ng tunay na pananalig sa Kanya!” Sobrang saya ko, habang nakikinig dito. Naisip ko na napakaganda ng mga salita ng Diyos.

Mga bandang Disyembre nang medyo bumuti ang kalagayan ko. Hinuhugasan ko ang mga paa ko nang bigla kong napansin na maputi ang kanang binti at paa ko. Ang kuko ko sa paang iyon ay hindi tumubo nang anim na buwan. Hindi ko pa ito napansin noon. Naisip ko na, “Hindi na nagpapakita ng senyales ng paggaling ang braso at binti ko. Sa hitsura nila, siguradong mamamatay na ako. 41 lang ako. Mamamatay ba talaga ako nang ganito?” Nakaramdam ako ng kaunting bigat sa puso ko at nagdasal ako sa Diyos, “O Diyos ko, inaresto ako dahil sa pananalig ko sa Iyo. Kung mamamatay man ako, hindi ko ito pagsisisihan. Kung mabubuhay pa ako, magpapatuloy ako sa pananampalataya sa Iyo!” Pabalik-balik kong ipinagdasal ang mga salitang ito sa puso ko. Pagkatapos ng dasal, naramdaman kong dumaloy ang dugo ko sa aking katawan at nakaramdam ako ng kaunting init. Hindi ko pa ito naramdaman noon. Kinabukasan, habang tinutulungan ako ni He Li papunta sa banyo, natuklasan kong kaya ko nang iangat nang kaunti ang kanang binti ko. Bago iyon, laging kailangan hilahin ni He Li ang binti ko sa may pintuan tuwing pupunta ako ng banyo. Ngayon, yuyuko na sana siya, pero bago pa niya mahila ang binti ko, nagawa ko na ito nang mag-isa! Nang makita namin ito, sobrang saya namin, at labis kaming nagpasalamat sa Diyos. Noong Disyembre 26, naaprubahan ang medical parole ko. Hindi ko inasahan na mangyayari ito. Noong panahong iyon, dalawang tao lamang ang maaaring bigyan ng medical parole, pero tatlong tao sa bilangguan ang may malubhang sakit, kaya nagulat ako na ako ang nabigyan nito. Sinabi ng superbisor na, “Chen, nandito na ang asawa mo para sunduin ka. Maaari ka nang umuwi. Magsisilbi ka ng isang taon na sentensiya sa iyong tahanan. Hindi ka pinapayagang mangaral ng ebanghelyo at ipapaalam namin sa iyong lokal na pamahalaan na bantayan ka.” Napakasaya ko. Masaya rin si Xin Ming para sa akin. Agad-agad niya akong tinulungang kunin ang mga gamit ko at inalalayan niya ako palabas ng selda. Kinailangang magbayad ng asawa ko ng piyansa na 2,000 yuan sa labor camp bago ako nakalabas mula sa impiyernong ito sa mundo.

Ang nagawa ko lang nang makauwi ako ay humiga sa kama. Hindi ko maigalaw ang mga braso o binti ko. Para akong Jello. Talaga ngang mahirap ang taong iyon sa bahay. Nagkaroon kami ng utang na mahigit sa 10,000 yuan. Kinailangan pa naming mangutang para sa aking medical parole. Hindi ako makatanggap ng anumang gamutan dahil wala kaming pera. Nagdurusa ako minsan dahil namuhay ako sa karamdaman, pero alam kong nasa mga kamay ito ng Diyos at nasa Diyos kung gagaling man ako o hindi. Ang Diyos ang aking pinakamalaking sandigan. Madalas akong nagdadasal sa Diyos at unti-unti akong lumakas nang espirituwal. Sabik na sabik akong magbasa ng mga salita ng Diyos noong panahong iyon, pero dahil binabantayan pa rin ako ng CCP, hindi ako malapitan ng mga kapatid. Isang mananampalataya ang nanay ko, at dinalhan niya ako ng isang sulat-kamay na kopya ng mga salita ng Diyos. Tuwang-tuwa ako at agad ko itong kinuha sa kanya. Paulit-ulit ko itong binasa. Kahit hindi ko matandaan ang anuman sa mga ito, nauunawaan ko naman ito. Nakaramdam ako ng labis na kagalakan at kapanatagan at hindi ko na naisip kung mabubuhay o mamamatay ba ako. Basta’t nakakabasa ako ng mga salita ng Diyos, magiging kontento na ako. Pagkalipas ng dalawa o tatlong buwan, nakakalakad na ako nang papilay-pilay na may suporta, nang hindi na kailangang uminom ng gamot o magpaturok ng ineksiyon, at nakakakain na ako nang mag-isa.

Isang araw noong 2004, nakakita ako ng pakete ng papel sa aking drawer. Nang buksan ko ito, nakita ko ang isang nabuhol na cassette tape, at naisip ko, “Isa ba itong cassette tape ng mga himno?” Hiniling ko sa anak ko na tanggalin ito sa pagkabuhol at ilagay sa player, at sa gulat ko, nagsimula itong tumugtog. Sabik na sabik akong marinig na tumutugtog ang mga himno ng mga salita ng Diyos! Pagkatapos niyon, nakikinig ako sa mga himnong ito araw-araw, paulit-ulit, mas lumiliwanag ang puso ko sa tuwing nakikinig ako. Nakaramdam ako ng labis na inspirasyon lalo na nang mapakinggan ko ang “Awit ng mga Mananagumpay”: “Tinanggap na ba ninyo ang mga pagpapalang inihanda para sa inyo? Sinikap na ba ninyong kamtin ang mga pangakong binitiwan para sa inyo? Kayo ay, sa ilalim ng patnubay ng Aking liwanag, makakawala mula sa pagsakal ng mga puwersa ng kadiliman. Sa gitna ng kadiliman, hindi mawawala sa inyo ang paggabay ng liwanag. Kayo ang magiging mga panginoon ng lahat ng bagay. Kayo ay magiging mga mananagumpay sa harap ni Satanas. Sa pagbagsak ng bansa ng malaking pulang dragon, kayo ay tatayo sa gitna ng di-mabilang na tao bilang patunay ng Aking tagumpay. Kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at magniningning kayo ng Aking liwanag ng kaluwalhatian sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 19). Naunawaan ko na ang gawain ng Diyos sa mga huling araw ay gamitin ang pag-uusig ng malaking pulang dragon para maperpekto ang grupo ng mga mananagumpay. Bagaman nakaranas ako ng mga paghihirap at naging lumpo, naperpekto ang pananalig ko sa pamamagitan ng sitwasyong ito, at nakaya kong manindigan dahil sa gabay ng mga salita ng Diyos. Nang maging lumpo ako, hindi lamang nawala ang alaala ko, kundi hindi ko rin kayang alagaan ang sarili ko. Paulit-ulit akong nakaramdam ng pagiging negatibo at kahinaan, at tanging sa tulong ng Diyos, sa pamamagitan ng paulit-ulit na pagbabahagi sa akin ng mga sister tungkol sa Kanyang mga salita, nahanap ko ang pananalig para malampasan ang mahirap na sitwasyong ito. Ipinakita nito sa akin na ang mga salita ng Diyos ang ilaw at sa anumang oras kaya nitong bigyang-liwanag ang daraanan ng mga tao at bigyan sila ng isang landas na susundan. Sa pagdanas ng sitwasyong ito, bagama’t medyo nagdusa ang aking laman, naunawaan ko ang katotohanan, yumabong ang pananalig ko sa Diyos, at nakamit ko ang kaunting pagkaunawa sa pagkamakapangyarihan-sa-lahat at sa kataas-taasang kapangyarihan ng Diyos. Naging labis na makahulugan ang pagdurusa ko! Pinalakas ako ng mga salita ng Diyos at araw-araw ay mas bumuti ang kondisyon ko. Bumalik nang husto ang alaala ko at nakapagsalita na ako nang malinaw. Pagsapit ng 2005, nakalakad na ako nang dahan-dahan. Sa pagtatapos ng taong iyon, mag-isa akong sumakay ng tren para bisitahin ang nakababata kong kapatid sa ibang lungsod at nangaral ako sa kanya ng ebanghelyo ng Makapangyarihang Diyos. Nang makita ng mga kamag-anak ko ang mabilis kong paggaling, sinabi ng ilan na, “Talaga ngang may Diyos!” Sinabi ng ilan na, “Tunay ngang makapangyarihan ang Diyos mo!” Tinanggap din ng biyenan ng nakatatandang kapatid ko ang ebanghelyo ng Diyos sa mga huling araw pagkatapos mapakinggan ang karanasan ko. Kalaunan, tuluyan nang gumaling ang kondisyon ko. Hindi na pilay ang binti ko at naging normal na ako. Namangha ang mga tao sa paligid ko nang makita nila kung gaano kabilis ang paggaling ko. Minsan, nakasalubong ko si Xin Ming sa kalsada, at hindi ko maipahayag kung gaano ako kasaya. Agad ko siyang niyakap at labis kaming naantig na kami ay napaiyak. Nang magkaroon ako ng follow-up check up noong 2018, matagal na tiningnan ng doktor ang X-ray ko nang may pagkamangha at sinabi niya na na-calcify na ang pamamaga ng dugo sa ulo ko. Isang tunay na himala na ma-calcify ang pamamaga nang walang anumang gamutan matapos magtamo ng matinding pinsala ang utak ko! Nang marinig kong sinabi ito ng doktor, buong puso akong nagpasalamat sa Diyos! Dahan-dahan akong gumaling mula sa pagiging isang paralisadong tao na malapit nang mamatay hanggang sa maging isang normal na tao—isang bagay na walang sinumang maglalakas-loob na isipin.

Matapos kong maranasan ito, nakita ko na ang Diyos ang nangangasiwa sa lahat ng bagay at na ang mga buhay at kamatayan ng mga tao ay nasa Kanyang mga kamay. Tulad ng sinasabi ng Diyos: “Ang puso at espiritu ng tao ay hawak ng Diyos, at lahat ng tungkol sa buhay niya ay namamasdan ng mga mata ng Diyos. Naniniwala ka man sa lahat ng ito o hindi, ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito humahawak ng kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Labis na yumabong ang pananalig ko sa Diyos sa pamamagitan ng espesyal na karanasang ito. Binigyan ako ng Diyos ng pangalawang pagkakataon sa buhay. Anumang pag-uusig o kapighatian ang maaari kong harapin sa hinaharap, palagi akong magiging matatag sa aking pananalig na sumunod sa Diyos, at gagampanan ko nang maayos ang tungkulin ko para masuklian ang Kanyang pagmamahal.


6. Isang Matinding Espirituwal na Laban

Ni Li Jing, Tsina

Naging isang Kristiyano ako noong 1993 at pagkatapos niyon, nakilala ko si Pastor Liu. Sa panlabas, tila mabait siya at palabirong magsalita. Marami siyang kaalaman sa Bibliya at may malawak na karanasan. Madalas din siyang pumunta sa iba’t ibang lugar para mag-aral, at nangaral na siya sa maraming iglesia. Mapagmahal din siya, at palagi siyang matiyagang tumutulong sa mga mananampalataya anumang paghihirap ang kanilang hinarap. Iginalang siya ng karamihan sa mga mananampalataya. Talagang hinangaan at iginalang ko rin siya. Inakala ko na isa siyang tunay na mananampalataya ng Panginoon. Talagang pinahalagahan ako ni Pastor Liu, at isinaayos niya na ako ang mamahala sa koro. Kapag pumupunta siya sa ibang lugar para mag-aral, ako ang iniiwan niyang mamahala sa iglesia.

Noong Marso 1999, isang malayong kamag-anak ko ang nagdala ng dalawang brother para mangaral sa akin ng ebanghelyo ng Diyos sa mga huling araw. Hiniling nila sa akin na magdala ng ilan pang kapatid na tunay na nananampalataya sa Panginoon para mapakinggan namin ito nang sabay-sabay. Ang unang taong naisip ko ay si Pastor Liu, kaya hiniling ko sa kanyang pumunta para mapakinggan ito. Hindi inaasahan, sinabi niyang sa mga huling araw, magpapakita ang mga huwad na cristo para ilihis ang mga tao. Hiniling niya sa akin na huwag makinig, at hiniling niyang palayasin ko ang dalawang brother. Nakita ko na may dignidad at disente ang dalawang brother, at nakikipagbahaginan sila ayon sa Bibliya, kaya hindi ko siya pinakinggan. Dinala ko pa nga ang ilang katrabaho ko para makinig sa pangangaral nila nang hindi nalalaman ni Pastor Liu. Ibinahagi ng dalawang brother sa amin ang tungkol sa ugat ng pagkatiwangwang ng iglesia, ang tatlong yugto ng gawain ng Diyos, kung paano matutukoy ang tunay na cristo at ang mga huwad na cristo, at kung paanong sa mga huling araw, isinasagawa ng Diyos ang Kanyang gawain ng paghatol para dalisayin ang mga tao. Habang lalo kaming nakikinig, lalo pa naming gustong makinig. Partikular ding nabusog ang aming mga espiritu. Binasa namin ang mga salitang ipinahayag ng Makapangyarihang Diyos at natukoy naming tunay ngang mga salita ito ng Diyos. Ang mga salitang ito ay may dalang awtoridad at kapangyarihan, at ang mga ito ang tinig ng Diyos. Walang sinuman ang makakapagsalita ng mga ito. Natiyak namin sa pamamagitan ng imbestigasyon na ang Makapangyarihang Diyos ay ang Panginoong Jesus na nagbalik. Lahat kami ay labis na nasabik! Hinding-hindi namin inasahan na ang Panginoong Jesus, na maraming taon na naming hinihintay, ay talaga ngang nagbalik. Talagang napakapalad namin! Naisip ko na, “Tunay ngang nananampalataya sa Panginoon si Pastor Liu. Kaya niyang talikuran ang mga bagay at gugulin ang kanyang sarili para sa Panginoon, at nauunawaan din niya ang Bibliya. Noong nakaraan, hindi siya nakinig dahil nag-aalala siyang malihis. Kapag nalaman niyang nagbalik na ang Panginoong Jesus, siguradong tatanggapin niya ito.” Kaya, puno ng galak at tuwa, dinala ko ang dalawang brother para mangaral sa kanya ng ebanghelyo ng Diyos sa mga huling araw. Sinabi ko na, “Pastor Liu, tunay ngang nagbalik na ang Panginoong Jesus, at isinasagawa Niya ngayon ang gawain ng paghatol simula sa sambahayan ng Diyos. Hindi ka ba nag-aalala na malihis ng mga huwad na cristo? Napakalinaw na ibinabahagi ng dalawang brother na ito kung paano matutukoy ang mga huwad na cristo mula sa tunay na Cristo. Dapat mo silang pakinggan!” Tinanggap niya kami nang may pag-aalinlangan. Binasa ng dalawang brother ang mga salita ng Makapangyarihang Diyos sa kanya, at nagbahagi tungkol sa katotohanan kung paano matutukoy ang mga huwad na cristo at ang tunay na Cristo. Hindi inaasahan, sinabi niya nang may inis, “Tumigil kayo sa pagsasalita! Kahit na maunawaan ko ito, hindi ko ito tatanggapin! Kahit na ito ang tunay na daan, hindi ko ito tatanggapin! Nais ba ninyong pakinggan ko ang inyong pangangaral? Maraming taon na akong nagtatrabaho at nangangaral sa iglesia. Nakarating na rin ako sa iba’t ibang lugar para sa mga pagpupulong at pag-aaral. Taon-taon, pumupunta ako sa seminaryo nang ilang buwan para sa karagdagang pag-aaral. Sinasabi mo bang walang saysay ang lahat ng ito?” Nagpatuloy siya, nagbibilang sa kanyang mga daliri, “Ako ang namamahala sa anim na iglesia. Ako ang nagpapastol sa lahat ng mga mananampalatayang ito. Hinihiling ng iglesiang ito na pumunta ako at magdasal doon. Hinihiling ng iglesiang iyon na pumunta ako at mangaral doon. Hindi ko talaga pakikinggan ang inyong pangangaral. Kailangan kong maging responsable sa aking mga mananampalataya. Kailangan kong protektahan ang aking mga tupa!” Nanlilisik ang mga mata, itinuro niya ako at mariin na sinabi, “Sinabi ko sa iyo na huwag kang makinig, pero hindi mo ako sinunod. Nailihis ka, at ngayon nais mo akong malihis kasama mo? Iniisip mo ba na mangyayari iyon? Iniisip mo ba na naguguluhan ako tulad mo? Hindi mo nauunawaan ang Bibliya. Pinapayuhan kita, magbalik-loob ka na agad!” Sinabi ng isang brother na, “Lahat tayo ay nananampalataya sa Panginoon at inaabangan natin ang pagdating ng Panginoon. Ngayon, ang Makapangyarihang Diyos ay ang Panginoong Jesus na nagbalik. Sabi ng Makapangyarihang Diyos: ‘Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagkondena. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas na tao, kundi isang nagpapasakop sa patnubay ng Banal na Espiritu at nauuhaw at naghahanap sa katotohanan; sa ganitong paraan lamang kayo makikinabang’ (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa).” Galit na galit si Pastor Liu nang marinig ito. Dinuro niya ang dalawang brother at malupit na sinabing, “Tumahimik kayo. Lumabas na kayo ngayon din! Kung mahuhuli ko kayong muling nangangaral ng ebanghelyo sa lugar na nasa responsabilidad ko, agad-agad ko kayong ipapadala sa public security bureau!” Ginulat ako ni Pastor Liu sa pagsasabi niya nito. Karaniwan, kapag nagpapakahulugan siya ng Bibliya, napakabait ng tono niya. Akala ko kapag sinabi ko sa kanya ngayon na nagbalik na ang Panginoon, matutuwa siyang tanggapin ito. Hindi ko inasahan na magkakaroon siya ng ganitong saloobin. Lubos akong naguluhan, at naisip ko na, “Nananampalataya kami sa Panginoon, at inaabangan naming lahat ang pagdating ng Panginoon. Bumalik na ang Panginoon at ipinahayag ang katotohanan, pero hindi niya ito tinanggap. Nawalan pa nga siya ng pasensiya at pinalayas kami. Sinabi rin niya na kahit na ito ang tunay na daan ay hindi pa rin niya ito tatanggapin. Kung ganoon, bakit siya nananampalataya sa Panginoon?”

Isang araw noong Abril, inimbitahan ko sa aking bahay ang pitong pangunahing katrabaho sa iglesia para mapakinggan din nila ang pagpapatotoo ng dalawang brother sa gawain ng Diyos sa mga huling araw. Sa pamamagitan ng pagbabasa ng mga salita ng Makapangyarihang Diyos, nakita ng lahat na ang mga salita ng Makapangyarihang Diyos ay ang katotohanan, at natiyak nila na ang Makapangyarihang Diyos ay ang Panginoong Jesus na nagbalik. Labis na nasabik ang ilan na tumulo ang mga luha sa kanilang mga mukha. Sa sandaling ito, marahas na sumabat si Pastor Liu. Nang makita niya na naroon ang mga pangunahing katrabaho, itinuro niya kami at galit na sinabing, “Kaya pala walang tao sa pagtitipon ng iglesia. Nandito pala kayong lahat!” Pagkatapos, nagsimula siyang lapastanganin ang Diyos. Galit na galit ako, at sinabi ko na, “Hindi ka dapat magsalita tungkol sa hindi mo nauunawaan. Ang kasalanan ng paglapastangan sa Espiritu Santo ay hindi mapapatawad kailanman sa buhay na ito o sa mundong darating! Hindi ka ba natatakot na salungatin ang Diyos?” Nang marinig niyang sinabi ko ito, lalo pa siyang nagalit. Itinuro niya ako, sinabi niya na, “Sinabi ko sa iyo na huwag makinig sa kanilang pangangaral, pero hindi mo ako sinunod. Nagdala ka pa ng maraming katrabaho para makinig din sa kanila! Ilang taon na kitang nililinang. Tinalakay ko sa iyo ang lahat ng bagay. Ngayon, talagang ipinagkanulo mo ako, at nagdala ka pa sa iglesia natin ng mga tagalabas para mangaral. Walang saysay ang paglinang ko sa iyo!” Sinabi ko na, “Lahat tayo ay nananampalataya sa Panginoon, at hinihintay natin ang pagdating ng Panginoon. Ngayon ay nagbalik na ang Panginoon at nagpahayag ng napakaraming katotohanan. Bakit hindi mo hayaang makinig ang mga kapatid?” Sinabi ng lahat ng katrabaho na, “Oo, Pastor Liu. Ito ang tunay na daan. Ang Makapangyarihang Diyos ay ang Panginoong Jesus na nagbalik.” Itinuro sila ni Pastor Liu, at sinabing, “Kung nais ninyong makarinig ng sermon, mangangaral ako ng isa sa inyo. Lahat kayo ay katrabaho. Kayo ang haligi ng iglesia. Sinuportahan at nilinang ko kayo nang ilang taon, pero ngayon, tumakbo pa kayo rito para makinig sa sermon na ito. Sinasabi ng Bibliya na magpapakita ang mga huwad na cristo sa mga huling araw para ilihis ang mga tao. Paanong hindi ninyo ito alam? Kung nailihis kayo, hindi ba’t aakayin ninyo ang mga tao sa iglesia patungo sa maling landas? Paano ko ito ipapaliwanag sa Panginoon? Iniisip ninyo ba na nagbalik ang Panginoon dahil lang sinabi ng dalawang iyan na nagbalik Siya? Napakauto-uto ninyo! Huwag kayong makinig dito, sinuman sa inyo!” Tatlo sa mga katrabaho na naroon ay nagulo dahil kay Pastor Liu at hindi na naglakas-loob na ipagpatuloy ang pakikinig. Alam kong mali si Pastor Liu sa pagsasabi niyon. Tunay ngang sinabi ng Panginoong Jesus na magkakaroon ng mga huwad na cristo sa mga huling araw na maglilihis sa mga tao. Pero sinabi rin ng Panginoong Jesus na ililihis ng mga huwad na cristo ang mga tao gamit ang malalaking senyales at mga kababalaghan, para magkaroon tayo ng kaunting pagkilatis. Tiyak na hindi sinabi ng Panginoon na dahil sa pagpapakita ng mga huwad na cristo, hindi natin dapat salubungin ang Panginoon at hindi tayo dapat makinig sa tinig ng Panginoon. Hindi ba’t mali ang pagpapakahulugan niya sa mga salita ng Panginoon dito? Sa panahong iyon, itinuro ni Pastor Liu ang mga brother na nangaral ng ebanghelyo at sinabi niya na, “Ang ipinangangaral ninyo ay maling paniniwala. Kung dumating na ang Diyos, nasaan Siya? Nakita mo ba Siya? Ako ang legal na kinatawan ng iglesia, at ang mga taong ito ay kabilang sa aking iglesia. Hindi kayo maaaring mangaral dito nang hindi dumadaan sa akin!” Kalmadong sinabi ng dalawang brother na, “Pastor Liu, ang mga tupa ay pag-aari ng Diyos, hindi ng sinumang tao. Sinabi ng Panginoong Jesus: ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27). Bumalik ang Panginoon para ipahayag ang katotohanan at para hanapin ang Kanyang mga tupa. Hindi mo maaaring pigilan ang mga tao sa pakikinig sa mga salita ng Diyos. Hindi ito naaayon sa mga layunin ng Diyos!” Sa nag-uutos na tono, sinabi ni Pastor Liu na, “Kung hindi ko kayo pinapayagang mangaral dito, hindi talaga kayo makakapangaral dito! Kung magpapatuloy kayo sa pangangaral, agad ko kayong ipapadala sa istasyon ng pulis!” Nang makita ko kung gaano kalupit si Pastor Liu, naalala ko ang parabula ng masasamang nangungupahan na binanggit ng Panginoong Jesus sa Bibliya. Nang ipadala ng may-ari ng lupa ang kanyang mga alipin at anak para mag-ani ng bunga, pinatay silang lahat ng mga nangungupahan at ninais ng mga ito na angkinin ang ari-arian ng may-ari ng lupa. Hindi ba’t ang pamamaraan ni Pastor Liu ay katulad ng sa mga nangungupahang ito? Isang mabuting bagay na ang dalawang brother ay nangangaral ng ebanghelyo tungkol sa pagdating ng Panginoon. Nangangaral sila ng mga nakagagalak na balita, mabubuting balita. Pero nagagawa niyang itrato nang ganito ang mga nangangaral ng ebanghelyo, at nagbabanta pa siyang tatawag ng mga pulis para ipadala sila sa istasyon ng pulis, ibibigay sila sa mga diyablo para mapahamak. Ipinapakita nito na siya ay tunay ngang isang masamang alipin! Nagkaroon ako ng kaunting pagkilatis kay Pastor Liu, at sinabi ko na, “Pastor Liu, tayong lahat ay mga mananampalataya ng Diyos. Paano mo magagawang ipadala ang mga brother na ito sa istasyon ng pulis? Hindi ba’t ito ay pagiging isang Hudas? Ipinapalagay ko na batid na batid mo kung ano ang naging kinalabasan ni Hudas, hindi ba?” Nang makita niyang sinabi ko ito, hindi na siya nagsalita pa. Nagpatuloy ako sa pagsasabing, “Pastor Liu, nauunawaan ko ang mga damdamin mo. Pero hindi ba’t nananampalataya tayo sa Panginoon para hintayin ang pagdating ng Panginoon? Ngayon, dumating ang mga tao para mangaral na ang Panginoon ay dumating na. Hindi ba’t masyado kang padalos-dalos nang sabihin mong huwad ito nang hindi mo ito hinahanap o iniimbestigahan? Ang narinig kong tinatalakay ng mga brother ay naaayon sa Bibliya. Ang Panginoon ay dumating para gampanan ang bago Niyang gawain …” Sinabi ni Pastor Liu nang may inis na, “Tumigil ka sa pagsasalita! Ano ang alam mo? Mabuti pang magbalik-loob ka na agad!” Pagkatapos niyang magsalita, may pait siyang umalis. Noong panahong iyon, ang tatlong katrabaho na nagulo ay umalis kasama si Pastor Liu. Ang natitirang mga katrabaho ay nagpatuloy sa paghahanap at pag-iimbestiga, at sa huli, tinanggap nila ang gawain ng Makapangyarihang Diyos sa mga huling araw.

Pagkatapos niyon, nagpakalat ng walang batayang mga tsismis si Pastor Liu sa iglesia para pigilan ang mga taong mag-imbestiga ng tunay na daan. Sinabi niya na, “Ang pinaniniwalaan ni Li Jing ay maling pananampalataya. Huwag kayong makinig sa kanya. Noong nasa isang pulong ako sa Religious Affairs Bureau, tinanong ko ang mga miyembro ng tumatayong komite ng Bureau at ng Three-Self Church tungkol dito. Sinabi nilang lahat na ang buong relihiyosong komunidad ay tumututol sa Kidlat ng Silanganan at inaapi at inaaresto ng estado ang mga mananampalataya nito. Kung naniniwala ka rito, aarestuhin ka, at lahat sa pamilya mo ay madadamay.” Isa-isa ring pinuntahan ni Pastor Liu ang mga bahay ng mga kapatid na tumanggap ng gawain ng Diyos sa mga huling araw para guluhin at pagbantaan sila. Labis niyang nailihis ang ilan na hindi na sila nanindigan at umatras na. Noon, may mabuting ugnayan sa akin ang mga kapatid sa iglesia, pero dahil sa mga panggugulo ni Pastor Liu, nagsimula akong iwasan ng lahat kapag nakikita nila ako. Nakaramdam ako ng sakit at panghihina sa puso ko, kaya nagdasal ako sa Diyos, “Minamahal na Diyos, hindi na ako pinapansin ngayon ng mga taong dati ay may mabuting ugnayan sa akin sa iglesia. Kapag nakikita nila ako, nagtatago sila na para bang nagtatago sila sa isang salot. Labis akong nasasaktan. Nawa’y bigyang-liwanag at gabayan Mo ako na maunawaan ang Iyong layunin.” Kalaunan, nagbasa ako ng ilang salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi nito sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Naunawaan ko lang pagkatapos basahin ang mga salita ng Diyos na ang sitwasyong dumarating sa akin ngayon ay isang espirituwal na laban. Sa panlabas, mukhang hinahadlangan tayo ng mga tao sa pagtanggap ng gawain ng Makapangyarihang Diyos pero ang totoo, ginagamit ni Satanas ang mga taong ito para hadlangan ang pagbabalik natin sa Diyos. Dumating ang Diyos para magsagawa para sa kaligtasan ng mga tao, at dumating si Satanas para guluhin at wasakin ito. Kailangan kong malinaw na makita ang mga pandaraya ni Satanas at huwag mapigilan ng mga tao, pangyayari, at ng mga bagay na ito. Kailangan kong manindigan sa aking patotoo. Pagkatapos, napaisip ako, bakit nga ba ako nasa ganitong pasakit? Ito ay dahil, sa simula, talagang nagkaroon ako ng mabubuting ugnayan sa mga taong ito. May ilan pa nga sa kanila na humanga sa akin. Pero ngayon, hindi na nila ako pinapansin. Pakiramdam ko ay bigla na lang akong pinabayaan. Naalala kong sinabi ng Panginoong Jesus na: “At ang hindi nagpapasan ng kanyang krus at sumusunod sa Akin, ay hindi karapat-dapat sa Akin” (Mateo 10:38). Dumating ang Panginoong Jesus para magsagawa para sa kaligtasan ng mga tao, tinitiis ang pang-aalipusta, paninirang-puri, pagkondena, at hindi pagkatanggap. Matagal nang naranasan ng Diyos ang lahat ng ito, kaya hindi ba’t tama na pasanin ng bawat taong sumusunod sa Diyos ang pagdurusa ng mga pagtangging ito para maipakalat ang ebanghelyo ng Diyos? Nang maisip ko ito, hindi na ako nakaramdam ng matinding sakit sa puso ko.

Kalaunan, habang harap-harapang ginugulo ni Pastor Liu ang mga tao dahil sa pagtanggap ng tunay na daan, kami ng mga kapatid ko ay nagmamadaling sumuporta at nagdilig sa kanila mula sa likuran, at nagpatuloy kami sa pangangaral ng ebanghelyo sa iglesia. Isa-isa, nakapagdala kami ng walumpu o siyamnapung tao. Noong Agosto, nakita ni Pastor Liu na paunti nang paunti ang mga tao sa iglesia, at napansin niya na nagsimulang maubos ang mga handog. Kaya naman, lalo siyang nabaliw sa paghadlang at panggugulo. Isang araw, pumunta si Pastor Liu sa bahay ko at sinabi niya nang may ngiti na, “Kamakailan, naging medyo nakakailang ang ugnayan natin, at labis akong hindi naging komportable rito, at nag-aalala ako sa iyo. Alam mo, malaki talaga ang iglesia, at hindi ko kayang asikasuhin ang lahat. Hindi ako mapapalagay kung ibibigay ko ito sa iba, kaya naghahanda akong italaga kang mamahala ng iglesiang ito. Ano sa palagay mo?” Napagtanto ko na sinabi ito ni Pastor Liu para hilahin ako pabalik. Pero naisip ko, noong nanampalataya ako sa Panginoon sa iglesia, hindi ako inusig, at napakagalang din sa akin ng mga kapatid. Kung babalik ako, marahil ay hahangaan akong muli ng lahat, at hindi ko na kailangang pasanin ang pagdurusa ng pagtanggi. Nakaramdam ako ng kaunting pag-aalinlangan sa puso ko. Sa sandaling ito, naalala ko ang mga salita ng Diyos: “Kapag gumagalaw ang mga bundok, maaari ba silang lumihis ng daan para sa kapakanan ng iyong katayuan? Kapag dumadaloy ang mga tubig, maaari bang huminto ang mga ito sa harap ng katayuan ng tao? Mababaligtad ba ng katayuan ng tao ang kalangitan at ang lupa?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 22). Ipinaunawa sa akin ng mga salita ng Diyos na hindi kayang iligtas ng katayuan ang mga tao. Makakapagdulot lamang ang katayuan ng panandaliang kasiyahan sa aking pride, pero kapag tumama ang sakuna, hindi ako matutulungan ng katayuan na makawala sa aking suliranin. Alam na alam ko na hindi taglay ng relihiyosong iglesia ang gawain ng Banal na Espiritu, kaya ano pa ang gagawin ko sa pagbabalik ko roon? Napakahangal ko! Pakana ito ni Satanas, at hindi dapat ako magpaloko. Kaya sinabi ko kay Pastor Liu na, “Nananampalataya kami sa Panginoon, at palagi naming hinihintay ang pagdating ng Panginoon. Ngayong sinalubong ko ang Panginoon, paano pa ako babalik? Tinanggap ko ang ikatlong yugto ng gawain ng Diyos: Ang gawain ng paghatol ng Diyos sa mga huling araw, na siyang gawain ng paglutas sa makasalanang kalikasan ng mga tao. Umusad na ang gawain ng Diyos, kaya paano pa ako babalik sa iglesia? Hindi ba’t magiging paurong iyon? Para na rin akong bumalik sa primary school matapos kong makausad sa middle school. Magkakaroon ba iyon ng saysay?” Galit na sinabi ni Pastor Liu na, “Binibigyan na kita rito ng daan palabas, pero hindi mo pa rin napagtatanto na ginagawan kita ng pabor! Nagmamatigas kang kumakapit sa iyong maling landas! Labis kang nailihis! Mula ngayon, kung pupunta ka pang muli sa iglesia para magnakaw ng mga tupa, titigil na ako sa pagpapakita ng awa—ipapadala kita deretso sa istasyon ng pulis!” Naisip ko na, “Kung kaya mong magtawag ng pulis sa mga nananampalataya sa Diyos, isa kang Hudas.” Galit na umalis si Pastor Liu. Dahil sa patnubay at pamumuno ng mga salita ng Diyos, malinaw kong nakita ang mga pakana ni Satanas. Nakaramdam talaga ako ng kapanatagan sa puso ko.

Noong Setyembre, nagdala kami ng mga kapatid ng mahigit isang dosenang tao mula sa kalapit na iglesia. Nang malaman ni Pastor Liu, pumunta siya sa bahay ko para gumawa ng gulo. Nag-udyok siya ng mga problema sa harap ng asawa ko. Sinabi rin niya na tinututulan ng estado ang pananampalataya ko sa Makapangyarihang Diyos, at na kung mahuhuli ako balang-araw, hindi na namin magagawang mangarap pa na makakapag-aral ang aming anak sa unibersidad. Naniwala ang asawa ko sa mga salita ni Pastor Liu at natakot siya na maaapektuhan ng pananampalataya ko sa Diyos ang kinabukasan ng aming anak. Sinimulan niya akong usigin, at pinagbantaan niya ako ng diborsiyo. Nang marinig kong banggitin ng asawa ko ang diborsiyo, nagulat ako. Palaging napakabuti ng asawa ko sa akin, at hindi niya ako tinutulan sa pananampalataya ko sa Diyos. Bakit siya naging ganito? Hindi ba’t si Pastor Liu ang nag-udyok sa lahat ng ito? Galit na galit ako. Bilang isang pastor, paano niya nagagawa ang ganitong kasuklam-suklam na bagay? Hindi niya hinayaan ang mga tao na sumunod sa Diyos sa tamang landas, at hinikayat niya ang mga tao na sumunod sa kanya at itaas siya, habang namumuhay siya ng marangyang buhay mula sa mga handog. Isa siyang taong kasuklam-suklam at malupit! Isa siyang diyablo na lumalamon sa mga kaluluwa ng mga tao. Sa magkakasunod na tatlong buwan, galit sa akin ang asawa ko at laging binabanggit ang tungkol sa diborsiyo. Sa huli, sinabi niya na, “Bibigyan kita ng tatlong araw. Kailangan mong magdesisyon sa pagitan ng pananampalataya mo sa Diyos at ng pamilya natin!” Nakaramdam ako ng labis na kalungkutan sa puso, iniisip ko na, “Kung talagang ididiborsiyo ako ng asawa ko, ano ang gagawin ko? Kung maaaresto ako at maaapektuhan nito ang kinabukasan ng anak ko, at kamumuhian ako ng aking anak at asawa, ano ang gagawin ko?” Ayaw kong makipagdiborsiyo. Gusto ko ang pamilya ko, at gusto ko ring manampalataya sa Diyos. Kaya lumapit ako sa Diyos para magdasal, at hiniling ko sa Diyos na gabayan ako. Pagkatapos magdasal, naalala ko ang mga salitang ito ng Diyos: “Ang inyong pag-uugali, kakayahan, anyo, tayog, pamilya kung saan kayo isinilang, ang iyong trabaho at pag-aasawa—ang kabuuan mo, maging ang kulay ng iyong buhok at balat, at ang oras ng iyong kapanganakan—ay isinaayos lahat ng Aking mga kamay. Maging ang mga bagay na ginagawa mo at ang mga taong nasasalubong mo bawat araw ay isinaayos ng Aking mga kamay, pati na rin ang katunayang ang pagdadala sa iyo sa Aking presensiya ngayon sa totoo lang ay Aking pagsasaayos. Huwag mong guluhin ang iyong sarili; dapat magpatuloy ka nang mahinahon” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 74). Nasa kamay ng Diyos ang aking tadhana, at ang kinabukasan ng anak ko ay nasa mga kamay rin ng Diyos. Hindi ako maaaring makipagkompromiso sa aking asawa. Nang lumipas na ang tatlong araw, hiningi sa akin ng asawa ko ang aking sagot. Sinabi ko sa kanya na, “Hawak ng mga kamay ng Diyos ang tadhana ng bawat tao. Kung anong paaralan ang papasukan ng anak nating lalaki at kung anong trabaho ang makukuha niya ay pinamamatnugutang lahat ng kamay ng Diyos. Kahit na hiwalayan mo ako, pipiliin ko pa ring manampalataya sa Diyos!” Galit na sinabi ng asawa ko na, “Sige, gawin mo ang gusto mo!” Pagkatapos niyon, hindi na niya binanggit ang diborsiyo.

Pagkatapos niyon, nagpakalat ng iba’t ibang walang batayang mga tsismis at panlilinlang si Pastor Liu, at ginulo niya ang mga baguhan na katatanggap pa lamang ng bagong gawain ng Diyos, pero hindi pa ganap na nakaugat dito. Apatnapu o limampu sa kanila ang tumigil sa pagdalo sa mga pagtitipon. Naghiwa-hiwalay kami ng mga kapatid para diligan at suportahan ang mga baguhang ito. Nagbahagi kami sa kanila ng mga salita ng Diyos para maunawaan nila ang katotohanan at malinaw nilang makita ang mga pakana ni Satanas, at nakapagligtas kami ng mahigit 30 katao. Bandang alas-4 ng hapon isang araw ng Nobyembre, nagbabasa ako ng mga salita ng Diyos sa bahay nang biglang sumulpot sa pintuan ang mga pulis at inaresto ako. Nang dumating ako sa istasyon ng pulis, nakita ko na may ilang kapatid na naaresto rin. Nalaman ko na lamang mula sa sinabi ng mga pulis na si Pastor Liu ang nagsumbong sa akin at sa ilan pang kapatid. Patuloy akong tinanong ng mga pulis kung nasaan ang mga handog ng aming iglesia, at kung nasaan ang mga aklat ng mga salita ng Diyos. Wala akong sinabi, kaya nagpunta ang mga pulis sa bahay ko para halughugin ito. Sa kabutihang-palad, matapos akong maaresto, inilipat ng aking asawa at hipag ang lahat ng mga aklat na may kinalaman sa pananampalataya ko sa Diyos. Walang mahanap na anumang ebidensiya ang mga pulis kaya pinayagan nila akong makauwi. Nakita ko kung paano nakipagsabwatan si Pastor Liu sa gobyerno para maipaaresto kami. Ito ay katulad mismo kung paano sumapi ang mga Pariseo sa gobyernong Romano para usigin ang Panginoong Jesus at ang Kanyang mga alagad. Naalala ko ang mga salitang ito ng Makapangyarihang Diyos: “Mayroong mga nagbabasa ng Bibliya sa malalaking simbahan at bumibigkas nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa mga layunin ng Diyos. Lahat sila ay walang halaga, ubod ng samang mga tao, bawat isa ay nagpapakataas upang pangaralan ang ‘Diyos.’ Sila ay mga taong nagdadala sa bandila ng Diyos pero sadyang lumalaban sa Diyos, na nagdadala ng bansag na nananampalataya sa Diyos habang kinakain ang laman at iniinom ang dugo ng tao. Ang lahat ng gayong tao ay masasamang diyablong lumalamon sa kaluluwa ng tao, mga pinunong demonyo na sadyang gumugulo sa pagtahak ng mga tao sa tamang landas, at mga balakid na nakasasagabal sa paghahanap ng mga tao sa Diyos. Sila ay tila may ‘maayos na pangangatawan,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na lumaban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Lumalaban sa Diyos). Doon ko lamang naunawaan ang tunay na kahulugan ng mga salita ng Diyos. Isiniwalat ng Diyos ang mga pastor at elder na tumatayo sa pulpito araw-araw at nagpapakahulugan ng Bibliya, pero humahadlang sa mga tao sa pag-iimbestiga ng tunay na daan. Banal at mapagmahal sila sa panlabas, pero sa totoo lang, lahat sila ay mga mapagpaimbabaw. Umaasa sila sa pagpapakahulugan ng Bibliya para mapanatili ang kanilang katayuan at kabuhayan. Kapag naririnig nila ang mga taong nagpapatotoo na nagbalik na ang Panginoon, hindi na nga sila naghahanap at nag-iimbestiga, matigas din nila itong nilalabanan at kinokondena. Sa ilalim ng pagpapanggap na pinoprotektahan nila ang kanilang kawan, pinipigilan din nila ang mga mananampalataya na mag-imbestiga ng tunay na daan. Hindi sila mismo pumapasok sa kaharian ng langit, at pinipigilan din nila ang mga mananampalataya na pumasok, na nagiging dahilan para labanan ng mga tao ang Diyos at bumaba ang mga tao sa impiyerno kasama sila. Binalikan ko ang lahat ng ginawa ni Pastor Liu. Pinapakahulugan niya ang mga salita ng Bibliya araw-araw, pero hindi niya nauunawaan ang tunay na kahulugan ng mga salita ng Panginoon. Ginagamit lang niya ang pagpapakahulugan niya sa mga salita ng Bibliya para ilihis ang mga tao at pigilan silang makinig sa tinig ng Diyos. Tungkol naman sa usapin ng pagdating ng Panginoon, hiniling ng Panginoong Jesus sa mga tao na maging matatalinong dalaga at magtuon sa pakikinig sa tinig ng Diyos, pero pinigilan ni Pastor Liu ang mga mananampalataya na mag-imbestiga ng tunay na daan. Malinaw na ginagawa niya ito para sa sarili niyang katayuan at kabuhayan, pero ipinapahayag pa rin niya na ito ay para protektahan ang kanyang mga kapatid. Nang makita niyang nabigo siya sa kanyang layunin, na parami nang parami ang mga kapatid na tumanggap ng gawain ng Diyos sa mga huling araw, at na patuloy na nababawasan ang mga handog sa iglesia, gumamit siya ng walang batayang mga tsismis para takutin ang mga mananampalataya, at magkalat ng mga maling paniniwala at panlilinlang para ilihis ang mga mananampalataya, nagtatangkang kontrolin sila habambuhay sa sarili niyang mga kamay. Nang makita niyang hindi talaga niya ito mapapatigil, ibinigay niya kami ng mga kapatid ko sa masasamang pulis ng CCP, pinipilit kaming talikuran ang tunay na daan at isuko ang pangangaral ng ebanghelyo. Araw-araw na isinigaw ni Pastor Liu ang tungkol sa pagiging responsable sa mga buhay ng mga mananampalataya at sa pagprotekta sa kaligtasan ng mga mananampalataya, pero kumilos siya nang ganito. Malinaw na ang karaniwang paraan niya ng pagsasalita sa malugod na pamamaraan ay talagang para lang kontrolin at ikulong ang mga tao. Kinuha niya ang mga tupa ng Diyos bilang kanya. Isa siyang buhay na multo, isang masamang demonyo, na pumipigil sa ibang makapasok sa kaharian ng langit at lumalamon sa kanilang mga kaluluwa. Isa siyang tunay na mapagpaimbabaw na Pariseo: isang masamang alipin at anticristo na namumuhi sa katotohanan at isang kaaway ng Diyos! Kung hindi dahil sa pagsisiwalat ng mga salita ng Diyos at sa paghahayag ng mga katunayan, mahihirapan sana akong makita nang malinaw ang diwa ng mga pastor na ito. Nailihis at nawasak na sana ako ng mga iyon nang hindi ko namamalayan. Ang “pagganap” ng pastor ay talagang nakatulong para bumuti ang aming pagkilatis. Tunay ngang napakatalino ng Diyos! Ang pag-arestong ito ay nagbigay-daan sa akin para lubos na makita nang malinaw ang tunay na mukha ni Pastor Liu: Siya ay mapagpaimbabaw at lumalaban sa Diyos. Ang patnubay ng mga salita ng Diyos ang nagbigay-daan sa akin para mapagtagumpayan ang maraming pagtatangka ng pastor na guluhin, hadlangan, at ilihis ako. Salamat sa Makapangyarihang Diyos!


7. Ang Hindi Pagiging Isang Alipin sa Pag-aasawa ay Tunay na Kalayaan

Ni Cheng Na, Tsina

Diniborsyo ako ng dati kong asawa dahil hindi ako mabuntis. Kalaunan, nakilala ko ang kasalukuyan kong asawa. Noong panahong iyon, may dalawa siyang bata pang anak. Naisip ko, “Kung mapapanatili ko nang maayos ang pagsasamang ito, magkakaroon ako ng mga taong maaasahan sa pagtanda ko.” Kaya, inalagaan ko ang dalawang batang ito na para bang sarili ko silang mga anak. Inalagaan ko rin ang bulag kong biyenan. Nagtayo kami ng asawa ko ng polytunnel para sa gulay at nagtanim ng mga pananim na mapagkakakitaan. Ginawa ko ang lahat ng gawaing ginagawa ng mga lalaki. Pumupunta na ako sa palengke bago pa magliwanag at gising ako hanggang gabi para magbenta ng mga gulay at kumita para sa pamilya. Nagbunga ang mga pagsisikap ko: nagpakita ng malasakit at pagsasaalang-alang sa akin ang asawa ko, at palagi akong tinatawag ng mga bata na “nanay.” Binigyan ako nito ng pag-asa na basta’t alagaan ko ang pamilya ko, may mga tao akong maaasahan pagtanda ko. Wala na akong ibang hinihingi. Hindi ko kailanman inasahan na makalipas ang isang dekada ay bigla akong magkakaroon ng cerebral thrombosis. Paralisado ako sa kama, at hindi ko maalagaan ang sarili ko. Piniga ng asawa ko ang utak niya para umisip ng mga paraan para tulungan akong magamot ang sakit ko. Noong nasa ospital ako, inalagaan niya ako nang may labis na pagsasaalang-alang. Gayumpaman, anumang gamutan ang sinubukan ko, hindi mapagaling ang sakit ko. Talagang naging miserable ako. Wala akong magawang kahit ano nang ako lang, at mukhang kakailanganin kong umasa sa asawa ko para alagaan ako sa hinaharap. Siya ang magiging suporta ko hangga’t nabubuhay ako. Makalipas ang ilang panahon, nagsimula akong magkaroon ng mga pag-aalinlangan, “Bagama’t napakabuti sa akin ngayon ng asawa ko, kung hindi ako kailanman gagaling sa sakit ko, pagkatapos ng mahabang panahon, hindi ba’t magsasawa siya sa akin, at aayawan na ako? Tutal, hindi ko naman totoong anak ang mga bata. Wala ako ni isang kamag-anak sa tabi ko. Sino ang maaasahan ko pagtanda ko?” Palagi akong nag-aalala tungkol sa bagay na ito, at nawalan pa nga ako ng lakas ng loob na magpatuloy mabuhay.

Noong nagdurusa ako at pakiramdam ko ay wala na akong magagawa, noong 2013, tinanggap ko ang pagliligtas ng Makapangyarihang Diyos ng mga huling araw. Sa pamamagitan ng pagbabasa sa mga salita ng Diyos, naunawaan ko ang ilang katotohanan, at napagtanto ko na nasa mga kamay ng Diyos ang tadhana ko, at na ang Diyos lang ang Siyang maaasahan ko. Nakadama ako ng sobrang kalayaan at kasiyahan sa puso ko. Hindi na ako umiiyak sa pagkabagabag dahil sa mga bagay na ito. Dahan-dahan, bumuti ang sakit ko, at nagawa kong alagaang muli ang sarili ko. Napuno ako ng pasasalamat sa Diyos. Nakita ng asawa ko na sobra nang bumuti ang sakit ko, kaya sinuportahan niya ang pananampalataya ko sa Diyos. Kalaunan, nalaman ng asawa ko na sa Tsina, ang pananampalataya sa Diyos ay puwedeng humantong sa pagkaaresto at pagkabilanggo, at naniwala rin siya sa walang batayang mga tsismis na ikinakalat ng CCP. Natatakot siya na baka maaresto ako dahil sa pananampalataya ko sa Diyos at maaapektuhan nito ang trabaho ng mga anak niya at ang kinabukasan ng mga apo niya, kaya, sinimulan niya akong pigilan sa pananampalataya sa Diyos. Sumali rin siya sa mga anak at kamag-anak niya para usigin ako at para talikuran ko ang pananampalataya ko sa Diyos. Naisip ko, “Kung hindi ko susundin ang asawa ko at magpapatuloy ako sa pananampalataya sa Diyos, masasalungat ko ang asawa at mga anak ko. Magkakaroon pa rin ba ako ng magandang buhay sa hinaharap?” Kaya, hindi ako nangahas na pumunta sa mga pagtitipon o gawin pa ang tungkulin ko. Buong puso ko lang na gustong panatilihin ang pamilyang ito. Noong nakita ng asawa ko na hindi ako pumupunta sa mga pagtitipon, ang laki ng ibinuti ng saloobin niya sa akin. Gayumpaman, nawala ko ang buhay iglesia ko at hindi ako makapagbahaginan ng mga salita ng Diyos sa mga kapatid ko. Nakadama ng kahungkagan ang puso ko. Labis akong nahihirapan. Makalipas ang ilang araw, dumating ang isang lider para tulungan at suportahan ako, at ibinahagi sa akin ang tungkol sa layunin ng Diyos na iligtas ang mga tao. Nadama ko ang pagmamahal ng Diyos, at nagsimula akong dumalo muli sa mga pagtitipon nang palihim. Gayumpaman, hindi nagtagal ang magagandang panahon. Sa pagtatapos ng taon, bumalik sa bahay ang asawa ko mula sa trabaho niya at natuklasan niyang nananampalataya pa rin ako sa Diyos. Isinama niya ang mga nakababatang kapatid ko para isailalim ako sa pulong ng pagpupuna para pilitin akong talikuran ang pananampalataya ko sa Diyos. Noong nakita niyang hindi ako magkokompromiso, umalis siya ng bahay, dala-dala ang lahat ng pera at passbook ng bangko. Mahina at may sakit ako, naiwang mag-isa sa bahay na walang nag-aasikaso. Wala rin akong kahit kaunting pera para mabuhay. Noong panahong iyon, tunay kong nadama na hindi ko kayang magpatuloy na mabuhay. Malungkot na malungkot ako at hirap na hirap ang kalooban. Kung magpapatuloy akong manampalataya, kapag diniborsyo ako ng asawa ko, wala na akong magiging pamilya. Tumatanda na ako, at mahina ang pangangatawan ko. Paano ako mabubuhay nang ako lang? Sino ang mag-aalaga sa akin sa pagtanda ko? Pero kung titigil ako sa pananampalataya sa Diyos, iyon ay pagkakanulo sa Diyos, at mawawala ko ang anumang pagkakataong maligtas. Kalaunan, dumating ang isang sister para tulungan at suportahan ako. Naunawaan ko na kapag dumating sa akin ang pang-uusig ng pamilya, dapat akong magtiwala sa Diyos at manindigan sa patotoo ko tungkol sa Diyos. Pagkatapos niyon, nagbasa pa ako ng mga salita ng Diyos, at hindi na ako ganoon kalungkot. Naisip ko, “Anumang mangyari, hindi ko puwedeng iwan ang Diyos.” Bumalik ang asawa ko makalipas ang ilang araw, pero iginiit ko pa ring pumunta sa mga pagtitipon. Palagi lang akong tumatakas at hindi ako nangahas na ipaalam sa asawa ko.

Noong tagsibol ng 2016, gusto ng mga lider na gawin ko ang tungkuling nakabatay sa teksto. Sa loob ko, kapwa masaya at nag-aalala ako. Ang pagpapahintulot sa akin na gawin ang gayong kahalagang tungkulin ay biyaya sa akin ng Diyos, at pagtataas sa akin ng Diyos. Ayaw kong mapalampas ang pagkakataong ito na magsanay, pero may mga pag-aalinlangan din ako: Para gawin ang tungkuling nakabatay sa teksto, minsan, kakailanganin kong umalis ng bahay sa loob ng ilang araw. Kung nagkataong umuwi ang asawa ko at nalaman ito, at pagkatapos ay samantalahin niya ang pagkakataon para palayasin ako, ano ang gagawin ko? Mawawalan ba ako ng tirahan? Paano ko ipamumuhay ang mga natitirang araw ko? Nang maisip ko ito, tinanggihan ko ang tungkulin. Gayumpaman, pagkatapos niyon, sa puso ko ay madalas akong nakakaramdam ng panunumbat sa sarili. Nadama ko na ang pagkakaroon ng pagkakataon na gawin ang tungkuling nakabatay sa teksto ay magpapahintulot sa akin na magawang sangkapan ang sarili ko ng mas maraming katotohanan. Gayumpaman, hindi ko pinahalagahan ang pagkakataong ito at tinanggihan ko ito. Kusang-loob akong nagpapagapos at nagpapapigil sa asawa ko. Hindi ba’t ibinababa ko ang sarili ko?

Noong Agosto 2023, nakipag-usap sa akin ang isang lider ng iglesia, “Ngayon, maraming kapatid ang naaresto, at mahirap makakita ng mga pamilyang magpapatira sa bahay. Puwede bang patirahin mo sa bahay mo ang isang sister?” Naisip ko, “Nagtatrabaho sa ibang lungsod ang asawa ko. Umuuwi lang siya kapag may mga gagawin sa bahay. Ako lang naman madalas mag-isa sa bahay. Hindi ko kayang gawin ang ibang mga tungkulin dahil sa kalusugan ko, pero hindi magiging problema kung patitirahin ko sa bahay ang isang sister. Magagawa ng sister ang tungkulin niya kapag lumipat siya, at magagawa ko ring maghanda ng mabubuting gawa.” Pero pinag-isipan ko itong muli, “Ano naman ang gagawin ko kapag umuwi ang asawa ko at nakita siya? Unang-una, sinasalungat ng asawa ko ang pananampalataya ko sa Diyos, at palagi niyang binabanggit ang diborsiyo kahit sa maliliit na bagay. Kung sobrang madismaya ang asawa ko dahil sa usaping ito at ayawan na niya ako, sulit ba ito? Kung walang asawa o pamilya, sino ang maaasahan ko para alagaan ako pagtanda ko? Saan ako puwedeng pumunta kung wala akong pamilya at wala akong trabaho?” Naalala ko kung paanong dati ay pinilit ako ng asawa ko na talikuran ang pananampalataya ko sa Diyos, at nag-alala ako at natakot. Pero naisip ko kung paanong tinutugis ng CCP ang sister at hindi makahanap ng angkop na pamilya na magpapatira sa kanya, at medyo ligtas naman sa bahay ko. Kaya, sumang-ayon ako.

Hindi ko inasahan na makalipas lang ng tatlo o apat na araw pagkalipat ng sister ko, ay uuwi ang asawa ko. Talagang nababagabag ako sa loob ko, “Ano ang dapat kong sabihin sa asawa ko? Magdudulot ba siya ng gulo? Ano ang gagawin namin kung magalit siya at palayasin kami ng sister ko? Bukod doon, tensiyonado ang paligid ngayon. Kung walang matitirahang angkop na lugar ang sister ko at maaresto siya, ano na ang mangyayari? Kapag nagkagayon, hindi lang ako mabibigong maghanda ng mabubuting gawain kundi mauuwi rin ako sa paggawa ng masama.” Pagkatapos, nag-isip akong muli, “Noon, tinanggihan ko ang tungkulin ko, at marami akong pagkakautang sa Diyos. Ngayon, nakabasa na ako ng marami sa mga salita ng Diyos, at nauunawaan ko ang ilang katotohanan. Kung hindi ko gagawin ang tungkulin ko, nararapat pa rin ba akong maging isang tao? Hindi ako puwedeng magpatuloy na iwasan ang tungkulin ko.” Pagkatapos, sa puso ko ay nagdasal ako kaagad sa Diyos, hinihingi sa Kanyang magbukas ng landas na malalabasan ko. Pagkatapos niyon, ginamit ko ang karunungan ko at sinabi ko sa asawa ko na hiniling ko lang sa sister na manatili ng ilang araw. Nang marinig niya ito, walang sinabi ang asawa ko. Sinabi pa nga niyang tawagin ko ang sister para maghapunan. Nadama ko na para bang nabunutan ako ng tinik sa puso ko. Para mapanatili ang pamilyang ito, metikuloso akong nagsisilbi sa asawa ko. Ipinagluluto ko siya ng mga paborito niyang pagkain sa iba’t ibang paraan, dahil natatakot ako na hindi siya matuwa. Dalawang araw pagkauwi ng asawa ko, nahawa ako ng sipon sa kanya. Nilalagnat ako, may ubo, at nananakit at nanghihina ang buong katawan ko. Kahit na may sakit ako, gusto ko pa ring pagsilbihan nang mabuti ang asawa ko. Nag-aalala ako na habang lumilipas ang panahon, hindi na niya ako papayagang patirahin ang sister ko. Palagi kong tinitingnan ang ekspresyon niya. Kapag masaya siya, mas magiging mabuti ako sa sister ko, pero kapag hindi siya masaya, ninenerbiyos ako at nababagabag. Natatakot ako na kung magagalit siya sa akin ay palalayasin niya ako. Puno ng pagkabagabag, pagkabalisa, at pag-aalala ang puso ko. Dagdag pa, malubha ang sakit ko noong panahong iyon. Kaya pinagsisihan ko na ginagawa ko ang tungkuling ito, at umasa pa nga akong aalis kaagad ang sister ko. Nawalan na ako ng pasensya sa sister ko, at hindi ko na siya na-host nang kasing-init gaya ng dati. Kalaunan, nagkasakit din ang sister ko. Nalungkot talaga ako, at nakonsensiya ako sa kanya.

Isang araw, sumulat ng liham sa akin ang lider, nagpapakita sa akin ng ilang sipi ng mga salita ng Diyos na may kaugnayan sa kalagayan ko na pagiging nalimitahan ng asawa ko. Ito ang sinabi ng isa sa mga sipi. “Ipinagkaloob ng Diyos sa iyo ang pag-aasawa, ipinagkaloob sa iyo ang isang kabiyak, at ipinagkaloob sa iyo ang naiibang kapaligiran ng pamumuhay. Sa loob ng ganitong uri ng kapaligiran at sitwasyon ng pamumuhay, ang Diyos ay nagbibigay-daan na makibahagi ang iyong kabiyak sa lahat ng bagay at na harapin ninyo ang lahat nang magkasama, upang makapamuhay ka nang mas malaya at madali, habang tinutulutan kang makita ang kahalagahan ng ibang yugto ng buhay. Gayunpaman, hindi ka ipinagkanulo ng Diyos sa pag-aasawa. Ano ang ibig Kong sabihin dito? Ibig Kong sabihin, hindi binawi ng Diyos ang iyong buhay, kapalaran, misyon, ang landas na iyong tinatahak sa buhay, ang direksiyon na iyong pinipili sa buhay, at ang uri ng pananalig na mayroon ka at hindi Niya ito ibinigay sa iyong kabiyak upang ang iyong kabiyak ang magtakda nito para sa iyo. Hindi Niya sinabi na ang uri ng kapalaran, mga paghahangad, landas sa buhay, at pananaw sa buhay ng isang babae ay dapat na itakda ng kanyang mister, o na ang uri ng kapalaran, mga paghahangad, pananaw sa buhay, at buhay ng isang lalaki ay dapat na itakda ng kanyang misis. Hindi kailanman sinabi ng Diyos ang gayong mga bagay at hindi Niya inorden ang mga bagay sa ganitong paraan. Kita mo, sinabi ba ng Diyos ang gayong bagay nang itatag Niya ang pag-aasawa para sa sangkatauhan? (Hindi.) Hindi kailanman sinabi ng Diyos na ang paghahangad ng kaligayahan sa pag-aasawa ay misyon sa buhay ng isang babae o lalaki, at na dapat mong panatilihing mabuti ang kasiyahan ng iyong buhay may-asawa upang maisakatuparan ang misyon sa iyong buhay at upang magtagumpay ka sa pag-asal bilang isang nilikha—hindi kailanman sinabi ng Diyos ang gayong bagay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (11)). Mula sa mga salita ng Diyos, naunawaan ko na itinakda ng Diyos ang tadhana ng bawat tao sa buhay niya, at pag-aasawa niya. Itinatakda ng Diyos ang pag-aasawa para sa mga tao para alagaan ng mag-asawa ang isa’t isa, magtulungan at magsuportahan, at magbahaginan sa lahat ng bagay. Sa ganitong paraan, mas madali at magaan ang buhay nila. Gayumpaman, hindi hinihiling ng Diyos na ikompromiso ng mga tao ang sarili nila sa buhay may-asawa. Ni hindi hinihiling ng Diyos na tratuhin natin bilang misyon natin sa buhay ang pagpapanatili sa ating buhay may-asawa. May karapatan ang mga tao na pumili ng landas na tatahakin nila at kung ano ang pananalig na dapat taglayin nila. Hindi ang kabiyak nila ang magpapasya sa lahat ng bagay. Pero para magkaroon ng isang kontentong pagsasama at isang masayang pamilya, ikinompromiso ko ang sarili ko sa buhay may-asawa. Handa akong magpakaalipin sa asawa ko, nagsisikap nang hindi nagrereklamo. Ako ang gumawa ng lahat ng gawain sa bahay; at ginawa ko rin ang lahat ng gawaing ginagawa ng lalaki. Pagkauwi ko, kailangan kong pagsilbihang mabuti ang asawa ko. Pagkatapos akong magsimulang manampalataya sa Diyos, para mapangasiwaang mabuti ang aking buhay may-asawa at para may maaasahan sa pagtanda ko, hindi ako nangahas na pumunta sa mga pagtitipon, lalong hindi ako umalis ng bahay para gawin ang tungkulin ko. Noong ginagawa ko ang tungkulin na pagpapatira sa bahay, nag-aalala ako na baka mainis ang asawa ko kapag nakita niya ang sister ko sa bahay, at aayawan na niya ako at hindi pagmamalasakitan. Napigilan ako dahil dito. Bagama’t atubili kong pinatuloy sa bahay ang sister ko, palagi kong binabantayan ang ekspresyon ng asawa ko bago ako kumilos. Kapag nakita ko na masaya siya, mas mabuti ako sa sister ko, pero kapag hindi siya masaya, ninenerbiyos ako at nababagabag. Pinagsisihan ko pa ngang pinatuloy ko sa bahay ang sister ko, at umasang aalis siya kaagad para hindi na ako magdusa nang ganito. Para mapasaya ang asawa ko, nagpapalimita ako sa kanya sa bawat pagkakataon. Sadyang hindi ko magampanan nang maayos ang tungkulin ko. Sa pagbabalik-tanaw ko noong may sakit ako, sa panahon ng sobrang paghihirap ko at pagiging walang magawa, ang Diyos ang nagsaayos para ipangaral ng isang sister ang ebanghelyo sa akin, at ang panustos at gabay lang ng mga salita ng Diyos ang nagbigay sa akin ng lakas ng loob na magpatuloy na mabuhay. Noong negatibo at mahina ako, isinaayos din ng Diyos para dumating at tulungan at suportahan ako ng isang sister sa maraming pagkakataon. Tinulungan ako nitong unti-unting lumakas. Dapat kong gawin nang maayos ang tungkulin ng isang nilikha, at suklian ang biyaya ng Diyos sa pagliligtas sa akin. Iyon ang tamang gawin. Binigyan ako ng pananalig at lakas ng loob ng mga salita ng Diyos. Handa akong ibigay sa Diyos ang lahat ng bagay. Karapatan kong manampalataya sa Diyos, at walang karapatan ang asawa ko na manghimasok. Ang misyon ko ay ang gawin nang maayos ang tungkulin ko, at ito ang dapat kong gawin. Nang maunawaan ko ito, sinabi ko sa sister ko, “Huwag kang mag-alala. Tumira ka lang sa bahay ko nang walang anumang inaalala. Anumang gawin sa akin ng asawa ko, hindi niya ako mapipigilan. Kahit na makipagdiborsiyo siya, patitirahin pa rin kita sa bahay.”

Isang gabi, pasado alas-10 lang, nagulat ang asawa ko at nagising siya dahil sa pag-ubo ko. Nagalit siya sa akin, at nagsabi ng maraming malupit na salita. Natakot ako na marinig ito ng sister at mapigilan siya, kaya hindi ako nangahas na sumagot. Sa puso ko, nanalangin ako kaagad sa Diyos. Hindi nagtagal, tumunog ang telepono. Sinabi ng amo ng asawa ko na kailangan niyang bumalik sa trabaho kinabukasan. Masayang-masaya ako. Alam kong pagbubukas ito ng Diyos ng malalabasan ko. Kalaunan, dahil minsan ay umuuwi ang asawa ko, napipigilang tumira sa bahay ang sister ko, kaya humanap ang iglesia ng ibang matutuluyang bahay, at lumipat ang sister ko makalipas ang ilang araw. Nakaramdam ako ng labis na panunumbat sa sarili, at nakonsensiya ako tungkol sa kanya. Naisip ko kung paanong noong nandito ang sister ko, palagi akong napipigilan ng asawa ko at nakatuon lang ako sa pag-aalaga nang maayos sa asawa ko. Ang tanging bagay na isinaalang-alang ko ay kung paano panatilihin ang buhay may-asawa at ang pamilya ko. Hindi ko isinapuso ang tungkulin ko. Ngayon, nawala ko pa ang tungkulin ko. Kalaunan, nagnilay-nilay ako, “Bakit ako palaging nalilimitahan ng asawa ko? Ano ang ugat ng problema?” Nagdasal ako sa Diyos, hinihingi sa Kanyang bigyang-liwanag at patnubayan ako para magawa kong pagnilayan at maunawaan ang sarili ko, at matuto ng mga aral. Sa paghahanap ko, nabasa ko ang isang sipi ng mga salita ng Diyos: “Kapag nag-asawa na sila, ang ilang tao ay handang ialay ang lahat ng kanilang magagawa para sa kanilang buhay may-asawa, at naghahanda silang magsikap, makibaka, at magtrabaho nang mabuti para sa kanilang buhay may-asawa. Ang ilan ay desperadong kumikita ng pera at nagdurusa, at siyempre, higit pa nilang ipinagkakatiwala sa kanilang kabiyak ang kanilang kaligayahan sa buhay. Naniniwala sila na kung sila ay natutuwa o nagagalak sa buhay ay nakasalalay sa kung ano ang katangian ng kanilang kabiyak, kung ito ba ay isang mabuting tao; kung magkatugma ba ang kanilang personalidad at mga hilig; kung ito ba ay isang taong may kakayahang maghanapbuhay at pamahalaan ang isang pamilya; kung ito ba ay isang taong kayang tiyakin ang kanilang mga pangunahing pangangailangan sa hinaharap, at makakapagbigay sa kanila ng isang masaya, matatag, at magandang pamilya; at kung ito ba ay isang taong kaya silang bigyang-ginhawa kapag sila ay may dinaranas na anumang pasakit, kapighatian, kabiguan o problema. … Sa ganitong kalagayan ng pamumuhay, hindi bihirang subukan ng mag-asawa na kilatisin kung anong uri ng tao ang kanilang kabiyak, ganap silang namumuhay sa kanilang damdamin para sa kanilang kabiyak, at ginagamit nila ang kanilang damdamin upang alagaan ang kanilang kabiyak, pagtiisan ito, pangasiwaan ang lahat ng kasalanan, kapintasan, at hinahangad nito, maging sa punto ng pagtugon sa bawat hinihingi nito. Halimbawa, sinasabi ng mister ng isang babae, ‘Sobrang haba ng mga pagtitipon ninyo. Dapat ay manatili ka lang doon nang kalahating oras at pagkatapos ay umuwi ka na.’ Sumasagot naman ang babae, ‘Gagawin ko ang aking makakaya.’ Totoo nga, sa sunod na pagpunta niya sa pagtitipon ay kalahating oras lamang siya roon at pagkatapos ay umuuwi na siya agad, at sinasabi na ngayon ng kanyang mister, ‘Mas mainam ang ganyan. Sa susunod, magpakita ka lang doon at pagkatapos ay umuwi ka na agad.’ Sinasabi niya, ‘Ah, ganoon pala katindi ang pangungulila mo sa akin! Sige, gagawin ko ang aking makakaya.’ Totoo nga, hindi niya binibigo ang kanyang asawa sa sunod niyang pagpunta sa pagtitipon, at umuuwi na siya pagkatapos lamang ng mga sampung minuto. Labis na nasisiyahan at natutuwa ang kanyang asawa, at sinasabi nito, ‘Mas mainam iyan!’ … Upang malugod sa iyo ang iyong kabiyak at mapapayag siya sa iyong paminsan-minsang pagbabasa ng mga salita ng Diyos o pagdalo sa pagtitipon, gumigising ka nang napakaaga araw-araw upang maghanda ng almusal, mag-ayos ng bahay, maglinis, magpakain ng mga manok, magpakain ng aso, at gawin ang lahat ng nakakapagod na gawain—kahit ang mga gawain na karaniwang ginagawa ng mga lalaki. Upang mapalugod ang iyong mister, walang humpay kang nagtatrabaho na tulad ng isang matandang alila. Bago umuwi ang iyong mister, pinapakintab mo ang kanyang mga sapatos na gawa sa katad at inaayos ang kanyang tsinelas, at kapag nakauwi na siya, nagmamadali kang pagpagin ang alikabok mula sa kanyang katawan at tulungan siyang hubarin ang kanyang coat at isabit ito, tinatanong mo siya, ‘Napakainit ngayon. Naiinitan ka ba? Nauuhaw ka ba? Ano ang gusto mong kainin ngayon? Maasim na pagkain ba o maanghang? Kailangan mo bang magpalit ng damit? Hubarin mo ang mga damit na iyan at lalabhan ko ang mga iyan para sa iyo.’ Para kang isang matandang alila o isang alipin, lumalagpas ka na sa saklaw ng mga responsabilidad na dapat mong tuparin sa loob ng balangkas ng pag-aasawa. Ginagawa mo ang bawat hinihingi ng iyong mister, at itinuturing mo siya bilang iyong amo. Sa ganitong klase ng pamilya, halata ang pagkakaiba sa katayuan ng mag-asawa: Ang isa ay alipin, at ang isa ay amo; ang isa ay sunod-sunuran at mapagpakumbaba, habang ang isa ay mukhang mabagsik at mapang-utos; ang isa ay yumuyukod at nagpapakumbaba, habang ang isa ay puno ng kayabangan. Malinaw na hindi pantay ang katayuan ng dalawang tao sa loob ng balangkas ng pag-aasawa. Bakit ganito? Hindi ba’t ibinababa ng aliping ito ang kanyang sarili? (Oo.) Ibinababa ng alipin ang kanyang sarili. Nabigo kang itaguyod ang responsabilidad sa pag-aasawa na inorden ng Diyos sa sangkatauhan, at labis-labis na ang iyong ginawa. Ang iyong mister ay walang tinutupad na anumang responsabilidad at wala siyang ginagawa, ngunit ginagawa mo pa rin ang bawat hinihingi ng ganitong asawa at nagpapasakop ka sa kanyang awtoridad, kusang-loob na nagiging kanyang alipin at matandang alila para maglingkod sa kanya at gawin ang lahat para sa kanya—anong klase ka ng tao? Sino nga ba ang iyong Panginoon? Bakit hindi ka nagsasagawa nang ganito para sa Diyos? Inorden ng Diyos na ang iyong asawa ang magtustos para sa iyong buhay; ito ay isang bagay na dapat niyang gawin, wala kang anumang pagkakautang sa kanya. Ginagawa mo ang dapat mong gawin at tinutupad ang mga responsabilidad at obligasyon na dapat mong tuparin—ginagawa ba niya iyon? Ginagawa ba niya ang dapat niyang gawin? Sa buhay mag-asawa, hindi nangangahulugan na kung sinuman ang dominante ay siya na ang amo, at kung sinuman ang kayang magtrabaho nang husto at may kakayahang gumawa ng maraming bagay ang dapat na maging alipin. Sa buhay mag-asawa, dapat ay parehong tinutupad ng dalawang tao ang kanilang mga responsabilidad sa isa’t isa at sinasamahan ang isa’t isa. Pareho silang may responsabilidad sa isa’t isa, at pareho silang may mga obligasyon na dapat nilang tuparin at mga bagay na dapat gawin sa loob ng balangkas ng pag-aasawa. Dapat kang kumilos nang naaayon sa iyong papel; anuman ang papel mo, dapat mong gampanan ang papel na iyon. Kung hindi mo ito gagawin, wala kang normal na pagkatao. Sa madaling salita, wala kang halaga. Kung ang isang tao ay walang halaga at sinusunod mo pa rin ang bawat hinihingi niya at handa kang maging kanyang alipin, iyon ay lubos na kamangmangan at dahil doon ay wala kang halaga. Ano ba ang mali sa pananampalataya sa Diyos? Ang pananampalataya mo ba sa Diyos ay isang masamang gawain? May problema ba sa pagbabasa ng mga salita ng Diyos? Lahat ito ay matuwid at marangal na bagay na dapat gawin. Ano ang ipinapakita nito kapag inuusig ng gobyerno ang mga taong nananampalataya sa Diyos? Ipinapakita nito na ang sangkatauhan ay napakasama, at kinakatawan nito ang masasamang puwersa at si Satanas. Hindi ito kumakatawan sa katotohanan o sa Diyos. Kaya, ang pananampalataya sa Diyos ay hindi nangangahulugan na ikaw ay mas mababa kaysa sa iba. Taliwas dito, dahil sa iyong pananampalataya sa Diyos, ikaw ay nagiging mas marangal kaysa sa mga makamundong tao; dahil sa iyong paghahangad sa katotohanan, ikaw ay nagiging marangal sa mga mata ng Diyos, at pinahahalagahan ka Niya. Ngunit ibinababa mo ang iyong sarili at walang pag-aalinlangan na nagpapakaalipin sa iyong asawa para lamang mapalugod ang iyong kabiyak. Bakit hindi ka kumikilos nang ganito kapag ginagampanan mo ang tungkulin ng isang nilikha? Bakit hindi mo magawa iyon? Hindi ba’t ito ay pagpapahayag ng pagiging hamak ng tao? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (11)). Tumusok sa puso ko ang mga salita ng Diyos na parang isang matalim na espada. Ang mismong kalagayan ko ang inilalantad ng mga iyon. Magmula nang magpakasal kami ng asawa ko, para mapangasiwaan nang maayos ang pagsasamang ito, at mabigyan ang sarili ko ng isang matatag na pamilya na maaasahan ko sa pagtanda ko, ginawa ko ang lahat ng makakaya ko para pasayahin siya. Handa akong gawin kahit anong trabaho, gaano man ito karumi o kanakakapagod. Piniga ko ang utak ko para tulungan siyang magtayo ng polytunnel at magtanim ng pananim para kumita. Masinsinan kong pinalaki ang dalawang bata. Pinasan ko ang lahat ng mahihirap na trabaho nang hindi nagrereklamo. Buong araw kong inaasikaso ang bulag kong biyenan. Maluwag sa loob akong nagsilbi bilang kasambahay sa buong pamilya nila. Basta’t masaya ang asawa at mga anak ko, bukal sa loob at masaya kong tiniis ang anumang sukat ng pagdurusa at pagkapagod. Pagkatapos akong magsimulang manampalataya sa Diyos, napaniwala ang asawa ko sa walang batayang mga tsismis ng gobyernong CCP at mariin na sinalungat ang pananampalataya ko sa Diyos. Para mapanatili ang isang mabuting pagsasama at pamilya, maingat ako, sunud-sunuran, at mapagkumbaba sa harap niya sa lahat ng bagay: Bukal sa loob akong nagsilbi bilang alipin sa pamilya. Hindi ako nangahas na gawin ang tungkulin ko dahil napigilan at nagapos ako ng asawa ko. Kahit kapag pumunta ako sa mga pagtitipon, gusto ko palaging umuwi nang maaga para makapagluto ako ng hapunan at mapagsilbihan nang maayos ang asawa ko. At bukod pa roon, hindi ako nangahas na umalis ng bahay para gawin ang tungkulin ko. Sadyang takot akong diborsiyohin ng asawa ko, at na walang mag-aalaga sa akin sa pagtanda ko. Napigilan pa nga ako noong ginagawa ko ang tungkulin na pagpapatuloy sa bahay, na kayang-kaya naman ng mga kapabilidad ko. Lubos akong nakokontrol ng mga satanikong lason na “Sa pagtanda ng isang tao, dapat ay mayroon siyang maaasahan” at “Magpalaki ng mga anak na mag-aalaga sa iyo sa pagtanda mo,” at namumuhay ako nang wala ni katiting na dignidad. Sa katunayan, itinatakda ng Diyos ang pag-aasawa para sa mga tao para samahan ng dalawang tao ang isa’t isa, mag-alagaan at magsuportahan. Hindi naman dahil napakabagsik ng asawa ko na siya ang panginoon at amo ko, at na kailangan ko siyang sundin sa lahat ng bagay at bantayan ang ekspresyon niya. Sa pamilyang ito, kailangan ko lang na magawang tuparin ang mga responsabilidad ko bilang asawa at ayos na iyon. Mayroon akong sariling misyon dagdag pa rito, iyon ay ang gawin nang maayos ang tungkulin ko bilang isang nilikha. Hindi na ako puwedeng maging sunud-sunuran at mapagkumbaba at maging alipin sa asawa at mga anak ko. Dapat kong pahalagahan ang pagkakataon na ibinigay sa akin ng Diyos para gawin nang maayos ang tungkulin ko.

Kalaunan, nabasa ko ang mga salita ng Diyos. “Simula nang likhain ang mundo, nasimulan Ko nang paunang itadhana at piliin ang grupong ito ng mga tao, na ngayon nga ay kayo. Ang inyong pag-uugali, kakayahan, anyo, tayog, pamilya kung saan kayo isinilang, ang iyong trabaho at pag-aasawa—ang kabuuan mo, maging ang kulay ng iyong buhok at balat, at ang oras ng iyong kapanganakan—ay isinaayos lahat ng Aking mga kamay. Maging ang mga bagay na ginagawa mo at ang mga taong nasasalubong mo bawat araw ay isinaayos ng Aking mga kamay, pati na rin ang katunayang ang pagdadala sa iyo sa Aking presensiya ngayon sa totoo lang ay Aking pagsasaayos. Huwag mong guluhin ang iyong sarili; dapat magpatuloy ka nang mahinahon. Ang hinahayaan Kong matamasa mo ngayon ay isang bahagi ng nararapat sa iyo, at ito’y paunang itinadhana Ko sa paglikha ng mundo” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 74). Pagkatapos mabasa ang mga salita ng Diyos, naunawaan ko na dahil sa biyaya ng Diyos na kaya kong mabuhay sa mga huling araw at tanggapin ang gawain ng Diyos. Ang Diyos din ang nagtakda na hindi ako puwedeng magkaanak, at sa likod nito ay nariyan ang layunin ng Diyos. Ang mga tradisyonal na ideya sa puso ko na “Magpalaki ng mga anak na mag-aalaga sa iyo sa pagtanda mo” at “Maging isang mabuting asawa at mapagmahal na ina” ay napakalakas. Kung nagkaanak ako, buong puso sana akong magpaplano at magsasaalang-alang para sa mga anak at pamilya ko. Ibubuhos ko ang lahat ng oras at lakas ko para sa asawa at mga anak ko, handang ibinibigay ang lahat para sa kanila. Ituturing ko sana bilang misyon ko sa buhay na ito ang pagpapanatili sa aking buhay may-asawa at pamilya at pag-aalaga sa mga anak ko. Kung ganoon, hindi ako mananampalataya sa Diyos. Inilatag ng Diyos ang kapaligirang ito para danasin ko ang mga pagdurusa, na pumwersa sa aking lumapit sa Diyos at magtiwala sa Kanya, at nagbigay sa akin ng pagkakataong marinig ang tinig ng Diyos, hangarin ang katotohanan, at tanggapin ang pagliligtas ng Diyos. Pagpapala ito mula sa Diyos. Noon, hindi ko nauunawaan ang layunin ng Diyos at nagreklamo ako na may masama akong tadhana. Ngayon, naunawaan ko na ang masinsing layunin ng Diyos sa pagliligtas sa akin, at naunawaan ko na ang Diyos ang nagsanhi na ipanganak ako sa mga huling araw, na hindi lang magkaroon ng mga anak kundi lumapit sa Diyos at gawin ang tungkulin ng isang nilikha. Ito ang responsabilidad at misyon ko.

Nagpatuloy akong magbasa ng mga salita ng Diyos. Sabi ng Diyos: “Isinaayos ng Diyos ang iyong kasalukuyang asawa para sa iyo, at maaari kang mamuhay kasama siya. Kung magbago ang isip ng Diyos at isasaayos Niya ang ibang tao para sa iyo, maaari ka pa ring mamuhay nang maayos, kaya naman, ang iyong kasalukuyang kabiyak ay hindi ang iyong natatangi, ni hindi siya ang iyong destinasyon. Tanging sa Diyos lamang ipinagkakatiwala ang iyong destinasyon, at tanging sa Diyos lamang ipinagkakatiwala ang destinasyon ng sangkatauhan. Maaari ka pa ring mabuhay kung iiwan mo ang iyong mga magulang, at siyempre, maaari ka pa ring mamuhay nang maayos kung iiwan mo ang iyong kabiyak. Ang iyong mga magulang at ang iyong kabiyak ay hindi ang iyong destinasyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (11)). Pagkatapos mabasa ang mga salita ng Diyos, naunawaan ko na nasa mga kamay ng Lumikha ang mga tadhana ng mga tao. Gaano man magpakita ng konsiderasyon ang asawa ko para sa akin at magmalasakit para sa akin, hindi niya kayang kontrolin ang tadhana ko. Ang Diyos lang ang Siyang mapagkakatiwalaan ko ng hantungan ko. Ang Diyos lang ang Siyang tunay kong maaasahan. Noong nagkaroon ako ng cerebral thrombosis, sinubukan ng asawa ko ang lahat ng magagawa niya para magamot ako, pero wala itong naging anumang epekto. Paano man siya nagmalasakit sa akin, hindi niya maalis ang sakit ko. Pagkatapos akong magsimulang manampalataya sa Diyos, inilagay ko sa mga kamay ng Diyos ang sakit ko, at tumigil ako sa pag-iisip kung gagaling ba ito o hindi. Dahan-dahan, bumuti ang sakit ko, at nagawa kong alagaang muli ang sarili ko. Hindi ba’t pawang kataas-taasang kapangyarihan at pamamatnugot ito ng Diyos? Pagkatapos ay tingnan ninyo ang mga kapatid sa iglesia. Binitiwan nila ang kanilang mga buhay may-asawa at pamilya para gawin ang mga tungkulin nila at ipinalaganap ang ebanghelyo ng Diyos. Namuhay sila sa pangangalaga at proteksiyon ng Diyos, at hindi nag-aalala tungkol sa pagkain o damit. Sa halip, magaan, masaya, malaya, at pinalaya ang buhay nila. Gaya nga ng sinabi ng Panginoong Jesus: “Masdan ninyo ang mga ibon sa himpapawid: sapagkat ang mga ito’y hindi naghahasik, ni umaani, ni nagtitipon man sa mga kamalig; ngunit ang mga ito’y pinakakain ng inyong Ama sa langit. Hindi ba lalong higit ang halaga ninyo kaysa sa mga ito?” (Mateo 6:26). Ang mga ibon sa himpapawid na nilikha ng Diyos ay hindi naghahasik o umaani, pero pinapakain sila ng Diyos, lalo pa ang sangkatauhan, na nilikha ng Diyos. Natatakot ako na kung mawala ko ang buhay may-asawa, pamilya, at asawa ko ay wala na akong sinumang maaasahan at walang mag-aalaga sa akin sa pagtanda ko. Kaya, palagi akong napipigilan ng asawa ko at hindi ako nangangahas na pumunta sa mga pagtitipon, lalo na ang gawin ang tungkulin ko. Napakaliit ng pananalig ko sa Diyos. Ngayon ay may kaunti akong pagkaunawa sa kataas-taasang kapangyarihan ng Diyos, at may pananalig ako na lumakad pasulong sa pagsandig sa Diyos. Hindi nanampalataya sa Diyos ang asawa ko at inusig ako. Nilalabanan niya ang Diyos, at hindi ako puwedeng magpatuloy na sundin siya sa lahat ng bagay at maging alipin niya. Hindi nagtagal, ilang kapatid sa iglesia ang naaresto. Sinulatan ako ng lider at nagtanong kung kaya kong i-host ang dalawang sister para tumira sa bahay ko. Nang hindi ko na masyadong pinag-isipan, direkta na akong sumulat at nagsabing, “Kaya ko.” Nagsimula akong gawing muli ang tungkulin na pagpapatira sa bahay. Sa pagkakataong ito, hindi na ako takot na makikita ito ng asawa ko, at hindi ako natatakot na makikipagdiborsiyo ang asawa ko. Nakadama ako ng sobrang pagpapalaya sa puso ko. Isang araw, tumawag ang asawa ko at nagsabing uuwi siya. Sinabi ng mga sister ko na gusto nilang lumabas at magtago, pero kalmado kong sinabi sa kanila, “Hindi na kailangan. Bagama’t salungat siya sa pananampalataya ko sa Diyos, hindi naman siya aabot sa puntong tatawag siya sa pulisya.” Nang dumating ang asawa ko sa bahay at nakita ang mga sister ko rito, wala siyang sinabi. Makalipas ang dalawang araw, nagalit ang asawa ko at sinigawan ako dahil sa maliit na bagay, “Kayong mga mananampalataya sa Diyos ay bawal na rito mula ngayon. Kung pupunta na naman kayo rito, palalayasin ko kayo!” Naisip ko kung paanong dati ay takot akong salungatin ang asawa ko at sinunod ko siya sa lahat ng bagay, at kung paano nawala sa akin ang tungkulin ko at namuhay ako nang walang integridad o dignidad. Ngayon, nauunawaan ko na ang katotohanan at may kumpiyansa na ako sa puso ko. Sinabi ko, “Hindi ilegal ang pagsampalataya ko sa Diyos at hindi ito krimen. May parte rin ako sa bahay na ito. Hindi ikaw ang may huling pasya.” Nang marinig niya ang sinabi ko, galit na galit siyang lumabas. Hindi na ako takot na babalewalain niya ako o didiborsiyohin ako. Naisip ko pa nga na mas mabuti pa kung hindi na siya babalik: Kung wala ang mga paghadlang niya, mas magiging malaya ako para gawin ang tungkulin ko, at hindi ko kakailanganing maging alipin pa niya. Kalaunan, walang sinabi ang asawa ko noong nanatili sa bahay ko ang mga sister ko. Minsan, kapag dumarating ang ibang sister, aanyayahan pa niya silang maghapunan. Nakita ko na noong maitama ko ang puso ko, nagbago rin ang saloobin ng asawa ko. Kalaunan, medyo bumuti rin ang relasyon ko sa asawa ko. Ginawa ko ang lahat ng makakaya ko para tuparin ang responsabilidad ko para sa pamilya ko, at kapag kailangan kong pumunta sa isang pagtitipon, pumupunta ako. Sa puso ko, hindi na niya ako napipigilan. Sa pamamagitan ng pagtrato sa buhay may-asawa at pamilya nang naaayon sa mga salita ng Diyos, hindi nakakapagod ang buhay natin, at may dignidad din ito.

Pagkatapos ng karanasang ito, naunawaan ko na hindi ako puwedeng umasa sa asawa, mga anak, o sinumang kamag-anak ko. Kung paano ako magdurusa sa mga nalalabing araw ko ay hindi ko makokontrol; ang Diyos ang may kataas-taasang kapangyarihan sa lahat ng bagay at nagsasaayos sa lahat ng bagay. Ang Diyos lang ang maaasahan ko. Ngayon, kaya ko nang lumaya mula sa mga pagpipigil at tali ng pag-aasawa at tuparin ang kaunti sa tungkulin ng isang nilikha. Ito ang mga resulta ng mga salita ng Diyos sa akin. Salamat sa Diyos para sa kaligtasan ko!


8. Pagkatapos Mawasak ang mga Pag-asa Kong Aalagaan Ako ng Anak Ko sa Aking Pagtanda

Ni Wang Yan, Tsina

Magmula pa noon, madalas kong marinig ang matatanda na nagsasabing masuwerte si ganito at si ganoong tao, dahil mabubuti sa magulang ang mga anak nila. Kapag may sakit sila, nasa tabi nila ang mga anak nila na inaalagaan sila, at sa pagtanda nila, nabibigyan sila ng marangal na libing, at para bang namuhay sila ng isang makabuluhang buhay. Ang paniniwalang ito na “Palakihin ang mga anak para alagaan ka sa iyong pagtanda” ay malalim na nag-ugat sa puso ko. Noong nagkasakit ang mga magulang ko, nagsalitan kaming magkakapatid para alagaan sila, at pagkatapos pumanaw ng mga magulang namin, inilibing namin sila nang may dangal. Naniniwala akong hindi nawalan ng saysay ang pagpapalaki sa amin ng mga magulang namin, at naisip ko, “Hindi ba’t ang dahilan ng isang tao sa pagpapalaki sa mga anak ay para may mag-alaga sa kanya hanggang kamatayan at isaayos ang libing niya?” Sa bayan namin, may nag-iisang matandang babae. Pareho nang namatay ang asawa at anak niyang lalaki, naiwan siyang namumuhay mag-isa at walang kakayahang tulungan ang sarili niya. Sa pagtanda niya, walang nag-aalaga sa kanya kapag may sakit siya, at walang nag-ayos ng libing niya pagkamatay niya. Para sa akin, mukhang miserable ang buhay niya. Pagkatapos kong mag-asawa, nagkaanak ako ng isang lalaki. Noong labinlimang taong gulang ang anak ko, pumanaw ang asawa ko. Malaking dagok sa akin ang pagkamatay ng asawa ko. Dahil sa lahat ng hirap ng buhay, pang-aapi ng mga tao, at mga tsismis, halos nawalan na ako ng lakas ng loob na magpatuloy. Pero naisip ko ang anak ko, at nagpasya akong palakihin siya gaano man kahirap ang buhay, at umasa ako na sa hinaharap ay aalagaan niya ako hanggang mamatay ako at isasaayos ang libing ko. Kalaunan, nagkaroon ako ng sakit sa puso at hindi maganda ang pakiramdam ko tuwing nagtatrabaho ako. Alam ng anak ko kung paano ako alagaan, at kapag may sakit ako, nagpapakita siya ng pagmamalasakit, na nagpapagaan sa loob ko. Naramdaman kong hindi nawalan ng saysay ang pagpapalaki ko sa kanya. Kalaunan, nakilala ko ang kasalukuyan kong asawa.

Noong 2008, tinanggap ko ang gawain ng Diyos sa mga huling araw. Makalipas ang isang taon, sinimulan kong gawin ang tungkulin ko sa iglesia. Paminsan-minsan, umuuwi ako para alagaan ang anak ko. Ipinagluluto ko siya ng paborito niyang pagkain, tutulong ako sa mga gawaing bahay, at binibigyan ko siya ng kaunting panggastos. Sinubukan kong tugunan ang mga pangangailangan niya sa abot ng makakaya ko. Noong 2012, dahil kinailangang suriin ang politikal na pinanggagalingan ng anak ko para makasali sa militar, inimbestigahan ng pulisya sa aming bayan ang pananalig ko, kaya umalis ako ng bahay para magtago sa ibang lugar. Makalipas ang dalawang buwan, nabalitaan ko na naaresto ang asawa ko dahil sa pangangaral ng ebanghelyo. Pagkatapos noon, hindi ako nangahas na bumalik sa bahay o makipag-ugnayan sa anak ko.

Pagsapit ng 2017, madalas akong manghina at may mga palpitasyon ako, kaya gusto kong umuwi para magpagamot. Pero hindi ligtas na umuwi ako, kaya tumira ako sa ate ko at hiniling ko sa kanyang makipag-ugnayan sa anak ko. Limang taon na ang lumipas magmula nang huli ko siyang makita, kaya sabik na sabik ako nang makita ko ang anak ko. Pinag-usapan namin kung ano ang nangyari sa nakalipas na ilang taon. Sinabi sa akin ng anak ko na nag-asawa na siya. Gusto niya akong iuwi at pasamahan ako sa asawa niya para komunsulta sa doktor. Sinabi niya rin na pinaglaanan nila ako ng bahay para tirhan pagtanda ko. Napakasaya ko na marinig iyon. Naisip ko na ilang taon kong hindi nakita ang anak ko at hindi siya naalagaan, pero iniisip niya pa rin ang kinabukasan ko pagtanda ko, at naramdaman kong maaasahan ko pa rin ang anak ko. Pero nang sumunod na gabi, pinuntahan ako ng anak ko pagkatapos ng trabaho, na nasisiraan ng loob, at nagsabi, “‘Nay, hindi ka kinikilala ng asawa ko. Hindi siya kumportable sa katunayan na wala ka sa bahay sa loob ng maraming taon. Nag-away kami nang matindi, at sinabing mamili ako kung siya o ikaw. Dahil inalagaan niya ako noong mga panahong dumaranas ako ng paghihirap, pinili ko siya.” Para bang tinamaan ako ng kidlat. Itinuring ko ang anak ko bilang tagasalba ko sa loob ng maraming taong ito. Nagsikap ako para palakihin siya, umaasang aalagaan niya ako hanggang kamatayan at isasaayos ang libing ko. Pero ngayon, mas pinili niya ang asawa niya kaysa sa akin at ayaw akong papasukin sa bahay niya. Hindi ba’t nawalan ng saysay ang pagsisikap ko sa pagpapalaki sa kanya? Hindi ko matanggap ang realidad na ito sa loob ng ilang panahon at umiyak ako nang labis.

Pagkaalis ng anak ko, nagpatuloy akong tumira sa bahay ng kapatid ko, at lumala ang kondisyon ko dahil sa dagok sa emosyon. Wala sa tabi ko ang asawa ko, at hindi ko na rin maaasahan ang anak ko ngayon. Sinasabi ng mga tao na pinalalaki ng mga magulang ang mga anak nila para alagaan sila sa pagtanda nila, pero wala akong maaasahan. Talagang nalungkot ako at nabahala. Pinagmasdan ko ang pamilya ng kapatid ko na masayang nagsasama-sama, nagtatawanan at masayang nagkukuwentuhan, at pakiramdam ko ay walang pinagkaiba ang pagkakaroon ng anak sa walang anak, na ako ay naging nangungulilang matandang babae. Walang mag-aalaga sa akin kapag nagkasakit ako, at walang mag-aayos ng libing ko kapag namatay ako. Pakiramdam ko, isang malaking kabiguan ang buhay ko. Nanampalataya ako sa Diyos, kung gayon bakit mas maayos ang buhay ng mga walang pananampalataya kaysa sa akin? Habang mas iniisip ko ito, mas nalulungkot ako, at ginugol ko ang mga araw ko sa labis na kalungkutan at kawalan ng gana. Isang araw, makalipas ang ilang panahon, biglang dumating ang anak ko para dalawin ako. Sinabi niyang nasangkot siya sa isang kaso at gusto niyang manghiram sa amin ng kaunting pera. Naisip ko kung paanong hindi ko siya naalagaan sa nakalipas na ilang taon, at ngayong namomroblema siya, at bilang isang ina, dapat ko siyang tulungan sa oras ng hirap na pinagdaraanan niyang ito. Kaya, hiniling ko sa asawa ko na bigyan siya ng kaunting pera. Sinabi ng anak ko na isasama niya ang asawa at anak niya para makita kami sa susunod. Pagkatapos ng Spring Festival, talagang dinala ng anak ko ang maliit niyang anak na babae para makita ako. Naisip ko na bagama’t hindi pa rin ako tinatanggap ng manugang kong babae, kahit papaano ay makakasama ko ang anak at apo ko para alagaan ako pagtanda ko, at aalagaan nila ako hanggang sa kamatayan ko at iaayos ang libing ko. Tuwang-tuwa ako at puno ng pag-asa na may mga tao akong maaasahan sa mga huling taon ko.

Ilang araw bago ang 2024 Spring Festival, naaresto ang pinsan ko at ipinagkanulo ako. Para iwasan ang pagmamanman at pag-aresto sa akin ng pulisya, pumunta ako sa ibang lugar para gawin ang tungkulin ko, at hindi ako nangahas na umuwi para sa Spring Festival. Noong dumating ang araw para dalawin ako ng anak ko, hindi ko mapakalma ang puso ko. Naisip ko kung paanong kababalik lang ng relasyon naming mag-ina sa nakalipas na dalawang taon, at pagkatapos ay umalis na naman ako. Magagalit kaya siya sa akin at hindi na ako kailanman muling kakausapin? Hindi ba’t mawawala na naman sa akin ang anak ko? Noong naisip ko ang pagharap nang mag-isa sa darating na panahon, pakiramdam ko ay nadurog ang puso ko at hindi ako mapakali, at hindi rin ako makakain o makatulog nang maayos. Bagama’t patuloy kong ginagawa ang tungkulin ko, wala roon ang puso ko. Wala rin akong pagnanais na subaybayan ang gawain ng iglesia. Maraming beses akong nanalangin sa Diyos, hinihingi sa Kanyang akayin ako palabas sa negatibong kalagayan ko.

Kalaunan, nagnilay-nilay ako, “Bakit ba ako masyadong nababahala at nasasaktan sa hindi pakikipagkita sa anak ko? Ano ang pinakaugat nito?” Isang araw, nabasa ko ang mga salita ng Diyos: “Bukod pa sa pagkakaroon ng mga ekspektasyong ito mula sa mga anak na nasa hustong gulang na, mayroon ding hinihingi ang mga magulang sa sarili nilang mga anak na karaniwan sa lahat ng magulang sa buong mundo, na sana ay maging mabuting anak ang mga ito at tratuhin nang maayos ang kanilang mga magulang. Siyempre, mayroong mga mas partikular na hinihingi sa kanilang mga anak ang ilang etnikong grupo at rehiyon. Halimbawa, bukod sa pagiging mabuting anak sa mga magulang, kinakailangan din nilang alagaan ang kanilang mga magulang hanggang kamatayan at isaayos ang libing ng mga ito, manirahan kasama ang mga ito pagtuntong nila sa hustong gulang, at maging responsable para sa mga kabuhayan ng mga ito. Ito ang huling aspekto ng mga ekspektasyon ng mga magulang sa kanilang mga anak na ating tatalakayin ngayon—ang paghingi na maging mabuting anak ang mga ito at alagaan sila sa kanilang pagtanda. Hindi ba’t ito ang totoong intensiyon ng lahat ng magulang sa pagkakaroon ng mga anak, at ang pangunahing hinihingi nila sa kanilang mga anak? (Oo, ganoon na nga.) … Habang masyado pang bata ang kanilang mga anak, nagsisimula nang magtakda ng mga hinihingi ang mga magulang at palagi nilang sinusubok ang kanilang mga anak, tinatanong: ‘Paglaki mo, susuportahan mo ba si nanay at tatay?’ ‘Opo.’ ‘Susuportahan mo ba ang mga magulang ni tatay?’ ‘Opo.’ ‘Susuportahan mo ba ang mga magulang ni nanay?’ ‘Opo.’ ‘Sino ang pinakagusto mo?’ ‘Si nanay ang pinakagusto ko.’ Pagkatapos ay nagseselos ang ama, ‘Paano naman si tatay?’ ‘Si tatay ang pinakagusto ko.’ Nagseselos naman ang ina, ‘Sino ba talaga ang pinakagusto mo?’ ‘Si nanay at tatay.’ At doon ay nasisiyahan na ang parehong magulang. Sinisikap nilang maging mabuting anak ang kanilang mga anak samantalang halos kakasimula pa lang matutong magsalita ang mga ito, at umaasa sila na tatratuhin sila nang maayos ng kanilang mga anak paglaki ng mga ito. Bagamat hindi pa malinaw na maipapahayag ng mga batang ito ang kanilang sarili at wala pa silang gaanong nauunawaan, nais pa rin ng mga magulang na makarinig ng isang pangako sa mga sagot ng kanilang mga anak. Kasabay nito, nais din nilang makita ang kanilang sariling kinabukasan sa kanilang mga anak at umaasa sila na ang mga anak na pinapalaki nila ay hindi magiging walang utang na loob, kundi ay magiging mabubuting anak na magpapakaresponsable para sa kanila, at higit pa rito, magiging mga anak na maaasahan nila, at susuporta sa kanila sa kanilang pagtanda. Bagamat tinatanong na nila ang mga katanungang ito mula pa noong bata pa ang kanilang mga anak, hindi ito mga simpleng katanungan lamang. Ang mga ito ay ganap na mga hinihingi at inaasam na umuusbong mula sa kaibuturan ng puso ng mga magulang na ito, mga napakatunay na hinihingi at inaasam. Kaya, sa sandaling makaunawa ng mga bagay-bagay ang kanilang mga anak, umaasa ang mga magulang na kapag nagkasakit sila, ang kanilang mga anak ay makakapagpakita ng malasakit, mananatili sa tabi ng kanilang kama at aalagaan sila, kahit na iyon ay pagsasalin lang ng tubig para makainom sila. Bagamat walang gaanong magagawa ang mga anak, hindi makakapagbigay ng pinansiyal o mas praktikal na tulong ang mga ito, kahit papaano man lang ay dapat makapagpakita ang mga ito ng ganitong pagkamabuting anak. Gusto ng mga magulang na makita ang ganitong pagkamabuting anak habang bata pa ang kanilang mga anak, at kumpirmahin ito paminsan-minsan. Halimbawa, kapag hindi maganda ang pakiramdam ng mga magulang o pagod sila sa trabaho, tinitingnan nila kung alam ng kanilang mga anak na dalhan sila ng inumin, dalhan sila ng mga sapatos, labhan ang kanilang mga damit, o ipagluto sila ng simpleng pagkain, kahit pa ito ay pritong itlog at kanin lamang, o kung tatanungin ba sila ng mga ito na, ‘Pagod ba kayo? Kung oo, hayaan ninyong ipagluto ko kayo ng makakain.’ May mga magulang na umaalis tuwing may okasyon at sadyang hindi bumabalik sa oras ng kainan para maghanda ng pagkain, para lang makita nila kung ang kanilang mga anak ay lumaki na at naging matino, kung alam ba ng mga ito na ipagluto sila, kung alam ba ng mga ito na maging mabuti at maalalahaning anak, kung kaya bang makihati ng mga ito sa kanilang mga paghihirap, o kung ang mga ito ba ay mga walang-pusong ingrata, kung sa wala lang ba nauwi ang pagpapalaki nila sa mga ito. Habang lumalaki ang kanilang mga anak, at kahit na nasa hustong gulang na ang mga ito, palaging sinusubok ng mga magulang ang mga ito at palagi nilang inuusisa ang tungkol sa bagay na ito, at kasabay nito, palagi silang may hinihingi sa kanilang mga anak, ‘Hindi ka dapat maging isang walang-pusong ingrata. Bakit ka nga ba namin pinalaki bilang mga magulang mo? Ito ay upang alagaan mo kami pagtanda namin. Sa wala lang ba nauwi ang pagpapalaki namin sa iyo? Hindi mo kami dapat suwayin. Hindi naging madali para sa amin na palakihin ka. Mabigat na trabaho iyon. Dapat kang maging maalalahanin at dapat alam mo ang mga bagay na ito.’ Lalo na sa tinatawag na yugto ng pagrerebelde, na ibig sabihin, sa pagtuntong ng isang binatilyo o dalagita sa hustong gulang, may mga anak na hindi gaanong matino o maunawain, at madalas silang sumusuway sa kanilang mga magulang at nagsasanhi ng gulo. Ang kanilang mga magulang ay umiiyak, gumagawa ng eksena, at nanunumbat, sinasabing, ‘Hindi mo alam kung gaano kami naghirap para alagaan ka noong maliit ka pa! Hindi namin akalain na magiging ganito ka paglaki mo, hindi mabuting anak, hindi marunong makihati sa pagpasan sa mga gawaing bahay o sa mga paghihirap namin. Hindi mo alam kung gaano kahirap ang lahat ng ito para sa amin. Hindi ka isang mabuting anak, pasaway ka, hindi ka isang mabuting tao!’ Bukod sa pagiging galit sa kanilang mga anak dahil sa pagiging suwail o pagpapakita ng radikal na pag-uugali sa pag-aaral o pang-araw-araw na buhay ng mga ito, ang isa pang dahilan ng kanilang galit ay ang hindi nila makita ang kanilang sariling kinabukasan sa kanilang mga anak, o nakikita nila na hindi magiging mabuting anak ang mga ito sa hinaharap, na ang mga ito ay hindi maalalahanin at hindi naaawa sa kanilang mga magulang, na wala sa puso ng mga ito ang kanilang mga magulang, o sa mas tumpak na pananalita, hindi alam ng mga ito kung paano maging mabuting anak sa kanilang mga magulang. Kaya, sa tingin ng mga magulang, hindi sila makakaasa sa mga ganitong anak: Maaaring walang utang na loob o suwail ang mga anak na ito, at nagdadalamhati ang kanilang mga magulang, nakakaramdam na nasayang ang kanilang mga ipinuhunan at ginastos para sa kanilang mga anak, na nadehado sila, na hindi ito sulit, at na pinagsisisihan nila ito, kaya nalulungkot sila, nababagabag, at nagdadalamhati” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Inilalantad ng Diyos na may mga inaasam-asam ang mga magulang sa mga anak nila, partikular na, inaasahan nilang aalagaan sila ng mga anak nila hanggang pagkamatay nila at iaayos ang libing nila. Kapag nabigo ang mga anak nila na tugunan ang mga inaasam na ito, nasasaktan at nadidismaya sila, at iniisip nilang walang saysay ang pagpapalaki nila sa mga anak nila. Ganoon mismo ang kalagayan ko. May mga ganitong inaasam ako sa anak ko noong napakabata pa niya. Umasa ako na aasikasuhin niya ako kapag may sakit ako, at umasa ako na pagtanda ko at hindi na ako makagalaw sa hinaharap, susuportahan niya ako at aasikasuhin sa araw-araw kong pamumuhay, at pagkamatay ko, isasaayos niya ang libing ko. Noong lumaki na ang anak ko, dahil sa pag-uusig ng CCP, hindi ako nangahas na umuwi nang ilang taon. Pagkabalik ko, nabalitaan kong naglaan ng bahay ang anak ko para sa akin at na puwede akong umuwi para tumira roon pagtanda ko. Masayang-masaya ko, at naisip kong may paggalang pa rin sa magulang at maaasahan pa rin ang anak ko. Pero noong mas pinili niya ang asawa niya kaysa sa akin, nadurog ang puso ko at nadismaya ako. Naisip kong hindi maaasahan ang anak ko, at na walang-saysay ang pagpapalaki ko sa kanya. Noong dinala ng anak ko ang apo ko para dalawin ako, gumaan ang loob ko. Pero nang hindi ko na naman siya puwedeng makita dahil kinailangan kong iwasang maaresto ng CCP, nag-alala ako na hindi na ako kikilalanin ng anak ko, at ang pag-asa kong sumandig sa kanya para alagaan ako sa pagtanda ko ay nawasak. Nalugmok na naman ako sa pasakit, at hindi ako makatutok sa pagsubaybay sa gawain ng iglesia. Pero ngayon, nauunawaan ko na ang ugat ng pasakit ko ay dahil nakontrol ako ng ideya na “Palakihin ang mga anak para alagaan ka sa iyong pagtanda,” at hindi ako makapagpasakop sa kataas-taasang kapangyarihan at mga pagsasaayos ng Diyos.

Kaya, nagbasa pa ako ng mga salita ng Diyos: “Tungkol sa usapin ng pag-asam ng mga magulang na maging mabuting anak sa kanila ang kanilang mga anak, sa isang aspekto, dapat malaman ng mga magulang na ang lahat ng bagay ay pinamamatnugutan ng Diyos at nakasalalay sa ordinasyon ng Diyos. Sa isa pang aspekto, dapat maging makatwiran ang mga tao, at sa pagsilang sa kanilang mga anak, likas na nararanasan ng mga magulang ang isang espesyal na bagay sa buhay. Marami na silang nakamit mula sa kanilang mga anak at nagawa na nilang pahalagahan ang mga kalungkutan at kagalakan sa pagiging magulang. Ang prosesong ito ay isang makabuluhang karanasan sa kanilang buhay, at siyempre, isa rin itong hindi malilimutang karanasan. Pinupunan nito ang mga pagkukulang at kamangmangan na nasa kanilang pagkatao. Bilang mga magulang, nakamit na nila ang nararapat nilang makamit sa pagpapalaki ng kanilang mga anak. Kung hindi sila kontento rito at hinihingi nilang pagsilbihan sila ng kanilang mga anak bilang mga katulong o alipin, at kung umaasam sila na susuklian sila ng kanilang mga anak para sa pagpapalaki sa mga ito sa pamamagitan ng pagpapakita ng pagiging mabuting anak sa mga magulang, pag-aalaga sa kanila sa kanilang pagtanda, paghatid sa kanila sa libingan nila, paglalagay sa kanila sa kabaong, pagpapanatili sa katawan nila para hindi ito mabulok sa bahay, pag-iyak nang labis kapag pumanaw na sila, pagdadalamhati at pagluluksa para sa kanila sa loob ng tatlong taon, atbp., na magagamit ng kanilang mga anak para mabayaran ang pagkakautang ng mga ito, kung gayon, nagiging hindi makatwiran at hindi makatao ito. Alam mo, pagdating sa kung paano tinuturuan ng Diyos ang mga tao na tratuhin ang kanilang mga magulang, hinihingi lamang Niya na maging mabuting anak sila sa kanilang mga magulang, at hindi Niya hinihingi kahit kaunti na suportahan ng mga anak ang kanilang mga magulang hanggang sa kamatayan. Hindi binibigyan ng Diyos ang mga tao ng ganitong responsabilidad at obligasyon—wala Siyang sinabing ganito kahit kailan. Pinapayuhan lamang ng Diyos ang mga anak na maging mabuting anak sa kanilang mga magulang. Ang pagpapakita ng pagiging mabuting anak sa mga magulang ay isang pangkalahatang pahayag na may malawak na saklaw. Sa partikular na pananalita ngayon, nangangahulugan ito ng pagtupad sa iyong mga responsabilidad sa abot ng iyong kakayahan at mga kalagayan—sapat na iyon. Ganoon lang iyon kasimple, iyon lamang ang hinihingi sa mga anak. Kaya, paano dapat maunawaan ng mga magulang ito? Hindi hinihingi ng Diyos na ‘Ang mga anak ay dapat maging mabuting anak sa kanilang mga magulang, alagaan sila sa pagtanda, at ihatid sila sa huling hantungan.’ Kaya naman, dapat na bitiwan ng mga magulang ang kanilang pagiging makasarili at huwag umasa na sa kanila iikot ang lahat ng bagay tungkol sa kanilang mga anak dahil lang sila ang nagsilang sa mga ito. Kung ang buhay ng mga anak ay hindi umiikot sa kanilang mga magulang at hindi nila itinuturing na sentro ng kanilang buhay ang mga ito, hindi tamang palagi silang pagalitan, konsensiyahin, at sabihan ng kanilang mga magulang ng mga bagay tulad ng ‘Wala kang utang na loob, hindi ka mabuting anak, at suwail ka, at kahit matapos kitang palakihin nang napakahabang panahon, hindi pa rin kita maasahan,’ palaging pinagagalitan ang kanilang mga anak nang ganito at binibigyan ang mga ito ng mga pasanin. Ang hingin sa kanilang mga anak na maging mabuting anak at samahan sila, alagaan sila sa kanilang pagtanda at ilibing sila, at palagi silang isipin saanman magpunta ang mga ito, ay isang likas na maling paraan ng pagkilos at hindi makataong kaisipan at ideya. Ang ganitong pag-iisip ay maaaring umiral sa magkakaibang antas sa iba’t ibang bansa o sa iba’t ibang etnikong pangkat, ngunit kung titingnan ang tradisyonal na kultura sa Tsina, lubusang binibigyang-diin ng mga Tsino ang pagiging mabuting anak. Magmula sa sinaunang panahon hanggang sa kasalukuyan, palagi itong tinatalakay at binibigyang-diin bilang isang parte ng pagkatao ng mga tao at isang pamantayan ng pagsukat kung ang isang tao ay mabuti ba o masama. Siyempre, mayroon ding isang karaniwang kaugalian at pampublikong opinyon sa lipunan na kung hindi mabuting anak ang mga anak, mapapahiya rin ang kanilang mga magulang, at mararamdaman ng mga anak na hindi nila kayang tiisin ang bahid na ito sa kanilang reputasyon. Sa ilalim ng impluwensiya ng iba’t ibang bagay, lubha ring nalalason ang mga magulang ng ganitong tradisyonal na pag-iisip, hinihingi nila nang walang pag-iisip o pagkilatis na maging mabuting anak ang kanilang mga anak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Sa pamamagitan ng pagbabasa sa mga salita ng Diyos, naunawaan ko na mali ang ideya na “Palakihin ang mga anak para alagaan ka sa iyong pagtanda.” Bilang mga magulang, ang pagpapalaki sa mga anak ay responsabilidad at obligasyon natin. Hindi natin ito dapat ituring bilang transaksiyon sa ating mga anak. Dahil pinili nating isilang sila, may responsabilidad tayong alagaan sila. Gaya lang ng mga hayop na inaalagaan ang mga anak nito. Inaalagaan nilang mabuti ang mga ito hanggang sa kaya na nilang manatiling buhay nang sila lang. Ito ay pawang bahagi ng likas na pag-uugaling ibinigay ng Diyos sa kanila. Sinusunod ng lahat ng hayop ang kautusang ito, para makapagparami at magpatuloy ang lahat ng nilalang. Hindi eksepsiyon ang mga tao. Naisip ko kung paano ko pinalaki ang anak ko, at nakita ko na isa itong proseso na pinagyaman ang karanasan ko sa buhay. Mula sa mga unang salita niya, hanggang sa mga unang paghakbang niya, sa pagpasok sa paaralan at pagtulong niya sa akin sa mga gawaing bahay, lahat ng ito ay nagbigay sa akin ng pagpapahalaga sa responsabilidad bilang isang ina. Tinulutan din nitong mahinog ang pagkatao ko. Responsabilidad at obligasyon natin bilang mga magulang ang pagpapalaki sa mga anak natin, hindi ito kabutihan. Pero dahil kinuha ko ang tradisyonal na kuru-kuro na “Palakihin ang mga anak para alagaan ka sa iyong pagtanda,” ginamit ko ang pagpapalaki ko sa kanya bilang isang pamalit para subukan at makipagtransaksyon sa kanya, iniisip na dahil pinalaki ko siya, dapat siyang magpakaabala at mag-asikaso sa akin pagtanda ko o kapag nagkasakit ako, at na kapag namatay ako, dapat ay bigyan niya ako ng magarbong libing. Ang pagpapalaki ko sa kanya ay pawang para tugunan ang mga interes ng laman ko. Hinihingi lamang ng Diyos na tuparin ng mga tao ang kanilang mga responsabilidad sa mga magulang nila ayon sa mga aktuwal na sitwasyon nila. Walang hinihingi sa mga anak na alagaan ang mga magulang nila pagtanda ng mga ito o para isaaayos ang kanilang libing. Pero pinanghawakan ko ang mga tradisyonal na kuru-kuro na “Palakihin ang mga anak para alagaan ka sa iyong pagtanda,” at “Pinalaki ko ang anak ko noong bata siya, at aalagaan niya ako pagtanda ko,” kaya, hiningi ko na akuin ng anak ko ang buong responsabilidad para sa buhay ko. Hindi ba’t ganap itong wala sa katwiran at lubos na makasarili at kasuklam-suklam? Tuwing nakikita kong hindi ako makakaasa sa anak ko, nadudurog ang puso ko at nadidismaya, at wala akong pag-asa sa buhay. Nagreklamo pa nga ako sa Diyos, iniisip ko na sa kabila ng pananalig ko sa Kanya, mas malala pa ang buhay ko kaysa sa mga hindi nanampalataya. Palagi akong nag-aalala sa kinabukasan ko at hindi ako makatuon sa mga tungkulin ko. Nakita ko na ang tradisyonal na pangkulturang ideya na “Palakihin ang mga anak para alagaan ka sa iyong pagtanda” ay pinipinsala at iginagapos ako, dahilan para hindi ko makita ang kaibahan ng tama sa mali. Labis na kakatwa ang ideyang ito!

Kaya, nagbasa pa ako ng mga salita ng Diyos: “Sa katunayan, mula pa lamang sa pagkakaroon at pagpapalaki ng mga anak, marami ka nang nakamit mula sa kanila. Pagdating naman sa kung magiging mabuting anak ba sila sa iyo, kung makakaasa ka ba sa kanila bago ka pumanaw, at kung ano ang maaari mong makuha mula sa kanila, ang mga bagay na ito ay nakasalalay sa kung nakatadhana ba kayong mamuhay nang magkasama, at ito ay nakasalalay sa ordinasyon ng Diyos. Sa isa pang aspekto, sa kung anong uri ba ng kapaligiran namumuhay ang iyong mga anak, ang kanilang mga kalagayan sa pamumuhay, kung mayroon ba sila ng mga kakailanganin para maalagaan ka, kung sila ba ay maginhawa sa pinansiyal na aspekto, at kung mayroon ba silang sobrang pera para mabigyan ka ng materyal na kasiyahan at tulong, ay nakasalalay ring lahat sa ordinasyon ng Diyos. Bukod pa rito, bilang mga magulang, kung kapalaran mo bang magtamasa ng mga materyal na bagay, pera, o emosyonal na kaginhawahan na ibinibigay sa iyo ng iyong mga anak, ito rin ay nakasalalay sa ordinasyon ng Diyos. Hindi ba’t totoo ito? (Oo.) Ang mga ito ay hindi mga bagay na maaaring hingin ng mga tao. Alam mo, may mga anak na hindi gusto ng kanilang mga magulang, at ayaw ng kanilang mga magulang na manirahan kasama sila, subalit inorden ng Diyos na manirahan sila kasama ang kanilang mga magulang, kaya hindi nila magawang maglakbay nang malayo o iwan ang kanilang mga magulang. Makakasama nila ang kanilang mga magulang sa buong buhay nila—hindi mo maitataboy ang mga ito kahit pa subukan mo. Sa kabilang dako naman, may mga anak na may mga magulang na gustong-gusto silang makasama; hindi sila mapaghihiwalay, palagi silang nangungulila sa isa’t isa, ngunit sa iba’t ibang kadahilanan, hindi nila magawang tumira sa kaparehong lungsod ng kanilang mga magulang, o maging sa kaparehong bansa. Mahirap para sa kanila na makita at makausap ang isa’t isa; kahit na labis nang umunlad ang mga pamamaraan ng komunikasyon, at maaari namang makapag-video chat, iba pa rin ito sa pamumuhay araw-araw nang magkasama. Ang kanilang mga anak, sa anumang kadahilanan, ay nangingibang-bansa, nagtatrabaho o namumuhay sa ibang lugar pagkatapos mag-asawa, at kung ano-ano pa, at napakalaking distansiya ang layo nila sa kanilang mga magulang. Hindi madaling makipagkita kahit isang beses lang, at nakadepende sa oras ang pagtawag sa telepono o video. Dahil sa pagkakaiba ng oras o iba pang abala, hindi nila madalas na makausap ang kanilang mga magulang. Sa anong bagay may kaugnayan ang mga pangunahing aspektong ito? Hindi ba’t ang lahat ng ito ay may kaugnayan sa ordinasyon ng Diyos? (Oo.) Hindi ito isang bagay na mapagdedesisyunan ng mga pansariling kahilingan ng alinman sa magulang o anak; higit sa lahat, nakasalalay ito sa ordinasyon ng Diyos. Sa isa pang aspekto, inaalala ng mga magulang kung makakaasa ba sila sa kanilang mga anak sa hinaharap. Ano ang nais mong asahan mula sa kanila? Ang maghatid ng tsaa at magsalin ng tubig? Anong klaseng pagdepende iyan? Hindi mo ba iyon kayang gawin nang ikaw lang? Kung malusog ka at kaya mong kumilos at alagaan ang iyong sarili, na gawin ang lahat nang mag-isa, hindi ba’t maganda iyon? Bakit kailangan mo pang umasa sa iba na paglingkuran ka? Talaga bang isang kaligayahan na matamasa ang pag-aaruga at pagiging naroon ng iyong mga anak, pati na rin ang paglilingkod nila sa iyo kapwa sa hapag-kainan at sa iba pang gawain? Hindi lagi. Kung hindi ka makakilos, at talagang kinakailangan nilang paglingkuran ka sa hapag-kainan at sa ibang gawain, iyon ba ay kaligayahan para sa iyo? Kung makakapili ka, pipiliin mo bang maging malusog at hindi mangailangan ng aruga mula sa iyong mga anak, o pipiliin mo bang maging paralisado sa kama habang kasama mo ang iyong mga anak sa tabi mo? Alin ang pipiliin mo? (Ang maging malusog.) Hindi hamak na mas magandang maging malusog. Kung mabubuhay ka man hanggang 80, 90, o kahit 100 taon, kaya mo pa ring patuloy na alagaan ang sarili mo. Isa itong magandang kalidad ng buhay. Bagamat tumatanda ka man, bumabagal man ang iyong pang-unawa, mahina man ang iyong memorya, humihina ka mang kumain, mas mabagal man at hindi na gaanong maayos ang paggawa mo sa mga bagay-bagay, at hindi na gaanong komportable ang paglabas, maganda pa rin na kaya mong asikasuhin ang iyong sariling mga pangunahing pangangailangan. Sapat na ang makatanggap ng tawag mula sa iyong mga anak paminsan-minsan para kumustahin ka nila o na umuwi sila at samahan ka kapag may mga okasyon. Bakit ka hihingi ng mas marami pa sa kanila? Palagi kang umaasa sa iyong mga anak; magiging masaya ka lang ba kapag naging alipin mo sila? Hindi ba’t makasarili na isipin mo ang ganoon?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Pagkatapos mabasa ang mga salita ng Diyos, bigla kong nakita ang liwanag. Kung matatamasa man sa buhay ng isang tao ang pag-aalaga at pag-aasikaso ng kanyang mga anak, o gaano mang materyal o emosyonal na kaginhawahan ang makukuha niya sa mga anak niya, ay pawang nakadepende sa pagtatakda ng Diyos. Hindi ito nangyayari dahil lamang ginusto natin ito. Halimbawa, ang kuya ko. May lima siyang anak, pero noong may sakit siya, wala ni isa sa kanila ang nandoon para alagaan siya. Sa huli, ang asawa ko ang nag-alaga sa kanya hanggang sa mamatay siya. Sa pagbabalik-tanaw ko, hindi maganda ang kalusugan ko habang ginagawa ko ang tungkulin ko sa nakalipas na ilang taon. Ilang beses akong inatake sa puso, at sa bawat pagkakataon, ang Diyos ang nagprotekta at nagligtas sa akin sa panganib. Minsan, bigla akong nakaramdam ng pananakit sa dibdib, at parang tumigil sa pagtibok ang puso ko. Nahilo ako, hindi talaga ako makakilos, at inakala kong baka mamatay ako. Sa puso ko ay nanalangin ako sa Diyos, “O Diyos ko, nasa mga kamay Mo ang buhay ko. Kahit na mamatay ako rito ngayon, handa akong magpasakop sa kataas-taasang kapangyarihan Mo.” Nang sandaling iyon, bumalik mula sa ibang bayan ang nakababatang kapatid na lalaki mula sa pamilyang nagho-host. Doktor siya at nag-acupressure siya sa akin, at pagtagal-tagal, hindi na masyadong masama ang pakiramdam ko. Nakita ko kung paano isinaayos ng Diyos ang mga tao, pangyayari, at bagay-bagay sa palibot ko para tulungan ako, at alam ko na ito ay kamangha-manghang proteksiyon ng Diyos. Sa pag-iisip ko nito, kahit sa mga pagkakataong kasama ko ang anak ko habang may sakit ako, ganoon pa rin naman ang pagdurusa ko, at kung gusto ng Diyos na kunin ang buhay ko, walang kapangyarihan ang anak ko kahit na kasama ko pa siya. Nasa mga kamay ng Diyos ang kapalaran ko, at ang kalusugan ko ay nasa ilalim din ng kataas-taasang kapangyarihan at mga pagsasaayos ng Diyos. Gayundin, dapat kung pasanin ang responsabilidad para sa sarili kong buhay, hindi ako dapat umasa sa anak ko sa lahat ng bagay, at dapat kong pangasiwaang mag-isa ang buhay nang wala siya. Iyon ang katwirang dapat na taglay ng mga magulang. Matapos mapagtanto ito, mas sumigla ang puso ko.

Nagbasa pa ako ng mga salita ng Diyos, at nagkamit ako ng kaunting kabatiran sa pagiging kakatwa ng paghahangad sa magarbong libing at pagkakaroon ng mga anak para lamang maihatid. Sabi ng Makapangyarihang Diyos: “Iniisip ng mga tao, ‘Ang pagkakaroon ng mga anak sa tabi mo para ilagay ka sa kabaong, para suutan ka ng kasuotang panglibing, para lagyan ka ng makeup, at maghanda ng isang marangyang libingan ay isang dakilang bagay. Kung mamamatay ka nang walang sinumang maghahanda ng iyong libing o maghahatid sa iyo sa libingan, para bang ang buong buhay mo ay hindi nagkaroon ng wastong pagwawakas.’ Tama ba ang ideyang ito? (Hindi.) Sa panahon ngayon, hindi na masyadong binibigyang-pansin ng mga kabataan ang mga ganitong bagay, pero mayroon pa ring mga tao sa mga liblib na lugar at mga nakatatanda na makitid ang pang-unawa, na nagtataglay ng kaisipan at pananaw na malalim na nakatanim sa kanilang puso—na dapat alagaan ng mga anak ang kanilang mga magulang pagtanda ng mga ito at ihatid ang mga ito sa libingan. Gaano ka man magbahagi tungkol sa katotohanan, hindi nila ito tinatanggap—ano ang huling kahihinatnan nito? Ang kahihinatnan ay lubos silang magdurusa. Matagal nang nakatago sa loob nila ang tumor na ito, at lalasunin sila nito. Kung huhukayin nila ito at tatanggalin, hindi na sila malalason nito, at magiging malaya na ang kanilang buhay. Ang anumang maling pagkilos ay dulot ng mga maling kaisipan. Kung natatakot silang mamatay at mabulok sa kanilang bahay, palagi nilang iisipin na, ‘Kailangan kong magkaroon ng anak. Paglaki ng anak ko, hindi ko siya pwedeng hayaang masyadong lumayo. Paano kung wala siya sa tabi ko kapag namatay ako? Kung walang mag-aalaga sa akin sa pagtanda ko o maghahatid sa akin sa libingan, iyon ang magiging pinakamalaking pagsisisi ko sa buhay! Kung mayroong gagawa nito para sa akin, hindi magiging walang saysay ang buhay ko. Magiging isang perpektong buhay ito. Anuman ang mangyari, hindi pwedeng pagtawanan lang ako ng mga kapitbahay ko.’ Hindi ba’t isa itong bulok na ideolohiya? (Oo, ganoon na nga.) Ito ay makitid na pag-iisip at kababaang-uri, masyado nitong binibigyang-importansiya ang pisikal na katawan! Ang totoo, ang pisikal na katawan ay walang halaga: Pagkatapos maranasan ang kapanganakan, katandaan, karamdaman, at kamatayan, wala nang natitira. Kapag nakamit ng mga tao ang katotohanan habang nabubuhay sila, kapag sila ay naligtas, ay saka lang sila mabubuhay magpakailanman. Kung hindi mo nakamit ang katotohanan, kapag namatay at naaagnas na ang katawan mo, wala nang matitira; kahit gaano pa kabuti sa iyo ang mga anak mo, hindi mo na ito matatamasa. Kapag namatay ang isang tao at inilibing siya ng kanyang mga anak nang nasa isang kabaong, may mararamdaman bang anuman ang lumang katawang iyon? Mapapansin ba nito ang anumang bagay? (Hindi.) Wala itong anumang pandama. Pero sa buhay, masyadong binibigyang-importansiya ng mga tao ang usaping ito, malaki ang hinihingi nila mula sa kanilang mga anak pagdating sa kung maihahatid ba sila ng mga ito sa libingan—na isang kahangalan, hindi ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Napakalinaw ng mga salita ng Diyos. Pagkamatay ng isang tao, umaalis ang kaluluwa niya. Wala nang bakas ng buhay ang katawan niya at nabubulok sa loob lang ng ilang araw. Kahit na magsuot ng damit pangluksa ang mga anak at apo niya at gaano man kagarbo ang libing, wala nang pakiramdam ang katawan niya, at wala na siyang malalaman. Napakahangal na humingi ng isang magarbong libing pagkamatay! Gayumpaman, masyado kong sineryoso ang bagay na ito, at noong mas pinili ng anak ko ang asawa niya kaysa sa akin, nag-alala ako na isang araw ay baka mamatay ako dahil sa malalang sakit, at kung walang maglilibing sa akin, magtatapos ang buhay ko nang hindi perpekto at miserable. Tunay na kakatwa ang mga kaisipan ko na ito! Sa katunayan, sa mga huling araw, ipinapahayag ng Diyos ang katotohanan, nilalayong isagawa ang katotohanan sa mga tao, at sa paghahangad lamang sa katotohanan saka makapamumuhay ang mga tao ng makabuluhan at mahalagang buhay. Itinatakda ng Diyos ang kalalabasan ng isang tao batay sa kung nagtataglay ba siya ng katotohanan. Sa pagkakamit lamang ng katotohanan at pamumuhay ayon sa mga salita ng Diyos saka matatanggap ng isang tao ang buhay na walang hanggan at madadala sa magandang destinasyon. Kung hindi hinangad ng isang tao ang katotohanan o naghanda ng mabubuting gawa sa habang siya ay nabubuhay pa, gaano man kagarbo ang kanyang libing, mapupunta sa impiyerno ang kaluluwa niya. Sa pananalig ko, dapat kong isipin kung paano hahangarin ang katotohanan, kung paano hahangarin ang pagbabago sa disposisyon ko, at kung paano gagawin nang maayos ang tungkulin ng isang nilikha. Tanging kapag nakamit ng isang tao ang pagsang-ayon ng Diyos saka siya makapamumuhay ng isang buhay na puno ng halaga at kabuluhan. Gaya ng sinabi ng Diyos: “Ang totoo, ang pisikal na katawan ay walang halaga: Pagkatapos maranasan ang kapanganakan, katandaan, karamdaman, at kamatayan, wala nang natitira. Kapag nakamit ng mga tao ang katotohanan habang nabubuhay sila, kapag sila ay naligtas, ay saka lang sila mabubuhay magpakailanman.” Isa akong mananampalataya sa Diyos, at kung hahangarin ko ang kaluwalhatian pagkamatay ko at aasa ako sa mga bagay na ito para mabuhay, gagawin ako niyon na isang hangal at isang hindi mananampalataya. Kung paano ako tinatrato ng anak ko ay pawang nasa pagtatakda ng Diyos. Kahit na hindi niya ako alagaan hanggang sa kamatayan ko at hindi niya isaayos ang libing ko, dapat pa rin akong magpasakop sa kataas-taasang kapangyarihan at mga pagsasaayos ng Diyos. Ito ang katwirang dapat ay mayroon ako. Tayo ay nasa isang kritikal na sandali para sa pagpapalawak ng ebanghelyo ng Diyos, at ang dapat kong gawin ay pahalagahan ang oras na mayroon ako ngayon, gawin nang praktikal ang tungkulin ko, sangkapan ang sarili ko ng mas maraming katotohanan at patotohanan ang Diyos, at mag-ambag ng bahagi ko sa pagpapalawak ng ebanghelyo ng kaharian. Ngayong naunawaan ko na ang mga bagay na ito, mayroon na akong tamang layon at direksiyon sa buhay, nararamdaman ko ang kalayaan at paglaya sa puso ko, at hindi na ako naaapektuhan sa tungkulin ko.


9. Isang Pagmumulat Pagkatapos Mapatalsik

Ni Chongxin, Tsina

Sabi ng Makapangyarihang Diyos: “Kapag nagdurusa kayo ng kaunting pagpipigil o paghihirap, makakabuti iyon sa inyo; kung pinadali iyon para sa inyo, mapapahamak kayo, at kung gayon ay paano kayo mapoprotektahan? Ngayon, kinakastigo, hinahatulan, at isinusumpa kayo kaya nabibigyan kayo ng proteksyon. Nagdusa na kayo nang husto kaya pinoprotektahan kayo. Kung hindi, matagal na sana kayong nahulog sa kabulukan. Hindi ito sadyang pagpapahirap ng mga bagay para sa inyo—ang likas na pagkatao ng tao ay mahirap baguhin, at kailangan itong magkaganito para magbago ang kanilang mga disposisyon. Ngayon, ni wala kayong konsiyensiya o katinuang tinaglay ni Pablo, ni hindi ninyo taglay ang kanyang kamalayan sa sarili. Lagi kayong kailangang pilitin, at kailangan kayong palaging makastigo at mahatulan para magising ang inyong mga espiritu. Pagkastigo at paghatol ang pinakamabuti para sa inyong buhay. At kapag kinakailangan, dapat ay mayroon ding pagkastigo ng mga katotohanang dumarating sa inyo; saka lamang kayo lubos na magpapasakop. Ang inyong kalikasan ay ganito na kung walang pagkastigo at pagsumpa, hindi ninyo gugustuhing yumuko, hindi gugustuhing sumuko. Kung hindi ninyo nakikita ang mga katunayan, walang magiging epekto. Masyadong aba at walang halaga ang inyong karakter! Kung wala ang pagkastigo at paghatol, magiging mahirap na malupig kayo, at mahirap mapagtagumpayan ang inyong kawalan ng katuwiran at inyong pagsuway. Ang inyong dating kalikasan ay nakaugat nang napakalalim. Kung inilagay kayo sa trono, hindi ninyo malalaman ang inyong lugar sa sansinukob, lalong wala kayong ideya kung saan kayo patungo. Ni hindi ninyo alam kung saan kayo nagmula, kaya paano ninyo makikilala ang Lumikha? Kung wala ang napapanahong pagkastigo at mga pagsumpa sa ngayon, matagal na sanang dumating ang inyong huling araw. Huwag nang banggitin pa ang inyong kapalaran—hindi ba mas nalalapit iyon sa panganib?” (Ang Salita, Vol. I. Ang Pagpapakita at Gawain ng Diyos. Pagsasagawa (6)). Sa pagbabasa ko ng siping ito ng mga salita ng Diyos, pinagnilayan ko kung paanong wala akong kamalayan sa sarili, namumuhay nang may mapagmataas na disposisyon habang gumagawa ng kasamaan at ginugulo ang gawain ng iglesia, at pagkatapos ay napatalsik mula sa iglesia. Noong panahong iyon, bagama’t nasa pasakit at pangamba ako, malalim kong naranasan na tunay ngang pagmamahal ang pagkastigo at paghatol ng Diyos, at isa ring dakilang proteksiyon para sa mga tao.

Noong 2007, pagkatapos manampalataya sa Diyos nang mahigit isang taon, hinirang ako bilang isang lider ng iglesia. Noong panahong iyon, masigasig na masigasig ako, aktibong dumadalo sa mga pagtitipon, nagdidilig ng mga baguhan, at araw-araw na nangangaral ng ebanghelyo. Pagkatapos ng ilang panahon ng paggawa nito, pawang nagpakita ng ilang resulta ang gawain ng ebanghelyo, ang gawain ng pagdidilig, at ang paglilinang ng mga tao. Kalaunan, tuwing dumaranas ng mahinang buhay iglesia o mabababang resulta ng gawain ang alinmang iglesia, uutusan ako ng nakatataas na pamunuan para magbigay ng suporta. Pagkatapos kong manatili roon nang matagal-tagal, babalik sa normal na operasyon ang bawat bahagi ng gawain sa iglesiang iyon, at talagang hahangaan ako ng mga kapatid dahil doon. Labis ang pagmamalaki ko at maglalakad ako nang taas-noo. Naisip ko, “Mas magaling ako sa paglutas ng mga problema kaysa sa ibang mga lider ng iglesia at may mas mahusay akong kapabilidad sa gawain. Nagpakita ng mga resulta sa kanilang gawain ang mga iglesiang sinuportahan ko matapos ang ilang panahon, kaya mukhang talagang isa akong may talentong lider sa iglesia.” Sa ganitong paraan, naglingkod ako bilang lider ng iglesia sa loob ng pitong magkakasunod na taon. Nadama ko sa puso ko na karapat-dapat ako para sa pamumuno, kaya unti-unti akong naging mas mayabang.

Noong taglamig ng 2015, pinagpareha kami ni Sister Siyu para maging responsable sa gawain ng iglesia. Mas matagal na siyang nananampalataya sa Diyos kaysa sa akin, masinop at may pasanin niyang ginawa ang mga tungkulin niya, pero pagkatapos makipag-ugnayan sa kanya nang matagal-tagal, natuklasan ko na hindi kasinghusay ng sa akin ang abilidad niya sa pagkilatis at pagbabahagi ng katotohanan, at hindi rin kasintaas ng sa akin ang pagiging episyente niya sa paggawa ng mga tungkulin niya. Mula sa kaibuturan ng puso ko, minaliit ko siya, iniisip na bagama’t nakagawa na siya ng iba’t ibang tungkulin dati, mas mahusay pa rin ako kaysa sa kanya. Minsan, narinig ko ang isang brother na nagsasabi na noong hindi siya nagkakamit ng anumang mga resulta sa pangangaral ng ebanghelyo at namumuhay siya sa paghihirap, hindi naunawaan ni Siyu ang problema noong panahong iyon at hindi epektibo ang pagbabahagi niya. Pagkatapos malaman ang sitwasyong ito, sa puso ko ay nagkimkim ako ng matinding pangmamata kay Siyu, at pinagsabihan ko siya nang malakas sa harap ng mga katrabaho namin na nagsasabing, “Sa ganyang klase ng pagbabahagi mo, paano mo malulutas ang mga problema? Paano mahahanap ng mga kapatid ang daan?” Yumuko si Siyu at nagsabi nang mahina, “Dahil ito sa mahinang pagbabahagi ko.” Noong panahong iyon, hindi lamang sa hindi ko namalayan ang sariling mga isyu ko, kundi hindi rin ako marunong magpatawad at nagpatuloy ako sa pagpuna sa kanya. Naisip ko sa puso ko, “Talagang wala kang maipagmamalaki! Kung hindi mo lang nagagawang pangasiwaan ang ilang pangkalahatang usapin, kakayanin namin nang wala ka!”

Noong Pebrero 2016, sa isang pagpupulong ng mga magkakatrabaho kasama ang tagapangaral, noong nagtanong ang tagapangaral tungkol sa gawain namin, unang sumagot si Siyu, at sa puso ko ay hindi ako masaya, “Sinusubukan mo bang mang-agaw ng eksena? Narito ako at ni hindi pa ako nagsasalita; bakit ikaw na ang nagsasalita?” Kaya sumabad ako para magsalita muna. Sa sandaling iyon, sinabi sa akin ni Siyu sa harap ng tagapangaral, “Nalilimitahan mo ako.” Nagngitngit ako kaagad, nag-iisip na, “Sinasabi mo iyan sa akin sa harap ng tagapangaral at ng ilang diyakono, napapahiya ako. Paano ako maninindigan sa iglesiang ito sa hinaharap? Paano ako titingnan ng iba?” Galit akong nagsabi, “Sa paanong paraan kita nalilimitahan?” Hindi na nangahas magsalitang muli si Siyu. Mula noon, nagkaroon ako ng pagkiling laban sa kanya. Sa isang pagtitipon, noong medyo humaba ang pagbabahagi ni Siyu, nagalit ako kaagad, sumasabad sa kanya at di-nasisiyahang nagsabi, “Iklian mo lang. Huwag ka nang masyadong detalyado. Nag-aaksaya ka ng oras!” Kahit sa mga pagpupulong ng magkakatrabaho, sinasadya kong punahin siya sa harap ng ilang katrabaho, ipinapahiya siya, para ipakita na mas mahusay ako kaysa sa kanya. Noong napansin ko ang mga paglihis sa pagganap niya sa mga tungkulin, pinuna ko rin siya. Lahat ng ito ay naging dahilan para mas lalo siyang makadama ng paglilimita. Pagkatapos noon, nabawasan ang pagbabahagi ni Siyu sa mga pagtitipon, at palagi niyang binabantayan ang mga reaksyon ko kapag nagsasalita, at kapag may mga nangyari habang wala ko, hindi siya nangangahas na gumawa ng anumang desisyon. Direkta ring komunsulta sa akin ang ilang diyakono para lutasin ang anumang mga isyu nila, at lahat ng bagay sa iglesia ay kailangan kong patakbuhin at ako ang kailangang magpasya. Medyo nabalisa ako, pero nadama ko rin na ang ginagawa ko ay para itaguyod ang gawain ng iglesia, na nagdadala ng pagpapahalaga sa pasanin at responsabilidad. Bukod pa roon, magmula nang dumating ako sa iglesiang ito, talagang bumuti ang buhay iglesia, at umusad ang iba’t ibang aytem ng gawain. Naniwala akong positibo ang ginawa ko, kaya hindi ko masyadong inisip ang tungkol dito. Kasunod niyon, nagpatuloy ako gaya ng dati at tuwing nakikita kong may mga pagkakamali ang mga katrabaho ko o ang mga kapatid sa kanilang mga tungkulin, tatayo ako sa mas mataas na posisyon at sasawayin at pupunahin sila. Natakot sa akin ang ilang kapatid, kaya ayaw na nilang dumalo sa pagtitipon. Naramdaman ni Siyu na napipigilan siya dahil sa mahabang panahon ng aking paglilimita, umiiyak at gusto nang magbitiw. Nang makita ko ang resultang ito, medyo nagsisi ako, napagtanto ko na hindi angkop ang palagiang pagsaway at pagpuna sa iba. Pero pagkatapos ay naisip ko, “Pinupungusan ko kayo para sa ikabubuti ninyo; wala akong masasamang intensiyon.” Pagkatapos mag-isip nang ganito, nawala ang anumang natitirang pakiramdam ng pagsisisi sa puso ko.

Noong Setyembre 2016, nakipagsanib sa amin ang isa pang iglesia, at dalawang sister mula sa iglesiang iyon, sina Chang Qing at Zheng Lu, ay naging mga lider ng grupo. Noong panahong iyon, kinailangan naming maglinang ng isang lider ng grupo ng pagdidilig. Tinalakay ko sa ilang diyakono ang tungkol kay Sister Zhao Rui, at naisip namin, kahit na may kakulangan ang pagbabahagi niya sa katotohanan, maaasahan naman siya at may pasanin, nagagawa niyang gumampan ng ilang tunay na gawain, kaya gusto namin siyang linangin. Nang nalaman ni Zheng Lu, may mga pagtutol siya. Naniniwala siya na isa pang sister, bagama’t medyo bago pa sa pananalig at mas bata, ang may mahusay na kakayahan at mas may halaga para sa paglilinang, at mas angkop kaysa kay Zhao Rui para maglingkod bilang lider ng grupo ng pagdidilig. Iniulat ito sa akin ni Siyu pagkabalik niya, at sa puso ko ay nakadama ako kaagad ng bugso ng galit, nag-iisip na, “Ito ang iglesiang pinangangasiwaan ko, at ako ang may huling pasya. Pero nakikialam ka rito. Galing ka sa ibang iglesia, pero lantaran kang nanggagambala at nanggugulo sa lugar na pinangangasiwaan ko. Hindi kita papayagang gawin ang tungkulin mo at ibubukod kita para hindi ka na makapanggambala o makapanggulo! Teritoryo ko ito; kung hindi ka makikinig sa akin, puwede ka nang umalis. Hindi ka puwedeng manatili sa aming iglesia.” Galit kong sinabi sa ilang diyakono, “Ginugulo ni Zheng Lu ang gawain; patigilin ninyo ang pagganap niya sa mga tungkulin at ibukod siya para mapigilan siya sa panggugulo at panggagambala rito!” Pinaalalahanan ako ng isang sister, nagsasabing, “Hindi angkop ang ginagawa mo. Kung may mali siyang ginagawa, dapat tayong makipagbahaginan sa kanya at magbigay ng gabay kung kinakailangan. Ang pangangasiwa sa ganitong paraan ay parang pagbubukod sa kanya.” Naisip ko, “Ni hindi siya parte ng ating iglesia. Paanong hindi ko malalaman kung sino ang dapat linangin at sino ang hindi? Isa pa, bagama’t may mga pagkukulang si Zhao Rui, maaasahan siya at kayang gumawa ng tunay na gawain. Hindi ko na matiis si Zheng Lu at ayaw kong makipagbahaginan sa kanya.” Kalaunan, kahit hindi dumaraan sa mga kapatid sa iglesia, ibinukod ko si Zheng Lu.

Habang palala nang palala ang mapagmataas na disposisyon ko, iniulat ako ng ilang kapatid. Kasunod nito, nagsaayos ang nakatataas na pamunuan para may mag-imbestiga sa sitwasyon, at binasa nila sa akin ang mga liham ng pag-uulat mula sa mga kapatid. Batay sa kayabangan at pagmamagaling ko, pati na sa palagiang pag-uugali ko ng pagsaway at paglilimita sa iba, itinuring ako na isang huwad na lider na may masamang pagkatao at tinanggal ako. Nang marinig ko ang lahat ng ito, hindi ko ito matanggap kahit kaunti. Naisip ko, “Bakit ako tinanggal? Mahigit sa sampung taon na akong nananampalataya sa Diyos, inuubos ang mga araw ko na gumagawa at ginugugol ang aking sarili. Palagi akong nauuna sa lahat ng bagay sa iglesia. Bakit ako tinanggal?” Nadama kong aping-api ako, at hindi ko mapigilang umiyak habang naglalakad ako pauwi. Noong panahong iyon, walang naitalaga para mamahala sa gawain, kaya pansamantala kong pinangasiwaan ang ilang gampanin. Hindi ko naisip na isa itong pagkakataon na ibinigay ng Diyos para sa pagsisisi. Sa halip, naisip ko na bagama’t tinanggal ako, makapagpapatuloy pa rin akong gumawa. Para bang hindi kaya ng iglesia nang wala ako, at hindi magtatagal, pamumunuan ko uli ang iglesia. Sa isang pagtitipon ng grupo, sinabi sa akin ng isang sister, “Mas payat ka ngayon.” Sinabi ko, “Pinagninilayan ko ang sarili ko at nagsusulat ng mga debosyonal na tala sa bahay. Kinamumuhian ko ang sarili ko at umiiyak habang nagsusulat.” Sinabi ng sister, “Talagang hinahangad mo ang katotohanan. Kahit na natanggal ka, nagsusulat ka pa rin ng mga debosyonal na tala.” Sinabi ng isa pang mag-asawa, “Sister, kaya mong magtiis nang sobra at gugulin ang sarili mo. Hindi namin matanggap na tinanggal ka. Ang lider ay nagkaroon pa ng espesyal na pakikipagtipon at pagbabahaginan sa amin.” Mapagpaimbabaw kong sinabi, “Isa akong huwad na lider at nararapat tanggalin. Hindi kayo dapat kumampi sa akin; dapat kayong pumanig sa katotohanan.” Pero sa loob ko, masayang-masaya ako, nag-iisip na, “Mukhang nauunawaan ako ng mga kapatid at alam nilang naagrabyado ako. Alam nilang marami akong nagawang gawain sa iglesia. Puwedeng tanggalin ng nakatataas na pamunuan si Siyu, pero hindi nila ako dapat tinanggal.” Naisip ko rin kung paanong karamihan sa liham ng pag-uulat na binasa akin nang araw na iyon ay galing sa mga katrabaho ko. Naging mas mapanlaban ako at ayaw kong tumanggap dahil dito: Pinungusan ko sila para sa ikabubuti nila, pero sinabi nila na pinagsasalitaan ko sila at inilantad ako, na humantong sa pagkakatanggal sa akin. Malinaw na gumawa ako ng mga positibong bagay, pero hindi nila ito nakita. Talagang gumawa ako nang mabuti pero walang pagkilala! Sa hinaharap ay hindi ko na tutukuyin ang mga isyu nila, at makikita ko kung kakayanin nila nang wala ako. Noong panahong iyon, sa panlabas ay pinanatili ko ang mga tungkulin ko, pero sa loob ay lumaban ako at nahirapan ako. Nagkimkim ako ng galit sa mga katrabaho ko na naglantad sa akin. Noong kinausap nila ako, hindi ko sila pinansin, at sa mga pagtitipon ng magkakatrabaho, palagi akong mukhang matamlay at halos hindi nagsasalita. Napigilan ko sila, palaging tinitingnan ang mga ekspresyon ko, at hindi epektibo ang mga pagtitipon. Nang makita ko ang lahat ng ito, hindi lang sa wala ako ni anumang bakas ng pagsisisi, kundi nadama ko pa na ang pasakit na pinagdusahan ko ay dahil sa mga pag-uulat at paglalantad nila. Wala talaga silang alam. Inilabas ko pa nga sa harap ng mga kapatid ang pagkadismaya ko na nagsasabing, “Tinanggal na ako, pero hinihiling pa rin nila sa akin na dumalo sa mga pagpupulong ng magkakatrabaho. Hindi na ako lider, kaya bakit ako pupunta?” Naisip ko pa nga, “Tinanggal na ako, pero hinihiling pa rin nilang gawin ko ito at iyon. Nakadepende pa rin sa akin ang lahat ng bagay.” Makalipas ang isang buwan, napag-alaman ng pamunuan na hindi ko pa rin pinagnilayan ang sarili ko pagkatapos tanggalin at naglalabas pa sa mga kapatid ng pagkadismaya ko, kaya nakipagbahaginan sila sa akin at inilantad ako. Gayumpaman, hindi ko ito tinanggap at nagkimkim ako ng sama ng loob laban sa sister na nag-ulat ng sitwasyon, nag-iisip na, “Pinagkatiwalaan kita, pero ikaw pa talaga ang nag-ulat sa mga isyu ko nang hindi ko nalalaman. Kapag nakita uli kita, pupunahin talaga kita.” Sa isang pagtitipon, galit kong inakusahan ang sister, nagsasabing, “Hinding-hindi na kita muling pagsasabihan ng mga sikreto ko. Iniulat mo ako sa pagsasabi ko ng tungkol sa ilang katiwalian ko.” Nakaupo ang sister doon na walang magawa. Pagkatapos sinabi ko nang may damdamin ng paghihinaing, “Hinding-hindi na ako mamumunong muli. Tinanggal nila ako at ipinahiya ako rito. Para akong sinaksak ng mapurol na patalim!” Gulat na napatingin sa akin ang mga katrabaho ko nang marinig ito, at nagulo ko na naman ang pagtitipon. Kalaunan, pinaalalahanan ako ng sister na paglalabas ito ng pagkanegatibo. Pero hindi ko man lang ito napagtanto.

Noong panahong iyon, naging mapanlaban ako at ayaw kong tanggapin ang pagtatanggal, at nagkalat ako ng pagkadismaya, nagbulalas ng pagkanegatibo, at ginambala at ginulo ang buhay iglesia. Makalipas ang dalawang buwan, inilantad ng mga kapatid ang mahigit sa dalawampung pagkakataon na ginambala at ginulo ko ang gawain ng iglesia. Habang isa-isa kong pinakikinggan ang mga nasulat na akusasyon ng mga kapatid, lubos akong hindi mapakali, humihiling na maglaho na lang ako. Sinabi ng lider, “Sa pamamagitan ng mga ulat ng mga kapatid, nakikita naming palagi mong pinipigilan, pinagsasalitaan, at pinahihirapan pa nga ang iba sa iglesia. Ikaw lang mag-isa ang nagpasya sa lahat ng bagay, kumikilos nang pabasta-basta at padalos-dalos, at hinahayaan ang mga kapatid na mapigilan mo. Walang pakundangan kang kumilos sa iglesia. Pagkatapos matanggal, nanatili kang mapanghamon at dismayado, ginugulo ang buhay iglesia, nagkakalat ng mga kuru-kuro para ilihis ang iba, at nagdudulot sa mga kapatid na ipagtanggol ka. Batay sa mga kilos mo, pinatatalsik ka mula sa iglesia bilang isang anticristo.” Lubos akong nanlumo nang panahong iyon. Hindi ko kailanman naisip ang bagay na ito. Maraming taon akong nanampalataya sa Diyos, pero nauwi lang ako sa ganitong posisyon. Ang sakit-sakit ng puso ko, at parang bang pinagsakluban ako ng langit at lupa. Bukod sa pag-iyak, hindi ko alam kung ano ang gagawin. Kung wala ang Diyos, ano ang landas na nasa unahan? Hindi ako nangahas na isipin ito. Nadama ko na nagtapos na ang buhay ko kasama ang Diyos. Sa mga sumunod na araw, noong nanalangin ako sa Diyos, nadama ko na ang layo-layo Niya. Hindi ko na naramdaman ang presensiya Niya. Nagbasa-basa ako ng mga salita ng Diyos nang walang direksiyon, nakadarama ng kadiliman at kahungkagan sa loob ko, at hindi nagdala ng liwanag ang pagkain at pag-inom ng mga salita Niya. Gusto kong humanap ng isang landas sa mga salita ng Diyos, pero nadama ko na iba ngayon kaysa sa dati. Hindi na ako miyembro ng pamilya ng Diyos, at hindi na Niya ako gugustuhin pa. Kaya lumipas ang bawat araw na laging may takot ang kalagayan ko. Pagkatapos, dinapuan ako ng sakit. Noong panahong iyon, kumakain lang ako ng malabnaw na sabaw sa bawat araw, madalas akong umiiyak sa paghihinagpis, namumuhay nang wala sa sarili, na parang gumagalaw na bangkay. Para bang hindi ko na kayang magpatuloy na mabuhay, kaya nanalangin ako kaagad sa Diyos. Isang umaga, isang sipi ng mga salita ng Diyos ang pumasok sa isip ko: “Nauunawaan ng Diyos ang bawat tao tulad ng pagkaunawa ng isang ina sa kanyang anak. Nauunawaan niya ang mga paghihirap ng bawat tao, ang kanilang mga kahinaan, at kanilang mga pangangailangan. Higit pa roon, nauunawaan ng Diyos kung anu-ano ang mga paghihirap, kahinaan, at kabiguang kahaharapin ng mga tao sa proseso ng pagpasok sa pagbabagong disposisyonal. Ang mga ito ang mga bagay na nauunawaang mabuti ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). Malinaw kong napagtanto na kaliwanagan ito ng Diyos. Nadama ko na hindi ako ganap na inabandona ng Diyos; kasama ko pa rin Siya, binabantayan ako. Umiyak at nanalangin ako sa Diyos, “O Diyos! Hindi Mo pa pala ako sinukuan. Nasa tabi pa rin Kita, sinasamahan at inaakay ako …” Nadama ko na talagang nakakaginhawa ang mga salita ng Diyos, hinihila ako mula sa bingit ng kamatayan at binibigyan ako ng lakas ng loob na magpatuloy. Hindi na masyadong lugmok ang puso ko. Pagkatapos noon, nagsimula akong manalangin sa Diyos para baguhin ang kalagayan ko.

Isang araw, narinig ko ang himno ng iglesia na “Muli Akong Itinataas ng mga Salita ng Diyos”: “Hinatulan ako ng mga salita ng Diyos gaya ng isang talim sa aking puso, at nakita ko kung gaano kalalim akong ginawang tiwali. Wala akong katulad sa tao. Napakayabang ko na wala ako ni katiting na katwiran, o ano mang takot at pagsunod para sa Diyos. Hindi nagbago ang aking disposisyon, pag-aari pa rin ako ni Satanas. Talagang ako ang uri na lumalaban sa Diyos. Nagising lang ako matapos ang paulit-ulit na paghatol; doon lang nagkaroon ng pagsisisi at pagkasuklam sa sarili sa aking puso. Sa gitna ng sakit, inaliw at pinasigla ako ng mga salita ng Diyos, tinutulutan akong tumayong muli mula sa aking bagsak na kalagayan. Nais kong maging matapat at masunurin upang suklian ang pagmamahal ng Diyos, at isagawa ang katotohanan at gawin ang tungkulin ng tao. Salamat sa Diyos sa paghatol at paglilinis ng aking katiwalian. Naranasan ko kung gaano kalaki ang Kanyang pagmamahal—O Diyos! Nais kong hanapin nang mabuti ang katotohanan, isabuhay ang isang bagong larawan at magbigay-aliw sa Iyong puso” (Sundan ang Kordero at Kumanta ng mga Bagong Awitin). Paulit-ulit kong pinakinggan ang himnong ito, patuloy na dumadaloy ang luha ko. Naaantig ng bawat linya ng liriko ang puso ko, ipinapahayag ang mismong nasa isip ko. Lubos akong nakonsensiya. Sa pagninilay-nilay ko sa ulat at pagkakatanggal na nakaharap ko, ang lahat ng ito ay mga kapaligirang inilatag ng Diyos. Ang layunin ay para imulat ako, para ibalik ako sa Diyos nang nagsisisi. Pagmamahal at pagliligtas ito ng Diyos. Pero palagi kong tinatanggihan ang lahat ng ito. Ni minsan ay hindi ko ito tinanggap mula sa Diyos at hindi ko natutuhan ang mga aral na sinusubukang ituro sa akin ng Diyos. Napalampas ko ang mga pagkakataon na ibinigay ng Diyos sa akin para paulit-ulit na magsisi. Ngayon ay wala nang mga pagkakataon pang magsisi. Napuno ako ng pagsisisi at pagkakautang, hindi mapigil ang mga luha ko. Kalaunan, napagtanto ko na dahil isa lang akong nilikha, at ibinigay ng Diyos ang hininga kong ito, kahit na ayaw na sa akin ng Diyos, hangga’t buhay ako, dapat ko pa ring suklian ang pagmamahal ng Diyos. Hindi ako puwedeng tumigil sa pananampalataya sa Diyos dahil lang pinatalsik ako. Bago kunin ang huling hininga ko, dapat akong magpatuloy na manampalataya sa Diyos at sundan Siya at pagnilayan at kilalanin ang sarili ko. Noong nalaman ko ang mga bagay na ito, nagsimula akong magnilay-nilay kung bakit, pagkatapos ng maraming taon na nananampalataya ako sa Diyos, nauwi ako sa pagkakapatalsik.

Pagkatapos, nabasa ko ang isang sipi ng mga salita ng Diyos: “Kung naniniwala ka sa Diyos sa loob ng maraming taon, subalit hindi ka kailanman nagpasakop sa Kanya, at hindi mo tinatanggap ang kabuuan ng mga salita Niya, at sa halip ay hinihingi mo sa Diyos na magpasakop Siya sa iyo at kumilos Siya ayon sa mga kuru-kuro mo, kung gayon ay ikaw ang pinakamapanghimagsik sa lahat, isa kang hindi mananampalataya. Paano makapagpapasakop ang ganitong mga tao sa gawain at mga salita ng Diyos na hindi umaayon sa mga kuru-kuro ng tao? Ang pinakamapaghimagsik sa lahat ay ang mga sadyang lumalabag at lumalaban sa Diyos. Sila ang mga kaaway ng Diyos, ang mga anticristo. Palaging may poot ang saloobin nila sa bagong gawain ng Diyos; hindi sila kailanman nagkaroon ng ni katiting na kagustuhang magpasakop, ni hindi sila kailanman nagalak na magpasakop o magpakumbaba ng sarili nila. Iniisip nilang sila ang pinakamataas sa iba at hindi kailanman nagpapasakop sa sinuman. Sa harap ng Diyos, itinuturing nila ang mga sarili nilang pinakamahusay sa pangangaral ng salita, at ang pinakabihasa sa paggawa sa iba. Hindi nila kailanman itinatapon ang mga ‘kayamanang’ nasa pag-aari nila, kundi itinuturing ang mga ito bilang mga pamana ng pamilya para sambahin, para ipangaral sa iba ang tungkol dito, at ginagamit nila ang mga ito para magsermon sa mga hangal na umiidolo sa kanila. Tunay ngang may ilang taong tulad nito sa loob ng iglesia. Masasabing sila ay mga ‘hindi palulupig na mga bayani,’ na bawat salinlahi ay pansamantalang nananahan sa tahanan ng Diyos. Ipinapalagay nila ang pangangaral ng salita (doktrina) bilang pinakamataas nilang tungkulin. Bawat taon, bawat salinlahi, masigasig nilang ipinatutupad ang ‘sagrado at hindi malalabag’ na tungkulin nila. Walang nangangahas na salingin sila; wala kahit isang tao ang nangangahas na lantarang sawayin sila. Nagiging ‘mga hari’ sila sa tahanan ng Diyos, nagwawala habang sinisiil nila ang iba sa bawat kapanahunan. Naghahangad ang pangkat ng mga demonyong ito na makipagsanib at gibain ang gawain Ko; paano Ko mapahihintulutang umiral ang mga buhay na diyablong ito sa harap ng mga mata Ko?” (Ang Salita, Vol. I. Ang Pagpapakita at Gawain ng Diyos. Ang mga Nagpapasakop sa Diyos Nang may Tapat na Puso ay Tiyak na Makakamit ng Diyos). Iminulat ng mga salita ng paghatol ng Diyos ang manhid kong puso; lalo ang mga salitang “hindi mananampalataya,” “anticristo,” at “demonyo,” ay tumagos sa puso ko at talagang pinalungkot ko. Patuloy kong pinagnilayan at tinanong ang sarili ko, “Pagkatapos ng maraming taon ng pananampalataya sa Diyos, pagsasakripisyo sa pamilya at propesyon ko, pagtitiis ng mga pagdurusa, at masigasig na paggawa sa mga tungkulin ko, paano ako naging isang anticristo?” Sinimulan kong pagnilayan ang sarili ko. Akala ko ay namumuno ako sa loob ng maraming taon, nagsasagawa ng mas maraming gawain kaysa ilang katrabaho ko, lumulutas ng mas maraming problema, at labis na pinahahalagahan ng nakatataas na pamunuan. Itinuring ko na mga kredensiyal ko ang mga ito, naniniwalang mas mahusay ang kakayahan ko kaysa sa iba, nagtataglay ng mas mahusay na kapabilidad sa gawain, at isang taong may talento. Naging mayabang ako dahil dito. Lalo na nang ipinadala ako para suportahan ang mga iglesia na may mabababang resulta at madali akong nakakita ng mga pagbuti sa pamamagitan ng aktuwal na pagtutulungan. Inangkin ko ang tagumpay na ito, nadaramang may kakayahan akong gawin ang lahat ng bagay at itinuturing ang sarili ko na mas mataas kaysa sa iba. Naging mapangmata ako sa lahat. Noong dumating ang tagapangaral para tanungin ako sa gawain, nakita ko ang sarili ko bilang isang importanteng tao sa iglesia, ang may pinakaawtoridad para magsalita. Noong nakita ko na unang nagsalita si Siyu, inakala kong inaagawan niya ako ng eksena. Sa pagganap ko sa aking tungkulin, binalewala ko ang mga kalakasan ng mga katrabaho ko at madalas igiit ang mga kalipikasyon ko at sinermunan at pinuna sila. Sa harap ni Siyu, kumilos ako na parang amo, palagi ko siyang malupit na pinagsasalitaan kapag may ginawa siyang anuman na hindi ko ikinatutuwa, na naging dahilan para maramdaman niyang nalimitahan ko siya at kumilos nang kimi sa kanyang tungkulin, palaging binabantayan ang mga ekspresyon ko. Ako lang mag-isa ang gumawa ng lahat ng desisyon sa gawain ng iglesia, ganap na isinasantabi ang mga katrabaho ko. Noong nagpahayag ng mga pagdududa si Zheng Lu sa pagpili ko, nadama kong hindi niya iginagalang ang pamumuno ko, kaya hindi ko siya matiis at ibinukod ko siya nang hindi kumokonsulta sa sinuman, tinatapos ang mga tungkulin niya, para maitatag ang sarili kong katayuan. Sa pagbabalik-tanaw ko sa lahat ng pagkilos na ito, ginagawa ko ba talaga ang tungkulin ko? Dominante at hindi ako makatwiran sa iglesia, kaya lahat ng kapatid ay nakikinig sa akin at kumikilos ayon sa kalooban ko. Hindi ba’t ako lang ang nagmamay-ari ng kapangyarihan at ako ang nagpapasya ng lahat sa iglesia? Pero manhid at matigas ang loob ko. Nakagawa ako ng napakaraming masasamang gawa nang hindi man lang ito napagtatanto. Pagkatapos akong iulat ng mga kapatid at tinanggal ako sa tungkulin ko, hindi ko ito itinuring bilang pagmamahal at matuwid na disposisyon ng Diyos na dumating sa akin. Nabigo akong pagnilayan at kilalanin ang sarili ko. Sa halip, nanatili akong mapanghamon at dismayado, ginagamit ang mga dating sakripisyo at paggugol ko bilang kapital, naniniwalang kapuri-puri akong opisyal na hindi dapat tinanggal. Inisip ko pa nga na ang paglalantad sa akin ng mga katrabaho ko ay nangangahulugang nagiging malupit sila sa akin. Sa mga pagtitipon ng magkakatrabaho, umasal ako na parang mataray, nagdudulot ng gulo at kumikilos na parang naagrabyado, na seryosong gumugulo sa buhay iglesia. Dagdag pa roon, nagkunwari akong kilala ko ang sarili ko, inililihis ang mga kapatid para kumampi sa akin at ipagtanggol ako. Nagmonopolisa ako ng kapangyarihan sa iglesia, para makinig ang mga tao sa akin, at binatikos at ibinukod ko pa nga ang mga tumutol sa akin. Tumanggi akong magpasakop sa ulat at pagtatanggal, tumututol at nag-iingay laban sa kanila, nagkakalat pa nga ng mga kuru-kuro para ilihis ang mga kapatid. Ang mga kilos ko ay gaya lang ng inilantad ng mga salita ng Diyos: “Wala kahit isang tao ang nangangahas na lantarang sawayin sila. Nagiging ‘mga hari’ sila sa tahanan ng Diyos.” Ako mismo ang klase ng tao na hindi puwedeng inisin o salungatin—walang nangangahas na ilantad o akusahan ako. Umabot na sa pinakamalalang antas ang mapagmataas na kalikasan ko. Nagbunyag ako hindi lang ng isang ordinaryong tiwaling disposisyon kundi ng pagsabog ng isang satanikong kalikasan. Hindi pagmamalabis na iklasipika ako bilang isang anticristo. Ang paraan ng paghawak sa akin ng sambahayan ng Diyos ay ang katuwiran ng Diyos, at bukal sa loob ko itong tinanggap. Nakagawa ako ng napakatinding paglaban sa Diyos. Maging kamatayan ay hindi mababayaran ang masasamang gawa ko, at nararapat akong sumpain! Paulit-ulit akong nagdasal sa Diyos, “O Diyos, sobra-sobra ang nagawa kong kasamaan. Kung hindi dahil sa pagpapatalsik sa akin ng iglesia at pagkabunyag sa akin ng matuwid na disposisyon Mo, hindi ko alam kung gaano pa karaming kasamaan ang magagawa ko. O Diyos, handa akong magkumpisal at magsisi sa harap Mo. Kahit na hayaan Mo akong mamatay ngayon, handa akong taos-pusong magpasakop.”

Kalaunan, nabasa ko ito sa mga salita ng Diyos: “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang pagkakataon mong pagtaksilan ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para itaas mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para dakilain mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Mula sa mga salita ng Diyos, naunawaan ko na ang abilidad kong mamonopolisa ang iglesia, mamahala, manaway at mapigilan ang mga katrabaho ko, at maibukod ang mga naiiba ang pananaw sa akin, ay nagmumula sa mayabang at palalong kalikasang pinamamahalaan ako. Dahil sa mayabang at palalo kong kalikasan kaya napakataas ng tingin ko sa sarili ko, naniniwalang tama ang lahat ng ginawa ko, at na dapat akong sundin ng mga kapatid. Sinumang hindi sumang-ayon sa akin ay ibinukod at pinahirapan. Ang mga lason ni Satanas, gaya ng “Ako ang sarili kong panginoon sa buong langit at lupa,” at “Hayaang mamayani ang mga sumusunod sa akin at mamatay ang mga tumututol sa akin,” ay ginawa akong mas lalong mayabang at palalo. Bilang resulta, ginawa ko sa iglesia ang anumang gusto ko, naging walang pakundangan, hindi makontrol na tao, at nawala ang lahat ng konsensiya at katwiran, na walang anumang pagkatao. Kung hindi ako nagbago, sa huli ay ititiwalag at parurusahan ako ng Diyos dahil sa paggawa ng napakaraming kasamaan at pagiging kaaway Niya. Naisip ko kung paano ako ibinangon ng Diyos at binigyan ng mga pagkakataon para sanaying maging isang lider. Ang layunin Niya ay para hangarin ko ang katotohanan sa pamamagitan ng gayong mga pagkakataon at para ibahagi rin ang katotohanan upang suportahan at tulungan ang mga kapatid. Gayumpaman, umasal ako na parang hari at nagmonopolisa ng kapangyarihan sa iglesia, pinagsasalitaan at inaalipusta ang sinumang kapatid na nagbunyag ng katiwalian, tinatrato sila na gaya ng mga alipin para pagalitan at abusuhin. Tuwing may kumukuwestiyon sa mga desisyon ko, sinusupil at pinahihirapan ko sila. Napakamapaghangad ko ng masama! Gaano mang pasakit ang idinulot ko sa mga kapatid ko, gaano mang kaguluhan ang dinala ko sa buhay iglesia, nanatili akong manhid at walang pakiramdam. Kahit na pagkatapos akong tanggalin ng iglesia dahil sa mga kilos ko, hindi pa rin ako nagsisi, iniisip na may talento ako at hindi mapapalitan sa iglesia, at nagpatuloy akong manggulo, manggambala, at magkalat ng pagkadismaya sa loob ng iglesia, hinihikayat ang mga kapatid sa panig ko para ipagtanggol ako. Ang kalikasan ng mga kilos na ito ay pagtutol laban sa pagtrato sa akin ng iglesia. Paglaban at pagkapoot ito sa Diyos. Ang mapatalsik mula sa iglesia ay ganap na nagbunyag sa katuwiran ng Diyos, at kasalanan ko talaga ito. Nang alalahanin ko ang bawat eksena ng nakaraan, malalim akong nakondena. Masyado kong kinamuhian ang sarili ko na ilang beses kong pinagsasampal ang sarili ko, pero hindi na maaayos ang mga pagsalangsang ko. Sa pag-iisip ko sa mga kapatid na nasaktan ko, pumunta muna ako sa bahay ng isang sister na makakausap ko. Umiyak ako at nagsabi sa kanya, “Nakikita ko ngayon na wala akong wangis ng tao. Noong nagtulungan tayo, nakahanap ako ng lahat ng dahilan para hamakin ka, at nagsabi ako ng masasakit na bagay para sawayin at pigilan ka. Ni hindi ako tao; napakayabang ko. Patawarin mo ako!” Nakipagbahaginan sa akin ang sister at pinagaan din ang loob ko, hinihimok akong matutuhan ang aral ko mula sa pangyayaring ito. Noong sa wakas ay nagpasakop ako sa pagpapatalsik na ito, mas lalo akong napanatag. Nagsimulang mabawasan ang sobra-sobrang pakiramdam ng pagkatakot at pagiging walang magawa. Sa pagninilay-nilay ko sa lahat ng nagawa ko, para itong mga tinik na tumutusok sa puso ko, kaya hindi ko makayanang magbalik-tanaw. Kahit na sa huli ay wala akong magandang kalabasan, handa akong magpasakop at magsisi. Para mapunan ang pagkakautang ko, sinuportahan ko ang mahihina at mga negatibong kapatid sa abot ng makakaya ko. Nag-host din ako ng mga kapatid sa bahay ko para sa mga pagtitipon, at naggugol ng oras para kumain at uminom ng mga salita ng Diyos, at sumulat ng mga artikulo ng patotoong batay sa karanasan. Hindi ko namamalayan, nagsimula ko nang maramdamang muli ang presensiya ng Diyos, at naranasan ang gabay at pamumuno ng mga salita ng Diyos, at mas may kasiyahan ang puso ko.

Makalipas ang dalawang taon, dumating ang araw na narinig ko sa isang sister na nagsasabi na gusto akong tanggapin muli ng iglesia. Masaya ako sa loob ko, pero hindi ko pa rin talaga ito mapaniwalaan. Naisip ko, “Kung babalik man ako sa iglesia, hindi na ako makikilahok sa paggawa ng kasamaan gaya noong dati.” Hindi ko inaasahan, makalipas ang dalawang araw, nakipagpulong ang lider sa akin at nagsabi, “Napag-alaman namin ang nagsisisi mong ugali matapos kang patalsikin, kabilang na ang pagpapatuloy sa bahay at pagsuporta sa mga kapatid, at paglalantad sa iyong sariling kasamaan. Sinuri ng iglesia ang sitwasyon batay sa mga prinsipyo at nagpasyang ibalik ka sa buhay iglesia mo. Gusto mo bang bumalik?” Sabik na sabik ako na patuloy akong nagsasabing, “Gusto ko! Gusto ko!” Habang naglalakad ako pauwi ng bahay, puno ng galak ang puso ko, at gusto kong sumigaw, “O Diyos! O Diyos! Nakabalik na naman ako sa sambahayan Mo.” Noong sandaling iyon, nadama ko na kamangha-mangha ang lahat ng bagay, at humupa ang pait ng nakaraan. Noong nakauwi ako, sabik na sabik ako na hindi ko alam kung ano ang sasabihin sa Diyos. Nanalangin lang ako na may mga luha sa mga mata, “O Diyos, muli na naman akong mamumuhay ng isang buhay iglesia kasama ng mga kapatid. O Diyos, pinasasalamatan Kita! O Diyos, pinasasalamatan Kita!” Pagkatapos noon, ginawa ko uli ang mga tungkulin ko. Pinahalagahan ko ang pagkakataong ito na gawin ang mga tungkulin ko, at ayaw kong gumawa ng masama at lumaban sa Diyos gaya ng dati. Lubos kong naranasan na malinaw at tunay ang matuwid na disposisyon ng Diyos. Galit man o maawain at mapagtimpi ang Diyos sa mga tao, pagpapamalas ito ng Kanyang matuwid na disposisyon. Nakita ko kung paanong ang mga kilos ng Diyos sa tao ay pawang mula sa pagmamahal at para sa kaligtasan.

Noong Nobyembre 2020, noong halalan sa iglesia, nahirang ako bilang diyakono ng ebanghelyo. Sa pagbabalik-tanaw ko kung paano ako nakagawa ng kasamaan dati at ginulo at ginambala ang gawain ng iglesia, napagtanto ko na sa pagkakataong ito, binigyan ako ng iglesia ng isang oportunidad na magsisi, kaya dapat ko itong gawin nang tama. Hindi na ako puwedeng umasa sa mayabang kong disposisyon para gawin ang mga tungkulin ko. Isang araw, nabasa ko ang isang sipi ng mga salita ng Diyos: “Bilang isang lider o isang manggagawa, kung palagi mong iniisip ang iyong sarili nang higit kaysa sa iba, at nagpapakasaya sa iyong tungkulin na parang ito ay isang posisyon sa gobyerno, palaging nagpapakasasa sa mga benepisyo ng iyong katayuan, palaging gumagawa ng mga sarili mong plano, palaging iniisip at tinatamasa ang sarili mong kasikatan, pakinabang at katayuan, palaging nagpapatakbo ng sarili mong operasyon, at palaging naghahangad na magtamo ng mas mataas na katayuan, na mapamahalaan at makontrol ang mas maraming tao, at mapalawak ang saklaw ng iyong kapangyarihan, problema ito. Lubhang mapanganib na tratuhin ang isang mahalagang tungkulin bilang isang pagkakataon para tamasahin ang iyong posisyon na para bang isa kang opisyal ng gobyerno. Kung palagi kang kikilos nang ganito, ayaw makipagtulungan sa iba, ayaw bawasan ang iyong kapangyarihan at ibahagi ito sa iba, ayaw na masapawan ka ng iba, na maagaw ang katanyagan, kung gusto mo lang tamasahing mag-isa ang kapangyarihan, isa kang anticristo. Subalit kung madalas mong hinahanap ang katotohanan, isinasagawa ang paghihimagsik laban sa iyong laman, sa mga sarili mong motibasyon at ideya, at nagagawa mong kusang makipagtulungan sa iba, buksan ang puso mo para sumangguni at maghanap kasama ng iba, makinig nang mabuti sa mga ideya at mungkahi ng iba, at tumanggap ng payo na tama at naaayon sa katotohanan, kanino man iyon manggaling, nagsasagawa ka sa isang matalino at tamang paraan, at nagagawa mong iwasang tumahak sa maling landas, na proteksyon para sa iyo. Dapat mong talikuran ang mga titulo ng pagiging lider, talikuran ang maruming hangin ng katayuan, tratuhin ang sarili mo bilang isang ordinaryong tao, tumayong kapantay ng iba, at maging responsable sa iyong tungkulin. Kung palagi mong tatratuhin ang iyong tungkulin bilang isang opisyal na titulo at katayuan, o bilang isang uri ng karangalan, at iisiping naroon ang iba para gumawa at magserbisyo para sa iyong posisyon, problema ito, at kamumuhian at kasusuklaman ka ng Diyos. Kung naniniwala ka na kapantay ka ng iba, mayroon ka lamang kaunting atas at responsabilidad mula sa Diyos, kung matututo kang ipantay ang sarili mo sa kanila, at makakapagpakumbaba pa nga para tanungin kung ano ang iniisip ng ibang mga tao, at kung kaya mong pakinggan nang taimtim, masinsinan, at mabuti ang sinasabi nila, makikipagtulungan ka nang maayos sa iba” (Ang Salita, Vol. IV. Paglalantad sa mga Anticristo. Ikawalong Aytem: Hinihimok Nila ang Iba na sa Kanila Lang Magpasakop, Hindi sa Katotohanan o sa Diyos (Unang Bahagi)). Ipinakita sa akin ng mga salita ng Diyos ang landas sa pagsasagawa. Ang hinihingi sa atin ng Diyos ay ang bitiwan natin ang pagyayabang sa ating pamumuno at makipagtulungan sa iba nang matiwasay, hindi iginigiit ang sarili nating mga pamamaraan, mas nakikinig sa payo ng iba, at natututo sa mga kalakasan nila. Sa paggawa lang nito saka natin magagawa ang mga tungkulin natin sa paraan na pasok sa pamantayan. Noon, iniisip ko na mahabang panahon na akong naging lider at may karanasan ako sa gawain, at na ito ay isang uri ng kapital. Palagi akong naniniwala na mas magaling ako kaysa sa iba, hindi ko magawang makita ang mga kalakasan ng mga kapatid ko, at pawang pinsala lang ang idinulot ko sa kanila. Pawang kaguluhan ang naiambag ko sa gawain ng iglesia. Napagtanto ko ngayon na matatag at may pasanin si Siyu sa paggawa ng tungkulin niya. Kung may mapansin siyang kumikilos nang laban sa mga prinsipyo, mag-aalok siya ng gabay at tulong. Gayumpaman, hindi ko pinahalagahan ang mga kalakasan niya at madalas ko siyang hamakin. Madalas, hindi ko sinusunod ang payo niya at napipigilan ko pa nga siya. Sa pagninilay-nilay ko nito, nahiya ako at nakonsensiya kay Siyu. May mga kalakasan ang bawat isa. Pinamatnugutan at isinaayos ng Diyos na magtulungan tayo xpara masuportahan natin ang isa’t isa, matuto sa isa’t isa, at mabantayan ang isa’t isa para mapigilang maligaw ang mga sarili natin. Kapaki-pakinabang sa gawain ng iglesia ang ganitong uri ng pagsasagawa. Ngayon, kailangan kong magbago. Sa paggawa ng mga tungkulin ko, kailangan kong maghanap ng katotohanan, mas makinig sa payo ng iba, at huwag umasa sa sarili kong karanasan at mga kalipikasyon. Kailangan kong sundin ang landas na ipinakita ng mga salita ng Diyos.

Sa isang pagtitipon, tinatalakay namin ang mga paghihirap at isyu tungkol sa isang potensyal na tatanggap ng ebanghelyo. Magkaiba kami ng pananaw ng isang sister, at noong ibinahagi ko ang pananaw ko, tinanggihan niya ito. Medyo napahiya ako, iniisip ko, “Kamakailan lang ay may kaunti akong resulta sa pangangaral ng ebanghelyo sa pagsunod sa sarili kong pamamaraan. Mas bata ka at hindi pa nakapamahala sa gawain ng ebanghelyo—hindi mo ba naiisip na mas nakakaunawa ako? Paano ko hindi malalaman kung paano tutugunan ang mga isyung ito?” Napagtanto ko na nagbunyag ako ng kayabangan at gusto ko na namang igiit ang sarili kong mga opinyon. Nang sandaling iyon, naalala ko ang mga salitang ito ng Diyos: “Kung naniniwala ka na kapantay ka ng iba, mayroon ka lamang kaunting atas at responsabilidad mula sa Diyos, kung matututo kang ipantay ang sarili mo sa kanila, at makakapagpakumbaba pa nga para tanungin kung ano ang iniisip ng ibang mga tao, at kung kaya mong pakinggan nang taimtim, masinsinan, at mabuti ang sinasabi nila, makikipagtulungan ka nang maayos sa iba” (Ang Salita, Vol. IV. Paglalantad sa mga Anticristo. Ikawalong Aytem: Hinihimok Nila ang Iba na sa Kanila Lang Magpasakop, Hindi sa Katotohanan o sa Diyos (Unang Bahagi)). Naunawaan ko na ang layunin ng Diyos ay para bitiwan ko ang mataas kong postura, natututong makipagtulungan nang matiwasay sa iba, at makinig sa payo nila. Sa maingat kong pagsasaalang-alang, nalaman ko na angkop at may merito ang mungkahi ng sister. Nang sandaling iyon, napagtanto ko na noon, naging napakamapagmagaling ako, iniisip na mas mataas ako at hindi nakikinig sa payo ng iba. Napakayabang ko. Nakita ko rin kung paanong nagkakaiba ang pagkilos ng Banal na Espiritu sa bawat tao. Sinumang magbigay ng mga mungkahi nila, dapat nating subukang makinig at maghanap pa, natututo mula sa mga kalakasan ng isa’t isa at pinupunan ang mga pagkukulang ng isa’t isa para magawa nang maayos ang gawain. Ngayon na angkop ang mungkahi ng sister, dapat ko itong tanggapin. Kaya sinabi ko, “Gawin natin ang plano mo.” Noong isinantabi ko ang sarili kong mga opinyon at nakinig sa payo ng sister alang-alang sa gawain ng iglesia, labis akong napanatag. Kalaunan, kapag nahaharap sa mga isyu sa paggawa ng mga tungkulin, ibinabahagi ng lahat ang mga pananaw nila. Tinanggap ko ang anumang angkop na mga mungkahi mula sa mga kapatid ko na makalulutas sa problema. Minsan, kapag tinutukoy ng mga kapatid ko ang mga isyu ko, bagama’t naaasiwa ako, kaya ko itong tanggapin at pagnilayan ang sarili ko. Pagkatapos magsagawa sa ganitong paraan nang matagal-tagal, umusad ako at kaya ko nang makipag-ugnayan nang normal sa mga kapatid ko.

Bagama’t hirap na hirap ako pagkatapos mapatalsik, nakatulong ito na magkamit ako ng kaunting pagkaunawa sa malalim na nakaugat na mayabang kong kalikasan. Kung walang pagdaranas ng gayong mga pangyayari, magiging mahirap para sa kagaya ko na napakayabang ang magbago. Sa huli, kung walang pagbabago, mabubunyag at matitiwalag ako. Ang pagtatanggal at pagpapatalsik na ito ay dakilang pagmamahal at pagliligtas ng Diyos para sa akin. Mula sa kaibuturan ng puso ko, naghahandog ako ng tunay na papuri sa Diyos!


10. Ang Mahirap na Landas ng Pananalig ng Isang Estudyante sa Kolehiyo

Ni Nancy, India

Noong Setyembre 2021, ako ay nasa unang taon sa kolehiyo. Nakapagkaklase lang kami sa online dahil sa pandemya, pero, dahil din sa mga pangyayaring ito, may nakilala akong sister sa online na nag-imbita sa akin na dumalo ng mga pagtitipon online. Noong pinatotoo sa akin ng sister na iyon na ang Makapangyarihang Diyos ay ang nagbalik na Panginoong Jesus, sabik na sabik ako. Sa panahon ng pag-iimbestiga ko, marami akong nabasang mga salita ng Makapangyarihang Diyos, at nakumpirma ko ang gawain ng Diyos sa mga huling araw. Sabik na sabik akong ipangaral ang ebanghelyo sa mas maraming tao, at naisip ko ang pamilya ko. Naisip ko, “Siguradong magiging napakasaya nila na marinig na nagbalik na ang Panginoon.” Inimbitahan ko ang mga magulang ko at ang lola ko para sama-samang dumalo sa isang pagtitipon, pero naniwala sila sa mga walang basehang tsismis sa online, kaya wala sa kanila ang gustong maghanap at mag-imbestiga. Sinabi pa nila sa akin, “Huwag kang dumalo sa mga pagtitipon ng Ang Iglesia ng Makapangyarihang Diyos. Sapat nang pumunta sa pangrelihiyong simbahan,” at sinabihan ako na tumutok sa pag-aaral ko. Dahil giniit kong manampalataya sa Makapangyarihang Diyos, sobrang nagalit ang mga magulang ko. Madalas nilang kinukumpiska ang cell phone ko, at ayaw akong payagang dumalo ng mga pagtitipon online. Maraming beses, gusto kong bawiin ang telepono ko, pero maikli ang pasensiya ng tatay ko at madalas niya akong sigawan at pinapalo pa ako. Minsan, tinulak niya ako palabas, kinaladkad ako habang hila ako sa buhok. Nakita ito ng nanay ko pero hindi niya pinigilan ang tatay ko, at minura pa nga niya ako, na nagsasabing nararapat ito sa akin, at na nailihis na ako ng huwad na kristo. Alam kong hindi ako nailihis. Sinabi ng Panginoong Jesus: “Kung magkagayon, kung may magsabi sa inyong sinumang tao, Narito ang Cristo, o, Nariyan; huwag ninyong paniwalaan. Sapagkat may magsisilitaw na mga huwad na cristo, at mga huwad na propeta, at mangagpapakita ng mga dakilang tanda at mga kababalaghan; ano pa’t ililigaw, kung maaari, pati na’ng mga hirang” (Mateo 24:23–27). Kaya lang gayahin ng mga huwad na kristo ang dating gawain ng Diyos at magpakita ng mga dakilang tanda at kababalaghan para ilihis ang mga tao. Gayumpaman, palaging bago at hindi kailanman luma ang Diyos. Hindi Niya inuulit ang gawaing nagawa na Niya dati. Gumagawa ang Diyos ayon sa mga pangangailangan ng sangkatauhan. Sa mga huling araw, ipinapahayag ng Makapangyarihang Diyos ang katotohanan para gawin ang gawain ng paghatol, nililinis ang sangkatauhan mula sa katiwalian nito. Gayumpaman, hindi kayang ipahayag ng mga huwad na kristo ang katotohanan; lalong hindi nila kayang linisin o iligtas ang mga tao. Ito ay dahil walang katotohanan ang mga huwad na kristo. Dagdag dito, sa pamamagitan ng pagbabasa ng mga salita ng Makapangyarihang Diyos noong panahong iyon, naunawaan ko ang maraming katotohanan at misteryo na hindi ko nauunawaan dati: Nalaman ko ang tungkol sa mga misteryo ng 6,000 taong plano ng pamamahala ng Diyos at ang pagkakatawang-tao Niya. Nalaman ko rin kung paano gumagawa ang Diyos para akayin ang mga tao, kung paano Niya dinadalisay ang mga tao, kung paano Niya binabago ang mga tiwaling disposisyon nila, kung paano Niya sila kinaklasipika ayon sa uri nila, at iba pa. Mula sa mga salitang ipinahayag ng Makapangyarihang Diyos, naging matibay ako sa pananampalataya ko na ang Makapangyarihang Diyos ay ang nagbalik na Panginoong Jesus. Sinabi ko sa mga magulang ko, “Anuman ang mangyari, hindi ko isusuko ang pananampalataya sa Makapangyarihang Diyos.” Sinampal ako ng nanay ko nang makita niyang ginigiit ko ang pananampalataya sa Makapangyarihang Diyos. Hindi ako kailanman pinalo ng nanay ko noon, at labis akong nakadama ng pagkamiserable; nagsimula akong umiyak.

Sa sumunod na apat na araw, hindi pa rin ibinalik sa akin ng mga magulang ko ang telepono ko. Sinabi nilang huwag akong pumasok at manatili lang sa bahay na ginagawa ang gawaing bahay at binabantayan ang mga nakababatang kapatid ko. Binalaan din nila ako na huwag magbabanggit sa mga nakababatang kapatid ko ng kahit anong may kinalaman sa pananampalataya sa Diyos. Dahil nahaharap ako sa kapaligirang ito, medyo nanghina ako. Nadama kong walang nakakaintindi sa akin. Hindi ko naunawaan ang layunin ng Diyos: Bakit magsasaayos ang Diyos ng gayong kapaligiran para sa akin? Ginusto ko pa ngang tumigil sa pagdalo sa mga pagtitipon at paggampan sa tungkulin ko. Naalala ko ang dalawang sipi ng mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan. … Kailangan ng mga taong magbayad ng isang tiyak na halaga sa kanilang mga pagsisikap sa lahat ng kanilang ginagawa. Kung walang aktuwal na paghihirap, hindi nila mabibigyang-kasiyahan ang Diyos; hindi man lamang sila nakakaabot sa pagbibigay-kasiyahan sa Diyos, at naglilitanya lamang sila ng mga hungkag na islogan!” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang tindi ng mga pagsubok. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Mga hangal na bata! Lagi ninyong iniisip na ang ilang salitang magandang pakinggan ay katumbas ng Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala. Ang mga nakikibahagi sa Aking kapaitan ay tiyak na makikibahagi sa Aking katamisan. Iyan ang Aking pangako at Aking pagpapala sa inyo” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Binigyan ako ng lakas ng mga salita ng Diyos, at naunawaan ko na bagama’t sa panlabas ay mukhang pinapalo, minumura ako ng mga magulang ko, at kinukuha ang telepono ko para pigilan ako sa pananampalataya sa Diyos, ang totoo, ang mga panlalansi ni Satanas ang nasa likod nito. Gaya ni Job, tinukso ni Satanas sa iba’t ibang paraan si Job, nagdulot na mawala ang mga anak at pagmamay-ari niya, at binalot ng masasakit na pigsa ang katawan niya. Ginusto ni Satanas na gamitin ito para itatwa ni Job ang Diyos, pero hindi itinakwil ni Job ang pangalan ng Diyos; sa halip, pinuri pa rin niya ang pangalan ng Diyos at nanindigan sa kanyang patotoo tungkol sa Diyos. May mga pakana ni Satanas sa likod ng lahat ng ito na nangyari sa akin, at may pahintulot din ito ng Diyos. Bagama’t mahina ako, gusto kong manindigan sa patotoo ko tungkol sa Diyos. Gaano man ako gulpihin ng mga magulang ko o anumang paraan ang gamitin nila para pigilan ako, dapat akong manampalataya sa Diyos at gawin ang tungkulin ko. Hindi ko puwedeng hayaang magtagumpay ang mga pakana ni Satanas. Nadama kong napakahirap manampalataya sa Diyos habang nasa bahay, at hindi ako makatutok sa paggawa sa tungkulin ko. Kaya nagpasya akong umalis ng bahay.

Hindi kasingsimple ng inaakala ko ang sumunod na nangyari. Pagkaalis ko, iniulat ng pamilya ko sa pulisya ang nangyari, nagsasabing nawawala ako at kung may makakita sa akin, puwede nilang itawag sa pulisya. Nag-alala ako na kung magpapatuloy ito, magdadala ito ng gulo sa mga kapatid ko at sa iglesia. Kaya tinawagan ko sila na nagsasabing babalik ako balang araw. Tumanggi silang tumigil. Pumunta sila sa bahay ng isang sister at tinanong siya kung nasaan ako. Pinagbantaan pa nga nila ang sister. Para hindi madawit ang sister ko, wala akong magawa kundi ang umuwi sa bahay. Nang makauwi ako, nakita kong maraming taga-bayan at kamag-anak ang nagkumpulan sa palibot ng bahay ko. Pinapunta ng mga magulang ko ang media. Nagtanong ang media, “Saan ka nanggaling? Bakit iniwan mo ang mga magulang mo? Bakit hindi ka umuwi?” Nagsabi rin sila ng maraming hindi magandang bagay, sinasabing wala akong galang sa mga magulang ko, na isa akong suwail na anak, at na wala akong pakialam sa pag-aaral. Noong panahong iyon, lahat ng nakapaligid sa akin ay walang pananampalataya. Walang nakauunawa sa akin. Malungkot na malungkot ako, nag-iisa lang ako, kaya tahimik akong nanalangin sa Diyos, “Mahal kong Diyos, ano man ang susunod na mangyayari, nawa ay bigyan Mo ako ng lakas ng loob para harapin ang lahat ng ito.” Naisip ko ang isang sipi ng mga salita ng Diyos na nabasa ko dati: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pamilya, katiwasayan, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Mula sa mga salita ng Diyos, naunawaan ko na dapat akong magdusa para sa katotohanan at tiisin ang pamamahiya para sa katotohanan, at dapat akong magkaroon ng pananalig sa Diyos, at hindi ko puwedeng talikuran anumang oras ang pananampalataya ko sa Makapangyarihang Diyos. Maraming pinagdusahan ang Diyos para iligtas ang sangkatauhan: Kinondena at inusig Siya ng gobyernong CCP at tinanggihan ng buong henerasyon. Sobra-sobra ang sinakripisyo ng Diyos para sa sangkatauhan. Natamasa ko ang pagdidilig at pagtutustos ng napakarami sa mga salita ng Diyos; ano ba ang halaga ng ganitong kaliit ng pagdurusa? Higit pa rito, habang pinagdurusahan ko ang pasakit na ito, kasama ko ang Diyos. Gagabayan at papatnubayan ako ng Diyos. Nang maunawaan ko ito, nagkaroon ako ng pananalig at lakas sa puso ko, at hindi na ako nalungkot. Wala na rin akong pakialam kung anong iniisip ng mga taong ito sa akin. Pinilit ako ng tiyo at pamilya ko na magpa-interview ako. Anumang sabihin ko, hindi sila maniniwala sa akin. Kalaunan, nagsimula akong subaybayan ng pamilya ko. Ikinakandado nila ang pinto mula sa labas kahit na natutulog ako. Malungkot na malungkot ako. Wala akong ginawang masama. Nanampalataya lang ako sa Diyos at ginawa ang tungkulin ko, pero ganito ang trato nila sa akin.

Noong nalulungkot ako at naghihinagpis, biglang pumasok sa silid ko ang nakababatang kapatid ko na nagsasabing gusto niya akong samahan. Binigyan niya ako ng lumang cell phone, at tinulungan akong makapag-online. Napanood ko ang video ng pagbabasa ng mga salita ng Diyos na pinamagatang “Sa Pamamagitan Lamang ng Masasakit na Pagsubok Mo Malalaman ang Pagiging Kaibig-ibig ng Diyos.” Sabi ng Makapangyarihang Diyos: “Gaano mo kamahal ang Diyos sa ngayon? At gaano ang iyong nalalaman tungkol sa lahat ng nagawa ng Diyos sa iyo? Ito ang mga bagay na dapat mong matutuhan. Kapag dumarating ang Diyos sa lupa, lahat ng Kanyang nagawa sa tao at itinulot na makita ng tao ay upang mahalin Siya ng tao at makilala Siya nang tunay. Na nagagawa ng tao na magdusa para sa Diyos at nagawang makarating nang ganito kalayo ay, sa isang banda, dahil sa pag-ibig ng Diyos, at sa isa pang banda, dahil sa pagliligtas ng Diyos; higit pa rito, dahil ito sa paghatol at gawain ng pagkastigo na naisagawa ng Diyos sa tao. Kung kayo ay walang paghatol, pagkastigo, at mga pagsubok ng Diyos, at kung hindi kayo pinagdusa ng Diyos, sa totoo lamang, hindi ninyo tunay na minamahal ang Diyos. Mas malaki ang gawain ng Diyos sa tao, mas magdurusa ang tao, mas lalo nitong naipakikita kung gaano kamakabuluhan ang gawain ng Diyos, at na mas nagagawa ng puso ng tao na tunay na mahalin ang Diyos. Paano natatamo ang aral ng pagmamahal sa Diyos? Kung walang pagdurusa at pagpipino, kung walang masasakit na pagsubok—at kung, bukod pa roon, ang tanging ibinigay ng Diyos sa tao ay biyaya, pag-ibig, at awa—makaaabot ka ba sa punto ng tunay na pagmamahal sa Diyos? Sa isang banda, sa panahon ng mga pagsubok ng Diyos nalalaman ng tao ang kanyang mga kakulangan at nakikita na siya ay walang kabuluhan, kasuklam-suklam, at mababa, na siya ay walang anuman, at walang halaga; sa kabilang dako, sa panahon ng mga pagsubok, naglalatag ang Diyos ng ilang kapaligiran para sa tao upang sa loob ng mga ito, mas mararanasan ng tao ang pagiging kaibig-ibig ng Diyos. Bagama’t ang pagdurusa ay matindi, at kung minsan ay hindi makayanan—hanggang sa antas ng malubhang pagdadalamhati—nang naranasan na ito, nakikita ng tao kung gaano kakaibig-ibig ang gawain ng Diyos sa kanya, at sa pundasyong ito lamang nagkakaroon ang tao ng tunay na pagmamahal sa Diyos” (Ang Salita, Vol. I. Ang Pagpapakita at Gawain ng Diyos). Bagama’t nanghihina ako sa suliraning ito, nagbigay-inspirasyon sa akin ang mga salita ng Diyos. Naunawaan ko na kung naging maayos ang lahat ng nangyari sa akin at wala akong anumang mga paghihirap, at ang lahat ng nakuha ko ay biyaya, awa, at pagmamahal ng Diyos, magiging masyadong limitado ang pagkaunawa ko sa gawain ng Diyos. Naririyan ang pagdurusa at mga pagsubok para gawing perpekto ang pananalig ko sa Diyos. Nadama kong parang hindi ko kayang tiisin na malimitahan at mausig ng pamilya ko, at maliitin at hamakin ng mga tao sa paligid ko. Para bang namumuhay ako sa bilangguan na walang malalabasan. Gayumpaman, sa pamamagitan ng kapaligirang ito, napagtanto ko ang mga pagkukulang ko. Nakita ko na napakahina ko at napakababa ng tayog ko. Noong una akong magsimulang manampalataya sa Makapangyarihang Diyos, nadama kong malaki ang pananalig ko sa Diyos, at na kaya kong harapin ang anumang kapaligiran na dumating sa akin. Gayumpaman, noong talagang naharap ako sa pagdurusa at hirap, nadama kong napakahirap nito, at sa puso ko ay nagreklamo pa ako kung bakit hahayaan ng Diyos na dumating sa akin ang kapaligirang ito. Noong panahong iyon, tunay kong naunawaan ang sarili kong mga pagkukulang, at naunawaan ko na sa pagdaranas lamang ng isang kapaligiran ng pagdurusa saka ako magkakaroon ng tunay na pagkaunawa sa sarili ko at ng isang tunay na pagmamahal para sa Diyos.

Kalaunan, sapilitan akong dinala ng mga magulang ko sa isang pastor at hiniling sa pastor na ipagdasal ako. Pinilit din nila akong pag-aralan ang Bibliya kasama nila, sinusubukang sukuan ko ang pananampalataya ko sa Makapangyarihang Diyos. Sinabi nila, “Nailihis ka. Ikaw ang nawawalang alibughang anak. Kung uuwi ka at babalik sa poder ng mga magulang mo, babantayan ka pa rin ng Panginoon. Kung magpapatuloy kang maghimagsik, hindi ka babantayan ng Panginoon. Dapat kang maging isang mabuting magalang na anak at respetuhin at mahalin mo ang mga magulang mo. Tinatahak mo ngayon ang maling landas!” Alam ko na pagtukso ito ni Satanas. Sinabi nilang nailihis ako at nanampalataya sa maling bagay, pero naunawaan ko ang ilang katotohanan sa pamamagitan ng pagbabasa sa mga salita ng Makapangyarihang Diyos at matibay akong nananampalataya na ang Makapangyarihang Diyos ay ang nagbalik na Panginoong Jesuscristo Narinig ko ang tinig ng Diyos at bumalik sa sambahayan ng Diyos. Hindi ako nailihis. Alam kong hindi madaling manampalataya sa tunay na Diyos. Katulad lang ito ng mga tao noong Kapanahunan ng Biyaya na nanampalataya sa Panginoong Jesus. Noong panahong iyon, maraming tao ang nagsabi na mali na manampalataya sa Panginoong Jesus, at sumunod ang ilang tao sa mga Pariseo at tinanggihan Siya. Gayumpaman, sa huli, natapos ng Panginoong Jesus ang gawain ng pagkapako sa krus at pagtutubos sa buong sangkatauhan. Ang mga disipulong sumunod sa Kanya ay walang pakialam sa sinabi ng iba. Handa silang magtiis ng pagdurusa, at isasakripisyo ang mga buhay nila para sumunod sa Panginoon hanggang sa dulo ng daan. Ngayon, narinig ko na ang tinig ng Diyos at naunawaan ko ang maraming katotohanan at misteryo, at ayaw kong bumalik na naman sa relihiyon. Walang bagong liwanag sa relihiyon, at walang gawain ng Banal na Espiritu. Hindi mo kailanman makakamit sa relihiyon ang katotohanan at buhay. Sinabi lang nila ang mga salitang iyon para pigilan ako sa pagsunod sa Diyos, pero hindi ako naapektuhan ng mga iyon kahit kaunti.

Makalipas ang isang linggo, pumasok ulit ako sa kolehiyo, dahil sa presyur ng mga magulang ko. Madalas magpakalat ng mga walang basehang tsismis ang nanay ko para kondenahin ang Diyos, at tinawag akong suwail. Hindi rin ako naunawaan ng mga kaklase ko, pinag-isipan ako ng masama at hinamak ako. Kahit ang punong-guro ng kolehiyo ay nagsabi, “Lider ka ba sa iglesia? Huwag mo dapat anyayahan ang sinuman sa mga kaklase mo na dumalo sa mga pagtitipon ninyo. Sobrang nagmamalasakit sa iyo ang nanay mo. Dapat mong tutukan ang pag-aaral mo at sundin ang mga magulang mo. Kung hindi, mapapatalsik ka sa kolehiyo. Kung gusto mong manampalataya sa Diyos, puwede kang pumunta sa mga pangrelihiyong simbahan at magdasal doon kay Jesus. Uubra na iyon.” Hindi ako hinayaan ng mga magulang ko at ng punong-guro na dumalo sa mga pagtitipon ng Ang Iglesia ng Makapangyarihang Diyos. Nakahanap sila ng isang tao na magbabantay sa akin araw-araw. Ang mga guro ko, kaklase, kaibigan, pamilya, at kahit ang guard sa kampus ay binabantayan akong lahat. Palagi akong sinusundo at hinahatid sa kolehiyo ng mga magulang ko nang tama sa oras. Kung mahuhuli ang nanay ko dahil sa tinatapos na trabaho, hihilingan niya ang guard ng kampus na bantayan ako. Kinailangan kong hintayin ang nanay ko malapit sa opisina ng punong-guro. Natatakot ang nanay ko na magpapatuloy akong manampalataya sa Diyos, at binalaan niya ako, “Kung matuklasan kong nananampalataya ka na naman sa Diyos, sasabihin ko sa pulisya, at aarestuhin ka nila pati ang lahat ng mga kasama mong nananampalataya sa Makapangyarihang Diyos!” Nang marinig ko ang mga salitang ito, naisip ko, “Nanay pa rin ba kita? Kinokontrol mo ang lahat sa akin at wala ka talagang pakialam sa nararamdaman ko.” Sinabi rin ng tiya ko, “Kung maisip mo pang tumakas, babaliin namin ang mga binti mo at tingnan natin kung makakatakbo ka pa!” Noong panahong iyon, hindi ako makadalo sa mga pagtitipon o makagawa ng tungkulin ko. Labis akong naghihinagpis araw-araw. Minsan, naisip ko pa nga, “Mas mabuti pang mamatay kaysa mabuhay nang ganito.” Napagtanto ko na galing kay Satanas ang mga kaisipang ito, kaya sinabi ko sa sarili ko: Anuman ang mangyari, dapat akong umasa sa Diyos para harapin ito.

Kalaunan, nagkita kami ng kaibigan ko sa kolehiyo. Nananampalataya rin siya sa Makapangyarihang Diyos. Binigay niya sa akin ang telepono niya at sinabi sa aking makipag-ugnayan kay Sister Chloe. Ikinuwento sa akin ni Sister Chloe ang istorya ng pelikulang, Kwento Ko, Kwento Natin kung saan ipinapasa ng mga kapatid sa bilangguan ang mga salita ng Diyos. Sinabi niya, “Ang ilan sa mga brother na iyon ay nakakulong na nang sampung taon. Wala silang nagagawang tungkulin at walang buhay iglesia, pero hindi sila kailanman nawalan ng pananalig sa Diyos. Sa bilangguan ay palagi silang nagdarasal sa Diyos at nagtitiwala sa Diyos, at nakita nila ang mga gawa ng Diyos at nadama ang pagmamahal at pamumuno ng Diyos.” Naisip ko ang mga brother na iyon na nasa bilangguan, ang ilan sa kanila ay isang dekada nang nandoon, samantalang ako ay humaharap lang sa mga balakid at limitasyon ng pamilya ko. Napagtanto ko na hindi ako dapat maging napakahina. Kinailangan kong magkaroon din ng pananalig sa Diyos. Nagbasa ako ng ilang talata ng mga salita ng Makapangyarihang Diyos: “Habang sumasailalim sa mga pagsubok, normal sa mga tao ang manghina, o magkaroon ng pagkanegatibo sa kanilang kalooban, o hindi malinawan sa mga layunin ng Diyos o sa landas ng pagsasagawa. Ngunit anuman ang mangyari, kailangan mong magkaroon ng pananalig sa gawain ng Diyos, at, tulad ni Job, huwag itanggi ang Diyos. Bagama’t mahina si Job at isinumpa ang araw ng kanyang sariling pagsilang, hindi niya itinanggi na lahat ng bagay na taglay ng mga tao pagkatapos silang ipanganak ay ipinagkaloob ni Jehova, at na si Jehova rin ang Siyang babawi sa mga ito. Anumang mga pagsubok ang pinagdaanan niya, pinanatili niya ang paniniwalang ito. Sa loob ng mga karanasan ng mga tao, anumang pagpipino ang pinagdaraanan nila mula sa mga salita ng Diyos, ang gusto ng Diyos sa pangkalahatan, ay ang kanilang pananalig at mapagmahal-sa-Diyos na mga puso. Ang Kanyang ginagawang perpekto sa pamamagitan ng paggawa sa ganitong paraan ay ang pananalig, pagmamahal, at determinasyon ng mga tao. Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nahahawakan; sa gayong mga sitwasyon, kinakailangan ang pananalig. Kapag may isang bagay na hindi nakikita ng mata lamang, kinakailangan ang pananalig. Kapag hindi mo mapakawalan ang iyong sariling mga kuru-kuro, kinakailangan ang pananalig. Kapag hindi malinaw sa iyo ang gawain ng Diyos, ang kinakailangan sa iyo ay magkaroon ng pananalig at tumayo nang matatag at manindigan sa iyong patotoo. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, kapag may pananalig ka ay saka mo lamang makikita ang Diyos. Kapag mayroon kang pananalig, gagawin kang perpekto ng Diyos, at kung wala kang pananalig, hindi Niya ito magagawa. … Ano ang tinutukoy ng salitang ‘pananalig’? Ang pananalig ay ang tunay na pananampalataya at tapat na pusong dapat taglayin ng mga tao kapag hindi nila nakikita o nahahawakan ang isang bagay, kapag ang gawain ng Diyos ay hindi naaayon sa mga kuru-kuro ng tao, kapag hindi ito kayang abutin ng tao. Ito ang pananampalatayang binabanggit Ko” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). “Kapag nahaharap sa mga problema sa tunay na buhay, paano mo dapat alamin at unawain ang awtoridad ng Diyos at ang Kanyang kataas-taasang kapangyarihan? Kapag naharap ka sa ganitong mga problema at hindi mo alam kung paano unawain, harapin, at danasin ang mga ito, anong saloobin ang dapat mong taglayin upang ipakita ang iyong intensyong magpasakop, ang iyong pagnanais na magpasakop, at ang realidad ng iyong pagpapasakop sa kataas-taasang kapangyarihan at mga pagsasaayos ng Diyos? Una, dapat mong matutuhan ang maghintay; sunod, dapat mong matutuhang maghanap; kasunod, dapat mong matutuhang magpasakop. Ang ‘paghihintay’ ay nangangahulugan na paghihintay sa panahon ng Diyos, hinihintay ang mga tao, pangyayari, at bagay na Kanyang isinaayos para sa iyo, naghihintay sa Kanyang mga layunin na unti-unting maibunyag sa iyo. Ang ibig sabihin ng ‘paghahanap’ ay pagmamasid at pag-unawa sa masisidhing layunin ng Diyos para sa iyo sa pamamagitan ng mga tao, pangyayari, at bagay na inilatag Niya, pag-unawa sa mga katotohanang nauugnay sa mga ito, pag-unawa sa dapat maisagawa ng tao at mga paraang dapat nilang sundin, pag-unawa sa mga resulta na nais na makamtan ng Diyos sa mga tao at ano ang mga gusto Niyang magawa sa kanila. Ang ‘pagpapasakop,’ mangyari pa, ay tumutukoy sa pagtanggap sa mga tao, pangyayari, at bagay na isinaayos ng Diyos, pagtanggap sa Kanyang kataas-taasang kapangyarihan at, sa pamamagitan nito, ay maranasan kung paano may kataas-taasang kapangyarihan ang Lumikha sa kapalaran ng tao, kung paano Niya tinutustusan ang tao ng Kanyang buhay, kung paano Niya pinapagana ang katotohanan sa tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkatapos mabasa ang mga salita ng Diyos, napagtanto ko na noong dumating sa akin ang pang-uusig at paghadlang mula sa mga kapamilya at guro ko, bagama’t may kahinaan ako, hindi ako puwedeng mawalan ng pananalig sa Diyos, itatwa ang Diyos, o magreklamo sa Diyos. Kailangan kong gayahin si Job. Bagama’t sinumpa ni Job ang araw na ipinanganak siya noong dumating sa kanya ang mga pagsubok, hindi niya kailanman itinatwa ang Diyos o nagreklamo sa Diyos. Gayumpaman, palagi akong nagrereklamo sa Diyos noong naharap ako sa mga pang-uusig na ito: Bakit Niya hinayaang mangyari ang lahat ng ito sa akin? Handa kong gawin ang tungkulin ko, kaya bakit nangyari sa akin ang mga pagdurusa at pagpapahiya na ito? Ayaw kong danasin ang mga kapaligirang ito, at gusto kong takasan ang mga ito. Hindi ko kayang magpasakop sa Diyos sa gayong mga kapaligiran. Gayumpaman, malinaw na sinasabi ng mga salita ng Diyos na kapag dumating sa atin ang isang kapaligiran, dapat muna tayong maghintay, at pagkatapos ay maghanap at magpasakop. Dapat akong matutong maghintay, maghanap kung ano ang layunin ng Diyos, at sa huli ay tanggapin at magpasakop sa lahat ng tao, pangyayari, at bagay na isinaayos ng Diyos. Mabuti ang lahat ng bagay na isinasaayos ng Diyos. Dapat akong magdasal pa at ipagkatiwala sa Diyos ang lahat ng bagay. Tahimik akong nagdasal sa Diyos, “Mahal kong Diyos, bagama’t nahihirapan ako sa gayong mga kapaligiran, at may kahinaan sa puso ko, ang mga salita Mo ay nagbigay sa akin ng lakas, at ang mga salita Mo ay nagdala ng kapayapaan sa puso ko. Handa akong ipagkatiwala sa Iyo ang lahat ng bagay.”

Sa mga sumunod na araw, patuloy pa ring nilalabanan at kinokondena ng nanay ko ang Makapangyarihang Diyos. Tuwing gabi, pagdarasalin niya ang lahat para sa akin, at nilalapastangan pa niya ang Diyos sa mga dasal niya. Parang punyal na tumusok sa puso ko ang mga salita niya. Hindi ko makayanan ang mga salitang iyon na kumokondena at lumalaban sa Diyos. At nandyan pa ang tatay ko. Kapag nalalasing siya ay mumurahin at bubugbugin niya pa ako dahil nananampalataya ako sa Diyos. Kalaunan, nabasa ko ang isang sipi ng mga salita ng Diyos: “Sa panahong ito, yaong mga naghahangad at yaong mga hindi naghahangad ay dalawang ganap na magkaibang uri ng mga tao, na may labis na magkaiba ring mga hantungan. Yaong mga nagtataguyod sa kaalaman ng katotohanan at nagsasagawa ng katotohanan ang mga siyang pagdadalhan ng Diyos ng kaligtasan. Yaong mga hindi nababatid ang tunay na daan ay mga demonyo at kaaway; mga inapo sila ng arkanghel at magiging mga pakay ng pagwasak. Kahit yaong mga maka-Diyos na tagapaniwala ng isang malabong Diyos—hindi ba’t mga demonyo rin sila? … Sinumang hindi naniniwala sa Diyos na nagkatawang-tao ay malademonyo at, higit pa rito, wawasakin sila. Yaong mga may pananampalataya ngunit hindi isinasagawa ang katotohanan, yaong mga hindi naniniwala sa Diyos na nagkatawang-tao, at yaong mga hinding-hindi naniniwala sa pag-iral ng Diyos ay magiging mga pakay din ng pagwasak. Lahat yaong mga pahihintulutang manatili ay mga taong nagdaan na sa pagdurusa ng pagpipino at matatag na nanindigan; mga tao itong tunay na tiniis ang mga pagsubok. Sinumang hindi kumikilala sa Diyos ay isang kaaway; ibig sabihin, sinumang hindi kumikilala sa Diyos na nagkatawang-tao—nasa loob man sila o nasa labas ng daloy na ito—ay isang anticristo! Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik laban sa Diyos?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Mula sa mga salita ng Diyos ay naunawaan ko na kami ng mga magulang ko ay tumatahak ng ganap na magkaibang mga landas. Hindi tinanggap ng mga magulang ko ang nagkatawang-taong Diyos, at nilabanan at kinondena pa nga nila Siya. Sa partikular, palaging nilalapastangan ng nanay ko ang Diyos at kinokondena niya ang Diyos. Sa pinakadiwa nila, nilalabanan nila ang Diyos; mga kaaway sila ng Diyos, at mga diyablo at Satanas sila. Sa huli, mapapasailalim sila sa paglilipol ng Diyos. Hindi na ako puwedeng magapos pa nila.

Nabasa ko ang isa pang sipi ng mga salita ng Diyos: “Kahit gaano pa ‘kamakapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman nakapaghari o nakakontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, para pagsilbihan ang sangkatauhan, at para pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at magbigay ng hambingan sa Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Nagbigay sa akin ng pananalig at lakas ang mga salita ng Diyos. Ngayon, napapalibutan ako ng mga taong hindi nananampalataya sa Diyos, at nakakaisip ang mga magulang ko ng lahat ng klase ng paraan para pigilan ako sa pananampalataya sa Diyos. Nasa paaralan man ako o nasa bahay, araw-araw nila akong minamatyagan, at gumagamit ng maraming pakana at pamamaraan para subukang pigilan ako sa pagbabasa ng mga salita ng Diyos o pagdarasal. Ganap nilang kinontrol ang buhay ko. Gayumpaman, nagbigay sa akin ng pag-asa ang mga salita ng Diyos. Naunawaan ko na gaano man sila kamukhang makapangyarihan sa panlabas, ang Diyos ang may kataas-taasang kapangyarihan at namamahala sa lahat ng bagay. Lahat ng may kinalaman sa akin ay nasa mga kamay ng Diyos. Paano man gamitin ni Satanas ang pamilya ko para guluhin ako, nagseserbisyo lang si Satanas sa Diyos. Kung wala ang mga bagay na ito na nangyayari sa akin, hindi ko makikilatis ang diwa ng paglaban ng pamilya ko sa Diyos. Ang pagdanas ko ng pang-uusig sa mga kamay ng pamilya ko ay lalong nagpalakas sa determinasyon kong sundan ang Diyos. Gaano man ito kahirap, dapat akong magtiwala sa Diyos at manindigan sa patotoo ko. Pagkatapos kong maunawaan ito, sa puso ko ay hindi na ako takot.

Kalaunan, dahil napakarami kong tala mula sa klase, binilhan ako ng laptop ng mga magulang ko. Dahil puno ng CCTV camera ang paaralan at minamatyagan ako ng mga kaibigan at kaklase ko, sa banyo ko lang nadadala ang laptop ko para kumonekta sa Wi-Fi ng kampus para makapanood ng ilang video ng patotoong batay sa karanasan at ng mga video ng himno ng papuri sa Diyos. Hiniling ng pamilya ko sa mga kaibigan ko na bantayan ako, kaya hindi ako malayang makapagbasa ng mga salita ng Diyos at hindi makapamuhay ng buhay iglesia; lalong hindi ko matupad ang tungkulin ng isang nilikha. Nadama ko na ang mamuhay nang ganito ay walang kabuluhan. Kaya, isang umaga, maaga pa lang, tumakas ako sa bahay. Ngayon, nakatakas na ako sa gapos ng pamilya ko, at kaya ko nang mamuhay ng buhay iglesia kasama ng mga brother at sister ko. Malaya akong nakakabasa ng mga salita ng Diyos at nagagawa ang tungkulin ko, at labis na mapayapa at malaya ang puso ko. Lubos akong nagpapasalamat sa Diyos sa pagliligtas Niya sa akin!


11. Maghanap at Makakatagpo Ka

Ni Li Min, Tsina

Ipinanganak na may epilepsy ang aking anak na babae. Naghanap kami ng asawa ko ng medikal na paggagamot kung saan-saan at ginawa namin ang lahat ng makakaya namin, pero hindi siya bumuti. At noong nasasaktan ako at wala nang mapuntahan, isang tao ang nangaral ng ebanghelyo sa akin, at nagsimula akong manampalataya sa Panginoong Jesus. Hindi nagtagal, bumuti ang kondisyon ng anak ko at nagsimula na ring manampalataya sa Panginoon ang aking asawa at ang nanay niya. Kalaunan, naging mangangaral ang asawa ko, samantalang nagdaos naman ako ng mga pagtitipon sa bahay para sa mga katrabaho ko sa iglesia.

Noong mga 1997, may mga taong pumunta sa aking bahay at nagpatotoo sa aming mag-asawa na ang Panginoong Jesus ay bumalik na, na Siya ay nasa katawang-tao at gumagawa ng bagong gawain, at na ang pangalan Niya ay Makapangyarihang Diyos. Napaisip ako kung paano ito naging posible. Sinasabi ng Bibliya: “At sa kanino mang iba ay walang kaligtasan: sapagkat walang ibang pangalan sa silong ng langit na ibinigay sa mga tao, na ating ikaliligtas” (Mga Gawa 4:12). “Si Jesucristo ay Siya ring kahapon at ngayon, at magpakailanman” (Mga Hebreo 13:8). Ang pangalan ng Panginoong Jesus ay hindi magbabago kailanman, kaya paano Siya matatawag na Makapangyarihang Diyos? Paano Siya makagagawa ng bagong gawain? Hindi ko iyon matanggap noong panahong iyon, at hindi ako handang magbigay ng anumang atensyon sa kanila. Matapos ang ilang panahon, dumating sila muli para mangaral ng ebanghelyo sa amin pero nagmatigas ako at hindi nakinig. Malinaw na sinasabi sa Bibliya na ang pangalan ng Panginoong Jesus ay hindi magbabago kailanman pero sinasabi nilang dumating na ang Panginoon at tinatawag na Makapangyarihang Diyos. Kahit anong sabihin nila, hindi ko tatanggapin. Hindi rin sila pinakinggan ng asawa ko.

Noong 2002, isang araw ay umalis ang asawa ko para mangaral at bumalik siya pagkalipas ng dalawang linggo. Mukha siyang nasasabik at sinabi niya sa akin, “May magandang balita ako. Ang Panginoong Jesus na pinananabikan natin ay nagbalik na! Ang Makapangyarihang Diyos na pinatototohanan ng Kidlat ng Silanganan ang nagbalik na Panginoong Jesus! Tingnan mo, nahahati sa tatlong yugto ang anim na libong taong plano ng pamamahala ng Diyos: Ang una ay ang gawain ng Kapanahunan ng Kautusan noong ipinahayag ng Diyos na si Jehova ang kautusan na gagabay sa tao sa kanilang buhay sa lupa. Ang ikalawa ay ang Kapanahunan ng Biyaya noong ipinako sa krus ang Panginoong Jesus at tinupad Niya ang gawain ng pagtubos sa sangkatauhan. Ang ikatlo ay ang Kapanahunan ng Kaharian. Ipinahahayag ng Makapangyarihang Diyos ang maraming katotohanan at ginagawa Niya ang gawain ng paghatol at pagkastigo, nilulutas ang makasalanang kalikasan ng tao, ganap na nililinis at inililigtas ang tao, at sa huli ay inaakay ang tao patungo sa isang magandang hantungan. Ang tatlong yugtong ito ng gawain ay ang kompletong gawain ng pagliligtas ng Diyos sa tao, at bawat isa ay mahalaga.” Maraming sinabi sa akin ang asawa ko. Noong panahong iyon, akala ko ay hindi ito kapani-paniwala. Napaisip ako, “Paano mo nagawang tanggapin ang Kidlat ng Silanganan? Napakaraming taon ka nang nangangaral, kaya paano ka nila nailihis? Nagbasa kami ng Bibliya buong araw. Sinasabi sa Galacia, Kabanata 1, Talata 6 hanggang 7: ‘Nagtataka ako kung bakit kaydali ninyong tumalikod sa Kanya na tumawag sa inyo sa pamamagitan ng biyaya ni Cristo at kayo ay bumaling agad sa ibang ebanghelyo. Ang totoo ay wala namang iba pa; kaya nga lamang, may mga nanggugulo sa inyo at nagsisikap na baguhin ang ebanghelyo ni Cristo.’ Binasa rin namin ang Mga Hebreo, Kabanata 13, Talata 8: ‘Si Jesucristo ay Siya ring kahapon at ngayon, at magpakailanman.’ Malinaw na inilalahad sa mga talatang ito na ang pangalan ng Panginoong Jesus ay hindi magbabago kailanman. Sinasabi ng Kidlat ng Silanganan na ang pangalan ng Diyos ay Makapangyarihang Diyos. Hindi ba’t pagbabago ito ng pangalan ng Panginoong Jesus? Hindi ba’t binabago nila ang ebanghelyo ni Cristo? Paano mo ito mapapaniwalaan? Dapat nating laging panatilihin ang pangalan ng Panginoon sa ating pananalig sa Kanya. Hindi maaaring mabago ang pangalan ng Panginoon!” Alam na alam ng asawa ko ang Bibliya at magaling siyang magbigay ng sermon. Alam kong hindi ko siya makukumbinsi, at kapag nagpasya siya sa isang bagay, walang makakapagpabago ng isip niya. Kaya wala akong sinabi. Inisip ko, “Hindi ko iyan tatanggapin kahit gaano ka pa kahusay magsalita. Binigyan tayo ng Panginoong Jesus ng napakaraming biyaya; hindi ko Siya maipagkakanulo kailanman. Susunod ako sa Panginoon hanggang wakas, kahit pa kailanganing magdiborsyo tayo.” Sa huli, sinabi ko sa kanya, “Kung magpapatuloy ka sa pangangaral tungkol sa Panginoong Jesus, makikinig ako sa iyo. Pamilya pa rin tayo. Pero kung mangangaral ka tungkol sa Kidlat ng Silanganan, tahakin mo ang landas mo, at tatahakin ko ang sa akin, at magkanya-kanya na lang tayo ng landas.” Walang nagawang umiling-iling ang asawa ko pagkakitang sutil ako na tumatangging makinig, at wala na siyang sinabi pa.

Matapos niyang tanggapin ang Kidlat ng Silanganan, ipinangaral niya ang ebanghelyo sa mga tao sa aming iglesia. Hindi inaasahan, pinatalsik siya ni Feng, ang pinakamalapit niyang katrabaho sa iglesia. Pagkatapos niyon, ikinakandado na ni Feng at ng iba pa ang mga lugar ng pagtitipon at hindi nila pinayagan ang mga mananampalataya na marinig ang sasabihin ng asawa ko. Sinabi nila sa akin, “Tinanggap ng asawa mo ang Kidlat ng Silanganan. Huwag kang makikinig sa kanya. Mali ang pananalig niya.” Sinabi ko, “Hindi ko iyon tinanggap, pero may ilang bagay siyang sinasabi na nakaayon sa Bibliya.” Dahil sinabi ko ito, naging mapagbantay rin sila laban sa akin. Pinag-uusapan nila ako kapag wala ako, sinasabing, “Nananampalataya na ngayon ang asawa niya sa Makapangyarihang Diyos, kaya dapat wala na tayong anumang kaugnayan sa kanya. Nakatakda siyang maapektuhan sa paglipas ng panahon. Siguradong tatanggapin niya iyon.” Sobra akong nasaktan pagkarinig nito. Kahit gaano ko pa ipahayag na inosente ako at isumpa na hindi ko tinanggap ang Kidlat ng Silanganan, hindi nila ako pinaniwalaan. Kapag nagpupunta ako sa lugar ng pagtitipon, nagbabago ang mga ekspresyon nila. Mapagbantay sila laban sa akin, natatakot na baka mailihis ko ang mga mananampalataya. Baka naging masaya pa sila kung hindi na talaga ako nagpakita sa mga pagtitipon, at hindi nila pinangahasang kausapin ako, na para bang may nakakahawa akong sakit. Sobrang nasaktan ako at sumama ang loob ko sa aking asawa. Pakiramdam ko, ang pagtakwil ng mga tao sa akin ay ganap na problemang idinulot niya. Napakalungkot ko at nasupil ako, kaya nanalangin ako sa Panginoon, “O Panginoon, itinakwil na ako ng mga kapatid. Sobrang nasasaktan ako. Ano ang layunin Mo?” Para patunayan na hindi ko tinanggap ang Kidlat ng Silanganan, nang magkasakit at maospital ang isang kapatid na nagdadaos ng mga pagtitipon, sinadya ko siyang dalhan ng regalo at dalawin para makita niya kung gaano ako kasinsero. Pero pagkalabas niya ng ospital, bumalik siya sa hindi pagpansin sa akin. Kaya kalaunan, huminto ako sa pagpunta sa mga pagtitipon, at nanalangin na lang ako at nagbasa ng Bibliya sa bahay. Nakita ng asawa ko kung gaano ako kalungkot at nagpatotoo uli siya sa akin tungkol sa bagong gawain ng Diyos. Galit na pinagalitan ko siya, sinabing, “Kung hindi mo tinanggap ang Kidlat ng Silanganan, itatakwil ba ako ng iglesia? Tatalikuran ba ako ng lahat? Kahit pa hindi nila ako padaluhin sa mga pagtitipon, hindi ako mananampalataya sa Kidlat ng Silanganan gaya mo! Pananatilihin ko ang pangalan ng Panginoon at hindi ko kailanman itatanggi na si Cristo ang aking Panginoon!” Hindi siya nagalit nang makita niyang pangit ang lagay ng loob ko, pero nabahala siya at nag-alala. Kalaunan ay dinala niya ang dalawang kapatid para makipagbahaginan sa akin. Isa sa mga kapatid ang napakasinserong nagsabi, “Kapatid, ang Panginoong Jesus ay totoong nagbalik na at nagpahayag Siya ng milyon-milyong salita. Pawang katotohanan ang mga salitang iyon. Ang kalituhan mo ay kayang lutasin lahat ng mga salita ng Diyos. Makinig ka lang, at pagkatapos ay malalaman mo.” Noong panahong iyon, iyong ginagawa ko lang ang inaalala ko at ayaw ko silang intindihin. Nakita ng mga kapatid na hindi ako nakikinig, kaya wala silang ibang nagawa kundi umalis. Nakita ko kung gaano karangal at katuwid ang mga taong mula sa Kidlat ng Silanganan, at kung gaano sila kamapagmahal. Hindi sila nagalit kahit pinagsupladahan ko sila nang ganoon, at nagbahagi sila sa akin nang napakatiyaga. Malinaw na mga tunay silang mananampalataya, pero paano nila nagawang manampalataya sa Kidlat ng Silanganan? Hindi ko maisip ito. Pagkatapos, pumunta sa malayong lugar ang asawa ko para mangaral ng ebanghelyo. Habang wala siya, patuloy na nagpatotoo sa akin ang mga tao tungkol sa bagong gawain ng Diyos, pero ayaw kong makinig. Kapag may dumarating na kung sino, ikinakandado ko ang pinto at nagtatago ako sa isang bahagi. Makikita nila na nakakandado ang pinto at aalis na sila. Noong mga araw na iyon, sa tuwing naiisip ko kung paanong hindi ako naunawaan at kung paanong itinakwil ako ng mga tao sa iglesia, sobrang nasasaktan ako. Napakaraming beses na umiyak ako at nagtapat ng paghihirap ko sa Panginoon. Minsan, bigla kong naisip, “Hindi ako papayagan ng iglesia na dumalo sa mga pagtitipon, kaya kung ibabalik ko sa iglesia ang mabubuting tupa na ninakaw ng Kidlat ng Silanganan, maniniwala sila na hindi ko ipinagkanulo ang Panginoon.” Nagliwanag ang puso ko nang maisip ko ito at kaagad akong nanalangin sa Panginoon, “O Panginoon, sinisiyasat Mo ang kaloob-looban ng aming mga puso at alam Mo na tapat ako sa Iyo. Hindi ko tinanggap ang Kidlat ng Silanganan. O Panginoon, ayaw na sa akin ng iglesia at nasasaktan ako. Ayaw kong manatili sa bahay, nang nasasaktan, at pinabayaan nang ganito. O Panginoon, pakiusap, bigyan Mo ako ng karunungan at lakas, upang maibalik ko sa Iyong pangalan ang mabubuting tupa na ninakaw ng Kidlat ng Silanganan. O Panginoon, pakiusap, tulungan Mo ako!” Pagkatapos manalangin, binalak kong magkusang-loob at makipag-ugnayan sa mga tao mula sa Kidlat ng Silanganan, upang harapang komprontahin sila, gamitin ang Bibliya para pabulaanan sila, at ibalik ang mga tupa ng Diyos, kaya araw-araw, gumugol ako ng maraming oras sa pagbabasa ng Bibliya.

Isang araw, masugid akong nagbabasa ng mga kasulatan nang bigla kong mabasa: “Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito” (Lucas 17:24–25). Natulala ako. Paanong nag-iba ang pakiramdam ko nang mabasa ko ngayon ang talatang ito? Pinag-isipan ko ang mga salitang, “Datapuwat kailangan muna Siyang magbata ng maraming bagay at itakwil ng lahing ito.” Parati kong inaakala noon na ito ay tungkol sa Panginoong Jesus, dahil sa Kapanahunan ng Biyaya, nagkatawang-tao ang Diyos upang maging ang Panginoong Jesucristo at Siya ay itinakwil ng lahing iyon, ipinako sa krus, at nagbata ng matinding pasakit. Paanong nasabi ng Panginoon, “itakwil ng lahing ito” nang ipropesiya Niya ang pagbabalik ng Anak ng tao? Ang sinasabi pa rin ba rito ay ang Panginoong Jesus 2000 taon na ang nakakaraan? Habang mas pinag-iisipan ko ito, mas nararamdaman ko na ang sinabi ng mga taga-Kidlat ng Silanganan ay nakaayon sa Bibliya. Inisip ko rin ang tungkol sa pagpapatotoo ng mga taga-Kidlat ng Silanganan na ang Makapangyarihang Diyos ang ikalawang pagkakatawang-tao ng Diyos, at kung paanong ang mga tao mula sa lahat ng denominasyon ay humuhusga, lumalaban, at kumokondena sa gawain ng Makapangyarihang Diyos, at kung paanong pinakamatindi ang pagtugis at pang-uusig ng namumunong partido ng CCP sa Kidlat ng Silanganan—hindi ba’t pagbabata ito ng Makapangyarihang Diyos ng maraming bagay at pagtatakwil sa Kanya ng lahing ito? Hindi kaya ang “Datapuwat kailangan muna Siyang magbata ng maraming bagay, at itakwil ng lahing ito” ay tumutukoy sa Makapangyarihang Diyos? Ang Makapangyarihang Diyos ba ang nagbalik na Panginoong Jesus? Habang pinag-iisipan ko ito, natakot ako, “Hala! Talaga bang nilalabanan ko ang Panginoon?” Ngunit naisip ko, “Siguradong hindi! Hindi naman magbabago ang pangalan ng Panginoon!” Gayunpaman, naisip ko, “Ito ay isang napakaseryosong bagay, hindi ko maaaring basta na lang pikit-matang ikondena ang Kidlat ng Silanganan. Hindi ko talaga dapat labanan ang Panginoon.” Pagkatapos, naisip ko ang mga salita ng Panginoon: “Sapagkat ang bawat humihingi ay tumatanggap; at ang humahanap ay nakasusumpong; at ang tumutuktok ay pinagbubuksan” (Mateo 7:8). Pakiramdam ko ay namulat ang mga mata ko at naisip ko, “Tama, kailangan kong maghanap.”

Naalala ko na may maliit na libro ng ebanghelyo ang asawa ko. Sinabi niya sa akin, “Ang mga kalituhan mo ay kayang lutasin lahat ng librong ito.” Nagmadali akong hanapin ang libro, pero bago ko iyon basahin, bumigkas ako ng isang panalangin, “O Panginoon, pakiusap, bigyang-liwanag Mo ako at hayaan Mong makilatis ko ang nilalaman ng librong ito. Mababa ang tayog ko at natatakot akong malihis, pero natatakot din akong lumaban sa Iyo. O Panginoon, pakiusap, protektahan Mo ako habang binabasa ko ang librong ito ngayong araw.” Matapos manalangin, binuksan ko ang libro at tiningnan iyon. May mga katanungan talaga roon na gusto kong itanong. Ang una ay tungkol sa pangalan ng Diyos. Sinasabi sa libro: “Nasusulat Sa Bibliya, ‘At sa kanino mang iba ay walang kaligtasan: sapagkat walang ibang pangalan sa silong ng langit na ibinigay sa mga tao, na ating ikaliligtas’ (Mga Gawa 4:12). Napakatotoo nito. Pero hindi nito mapapatunayan na ang Diyos ay maaari lamang tawaging Jesus at ang Kanyang pangalan ay hindi magbabago kailanman. Natatandaan nating lahat na sa Lumang Tipan, sinabi ni Jehova: ‘Ako, at Ako lamang, si Jehova; at maliban sa Akin ay walang tagapagligtas’ (Isaias 43:11). ‘Jehova … ang Aking pangalan magpakailanman, at ito ang Aking pinakaalaala sa lahat ng mga lahi’ (Exodus 3:15). At sa Bagong Tipan, sa Mga Gawa, Kabanata 4, Talata 12, sinasabi roon: ‘At sa kanino mang iba ay walang kaligtasan: sapagkat walang ibang pangalan sa silong ng langit na ibinigay sa mga tao, na ating ikaliligtas.’ Ang ‘sa kanino mang iba’ ay tumutukoy sa kahit sino bukod kay Jesus. Kaya alin ang nag-iisang pangalan ng Diyos—Jehova o Jesus? Ang orihinal na pangalan ng Diyos ay Jehova, pero kalaunan, ito ay Jesus. Hindi ba’t nagbago ang pangalan ng Diyos? At pagbalik ng Panginoong Jesus sa mga huling araw, magkakaroon ng katulad na pagbabago ang pangalan Niya. Basahin natin ang propesiya na ito sa Pahayag at pagkatapos ay mauunawaan natin. Sinasabi sa Pahayag Kabanata 3, Talata 12: ‘Ang magtagumpay, ay gagawin Kong haligi sa templo ng Aking Diyos, at hindi na siya lalabas pa roon: at isusulat Ko sa kanya ang pangalan ng Aking Diyos, at ang pangalan ng bayan ng Aking Diyos, ang bagong Jerusalem, na mananaog buhat sa langit mula sa Aking Diyos, at ang Aking sariling bagong pangalan.’ Malinaw na ipinopropesiya nito na pagbalik ng Diyos sa mga huling araw, magkakaroon Siya ng bagong pangalan. Maaari kayang ang bagong pangalan na ito ay ‘Jesus’ pa rin? Paano ito magiging bagong pangalan kung ‘Jesus’ pa rin ang itatawag sa Kanya?” Naramdaman ko na ang mga salitang ito ay napakamakatwiran, na nakaayon ang mga ito sa Bibliya. Hindi lumihis sa Bibliya ang ipinapangaral nila. Maraming beses ko nang nabasa ang mga talatang ito, kaya paanong hindi ko ito naunawaan? Jehova ang pangalan ng Diyos sa Kapanahunan ng Kautusan. Jesus ang pangalan ng Diyos sa Kapanahunan ng Biyaya. Ang Jehova at Jesus ay parehong mga pangalan ng Diyos. Tinawag Siya sa magkaibang pangalan sa magkaibang kapanahunan na ito. Magkaiba ang Kanyang pangalan sa dalawang kapanahunan na ito. Noong sinabi ko dati na ang pangalan ng Diyos ay hindi nagbabago, ito ay salungat sa katotohanan. Sinasabi sa Pahayag na ang Panginoon ay magkakaroon ng isang “bagong pangalan.” Lumalabas na ang “bagong pangalan” na ito ay hindi pala tumutukoy sa Panginoong Jesus.

Bilang sagot sa tanong na ito, sinipi rin ang libro sa mga salita ng Makapangyarihang Diyos: “Sa bawat kapanahunan, gumagawa ang Diyos ng bagong gawain at Siya ay tinatawag sa bagong pangalan; paano Niya gagawin ang parehong gawain sa magkaibang kapanahunan? Paano Siya mananatili sa dati? Ang pangalan na Jesus ay ginamit para sa gawain ng pagtubos, kaya tatawagin pa rin ba Siya sa parehong pangalan pagbalik Niya sa mga huling araw? Gagawin pa rin ba Niya ang gawain ng pagtubos? Bakit iisa lamang si Jehova at si Jesus, subalit Sila ay tinatawag sa magkaibang pangalan sa magkaibang kapanahunan? Hindi ba’t ito ay sa kadahilanang magkaiba ang mga kapanahunan ng Kanilang gawain? Maaari bang kumatawan sa Diyos, sa Kanyang kabuuan, ang iisang pangalan lamang? Dahil dito, nararapat na tawagin ang Diyos sa ibang pangalan sa ibang kapanahunan, at nararapat Niyang gamitin ang pangalan upang baguhin ang kapanahunan at katawanin ang kapanahunan. Dahil walang anumang pangalan ang maaaring ganap na kumatawan sa Diyos Mismo, at ang bawat pangalan ay maaari lamang kumatawan sa pansamantalang aspeto ng disposisyon ng Diyos sa isang tiyak na kapanahunan; ang kailangan lang nitong gawin ay kumatawan sa Kanyang gawain” (Ang Salita, Vol. I. Ang Pagpapakita at Gawain ng Diyos. Ang Pangitain ng Gawain ng Diyos 3). “‘Jehova’ ang pangalang ginamit Ko noong panahon ng Aking gawain sa Israel, at ang ibig sabihin nito ay ang Diyos ng mga Israelita (mga taong hinirang ng Diyos) na maaaring maawa sa tao, sumpain ang tao, at gabayan ang buhay ng tao; ang Diyos na nagtataglay ng dakilang kapangyarihan at puspos ng karunungan. Si ‘Jesus’ ay si Emmanuel, na ang ibig sabihin ay ang handog dahil sa kasalanan na puspos ng pagmamahal, puspos ng habag, at tumutubos sa tao. Ginawa Niya ang gawain ng Kapanahunan ng Biyaya, at kumakatawan Siya sa Kapanahunan ng Biyaya, at maaari lamang Niyang katawanin ang isang bahagi ng gawain ng plano ng pamamahala. … Ang pangalan ni Jesus ay nanggaling sa Kapanahunan ng Biyaya at umiral dahil sa gawain ng pagtubos sa Kapanahunan ng Biyaya. Ang pangalan ni Jesus ay umiral upang tulutan ang mga tao sa Kapanahunan ng Biyaya na muling maisilang at maligtas, at isang partikular na pangalan para sa pagtubos sa buong sangkatauhan. Sa gayon, ang pangalang Jesus ay kumakatawan sa gawain ng pagtubos, at ipinahihiwatig ang Kapanahunan ng Biyaya. Ang pangalang Jehova ay isang partikular na pangalan para sa mga tao ng Israel na namuhay sa ilalim ng kautusan. Sa bawat kapanahunan at bawat yugto ng gawain, ang Aking pangalan ay hindi walang batayan, kundi may kinakatawang kabuluhan: Bawat pangalan ay kumakatawan sa isang kapanahunan. Ang ‘Jehova’ ay kumakatawan sa Kapanahunan ng Kautusan at ito ang pamimitagan na ipinantawag ng mga tao ng Israel sa Diyos na kanilang sinamba. Ang ‘Jesus’ ay kumakatawan sa Kapanahunan ng Biyaya, at ito ang pangalan ng Diyos ng lahat ng tinubos noong Kapanahunan ng Biyaya. Kung nananabik pa rin ang tao sa pagdating ni Jesus na Tagapagligtas sa mga huling araw, at inaasahan pa rin na darating Siya sa imaheng Kanyang tinaglay sa Judea, tumigil na sana ang buong anim-na-libong-taong plano ng pamamahala sa Kapanahunan ng Pagtubos, at hindi na susulong pa. Ang mga huling araw, bukod diyan, ay hindi sana darating, at hindi sana nawakasan ang kapanahunan kailanman” (Ang Salita, Vol. I. Ang Pagpapakita at Gawain ng Diyos. Nakabalik Na ang Tagapagligtas Sakay ng Isang “Puting Ulap”). Medyo naunawaan ko na pagkatapos kong mabasa ito. Ang gawain ng Diyos ay palaging umuusad pasulong at ang pangalan ng Diyos ay laging nagbabago kasabay ng Kanyang gawain. Gumagawa ang Diyos ng iba’t ibang gawain sa iba’t ibang kapanahunan at tinatawag Siya sa iba’t ibang pangalan. Sa Kanyang pangalan, binabago Niya ang kapanahunan, at ang Kanyang pangalan ang kumakatawan sa kapanahunan. Tinatawag ang Diyos sa iba’t ibang pangalan sa iba’t ibang kapanahunan upang irepresenta ang iba’t ibang disposisyon na ipinahahayag Niya sa bawat kapanahunan. Sa Kapanahunan ng Kautusan, ipinahayag ng Diyos ang kautusan upang gabayan ang mga Israelita sa kanilang buhay sa mundo, at ang pangalang Jehova ay kumakatawan sa disposisyon ng Diyos na pagiging maharlika, poot, habag at maging ang pagsumpa sa mga tao. Sa Kapanahunan ng Biyaya, nagkatawang-tao ang Diyos upang maging ang Panginoong Jesus. Ipinako Siya sa krus at naging handog para sa kasalanan ng tao. Ang pangalang Jesus ay kumatawan sa mahabagin at mapagmahal na disposisyon ng Diyos. Nakita ko na may kahulugan ang bawat pangalang ginagamit ng Diyos sa bawat kapanahunan ngunit sinabi ko na ang gawain ng Diyos at ang Kanyang pangalan ay hindi magbabago kailanman—hindi ba’t hinatulan ko ang Diyos?

Pagkatapos, nagbasa ako ng isa pang sipi ng mga salita ng Makapangyarihang Diyos, at lalo pang nagkaliwanag ang puso ko. Sabi ng Makapangyarihang Diyos: “Minsan na Akong nakilala bilang Jehova. Tinawag din Akong ang Mesiyas, at tinawag Akong minsan ng mga tao na Jesus na Tagapagligtas nang may pagmamahal at paggalang. Gayunman, ngayon ay hindi na Ako ang Jehova o Jesus na nakilala ng mga tao noong araw; Ako ang Diyos na bumalik na sa mga huling araw, ang Diyos na magbibigay-wakas sa kapanahunan. Ako ang Diyos Mismo na nagbabangon mula sa dulo ng daigdig, puno ng Aking buong disposisyon, at puspos ng awtoridad, karangalan, at kaluwalhatian. Hindi nakipag-ugnayan sa Akin ang mga tao kailanman, hindi Ako nakilala kailanman, at palagi nang walang-alam tungkol sa Aking disposisyon. Mula sa paglikha ng mundo hanggang ngayon, wala ni isa mang tao na nakakita sa Akin. Ito ang Diyos na nagpapakita sa tao sa mga huling araw ngunit nakatago sa gitna ng mga tao. Nananahan Siya sa piling ng tao, tunay at totoo, tulad ng nagniningas na araw at naglalagablab na apoy, puspos ng kapangyarihan at nag-uumapaw sa awtoridad. Wala ni isa mang tao o bagay na hindi hahatulan ng Aking mga salita, at wala ni isa mang tao o bagay na hindi padadalisayin sa pamamagitan ng pagliliyab ng apoy. Sa huli, lahat ng bansa ay pagpapalain dahil sa Aking mga salita, at dudurugin din nang pira-piraso dahil sa Aking mga salita. Sa ganitong paraan, makikita ng lahat ng tao sa mga huling araw na Ako ang Tagapagligtas na nagbalik, at na Ako ang Makapangyarihang Diyos na lumulupig sa buong sangkatauhan. At makikita ng lahat na minsan na Akong naging handog dahil sa kasalanan para sa tao, ngunit na sa mga huling araw ay nagiging mga ningas din Ako ng araw na tumutupok sa lahat ng bagay, gayundin ang Araw ng katuwiran na nagbubunyag sa lahat ng bagay. Ito ang Aking gawain sa mga huling araw. Ginamit Ko ang pangalang ito at taglay Ko ang disposisyong ito upang makita ng lahat ng tao na Ako ay isang matuwid na Diyos, ang nagliliyab na araw, ang nagniningas na apoy, at upang lahat ay sambahin Ako, ang iisang tunay na Diyos, at upang makita nila ang Aking tunay na mukha: Hindi lamang Ako ang Diyos ng mga Israelita, at hindi lamang Ako ang Manunubos; Ako ang Diyos ng lahat ng nilalang sa buong kalangitan at sa lupa at sa karagatan” (Ang Salita, Vol. I. Ang Pagpapakita at Gawain ng Diyos. Nakabalik Na ang Tagapagligtas Sakay ng Isang “Puting Ulap”). Naramdaman ko na ang mga salitang ito ay labis na may awtoridad, na ito ang mga salita ng Diyos. Naunawaan ko rin na ang Jehova, Mesiyas, Jesus, at Makapangyarihang Diyos ay mga pangalan lahat ng Diyos, at silang lahat ay iisang Diyos, at ang Makapangyarihang Diyos ay ang pangalan ng Diyos sa mga huling araw. Tinutupad nito ang sinasabi sa Bibliya: “Ako ang Alpha at ang Omega … sabi ng Panginoong Diyos, ngayon at nang nakaraan at sa darating, ang Makapangyarihan sa lahat” (Pahayag 1:8). Talagang nadismaya ako nang maisip ko ito. Naalala ko kung paanong kumapit sa mga salita ng Bibliya ang mga Pariseo, iniisip na ang hindi tinatawag na Mesiyas ay hindi maaaring maging ang Diyos, at ipinapako nila sa krus ang Panginoong Jesus at pinarusahan sila ng Diyos. Hindi ba’t hindi ako naiiba ngayon sa mga Pariseo? Kumakapit ako sa mga salita ng Bibliya at namumuhay sa aking mga kuru-kuro at imahinasyon, inaakala na kung hindi tinatawag na Jesus ang Diyos, ay hindi Siya ang Diyos. Pagdating sa pagsalubong sa Panginoon, hindi ako naghahanap o nagsisiyasat, kundi sutil lang ako na kumakapit sa aking mga kuru-kuro at imahinasyon, iniisip na ipinagtatanggol ko ang pangalan ng Panginoon at itinataguyod ang daan ng Panginoon at hindi ko napagtatanto na nilalabanan ko ang bagong gawain ng Diyos. Nakaramdam ako ng matinding pagsisisi kaya napaiyak ako.

Mabilis akong nagbasa at nakita ko sa maliit na libro ng ebanghelyo na sinasabi roon: “Maraming tao ang may ganitong kuru-kuro. Naniniwala silang malinaw na inilalahad ng Bibliya na ang lahat ng nangangaral ng anumang bagay na iba sa mga naroon ay susumpain, na ang ipinapangaral ng Kidlat ng Silanganan ay iba sa ipinapangaral nila, na iyon ay ibang ebanghelyo, kaya hindi sila nangangahas na tanggapin ito.” Nalito rin ako rito. Sinasabi sa libro: “Ang aklat ng Galacia ay isinulat ni Apostol Pablo noong mga AD 60, isang sulat na ipinadala sa iglesia sa Galacia. Noong panahon na iyon, lumaganap na nang kagila-gilalas ang ebanghelyo ng Panginoong Jesus, at marami ring tao sa Galacia ang tumanggap sa bagong gawain ng Panginoong Jesus at nagtayo ng mga iglesia. Iyon ang panahon na lumipat sa Kapanahunan ng Biyaya ang Kapanahunan ng Kautusan, at may dalawang grupo ng mga mangangaral sa mga Judio noong panahong iyon: Isang grupo ang nangangaral ng lumang gawain ng Kapanahunan ng Kautusan, ginagabayan ang mga tao na panatilihin ang mga kautusan ni Jehova, na ang ibig sabihin ay magpatuli, magpahinga kapag Sabbath, pumasok sa templo, at iba pa. Iyong isa pang grupo (na pinangungunahan ng 12 disipulo ni Jesus) ay nangangaral ng bagong gawain ng Kapanahunan ng Biyaya, ginagabayan ang mga tao na manampalataya sa Panginoong Jesus at maligtas, na gawin kung ano ang hinihingi ng Panginoong Jesus, na ang ibig sabihin ay magtapat, magsisi, magpabautismo, magpira-piraso ng tinapay, magmahalan, maging mapagparaya at mapagpasensya, at iba pa. Sinabi ng mga Pariseo na kumakapit sa kautusan ng Lumang Tipan na ang ebanghelyong ipinangangaral ng mga disipulo ni Jesus ay iba sa ipinangangaral nila, na ang daan ni Jesus ay labas sa Bibliya at na tinalikuran Niya ang kautusan. Kinondena nila ang bagong gawain ni Jesus at ginulo ang mga tumanggap ng pagliligtas na dala ng pagkakapako ni Jesus sa krus. Sinabi nila na hindi maililigtas ang mga tao sa pamamagitan ng pananampalataya kay Jesus, na salungat ito sa mga itinuro ni Jehova, na kailangan nilang ituloy ang pagsunod sa Sabbath, magpatuli, at iba pa. Gayunpaman, walang pagkilatis ang mga taga-Galacia noon, at iniwan nila ang ebanghelyo ni Jesus na ipinangaral ni Pablo, upang sumunod sa mga Judio na nangangaral ng kautusan ng Lumang Tipan. Nang marinig ni Pablo na itinakwil ng mga kapatid sa iglesia sa Galacia ang ebanghelyo ng Panginoong Jesus, at bumalik sila sa templo, sumulat siya sa iglesia sa Galacia, sinasabing, ‘Nagtataka ako kung bakit kaydali ninyong tumalikod sa Kanya na tumawag sa inyo sa pamamagitan ng biyaya ni Cristo at kayo ay bumaling agad sa ibang ebanghelyo. Ang totoo ay wala namang iba pa; kaya nga lamang, may mga nanggugulo sa inyo at nagsisikap na baguhin ang ebanghelyo ni Cristo’ (Galacia 1:6–7). Sinulat niya ito upang payuhan ang mga taga-Galacia na bumalik sa tunay na daan. Alam nating lahat na kumapit ang mga Pariseo sa kautusan at kinondena nila ang Panginoong Jesus at itiniwalag sila sa bagong gawain ng Banal na Espiritu, at sa huli ay pinarusahan at isinumpa sila ng Diyos. Kaya paano natin dapat harapin ang bagong gawain ng Diyos ngayon?” Pagkatapos kong basahin ang pagbabahaging ito, saka ko lang napagtanto na hindi ko pala nauunawaan ang Bibliya. Dahil hindi ko nalalaman kung bakit sinabi ni Pablo ang ginawa niya, ininterpreta ko iyon kung paano ko gusto ayon sa aking mga kuru-kuro at imahinasyon. Ang “iba pang ebanghelyo” na binanggit ni Pablo ay tumutukoy sa mga taong nangangaral ng ebanghelyo ni Jehova noong Kapanahunan ng Kautusan upang pasunurin ang mga tao sa kautusan ng Lumang Tipan, at hindi tumutukoy sa mga nangangaral ng ebanghelyo ng kaharian. Ito ay dahil hindi pa tapos ang Diyos sa Kanyang gawain sa mga huling araw noong isinulat ni Pablo ang liham na ito, at walang nangangaral ng ebanghelyo ng Diyos sa mga huling araw. Inisip ko na ang mga nangangaral ng ebanghelyo ng kaharian ay iyong mga nangangaral ng ibang ebanghelyo. Naguluhan ako sa lahat at may baluktot akong pagkaunawa sa mga kasulatan! Masyado akong kaawa-awa, kahabag-habag, at bulag, at hiyang-hiya ako. Walang kahihiyan kong sinabi dati na gusto kong ibalik sa iglesia ang mga tupang ninakaw ng Kidlat ng Silanganan. Ngayon ko lang naunawaan na hindi sila nalihis. Nakita nila na ang mga salita ng Makapangyarihang Diyos ang katotohanan at natiyak nila na iyon ang tinig ng Diyos, kaya nagsimula silang sumunod sa Makapangyarihang Diyos. Hindi nakakagulat na sobrang tibay ng pananalig nila matapos tanggapin ang Kidlat ng Silanganan, na hindi sila mahihila pabalik ng mga ligaw na kabayo. Ang Panginoon pala ang tinanggap nila. Inakala ko na maaari ko pang basahin ang Bibliya at ibalik ang mabubuting tupa na ninakaw ng Kidlat ng Silanganan. Hindi ko kailanman inakala na gagamitin ng Diyos ang espesyal na sitwasyong ito para buhayin ang aking manhid at mapagmatigas na puso. Sobra akong nasasabik!

Nagsimula akong sabik na magbasa ng mga salita ng Diyos at nabasa ko ito: “Pagkatapos ng gawain ni Jehova, naging tao si Jesus upang gawin ang Kanyang gawain sa mga tao. Ang Kanyang gawain ay hindi isinagawa nang nakahiwalay, kundi nakabatay sa gawain ni Jehova. Iyon ay gawain para sa isang bagong kapanahunan na ginawa ng Diyos nang matapos Niya ang Kapanahunan ng Kautusan. Gayundin, nang matapos ang gawain ni Jesus, nagpatuloy ang Diyos sa Kanyang gawain para sa susunod na kapanahunan, dahil ang buong pamamahala ng Diyos ay palaging sumusulong. Kapag lumipas ang lumang kapanahunan, papalitan ito ng isang bagong kapanahunan, at kapag natapos na ang lumang gawain, magkakaroon ng bagong gawain para ipagpatuloy ang pamamahala ng Diyos. Ang pagkakatawang-taong ito ay ang ikalawang pagkakatawang-tao ng Diyos, na sinusundan ang gawain ni Jesus. Siyempre pa, ang pagkakatawang-taong ito ay hindi nangyayaring mag-isa; ito ang pangatlong yugto ng gawain pagkatapos ng Kapanahunan ng Kautusan at ng Kapanahunan ng Biyaya. Tuwing nagpapasimula ang Diyos ng isang bagong yugto ng gawain, kailangan ay palaging may isang bagong simula at kailangang maghatid ito ng isang bagong kapanahunan. Mayroon ding mga kaukulang pagbabago sa disposisyon ng Diyos, sa paraan ng Kanyang paggawa, sa lokasyon ng Kanyang gawain, at sa Kanyang pangalan. Hindi nakapagtataka, kung gayon, na mahirap para sa tao na tanggapin ang gawain ng Diyos sa bagong kapanahunan. Ngunit paano man Siya nilalabanan ng tao, laging ginagawa ng Diyos ang Kanyang gawain, at laging inaakay ang buong sangkatauhan pasulong. Nang pumarito si Jesus sa mundo ng tao, pinasimulan Niya ang Kapanahunan ng Biyaya at winakasan ang Kapanahunan ng Kautusan. Sa mga huling araw, minsan pang naging tao ang Diyos, at sa pagkakatawang-taong ito ay winakasan Niya ang Kapanahunan ng Biyaya at pinasimulan ang Kapanahunan ng Kaharian. Lahat ng nagagawang tumanggap sa ikalawang pagkakatawang-tao ng Diyos ay aakayin tungo sa Kapanahunan ng Kaharian, at bukod pa riyan ay magagawang personal na tumanggap ng patnubay ng Diyos. Bagama’t pumarito si Jesus kasama ng tao at gumawa ng maraming gawain, kinumpleto lamang Niya ang gawain ng pagtubos sa buong sangkatauhan at nagsilbi bilang handog para sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensiya ni Satanas ay hindi lang nangailangan na si Jesus ay maging handog para sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang satanikong tiwaling disposisyon nito. Kaya, pagkatapos mapatawad ang tao sa mga kasalanan nito, nagbalik ang Diyos sa katawang-tao upang akayin ang tao tungo sa bagong kapanahunan, at sinimulan Niya ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Habang mas lalo akong nagbabasa ng mga salita ng Makapangyarihang Diyos, mas lalong lumiliwanag ang puso ko. Naunawaan ko na ang gawain ng Diyos at ang Kanyang pangalan ay hindi naman di-nagbabago. Patuloy na umuusad pasulong ang gawain ng Diyos, at ang gawain ng bawat kapanahunan ay itinatayo sa gawain ng naunang kapanahunan. Dahil iba-iba ang gawain ng Diyos sa bawat kapanahunan, ang pangalan ng Diyos at ang disposisyon na ipinahahayag Niya ay iba-iba rin. Kung ito ay gaya ng pinaniniwalaan ko noon na ang pangalan at gawain ng Diyos ay hindi nagbabago kailanman, habambuhay nang tatawaging Jehova ang Diyos at hindi ito magbabago at magiging Jesus. Hindi rin sana nakausad pasulong ang gawain ng Diyos, kundi huminto na ito sa Kapanahunan ng Kautusan. Pagkatapos, hindi na nagawang tubusin ng Diyos ang tao kundi namatay sila sa ilalim ng kautusan. Kung pangalan lang ni Jesus ang panghahawakan ko at hindi ko tatanggapin ang bagong gawain at bagong pangalan ng Diyos sa mga huling araw, hindi ako kailanman makasasalubong magagawang salubungin ang pagbabalik ng Panginoon, at sa huli, mahuhulog ako sa mga sakuna, tatangis at magngangalit ang ngipin, dahil napalampas ko ang gawain ng Diyos sa mga huling araw.

Nagbasa pa ako ng mga salita ng Makapangyarihang Diyos: “Marahil, matapos marinig ang daan ng katotohanan at marinig ang salita ng buhay, naniniwala ka na isa lamang sa 10,000 ng mga salitang ito ang naaayon sa iyong mga paniniwala at sa Bibliya, sa gayon ay dapat kang patuloy na maghanap sa ika-10,000 ng mga salitang ito. Pinapayuhan pa rin kita na maging mapagpakumbaba, huwag kang masyadong tiwala sa sarili, at huwag mong masyadong itaas ang sarili. Sa munting may takot sa Diyos na pusong taglay mo, magtatamo ka ng higit na liwanag. Kung sinusuri mong mabuti at paulit-ulit na pinagninilayan ang mga salitang ito, mauunawaan mo kung katotohanan ang mga ito o hindi, at kung ang mga ito ay buhay o hindi” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Nangusap ang mga salita ng Makapangyarihang Diyos diretso sa puso ko: Ito ang kalagayan ko noon. Marami sa mga ibinahagi ng asawa ko sa akin dati ay nakaayon sa Bibliya, pero masyado akong nagpapahalaga sa sarili at mangmang noon, ganap na may pusong walang takot sa Diyos, ginamit ko ang aking katiting na kaalaman tungkol sa Bibliya para hatulan ang gawain ng Diyos, at ginusto ko pang maghanap ng mas marami pang batayan sa Bibliya para pabulaanan ang bagong pangalan at bagong gawain ng Diyos. Talagang napakatigas ng ulo ko at baluktot ang pag-iisip ko! Gusto kong bitawan ang aking mga kuru-kuro, patuloy na maghanap at magsiyasat, at magtapat at magsisi sa Diyos. Palagi akong tumatanggi noon na makinig sa pagbabahagi ng asawa ko sa akin tungkol sa gawain ng Diyos sa mga huling araw, pero ngayon gustung-gusto ko nang marinig ang tungkol dito. Gayunpaman, nasa malayo ang asawa ko, nangangaral ng ebanghelyo at hindi ko alam kung kailan siya babalik. Kaya araw-araw, binubuksan ko ang pinto at hinihintay ang mga kapatid mula sa Ang Iglesia ng Makapangyarihang Diyos, ninanais na dumating ang isang sister at magbahagi sa akin.

Isang umaga, kakakain ko lang ng agahan nang marinig kong may tumawag sa akin. Nang makita kong sila ay mga kapatid mula sa Ang Iglesia ng Makapangyarihang Diyos, sabik na sabik ako. Masaya ko silang inimbitahang pumasok. Isa sa kanila ang nagbukas ng Ang Salita ay Nagpapakita sa Katawang-tao. Nakita ko ang pamagat sa loob ng libro na nagsasabing “Pag-alam sa Tatlong Yugto ng Gawain ng Diyos ang Landas Tungo sa Pagkilala sa Diyos.” Malakas na binasa ito ng kapatid habang sabik naman akong nakinig. Sabi ng Makapangyarihang Diyos: “Ang tatlong yugto ng gawain ay nasa puso ng buong pamamahala ng Diyos, at sa mga ito ipinapahayag ang disposisyon ng Diyos at kung ano Siya. Yaong mga hindi nakakaalam sa tatlong yugto ng gawain ng Diyos ay walang kakayahang matanto kung paano ipinapahayag ng Diyos ang Kanyang disposisyon, ni hindi nila alam ang karunungan ng gawain ng Diyos. Nananatili rin silang mangmang tungkol sa maraming paraan ng Kanyang pagliligtas sa sangkatauhan, at sa Kanyang mga layunin para sa buong sangkatauhan. Ang tatlong yugto ng gawain ay ang lubos na pagpapahayag ng gawain ng pagliligtas sa sangkatauhan. Yaong mga hindi nakakaalam sa tatlong yugto ng gawain ay magiging mangmang sa iba’t ibang mga pamamaraan at prinsipyo ng gawain ng Banal na Espiritu, at yaong mga kumakapit lamang nang mahigpit sa doktrinang natira mula sa isang yugto ng gawain ay mga taong inililimita ang Diyos sa doktrina, at ang paniniwala sa Diyos ay malabo at alanganin. Ang gayong mga tao ay hindi tatanggap ng pagliligtas ng Diyos kailanman. Ang tatlong yugto lamang ng gawain ng Diyos ang maaaring magpahayag nang lubusan sa kabuuan ng disposisyon ng Diyos at ganap na magpahayag ng hangarin ng Diyos na iligtas ang buong sangkatauhan, at ng buong proseso ng pagliligtas sa sangkatauhan. Patunay ito na natalo na Niya si Satanas at naangkin ang sangkatauhan; patunay ito ng tagumpay ng Diyos, at ito ang pagpapahayag ng buong disposisyon ng Diyos. Yaong mga nakakaunawa sa isang yugto lamang ng tatlong yugto ng gawain ng Diyos ay bahagi lamang ang alam tungkol sa disposisyon ng Diyos. Sa mga kuru-kuro ng tao, madali para sa iisang yugtong ito ng gawain na maging doktrina, at malamang na magtatag ng mga pirmihang panuntunan ang tao tungkol sa Diyos at gamitin ang iisang bahaging ito ng disposisyon ng Diyos bilang isang paglalarawan ng buong disposisyon ng Diyos. Bukod pa riyan, malaking bahagi ng imahinasyon ng tao ang nakahalo sa loob, sa gayon ay mahigpit na pinipigilan ng tao ang disposisyon, katauhan, at karunungan ng Diyos, gayundin ang mga prinsipyo ng gawain ng Diyos, sa loob ng limitadong mga hangganan, naniniwala na kung minsan nang naging ganito ang Diyos, mananatili Siyang ganito habang panahon, at hindi magbabago kailanman. Yaong mga nakakaalam at nagpapahalaga lamang sa tatlong yugto ng gawain ang lubos at tumpak na makakakilala sa Diyos. Kahit paano, hindi nila ilalarawan ang Diyos bilang Diyos ng mga Israelita, o ng mga Hudyo, at hindi nila Siya ituturing na isang Diyos na ipapako sa krus magpakailanman alang-alang sa tao. Kung makikilala lamang ng isang tao ang Diyos mula sa isang yugto ng Kanyang gawain, ang kanyang kaalaman ay napakaliit, at kasinghalaga lamang ng isang patak na tubig sa karagatan. Kung hindi, bakit ipapako ng marami sa relihiyosong matandang bantay ang Diyos sa krus nang buhay? Hindi ba dahil nililimitahan ng tao ang Diyos sa loob ng ilang hangganan? Hindi ba maraming taong kumokontra sa Diyos at humahadlang sa gawain ng Banal na Espiritu dahil hindi nila alam ang iba’t iba at malawak na gawain ng Diyos, at, bukod pa riyan, dahil napakaliit ng taglay nilang kaalaman at doktrina para sukatin ang gawain ng Banal na Espiritu? Bagama’t mababaw ang mga karanasan ng gayong mga tao, mayabang at likas silang mapagpalayaw at hinahamak nila ang gawain ng Banal na Espiritu, binabalewala ang mga pagdidisiplina ng Banal na Espiritu at, bukod pa riyan, ginagamit nila ang kanilang mga walang-kuwentang lumang argumento upang ‘pagtibayin’ ang gawain ng Banal na Espiritu. Nagkukunwari din sila, at lubos na kumbinsido sa sarili nilang natutuhan at kaalaman, at kumbinsido na nakakapaglakbay sila sa buong mundo. Hindi ba’t itinataboy ng Banal na Espiritu ang gayong mga tao, at hindi ba sila ititiwalag pagsapit ng bagong kapanahunan? Hindi ba mga kasuklam-suklam na taong mangmang at kulang sa kaalaman yaong mga humaharap sa Diyos at lantaran Siyang kinokontra, na nagpapakita lamang kung gaano sila katalino? Sa taglay nilang kaunting kaalaman tungkol sa Bibliya, sinisikap nilang magwala sa ‘akademya’ ng mundo; taglay ang isang mababaw na doktrina para turuan ang mga tao, sinusubukan nilang baligtarin ang gawain ng Banal na Espiritu at tinatangkang paikutin ito sa sarili nilang proseso ng pag-iisip. Dahil hindi nila alam ang mangyayari, sinusubukan nilang masdan sa isang sulyap ang 6,000 taon ng gawain ng Diyos. Walang anumang katinuan ang mga taong ito na dapat banggitin! Sa katunayan, kapag mas maraming kaalaman ang mga tao tungkol sa Diyos, mas mabagal silang manghusga sa Kanyang gawain. Bukod pa riyan, katiting lamang ang binabanggit nilang kaalaman nila tungkol sa gawain ng Diyos ngayon, ngunit hindi sila padalus-dalos sa kanilang mga paghusga. Kapag mas kakaunti ang alam ng mga tao tungkol sa Diyos, mas mayabang sila at labis ang tiwala nila sa sarili at mas walang-pakundangan nilang ipinapahayag ang katauhan ng Diyos—subalit ang binabanggit nila ay teorya lamang, at wala silang ibinibigay na tunay na katibayan. Walang anumang halaga ang gayong mga tao” (Ang Salita, Vol. I. Ang Pagpapakita at Gawain ng Diyos). Nang marinig ko ang mga salitang ito ng Diyos, pakiramdam ko ay talagang nakita ng Diyos ang puso ko at napakalinaw Niyang isiniwalat ang aking mga kuru-kuro. Isa lamang sa tatlong yugto ng gawain ng Diyos ang alam ko at kumakapit ako sa mga salita sa Bibliya na natira mula sa yugtong iyon ng gawain. Nilimitahan ko ang Diyos sa mga regulasyon at nanampalataya ako na ang pangalan ng Diyos ay Jesus at hindi iyon magbabago kailanman. Sinabi ko rin na ang pagtanggap sa gawain ng Makapangyarihang Diyos ay pagkakanulo sa Panginoong Jesus at pagtalikod sa pananampalataya. Nakita ko na wala akong alam tungkol sa gawain ng Diyos at sobrang labo ng pananampalataya ko sa Kanya. Ang tatlong yugto ng gawain ay ang buong pagpapahayag ng gawain ng Diyos para iligtas ang sangkatauhan. Sa pagkaalam ko sa isa sa tatlong yugto ng gawain, ang alam ko lang ay isang bahagi ng disposisyon ng Diyos, ngunit napakahigpit kong nilimita ang disposisyon ng Diyos, ang Kanyang pagiging Diyos, ang Kanyang karunungan at ang Kanyang gawain sa limitadong saklaw na ito, sa paniniwala na kung ganito minsan ang Diyos, dapat ganito Siya parati. Makitid ang aking isip at hindi ko kilala ang Diyos, pero hinatulan ko ang pangalan at gawain ng Diyos. Mapagmataas talaga ako!

Kalaunan, nabasa ko ang marami pang salita ng Makapangyarihang Diyos, at natiyak ko na ang Makapangyarihang Diyos ay ang nagbalik na Panginoong Jesus, kaya umanib ako sa Ang Iglesia ng Makapangyarihang Diyos at nagsimulang makipagtipon at magbasa ng mga salita ng Makapangyarihang Diyos kasama ng mga kapatid. Pakiramdam ko ay sobrang natustusan ako. Salamat sa Diyos sa pagpapakita sa akin ng habag at kabaitan, nang sa ganitong paraan ay magawa kong mahimalang tanggapin ang pagliligtas ng Diyos sa mga huling araw at salubungin ang pagpapakita ng Panginoon!


12. Mga Pagninilay Matapos Maaresto

Ni Yu Lu, Tsina

Noong 2018, nahalal ako bilang lider sa iglesia. Noong panahong iyon, paulit-ulit na pinipigilan at pinahihirapan ni Li Hua ang iba, at ginugulo niya ang buhay sa iglesia. Kinailangan naming ilantad at himayin ang pag-uugali niya bilang isang masamang tao gamit ang mga salita ng Diyos. Hiniling sa akin ni Lin Ru, ang kapatid na kapareha ko, na samahan ko siya. Habang nakikipagbahaginan kami kay Li Hua at inilalantad siya, hindi niya ito tinanggap. Ubod ng sama ng ugali niya. Hindi na nga niya inamin ang masasamang gawa niya, tinitigan pa niya kami nang masama at ipinagtanggol ang kanyang sarili. Nang makita ko ang malupit na tingin niya, nakaramdam ako ng kaunting takot. Sa puso ko, patuloy akong nanalangin sa Diyos at humiling ng Kanyang pamumuno. Noong panahong iyon, binuksan ko ang kompyuter at nakita ko ang isang sipi mula sa mga salita ng Diyos na tugmang-tugma sa pag-uugali ni Li Hua. Magkasama namin itong binasa, at pagkatapos ay inilantad ko ang masasamang gawa niya, maging ang mga kontradiksiyon sa kanyang mga pahayag sa magkakaibang insidente at ang paulit-ulit niyang pag-uugali. Sama-sama ring inilantad ng iba pang mga kapatid ang pag-uugali niya at saka lang siya nakumbinsi. Pagkaalis ni Li Hua, sinabi ng isang sister, “Nang makita ko ang ugali ng masamang taong ito kanina, medyo natakot talaga ako. Kung hindi ninyo siya inilantad, hindi talaga siya makukumbinsi.” Nang marinig ko ito, kahit sinabi kong, “Salamat sa Diyos, pamumuno itong lahat ng Diyos,” sa puso ko ay naging masaya talaga ako. Pakiramdam ko ay mayroon talaga akong kaunting kapabilidad sa gawain. Makaraan ang ilang sandali, nagsagawa ako ng isang pagtitipon para sa mga manggagawa ng gawaing nakabatay sa teksto. Dahil wala akong lubos na pagkaarok sa mga prinsipyo ng gawaing nakabatay sa teksto, natakot ako na baka hindi ako makapagbahagi nang malinaw at hamakin ako ng mga tao. Kaya sa puso ko, patuloy akong nanalangin sa Diyos, humihingi ng Kanyang gabay. Pagkatapos, binasa ko ang mga prinsipyo kasama sila, ibinahagi ang kaunti kong pagkaarok, at nakipagbahaginan at nilutas ang mga problema at paglihis sa kanilang gawain. Alam na ng lahat kung paano gawin ang gawain pagkatapos noon. Masayang sinabi ng ilang kapatid na medyo nakatulong sa kanila ang aking pagbabahagi. Nang makita kong nagkamit ako ng kaunting resulta sa paggawa ng tungkulin ko noong panahong iyon, at humanga sa akin ang lahat ng kapatid, sa loob-loob ko ay labis akong nalugod sa aking sarili. “Sa hinaharap, kailangan ko silang tulungang lumutas ng mas maraming problema. Sa ganitong paraan, tiyak na mas hahangaan pa ako ng lahat.” Hindi naglaon, isinaayos ng mga nakatataas na lider na maging responsable ako sa ilang mahirap na gampanin. Noong una, pakiramdam ko ay napakahirap ng mga ito at imposibleng tapusin. Nakipagbahaginan ang mga lider sa akin tungkol kay Moises na pinangunahan ang mga Israelita sa pagtawid sa Dagat na Pula at ang mga salita ng Diyos kaugnay sa pananalig. Pagkatapos noon, nagkaroon ako ng determinasyong tapusin ang gawain. Nang naharap ako sa mga paghihirap sa proseso ng paggawa nito at hindi ko alam kung ano ang gagawin, maraming ulit akong nanalangin sa Diyos at hinanap ang mga katotohanang prinsipyo. Unti-unti, matagumpay na natapos ang gawain. Hindi ko napigilang humanga sa aking sarili, iniisip na walang paghihirap na hindi ko kakayanin. Kalaunan, kapag nahaharap ang mga kapatid sa mga paghihirap sa kanilang mga tungkulin at nawawalan ng pananalig, ipinagyayabang ko ang sarili ko sa harap nila, “Wala iyang mga paghihirap ninyo. Mas maliit ang mga iyan kaysa sa mga paghihirap na mayroon ako sa paggawa ng aking tungkulin.” Pagkatapos, mahaba-haba kong ikukuwento kung paano ako umasa sa Diyos para lutasin ang mga paghihirap na kinaharap ko sa paggawa ng aking tungkulin. Gayumpaman, hindi ko binanggit ang mga sarili kong kalagayan ng pagkanegatibo, kawalan ng pananalig at maging ang pagnanais kong sumuko sa prosesong ito. Matapos ang usapan, nagkaroon ako ng kaunting kamalayan sa aking puso. Hindi ba’t ito ay pagtataas sa sarili at pagpapasikat? Pero sa kabilang banda, “Ikinuwento ko rin naman kung paano ako umasa sa Diyos para lutasin ang mga problema at paghihirap. Hindi ito maituturing na pagpapasikat.” Lalo na nang makita ko ang mga ekspresyon ng inggit at paghanga sa mukha ng mga kapatid, nadama ko na nauunawaan ko nga ang katotohanan at na may kaunti akong kapabilidad sa gawain.

Minsan, nagpunta ako sa isang pagtitipon. Sinabi ni Sister Liu Li na responsable sa gawain ng pag-aalis iglesia na, “May isang lider ng iglesia na nag-ulat na may isang taong medyo masama ang pag-uugali. Nakipagbahaginan siya rito, pero hindi lang nito tinanggihang tanggapin iyon at sinubukang ipagtanggol ang sarili, sinubukan din nitong makakuha ng bentaha laban sa kanya. Kung makahaharap ko ang gayong tao, hindi ko alam kung paano makikipagbahaginan sa kanya at mailalantad siya. Sa puso ko, medyo matatakot ako.” Naisip ko, “Kailangan kong sabihin sa iyo kung paano ko inilalantad ang masasamang tao, para may matutuhan ka.” Pagkatapos ay nagsalita lang ako tungkol sa kung paano ko inilantad si Li Hua, kung paanong hindi niya ito tinanggap, at kung paanong lubusan siyang nakumbinsi sa wakas. Habang mas nagsasalita ako, mas sumisigla ako. Bagama’t nabanggit ko rin na medyo naduwag at natakot ako noong panahong iyon, binanggit ko lang ito nang pahapyaw. Pagkatapos makinig ni Liu Li, tumingin siya sa akin nang may inggit at paghanga at sinabing, “Kung ako ang nasa lugar mo, hindi ko malalaman kung paano siya ilalantad.” Nang marinig kong sabihin niya ito, naging nakapakasaya ko. Labis ko itong nagustuhan. Noong panahong iyon, lalo pang lumakas ang pagnanais kong magpasikat. Sa tuwing bumabalik ako mula sa isang pagtitipon, sinasabi ko kay Lin Ru ang lahat ng problemang natuklasan ko sa iglesia at kung paano ko nilutas ang mga iyon. Madalas sabihin ni Lin Ru, “Totoo iyan, napakahusay mo sa pagtuklas at paglutas ng mga problema! Kung ako iyan, baka hindi ko matuklasan ang mga problema, lalo na ang masolusyunan ang mga ito.” Pagkatapos noon, tuwing may kinakaharap na anuman si Lin Ru, tinatanong niya ako kung paano ito haharapin at lulutasin. Hinihintay niya akong bumalik para pangasiwaan maging ang maliliit na bagay. Mahina ang kalusugan ko, at sinabi sa akin ni Lin Ru, “Dapat mong alagaan ang iyong kalusugan. Kapag bumigay ang katawan mo, sino ang gagawa ng gawain ng ating iglesia?” Palagi akong binibigyan ng masusustansiyang pagkain ng mga kapatid na nakakasama ko sa gawain, at lalo pang lumakas ang pakiramdam ko na ako ang haligi ng iglesia. Kalaunan, dumarating at hinahanap ako ng lahat ng kapatid para ibahagi ang kanilang mga problema at hingin ang aking mga opinyon. Sa bawat pagtitipon, nag-uunahan ang mga kapatid na magtanong sa akin. Nakaramdam ako ng lubos na kaluguran sa aking puso, iniisip na, “Mukhang kailangang-kailangan ako sa gawain ng iglesiang ito. Kung hindi ako ang mamumuno, talagang hindi ito uusad!” Naisip ko ang gawain ng buong iglesia: Gaano man kalaki o kaliit ang bagay, ako ang kailangang gumawa ng huling desisyon. Kaya, pakiramdam ko ay napakahalaga ko. Pero dahil hindi ko kailanman pinagnilayan at inunawa ang sarili ko, nagalit sa akin ang Diyos.

Isang gabi ng Hunyo 2021, natutulog ako sa bahay. Isang pangkat ng mga pulis ang gumiba sa pinto at nagmamadaling pumasok, hinahalughog ang aking bahay. Dinala rin nila ako sa panlalawigang himpilang nangangasiwa ng mga kaso para sa interogasyon. Ipinosas nila ako sa isang upuan. Medyo natakot ako. Nag-alala ako kung bubugbugin ba ako o sesentensiyahang makulong. Sa puso ko, hindi ako naglakas-loob na iwan ang Diyos, at patuloy akong nanawagan sa Diyos na huwag akong hayaang maging Hudas. Sa ilang araw na iyon ng interogasyon, palagi kong iniisip na, “Ano ang layunin ng Diyos sa pagdadala ng ganitong kapaligiran sa akin? May nagawa ba ako na hindi alinsunod sa layunin ng Diyos?” Inutusan ako ng mga pulis na sabihin sa kanila ang impormasyon kaugnay sa iglesia, pero wala akong sinabing anuman. Sarkastikong sinabi sa akin ng pulis, “Hindi ba’t isang maliit na lider ka lang? Ikaw ang namamahala sa dose-dosenang tao, at kaya mong isaayos ang mga bagay-bagay ayon sa gusto mo. Masarap sa pakiramdam na kinikilala ka, ano? Isa kang matapang na maliit na lider para magpasikat dito!” Nagulat ako, at nanalangin sa aking puso, “Mahal kong Diyos, bakit sinabi iyon ng pulis sa akin? Pakiusap, bigyang-liwanag Mo ako.” Pagkatapos manalangin, binalikan ko ang iba’t ibang inasal ko sa paggawa ng aking tungkulin noong panahong iyon. Noong nagpunta ako sa iba’t ibang pagtitipon ng pangkat, nag-uunahan ang lahat ng kapatid para tanungin ako kung paano pangangasiwaan ang mga problema at lulutasin ang mga paghihirap. Sa aking puso, ikinasiya ko ito. Ang kapatid na nakapareha ko ay labis ding nakaasa sa akin. Malaki o maliit man ang bagay, palagi siyang humihingi ng aking opinion. Pakiramdam ko ay kailangang-kailangan ako sa gawain ng iglesia, at na kailangan kong mamuno at gumawa ng lahat ng huling desisyon sa lahat ng bagay. Ito ang nagbigay sa akin ng tunay na pakiramdam ng pagkilala. Hindi ba’t dinadala ko ang mga kapatid sa harap ko? Nakikipagkompitensiya sa Diyos ang mga anticristo para sa katayuan at mga tao. Sa huli, dinadala nila ang mga tao sa harap nila. Ang kalikasan ba ng ginagawa ko ay hindi katulad ng sa isang anticristo? Doon ko lang napagtanto na sinimulan ko nang tahakin ang landas ng mga anticristo. Nagdudulot ito ng pagkasuklam at pagkamuhi ng Diyos. Habang mas iniisip ko ito, mas lalo akong natatakot. Nanalangin ako sa Diyos, “Mahal kong Diyos! Nagkamali ako. Kung hindi pa ako inaresto ng mga pulis, hindi ko pa sana napagnilayan at naunawaan ang landas na tinatahak ko. Naging napakamanhid ko! Ang pagkakaarestong ito ay ang pagmamahal Mo na dumarating sa akin, at ang pagdurusang karapat-dapat sa akin. Handa akong tanggapin ito. Kahit ilang taon pa ako masentensiyahang makulong, magpapasakop ako.” Sa loob ng mahigit sampung araw na idinetene ako, patuloy akong nakaramdam ng panghihinayang at paninisi sa sarili. Kinamuhian ko ang sarili ko sa pagiging masyadong manhid at sa paggawa ng mga bagay na lumalaban sa Diyos nang hindi ito namamalayan. Nang napagtibay ko nang hindi ko ipagkakanulo ang Diyos, at na hindi ko ipagkakanulo ang mga interes ng sambahayan ng Diyos o ang mga kapatid, kahit ibig sabihin pa niyon ay mamamatay ako sa kulungan, dumating muli sa akin ang pagmamahal ng Diyos. Naghanda ang mga pulis para ipadala ako sa kulungan. Una, dinala nila ako sa ospital para sa isang pisikal na eksaminasyon. Sa hindi inaasahan, lumabas sa resulta ng pregnancy test na buntis ako, kaya hindi ako tinanggap ng kulungan. Pagkatapos ng labindalawang araw ng pagkakadetene, nag-aplay ang pulisya para palayain ako sa piyansa habang nakabinbin ang paglilitis. Kalaunan, nalaman ko na hindi naman pala talaga ako buntis. Nakita ko ang mga kahanga-hangang gawa ng Diyos, at napuno ang puso ko ng pasasalamat sa Kanya. Kasabay nito, naramdaman ko ring masyadong malaki ang pagkakautang ko sa Diyos.

Pagkatapos makalaya, nagsimula akong magnilay sa lahat ng ginawa ko sa pagtupad sa aking tungkulin. Sa totoo lang, alam ko ang tunay na tayog ko. Kung hindi dahil sa kaliwanagan at pamumuno ng Diyos, hindi ko magagawa nang maayos ang aking tungkulin. Pero ginamit ko ang kaliwanagan ng Diyos bilang kapital para ipagyabang ang aking sarili, at dinala ang mga kapatid sa harap ko. Nagdulot ito ng pagkasuklam sa Diyos. Nabasa ko ang mga salitang ito ng Diyos: “Itinataas at pinapatotohanan ang kanilang sarili, ibinibida ang mga sarili nila, sinisikap na tingalain at sambahin sila ng mga tao—may kakayahan sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang itinataas at pinapatotohanan ng mga tao ang kanilang sarili? Paano nila natatamo ang pakay na tingalain at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang mga sarili nila, at kung anong halaga ang binayaran nila. Ginagamit nila ang mga bagay na ito bilang kapital kung saan itinataas nila ang mga sarili nila, na nagbibigay sa kanila ng mas mataas, mas matatag, mas ligtas na lugar sa pag-iisip ng mga tao, upang mas maraming tao ang magpapahalaga, titingala, hahanga, at gayundin ang sasamba, gagalang, at susunod sa kanila. Upang matamo ang pakay na ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran bang kumilos nang ganoon? Lampas sila sa saklaw ng pagkamakatwiran at wala silang kahihiyan, ibig sabihin, walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, matatalinong diskarte sa mga makamundong transaksiyon, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagtataas at pagpapatotoo sa kanilang sarili ay upang ipangalandakan ang sarili nila at maliitin ang iba. Nagbabalatkayo at nagpapanggap din sila, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lamang sila nangangahas na sabihin sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano sila may kakayahan, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba’t isa itong paraan ng pagtataas at pagpapatotoo sa kanilang sarili? Ang pagtataas at pagpapatotoo ba sa sarili ay isang bagay na ginagawa ng isang taong may konsensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan. Ito ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Hindi mabubutasan ang kanilang mga salita at malinaw na naglalaman ng mga motibasyon at pakana, nagpapakitang-gilas sila, gayumpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Sinabi ng Diyos na gusto ng mga tiwaling tao na pataasin ang tingin ng mga tao sa kanila at tingalain sila. Kapag nakakakuha sila ng kaunting resulta mula sa paggawa ng kanilang tungkulin, ginagamit nila itong kapital para magpasikat. Napakanatural nilang ipinagyayabang ang sarili nila sa harap ng mga tao. Binalikan ko ang panahong ginagawa ko ang tungkulin ng lider. Noong nakita kong hindi naglalakas-loob ang mga taong responsable sa gawaing pag-aalis na ilantad ang isang masamang tao, para mapataas ang tingin nila sa akin, ipinagyabang ko kung paano ko inilantad ang isang masamang tao at nakumbinsi ito. Detalyadong-detalyado kong inilarawan ang proseso, pero pahapyaw ko lang na binanggit ang sarili kong karuwagan at takot. Nang marinig nila iyon, nainggit at humanga silang lahat sa akin. Kapag nahaharap ang mga kapatid sa mga paghihirap sa paggawa ng kanilang tungkulin at nawawalan ng pananalig, nakikipagbahaginan ako tungkol sa kung paano ko napagtagumpayan ang mga paghihirap at maayos na natapos ang gawain para makita nila ang kapabilidad ko sa gawain. Tiningala ako ng mga kapatid matapos marinig ito. Nagpasikat din ako sa harap ng kapatid na nakapareha ko. Sa tuwing natatapos ko ang pangangasiwa sa gawain ng iglesia, sinasabi ko sa kanya kung paano ko natuklasan ang mga problema at nakipagbahaginan para lutasin ang mga iyon. Dahil dito, naging palaasa siya sa akin sa parehong malalaki o maliliit na usapin. Dahil mahina ang kalusugan ko, nabahala siya na baka labis akong mapagod na hindi ko magawa nang normal ang tungkulin ko, kaya’t inilaan niya ang lahat ng masasarap at masusustansiyang pagkain para sa akin. Nakita ko kung paano ko itinaas ang aking sarili at nagpasikat sa bawat pagkakataon, pinatataas ang tingin ng iba sa akin at pinatitingala sila sa akin. Ito ay kagustuhang magkaroon ng katayuan sa puso ng mga tao! Ang mga tungkulin ng isang lider ay ang dakilain ang Diyos, magpatotoo sa Diyos, at dalhin ang mga kapatid sa harap ng Diyos. Ito ang layunin ng Diyos. Pero dinala ko ang lahat ng kapatid sa harap ko. Wala talaga akong pagkatao, at lubos akong walang konsensiya at katwiran!

Nabasa ko ang isa pang sipi ng mga salita ng Diyos: “Kapag naging mayabang ang kalikasan at diwa ng mga tao, maaari silang madalas na maghimagsik at lumaban sa Diyos, hindi makinig sa Kanyang mga salita, bumuo ng mga kuru-kuro tungkol sa Kanya, gumawa ng mga bagay na nagtataksil sa Kanya, at mga bagay na nagtataas at nagpapatotoo sa kanilang sarili. Sinasabi mo na hindi ka mayabang, ngunit ipagpalagay na binigyan ka ng isang iglesia at tinulutan kang pamunuan ito; ipagpalagay nang hindi kita pinungusan, at na wala ni isa sa pamilya ng Diyos ang pumuna o tumulong sa iyo: Matapos mo itong pamunuan sandali, dadalhin mo ang mga tao sa iyong paanan at pasusunurin sa iyo, kahit hanggang sa puntong hinahangaan at pinipintuho ka. At bakit mo gagawin iyon? Matutukoy ito sa iyong kalikasan; ito ay walang iba kundi isang likas na paghahayag. Hindi mo kailangang matutunan ito mula sa iba, ni hindi nila kailangang ituro ito sa iyo. Hindi mo kailangan ang iba na turuan ka o pilitin kang gawin ito; likas na nangyayari ang ganitong klaseng sitwasyon. Ang lahat ng ginagawa mo ay naglalayong itaas ka, purihin ka, sambahin ka, sumunod sa iyo, at makinig sa iyo sa lahat ng bagay. Ang pagpapahintulot sa iyo na maging isang lider ay likas na nagbubunga ng sitwasyong ito, at hindi ito mababago. At paano nagkakaroon ng sitwasyong ito? Ito ay itinatakda ng mapagmataas na kalikasan ng tao. Ang pagpapamalas ng kayabangan ay paghihimagsik at paglaban sa Diyos. Kapag ang mga tao ay mapagmataas, palalo, at mapagmagaling, magtatayo sila ng kani-kanyang mga nagsasariling kaharian at gawin ang mga bagay-bagay sa anumang paraang gusto nila. Aakayin din nila ang iba na magpakontrol sa kanila at magpasakop sa kanila. Para magkaroon ang mga tao ng kakayahang gawin ang gayong mga mapagmataas na bagay, pinatutunayan lang niyon na ang diwa ng kanilang mapagmataas na kalikasan ay katulad ng kay Satanas; katulad ito ng sa arkanghel. Kapag umabot ang kanilang kayabangan at kapalaluan sa isang partikular na antas, wala nang magiging puwang sa puso nila para sa Diyos, at isasantabi nila ang Diyos. Pagkatapos ninanais nilang maging Diyos, pinasusunod ang mga tao sa kanila, at sila ay nagiging arkanghel. Kung taglay mo ang gayong satanikong mapagmataas na kalikasan, hindi magkakaroon ng puwang ang Diyos sa iyong puso. Kahit naniniwala ka pa sa Diyos, hindi ka na kikilalanin pa ng Diyos, ituturing ka Niya bilang isang masamang tao, at ititiwalag ka” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Sinabi ng Diyos na dahil ang mga tao ay may mapagmataas na kalikasan, gagawa sila ng mga bagay na lumalaban at naghihimagsik sa Diyos. Ito ang likas na naibubunyag ng mga tao. Naalala ko noong nagsisimula pa lang ako na maging isang lider, nakaranas ako ng ilang problema at paghihirap sa aking gawain. Salamat sa kaliwanagan at pamumuno ng Diyos, nagkaroon ng ilang resulta ang aking gawain, pero hindi ko ibinigay ang karangalan sa Diyos. Sa halip, ginawa ko itong kapital para magpasikat. Naisip ko, “Kaya kong lutasin ang problemang ito at pangasiwaan ang paghihirap na iyon”; pakiramdam ko ay nauunawaan ko na ang katotohanan at alam ko kung paano gumawa. Dahil dito, mas lalo pa akong naging mapagmataas. Dahil nagpasikat ako sa bawat pagkakataon habang ginagawa ang aking tungkulin, nang dumating ang mga problema sa aking mga kapatid, hindi sila nanalangin sa Diyos at umasa sa Diyos. Sa halip, umasa sila sa akin para lutasin ang mga ito. Walang kahihiyan ko pang inakala na mas nauunawaan ko ang katotohanan kaysa sa iba, na ako ang haligi ng iglesia, na ako ang namumuno, at na kailangang-kailangan ako sa iglesia. Sa puntong ito, nakita ko kung gaano ako naging hangal at katawa-tawa. Napakamapagmataas ko na wala man lang akong kahit katiting na katwiran! Naisip ko si Pablo. Dahil labis siyang mapagmataas, palagi siyang nagpapatotoo sa kanyang sarili tungkol sa kung gaano karaming tao ang nakamtan niya sa pamamagitan ng pangangaral ng ebanghelyo, gaano kalayo ang kanyang nilakbay, at gaano siyang nagdusa, at sa wakas ay nagpatotoo siya na para sa kanya, ang mabuhay ay cristo. Sinalungat niya ang disposisyon ng Diyos at pinarusahan siya ng Diyos. Hindi ko ba tinatahak ang landas ni Pablo? Kung hindi ako magsisisi, magiging katulad ng kay Pablo ang kalalabasan ko.

Pagkatapos niyon, patuloy kong hinanap ang katotohanan at pinagnilayan ang aking mga problema. Nabasa ko ang isang sipi ng mga salita ng Diyos: “Ang salitang ‘kaluwalhatian’ ay hindi nabibilang sa mga tao. Para lamang ito sa Diyos, sa Lumikha, at walang kinalaman sa mga nilikhang tao. Kahit magsumikap at makipagtulungan ang mga tao, nasa ilalim pa rin sila ng pamumuno ng gawain ng Banal na Espiritu. Kung walang gawain ng Banal na Espiritu, ano ang magagawa ng mga tao? Ang salitang ‘patotoo’ ay hindi rin nabibilang sa mga tao. Maging ang pangngalang ‘patotoo’ o ang pandiwang ‘magpatotoo,’ ang mga salitang ito ay parehong walang kinalaman sa mga nilikhang tao. Tanging ang Lumikha ang karapat-dapat na patotohanan at karapat-dapat sa patotoo ng mga tao. Itinakda ito ng pagkakakilanlan, katayuan, at diwa ng Diyos, at ito rin ay dahil ang lahat ng ginagawa ng Diyos ay nagmumula sa mga pagsisikap ng Diyos, at karapat-dapat na magkaroon nito ang Diyos. Talagang limitado ang magagawa ng mga tao, at bunga ng kaliwanagan, pamumuno, at patnubay ng Banal na Espiritu ang lahat ng ito. Tungkol sa kalikasan ng tao, nagiging mayabang ang mga tao kapag nakakaunawa na sila ng ilang katotohanan at nakakagawa ng kaunting gawain. Kung wala sa kanila ang paghatol at pagkastigo mula sa Diyos, walang sinumang makakapagtamo ng pagpapasakop sa Diyos at makakapagpatotoo sa Kanya. Bilang resulta sa paunang pagtatakda ng Diyos, puwedeng mayroong ilang kaloob o espesyal na talento ang mga tao, natuto ng isang propesyon o ilang kasanayan, o mayroong kaunting katalinuhan, at kaya nagiging sobrang yabang nila, at palaging nagnanais na magbahagi ang Diyos ng Kanyang kaluwalhatian at patotoo sa kanila. Hindi ba’t hindi ito makatwiran? Ito ay labis-labis na hindi makatwiran. Ipinapakita nito na nakatayo sila sa maling posisyon. Itinuturing nila ang sarili nila hindi bilang mga tao, kundi bilang isang natatanging uri, bilang mga superhuman” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Pagkabasa ng mga salita ng Diyos, medyo nahiya ako. Ang kaluwalhatian at patotoo ay walang kinalaman sa mga tao. Ang Lumikha lang ang karapat-dapat pag-ukulan ng patotoo. Dumanas ng matinding pasakit ang Diyos para iligtas ang sangkatauhan. Inusig ng CCP, pinagtawanan ng mundo, at kinondena at siniraan ng mga relihiyosong komunidad, noon pa man ay tahimik itong tiniis ng Diyos. Nagbayad ang Diyos ng napakalaking halaga para sa atin. Hindi natin ito kayang maipahayag sa mga salita. Ako ay isang maliit na nilalang lamang. Kahit nakagagawa ako ng kaunting tungkulin, limitado ang mga ito. Katulad lang ito noong inilantad ko ang masamang taong si Li Hua. Ang Diyos ang umakay sa akin para matagpuan ang mga angkop na salita ng Diyos, at ang masamang tao ay nakumbinsi lang nang inilantad din siya ng mga kapatid. Nang naharap ako sa mga paghihirap sa aking tungkulin, ang Diyos ang kaagad na nagsaayos ng mga lider para makipagbahaginan sa akin. Naunawaan ko ang mga layunin ng Diyos mula sa Kanyang mga salita, at doon lang ako nagkaroon ng pananalig. Ang lahat ng ito ay ginawa ng Diyos. Wala akong ginawang anumang karapat-dapat sa papuri nang ako lang. Kung hindi dahil sa pamumuno ng Diyos, hindi ko marahil makakamit ang magagandang resulta sa paggawa ng aking tungkulin. Pero inangkin ko ang lahat ng kredito para dito. Ako ay tunay na mapagmataas at walang katwiran! Napakaseryoso ng aking tiwaling disposisyon, pero hindi ako inabandona o itiniwalag ng Diyos dahil sa aking masasamang gawa. Ang Diyos ang nag-ayos ng kapaligiran kung saan ako inaresto, para pahintuin ako sa aking landasin at patigilin ako sa paggawa ng masama. Ginamit din Niya ang bibig ng isang pulis para mapagnilayan ko at maunawaan ko ang aking sarili. Napakaganda at napakabuti ng diwa ng Diyos! Tunay ko ring naranasan na ang Diyos lang ang karapat-dapat sa papuri at patotoo ng mga tao! Kalaunan, nabasa ko ang mga salitang ito ng Diyos: “Kung gayon, anong paraan ng pagkilos ang hindi pagtataas at pagpapatotoo sa sarili? Kung magpapakitang-gilas ka at magpapatotoo sa iyong sarili tungkol sa isang partikular na bagay, makakamit mo ang resulta na mapataas ang tingin sa iyo ng ilang tao at sambahin ka. Subalit kung inilalantad mo ang iyong sarili at ibinabahagi ang kaalaman mo sa sarili tungkol sa parehong bagay na iyon, iba ang kalikasan nito. Hindi ba’t totoo ito? Ang paglalantad sa sarili ng isang tao para pag-usapan ang tungkol sa kaalaman niya sa sarili ay isang bagay na dapat tinataglay ng ordinaryong pagkatao. Positibong bagay ito. Kung talagang kilala mo ang iyong sarili at tama, tunay, at tumpak ang sinasabi mo tungkol sa iyong kalagayan; kung nagsasalita ka tungkol sa kaalaman na ganap na nakabatay sa mga salita ng Diyos; kung iyong mga nakikinig sa iyo ay napabubuti at nakikinabang dito; at kung nagpapatotoo ka sa gawain ng Diyos at niluluwalhati Siya, iyon ay pagpapatotoo sa Diyos. Kung, sa paglalantad mo sa iyong sarili, marami kang nababanggit tungkol sa iyong mga kalakasan, kung paano ka nagdusa, at nagbayad ng halaga, at nanatiling matatag sa iyong patotoo, at dahil dito, may mataas na opinyon sa iyo ang mga tao at sinasamba ka, pagpapatotoo ito sa iyong sarili. Kailangan mong masabi ang pagkakaiba sa pagitan ng dalawang pag-uugaling ito” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Pagkabasa ng mga salita ng Diyos, natagpuan ko ang isang landas para dakilain ang Diyos at magpatotoo sa Diyos. Naunawaan ko rin ang pagkakaiba sa pagitan ng pagpapatotoo sa Diyos at pagpapasikat. Pareho itong may kinalaman sa pagbabahagi ng mga sariling karanasan ng isang tao, pero ang pangunahing pagkakaiba ay nasa mga layunin at mga resultang nakamit ng isang tao. Sa proseso ng pagbabahaginan, dapat tayong magsalita tungkol sa sarili nating tunay na kalagayan at ang tiwaling disposisyong nabunyag natin, isama ito sa mga salita ng Diyos para ilantad ang sarili nating katiwalian, at sa huli ay magsalita tungkol sa kung anong mga landas ng pagsasagawa ang natagpuan natin at anong mga pagkaunawa sa Diyos ang nakamit natin. Tanging sa pagbabahagi sa ganitong paraan tayo dumadakila at nagpapatotoo sa Diyos. Kung nagsasalita lang tayo tungkol sa kung paano natin nalutas ang mga problema at kung paano tayo nanindigan sa ating patotoo kapag nangyayari sa atin ang mga bagay-bagay, at nagsasalita lang tungkol sa ating mabubuting bahagi nang hindi inilalantad ang sarili nating katiwalian, ang ganitong uri ng pagbabahagi ay pagpapasikat lang. Noong nagsalita ako tungkol sa aking karanasan, hindi ako naging bukas at hindi ko inilantad ang katiwaliang nabunyag ko. Sa bawat pagkakataon, ang lahat ng ipinahayag ko sa harap ng mga kapatid ay positibo at aktibong pagpasok. Dahil dito, inisip ng mga kapatid na mayroon akong pananalig at nagawa kong lumutas ng mga problema. Ang ginagawa ko ay pagtataas sa aking sarili at pagpapasikat.

Pagkatapos, isinaayos ng iglesia na gumawa ako ng gawaing nakabatay sa teksto. Isang araw, tinalakay ko ang gawain kasama si Sister Ding Ning, na aking nakapareha. Sinabi ni Ding Ning, “Sa palagay ko, hindi kasinlinaw ng sa iyo ang paraan ng pagpapahayag ko sa liham ng komunikasyong isinulat ko para sa mga kapatid. Sa tingin ko ay napakaganda ng pagkakasulat ng liham mo.” Pagkatapos magsalita ni Ding Ning, naging napakasaya ko. Gusto ko na namang magpasikat kung paano ko isinulat ang mga liham ng komunikasyon. Sa sandaling iyon, nagkaroon ako ng realisasyon: Hindi ba’t kagustuhan ko na naman itong magpasikat? Kaya sinabi ko kay Ding Ning, “Sa totoo lang, nagkaroon din ako ng mga paghihirap sa proseso ng pagsulat. Minsan, hindi ko alam kung paano ipahayag ang aking sarili. May isinulat ako, binura ko ito, at sumulat ng iba pa, at minsan ay gusto ko nang sumuko. Kalaunan, nanalangin ako sa Diyos para magnilay kung bakit hindi ako makapagsulat nang maayos. Habang naghahanap at nag-iisip-isip, naunawaan ko na kapag nagsusulat ako, mali ang aking layunin. Hindi ako nagsusulat para gawin nang maayos ang aking tungkulin—gusto ko lang magsulat nang maayos para mapahanga sa akin ang iba. Kaya nanalangin ako sa Diyos na kahit paano pa ito naisulat, basta’t naglalaman ito ng mga prinsipyo at mauunawaan ito ng mga kapatid, sapat na iyon. Nang nagsagawa ako nang ganito at nagsulat muli, nagkaroon ako ng ilang ideya at naipahayag ko nang malinaw ang ibig kong sabihin. Naalala ko ang mga salitang ito ng Diyos: ‘Nagpapakita Ako sa banal na kaharian, at itinatago ang Aking Sarili mula sa lupain ng karumihan’ (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 29). Sa panahong iyon, naunawaan ko ang kahulugan ng pangungusap na ito. Noong mayroon akong mga maling layunin at ginustong gamitin ang pagsusulat ng liham para magpasikat, ikinubli ng Diyos ang mukha Niya sa akin, at anumang sulatin ko, hindi talaga ito naging maganda. Pero nang nagtakda ako ng tamang kaisipan, at nagsulat para magkamit ng mga resulta, nagawa ko itong isulat nang maayos sa pamumuno ng Diyos.” Pagkatapos itong marinig ni Ding Ning, sinabi niyang alam na niya kung paano ito gawin. Sa pagsasagawa sa ganitong paraan, talagang napanatag ang aking puso.

Pagkatapos niyon, kapag kasama ko ang aking mga kapatid, sinasadya kong maging bukas, inilalantad ang mga sarili kong tiwaling disposisyon at ang paraan ng pagtataas ko sa aking sarili at pagpapakitang-gilas ko noon, at pagsasalita tungkol sa kung paano inihanda ng Diyos ang kapaligiran para iligtas at baguhin ako. Dahil dito, nagkaroon ng pagkilatis ang mga kapatid sa akin, at nagawa nilang maunawaan ang pagliligtas ng Diyos sa mga tao. Pagkatapos niyon, kapag ginagawa ko ang aking tungkulin, hindi ko na itinataas ang aking sarili at nagpapasikat katulad ng dati. Na nagawa kong magbago nang ganito ay resulta ng pamumuno ng mga salita ng Diyos. Salamat sa Diyos!


13. Hindi na Ako Nababahala Tungkol sa Pag-aasawa ng Anak Kong Lalaki

Ni Jin’gen, Tsina

Ipinanganak ako sa isang pamilya ng mga magsasaka noong dekada ‘60. Bumabangon ang mga magulang ko bago magbukang-liwayway at nagtatrabaho sila hanggang gabi para kumita ng pera, nang sa gayon ay makapagpatayo ng bahay at makapag-asawa ang kuya ko. Sobrang pagod sila. Sa ilalim ng epekto at impluwensiya ng pagkokondisyon ng mga magulang ko, naniwala ako na responsabilidad ng isang magulang na asikasuhin ang kasal ng mga anak nila. Nagkaroon kami ng mister ko ng anak na lalaki matapos maikasal. Sinabi ko sa mister ko, “Habang bata pa tayo, kumita na tayo ng pera. Kahit papaano, kailangan nating makabili ng bahay para sa kanya.” Kalaunan, tinanggap ng mister ko ang gawain ng Makapangyarihang Diyos sa mga huling araw. Pagkatapos, inaresto siya ng mga pulis dahil sa pagpunta sa mga pagtitipon at paggawa ng tungkulin niya. Napilitan siyang umalis ng bahay at tumakas. Pagkaraan ng dalawang taon, tinanggap ko rin ang gawain ng Diyos sa mga huling araw. Dahil palaging pumupunta sa bahay namin ang direktor ng Pederasyon ng mga Kababaihan para alamin kung nasaan ang mister ko, hindi ako makasampalataya sa Diyos o makagawa ng tungkulin sa bahay. Dahil walang magawa, umalis na rin ako ng bahay. Mula noon, nawalay kami ng mister ko sa bayan namin at namuhay kami na parang mga pugante, hindi makauwi.

Lumipas ang mga araw. Sa isang iglap, nasa mga bente anyos na ang anak namin. Nasa edad na siya para mag-asawa. Noong Pebrero 2013, sinamantala namin ng mister ko ang isang pagkakataon na makauwi nang palihim. Binanggit ng anak namin ang tungkol sa kasal niya, nakahanap na raw siya ng makakasama sa buhay. Nababalisa ang mga magulang ng kasintahan niya na maiayos ang kasal. Sinabi nila sa anak ko, “Alam namin na walang pera ang pamilya mo. Ayaw namin ng dote, pero kahit paano, kailangang bumili kayo ng bahay! Paano kayong dalawa mabubuhay kung walang bahay?” Nang marinig ko ito mula sa anak ko, masyado akong nag-alala. Dahil tinutugis kami ng mister ko ng CCP, maraming taon na kaming tumatakas malayo sa bahay para gawin ang tungkulin namin, at hindi kami makalabas at makapagtrabaho para kumita ng pera. Talagang wala kaming paraan para makalikom ng perang pambili ng bahay. Nang makita kong napabuntong-hininga at dumaing ang anak ko, nag-alala at naligalig din ako, iniisip na, “Kung hindi matuloy ang kasal ng anak ko dahil wala kaming mahanap na pera, hindi ba’t sisisihin niya ako?” Kapag nag-aasawa ang anak ng ibang mga tao, nag-iipon ang lahat ng magulang nila para maibili sila ng mga sasakyan at bahay, samantala, ako naman ay hindi makalikom ng pera, at hindi ko natupad ang responsabilidad ng isang ina. Paano ko ito ipaliliwanag sa anak ko? Pakiramdam ko ay hindi ko maitaas ang noo ko sa harap niya, at hindi ko mapangatwiranan ang sarili ko. Habang mas nag-iisip ako, mas lalo akong nag-aalala. Ano ang gagawin ko sa kasal ng anak ko? Minsan, sinabi ng biyenan ko sa akin at sa mister ko, “Kailangan ninyong isipin ang anak ninyo. Tingnan ninyo ang anak ng kapitbahay natin na ikakasal. Bumili sila ng bahay para sa anak nila at binigyan ang pamilya ng mapapangasawa ng sampu-sampung libong yuan na dote. Tapos, tingnan mo ang pinsan mo. Nang ikinasal ang anak niya, ibinili niya ito ng bahay at nagbigay siya ng dote na mahigit isandaang libong yuan. Talagang mabait ang pamilya ng mapapangasawa ng anak mo. Ayaw nilang magbigay ang pamilya natin ng dote, at magbigay lang ng paunang bayad para sa isang bahay. Hindi naman puwedeng pinalaki ng pamilya niya ang isang magandang anak para lang sa wala, hindi ba? At saka, bagay naman talaga silang dalawa. Kung hindi matutuloy ang kasal ng anak mo dahil hindi tayo makalikom ng pera, hindi ba’t napakalaking kahihiyan niyon? At pagtatawanan tayo ng mga tao!” Pagkarinig ko sa sinabi ng biyenan ko, nabagabag ako, na parang sinaksak ang puso ko. Walang tigil ang pag-agos ng luha sa mukha ko. Naalala ko noong walong buwan pa lang ang anak ko, umalis ng bahay ang ama niya dahil tinutugis ito ng CCP, at hindi niya kailanman natamasa ang pagmamahal ng kanyang ama. Kalaunan, kinailangan ko ring umalis ng bahay dahil sa mga panganib sa seguridad, kaya, mas matagal kaming nalayo sa anak namin kaysa sa panahong nakasama namin siya. Hindi ko man lang siya nakita noong trese anyos siya. Sa lahat ng taon na ito, nakaasa lang siya sa mga lolo at lola niya. Ngayon, kailangan niya ng pera para maikasal, pero hindi ako makalikom nito. Hindi ko natupad ang alinman sa mga responsabilidad ko. Habang mas iniisip ko ito, mas lalo kong nararamdaman na binigo ko ang anak ko. Wala akong kakayahan sa trabaho ko bilang isang ina. Masyadong nakakaawa ang anak ko dahil ipinanganak siya sa aming pamilya. Kung hindi dahil sa mga pag-aresto at pag-uusig ng CCP, hindi sana namin kinailangang magtago sa malayo, at kahit papaano ay kumita na sana kami ng pera para sa anak namin. Naisipan kong mangutang ng pera sa kuya at ate ko, nang sa gayon ay makapagbigay ako ng paunang bayad para makabili ng bahay at maiwasan na mapagtsismisan ng aking biyenan, mga kamag-anak, at mga kaibigan. Pero pagkatapos, muli ko itong pinag-isipan. Sa sandaling makahiram ako ng pera, kakailanganin kong magtrabaho para mabayaran ito, at hindi ko magagawa ang tungkulin ko. Responsable ako sa gawain ng maraming iglesia. Kung tatalikuran ko ang tungkulin ko para kumita ng pera, hindi ba’t pagkakanulo iyon sa Diyos? Pero kailangan pa rin ng anak ko ng pera para maikasal. Saan naman ako makakakuha ng ganito kalaking pera? Namumuhay ako sa isang kalagayan ng dilema. Nagdadalamhating lumapit ako sa Diyos para magdasal, “Mahal kong Diyos. Kinakaharap ko ngayon ang kasal ng anak ko, hindi ko talaga alam kung ano ang gagawin. Alam kong hindi ko puwedeng talikuran ang tungkulin ko. Hindi Kita puwedeng ipagkanulo para lang kumita ng pera para maikasal ang anak ko. Pero napakaliit po ng tayog ko. Napipigilan po ako ng pagpapakasal niya. Handa po akong ipagkatiwala ito sa Iyo at umasa sa Iyo tungkol dito. Mahal kong Diyos, pakiusap, tulungan Mo po ako na huwag Kang ipagkanulo dahil lang sa pag-aasawa ng anak ko.” Pagkatapos magdasal, labis na napanatag ang puso ko.

Bumalik ako sa lugar kung saan ako gumagawa ng tungkulin ko. Sa panlabas, araw-araw akong abala sa pag-aasikaso sa gawain ng iglesia. Pero sa sandaling maisip ko ang pag-aasawa ng anak ko, nahihirapan ang puso ko. Natakot ako na hindi matutuloy ang kasal ng anak ko dahil wala akong anumang pera. Labis akong nagdalamhati at naging miserable. Pakiramdam ko may utang ako sa anak ko. Noong mga panahong iyon, hindi ako makakain o makatulog nang maayos. Nabalisa at nabagabag ako, masakit ang ngipin ko, at mahapdi ang lalamunan ko. Minsan, naliligaw pa ang isip ko sa mga pagtitipon at hindi sinasadyang napapaisip ako kung ano ang gagawin ko tungkol sa pag-aasawa ng aking anak. Palagi akong inaantok, hindi ko mapasigla ang loob ko. Nakita ng katuwang kong sister na hindi maganda ang kalagayan ko, at na hindi ako nagbubuhat ng pasanin sa aking tungkulin nang gaya ng dati. Nakipagbahaginan siya sa akin tungkol sa naging karanasan niya sa kanyang anak. Sinabi rin niya na noong wala siya sa bahay, natutong mamuhay nang mag-isa ang anak niya, at nakahanap din ng kasintahan. Ang lahat ng ito ay nasa loob ng kataas-taasang kapangyarihan ng Diyos. Matapos makinig sa pakikipagbahaginan ng sister ko, naisip ko, “Nakahanap kasi ng mabuting kasintahan ang anak mo.” Pagkatapos, paminsan-minsan pa rin akong napipigilan. Kung hindi matuloy ang kasal ng anak ko, hindi mapapanatag ang puso ko habang-buhay. Patuloy akong namumuhay sa gitna ng pasakit at paghihirap. Parang dinudurog ng bato ang puso ko. Sa panahong iyon, nabasa ko ang isang sipi ng mga salita ng Diyos, at nakaramdam ako ng pagpapalaya sa puso ko. Sabi ng Diyos: “Ang pag-aasawa ay isang mahalagang sugpungan sa buhay ng isang tao. Bunga ito ng kapalaran ng isang tao at isang mahalagang kawing sa kapalaran niya; hindi ito itinatatag sa pagkukusa o mga kagustuhan ng sinumang tao, at hindi naiimpluwensiyahan ng anumang panlabas na mga kadahilanan, kundi ganap na tinutukoy ng mga kapalaran ng dalawang panig, sa pamamagitan ng mga pagsasaayos at pagtatadhana ng Lumikha sa mga kapalaran ng magkapareha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, naunawaan ko na matagal nang isinaayos ng Diyos ang tadhana ng buhay ng isang tao. Mas lalo na sa kaso ng pag-aasawa, ito ay inorden din ng Diyos, at hindi ito naaapektuhan ng anumang mga panlabas na kondisyon. Kung inorden ng Diyos na magsasama bilang isang pamilya ang anak ko at ang kasintahan niya, walang makapaghihiwalay sa kanila. Kung hindi sila itinakdang magsama bilang isang pamilya, kung gayon, sa huli ay hindi rin magtatagumpay ang kanilang buhay mag-asawa. Kung matuloy man ito o hindi, nasa mga kamay ito ng Diyos at wala sa kung gaano kalaking pera ang magagastos ko. Dati, alam ko na inorden ng Diyos ang pag-aasawa sa isang doktrinal na paraan. Pero nang dumating na ang usapin ng pag-aasawa ng anak ko, inakala ko na kung walang pera, hindi niya mapapakasalan ang kasintahan niya. Nang ibinahagi sa akin ng katuwang kong sister ang karanasan niya at ang kataas-taasang kapangyarihan ng Diyos, sa puso ko, hindi ako naniwala rito. Naisip ko na sadyang sinuwerte ang anak niya. Samantalang ang anak ko naman ay hindi makapag-asawa nang walang pera. Lalo na noong makita ko na sa panahon ngayon, parami nang parami ang mga anak mula sa mahihirap na pamilya sa lipunan na hindi makahanap ng mapapangasawa, mas lalo kong naisip na talagang hindi makakapag-asawa ang isang tao kung walang pera. Masyado akong na-stress tungkol sa pag-aasawa ng anak ko na hindi ako makakain o makatulong nang maayos, at ni wala akong gana na gawin ang tungkulin ko. Naliwanagan lamang ang puso ko pagkatapos basahin ang mga salita ng Diyos. Napagtanto ko na ang pag-aasawa ay buong inorden ng Diyos. Halimbawa na ang ate ko. Marami siyang pera, pero sadyang hindi makahanap ng asawa ang apo niya kahit ano pa ang gawin nito. Dagdag pa rito, may isang pamilyang kilala ko na may ilang anak na lalaki. Wala silang pera, pero nakapag-asawa ang lahat ng anak na lalaki. Maraming nangyayaring ganito. Ganap na tunay ang mga salita ng Diyos. Ang pag-aasawa ay inorden ng Diyos. Hindi pera ang nagpapasya rito. Nananampalataya ako sa Diyos pero hindi ko tiningnan ang mga bagay-bagay ayon sa mga salita ng Diyos, hindi nanampalataya sa kataas-taasang kapangyarihan ng Diyos, at sinunod ko pa nga ang mga kalakaran ng mga walang pananampalataya, nang walang anumang bahid ng pananampalataya sa Diyos. Hindi ba’t ito ang pananaw ng isang hindi mananampalataya? Ang pag-aasawa ay inorden ng Diyos. Wala itong kinalaman sa kapaligiran ng pamilya o sa mga panlabas na salik. Hindi tulad ng iniisip ko, na sa pera, magtatagumpay ang pag-aasawang anak ko, at kung walang pera, hindi. Nang maunawaan ko ito, biglang luminaw at lumiwanag ang puso ko. Medyo nagawa ko ring bitiwan ang tungkol sa pag-aasawa ng anak ko.

Pagkatapos, nagnilay ako: Bakit ba palagi kong nararamdaman na binigo ko ang anak ko, at hindi mapanatag sa puso? Nabasa ko itong mga salita ng Diyos: “Ang mga taong nabubuhay sa tunay na lipunang ito ay ginawa nang lubos na tiwali ni Satanas. Sila man ay nakapag-aral o hindi, marami sa tradisyonal na kultura ang nakatanim na sa mga kaisipan at pananaw ng mga tao. Sa partikular, kinakailangan ng mga babae na asikasuhin ang kanilang mga asawa at palakihin ang kanilang mga anak, na maging isang mabuting asawa at mapagmahal na ina, inilalaan ang buong buhay nila sa kanilang mga asawa at anak at nabubuhay para sa kanila, tinitiyak na ang pamilya ay may kompletong makakain tatlong beses sa isang araw, at ginagawa ang paglalaba, paglilinis, at lahat ng gawaing-bahay nang maayos. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ganito dapat gawin ang mga bagay-bagay, at na kung hindi niya ito gagawin ay hindi siya isang mabuting babae, at nilabag niya ang konsensiya at ang mga pamantayan ng moralidad. Magiging mabigat sa konsensiya ng ilang tao ang paglabag sa mga pamantayan ng moralidad na ito; mararamdaman nilang binigo nila ang kanilang mga asawa at anak, at na hindi sila mabubuting babae. Ngunit pagkatapos mong manampalataya sa Diyos, makapagbasa ng maraming salita Niya, maintindihan ang ilang katotohanan, at makilatis ang ilang bagay, ay iisipin mo, ‘Ako ay isang nilikha at dapat kong gampanan ang aking tungkulin bilang nilikha, at gugulin ang sarili ko para sa Diyos.’ Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging deboto sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng salungatan ang lilitaw sa isip mo? Mararamdaman mo bang tila binigo mo ang iyong mga anak, ang iyong asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang tila binigo mo ang Diyos? Wala kang pagkaramdam ng pagkakasala o pagsisisi dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura at ang pagiging isang mabuting asawa at mapagmahal na ina. Kaya ang kuru-kuro na ‘Kung hindi ako isang mabuting asawa at mapagmahal na ina, hindi ako isang mabuti o disenteng babae’ ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at mananatili kang gapos ng ganitong uri ng mga kuru-kuro kahit pagkatapos mong manampalataya sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagama’t maaaring piliin mo nang may pag-aatubili na gawin ang tungkulin mo, nang marahil ay nagpapakita ng kaunting debosyon sa Diyos, magkakaroon pa rin ng pagkaramdam ng pagkabalisa at pagsisisi sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, higit pang ninanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng mga ideya at teorya ng tradisyonal na kultura tungkol sa pagiging isang mabuting asawa at mapagmahal na ina?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Inilantad sa atin ng mga salita ng Diyos ang maling kaisipan at pananaw ng “pagiging isang mabuting asawa at mapagmahal na ina.” Hinihingi ng tradisyonal na kultura na ang mga babae ay dapat “mag-asikaso ng kanilang mister at magpalaki ng kanilang mga anak, at maging isang mabuting asawa at mapagmahal na ina,” at na dapat nilang isakripisyo ang lahat para sa kanilang mister at mga anak. Inisip ng lahat na ito ang pamantayan para sa pagiging isang kalipikadong babae. Kung hindi, hindi sila mabuting babae o mabuting ina. Noong bata pa ako, nakita ko kung paano bumabangon ang mga magulang ko bago magbukang-liwayway at nagtatrabaho hanggang gabi para kumita ng pera, nang sa gayon ay makapag-asawa ang kuya ko. Gaano man sila labis na nagdusa o nagpakapagod, kinailangan pa rin nilang buhatin ang pasaning ito. Naniwala ako na bilang mga magulang, kailangan nating palakihin ang mga anak natin hanggang sa umabot sila sa hustong gulang, makita silang maikasal at tulungan silang makapagtatag ng propesyon. Sa ganitong paraan lamang natin matutupad ang ating responsabilidad bilang magulang, at maging karapat-dapat na tawaging mabubuting magulang. Namumuhay sa ganitong kaisipan at pananaw, pakiramdam ko ay hindi ako kalipikadong ina. Noong bata pa ang anak ko, kinailangan kong takasan ang pag-uusig ng malaking pulang dragon, at hindi ko siya nakasama o naalagaan. Nang lumaki na ang anak ko at ikakasal na siya, at kinailangan niyang bumili ng bahay, bilang isang ina, hindi ako makalikom ng pera o makatulong kahit kaunti, kaya nakaramdam ako ng pagkakautang sa anak ko. Naisipan ko pa ngang bitiwan ang tungkulin ko para kumita ng pera, nang sa gayon ay hindi ako pagtawanan ng aking pamilya at mga kaibigan at hindi magreklamo sa akin ang anak ko. Ang pananaw na “pagiging isang mabuting asawa at mapagmahal na ina” ay kumokontrol sa mga iniisip ko at nagdidikta sa asal ko. Nagdalamhati ako dahil hindi ko mapalugod ang anak ko, at sa puso ko, nagreklamo ako tungkol sa Diyos at nagkamali ng pag-unawa sa Diyos. Naipit at napigilan ako ng pag-aasawa ng anak ko, di-mailarawan ang pagdurusa. Ni hindi ko magawa ang tungkulin ko nang may payapang isip. Nakita ko na ang tradisyonal na ideya ng kultura na “pagiging mabuting asawa at mapagmahal na ina” ay talagang isang kadena na nagbubuklod sa mga tao. Itinutulak lang nito ang mga tao na iwasan at ipagkanulo ang Diyos. Pagkatapos kong magkaroon ng kaunting pagkaunawa sa sarili kong pananaw, nagpatuloy akong maghanap sa mga salita ng Diyos.

Isang araw, nabasa ko ang mga salitang ito ng Diyos: “Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, ito ang pangunahing bagay at pangunahing usapin na pinakanararapat na tapusin ng mga tao sa buhay nila. Kung hindi mo ginagampanan nang maayos ang tungkulin mo, hindi ka isang nilikhang pasok sa pamantayan. Sa mata ng ibang tao, maaaring isa kang mabuting asawa at mapagmahal na ina, isang napakahusay na maybahay, isang anak na may paggalang sa magulang, at isang kagalang-galang na miyembro ng lipunan, ngunit sa harap ng Diyos, ikaw ay isang naghihimagsik laban sa Kanya, isang hindi tumupad sa mga obligasyon o tungkulin niya sa anumang paraan, isang tumanggap ngunit hindi tumapos sa atas ng Diyos, isang sumuko sa kalagitnaan. Maaari bang makamit ng isang gaya nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). “Maliban sa pagsisilang at pagpapalaki ng anak, ang responsabilidad ng mga magulang sa buhay ng mga anak nila ay ang panlabas lang na bigyan sila ng isang kapaligiran na kalalakihan nila, at iyon na iyon, sapagkat walang makaiimpluwensiya sa kapalaran ng tao maliban sa paunang pag-orden ng Lumikha. Walang sinuman ang makakakontrol sa uri ng magiging kinabukasan ng isang tao; ito ay matagal nang paunang inorden, at kahit pa ang sariling mga magulang ay hindi mababago ang kapalaran ng isang tao. Kaugnay naman sa kapalaran, kanya-kanya ang bawat isa, at bawat isa ay may sariling kapalaran. Kaya, walang magulang ang makahahadlang sa kapalaran sa buhay ng isang tao ni kaunti, at walang mga magulang ng sinuman ang maka-uudyok sa kanya kahit kaunti pagdating sa papel na ginagampanan niya sa buhay. Maaaring sabihin na saanmang pamilya paunang inorden na isilang ang isang tao, at saan mang kapaligiran siya lumaki, ang mga ito ay mga paunang kondisyon lamang upang matupad niya ang misyon niya sa buhay. Hindi tinutukoy ng mga ito sa anumang paraan ang kapalaran ng isang tao sa buhay o ang uri ng tadhana kung saan tinutupad ng isang tao ang kanyang misyon. Kung kaya’t walang magulang ang makakatulong sa kanyang anak na matupad ang misyon niya sa buhay, at gayundin, walang kaanak ninuman ang makakatulong sa kanya na gampanan nang maayos ang papel niya sa buhay. Kung paano tinutupad ng isang tao ang kanyang misyon at sa anong uri ng pinamumuhayang kapaligiran niya ginagampanan ang kanyang papel ay ganap na itinatakda ng kanyang kapalaran sa buhay. Sa madaling salita, walang obhetibong mga kondisyon ang makakaimpluwensiya sa misyon ng isang tao, na paunang inorden ng Lumikha. Ang lahat ng tao ay umaabot sa hustong pag-iisip ayon sa kanilang partikular na kinalakhang mga kapaligiran; pagkatapos, unti-unti, sa bawat hakbang, tumutungo sila sa kanilang sariling mga landas sa buhay at tinutupad ang mga tadhana na plinano para sa kanila ng Lumikha. Sa likas na paraan at nang hindi sinasadya ay pumapasok sila sa malawak na karagatan ng sangkatauhan at inaako ang sarili nilang mga papel sa buhay, kung saan ay sinisimulan nila ang pagtupad sa kanilang mga responsabilidad bilang mga nilalang alang-alang sa paunang pag-orden ng Lumikha, alang-alang sa Kanyang kataas-taasang kapangyarihan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, naunawaan ko na ang katunayang nagagawa kong manampalataya sa Diyos at gawin ang mga tungkulin ay isang pagkakataong ibinigay sa akin ng Diyos. Biyaya rin ito ng Diyos. Ang pagtupad sa tungkulin ng isang nilikha ay ang pangunahing paiyoridad sa buhay ng isang tao. Mas mahalaga ito kaysa sa anumang bagay. Kung tutuparin ko lang ang mga responsabilidad ko bilang isang ina para mapalugod ang anak ko, bagaman makikita ng iba na isa akong mabuting asawa at mapagmahal na ina, kung hindi ko tutuparin ang mga tungkulin ng isang nilikha, hindi ito nagpapakita ng katapatan sa Diyos; ito ay ang pagiging isang taong naghihimagsik laban sa Diyos. Naunawaan ko rin na ang bawat tao ay may kanya-kanyang misyon, at ang kapalaran ng bawat isa ay nakapagsasarili. Bagaman ako ang nagsilang ng anak ko, kung ano ang tadhana niya ay nasa mga kamay ng Diyos. Walang anumang impluwensiya rito ang mga magulang. Walang sinuman ang makapagbabago kung gaano karaming pagdurusa o pagpapala ang mararanasan ng bawat tao sa kanyang buhay, kung ano ang magiging klase ng pamilya o buhay ang kakamtin niya, kung sa anong kapaligiran siya lalaki, o kung ano ang mararanasan niya. Lalong walang kakayahan ang mga magulang na baguhin ito. Ang lahat ng ito ay inorden ng Diyos. Nang maunawaan ko ito, nagawa kong bitiwan ang tungkol sa pag-aasawa ng anak ko, at hindi ko na rin naramdaman na parang binigo ko ang anak ko. Nagawa kong hayaan na lang ang mga bagay-bagay. Kalaunan, sinabi ko sa anak ko, “Ang pag-aasawa ay inorden ng Diyos, at nasa mga kamay ng Diyos ang tagumpay o kabiguan nito. Hindi mahalaga kung gaano karaming pera ang ibibigay mo sa kanila. Huwag mo masyadong alalahanin ang pag-aasawa. Kapag dumating na ang panahon para mag-asawa, hindi natin makikini-kinita kung paano ito isasaayos ng Diyos. Dapat tayong matutong maghintay sa tiyempo ng Diyos. Gaya nga ng kasabihan, Kung para sa iyo, hindi ito maaagaw ng iba. Kung hindi para sa iyo, hindi mo ito maaagaw sa iba.’” Pagkalipas ng ilang panahon, hindi na gaya ng dati ang pagkaligalig ng anak ko, at hindi na rin niya binanggit ang tungkol sa pagbili namin ng bahay. Hindi na ako gaanong nag-alala tungkol sa pag-aasawa niya, at nagawa ko nang patahimikin ang puso ko habang ginagawa ang mga tungkulin ko. Mas lalong nakaramdam ng pagpapalaya ang puso ko.

Makalipas ang ilang buwan, tinawagan ako ng anak ko, at masaya niyang sinabi sa akin, “‘Nay, ang galing, nakabili ako ng bahay. Hindi ko kinailangang magbigay ng paunang bayad. May katrabaho ako na apurahang nangailangan ng pera dahil inilipat siya para magtrabaho sa timog, kaya ibinenta niya sa akin ang bahay niya sa halagang 300,000 yuan. Nanghiram ako ng 400,000 yuan sa bangko, na sapat na para madisenyohan ang bahay. Mahigit 1,000 yuan lang ang babayaran ko kada buwan. Kaya, nalutas talaga nang maayos ang problema ko tungkol sa bahay nang ganon-ganon lang!” Nang marinig ko ang balitang ito, labis akong natuwa. Paulit-ulit kong pinasalamatan ang Diyos. Makalipas ang isang taon, isinaayos ng anak ko at ng kasintahan niya ang kanilang kasal gamit ang perang naipon nila mula sa trabaho. Hindi namin kinailangang mag-alala o gumastos ng kahit isang sentimo. Binigyan din kami ng anak ko ng kaunting magagastos na pera para malutas ang mga paghihirap namin sa paggawa ng aming mga tungkulin. Ang talagang hindi ko inaasahan ay nagsimula ring manampalataya sa Makapangyarihang Diyos ang anak ko! Sa pamamagitan ng karanasang ito, nakita ko ang mga kahanga-hangang gawa ng Diyos, at nakita kung paanong nasa mga kamay ng Diyos lahat ang pag-aasawa, puso, at espiritu ng isang tao.

Kalaunan, nabasa ko ang isa pang sipi ng mga salita ng Diyos, at naunawaan ko kung paano dapat tratuhin ng mga magulang ang kanilang mga anak na nasa hustong gulang na. Sabi ng Makapangyarihang Diyos: “Ang tadhana ng bawat tao ay pauna nang inorden ng Diyos; kaya, kung gaano kalaking pagdurusa o pagpapala ang mararanasan nila sa buhay, kung anong klaseng pamilya, buhay may asawa, at mga anak ang magkakaroon sila, kung anong mga bagay ang mararanasan nila sa lipunan, at kung anong mga pangyayari ang kanilang mararanasan sa buhay, ay hindi mga bagay na sila mismo ay kayang hulaan o baguhin, kaya mas lalo pang walang abilidad ang mga magulang na baguhin ang mga iyon. Samakatwid, kapag may kinakaharap ang mga anak, kung nais ng mga magulang na tuparin ang kanilang mga responsabilidad, dapat nilang tulungan ang kanilang mga anak mula sa tamang perspektiba at akayin ang mga ito sa tamang landas. Kung wala silang ganoong abilidad, pinakamainam para sa mga magulang na maging panatag at tingnan ang mga bagay na ito mula sa perspektiba ng mga nilikha, na itinuturing ang kanilang mga anak bilang kapwa nila mga nilikha. Ang paghihirap na nararanasan mo, dapat din nilang maranasan; ang buhay na iyong isinasabuhay, dapat din nilang isabuhay; ang prosesong pinagdaanan mo sa pagpapalaki ng mga batang anak, pagdaraanan din nila; ang mga pagpapasikot-sikot, pandaraya at panlilinlang na nararanasan mo sa lipunan at sa mga tao, ang mga emosyonal na pagkakasangkot, at mga gusot sa pagitan ng mga tao, at ang bawat kaparehong bagay na naranasan mo, mararanasan din nila iyon. Katulad mo, silang lahat ay mga tiwaling tao, lahat tinangay ng agos ng kasamaan, ginawang tiwali ni Satanas; hindi mo ito matatakasan, at ganoon din sila. Kaya, ang naisin na tulungan silang iwasan ang lahat ng paghihirap at tamasahin ang lahat ng pagpapala sa mundo ay isang hangal na kahibangan at ideya. Gaano man kalawak ang mga pakpak ng isang agila, hindi nito kayang protektahan ang batang agila sa buong buhay nito. Kalaunan, darating ang batang agila sa punto na kailangan nitong lumaki at lumipad nang mag-isa. Walang nakakaalam kung saan naroroon ang kanyang bahagi ng kalangitan o kung saan nito pipiliing lumipad sa oras na iyon. Kaya, ang pinakamakatwirang saloobin para sa mga magulang pagkatapos lumaki ang kanilang mga anak ay ang matutong bumitiw, ang hayaan ang mga ito na maranasan ang buhay nang mag-isa, ang hayaan ang mga ito na mamuhay nang nakapagsasarili, at na harapin, pangasiwaan, at lutasin ang iba’t ibang hamon sa buhay nang mag-isa. Kung hihingi sila ng tulong sa iyo at mayroon kang kakayahan at mga angkop na kalagayan para tulungan sila, siyempre, puwede mo silang tulungan at bigyan ng kinakailangang suporta. Gayumpaman, dapat mong maunawaan ang isang katunayan: Anuman ang tulong na ibigay mo, ito man ay pinansiyal o sikolohikal, maaari itong maging pansamantalang tulong lamang, at hindi nito kayang lutasin ang anumang malalaking isyu. Kailangan nilang tahakin ang sarili nilang landas sa buhay, at wala kang obligasyon na pasanin ang anuman sa kanilang mga gawain o kahihinatnan. Ito dapat ang saloobin ng mga magulang pagdating sa kanilang mga anak na nasa hustong gulang na” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Ipinaunawa sa akin ng mga salita ng Diyos na pagkatapos isilang ng mga magulang ang mga anak at palakihin ang mga ito hanggang sa hustong gulang, natupad na ang kanilang mga responsabilidad. Pagkatapos niyon, dapat na nilang bitiwan at hayaan ang kanilang mga anak na gumawa ng sariling daan ng mga ito sa mundo, tinatahak ang sariling landas sa buhay. Dapat nilang hayaan ang kanilang mga anak na danasin ang buhay nang mag-isa, at harapin at at lutasin ang iba’t ibang problemang kinakaharap ng mga ito sa buhay nang nakapag-iisa. Kapag may mga suliranin ang mga anak, kung ang mga magulang ay mayroon ng mga kondisyon at ng kapabilidad, maaari silang mag-abot ng tulong sa kanilang mga anak para lutasin ang mga tunay na suliranin. Kung hindi taglay ng mga magulang ang mga tamang kondisyon, dapat nilang hayaan na lang ang mga bagay-bagay. Ang lahat ng tao ay lumalakad sa landas na inorden ng Diyos, at hindi maiimpluwensiyahan ng mga magulang ang tadhana ng kanilang mga anak. Tungkol naman sa pag-aasawa ng anak ko, kahit na binigyan ko siya ng pera para makapagpakasal, malulutas lang nito ang isang pansamantalang isyu para sa kanya. Hindi nito malulutas ang isyu kung matagumpay ba o hindi ang buhay may-asawa niya. Gaano man kalaki ang mga pakpak ng agila, hindi nito kayang protektahan ang mga inakay nito habang-buhay. Kapag umabot na sa hustong gulang ang mga anak, ginagampanan nila ang kanilang misyon ayon sa kataas-taasang kapangyarihan at ordinasyon ng Diyos. Walang sinuman ang makapagpapabago sa pagdurusa at pagpapatimpi na mararanasan nila sa kanilang buhay. Naunawaan ko rin na ang lahat ng tao, mga magulang man o mga anak, ay may kanya-kanyang misyon. Silang lahat ay dapat maghangad sa katotohanan at kaligtasan. Sa loob ng limitadong oras na mayroon sila, dapat nilang gamitin ang kanilang oras at pagsisikap sa kanilang tungkulin, at tapusin ang kanilang misyon. Ito ang tanging bagay na may halaga at kabuluhan. Kung palaging nag-aalala at nababalisa ang mga magulang tungkol sa mga anak nila para lang matugunan ang mga inaasahan at hinihingi ng mga ito, o kung walang kapaguran silang nagsisikap bilang alipin ng kanilang mga anak, tinatalikuran ang sarili nilang mga tungkulin, kung gayon, isa itong buhay na walang kabuluhan o halaga. Gaano man nila gawin ito, hindi sila gugunitain ng Diyos, at hindi rin nila mababago ang tadhana ng mga anak nila. Matapos basahin ang mga salita ng Diyos, napakaliwanag ng puso ko. Alam ko na ngayon kung paano tratuhin ang anak ko. Tutulungan ko siya kung kaya ko kapag may mga suliranin siya, at hahayaan ko na lang kung hindi ko kaya. Hahayaan ko siyang maranasan ang buhay niya nang mag-isa. Dapat kong tuparin ang tungkulin ko sa abot ng aking makakaya, at suklian ang pagmamahal ng Diyos. Ito ang responsabilidad na dapat kong tuparin.

Naimpluwensiyahan at nagapos ako ng tradisyonal na kultura, at nagdusa ako nang husto sa paghahangad na maging isang mabuting asawa at mapagmahal na ina. Ang mga salita ng Diyos ang nagpalaya sa akin mula sa aking pasakit, at tinulungan akong makahanap ng direksiyon at landas ng pagsasagawa. Mayroon na ako ngayon ng mga prinsipyo kung paano tratuhin ang anak ko, at napalaya at gumaan ang buhay ko. Salamat sa Diyos!


14. Ang Pagprotekta sa Katayuan ay Talagang Kahiya-hiya

Ni Franklin, Espanya

Noong Mayo 2023, ako ang responsable sa gawain ng ebanghelyo ng ilang iglesia. Nang makita kong sunud-sunod na tinanggal ang ilang kapatid na katrabaho ko sa mga kadahilanang gaya ng hindi paggawa ng tunay na gawain, hindi ko namamalayang nagkaroon ako ng isang ideya sa puso ko, “Hindi ako puwedeng matanggal dahil sa hindi paggawa ng tunay na gawain. Kung matatanggal ako, ano na lang ang iisipin sa akin ng mga kapatid? Kailangan kong mas subaybayan at alamin ang tungkol sa gawain ng mga kapatid. Tanging kapag nakita ng lahat na kaya kong lumutas ng mga tunay na problema habang ginagawa ko ang tungkulin ko saka nila ako hahangaan; sa ganoong paraan, mapapanatili ko rin ang katayuan ko.” Pagkatapos, kahit sinong kapatid ang magtanong, nilulutas ko ito sa lalong madaling panahon, sa takot na kung hindi ko agad magawa ang anumang gawain ay magkakaroon ng hindi magandang pagtingin sa akin ang mga tao at matatanggal ako. Minsan, tinanong ako ng isang lider ng pangkat ng mga taga-ebanghelyo kung paano magpatotoo para magkaroon ng magandang resulta. Para magkaroon ng magandang tingin sa akin ang kapatid, agad kong sinabi sa kanya ang pananaw ko. Nang marinig niya ito, nasiyahan siya, at masaya rin ang puso ko. Gayumpaman, marami akong nasabi, at hindi ako sigurado kung naarok ito ng sister ko o kung magkakaroon ng mga paglihis sa pagsasagawa; pagkaraan ng ilang sandali, dapat sana ay tinanong ko siyang muli tungkol dito at sinubaybayan ito, at pagkatapos ay nagbigay ng ilang mas tiyak na landas kasama ng mga tunay na problema. Pero hindi ko ito masyadong pinansin noon. Naisip ko na dahil marami akong nasabi sa kanya, malamang ay maganda ang impresyon niya sa akin. Hindi ko na isinaalang-alang kung paano siya magpapatuloy pagkatapos. Kalaunan, kahit aling pangkat ang may mahinang resulta sa ebanghelyo, agad akong kumokontak sa mga lider ng pangkat para maunawaan ang sitwasyon at makipagbahaginan para malutas ito, para makita ng mga kapatid na mabilis akong lumutas ng mga problema at nakakagawa ng tunay na gawain. Gayumpaman, pagkatapos noon, wala talaga akong pakialam kung naipatupad ba nang maayos ng mga lider ng pangkat ang mga bagay-bagay, o kung ang mga tunay na problema ay talagang nalulutas. Minsan, kapag nasa mga pagtitipon o nagtatalakay ng gawain, sadya o hindi sadya kong binabanggit kung anong mga problema ang natuklasan ko habang sinusubaybayan ang gawain para makita ng mga kapatid na hindi ako burukrata, at na nakakapasok ako nang malalim sa iglesia para lumutas ng mga problema. Pagkalipas ng dalawang linggo, sinuri ko ang gawain ng ebanghelyo ng ilang iglesia. Nalaman kong hindi bumuti ang mga resulta kahit kaunti, kaya tinanong ko ang mga lider ng pangkat tungkol sa sitwasyon. Natuklasan kong nabubuhay ang mga lider ng pangkat sa gitna ng kaunting kahirapan. Sa ilang iglesia, maraming tao ang dumating para mag-imbestiga, pero karamihan sa kanila ay hindi nakaayon sa mga prinsipyo ng pangangaral ng ebanghelyo. Sa huli, hindi maraming tao ang talagang sumapi sa iglesia. Nang makita ko ang sitwasyong ito, natigilan ako, “Ako ang sumusubaybay sa gawain ng ebanghelyo sa lahat ng iglesiang ito. Ngayong napakaraming problemang lumitaw, ano na lang ang iisipin sa akin ng mga kapatid na katrabaho ko? Sasabihin kaya nila na wala akong kapabilidad sa gawain?” Nang maisip ko ito, medyo nasiraan ako ng loob. Napagtanto ko na ang dahilan kung bakit hindi nagkaroon ng resulta ang gawain ay dahil may mga problema sa kung paano ko ginawa ang tungkulin ko. Kaya nanalangin ako sa Diyos, nagmamakaawa sa Diyos na bigyang-liwanag at akayin ako sa pagkatuto ng isang aral.

Nabasa ko ang mga salita ng Diyos: “Paano dapat husgahan ng isang tao kung tinutupad ba ng isang lider ang mga responsabilidad ng mga lider at manggagawa, o kung huwad na lider ba ito? Sa pinakapayak na antas, kailangang tingnan kung may kakayanan ba siyang gumawa ng tunay na gawain, kung may ganito ba siyang kakayahan o wala. Pagkatapos, dapat tingnan kung may pasanin ba siya na gawin nang maayos ang gawaing ito. Huwag pansinin kung gaano kaganda pakinggan ang kanyang mga sinasabi o kung gaano niya tila nauunawaan ang mga doktrina, at huwag pansinin kung gaano siya kahusay at kagaling sa pangangasiwa ng mga panlabas na usapin—hindi mahalaga ang mga bagay na ito. Ang pinakamahalaga ay kung nagagawa ba niyang isagawa nang wasto ang mga pinakapangunahing aytem ng gawain ng iglesia, kung kaya ba niyang lutasin ang mga problema gamit ang katotohanan, at kung naaakay ba niya ang mga tao tungo sa katotohanang realidad. Ito ang pinakapangunahin at pinakamahalagang gawain. Kung hindi niya kayang gawin ang mga aytem na ito ng tunay na gawain, gaano man kahusay ang kakayahan niya, gaano man siya katalentado, o gaano man katinding paghihirap ang kailangan niyang tiisin o gaano man kalaking halaga ang kailangan niyang bayaran, huwad na lider pa rin siya. … Hindi mahalaga kung gaano ka katalentado, kung anong antas ng kakayahan at edukasyon ang taglay mo, kung gaano karaming islogan ang kaya mong isigaw, o kung gaano karaming salita at doktrina ang naaarok mo; hindi alintana kung gaano ka man kaabala o kapagod sa isang araw, o kung gaano kalayo na ang iyong nalakbay, kung ilang iglesia na ang iyong binisita, o kung gaano kalaking panganib ang iyong hinarap at pagdurusang tiniis—wala sa mga ito ang mahalaga. Ang mahalaga ay kung ginagampanan mo ba ang iyong gawain nang ayon sa mga pagsasaayos ng gawain, kung tumpak mo bang naipatutupad ang mga pagsasaayos na iyon; kung, sa ilalim ng iyong pamumuno, ay nakikilahok ka ba sa bawat partikular na gawain na iyong responsabilidad, at kung ilang tunay na isyu ang talagang nalutas mo; kung ilang indibidwal ang nakaunawa sa mga katotohanang prinsipyo dahil sa iyong pamumuno at paggabay, at kung gaano umusad at umunlad ang gawain ng iglesia—ang mahalaga ay kung nakamit mo ba o hindi ang mga resultang ito. Anuman ang partikular na gawaing kinabibilangan mo, ang mahalaga ay kung palagi ka bang sumusubaybay at nagdidirekta ng gawain sa halip na umaastang mataas at makapangyarihan at nag-uutos lamang. Bukod dito, ang mahalaga rin ay kung may buhay pagpasok ka ba o wala habang ginagawa mo ang iyong tungkulin, kung kaya mo bang harapin ang mga usapin nang ayon sa mga prinsipyo, kung may patotoo ka ba ng pagsasagawa sa katotohanan, at kung kaya mo bang pangasiwaan at lutasin ang mga tunay na isyung kinakaharap ng hinirang na mga tao ng Diyos. Ang ganitong mga bagay at iba pang katulad nito ay pawang mga pamantayan sa pagsusuri kung tinutupad ba o hindi ng isang lider o manggagawa ang kanyang mga responsabilidad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (9)). “Kung tunay na may pasanin ang mga lider at manggagawa at kaya nilang magtiis ng kaunti pang pagdurusa, magsagawa ng higit pang pagbabahagi tungkol sa katotohanan, at magpakita ng kaunti pang katapatan, malinaw na nagbabahagi tungkol sa lahat ng aspekto ng katotohanan, nang sa gayon ay magawa ng mga manggagawang iyon ng ebanghelyo na magbahagi tungkol sa katotohanan para malutas ang mga kuru-kuro at pagdududa ng mga tao, bubuti nang bubuti ang mga resulta ng pangangaral ng ebanghelyo. Magbibigay-daan ito sa mas maraming tao na nagsisiyasat sa tunay na daan para mas maaga nilang matanggap ang gawain ng Diyos at bumalik sa harap ng Diyos para matanggap ang Kanyang pagliligtas sa lalong madaling panahon. Naaantala ang gawain ng iglesia dahil lang lubhang pabaya ang mga huwad na lider sa mga responsabilidad nila, hindi gumagawa ng tunay na gawain o sumusubaybay at nangangasiwa sa gawain, at hindi kayang magbahagi ng katotohanan para ayusin ang mga problema. Siyempre, dahil din ito sa pagpapasasa ng mga huwad na lider na ito sa mga pakinabang ng katayuan, talagang hindi hinahangad ang katotohanan, at hindi handang subaybayan, pangasiwaan, o direktahan ang gawain ng pagpapalaganap ng ebanghelyo—na ang resulta ay ang mabagal na pag-usad ng gawain, at ang pagkabigo na maagap na maituwid o malutas ang maraming gawang-taong paglihis, kahangalan, at walang-pakundangang paggawa ng mali, na lubhang nakakaapekto sa pagiging epektibo ng pagpapalaganap ng ebanghelyo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Pagkatapos mabasa ang mga salita ng Diyos, naunawaan ko na sa pagtitimbang kung ang isang lider o manggagawa ay pasok sa pamantayan, hindi mo makikita sa panlabas kung gaano sila nagdurusa o kung gaano kalaking halaga ang binayaran nila; kailangan mong tingnan ang mga resultang nakamit nila sa kanilang gawain, kung gaano karaming tunay na gawain ang nagawa nila alinsunod sa mga hinihingi at prinsipyo ng sambahayan ng Diyos, at kung gaano kalaking papel ang ginagampanan nila sa pagpapasulong sa gawain. Kung ang isang lider o manggagawa ay napakaaktibo at abala sa paggawa ng kanilang tungkulin sa panlabas, pero hindi gumagawa nang ayon sa mga prinsipyo, nag-iiwan ng maraming tunay na problema na hindi nalulutas, at gumagawa lang ng gawain kung saan magmumukhang magaling sila, ginagamit nila ang anyo ng pagiging abala para pagandahin ang kanilang sarili. Ang ganitong uri ng lider ay isang huwad na lider. Sa pagkukumpara ng sarili ko sa mga salita ng Diyos, natuklasan ko na bagaman sinusubaybayan ko ang gawain ng ebanghelyo sa panlabas, sa porma ko lang ginawa ang tungkulin ko; hindi ko hinanap kung ano ang gagawin para makamit ang mga resulta. Tulad noong tinanong ako ng lider ng pangkat ng mga taga-ebanghelyo kung paano magpatotoo para magkaroon ng magagandang resulta. Bagama’t sinabi ko sa kanya ang ilang paraan, hindi ko sinubaybayan at nilutas ang mga tunay na problema, tulad ng kung naarok ba talaga niya ang mga ito at kung may mga paglihis ba na lilitaw sa proseso ng pagsasagawa nito. Nasiyahan lang ako na nakipagbahaginan ako sa kanya, at hindi hinanap ang tunay na mga resulta. Sinubaybayan ko ang gawain ng ebanghelyo ng ilang iglesia nang lumitaw ang mga problema, pero hindi ko isinaalang-alang ang mga isyung tulad ng kung naaarok ba ng mga lider ng pangkat ang mga prinsipyo at naipapatupad ba nang tama ang gawain, at hindi rin ako sumubaybay o nangasiwa. Dahil dito, hindi nagkamit ang gawain ng tunay na mga resulta, at naglalaman ito ng lahat ng uri ng mga kapintasan. Gumawa lang ako sa panlabas, nang hindi pinagtutuunan ng pansin ang mga detalye. Sa panlabas, marami akong nagawang gawain, pero wala akong nakamit na resulta kahit katiting. Noon ko lang napagtanto na ito ang paraan ng paggawa ng isang huwad na lider, at na ito ay partikular na iresponsable. Nakonsensya ako sa puso ko, at gusto kong itama nang maayos ang mga bagay-bagay, at tumigil na sa pagkilos nang nakaasa sa mga tiwaling disposisyon. Gayumpaman, hindi nagtagal pagkatapos, dumating sa akin ang ilang sitwasyon na muling nagbunyag sa akin.

Di-naglaon, ang iglesia ay nagkaroon ng isang apurahang gampanin sa gawain ng ebanghelyo na kinailangan naming gawin. Ako at ang mga kapatid na kasama ko sa paggawa ay masinsinan at madaliang ipinatupad ito sa lahat ng iglesia. Sa ilang araw na iyon, nagkataon na sinuri ng mga nakatataas na lider ang gawain na ako ang responsable at nakakita sila ng ilang paglihis. Itinuro din nila na hindi ako masusing gumawa. Bagaman bawat iglesia ay mayroong maraming manggagawa ng ebanghelyo, karamihan sa mga manggagawa ng ebanghelyo ay hindi masyadong nalilinawan ang tungkol sa katotohanan sa aspekto ng gawain ng Diyos, at maraming kakulangan sa pangangaral ng ebanghelyo. Bukod dito, hindi ko agad nilinang ang mga manggagawa ng ebanghelyo. Nang marinig ko ang mga lider na itinuturo ang aking mga problema, nag-init ang mukha ko sa hiya. Hiniling sa akin ng mga lider na maglaan ng oras para alamin ang tungkol sa sitwasyon ng mga manggagawa ng ebanghelyo sa bawat iglesia at ang mga problemang umiiral sa pangangaral ng ebanghelyo, at magsumite ng ulat sa lalong madaling panahon. Naisip ko sa sarili ko, “Ano ang iisipin ng mga lider tungkol sa akin, ngayong natuklasan nila ang napakaraming problema? Iisipin kaya nila na hindi ako angkop na maging superbisor at tatanggalin ako? Kung matanggal ako, ano ang iisipin ng aking mga kapatid tungkol sa akin? Hindi, hindi ko puwedeng hayaan ang mga tao na makita na hindi ako gumagawa ng tunay na gawain. Ngayon kailangan kong apurahang ipatupad ang gawaing iniutos sa akin ng mga lider na gawin. Sa ganoong paraan ko lang maipapakita sa kanila na bagaman may mga paglihis sa gawain ko dati, nagawa kong aktibong itama ang mga ito. Sa ganitong paraan ko lang maibabalik ang magandang impresyon na mayroon sa akin ang mga lider.” Pagkatapos, para akong nababalisa, desperadong tapusin agad-agad ang mga bagay na hiningi sa akin ng mga lider na gawin. Sa totoo lang, alam ko rin sa puso ko, na lahat ay may iba pang apurahang gawain na kasalukuyang ginagawa na kailangang ipatupad, at dapat kong samantalahin ang mga oras na hindi gaanong abala sa mga tungkulin, tulad ng oras ng tanghalian o sa gabi, para alamin ang tungkol sa sitwasyon ng mga manggagawa ng ebanghelyo. Sa ganitong paraan, hindi ko maaabala ang ritmo ng paggawa ng tungkulin ng lahat. Gayumpaman, para malaman ang mga bagay-bagay at makapag-ulat sa mga lider kaagad-agad, itinakda ko na kailangang matapos ng lahat ang pangangalap ng datos tungkol sa sitwasyon at mga problema ng mga manggagawa ng ebanghelyo sa loob ng kalahating araw. Nang matapos akong magsalita, lahat sila ay labis na nabagabag. Ang ilan ay nagsabing mayroon silang pagtitipon sa araw na iyon, at may ilan naman ang nagsabing kapos sila sa oras dahil kailangan din nilang mangaral ng ebanghelyo. Kaya wala akong nagawa kundi bigyan sila ng kaunting palugit, pero patuloy ko silang minadali sa buong panahong ito. Pero kinaumagahan ang sumunod na araw, hindi pa rin ito tapos. Sa puso ko ay labis akong nababahala. Natakot ako na kung masyadong matatagalan, iisipin ng mga nakatataas na lider na ipinagpapaliban ko ang gawain ko, kaya patuloy kong minadali ang mga kapatid nang hindi isinaalang-alang ang kanilang aktuwal na sitwasyon. Nang sa wakas ay natipon na ang datos sa ikatlong araw, nakahinga ako nang maluwag. Gayumpaman, hindi ko seryosong sinubukang lutasin ang mga problemang nalaman ng lahat sa gawain ng ebanghelyo. Sa sumunod na mga araw, madaling-madali kong ginagawa ang anumang gawaing isinaayos ng mga nakatataas na lider, pero habang gumagawa, hinding-hindi ko pinag-isipang mabuti kung ano ba talaga ang mga tunay na problemang binanggit ng mga nakatataas na lider, o kung ano ang gagawin para magkamit ng mga resulta. Gumawa lang ako ng ilang mababaw na gawaing may kinalaman sa datos. Patuloy kong minadali ang mga kapatid para matapos ko ang aking gawain sa lalong madaling panahon. Dahil dito, nagmadali at nagkagulo na rin ang lahat sa kanilang gawain at hindi na mapanatag ang kanilang mga puso. Ilang kapatid ang nakaramdam ng matinding presyur. Ang ilan sa kanila ay hindi naipatupad nang maayos ang gawain dahil masyadong kapos sa oras. Dahil pakiramdam nila ay hindi sapat ang kakayahan nila sa trabaho, naapektuhan ang kanilang kalagayan. Ang ilan ay natakot na baka maitalaga sila sa ibang tungkulin dahil hindi nila kailanman nagawa nang maayos ng kanilang gawain, at namuhay sa isang negatibong kalagayan. Dahil lang sa tinahak kong maling landas, naging dahilan ako para kumilos ang mga kapatid nang walang mga prinsipyo at walang pagsasaalang-alang sa mga priyoridad. Naapektuhan nito ang pag-usad ng pagpapatupad ng ibang gawain. Sa pagharap sa sunod-sunod na problema, saka lang ako nagsimulang maghanap ng katotohanan at magnilay sa aking sarili.

Habang naghahanap, nabasa ko ang isang sipi ng mga salita ng Diyos: “Ang mga anticristo ay namumuhay bawat araw para lamang sa reputasyon at katayuan, namumuhay lamang sila para magpakasasa sa mga pakinabang ng katayuan, ito lamang ang iniisip nila. Kahit kapag dumaranas nga sila ng kaunting paghihirap paminsan-minsan o nagbabayad ng kaunting halaga, ito ay alang-alang sa pagtatamo ng katayuan at reputasyon. … Ang sinumang anticristo ay hindi taos-pusong gugugol para sa Diyos, ang pagganap ng kanilang mga tungkulin ay magiging pormalidad lamang at paggawa nang wala sa loob. Hindi sila gagawa ng tunay na gawain kahit sila ay lider o manggagawa, at magsasalita at kikilos lamang sila alang-alang sa kasikatan, pakinabang, at katayuan, nang hindi man lang pinoprotektahan ang gawain ng iglesia. Kaya, ano ang ginagawa ng mga anticristo sa buong maghapon? Abala sila sa pagkukunwari at pagpapakitang-gilas. Ginagawa lamang nila ang mga bagay na may kinalaman sa sarili nilang kasikatan, pakinabang, at katayuan. Abala sila sa panlilihis sa iba, sa pang-aakit sa mga tao, at kapag nakaipon na sila ng lakas, magpapatuloy silang kontrolin ang mas maraming iglesia. Ang nais lamang nila ay maghari at gawing nagsasariling kaharian nila ang iglesia. Nais lamang nilang maging dakilang lider, magkaroon ng ganap at solong awtoridad, upang makontrol ang mas maraming iglesia. Wala silang pakialam kahit kaunti sa anumang iba pang bagay. Wala silang pakialam sa gawain ng iglesia, o sa buhay pagpasok ng hinirang na mga ng Diyos, lalo nang wala silang pakialam kung naisasagawa ba ang kalooban ng Diyos. Ang tanging inaalala nila ay kung kailan nila mag-isang mahahawakan ang kapangyarihan, makokontrol ang hinirang na mga tao ng Diyos, at makakapantay ang Diyos. Napakalaki talaga ng mga pagnanais at ambisyon ng mga anticristo! Gaano man kasipag tingnan ang mga anticristo, abala lamang sila sa sarili nilang mga hangarin, sa paggawa ng gusto nilang gawin, at sa mga bagay na nauugnay sa sarili nilang kasikatan, pakinabang, at katayuan. Ni hindi nila iniisip ang kanilang mga responsabilidad o ang tungkulin na dapat nilang ginagampanan, at wala talaga silang ginagawang tama. Ganito ang mga anticristo—sila ay mga diyablo at Satanas, na nanggagambala at nanggugulo sa gawain ng Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na sa puso ng mga anticristo, katayuan lang ang iniisip nila, at para lang sa katayuan sila gumagawa. Ginagawa lang nilang abala ang kanilang sarili sa mga bagay na may kaugnayan sa sarili nilang kasikatan, pakinabang, at katayuan, habang hindi ginagawa ang anumang responsabilidad nila. Napagtanto ko na ang paraan ko ay kapareho ng sa isang anticristo. Nakahanap ang mga nakatataas na lider ng mga paglihis sa gawain ko, at ayaw kong maliitin nila ako. Kaya naman, sa gawaing itinalaga ng mga lider, sinubukan ko ang lahat para magpakitang-gilas at gusto ko itong matapos sa lalong madaling panahon. Gusto kong makita ng mga lider na napakabilis ng mahusay at desidido kong paggawa, para makuha ang magandang opinyon nila sa akin. Para makamit ang layon na ito, palagi akong gumagawa ng mabababaw na gawain, pinaiipon ko sa mga kapatid ang datos ng mga manggagawa ng ebanghelyo, pinabubuod ang mga problema sa gawain ng ebanghelyo, at iba pa. Pero hindi ko pinagsumikapang pag-isipan kung paano lulutasin ang mga problema o paglihis na lumitaw sa gawain ng ebanghelyo. Dahil dito, hindi nagkaroon ng tunay na solusyon ang ilang problema, at naantala pa ang pagpapatupad ng ibang mga gampanin. Para protektahan ang sarili kong reputasyon at katayuan, binalewala ko ang mga tunay na paghihirap ng mga kapatid at lagi ko silang pinilit para mas mabilis na umusad. Dahil dito, ilang kapatid ang nakaramdam ng matinding pressure, at ang ilan pa nga ay naramdamang hindi sapat ang kakayahan nila para sa trabaho, at namuhay sa isang negatibong kalagayan, na nagpaantala sa gawain. Nang pagnilayan ko ito, bigla akong kinilabutan sa takot. Gumagawa pala ako ng masama! Kaya, dali-dali kong inayos ang kalagayan ko. Kasabay nito, pinagbukod-bukod kong muli ang gawain, at gumawa ako ng detalyadong plano para sa mga gampaning mas mahalaga at nangangailangan ng agarang pag-aasikaso at solusyon. Para naman sa mga hindi gaanong apurahang gampanin, ipinaubaya ko na lang ang mga iyon para lutasin sa aking libreng oras. Sa mga pagtitipon, nagtapat din ako sa mga kapatid tungkol sa mga tiwaling disposisyong naibunyag ko sa buong panahong ito, para maiayos ng mga kapatid ang sarili nilang kalagayan at aktibong ibuhos ang kanilang sarili sa kanilang mga tungkulin. Pagkatapos, dahan-dahang bumalik sa ayos ang gawain.

Kalaunan, nabasa ko ang dalawa pang sipi ng mga salita ng Diyos: “Tuso talaga ang mga anticristo, hindi ba? Sa anumang ginagawa nila, nagsasabwatan sila at kinakalkula ito nang walo o sampung beses, o baka higit pa. Punong-puno ang kanilang isip ng mga saloobing tungkol sa kung paano sila magkakaroon ng matatatag na posisyon sa karamihan, kung paano magkakaroon ng magagandang reputasyon at higit na katanyagan, kung paano makuha ang loob ng ang Itaas, kung paano nila mahihikayat ang mga kapatid na suportahan, mahalin at irespeto sila, at gagawin nila ang lahat ng paraan para makuha ang mga kinalabasang ito. Anong landas ang tinatahak nila? Para sa kanila, ang mga interes ng sambahayan ng Diyos, ang mga interes ng iglesia, at ang gawain ng sambahayan ng Diyos ay hindi ang pangunahing isinasaalang-alang nila, lalong hindi ito mga bagay na iniintindi nila. Ano ang iniisip nila? ‘Walang kinalaman sa akin ang mga bagay na ito. Ang bawat tao para sa kanyang sarili at bahala na ang iba; kailangang mabuhay ang mga tao para sa kanilang sarili at para sa sarili nilang reputasyon at katayuan. Iyon ang pinakamataas na layon. Kung hindi alam ng isang tao na dapat siyang mabuhay para sa kanyang sarili at protektahan ang kanyang sarili, hangal siya. Kung hihilingin sa akin na magsagawa ayon sa mga katotohanang prinsipyo at magpasakop sa diyos at sa mga pagsasaayos ng kanyang sambahayan, nakadepende ito sa kung may anumang pakinabang ba ito para sa akin o wala, at kung may anumang mga kalamangan ba kung gagawin ko ito. Kung ang hindi pagpapasakop sa mga pagsasaayos ng sambahayan ng diyos ay posibleng maging dahilan para alisin ako at mawalan ng pagkakataon na magkamit ng mga pagpapala, kung gayon ay magpapasakop ako.’ Kaya, para maprotektahan ang sarili nilang reputasyon at katayuan, kadalasan ay pinipili ng mga anticristo na makipagkompromiso. Masasabing alang-alang sa katayuan, kaya ng mga anticristo na magtiis ng anumang uri ng pagdurusa, at alang-alang sa pagkakaroon ng magandang reputasyon, kaya nilang magbayad ng anumang uri ng halaga. Ang kasabihang, ‘Alam ng isang mahusay na tao kung kailan susuko at kung kailan hindi,’ ay totoong-totoo sa kanila. Ganito ang lohika ni Satanas, hindi ba? Ito ang pilosopiya ni Satanas para sa mga makamundong pakikitungo, at ito rin ang prinsipyo ni Satanas para manatiling buhay. Ito ay lubos na karima-rimarim!” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). “Hindi kailanman nilalakaran ng mga itiniwalag ang landas ng paghahangad at pagsasagawa sa katotohanan. Palagi silang lumilihis mula sa landas na ito at ginagawa lang kung ano ang gusto nila, kumikilos ayon sa kanilang mga pagnanasa at ambisyon, pinangangalagaan ang kanilang sariling katayuan, reputasyon, at dangal, at binibigyan ng kasiyahan ang kanilang mga sariling pagnanasa—ang lahat ng ginagawa nila ay umiikot sa mga bagay na ito. Bagama’t nagbayad din sila ng halaga, gumugol ng oras at lakas, at nagtrabaho mula bukang-liwayway hanggang takip-silim, ano ang naging resulta ng mga ito sa huli? Dahil ang mga ginawa nila ay inilarawan bilang masama sa paningin ng Diyos, ang resulta ay itiniwalag sila. May pag-asa pa ba silang maligtas? (Wala.) Ito ay isang hindi kapani-paniwalang seryosong bunga! Tulad lang ito ng pagkakaroon ng sakit ng mga tao: Ang isang munting karamdaman na hindi agad ginamot ay maaaring maging isang malalang karamdaman, o maging nakamamatay pa nga. Halimbawa, kung ang isang tao ay may sipon at ubo, mabilis siyang gagaling kung makakatanggap siya ng normal na medikal na paggamot. Ngunit may ilang tao na nag-iisip na sila ay may malusog na kondisyon kaya hindi nila siniseryoso ang kanilang sipon o hindi sila nagpapagamot. Dahil dito, tumatagal ito at nagkakaroon sila ng pulmonya. Matapos magkaroon ng pulmonya, iniisip pa rin nilang bata pa sila at may malakas na resistensiya, kaya hindi nila ito ginagamot sa loob ng ilang buwan. Araw-araw nilang hindi pinapansin ang kanilang pag-ubo hanggang sa puntong ang pag-ubo nila ay hindi na mapigilan at hindi na matiis, at may kasama na itong dugo. Kaya pupunta na sila sa ospital para magpatingin, kung saan malalaman nilang mayroon na silang tuberkulosis. Papayuhan sila ng iba na magpagamot agad, pero iniisip pa rin nilang bata at malakas pa sila, na hindi kailangang mag-alala, kaya hindi sila magpapagamot nang tama. Hanggang isang araw, sa huli, masyado nang mahina ang katawan nila para makalakad, at kapag nagpunta sila sa ospital para magpatingin, mayroon na silang kanser na nasa huling yugto na. Kapag ang mga tao ay mayroong mga tiwaling disposisyon na hindi nila ginagamot, maaari rin itong magdulot ng mga epektong walang lunas. Ang pagkakaroon ng tiwaling disposisyon ay hindi isang bagay na dapat katakutan, pero dapat hanapin ng isang taong may tiwaling disposisyon ang katotohanan para lutasin ito agad; sa ganitong paraan lamang unti-unting malilinis ang tiwaling disposisyon. Kung hindi niya pagtutuunan ang paglutas nito, lalo pa itong magiging mas malala, at maaari siyang sumalungat at lumaban sa Diyos, at itaboy at itiwalag siya ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan at Pagpapasakop sa Diyos Maaaring Matamo ng Isang Tao ang Pagbabago sa Disposisyon). Inilalantad ng Diyos na isinasaalang-alang ng mga anticristo ang sarili nilang kasikatan, pakinabang, at katayuan sa lahat ng ginagawa nila. Handa silang magtiis ng anumang pagdurusa para sa kapakanan ng kasikatan, pakinabang, at katayuan. Naisip ko na sa aking pang-araw-araw na buhay, marami akong naipakitang katulad na pag-uugali. Halimbawa, sa mga pagtitipon at pagbabahaginan, taimtim akong nagninilay para makapagbahagi ako ng kaunting liwanag at makuha ang paghanga ng iba. Minsan, nagsisikap ako at gumagawa ng kaunting gawain, pero ito ay para lang makita ng mga tao na hindi ako tamad at mayroon akong mabuting pagkatao. Kapag ginagawa ko ang aking tungkulin, nakatuon lang ako sa hitsura ng paggawa ko ng mga bagay-bagay, at bihirang maglaan ng anumang pagsisikap sa mga prinsipyo. Nakita ko na sa likod ng lahat ng ginagawa ko ay ang pagnanais na protektahan ang sarili kong kahihiyan at katayuan. Ang paghahangad ng kasikatan, pakinabang, at katayuan ay malalim nang nakaugat sa puso ko. Kung hindi ko ito babaguhin, tiyak na gagambalain at guguluhin ko ang gawain ng iglesia para mapanatili ang aking kasikatan, pakinabang, at katayuan. Naisip ko ang mga anticristong iyon na itinawalag. Para magkamit ng kasikatan, pakinabang, at katayuan, nangaral sila ng ebanghelyo nang hindi sumusunod sa mga prinsipyo, at nag-ulat ng mga gawa-gawang numero at nagpasasa sa pandaraya. Lubha nitong nagambala at nagulo ang gawain ng sambahayan ng Diyos. Sa huli, itinawalag sila ng Diyos dahil sa kanilang sari-saring kasamaan. Sa pagbabalik-tanaw sa panahong iyon, nakatuon lang ako sa paggawa ng mga bagay sa harap ng iba, at paggawa ng mga gawaing pamporma lang. Wala akong pakialam kahit kaunti sa kritikal o mahahalagang gawain. Dahil dito, sa saklaw ng aking responsabilidad, wala man lang pag-usad ang gawain ng ebanghelyo, at palagi itong namamatay. Hindi nito naabot ang mga pamantayang hinihingi ng sambahayan ng Diyos. Hindi ba’t hinahadlangan nito ang pag-usad ng gawain ng ebanghelyo? Kung nagpatuloy ako sa paghahangad ng kasikatan, pakinabang, at katayuan nang hindi nagsisisi, kung gayon, gaano man ako nagdusa o gaano man kalaking halaga ang binayaran ko, hindi ako kailanman aalalahanin ng Diyos. Sa halip, ituturing akong masama dahil sa lahat ng nagawa ko, at ititiwalag! Noon ko lang napagtanto na ang patuloy na paghahangad ng kasikatan, pakinabang, at katayuan ay napakadelikado. Gusto ko ring agad na ituwid ang mga maling pananaw sa likod ng aking paghahangad at gawin ang aking tungkulin nang may katatagan at pagpapakumbaba.

Pagkatapos, nabasa ko ang mga salita ng Diyos: “Para sa bawat pagsasaayos ng gawain na iniatas ng sambahayan ng Diyos, kailangang seryoso itong tratuhin at ipatupad ng mga lider at manggagawa. Dapat madalas mong gamitin ang mga pagsasaayos ng gawain para ikumpara at inspeksiyonin ang lahat ng gawaing nagawa mo. Dapat mo ring suriin at pagnilayan kung aling mga gampanin ang hindi mo nagawa nang maayos o naipatupad nang wasto sa panahong ito. Para sa anumang gampaning itinalaga at hinihingi ng mga pagsasaayos ng gawain na napabayaan, dapat agad kang bumawi at mag-usisa tungkol dito. … Kaya nga, lider ka man sa rehiyon, lider sa distrito, lider sa iglesia, o lider o superbisor ng anumang pangkat, kapag nalaman mo na ang saklaw ng iyong mga responsabilidad, kailangan mong suriin nang madalas kung gumagawa ka ba ng tunay na gawain, kung natupad mo ba ang mga responsabilidad na dapat tuparin ng isang lider o manggagawa, pati na kung aling mga gampanin—mula sa ilang ipinagkatiwala sa iyo—ang hindi mo nagawa, alin ang ayaw mong gawin, alin ang mga nagbunga ng mga hindi magandang resulta, at alin ang mga may prinsipyong hindi mo naarok. Ito ang lahat ng bagay na dapat mong suriin nang madalas. Kasabay nito, kailangan mong matutong makipagbahaginan at magtanong sa ibang tao, at kailangan mong matutong tumukoy, sa mga salita ng Diyos at sa mga pagsasaayos ng gawain, ng isang plano, mga prinsipyo, at isang landas para sa pagsasagawa. Sa anumang pagsasaayos ng gawain, nauugnay man ito sa administrasyon, sa mga tauhan, o sa buhay iglesia, o kaya ay sa anumang uri ng propesyonal na gawain, kung binabanggit nito ang mga responsabilidad ng mga lider at manggagawa, ito ay isang responsabilidad na dapat tuparin ng mga lider at manggagawa, at nasa saklaw ng responsabilidad ng mga lider at manggagawa—ito ang mga gampaning dapat mong asikasuhin. Natural, dapat itakda ang mga priyoridad batay sa sitwasyon; walang gawaing maaaring maiwan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). Itinuro sa akin ng mga salita ng Diyos ang isang landas ng pagsasagawa. Ang pagpapatupad ng anumang gampanin ay hindi lang basta paggawa ng mga bagay sa panlabas: Kailangan mong palaging suriin kung gumagawa ka ba ng tunay na gawain, at kung anong gawain ang hindi nagagawa nang maayos. Anuman ang gampanin, kailangan mong maunawang mabuti ang aktuwal na sitwasyon, at hindi gumawa ng mga trabahong magpapaganda sa iyo sa paningin ng iba para lang makapagkunwari at mapahanga ang mga tao. Ang ganitong uri ng paggawa ay hindi talaga makalulutas man lang ng mga tunay na problema. Pagkatapos noon, sa tuwing nalalaman kong hindi maganda ang mga resulta ng gawain ng ebanghelyo, talagang sinisiyasat ko kung ano ang dahilan ng mababang resulta, at inaalam ang mga kalagayan at paghihirap ng mga kapatid, kung paano nila sinusubaybayan ang gawain ng ebanghelyo, at iba pa. Nang suriin ko nang detalyado ang gawain, natuklasan ko ang mga problema at paglihis na hindi ko nakita noon. Ang ilang iglesia ay masyadong kakaunti ang mga manggagawa ng ebanghelyo; ang ilang lider ng pangkat ng mga taga-ebanghelyo ay hindi marunong sumubaybay sa gawain; at ang ilang manggagawa ng ebanghelyo ay hindi nauunawaan ang katotohanan. Hindi sila makapagbahagi nang malinaw tungkol sa maraming katotohanang may kaugnayan sa gawain ng Diyos, na naging dahilan para ang ilang potensyal na tatanggap ng ebanghelyo na tunay na nananampalataya sa Diyos ay ayaw nang ipagpatuloy ang kanilang mga pagsisiyasat dahil hindi nalutas ang kanilang mga kuru-kuro. Ako at ang mga kapatid na katrabaho ko ay nakipagbahaginan sa kanila tungkol sa mga problemang ito at tinulungan silang magbago. Detalyado naming sinubaybayan ang gawain ng mga manggagawa ng ebanghelyo, at itinuro ang mga problemang umiiral sa kanilang patotoo, binibigyan sila ng gabay at pagbabahaginan. Pagkatapos ng isang panahon ng pagtutulungan, naging handa ang ilang potensyal na tatanggap ng ebanghelyo na ipagpatuloy ang kanilang mga pagsisiyasat at sa huli ay tinanggap ang gawain ng Diyos sa mga huling araw. Nang panahong iyon, sa wakas ay lubos kong napagtanto na tanging sa tunay na pagkaunawa at malalim na pag-alam sa mga detalye sa pamamagitan ng aming gawain, matutuklasan at malulutas namin ang mga problema; at saka lang nakadama ng kapanatagan at kapayapaan ang puso ko.

Minsan, sinusubaybayan ko ang gawain ng ebanghelyo ng isang iglesia. Nakita kong hindi nagkakamit ng resulta ang gawain ng ebanghelyo at karamihan sa mga kapatid ay medyo negatibo. Kaya, nagdaos ako ng isang pagtitipon para lutasin ang mga kalagayan ng mga kapatid. Kasabay nito, nagbahagi rin ako at lumutas ng mga problemang umiiral sa pangangaral ng ebanghelyo. Pagkaraan ng ilang panahon, medyo bumuti ang gawain ng ebanghelyo. Sobrang saya ko, at naisip ko, “Siguradong hahanga sa akin ang mga kapatid. Hahayaan ko na lang ang mga lider ng pangkat para sumubaybay sa hinaharap.” Nang maisip ko ito, napagtanto ko na noon, gumagawa lang ako ng gawaing pamporma lang, at maraming problema ang hindi talaga nalutas. Sa pagkakataong ito, hindi ako puwedeng makontento na lutasin lang ang mga kalagayan ng mga kapatid at hayaan na lang. Kailangan kong pag-isipan kung anong mga gampanin ang hindi pa natatapos nang maayos. Nang aktuwal akong pumunta para alamin kung ano ang nangyayari, natuklasan kong kulang ang mga manggagawa ng ebanghelyo sa iglesiang ito, at ang ilang manggagawa ng ebanghelyo ay mabagal na nakauusad, pero ayaw ng lider ng pangkat na tumulong at sumuporta sa mga ito. Hindi rin nila alam kung paano lutasin ang mga paglihis na nangyari sa gawain ng ebanghelyo. Dahil dito, hindi nagkaroon ng malinaw na resulta ang gawain ng ebanghelyo sa loob ng sunod-sunod na ilang buwan. Pagkatapos, tinalakay ko sa mga lider ng pangkat kung paano lulutasin ang mga problemang ito, at pumili ng ilang manggagawa ng ebanghelyo. Tinuruan ko ang mga lider ng pangkat kung paano sumubaybay at magsaayos ng gawain, at nilutas ang kanilang mga problema at paghihirap. Pagkaraan ng ilang panahon, lalo pang bumuti ang mga resulta ng pangangaral ng ebanghelyo. Nang makita ko ang resultang ito, masayang-masaya ako, pero medyo sinisisi ko rin ang sarili ko. Dahil masyado akong maraming ginawa noong nakaraan para lang magmukhang maganda, hindi umusad ang gawain ng ebanghelyo, nagpasalamat din ako sa Diyos sa paggamit sa kapaligirang ito para bigyang-daan akong mas makilala nang kaunti ang sarili ko, at matutong gumawa ng tunay na gawain.


15. Pagkatapos Maisumbong ng Aking mga Kaklase Dahil sa Pangangaral ng Ebanghelyo

Ni Li Xinchen, Tsina

Nagsimula akong dumalo sa mga pagtitipon kasama ang aking lolo’t lola noong nasa elementarya pa lang ako, pero pagpasok ko sa sekondarya, mas humirap ang aking mga aralin, kaya hindi na ako makadalo sa mga pagtitipon o makapagbasa ng mga salita ng Diyos, at napalayo nang napalayo ang puso ko sa Diyos. Pagsapit lang ng Nobyembre 2011 nang sa wakas ay naipagpatuloy ko ang aking buhay iglesia at nakasama ang aking mga kapatid sa pagkain at pag-inom ng mga salita ng Diyos at sa pag-awit ng mga himno ng papuri sa Diyos. Nagbigay talaga ito sa akin ng kasiyahan. Noong Disyembre 2012, habang nasa unibersidad ako, ginamit ng CCP ang mainstream media at mga online platform para mag-imbento at magpakalat ng samot-saring walang-basehang tsismis, kinokondena at sinisiraan ang Iglesia ng Makapangyarihang Diyos. Nakita ng mga kakuwarto ko ang negatibong propagandang ito, at isinumbong nila ang pananalig ko sa aming guro. Pagkatapos ay ipinaalam ito ng guro sa aking mga magulang, kaya natuklasan ng mga magulang ko ang tungkol sa aking pananalig.

Noong gabi ng Disyembre 20, 2012, katatapos ko lang ng aking mga tungkulin at bumalik ako sa paaralan. Pagkarating ko sa dormitoryo, dumating ang dalawang guro para kuwestiyunin ako. Tinanong nila kung saan ako nanggaling at kung ano ang ginagawa ko nitong ilang araw na nagdaan, at tinanong din nila kung nangangaral ba ako ng ebanghelyo sa paaralan. Pagkatapos ay dumating ang aking ina at tiyuhin sa dormitoryo at pinagalitan ako, sinasabing iuuwi nila ako. Ilang buwan na ikinulong ng tiyuhin ko ang pinsan ko sa bahay dahil sa pananalig nito sa Diyos, at natakot ako na baka gawin din iyon sa akin ng aking mga magulang. Kaya’t patuloy akong nanalangin sa Diyos sa aking puso, hinihiling sa Kaniyang magbukas ng daan para sa akin. Sinabi ko sa aking ina, “Gusto kong manatili sa paaralan, ayaw kong umuwi.” Nang makita ng aking ina ang aking determinasyon, pinayagan niya akong manatili sa paaralan. Pero lingid sa aking kaalaman, sinabi niya sa aking mga guro na bantayan akong mabuti. Kinabukasan, sunod-sunod akong kinausap ng aking mga guro at ng lider ng departamento. Sinabi nilang mahigpit na raw ngayong pinamamahalaan ng paaralan ang mga isyung kaugnay sa mga pananampalatayang panrelihiyon, at sinabihan nila akong manatili sa dormitoryo nang ilang araw at huwag pumunta kahit saan. May litrato ko pa nga ang mga guwardiya sa paaralan at isusumbong ako kapag nakita nila akong lumabas ng tarangkahan ng paaralan. Dahil lang sa pananalig ko sa Diyos, naging kakaiba ang tingin sa akin ng mga guro at kaklase ko at tinrato nila ako na parang isang kakatwang tao. Lubos akong napahiya at naging napakahirap para sa akin na tiisin ang lahat ng ito. Nanampalataya lang ako sa Diyos at wala akong ginagawang anumang masama, kaya bakit nila ako tinatrato na para bang nagkasala ako? Naisip ko pa nga, “Kung hindi kaya ako mangangaral ng ebanghelyo, titigil kaya ang aking mga guro at kaklase sa maling pagkaunawa sa akin at kakaibang pagtingin sa akin?” Nakaramdam ako ng labis na panghihina, kaya tinawagan ko ang ate ko na nasa ibang unibersidad para maglabas ng sama ng loob. Sinabi ng ate ko na isinumbong din siya ng kanyang mga kakuwarto, at na pinagalitan pa nga siya ng kanyang guro sa harap ng buong klase. Pagkarinig ko sa sinabi niyang ito, napagtanto ko na maraming kapatid ang inuusig dahil sa mga walang-basehang tsismis at paninira ng CCP sa Iglesia ng Makapangyarihang Diyos. Habang iniisip ko kung paanong nagpapakalat ang CCP ng mga walang-basehang tsismis, kinokondena at sinisiraan ang Iglesia ng Makapangyarihang Diyos, napagtanto ko na ang direkta nilang pinupuntirya ay ang Diyos at na tiniis na ng Diyos ang labis at di-mabilang na kahihiyan at pagdurusa. Sa ganitong sitwasyon, inisip ko lang ang sarili kong pagdurusa, pero hindi ko kailanman isinaalang-alang kung ano ang nararamdaman ng puso ng Diyos sa harap ng ganitong paninirang-puri at mga pag-atake. Naalala ko ang isang himno mula sa mga salita ng Diyos: “Maraming gabi na walang tulog ang tiniis ng Diyos para sa kapakanan ng gawain para sa sangkatauhan. Mula sa kaitaasan hanggang sa pinakamababang kalaliman, bumaba Siya sa buhay na impiyerno kung saan ang tao ay nananahan para mamuhay kasama ang tao sa pagitan ng mga kaduluhan ng mundo, hindi Siya kailanman nagreklamo sa panlilimahid ng tao, at hindi Niya kailanman sinisi ang tao dahil sa paghihimagsik nito, kundi tinitiis ang pinakamatinding kahihiyan habang personal Niyang isinasakatuparan ang Kanyang gawain. Paano kayang ang Diyos ay mabibilang sa impiyerno? Paano kayang gugugulin Niya ang Kanyang buhay sa impiyerno? Ngunit para sa kapakanan ng buong sangkatauhan, nang sa gayon ang buong sangkatauhan ay makasumpong ng kapahingahan sa mas lalong madaling panahon, tiniis Niya ang kahihiyan at nagdusa ng kawalang-katarungan upang makaparito sa lupa, at personal na pumasok sa ‘impiyerno’ at ‘Hades,’ sa yungib ng tigre, upang iligtas ang tao. Paanong kalipikado ang tao na labanan ang Diyos? Anong dahilan ang mayroon siya upang magreklamo tungkol sa Diyos? Paano siya nagkakaroon ng lakas ng loob na humarap sa Diyos?” (Ang Salita, Vol. I. Ang Pagpapakita at Gawain ng Diyos. Gawain at Pagpasok (9)). Ang Diyos ay banal, at pumarito Siya sa lupa mula sa langit para iligtas ang sangkatauhan, pero mali ang naging pagkaunawa sa Kanya at tinrato Siya bilang isang kaaway, at Siya ay tinanggihan at kinondena ng tiwaling sangkatauhan. Sa kabila ng pagtitiis Niya ng matinding kahihiyan at pasakit, nagpatuloy Siya sa pagsasalita at paggawa para iligtas tayo. Pero hindi ko naunawaan ang layunin ng Diyos. Nagreklamo at naging negatibo ako sa katiting na pagdurusa. Kapag nahaharap sa kaunting pagbubukod at mga kakaibang tingin mula sa aking mga kaklase at guro, pakiramdam ko ay naaapi ako at nasasaktan ako, at nagsisisi pa nga akong nangaral ako ng ebanghelyo. Tunay ngang maliit ang aking tayog! Sa pag-iisip ko nito, hindi ko na naramdaman na ganoon kalaki ang aking pagdurusa, at naisip kong ang pag-uusig na kinakaharap ko ay ang pagdurusang dapat kong tiisin para sa pananampalataya ko sa Diyos.

Kalaunan, pinamanmanan ako ng mga guro sa aking mga kakuwarto at pinabantayan kung ano ang ginagawa ko, kaya wala akong ibang magawa kundi ang magtago sa ilalim ng kumot at gamitin ang aking MP4 player para basahin ang mga salita ng Diyos at makinig sa mga himno. Noong panahong iyon, kinakausap din ako ng mga guro para alamin kung nangangaral ba ako ng ebanghelyo. Ang ilan sa mga kaklase kong malapit sa akin noon ay nagsimulang lumayo sa akin. Ang ilan ay pinagsalitaan ako, sinasabing hindi ako dapat manampalataya sa Diyos, at ang iba naman ay kinutya ako. Tinawagan din ako ng mga kamag-anak para subukan akong kumbinsihin na huwag manampalataya sa Diyos. Dalawa sa aking mga pinsan ang nagpadala pa nga sa akin ng mga walang-basehang tsismis at maladiyablong puna na sinisiraan at kinokondena ang Iglesia ng Makapangyarihang Diyos. Noong panahong iyon, sa tuwing naririnig ko ang tunog ng telepono, bumibilis ang tibok ng aking puso, dahil natatakot akong isa na namang miyembro ng pamilya ang tumatawag para pagalitan ako. Sa ilang araw na iyon, para bang nagtatagal ng isang buong taon ang bawat araw, at pakiramdam ko ay nag-iisa ako at walang magawa. Nangulila talaga ako sa aking mga kapatid at gusto kong ibahagi ang pagdurusa ko sa kanila. Pero dahil sa pagmamatyag ng aking mga guro at kaklase, hindi ako makapunta sa mga pagtitipon. Pakiramdam ko ay napakahina ng kalooban ko at hindi ko alam kung paano danasin ang sitwasyong ito. Talagang nag-alala ako noong panahong iyon: Noon pa man ay mariin nang tinutulan ng aking mga magulang ang pananalig ko at ng aking ate, at hindi ako sigurado kung ano ang gagawin nila sa akin sa pagkakataong ito. Itatrato ba nila ako kung paano tinrato ng aking tiyuhin ang aking pinsan, at ikukulong ako sa bahay? Sa harap ng lahat pamumuna at pag-uusig na ito, makakapanindigan ba ako? Sinabi sa akin dati ng aking mga magulang na kapag nalaman nilang nananampalataya ako sa Diyos, itatakwil nila ako. Hanggang sa sandaling ito, hindi pa rin ako tinatawagan ng aking ama. Ibig bang sabihin nito ay ayaw na talaga niya sa akin? Sa harap ng lahat ng kawalang-katiyakan na ito, wala talaga akong magawa. Ang makakaya ko lang gawin ay ang ipagkatiwala ang mga paghihirap ko sa Diyos at tumingin sa Kanya, humihiling ng Kanyang gabay. Sa aking kalituhan at kawalang-magawa, natagpuan ko ang isang sipi ng mga salita ng Diyos: “Para sa lahat ng may determinasyon at nagmamahal sa Diyos, walang katotohanang hindi matatamo at walang katarungan na hindi nila mapaninindigan” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Ang mga salita ng Diyos ang nagbigay sa akin ng pananalig. Tinatahak ko ang tamang landas sa buhay sa pamamagitan ng pananampalataya sa Diyos, kaya kahit mali akong maunawaan ng lahat, kutyain man ako, at tanggihan ako, basta’t matatag ako sa aking pananalig, hindi ako madadaig ng mga paghihirap na ito. Palagi akong natatakot na matanggihan at mapagalitan ng aking pamilya, at natatakot din ako sa pangungutya at mga kakaibang tingin ng mga guro at kaklase, at palagi kong nararamdaman na hindi ko na kakayaning magpatuloy. Ito ay dahil masyado akong duwag at walang determinasyong magdusa. Naalala ko ang pamagat ng isang kabanata ng mga salita ng Diyos na nabasa ko ilang araw na ang nakararaan, “Tumakas mula sa Impluwensya ng Kadiliman, at Kakamtin Ka ng Diyos.” Isinaayos ng Diyos ang sitwasyong ito sa pag-asang makakatakas ako sa madilim na impluwensiya ni Satanas. Sa buong panahong ito, dahil tinutulan ng aking mga magulang ang pananalig ko sa Diyos, labis nila akong napigilan, at hangga’t nasa paligid ang aking mga magulang, hindi ako makapaglakas-loob na kumain at uminom ng mga salita ng Diyos, at hindi rin ako makapaglakas-loob na magtungo sa mga pagtitipon o gumawa ng aking mga tungkulin. Hindi ko na kayang patuloy na sumunod sa kanilang pamimilit. Tanging sa pamamagitan ng pagkawala sa madilim na impluwensiyang ito at pagtakas sa kanilang pagpigil ako maayos na makapananampalataya at makagagawa ng aking mga tungkulin. Kaya, nanalangin ako sa Diyos: “O Diyos, gusto ko talagang makatakas sa madilim na impluwensiya ng aking pamilya, pero wala akong tapang. Pakiusap, bigyan Mo ako ng pananalig at lakas, para makawala ako sa impluwensiya ni Satanas at magawa ko nang maayos ang mga tungkulin ng isang nilikha.” Sa pamamagitan ng panalangin, nagkaroon ako ng kaunting pananalig, at naramdaman ko ring palagi kong kasama ang Diyos. Sa aking pasakit at kawalang-magawa, ang mga salita ng Diyos ang umaliw sa akin, nagpalakas ng aking loob, at nagbigay sa akin ng pananalig. Nagpasya akong, “Paano man ako itrato ng aking pamilya at mga guro, mananatili akong matatag sa aking pananalig at sa aking mga tungkulin.” Kaya tinawagan ko ang aking ate, at nagkasundo kaming ilalaan ang aming sarili sa aming mga tungkulin nang buong-oras. Nanalangin din ako sa Diyos, hinihiling na buksan Niya ang isang landas para makawala ako sa pagmamatyag ng aking mga guro at kaklase.

Noong panahong iyon, naisip ko ang isang himno ng mga salita ng Diyos “Sa Paghahangad Lang na Maunawaan ang Katotohanan sa Lahat ng Bagay Maaaring Maperpekto ng Diyos ang mga Tao.”: “Kung nais mong gawing perpekto ng Diyos, dapat mong matutuhan kung paano danasin ang lahat ng bagay, at makamit ang kaliwanagan sa lahat ng mangyayari sa inyo. Mabuti man ito o masama, dapat itong magdala ng kapakinabangan sa iyo, at dapat hindi ka gawing negatibo. Anupaman, dapat mong maisaalang-alang ang mga bagay habang nakatayo sa panig ng Diyos, at hindi suriin o aralin ang mga ito mula sa pananaw ng tao. Kung ganito ka dumanas, mapupuno ang puso mo ng mga pasanin ng buhay mo; palagi kang mamumuhay sa liwanag ng anyo ng Diyos, na hindi madaling malilihis ng landas sa pagsasagawa mo. May magandang kinabukasan ang ganitong mga tao sa hinaharap” (Ang Salita, Vol. I. Ang Pagpapakita at Gawain ng Diyos. Ang mga Pangako sa Yaong mga Naperpekto). Sa pagninilay sa mga salita ng Diyos, mas naunawaan ko pa ang Kanyang layunin. Sa panahong iyon, dahil sa pananalig ko sa Diyos, naharap ako sa pambubukod at pangungutya ng aking mga kaklase, at bagaman parang isang masamang bagay ito, ang totoo ay naging kapaki-pakinabang ito sa aking buhay paglago. Hindi ko ito dapat sinusuri mula sa perspektiba ng pansariling pakinabang, at dapat na tinatanggap ko ito mula sa Diyos at hinahanap ang Kanyang layunin. Ang CCP ay nagpapakalat ng mga walang-basehang tsismis online, sinisiraan at kinokondena ang Diyos, at bagaman parang isang masamang bagay ito, ang totoo ay ginagamit ng Diyos ang malaking pulang dragon upang magserbisyo para sa mga sarili Niyang layunin, dahil sa pamamagitan ng negatibong propaganda nito, mas maraming tao ang nakakikilala sa karangalan ng Makapangyarihang Diyos. Ito ay tunay na karunungan at pagiging makapangyarihan sa lahat ng Diyos. Isinumbong ako ng aking mga kakuwarto, at nalaman ng lahat ang tungkol sa pananalig ko sa Diyos. Kinutya at pinagalitan ako ng aking mga magulang, guro, at kaklase, at bagaman nagdanas ako ng kaunting pisikal na pagdurusa, ang sitwasyong ito ang nagtulak sa akin na kumawala mula sa impluwensiya ng kadiliman at piliin ang tamang landas sa buhay. Magandang bagay ito para sa akin. Dahil sa paggabay ng mga salita ng Diyos, unti-unting bumuti ang aking kalagayan, at nagawa kong harapin nang tama ang sitwasyong ito. Tuwing may oras ako, pinagninilayan ko ang mga salita ng Diyos, at hindi ko na nararamdaman na napakasakit nitong pagkakabukod. Sa kabaligtaran, dahil sa paglapit ko sa Diyos, mas puno ng kasiyahan ang puso ko kaysa dati.

Kalaunan, binuksan ng Diyos ang isang landas para sa akin. Hindi na ako binabantayan ng aking mga kakuwarto, kaya sinamantala ko ang pagkakataon para lumabas at dumalo sa isang pagtitipon. Nang makita kong muli ang aking mga kapatid, binalot ako ng labis-labis na sigla, at napuno ng isang di-maipaliwanag na kagalakan ang aking puso. Bagaman nagagawa kong dumalo sa mga pagtitipon, tinututulan pa rin ng aking walang pananampalatayang pamilya ang aking pananalig, at paminsan-minsan ay kinukumusta ako ng aking mga guro, tumatawag pa nga para alamin ang aking kinaroroonan. Minsan, kapag lumalabas ako para dumalo sa mga pagtitipon, nababahala ang aking puso, at sa ganitong kapaligiran, hindi ako malayang makapanampalataya sa Diyos o makagampan ng aking mga tungkulin. Patuloy akong nanalangin sa Diyos, hinihiling sa Kanyang gabayan ako at bigyan ako ng determinasyon para makagawa ng mga tamang desisyon. Isang araw, narinig ko ang isang himno ng mga salita ng Diyos:

Dapat Hangarin ng mga Tao na Mabuhay Nang Makabuluhan

1  Dapat hangarin ng tao na isabuhay ang isang makabuluhang buhay, at hindi dapat masiyahan sa kanyang kasalukuyang mga kalagayan. Upang maisabuhay ang imahe ni Pedro, dapat niyang taglayin ang kaalaman at mga karanasan ni Pedro. Dapat hangarin ng tao ang mga bagay na mas matatayog at mas malalalim. Dapat niyang hangarin ang isang mas malalim, mas dalisay na pagmamahal sa Diyos, at isang buhay na may kabuluhan at kahulugan. Ito lamang ang buhay; sa ganito lamang magiging katulad kay Pedro ang tao. Dapat kang tumuon sa maagap na pagpasok sa positibong panig, at hindi ka dapat maging pasibo at hayaan ang iyong sarili na umurong para lang sa pagkakaroon ng pansamantalang ginhawa habang binabalewala ang mas malalim, mas detalyado, at mas praktikal na mga katotohanan. Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan.

2  Para sa lahat ng may determinasyon at nagmamahal sa Diyos, walang katotohanang hindi matatamo at walang katarungan na hindi nila mapaninindigan. Paano mo dapat ipamuhay ang iyong buhay? Paano mo ba dapat ibigin ang Diyos, at gamitin ang pag-ibig na ito para matugunan ang Kanyang mga layunin? Wala nang mas mahalagang bagay sa iyong buhay. Higit sa lahat, ikaw ay dapat magkaroon ng ganitong uri ng determinasyon at pagtitiyaga, at hindi dapat maging tulad ng mga walang lakas ng loob. Dapat mong matutunan kung paano maranasan ang isang makahulugang buhay, at maranasan ang makahulugang mga katotohanan, at hindi dapat ituring ang iyong sarili nang pabasta-basta sa ganitong paraan. Ang iyong buhay ay lilipas nang hindi mo namamalayan; pagkatapos niyon, magkakaroon ka pa rin ba ng ganitong uri ng oportunidad na mahalin ang Diyos? Maaari bang mahalin ng tao ang Diyos pagkatapos niyang bawian ng buhay? Dapat kang magkaroon ng determinasyon at ng konsensiya na katulad ng kay Pedro. Ang buhay mo ay dapat na maging makahulugan, at hindi mo dapat pinaglalaruan ang iyong sarili. Bilang isang tao na naghahangad sa Diyos, dapat magawa mong isaalang-alang at harapin ang buhay mo nang maingat—isinasaalang-alang kung paano mo dapat ialay ang iyong sarili sa Diyos, kung paano ka magkakaroon ng isang mas makabuluhang pananalig sa Diyos, at dahil sa iniibig mo ang Diyos, paano mo Siya dapat ibigin sa paraang mas dalisay, mas maganda, at mas mabuti.

—Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol

Pagkarinig sa himnong ito, naunawaan ko ang layunin ng Diyos. Kailangan kong pumasok at maghangad mula sa isang positibong aspekto, at hindi ako dapat makontento na lang sa hindi pag-atras o pagiging negatibo. Kailangan kong aktibong hangarin ang katotohanan at hanapin kung paano mabuhay nang makabuluhan. Lalo na nang mabasa ko ang mga salita ng Diyos: “Dapat kang magtaglay ng praktikal na pagmamahal, at dapat kang humanap ng lahat ng posibleng paraan upang mapalaya ang iyong sarili mula sa dekadente at walang-pakialam na pamumuhay na walang pinagkaiba sa paraan ng pamumuhay ng isang hayop. Dapat mong isabuhay ang isang buhay na may kabuluhan at halaga, at hindi mo dapat linlangin ang iyong sarili o ituring ang iyong buhay na parang isang laruan na dapat paglaruan.” Nadama ko na ito ay ang pagtuturo at paghingi ng Diyos sa atin, at na ito ang bagay na dapat kong hangarin. Talaga nga namang napakasama ng buhay ko. Sa unibersidad, hindi kami tinuruan ng mga guro kung paano magtakda ng mga tamang layon sa buhay, kundi kung paano namnamin ang buhay sa kolehiyo. Sinabi pa nga ng ilang guro na kung hindi ka pa nakaliban sa klase, nagkarelasyon, o nahibang sa kolehiyo, hindi ka pa talaga nabuhay. Ganito ang atmospera sa buong paaralan, kung saan ang inaatupag ng lahat ay pagkain, inumin, at pagsasaya, at pakikipagkompitensiya sa isa’t isa. Iilang tao lang talaga ang nakatuon sa kanilang pag-aaral. Ang mga bagay na pinag-uusapan ng mga tao ay hindi ang tungkol sa kung paano mag-aral o magpakadalubhasa sa isang kasanayan, kundi pagkain, pag-inom, pagsasaya, pagsipsip sa mga guro, at pangangasiwa ng mga personal na relasyon. Para bang namumuhay kami nang malaya at walang paghihirap, pero sa kalooban namin, ramdam namin ang kahungkagan at kalituhan, walang kaide-ideya kung ano nga kaya ang tunay na kahulugan ng buhay, at hindi alam kung ano ba talaga ang dapat naming hangarin sa buhay. Bagaman alam kong wala talagang saysay ang paghahangad sa mga bagay na iyon, maliit ang aking tayog, at sa kapaligirang ito, hindi ko pa rin mapigilang sundin ang ganitong pamamaraan ng pamumuhay, at nahirapan akong kumalma at hangarin ang katotohanan. Nakontento ako sa paminsan-minsang pagdalo sa mga pagtitipon at pagpapanatili ng mabuting relasyon sa aking mga magulang nang hindi iniisip kung paano tutuparin ang tungkulin ng isang nilikha. Hindi ba ito ay pagiging negatibo at pag-atras para magtamasa ng pansamantalang kaginhawahan? Dati, hindi ko nauunawaan ang katotohanan at hindi ko alam kung ano ang tunay na mahalagang hangarin. Namuhay lang ako ayon sa kagustuhan ng aking mga guro at magulang, iniisip na kapag nakapasok na ako sa unibersidad, matatagpuan ko ang kaunting direksiyon at layon sa buhay. Pero sa realidad, ang dinala sa akin ng buhay-kolehiyo ay hindi ang maliwanag na landasin sa buhay, kundi isang buhay ng higit pang kabulukan at kalituhan. Ano pa ang silbi ng pananatili roon? Naisip ko noong nangaral ako ng ebanghelyo sa mga kapatid kamakailan. Bagaman minsan ay iniinsulto at kinukutya kami, nakadarama ang puso ko ng kaganapan at kagalakan, at pakiramdam ko, ang paggampan ng tungkulin ng isang nilikha at paggawa ng makakatarungang bagay ay ang nagbibigay-kabuluhan sa buhay. Ang kagalakan at kapayapaang ito sa puso ay hindi mapapalitan ng anuman. Dati, hindi ako maayos na nanampalataya sa Diyos at napakaraming oras ang sinayang ko dahil hinahangad ko ang kaalaman. Kung patuloy akong napigilan ng aking mga magulang, at ipinagpatuloy ang masamang buhay na ito sa paaralan, hindi ba’t magiging napakahangal ko nito? Nang mapagtanto ito, nagpasya akong isuko ang aking pag-aaral at gawin ang aking tungkulin.

Noong gabi ng Enero 1, 2013, umuwi kami ng aking ate sa bahay. Sinabi sa amin ng aming ama, “Ipinatawag ko kayo ngayon para ilatag ang lahat sa inyo. Kailangang mag-isip kayong mabuti at magpasya kung gusto ninyo pa ring manampalataya sa Diyos. Kung gusto ninyo pa ring manampalataya sa Diyos, huwag na kayong mag-abalang ipagpatuloy ang pag-aaral ninyo, at puwede ninyo na ring ituring na patay na kayo sa akin! Kung pipiliin ninyong bitiwan ang inyong pananalig, putulin ninyo ang ugnayan ninyo sa mga nananampalataya sa Diyos at ipagpatuloy ninyo ang inyong pag-aaral.” Sabi pa niya, “Ang pananampalataya sa Diyos ay kinokontra ng gobyerno, at namumuhay tayo sa ilalim ng pamumuno ng CCP. Sa palagay ba ninyo ay kaya ninyo silang kontrahin?” Sa sandaling nagpatotoo kami ng aking ate sa gawain ng Diyos sa kanila, nag-alab sa galit ang aking ama at tiyuhin, itinatanggi at nilalapastangan ang Diyos, at sinaway at pinagalitan kami. Natakot talaga ako nang makita sila na ganito, at patuloy akong nanalangin sa Diyos sa aking puso, hinihiling na bigyan Niya ako ng pananalig at lakas para harapin ang sitwasyong ito. Patuloy nila kaming kinagalitan hanggang may alas-dos o alas-tres ng madaling-araw. Paulit-ulit din kaming kinuwestiyon ng aking ina kung gusto pa rin ba naming manampalataya sa Diyos. Gusto ko na lang sanang manahimik at basta makalusot, pero naisip ko kung paanong dahil natakot akong tanggihan ng aking pamilya, hindi ako naglakas-loob na amining nananampalataya ako sa Diyos, at hindi ako nagpatotoo sa Diyos. Hindi ko na muling magagawa iyon. Hindi lang ang pamilya ko ang naghihintay sa aking sagot, naghihintay rin ang Diyos na ipahayag ko ang aking posisyon. Pinanonood din ni Satanas kung ano ang pipiliin ko. Paano man ako itrato ng aking pamilya, kailangan kong manindigan sa aking patotoo. Kaya matatag kong sinabi, “Patuloy akong mananampalataya sa Diyos!” Galit na sinabi sa akin ng aking ama, “Dahil patuloy kang mananampalataya sa Diyos, dapat kang lumayas sa bahay na ito. Simula ngayon, patay ka na sa akin!” Pagkatapos ay pinalabas niya kami sa kuwarto niya. Napakasakit ng puso ko. Gusto ko lang manampalataya sa Diyos, at hindi kailanman sinabi na ayaw ko sa mga magulang ko, kaya bakit hindi nila pinakikinggan ang aking puso? Bakit nila ako pinipilit na mamili? Pagbalik ko sa aking kuwarto, hindi ko mapakalma ang aking mga emosyon. Nanalangin ako sa Diyos, “O Diyos! Paano man nila ako subukang pigilan, susundan Kita. Pakiusap bigyan Mo ako ng pananalig at lakas, at gabayan ako sa aking landasin.”

Kinabukasan, pagbukang-liwayway, dumating ang aking tiyahin at tiyuhin sa aming bahay, hinihikayat kaming magkapatid na huwag manampalataya sa Diyos. Sabi ng tiyahin ko, labis na nagdusa aking ama sa pagpapalaki sa amin, at umiyak pa nga siya, nagmamakaawa sa aking tumigil sa pananampalataya sa Diyos. Talagang mahina ako at gustong sumang-ayon na lang para mapalubag ang loob nila, pero alam ko na sa paggawa nito, hindi ako magpapatotoo, at na itinatatwa ko ang Diyos at ipinagkakanulo Siya. Hindi ko kayang saktan ang puso ng Diyos. Sa mga sumunod na araw, patuloy nila kaming inakusahang mag-ate na wala kaming konsensiya. Iginigiit din ng aking ama na pumili kami sa pagitan ng aming pananalig at ng aming pamilya. Sa aking puso, alam ko na ang pananampalataya sa Diyos ay ang tamang landas. Ginagabayan at sinasamahan ako ng Diyos simula pagkabata, at ang pananalig ko ay naging bahagi na ng aking buhay. Hindi ko kayang iwan ang Diyos. Pero kapag naiisip ko kung paano nagsikap ang aking mga magulang para palakihin ako, palagi kong nararamdaman ang pagkakautang sa kanila sa aking puso, at ayaw ko ring saktan ang mga damdamin nila. Hindi ko alam kung ano ang gagawin, kaya patuloy akong nanalangin sa Diyos, hinihiling sa Kanya na gabayan ako. Naisip ko ang mga salita ng Diyos: “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Dahil dito, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng biyaya ng pagpapalaki ng mga magulang, at na ang sarili niyang instinto sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang nababatid ang tao, at sa ganitong paraan niya inaaksaya ang buhay na ipinagkaloob sa kanya ng Diyos…. Wala kahit isang tao, na pinangangalagaan ng Diyos sa araw at gabi, ang nagkukusang sumamba sa Kanya. Patuloy lang na gumagawa ang Diyos sa taong wala Siyang anumang inaasahan, ayon sa naplano na Niya. Ginagawa Niya iyon sa pag-asang balang araw, magigising ang tao mula sa panaginip nito at biglang matatanto ang halaga at kahulugan ng buhay, ang halagang ibinayad ng Diyos para sa lahat ng Kanyang ibinigay sa kanya, at ang masidhing pananabik ng Diyos na manumbalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Mula sa mga salita ng Diyos, naunawaan ko na ang buhay ko ay nagmula sa Diyos, at ang Diyos ang nagkaloob sa akin ng hininga ng buhay, pinahihintulutan akong manatiling buhay sa mundong ito. Ang aking pamilya at mga magulang ay isinaayos ng Diyos. Bagaman mukhang pinalaki ako ng aking mga magulang hanggang sa hustong gulang, ang totoo, ito ay dahil sa lihim akong binabantayan at pinoprotektahan ng Diyos kaya nananatili akong buhay hanggang sa ngayon. Mula pagkabata hanggang sa aking pagtanda, tinustusan lang ng mga magulang ko ang aking mga materyal na pangangailangan at matrikula, pero halos hindi sila nagmalasakit sa akin o nagturo sa akin kung paano ang umasal. Sa pagbabasa lang ng mga salita ng Diyos ako natuto kung paano umasal nang maayos. Noong bata pa ako, madalas kaming mag-away ng pinsan ko dahil sa maliliit na bagay, at ang lola ko ang gumamit ng mga salita ng Diyos para turuan ako na matutong maging mapagparaya at mapagpasensiya, at hindi maging makitid ang pag-iisip o maghiganti. Sa paaralan, marami sa mga kaklase ko ang sumunod sa masasamang uso, at naadik sila sa mga online game at napakaagang pumasok sa pakikipagrelasyon. Nabasa ko ang mga salita ng Diyos at nalaman kong ang mga bagay na ito ay hindi kalugod-lugod sa Diyos, kaya hindi ako gumaya sa kanila sa paghahangad ng mga bagay na iyon. Sa unibersidad, marami sa aking mga kaklase ang nandaya sa mga pagsusulit, sumipsip sa mga guro para sa kanilang kinabukasang akademiko, at ginamit ang isa’t isa. Naunawaan ko mula sa mga salita ng Diyos na hinihingi Niya sa atin na maging matapat na mga tao, at na hindi tayo dapat manlinlang, mainggit, o makipagtalo, kaya hindi ako sumunod sa kanila sa paggawa ng mga ganitong bagay. Bukod pa roon, habang lumalaki ako, nakaranas ako ng maraming nakakatakot at nakakapangambang sitwasyon, at sa pamamagitan ng pag-asa sa panalangin at pagtawag sa Diyos, palagi akong nakatatagpo ng lakas at nawawala ang takot. Ang mga salita ng Diyos ang gumabay sa akin at tumulong sa akin na maunawaan ang ilang katotohanan, kaya hindi ako naligaw o natukso ng masasamang uso na iyon, at hindi ako naging buktot o masama. Ang Diyos din ang palaging nagbabantay at pumoprotekta sa akin, binibigyang-daan akong lumaki nang payapa at malusog. Preordinasyon ng Diyos kung kaya isinilang ako ng aking mga magulang. Ang pagtutustos nila sa akin ay nasa ilalim din ng kataas-taasang kapangyarihan ng Diyos, at dapat kong suklian ang pagmamahal ng Diyos. Pagkatapos manampalataya sa Diyos sa loob ng napakaraming taon, wala akong masyadong nagawa para sa Diyos, at tinatamasa ko lang ang biyaya at mga pagpapala ng Diyos. Dati, dahil sa pagpigil ng aking mga magulang, hindi ko nagawa ang aking mga tungkulin, pero hindi na ako maaaring magpatuloy sa pagiging mapaghimagsik tulad nito, at ayaw ko na ring talikuran ang aking mga tungkulin para mapanatili ang relasyon ko sa aking mga magulang.

Nagbasa ako ng higit pang mga salita ng Diyos: “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga namumuhi at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao. Kung hindi naniniwala sa Diyos ang iyong mga magulang, kung alam na alam nila na ang pananalig sa Diyos ang tamang landas, at na maaari itong humantong sa kaligtasan, subalit ayaw pa rin nila itong tanggapin, walang duda na sila ay mga taong tumututol at namumuhi sa katotohanan, at na sila ang mga taong lumalaban at namumuhi sa Diyos—at natural lang na kinapopootan at kinamumuhian sila ng Diyos. Magagawa mo bang kapootan ang gayong mga magulang? Nilalabanan at nilalapastangan nila ang Diyos—kung magkagayon ay tiyak na mga demonyo at Satanas sila. Magagawa mo ba silang kamuhian at sumpain? Mga totoong katanungan ang lahat ng ito. Kung hinahadlangan ka ng iyong mga magulang na manampalataya sa Diyos, paano mo sila dapat tratuhin? Gaya ng hinihingi ng Diyos, dapat mong mahalin kung ano ang minamahal ng Diyos, at kamuhian kung ano ang kinamumuhian ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Nang makita ko ang sinasabi ng salita ng Diyos na: “Mahalin kung ano ang minamahal ng Diyos, at kamuhian kung ano ang kinamumuhian ng Diyos,” nagkamit ako ng mas malinaw na pagkaunawa sa kung anong desisyon ang dapat kong gawin. Hindi nananampalataya ang aking mga magulang sa Diyos at sinubukan pa nga nilang usigin at patigilin ako sa aking pananampalataya. Nang magpatotoo kami sa kanila ng aking ate tungkol sa Diyos, galit na galit ang aking ama at isinumpa ang Diyos, nagbibitaw ng mga kalapastanganan. Ang diwa nila ay tulad nang sa mga diyablo, at pagmamay-ari sila ni Satanas. Dati, inakala ko na kinontra lang nila ang aking panalig dahil niligaw sila ng mga walang-basehang tsismis ng CCP, pero nang marinig din ng iba ang mga walang-basehang tsismis ng CCP, nagawa ng mga itong makilatis ang tama sa mali at hindi bulag na sumunod sa pagkondena ng CCP sa Diyos. Pero hindi nangilatis ang aking mga magulang, at bulag silang naniwala sa CCP at nakisali sa pagkondena nito. Bukod pa rito, noon ay ipinangaral na sa kanila ng aking lolo’t lola ang ebanghelyo, pero hindi nila ito tinanggap, at kalaunan, nang makita nilang inaakay kami ng aming lolo’t lola na manampalataya sa Diyos, nagkimkim sila ng pagkamuhi sa aking lolo’t lola, inaatake at iniinsulto pa nga ang mga ito. Binalaan pa nila ang aking lolo’t lola, sinasabi na kung patuloy na mananampalataya ang mga ito sa Diyos, titigil sila sa pagbibigay ng pera sa mga ito. Sa panahong iyon, palagi rin nila kaming binabalaan ng aking ate na huwag manampalataya sa Diyos. Sa pagkakataong ito, nang nalaman nilang nananampalataya kami sa Diyos, sinubukan nilang pilitin kaming talikuran ang aming pananalig sa pamamagitan ng pagputol ng ugnayan nila sa amin. Napagtanto ko na hindi sa hangal at mangmang sila o walang kakayahan sa pagkilatis, kundi ang kalikasan nila ay ang pagkamuhi sa Diyos at paglaban sa Kanya. Noong araw na iyon, pinili kong manampalataya sa Diyos at tahakin ang tamang landas, pero sinubukan pa rin ng aking mga magulang na usigin at kontrahin ako. Iba ang landas ko sa kanila, at hindi ko kayang patuloy na magpapigil sa kanila. Noong gabing iyon, nagbiling-baligtad ako sa kama, hindi makatulog, at patuloy akong nanalangin sa Diyos, hinihiling sa Kanyang gabayan ako at bigyan ako ng pagkakataong gawin ang aking tungkulin.

Kinaumagahan, inihatid ako ng aking ama sa paaralan. Matapos sagutan ang mga huling pagsusulit, maaga kong ipinasa ang aking papel, at habang wala ang aking mga kaklase, inempake ko ang aking mga gamit at lumabas para gawin ang aking tungkulin. Sa kasalukuyan, halos sampung taon ko nang ginagawa ang aking tungkulin sa iglesia, at sa pamamagitan ng pagbabasa ng mga salita ng Diyos at pagsasanay sa aking tungkulin, unti-unti kong natutuhang kilatisin ang lahat ng uri ng mga tao, pangyayari, at bagay, at nagkaroon din ako ng kaunting pagkaunawa sa aking tiwaling disposisyon. Unti-unti, nagsimula ko nang isabuhay nang kaunti ang wangis ng tao. Sa tuwing naaalala ko ang karanasang ito, lubos ang pasasalamat ko sa Diyos. Bagaman nananampalataya na ako sa Diyos mula pagkabata, labis akong mangmang at duwag, at kahit alam ko ang tunay na daan, wala akong tapang na panghawakan ito. Sumuko ako sa pamimilit ng aking mga magulang at hindi ko magawa nang maayos na hangarin ang katotohanan at gampanan ang aking tungkulin. Ang Diyos ang palaging gumagabay sa akin, ginagamit ang Kanyang mga salita para gabayan ako tungo sa tamang landas ng buhay. Nagpapasalamat ako sa pagmamahal at pagliligtas ng Diyos.


16. Nakakapagtuon na Ako Ngayon sa Aking Tungkulin

Ni Breanna, Italya

Peb 21, 2024, Maaraw

Ngayon, bigla pinadalhan ako ng superbisor ng gawaing nakabatay sa teksto ng isang mensahe: Sa mga araw na ito, bakit hindi ka maglaan ng ilang oras para magsulat ng isang iskrip? Pagkatapos, tingnan natin kung maaari kang sanayin para gampanan ang mga tungkulin ng pagsusulat ng iskrip. Nang makita ko ang mensaheng ito, nakaramdam ako ng di-mapigilang kasiyahan. Libangan ko ang pagsusulat. Kung magagampanan ko ang mga tungkulin ng pagsusulat ng iskrip, makakamit ko ang pangarap kong maging isang manunulat. Higit pa rito, ang lahat ng mga iskriprayter ay mga taong may lalim at may mga ideya, na kayang makuha ang respeto ng kanilang mga kapatid. Ngayong mayroon na akong pagkakataon na gumampan ng mga tungkulin ng pagsusulat ng iskrip, dapat ko itong pahalagahan at panghawakan.

Peb 24, 2024, Maulap

Mahamog at maulap sa labas. Nakapatong ang isang pisngi ko sa isang kamay at patuloy kong iginagalaw ang mouse sa kabila, habang nakatitig nang mabuti sa screen ng kompyuter. Gayumpaman, libu-libong milya ang layo ng isipan ko. Ibinigay ko ang test script sa superbisor isang araw na ang nakaraan, at hindi ko alam kung kailan darating ang sagot. Bigla, may tumunog na notification. Isa itong voice message na ipinadala ng superbisor: Nabasa ko na ang iyong test script. Mayroon pa ring marami-raming kakulangan. Sa ngayon, siguro maaari ka munang magsanay sa pagsusuri ng mga artikulo. Hindi ito ang nais kong resulta. Sa aking mga kuru-kuro, naniniwala ako na ang gampanin ng pagsusuri ng mga artikulo ay walang anumang teknikal na nilalaman, at sa paggawa ng gampaning ito sa halip na pagsusulat ng iskrip, hindi ko lubos na maipapakita ang mga talento ko at hindi ako mapapahalagahan ng iba. Gayumpaman, anuman ang mangyari, isa pa rin itong tungkuling may kaugnayan sa teksto. Nagtatalo ang kalooban at naguguluhan, tinanggap ko ito.

Marso 6, 2024, Maaraw

Nahaharap sa maraming naipong artikulo, bagama’t binabasa ko ang mga ito, patuloy kong binabalikan sa aking isip ang sinabi ng superbisor. Mayroon man lang ba siyang plano na kuhanin ako para magsulat ng mga iskrip? Inisip ba niya na dahil matagal na akong hindi nakagawa ng mga tungkuling nakabatay sa teksto, hiniling niyang suriin ko muna ang mga artikulo para magamit ko ang pagkakataong ito para sangkapan ang sarili ko ng katotohanan? Pagkatapos, naalala ko ang masasayang oras, noong nagsusulat pa ako ng mga iskrip. Bagama’t nakakapagod and paggawa ng tungkuling iyon, ang bawat araw ay napakasaya. Sa paggabay ng lider, mabilis akong umunlad sa aking mga propesyonal na kasanayan, at madalas akong nakikipag-ugnayan at nakikipag-usap sa mga lider at direktor tungkol sa mga problema. Talagang iginalang ako ng lahat. Pero ngayon, ang nagagawa ko lang ay ang mga nakakabagot at di-napapansing gawain ng pagsusuri ng mga artikulo. Kapag tinatanong ako ng mga kapatid na kakilala ko kung anong tungkulin ang ginagampanan ko, ni hindi ko alam kung paano ko ito sasabihin sa kanila. Pakiramdam ko na bagama’t ginagampanan ko ang mga tungkuling nakabatay sa teksto, kaunting pag-aayos lang sa gilid ang ginagawa ko: Hindi ko nararamdaman kahit kaunti na karapat-dapat sa tawag ang ginagawa ko. Hindi ko alam kung kailan ako magkakaroon ng pagkakataon na magsulat ng mga iskrip. Habang lalo ko itong iniisip, lalo akong nagiging negatibo, at hindi ko na kayang ipagpatuloy ang pagbabasa ng mga artikulong hawak ko. Pagkatapos, naghanap ako ng mga salita ng Diyos para basahin. Sabi ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling pagnanais, mga personal na intensyon, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling pagnanais, intensyon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang mababang-uri at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, mababang-uri, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang pagnanais mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Pagkatapos basahin ang mga salita ng Diyos, napuno ako ng pagsisisi sa sarili. Lumuluha akong lumapit sa Diyos para magdasal, “Mahal kong Diyos, labis na kulang ang konsensiya ko, at ako ay lubos na makasarili at kasuklam-suklam. Ang pagbibigay sa akin ng iglesia ng pagkakataong gampanan man lang ang mga tungkuling nakabatay sa teksto ay ang pagtataas Mo sa akin, pero nanatili akong walang kasiyahan, palaging isinasaalang-alang ang sarili kong kahihiyan at katayuan. Sa panlabas, gusto kong pagbutihin ang mga propesyonal na kasanayan ko at magkaroon ng mas mahusay na pagsasanay, pero ang mga layunin sa likod nito ay pawang tungkol sa sarili kong reputasyon at katayuan. Ang tanging isinaalang-alang ko ay kung mahalaga ba ang sarili kong tungkulin o hindi, kung bibigyan ba ako nito ng pagkakataong makakuha ng atensyon o hindi, at kung magagamit ko ba ito para makuha ang respeto ng iba. Nang hindi matugunan ang mga pagnanais ko, nakaramdam ako ng paglaban at pagiging negatibo, at inayawan ko pa ngang gampanan ang tungkuling ito. Nakikita ko na ako ay labis na makasarili at kasuklam-suklam! Matagal na akong hindi nakagawa ng mga tungkuling nakabatay sa teksto, at wala akong pagkaarok sa maraming prinsipyo. Wala rin akong malinaw na pagkaunawa sa katotohanan. Kung talagang hilingin sa akin na magpunta at magsulat ng mga iskrip, marahil ay hindi ko kakayanin ang trabaho. Ang nararapat na pagsasaayos ay para magsanay muna ako sa pagsusuri ng mga artikulo, pero nakaramdam pa rin ako ng paglaban dito. Talagang wala ako sa katinuan! Mahal na Diyos, naging labis na mapaghimagsik ako. Hindi ko na nais isaalang-alang ang sarili kong mga interes. Handa akong magpasakop sa mga pagsasaayos ng iglesia, at gampanan nang maayos ang kasalukuyan kong tungkulin.” Pagkatapos kong magdasal, mas narelaks ako, at hindi na nagulo o nalimitahan ang puso ko ng bagay na ito. Nang muli akong magbasa ng mga artikulo, napakalma ko ang puso ko.

Marso 19, 2024, Maulap

Halos isang buwan ko nang ginagampanan ang mga tungkuling nakabatay sa teksto, at nakakita ako ng kaunting problema sa mga artikulong nabasa ko. Ang ilan sa mga artikulong sinuri at pinili ko ay nagawan na ng mga video. Napakasaya ko, at may pananalig ako na magagampanan ko nang maayos ang tungkuling ito. Naalala ko na dalawang araw na ang nakalipas, sinabi ng superbisor na, “Ngayon, kulang ang iglesia ng mga iskriprayter. Kung interesado ka, maaari kang magsanay ng pagsusulat ng mga iskrip.” Nag-iwan sa akin ng isang malaking impresyon ang mga salitang iyon. Mukhang may pag-asa pa rin akong makapagsulat ng mga iskrip. Bagama’t katamtaman lang ang kakayahan ko, hangga’t sinasangkapan ko ang sarili ko ng maraming katotohanan, unti-unti rin akong huhusay. Dahil dito, talagang inaabangan ko ang bawat sesyon ng pag-aaral ng pangkat. Sa ganitong paraan, mas marami pa akong matututuhang mga prinsipyo at mapagbubuti ko pa ang mga propesyonal kong kasanayan. Pagkalipas ng mahabang panahon, posible pa ngang maiangat ako para magsulat ng mga iskrip. Ngayon ay araw ng pag-aaral ng pangkat. Tulad ng nakasanayan, maaga akong gumising, pero bago magsimula ang sesyon ng pag-aaral, sinabi sa akin ng superbisor na, “Maaari kang dumalo kung nais mo ayon sa sarili mong iskedyul, pero ayos lang kung hindi.” Bigla, nakaramdam ako ng kaunting pagkailang. Bakit hindi niya hiniling sa aking mag-aral? Hindi ba’t nabanggit niya sa akin ang tungkol sa pagsasanay sa pagsusulat ng mga iskrip? Mukhang wala talagang plano ang superbisor na linangin ako. Makalipas ang ilang panahon, nagkaroon ng hindi inaasahang pangyayari sa dalawang ibang sister na nagsusulat ng mga iskrip. Sinabi ng supervisor na, “Wala ang lahat dito ngayon. Pag-aralan na lang natin ito bukas.” Pinilit ko ang sarili kong manatiling kalmado habang sumasagot ako, “OK.” Pagkatapos kong mag-offline, nakatulala ako nang matagal. Pakiramdam ko ay tuluyan nang nawasak ang pangarap kong magkaroon ng pagkakataong magsulat ng mga iskrip. Inisip ba ng superbisor na hindi ako karapat-dapat sa paglilinang, at hindi sapat ang kakayahan ko para magsulat ng mga iskrip? Bakit parang hindi naman talaga mahalaga kung dumalo ako sa sesyon ng pag-aaral ng pangkat o hindi? Sobrang bagsak ng emosyon ko ngayon. Hindi ako makahanap ng lakas sa anumang ginagawa ko, at labis na hindi ako naging epektibo sa paggawa ng tungkulin ko. Kadalasan, nakakabasa ako ng isang dosenang artikulo o higit pa sa isang araw, pero ngayon kaunti lang ang nabasa ko. Labis ding naguluhan ang pag-iisip ko, at ayaw ko nang pagsikapang isipin ang mga problemang hindi ko naman nauunawaan. Nais ko na lang umiyak. Tumulo ang mga luha ko nang hindi ko mapigilan. Sa puso ko, sinabi ko sa Diyos na, “Mahal kong Diyos, gusto kong magsanay kung paano magsulat ng mga iskrip, at mag-ambag ng kaunting kakayahan ko. Gaano man ako kailangang magdusa, ayos lang. Bakit ba hindi ako kailanman iniangat? Mahal kong Diyos. Hindi ko nauunawaan ang Iyong layunin….”

Marso 20, 2024, Maaraw

Ang awit ng madaling araw sa labas ng aking bintana ang gumising sa akin mula sa aking mga panaginip. Tulad ng dati, binuksan ko ang aking telepono at binasa ang mga salita ng Diyos. Sabi ng Makapangyarihang Diyos: “Ano ang inyong mga prinsipyo sa inyong pag-asal? Dapat kayong umasal ayon sa inyong puwesto, hanapin ang tamang lugar para sa inyo, at gawin nang mabuti ang tungkulin na nararapat ninyong gampanan; ito lamang ang taong may katwiran. Bilang halimbawa, may mga taong mahuhusay sa mga partikular na propesyonal na kasanayan at may pagkaunawa sa mga prinsipyo, at dapat nilang akuin ang responsabilidad at gawin ang panghuling pagsisiyasat sa larangang iyon; may mga taong makapagbibigay ng mga ideya at malilinaw na pagkaunawa, nagiging inspirasyon sa iba at tinutulungan silang mapabuti ang kanilang mga tungkulin—sa gayon ay dapat silang magbigay ng mga ideya. Kung matatagpuan mo ang tamang lugar para sa iyo at makagagawa nang tugma sa iyong mga kapatid, magiging pagtupad mo iyon sa iyong tungkulin—ito ang ibig sabihin ng pag-asal nang ayon sa posisyon mo. Sa umpisa, maaaring makapagbigay ka lamang ng ilang ideya, ngunit kung susubukan mong magbigay ng iba pang mga bagay, at sa huli ay nagsisikap nang mabuti na gawin ito, ngunit hindi pa rin magawa; at pagkaraan, kapag ibinibigay ng iba ang mga bagay na iyon, hindi ka komportable, at hindi nais makinig, at ang iyong puso ay nasasaktan at napipigilan, at nagrereklamo ka tungkol sa Diyos at sinasabing ang Diyos ay hindi matuwid—ito ay ambisyon. Anong disposisyon ang nagiging sanhi ng ambisyon sa isang tao? Ang mapagmataas na disposisyon ang nagiging sanhi ng ambisyon. Ang mga kalagayang ito ay tiyak na maaaring lumitaw sa inyo sa anumang sandali, at kung hindi ninyo hahanapin ang katotohanan upang lutasin ang mga ito, at walang pagpasok sa buhay, at hindi kayang magbago ukol dito, ang antas ng kuwalipikasyon at kadalisayan ng inyong pagganap sa inyong mga tungkulin ay magiging mababa, at ang mga resulta ay hindi rin magiging masyadong maganda. Hindi ito pagsasagawa ng inyong tungkulin nang kasiya-siya at nangangahulugan na hindi nagtamo ang Diyos ng kaluwalhatian mula sa inyo. Binigyan ng Diyos ang bawat tao ng iba’t ibang kalakasan at kaloob. Ang ilang tao ay may kalakasan sa dalawa o tatlong larangan, ang ilan ay may kalakasan sa isang larangan, at ang ilan ay walang anumang kalakasan—kung makadudulog kayo nang wasto sa mga bagay na ito, mayroon na kayong katwiran. Ang isang taong may katwiran ay mahahanap ang kanyang lugar, kayang umasal ayon sa kanilang puwesto at gawin nang mahusay ang kanilang mga tungkulin. Ang isang taong hindi kailanman matagpuan ang kanyang lugar ay isang taong palaging may ambisyon. Palagi siyang naghahangad ng katayuan at mga pakinabang sa puso niya. Hindi siya kailanman nasisiyahan sa kung ano ang mayroon siya. Para makakuha ng mas maraming pakinabang, sinusubukan niyang kumuha ng mas marami pa hangga’t kaya niya; palagi siyang umaasang masiyahan ang kanyang maluluhong pagnanais. Iniisip niya na kung mayroon siyang mga kaloob at mahusay ang kanyang kakayahan, dapat siyang higit na magtamasa ng biyaya ng Diyos, at na ang pagkakaroon ng ilang maluluhong pagnanais ay hindi isang pagkakamali. May katwiran ba ang ganitong klase ng tao? Hindi ba’t kawalanghiyaan ang palaging magkaroon ng maluluhong pagnanais? Nadarama ng mga taong may konsensiya at katwiran na kawalanghiyaan ito. Hindi gagawin ng mga taong nakauunawa sa katotohanan ang mga kahangalang ito. Kung inaasam mong matupad ang iyong tungkulin nang tapat upang masuklian ang pagmamahal ng Diyos, hindi ito isang maluhong pagnanais. Ito ay naaayon sa konsensiya at katwiran ng normal na pagkatao. Pinasasaya nito ang Diyos. Kung talagang nais mong gawin nang maayos ang iyong tungkulin, kailangan mo munang mahanap ang tamang lugar para sa iyo, at pagkatapos ay gawin ang iyong makakaya nang buong puso, nang buong isip, nang buong lakas, at gawin ang pinakamakakaya mo. Ito ay pasok sa pamantayan, at ang gayong pagganap sa tungkulin ay may antas ng kadalisayan. Ito ang dapat gawin ng isang tunay na nilikha” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Habang binabasa ko ang mga salita ng Diyos, naramdaman kong nasa tabi ko ang Diyos, pinapakalma ako. Nakaramdam ng init ang puso ko. Sinasabi sa atin ng Diyos ang mga prinsipyo para sa ating sariling asal; ang paghahanap ng ating lugar; ang pag-asal ayon sa ating katayuan, at ang pagpapalawak ng mga talentong mayroon tayo. Dapat tiyakin ng ilang taong may mahusay na propesyonal na kasanayan at matibay na pagkaarok sa prinsipyo na maaasikaso nila ang mga huling pagsusuri nang maayos; at iyong mga hindi makakagawa ng mga huling pagsusuri ay maaaring magbigay ng mga ideya o mungkahi, at makipagtulungan sa kanilang mga kapatid para matapos nila nang magkakasama ang kanilang mga tungkulin. Sa ganitong paraan, malulugod ang Diyos. Nagnilay ako sa aking sarili. Isinaayos ng iglesia na sumuri ako ng mga artikulo. Ang isang aspekto nito ay sanhi ng pangangailangan sa gawain, at ang isa pang aspekto nito ay batay sa aking kakayahan at tayog. Pero palagi akong may mga mapangahas na ambisyon. Kahit na lantaran namang hindi sapat ang kakayahan kong magsulat ng mga iskrip, nagrereklamo pa rin ako sa Diyos dahil hindi Niya ako binibigyan ng ganoong pagkakataon. Talagang napakayabang ko! Palagi kong nais ipangalandakan ang sarili ko, at palagi kong gustong maging isang babaeng may talentong pampanitikan, na iginagalang ng iba. Sa sandaling hindi natupad ang pagnanais na ito at wala akong plataporma kung saan maipangangalandakan ang mga talento ko, naging negatibo ako at nagpabaya. Ayaw ko na nga ring magbasa ng mga artikulo, at ayaw ko nang pagsikapang isipin ang mga problemang hindi ko naman nauunawaan. Nakahadlang ito sa progreso ng pagsusuri ng mga artikulo. Nakita ko na dinala ko ang aking mapangahas na ambisyon sa paggampan ng tungkulin ko Hindi ako kontento sa lugar ko: Mas luntian ang damo sa kabila, at hindi ko man lang kayang ilagay ang puso ko sa paggawa ng aking pangunahing gawain. Palagi kong nais gawin ang isang tungkuling hindi abot ng aking mga kakayahan. Kung palagi akong ganito ka-impraktikal, hindi ko na magagampanan nang maayos ang tungkulin ng pagsusuri ng mga artikulo, lalo na ang pagsusulat ng mga iskrip. Napagtanto ko na masyadong mapanganib ang kalagayan ko. Kung hindi ko ito agad malulutas, mabubunyag at matitiwalag ako anumang oras!

Marso 24, 2024, Maulap

Alam kong ang pinakamatinding kahinaan ko ay ang reputasyon at katayuan, pero kailanman ay hindi ko pinagsikapang lutasin ang isyung ito. Ngayon, naghanap ako ng mga salita ng Diyos na nagsisiwalat kung paano naghahangad ng reputasyon at katayuan ang mga anticristo. Binasa ko ang mga salitang ito ng Diyos: “Kumpara sa mga normal na tao, mas matindi ang pagmamahal ng mga anticristo sa kanilang reputasyon at katayuan, at isa itong bagay na nasa loob ng kanilang disposisyong diwa; hindi ito isang pansamantalang interes, o lumilipas na epekto ng kanilang paligid—ito ay isang bagay na nasa kanilang buhay, nasa kanilang mga buto, kaya ito ay kanilang diwa. Masasabing sa lahat ng ginagawa ng mga anticristo, ang una nilang isinasaalang-alang ay ang kanilang sariling reputasyon at katayuan, wala nang iba pa. Para sa mga anticristo, ang reputasyon at katayuan ang kanilang buhay, at ang kanilang panghabambuhay na layon. Sa lahat ng kanilang ginagawa, ang una nilang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng magandang reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanilang iniisip, na sapat na patunay na mayroon silang disposisyon at diwa ng mga anticristo; iyon ang dahilan kaya kinokonsidera nila ang mga bagay sa ganitong paraan. Maaaring sabihin na para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. At kaya para sa mga anticristo, ang katayuan at reputasyon ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang hinahangad, ano man ang kanilang mga layon, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad ng katotohanan sa kanilang pananalig sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan; ang magkamit ng reputasyon at katayuan ay ang magkamit ng katotohanan at buhay. Kung nararamdaman nila na wala silang kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Hindi ba’t wala na akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapapasuporta sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi nabago ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Ang problema ay nasa kanila, ito ay lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Sinabi ng Diyos na sa mga anticristo, ang nananalaytay sa kanilang mga buto at sa kanilang dugo ay ang pagpapahalaga sa reputasyon at katayuan. Sa lahat ng kanilang ginagawa, ang unang isinasaalang-alang nila ay ang kanilang sariling reputasyon at katayuan, at kung paano kikilos para sundan at igalang sila ng mga tao. Sa sandaling hindi na nila makamtan ang reputasyon at katayuan, para bang ninakawan sila ng kanilang mismong buhay, at pakiramdam nila ay parang wala nang kabuluhan ang buhay. Ang paghahangad ko ay katulad ng sa isang anticristo. Naalala ko ang isang makatang babae na sinamba ko noong ako ay nasa paaralan. Inakala ko na kaunti lamang ang mga makatang babae na may talento noong sinaunang panahon, at naisip ko na kung mas bihira ang isang bagay, mas madali itong hangaan. Nais ko ring makamit ang isang bagay sa hinaharap. Ayaw kong maging isang hamak na walang pangalang tao. Itinuring ko ang mga batas sa pananatiling buhay na itinanim sa akin ni Satanas, tulad ng, “Dapat laging magsikap ang mga tao na maging mas magaling kaysa sa kanilang mga kasabayan,” at “Nagsusumikap ang tao na umangat; dumadaloy ang tubig pababa,” bilang matatalinong kasabihan. Noong nasa paraalan pa ako, nag-aral ako nang mabuti para makapasok ako sa komite ng klase. Pagkatapos ng klase, nang makauwi na ang ibang kaklase ko, nanatili ako sa silid-aralan para bantayan ang ilan sa aking mga kaklase habang tinatapos nila ang kanilang mga takdang-aralin. Sa huli, pinahalagahan ako ng guro. Sa totoo lang, hindi naman pinakamataas ang grado ko sa klase, pero para mangibabaw ako sa mga kaklase ko, palagi akong nagpapasikat sa harap ng guro sa halip na mag-aral nang masigasig at pag-aralan ang iba’t ibang asignatura. Sa huli, bagama’t nakapasok ako sa komite ng klase, isa lang itong walang saysay na titulo. Gayumpaman, hindi pa rin ako nagsawa sa kasiyahang dulot sa akin ng ningning ng katayuan. Nang magsimula akong manampalataya sa Diyos, bagama’t napagtanto ko na mali ang paghahangad ng reputasyon at katayuan, at na hindi tinitingnan ng Diyos kung gaano kataas o kababa ang katayuan ng isang tao, tanging kung hinahangad ba nila ang katotohanan o hindi, sa puso ko, hindi ko pa rin mabitawan ang pagkauhaw ko sa reputasyon at katayuan, at labis kong pinahalagahan kung binibigyang-halaga at iginagalang ba ng iba ang tungkulin ko. Kung isa itong hindi kapansin-pansing tungkulin, labis akong magdurusa at hindi ako magkakaroon ng interes sa anumang gawin ko. Katulad lang ito ng paraan kung paano ako itinaas ng Diyos para gawin ang mga tungkuling ito na nakabatay sa teksto pero pakiramdam ko ay hindi kasinghalaga ng pagsusulat ng mga iskrip ang pagsusuri ng mga artikulo, kung kaya sa puso ko ay minaliit ko ang tungkuling ito at palagi kong gustong magsulat ng mga iskrip. Mula sa isang kaswal na pahayag na ginawa ng superbisor, naramdaman kong tila walang anumang layunin ang superbisor na linangin ako, at nakaramdam ako ng matinding kalungkutan. Wala akong lakas para gumawa ng kahit ano. Humina rin ang kahusayan ko sa pagsusuri ng mga artikulo, na nakaapekto sa pag-usad ng pagsusumite ng artikulo. Nakita kong iginapos ako nang napakahigpit ng mga kaisipan at pananaw ni Satanas. Ang totoo, kailangan nating maunawaan ang ilang katotohanan at maarok ang ilang prinsipyo para sumuri ng mga artikulo. Kung hindi, hindi natin masusukat kung aling mga artikulo ang may halaga at nakakapagpalago. Kung napakalma ko sana ang puso ko at masusing napag-isipan ang mga katotohanang tinatalakay ng bawat artikulo, marami sana akong nakamit pagkatapos ng ilang panahon. Gayumpaman, hindi ko napagtanto kung gaano kalaki ang pabor na ipinakita sa akin. Hindi ko hinanap ang mga katotohanang prinsipyo na dapat kong pasukin sa tungkuling ito para magsikap na magkaroon ng pag-usad. Sa halip, mali ang pagkaunawa ko sa Diyos at nagreklamo ako na hindi ako binigyan ng Diyos ng pagkakataon para magsanay. Masyadong sarado ang isip ko sa katwiran! Kung hindi ko pinagtutuunan ang paghahangad ng katotohanan, kahit na pinayagan akong magsulat ng mga iskrip at nasiyahan ang aking pride, hindi ko pa rin magagawang makapagsulat ng magaganda dahil wala akong anumang katotohanang realidad.

Sa pamamagitan ng pagninilay, napagtanto ko na ang totoo, nais ko lang magsulat ng mga iskrip para makamit ang mga personal kong adhikain at layon. Itinuring ko ang paggampan sa aking tungkulin bilang isang tuntungan para makamit ko ang aking mga adhikain. Binasa ko ang mga salita ng Diyos: “Sa mundo, itinuturing na nararapat na hangaring isakatuparan ang sariling mga adhikain. Anumang adhikain ang hinahangad mo, ayos lang basta’t legal ang mga ito at hindi lumalabag sa anumang moral na limitasyon. Walang sinuman ang kumukuwestiyon sa anuman, at hindi ka maiipit sa mga usapin ng kung ano ang tama o mali. Hinahangad mo ang anumang personal mong gusto, at kung makuha mo ito, kung makamit mo ang iyong layon, kung gayon ay matagumpay ka; pero kung hindi mo ito maabot, kung mabigo ka, problema mo na iyon. Gayumpaman, kapag pumasok ka sa sambahayan ng Diyos, na isang espesyal na lugar, anuman ang mga dinadala mong adhikain at pagnanais, dapat mong bitiwan ang mga ito. Bakit ganoon? Ang paghahangad sa mga adhikain at pagnanais, anuman ang partikular mong hinahangad—pag-usapan na lang natin ang mismong paghahangad—ang mga paraan ng pagkilos nito at ang landas na tinatahak nito ay umiikot lahat sa egoismo, pansariling interes, katayuan, at reputasyon. Dito sa mga bagay na ito umiikot lahat. Sa madaling salita, kapag hinahangad ng mga tao na maisakatuparan ang kanilang mga adhikain, ang tanging nakikinabang ay ang kanilang sarili. Makatarungan bang hangarin ng isang tao na matupad ang kanyang mga adhikain alang-alang sa katayuan, reputasyon, banidad, at mga pisikal na interes? (Hindi.) Alang-alang sa pansarili at pribadong mga adhikain, kaisipan, at pagnanais, ang mga pamamaraang pinanghahawakan nila ay lahat makasarili at nakatuon sa pansariling pakinabang. Kung ikukumpara natin ang mga ito sa katotohanan, hindi makatarungan o lehitimo ang mga ito. Dapat bitiwan ng mga tao ang mga ito, hindi ba’t tiyak iyon? (Oo.) … Ang iglesia, ang sambahayan ng Diyos, ay isang lugar kung saan isinasakatuparan ang kalooban ng Diyos, ipinoproklama ang Kanyang salita, pinatototohanan Siya, at nakatatanggap ng paglilinis at kaligtasan ang mga hinirang Niya. Gayong klase ng lugar ito. Sa isang lugar na gaya nito, mayroon bang anumang gampanin o proyekto, kahit ano pa man ito, na naaayon sa katuparan ng mga pansariling adhikain at pagnanais? Walang gawain o proyekto ang tumutugon sa layon ng pagtupad sa mga personal na adhikain at pagnanais, wala ring umiiral na anumang aspekto ng mga ito para sa pagsasakatuparan ng mga pansariling adhikain at pagnanais. Kaya, dapat bang umiral sa sambahayan ng Diyos ang pansariling adhikain at pagnanais? (Hindi dapat.) Hindi dapat, dahil sumasalungat ang mga pansariling adhikain at pagnanais sa anumang gawain na nais gawin ng Diyos sa iglesia. Ang mga personal na adhikain at pagnanais ay sumasalungat sa anumang gawaing ginagawa sa iglesia. Sumasalungat ang mga ito sa katotohanan, lumilihis mula sa kalooban ng Diyos, mula sa pagpoproklama ng Kanyang mga salita, mula sa pagpapatotoo sa Kanya, at mula sa gawain ng paglilinis at pagliligtas para sa mga hinirang ng Diyos. Anuman ang mga adhikain ng isang tao, hangga’t ang mga ito ay mga pansariling adhikain at pagnanais, hahadlangan ng mga ito ang mga tao sa pagsunod sa kalooban ng Diyos, at makaaapekto o makahahadlang sa pagpoproklama ng Kanyang mga salita at pagpapatotoo sa Kanya. Siyempre, hangga’t ang mga ito ay mga pansariling adhikain at pagnanais, hindi makatatanggap ang mga tao ng paglilinis at kaligtasan. Hindi ito usapin lang ng pagiging magkasalungat ng dalawang panig, talagang likas na hindi maaaring umiral ang mga ito nang sabay. Habang itinataguyod ang mga sarili mong adhikain at pagnanais, hinahadlangan mo ang pagsasakatuparan ng kalooban ng Diyos, ang gawain ng pagpoproklama ng Kanyang mga salita at pagpapatotoo sa Kanya, at pati na rin ang kaligtasan ng mga tao at, siyempre, ng iyong sarili. Sa madaling salita, anuman ang adhikain ng mga tao, ang mga ito ay hindi para sumunod sa kalooban ng Diyos, at hindi makakamit ng mga ito ang tunay na resulta ng ganap na pagpapasakop sa Diyos. Kapag hinahangad ng mga tao ang kanilang mga adhikain at pagnanais, ang kanilang pinakalayon ay hindi para maunawaan ang katotohanan, o maunawaan kung paano dapat na umasal, kung paano palugurin ang mga layunin ng Diyos, at kung paano gampanan nang maayos ang kanilang mga tungkulin at tuparin ang kanilang papel bilang nilikha. Hindi ito para magkaroon ang mga tao ng tunay na takot sa Diyos at pagpapasakop sa Kanya. Sa kabaligtaran, habang mas naisasakatuparan ang mga adhikain at pagnanais ng isang tao, mas nalalayo ang isang tao sa Diyos at mas nalalapit siya kay Satanas. Katulad nito, kapag mas hinahangad ng isang tao ang kanyang mga adhikain at natatamo ang mga ito, nagiging mas mapanghimagsik laban sa Diyos ang puso ng isang tao, mas lumalayo ang isang tao sa Diyos, at sa huli, kapag natutupad na ng isang tao ang kanyang mga adhikain gaya ng nais niya at naisasakatuparan at natutugunan ang kanyang mga pagnanais, lalo lang siyang nasusuklam sa Diyos, sa kataas-taasang kapangyarihan ng Diyos, at sa lahat ng tungkol sa Diyos. Maaari pa nga na lumakad siya sa landas ng pagtatwa, paglaban, at pagsalungat sa Diyos. Ito ang huling kalalabasan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (7)). Ang mga salita ng Diyos ang nagbigay sa akin ng pagkaunawa sa maling paghahangad na nakatago sa puso ko. Itinuring ko ang sambahayan ng Diyos at ang iglesia bilang isang lugar para matupad ang mga personal kong adhikain, at itinuring ko ang sari-saring tungkulin sa iglesia na parang iba’t ibang propesyon sa mundo. Gusto ko ang gawaing nakabatay sa teksto, at pakiramdam ko ay maaari kong ipamalas ang aking halaga sa gawaing ito. Naramdaman ko rin na ang mga taong sumusulat ng panitikan ay mas malalim at mas maraming ideya, at sila ay pinahahalagahan at binibigyang-pansin ng mga tao. Ang panimulang punto ko, ang aking pinagmumulan sa paggampan ng aking tungkulin ay mali: Ito ay para mangibabaw sa karamihan, at hindi para hangarin ang katotohanan o makamtan ang katotohanan. Bagama’t ginagampanan ko ang tungkulin ng pagsusuri ng mga artikulo, bihira kong hanapin ang mga prinsipyo o sangkapan ang sarili ko ng katotohanan sa tungkulin ko, para mapabuti ang kahusayan ko sa pagbabasa ng mga artikulo at ang abilidad ko sa paghusga sa mga problema. Sa halip, hinihintay ko lang na maiangat ako. Nang sabihin ng superbisor na ang pinag-aaralan namin ay walang kaugnayan sa aking kasalukuyang tungkulin, inisip ko na wala talagang plano ang superbisor na linangin ako, kaya inilabas ko ang pagkadismaya sa puso ko sa pamamagitan ng pagiging negatibo at pagpapabaya. Hindi ba’t naging lubos na wala akong katwiran? Napagtanto ko na makasarili ang paghahangad ng ating sariling mga adhikain: Hindi ito magkakaroon ng anumang epekto sa pagsusulong ng ating tungkulin, at makakahadlang pa ito sa gawain ng iglesia. Sa totoo lang, katamtaman lang ang kakayahan ko, at medyo kulang ang mga kasanayan ko sa wika. Ang pinakamahalaga, hindi ko lubusang nauunawaan ang maraming katotohanan, at hindi talaga ako karapat-dapat sa trabaho ng pagsusulat ng mga iskrip. Nararapat lamang na isaayos na magsuri ako ng mga artikulo. Pinayagan ako ng iglesia na magsanay sa mga tungkuling nakabatay sa teksto. Gayumpaman, hindi ako kontento sa posisyon, at mali pa ang pagkaunawa ko sa Diyos. Tunay talagang wala akong katwiran! Gaya ng sinasabi ng Diyos: “Anuman ang mga adhikain ng isang tao, hangga’t ang mga ito ay mga pansariling adhikain at pagnanais, hahadlangan ng mga ito ang mga tao sa pagsunod sa kalooban ng Diyos, at makaaapekto o makahahadlang sa pagpoproklama ng Kanyang mga salita at pagpapatotoo sa Kanya. Siyempre, hangga’t ang mga ito ay mga pansariling adhikain at pagnanais, hindi makatatanggap ang mga tao ng paglilinis at kaligtasan.” Ngayon, mas maliwanag ang puso ko, at nauunawaan ko kung bakit hinihiling ng Diyos na bitawan ng mga tao ang kanilang mga adhikain. Sa totoo lang, ang iglesia ay isang lugar kung saan isinasakatuparan ang kalooban ng Diyos. Isa itong lugar kung saan maaaring maghangad ng katotohanan ang mga tao, maging malinis, at magkamit ng kaligtasan. Gayumpaman, ang landas na tinahak ko ay taliwas sa layunin ng Diyos. Sa panahong ito, pinag-isipan ko kung paano ko makakamit ang mga adhikain ko araw araw at naging labis akong sensitibo. Kahit ang isang kaswal na salita na sinabi ng iba ay nakakaapekto sa kalagayan ko habang ginagampanan ko ang aking tungkulin, at buong araw na balisa ang puso at isip ko. Bagama’t hindi ako kailanman naglakas-loob na magsabi ng anumang reklamo tungkol sa Diyos, nilabanan ko ang Diyos sa puso ko, at napakalayo ng ugnayan ko sa Diyos. Isa talaga itong uri ng tahimik na pagtutol. Nilalabanan ko ang Diyos at naghihimagsik ako laban sa Diyos! Patuloy kong hinangad ang katuparan ng aking mga adhikain. Ito ang pananaw ng isang walang pananampalataya. Kung nagpatuloy ako sa landas na ito, bukod sa hindi mababago kailanman ang mga disposisyon ko, kundi makapagdadala rin ako ng pagkagambala at pagkakagulo sa gawain ng iglesia. Kaya ang ginagawa ko ay hindi paghahanda sa mabubuting gawa: Ito ay pag-iipon ng masasamang gawa. Nang mapagtanto ko ito, mula sa kaibuturan ng puso ko ay handa akong bitiwan ang maluluhong pagnanais ko at gampanan nang maayos ang kasalukuyan kong tungkulin at bigyang-kasiyahan ang Diyos.

Abril 2, 2024, Maaraw

Ngayon, natagpuan ko ang isang landas ng pagbitaw sa reputasyon at katayuan sa isang sipi ng mga salita ng Diyos. Binasa ko ang mga salita ng Diyos: “Kaya, ano ang mga tungkulin at responsabilidad ng isang nilikha? Malinaw na inilalatag ng salita ng Diyos ang mga tungkulin, obligasyon, at responsabilidad ng mga nilikha, hindi ba? Mula sa araw na ito, isa ka nang tunay na miyembro ng sambahayan ng Diyos, ibig sabihin, kinikilala mo ang iyong sarili bilang isa sa mga nilikha ng Diyos. Dahil dito, mula sa araw na ito, dapat mong muling planuhin ang mga plano mo sa buhay. Hindi mo na dapat hangarin at sa halip ay bitiwan mo na dapat ang mga adhikain, pagnanais, at layon na dati mong itinakda sa buhay mo. Sa halip, dapat mong baguhin ang iyong pagkakakilanlan at perspektiba para makapagplano sa mga layon at direksiyon sa buhay na dapat mayroon ang isang nilikha. Una sa lahat, hindi ang pagiging isang lider ang dapat mong layon at direksiyon, o ang mamuno o mangibabaw sa anumang industriya, o ang maging isang kilalang taong gumagawa ng partikular na gampanin o isang taong bihasa sa partikular na kasanayan. Ang layon mo dapat ay ang tumanggap ng iyong tungkulin mula sa Diyos, ibig sabihin, ang alamin kung ano dapat ang gawain mo ngayon, sa sandaling ito, at unawain kung anong tungkulin ang kailangan mong gampanan. Kailangan mong itanong kung ano ang hinihingi sa iyo ng Diyos at kung anong tungkulin ang isinaayos para sa iyo sa Kanyang sambahayan. Dapat kang makaunawa at malinawan sa mga prinsipyong dapat maintindihan, mapanghawakan, at masunod tungkol sa tungkuling iyon. Kung hindi mo maalala ang mga ito, maaari mong isulat ang mga ito sa papel o i-rekord ang mga ito sa iyong computer. Maglaan ka ng oras para suriin at pag-isipan ang mga ito. Bilang miyembro ng mga nilikha, ang dapat na pangunahin mong layon sa buhay ay ang tuparin ang iyong tungkulin bilang isang nilikha at maging isang kalipikadong nilikha. Ito dapat ang pinakapangunahing layon mo sa buhay. Ang pangalawa at mas partikular ay kung paano gawin ang iyong tungkulin bilang isang nilikha at maging isang kalipikadong nilikha. Siyempre, dapat lang na talikuran ang anumang layon o direksyon na nauugnay sa iyong reputasyon, katayuan, banidad, kinabukasan, at iba pa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (7)). Binigyang-liwanag ng mga salita ng Diyos ang puso ko. Isa akong nilikha at dapat kong tuparin ang aking mga tungkulin ayon sa aking kinalalagyan. Dapat kong bitawan ang aking mga sariling adhikain at pagnanais, at magpasakop sa mga pamamatnugot at pagsasaayos ng Diyos. Hindi alintana kung ang tungkuling isinaayos ng iglesia para sa akin ngayon ay gusto ko o hindi, o kung sa tingin ko ito ay mahalaga o walang kuwenta, basta’t nagmumula ito sa Diyos, dapat ko itong tanggapin nang may perpektong pagsunod. Ngayon, ako ay responsable sa pagsusuri ng mga artikulo, kaya dapat kong piliin ang mabubuting artikulo ayon sa mga prinsipyo, at pagsikapan ang mga problemang hindi ko nauunawaan para makamit ang magagandang resulta sa gampaning ito.

Abril 3, 2024, Maaraw

Kamakailan, isang bagong sister ang sumapi sa aming pangkat. Nagsasanay siya para magsulat ng mga iskrip. Muling nabahala ang puso ko. Hindi ba’t sinabi ng superbisor na walang kakulangan sa mga iskriprayter? Bakit siya naghanap ng bago sa halip na iangat ako? Talaga bang hindi ako mahusay? Napagtanto ko na muli akong naaapektuhan ng reputasyon at katayuan, at agad akong nagdasal sa puso ko. Kahit na sino pa ang maiangat, ang kailangan kong gawin ngayon ay ipagpatuloy ang tungkulin ko at hindi magulo nito. Pagkatapos, naglaan ako ng oras at pagsisikap sa paghahanap ng mga prinsipyong may kaugnayan sa kung paano pumili ng magagandang artikulo, at kung paano susukatin kung ang pagkaunawa sa isang artikulo ay praktikal. Tinalakay ko sa mga sister ko ang anumang bagay na hindi ko nauunawaan, at ginampanan ko ang aking tungkulin nang may positibong saloobin. Hindi na ako naghangad ng katayuan. Unti-unti, naging mas panatag ang puso ko, at nagawa kong mas maibuhos pa ang isipan ko sa tungkulin ko. Naramdaman ko rin ang pamumuno ng Diyos sa paggampan ng aking tungkulin. Salamat sa Diyos!


17. Ang Mga Kahihinatnan ng Hindi Paggampan ng Tungkulin Ayon sa mga Prinsipyo

Ni Xiaoxiao, Tsina

Noong unang bahagi ng 2022, ako ang responsable sa gawain ng sampung iglesia. Sa mga ito, may tatlong iglesia kung saan medyo mahina ang kakayahan ng mga lider at diyakono, at hindi maganda ang buhay iglesia. Dagdag pa rito, kulang sa mga lider at diyakono ang ilan sa iba pang iglesia, kaya may pagmamadali kong inorganisa ang mga kapatid para magsagawa ng mga halalan. Dahil walang maayos na pagkaunawa ang mga kapatid sa mga prinsipyo ng mga halalan, napakabagal ng progreso ng gawain ng halalan. Kalaunan, nagsaayos ang mga nakatataas na lider ng isang pagtitipon kasama kami para alamin ang dahilan ng mabagal na progreso ng mga halalan. Nakipagbahaginan din sila tungkol sa kahalagahan ng paghahalal ng mga lider at diyakono. Nang marinig ko ito, nabalisa ang puso ko. Naisip ko na, “Kulang na kulang ng mga lider at diyakono ang mga iglesiang nasa responsabilidad ko. Hindi ba’t ipinapakita nito na napakahina ng kakayahan ko sa gawain? Ano ang iisipin ng mga lider tungkol sa akin? Hindi ito maaari. Kailangan kong agad na magsagawa ng mabilisang halalan para punan ang mga bakanteng posisyon ng lider at diyakono. Ipapakita nito sa lahat na kaya ko pa ring gumawa ng ilang tunay na gawain.” Pagkatapos, nagmadali akong mag-organisa ng mga halalan para sa mga lider at diyakono, pero hindi ko ibinahagi nang detalyado ang tungkol sa mga prinsipyo ng paghahalal ng mga lider at diyakono. Inisip ko na basta’t ang mga nahalal na tao ay medyo maagap sa paggampan ng kanilang tungkulin at kaya nilang magtiis ng pagdurusa at magbayad ng halaga, ayos na iyon. Matapos ang isang yugto ng pagsusumikap, unti-unting nakapaghalal ng mga lider at diyakono ang mga iglesia. Napakasaya ko nang makita ko ang mga “resulta” na ito. Inisip ko na wala nang kukuwestiyon sa aking kapabilidad sa gawain ngayon. Gayumpaman, hindi ko inasahan na kalaunan ay nagsumite ang dalawang sister ng maraming ulat na nagsasabing ang isa sa mga bagong halal na lider, si Brother Chen Lin, ay walang pagpapahalaga sa katarungan, may matinding disposisyon na mapagpalugod ng mga tao, at hindi angkop na maging isang lider. Naisip ko na, “Ang bawat tao ay may mga katiwalian at kakulangan. Masyadong mataas ang mga hinihingi mo. Kung susundin natin ang iyong mga pamantayan sa pagtimbang sa mga tao, kailan pa natin mapupunan ang lahat ng posisyon para sa mga lider at diyakono?” Inisip ko na walang anumang problema sa paghalal kay Chen Lin, at ang isyu ay hindi kaya ng dalawang sister na iyon na tratuhin nang patas ang mga tao. Kaya, sumulat ako ng isang liham sa mga sister para makipagbahaginan sa kanila at subukang kumbinsihin sila. Gayumpaman, sa loob ng ilang araw, muling sumulat ang mga sister sa akin at sinabing, “Napakaseryoso ng mapagpalugod ng mga taong disposisyon ni Chen Lin. Hindi niya pinoprotektahan ang gawain ng iglesia, at hindi siya angkop na maging isang lider.” Pero noong panahong iyon, namumuhay ako sa tiwaling disposisyon, at nagmamadali kong ninais na maihalal ang mga lider at manggagawa, kung kaya hindi ko pinagtuunan ng pansin ang bagay na ito.

Makalipas ang maikling panahon, nakatanggap ako ng isang liham mula sa mga nakatataas na lider na nagsasabing, “Napakaseryoso ng mapagpalugod ng mga taong disposisyon ni Chen Lin. Hindi niya pinoprotektahan ang gawain ng iglesia, at hanggang ngayon, wala siyang ipinapakitang tanda ng pagsisisi. Ayon sa mga prinsipyo, hindi siya angkop na maging isang lider.” Sa sandaling mabasa ko ang liham, napagtanto ko na noong nakaraan ay nagpadala na ng ilang liham ang mga sister para iulat ang mga problema kay Chen Lin, pero hindi ko sineryoso ang mga ito at hindi ko hinanap, at nakaramdam pa nga ako ng labis na paglaban ukol dito. Nakita ko na naging napakamakasarili ko at mapagmagaling ako! Hindi ko tinanggap ang mga mungkahi ng iba, at kumilos ako ayon sa sarili kong kalooban. Sa mga oras na iyon, labis akong nahiya na nais kong lamunin ako ng lupa. Nag-init ang buong mukha ko sa kahihiyan, at nagsimulang mapuno ang isip ko ng nag-uunahang alalahanin, “Lagot ako. Ngayon, alam na ng mga nakatataas na lider na hindi ko ginagampanan ang aking tungkulin ayon sa prinsipyo. Baka mag-imbestiga sila para alamin ang tungkol sa aking pagganap. Hindi ba ako matatanggal sa ganoong sitwasyon?” Sa kaunting araw na iyon, nakaramdam ako ng tensyon at pagkabalisa. Naalala ko ang mga salitang ito ng Diyos: “Kung mayroon kang pagkakataong kumilos nang ayon sa sarili mong kalooban, mayroon ka ring pagkakataon na hanapin ang katotohanan, at dapat mong gamitin ang katotohanan bilang prinsipyo para sa iyong mga kilos” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (15)). Habang pinag-iisipan ko nang mabuti ang mga salita ng Diyos, nakaramdam ang puso ko ng matinding sakit na para bang sinasaksak ako ng patalim. Oo, nagkaroon ako ng pagkakataong hanapin ang katotohanan, pero dahil hindi ko hinangad ang katotohanan, hindi ko hinanap ang mga prinsipyo at kumilos ako ayon sa sarili kong kalooban sa aking mga tungkulin. Ito ay nakagambala at nakagulo sa gawain. Sa panahong iyon, sabik ako sa agarang tagumpay sa mga halalan at hindi ko hinanap ang mga prinsipyo, na naging dahilan ng pagkakahalal sa maling tao. Nang tukuyin ito ng aking mga kapatid, hindi ako nagnilay sa aking sarili at hindi ko itinama ang problema. Paano ito naging paggampan ng aking tungkulin? Gayumpaman, hindi ko nakamtan ang anumang pagkaunawa sa kalikasan ko at sa landas na tinatahak ko, at hindi nagtagal, muling umusbong ang dati kong problema. Sa panahong iyon, nagpadala ng liham ang mga nakatataas na lider para sabihin na ang bawat iglesia ay kinakailangang magbigay ng ilang taong may talento para gampanan ang mga tungkulin sa iba pang lugar, inaambag ang kanilang bahagi sa gawain ng iglesia. Pagkatapos, nagmadali akong suriin ang mga kandidato. Nang basahin ko ang listahan ng mga pangalang sinuri ko, talagang naging masaya ako. Hindi ko maiwasang isipin na, “Hindi ba’t ganoon nga na ang pagbibigay ng mas maraming tao ay isang matibay na pagpapakita ng aking kapabilidad sa gawain? Dapat akong magsumikap para makita ng mga nakatataas na lider na kaya ko pa ring gumawa ng ilang tunay na gawain.” Sa panahon iyon, may isang brother sa listahan na may rekord ng pagkakaaresto dahil sa kanyang pananampalataya sa Diyos. Hindi malinaw kung siya ba ay wanted, at kung mapanganib ba para sa kanyang magtungo sa isang mahabang paglalakbay. Medyo hindi ako mapalagay, pero upang makapagbigay ng mas maraming taong may talento para makita ng mga lider na nagbubunga ng mga resulta ang aking gawain, isinaayos ko na magampanan ng brother na ito ang mga tungkulin sa ibang lugar. Hindi ko inasahan na maaaresto siya habang papunta siya para gampanan ang kanyang mga tungkulin Hindi nagtagal, sumulat ang mga nakatataas na lider at sinabing ang ilan sa mga taong ibinigay namin ay hindi angkop na gumawa ng mga tungkulin sa ibang lugar. Pinaalalahanan nila kami na gawin ang mga bagay ayon sa mga prinsipyo at huwag magbigay ng mga tao batay lamang sa pagiging masigasig. Nang mabasa ko ang liham, nais kong lamunin ako ng lupa. Nais ko na lang talagang gumapang at magtago sa isang butas sa lupa. Dama ang takot, tinanong ko ang sarili ko, “Ito ba ay paggampan ng aking tungkulin? Isa itong hayagang paggambala at panggugulo!” Sa gitna ng pagdurusa, lumapit ako sa Diyos para magdasal, hinihiling sa Diyos na bigyang-liwanag at gabayan ako para maunawaan ang aking sariling tiwaling disposisyon.

Kalaunan, nagbasa ako ng mga salita ng Diyos: “Kahit gaano pa sila kaabalang tingnan, kahit gaano pa sila kalayo maglakbay, kahit gaano pa kalaki ang isakripisyo, isuko, at igugol nila, maituturing bang mga naghahangad ng katotohanan ang mga uri ng taong nagsasalita at kumikilos lamang alang-alang sa katayuan? Talagang hindi. Para sa katayuan, magbabayad sila ng anumang halaga. Para sa katayuan, daranas sila ng anumang paghihirap. Para sa katayuan, hindi sila titigil kahit anong mangyari. Sinusubukan nilang hanapan ng baho ang iba, palabasing may kasalanan ang mga ito, o pahirapan at yurakan ang ibang tao. Ni hindi sila natatakot na maparusahan at mapaghigantihan; kumikilos sila alang-alang sa katayuan nang hindi man lang iniisip ang mga kahihinatnan. Ano ba ang hinahangad ng mga taong kagaya nito? (Katayuan.) Ano ang pagkakatulad nito kay Pablo? (Ang paghahangad ng putong.) Hinahangad nila ang putong ng katuwiran, naghahangad sila ng katayuan, kasikatan, at pakinabang, at itinuturing nilang lehitimong paghahangad ang paghahangad sa katayuan, kasikatan, at pakinabang sa halip na hangarin ang katotohanan. Ano ang pinakapangunahing katangian ng gayong mga tao? Ito ay na sa lahat ng aspekto, kumikilos sila alang-alang sa katayuan, kasikatan, at pakinabang” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). “Para sa mga anticristo, kung ang reputasyon o katayuan nila ay inaatake at inaalis, mas seryosong bagay pa ito kaysa sa pagtatangkang kitilin ang kanilang buhay. Kahit gaano pa karaming sermon ang pakinggan nila o kahit gaano pa karaming salita ng Diyos ang basahin nila, hindi sila makakaramdam ng kalungkutan o pagsisisi na hindi nila naisagawa kailanman ang katotohanan at na natahak nila ang landas ng mga anticristo, o na nagtataglay sila ng kalikasang diwa ng mga anticristo. Sa halip, lagi silang nag-iisip ng paraan upang magkamit ng katayuan at pataasin ang kanilang reputasyon. Masasabi na ang lahat ng ginagawa ng mga anticristo ay ginagawa upang magpakitang-gilas sa harap ng iba, at hindi ginagawa sa harap ng Diyos. Bakit Ko nasasabi ito? Ito ay dahil labis na nahuhumaling ang gayong mga tao sa katayuan na itinuturing nila ito bilang pinakabuhay na nila, bilang panghabambuhay nilang layon. Higit pa rito, dahil mahal na mahal nila ang katayuan, hindi sila kailanman naniniwala sa pag-iral ng katotohanan, at masasabi pa ngang hinding-hindi sila naniniwala na mayroong Diyos. Kaya, paano man sila magkalkula upang magkamit ng reputasyon at katayuan, at paano man nila subukang magpanggap upang lokohin ang mga tao at ang Diyos, sa kaibuturan ng kanilang puso, wala silang kamalayan o paninisi sa sarili, lalo na ng anumang pagkabalisa. Sa kanilang patuloy na paghahangad sa reputasyon at katayuan, walang pakundangan din nilang itinatanggi ang nagawa ng Diyos. Bakit Ko sinasabi iyon? Sa kaibuturan ng puso ng mga anticristo, naniniwala sila na, ‘Lahat ng reputasyon at katayuan ay nakakamtan sa pamamagitan ng sariling pagsusumikap ng tao. Sa pagkakamit lamang ng matibay na posisyon sa gitna ng mga tao at pagkakamit ng reputasyon at katayuan niya matatamasa ang mga pagpapala ng diyos. May halaga lamang ang buhay kapag ang mga tao ay nagkakamit ng ganap na kapangyarihan at katayuan. Ito lamang ang pamumuhay na tulad ng isang tao. Sa kabaligtaran, walang silbi ang mamuhay sa paraang sinasabi sa salita ng diyos—ang magpasakop sa kataas-taasang kapangyarihan at mga pagsasaayos ng diyos sa lahat ng bagay, ang bukal sa loob na lumugar sa posisyon ng isang nilikha, at ang mamuhay gaya ng isang normal na tao—walang titingala sa gayong tao. Dapat pagsumikapan ng isang tao ang kanyang katayuan, reputasyon, at kaligayahan; dapat ipaglaban at sunggaban ang mga ito nang may positibo at maagap na saloobin. Walang ibang magbibigay ng mga ito sa iyo—ang pasibong paghihintay ay hahantong lang sa kabiguan.’ Ganito magkalkula ang mga anticristo. Ito ang disposisyon ng mga anticristo. Kung umaasa kang tatanggapin ng mga anticristo ang katotohanan, aaminin ang mga pagkakamali, at magkakaroon sila ng tunay na pagsisisi, imposible ito—hinding-hindi nila ito kayang gawin. Taglay ng mga anticristo ang kalikasang diwa ni Satanas, at kinamumuhian nila ang katotohanan, kaya, kahit saan man sila magpunta, kahit na pumunta sila sa dulo ng mundo, hinding-hindi magbabago ang ambisyon nila ng paghahangad sa reputasyon at katayuan, at pati na rin ang kanilang pananaw sa mga bagay-bagay, o ang landas na kanilang tinatahak” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng mga salita ng Diyos na itinuturing ng mga anticristo ang reputasyon at katayuan bilang mas mahalaga kaysa sa mismong buhay. Anuman ang gawin nila, palagi nilang sinusubukang patibayin ang kanilang reputasyon. Itinuturing nila ang reputasyon at katayuan bilang layunin at direksyon sa kanilang paghahangad, at handa silang magbayad ng anumang halaga para sa katayuan. Ginagawa nila ang mga bagay ayon sa sarili nilang kalooban, at hindi sila naghahanap ng mga katotohanang prinsipyo kahit kaunti. Ginagawa lang nila ang mga bagay sa paraang labis na kapaki-pakinabang sa kanilang kasikatan, pakinabang, at katayuan. Hindi ba’t ganito mismo ang pag-uugali ko sa panahong iyon? Bagama’t sa panlabas, kaya kong tiisin ang paghihirap at bayaran ang halaga sa paggampan ng aking tungkulin, ang lahat ng ginawa ko ay para sa kasikatan, pakinabang, at katayuan. Kung ito man ay paghalal ng mga lider at diyakono o pagbibigay ng mga taong may talento, sabik ako sa agarang tagumpay. Ninais kong ipakita sa aking mga kapatid na nakamit ko ang mga resulta sa paggampan ng aking tungkulin at na may kapabilidad ako sa gawain, nang sa gayon ay makuha ang paghanga at pagsang-ayon ng lahat. Nang hindi maihalal ang mga angkop na lider o diyakono, napagtanto ko na dapat sana ay nakipagbahaginan ako sa aking mga kapatid tungkol sa mga prinsipyo ng mga halalan, pero para maipakita sa mga nakatataas na lider na kaya kong mabilis na tapusin ang mga halalan para sa mga lider at diyakono, masyado akong naging sabik sa agarang tagumpay, at hindi ko naisagawa ang mga halalan ayon sa mga prinsipyo. Nang tukuyin ng aking mga sister na naghalal kami ng hindi angkop na tao, hindi ko ito tinanggap, at inisip ko pa na masyadong mahigpit ang kanilang mga kahilingan. Nag-isip pa ako ng mga paraan para kumbinsihin sila at patunayan na ang mga taong inihalal namin ay angkop. Bilang isang lider, ang pagkilos ko na may paglabag sa mga prinsipyo para protektahan ang sarili kong kasikatan, pakinabang, at katayuan sa isang bagay na kasinghalaga ng halalan sa iglesia, ay lantarang panlilinlang at paglaban sa Diyos. Dagdag pa, sa usapin ng pagbibigay ng mga taong may talento, ang isang taong tunay na nagpapakita ng pagsasaalang-alang sa mga layunin ng Diyos ay magiging masigasig na tugunan ang mga agarang pangangailangan ng Diyos, at magbibigay ng mga karapat-dapat na tao para mag-ambag ng kanilang bahagi ukol sa ebanghelyo ng kaharian. Gayumpaman, para maipakita sa mga tao na mayroon akong kapabilidad sa gawain, nilagay ko sa listahan ang ilang tao na halata namang wala akong malinaw na pagkaunawa para lang mapunan ang mga bilang. Katulad nitong brother na may rekord ng pagkaaresto. Hindi malinaw sa akin ang kanyang sitwasyon, kaya para makatiyak ay kinailangan kong ipagpatuloy ang pagmamasid sa mga nangyayari sa kanya. Gayumpaman, dahil nais ko lamang na makapagbigay ng mas maraming tao para mapangalagaan ang sarili kong dangal at katayuan, sa huli ay naaresto ang brother. Nakita ko kung paano ako naghangad ng reputasyon at katayuan at hindi ako nagtrabaho ayon sa prinsipyo, at binalewala ko pa ang kaligtasan ng aking mga kapatid para lang mapangalagaan ang sarili kong dangal at katayuan, maliban sa hindi pagsasaalang-alang ng mga interes ng iglesia. Ipinahamak ko ang aking mga kapatid. Tinatahak ko ang landas ng mga anticristo. Kung hindi ako magsisisi, itataboy at ititiwalag ako ng Diyos.

Kalaunan, nagbasa pa ako ng mga salita ng Diyos: “Ang ilang tao ay nagkukunwaring gumagawa ng gawain ng iglesia subalit naghahangad naman ng sarili nilang kasikatan, pakinabang, at katayuan, nagsasagawa ng sarili nilang proyekto, bumubuo ng sarili nilang maliit na grupo, ng sarili nilang munting kaharian—ginagawa ba ng ganitong uri ng tao ang kanyang tungkulin? Lahat ng gawaing ginagawa nila, sa diwa, ay nakakagambala, nakakagulo, at nakakapinsala sa gawain ng iglesia. Ano ang kahihinatnan ng paghahangad nila ng kasikatan, pakinabang, at katayuan? Una, naaapektuhan nito kung paano kinakain at iniinom ng mga taong hinirang ng Diyos ang salita ng Diyos nang normal at paano nila nauunawaan ang katotohanan, hinahadlangan nito ang kanilang buhay pagpasok, pinipigilan silang pumasok sa tamang landas ng pananalig sa Diyos, at inaakay sila patungo sa maling landas—na nakakapinsala sa mga taong hinirang, at dinadala sila sa kapahamakan. At ano ang ginagawa nito sa gawain ng iglesia sa huli? Ito ay panggugulo, pamiminsala, at pagbuwag. Ito ang kahihinatnang idinudulot ng paghahangad ng mga tao ng kasikatan, pakinabang, at katayuan. Kapag ginagawa nila ang kanilang tungkulin sa ganitong paraan, hindi ba’t masasabing ito ay pagtahak sa landas ng isang anticristo? Kapag hinihingi ng Diyos na isantabi ng mga tao ang kasikatan, pakinabang, at katayuan, hindi naman sa pinagkakaitan Niya ang mga tao ng karapatang mamili; bagkus, ito ay dahil habang naghahangad ng kasikatan, pakinabang, at katayuan, nagagambala at nagugulo ng mga tao ang gawain ng iglesia at ang buhay pagpasok ng mga taong hinirang ng Diyos, at maaari pa nga silang makaimpluwensiya sa pagkain at pag-inom ng maraming tao ng mga salita ng Diyos, sa pag-unawa nila sa katotohanan, at sa pagkamit nila ng pagliligtas ng Diyos. Ito ay isang katunayang hindi mapag-aalinlanganan. Kapag hinahangad ng mga tao ang sarili nilang kasikatan, pakinabang, at katayuan, siguradong hindi nila hahangarin ang katotohanan at hindi nila matapat na tutuparin ang kanilang tungkulin. Magsasalita at kikilos lamang sila alang-alang sa kasikatan, pakinabang, at katayuan, at lahat ng gawaing ginagawa nila, nang wala ni katiting na eksepsiyon, ay alang-alang sa mga bagay na iyon. Ang umasal at kumilos sa gayong paraan ay walang pagdududang pagtahak sa landas ng mga anticristo; ito ay isang paggambala at panggugulo sa gawain ng Diyos, at lahat ng iba’t ibang kahihinatnan nito ay nakakahadlang sa pagpapalaganap ng ebanghelyo ng kaharian at sa pagsasakatuparan sa kalooban ng Diyos sa loob ng iglesia. Kaya, maaaring sabihin ng isang tao nang may katiyakan na ang landas na tinatahak ng mga naghahangad ng kasikatan, pakinabang, at katayuan ay ang landas ng paglaban sa Diyos. Ito ay sadyang paglaban sa Kanya, pagkontra sa Kanya—ito ay ang makipagtulungan kay Satanas sa paglaban sa Diyos at pagsalungat sa Kanya. Ito ang kalikasan ng paghahangad ng mga tao ng kasikatan, pakinabang, at katayuan. Ang mali sa mga taong naghahangad ng pansarili nilang mga interes ay ang hinahangad nila ang mga mithiin ni Satanas, at ang mga ito ay mga buktot at hindi makatarungang layon. Kapag hinahangad ng mga tao ang mga personal na interes gaya ng kasikatan, pakinabang, at katayuan, hindi nila namamalayang nagiging kasangkapan na pala sila ni Satanas, nagagamit na sila ni Satanas, at, higit pa rito, nagiging kinatawan na sila ni Satanas. Isang negatibong papel ang ginagampanan nila sa iglesia; sa gawain ng iglesia, at sa normal na buhay iglesia at normal na paghahangad ng mga taong hinirang ng Diyos, ang epekto nila ay ang mang-abala at maminsala; mayroon silang masama at negatibong epekto” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Kapag inihahambing ang sarili kong pag-uugali sa pag-uugali ng mga anticristo na inilantad ng Diyos, nakita kong pareho ang mga ito. Sinamantala ko ang mga pagkakataong ipinagkaloob ng paghahalal ng mga lider at diyakono at pagbibigay ng mga taong may talento para magsagawa ng mga personal na hakbangin, sinusubukang ipakita sa mga tao na may kapabilidad ako sa gawain at makamit ang hangarin kong hangaan ako ng mga tao. Bagama’t sa panlabas ay parang ginagampanan ko ang aking tungkulin nang may matinding dedikasyon, sa loob, puno ako ng sarili kong mga ambisyon at pagnanais. Para makapaghangad ng kasikatan, pakinabang, at katayuan, naging pabaya ako at nagsagawa ng panlilinlang sa mahalagang gawain ng iglesia. Ano ang kaibahan ng pag-uugali kong ito at ng sa isang anticristo? Ang paghahalal ng mga lider at diyakono at ang pagbibigay ng mga taong may talento ay parehong ginagawa para sa kapakanan ng gawain ng iglesia at ng pagpapalaganap ng ebanghelyo. Ang layon na ito ay tiyak na hindi para maghalal ng ilang hindi angkop na tao para lamang mapunan ang mga bilang. Kung ang mga hindi angkop na tao ang mahahalal para umako ng gawain, hindi lamang nito mabibigong isulong ang gawain ng ebanghelyo, magiging dahilan pa ito ng mga paggambala at panggugulo, na magdudulot ng kapahamakan sa mga kapatid. Itinuring ko na mas mahalaga ang kasikatan, pakinabang, at katayuan kaysa sa anumang bagay. Hindi ko talaga isinapuso ang tungkulin ko kahit kaunti, lalong wala akong anumang bakas ng pusong may-takot-sa-Diyos. Ang uri ng saloobin ko sa aking tungkulin ay tunay na nagdudulot ng pagkasuklam ng Diyos! Kung hindi ako magsisisi, ititiwalag ako ng Diyos. Dati, palagi kong pinaniniwalaan na kung mas mabilis na mahahalal ang mga lider at diyakono, mas mainam, at kapag mas maraming taong may talento ang naibigay, lalo akong sinasang-ayunan ng Diyos. Ang pananaw na ito ay baligho. Ang pinapahalagahan ng Diyos ay kung, sa paggampan ng ating tungkulin, nagpapakita tayo ng pagsasaalang-alang sa mga layunin ng Diyos at ginagawa natin ang mga bagay ayon sa prinsipyo.

Pagkatapos, nagdasal ako sa Diyos para maghangad ng isang landas ng pagsasagawa. Binasa ko ang mga salita ng Diyos: “Anumang tungkulin ang iyong ginagampanan, kailangan mong hanapin ang mga katotohanang prinsipyo, unawain ang mga layunin ng Diyos, alamin kung ano ang Kanyang mga hinihingi sa tungkuling iyon at unawain kung anong mga resulta ang dapat mong makamit sa paggampan ng tungkuling iyon. Makakakilos ka lang nang may mga prinsipyo sa pamamagitan ng paggawa ng mga iyon. Sa paggampan sa iyong tungkulin, hindi ka talaga maaaring sumunod sa iyong personal na mga kagustuhan, ginagawa ang anumang gusto mong gawin, anuman na magiging masaya kang gawin, o anumang makakaganda sa iyo. Ito ay pagkilos alinsunod sa sariling kagustuhan ng isang tao. Kung umaasa ka sa sarili mong personal na mga kagustuhan sa pagganap sa iyong tungkulin, na iniisip na ito ang hinihingi ng Diyos, at na ito ang magpapasaya sa Diyos, at kung sapilitan mong iginigiit ang iyong personal na mga kagustuhan sa Diyos o isinasagawa ang mga iyon na para bang ang mga iyon ang katotohanan, na inoobserbahan ang mga ito na para bang ang mga ito ang mga katotohanang prinsipyo, hindi ba ito isang pagkakamali? Hindi ito paggampan sa iyong tungkulin, at ang paggampan sa iyong tungkulin sa ganitong paraan ay hindi matatandaan ng Diyos. Hindi nauunawaan ng ibang tao ang katotohanan, at hindi nila alam kung ano ang ibig sabihin ng tuparin nang maayos ang kanilang mga tungkulin. Sa tingin nila, nagsikap na sila at ibinigay na nila rito ang kanilang puso, naghimagsik na sila laban sa kanilang laman at nagdusa na sila, pero kung gayon, bakit hindi nila kailanman magawa ang kanilang tungkulin sa paraang pasok sa pamantayan? Bakit palaging hindi nalulugod ang Diyos? Saan nagkamali ang mga taong ito? Ang pagkakamali nila ay na hindi nila hinahanap ang mga hinihingi ng Diyos, at sa halip ay kumikilos sila ayon sa mga sarili nilang ideya—ito ang dahilan. Itinuring nilang katotohanan ang mga sarili nilang hangarin, kagustuhan, at mga makasariling motibo, at itinuring nila ang mga ito na para bang ang mga ito ang gustung-gusto ng Diyos, na para bang ang mga ito ang Kanyang mga pamantayan at hinihingi. Itinuring nilang katotohanan ang pinaniwalaan nilang tama, mabuti, at maganda; mali ito. Ang totoo, kahit maaaring iniisip minsan ng mga tao na tama ang isang bagay at na umaayon ito sa katotohanan, hindi ito agad nangangahulugan na umaayon ito sa mga layunin ng Diyos. Habang mas iniisip ng mga tao na tama ang isang bagay, lalo dapat silang maging maingat at lalo nilang dapat hanapin ang katotohanan upang makita kung natutugunan ng iniisip nila ang mga hinihingi ng Diyos. Kung sumasalungat ito mismo sa Kanyang mga hinihingi at sa Kanyang mga salita, hindi ito katanggap-tanggap, kahit pa iniisip mong tama ito, isa lamang itong kaisipan ng tao, at hindi ito aayon sa katotohanan gaano mo man naiisip na tama ito. Kung tama ba o mali ang isang bagay ay kailangang tukuyin batay sa mga salita ng Diyos. Gaano mo man naiisip na tama ang isang bagay, mali ito at kailangan mo itong iwaksi, maliban na lang kung may basehan ito sa mga salita ng Diyos. Katanggap-tanggap lamang ito kapag nakaayon ito sa katotohanan, at maaaring maging pasok sa pamantayan ang paggampan mo sa iyong tungkulin sa pamamagitan lamang ng pagtataguyod sa katotohanang prinsipyo sa ganitong paraan. Ano nga ba ang tungkulin? Isa itong atas na ipinagkatiwala ng Diyos sa mga tao, bahagi ito ng gawain ng sambahayan ng Diyos, at isa itong responsabilidad at obligasyon na dapat pasanin ng bawat isa sa mga taong hinirang ng Diyos. Karera mo ba ang tungkulin? Isa ba itong personal na usaping pampamilya? Tama bang sabihin na sa sandaling mabigyan ka ng tungkulin, nagiging personal mong gawain ang tungkuling ito? Talagang hindi iyon ganoon. Kaya paano mo dapat tuparin ang iyong tungkulin? Sa pamamagitan ng pagkilos alinsunod sa mga hinihingi, salita, at pamantayan ng Diyos, at sa pagbabatay ng iyong pag-uugali sa mga katotohanang prinsipyo sa halip na sa pansariling pagnanais ng tao” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Mula sa mga salita ng Diyos ay naunawaan ko na para magampanan nang maayos ang ating tungkulin at mapalugod ang Diyos, dapat muna nating ituwid ang ating mga layunin, bitawan ang personal na mga ambisyon at pagnanais, at huwag kumilos para sa kapakanan ng kasikatan, pakinabang, at katayuan. Hindi rin natin dapat ituring ang ating sariling mga ideya at kagustuhan bilang ang mga katotohanang prinsipyo. Sa halip, dapat nating hanapin ang mga hinihingi ng Diyos, at gampanan ang ating tungkulin ayon sa mga layunin ng Diyos. Tanging sa ganitong paraan natin magagawa ang mga bagay sa pamamaraang may prinsipyo. Sa sambahayan ng Diyos, anuman ang aspekto ng tungkulin, may mga katotohanang prinsipyo itong kaugnay. Halimbawa, kapag naghahalal ang iglesia ng mga lider at diyakono, kailangan nating hanapin ang mga prinsipyo at pamantayan para sa paghahalal ng mga lider at diyakono. Una, sila dapat ay mga taong naghahangad ng katotohanan, may mabuting pagkatao, at may pagpapahalaga sa katarungan. Ang mga tiwaling disposisyon ng ilang kapatid ay maaaring medyo mas seryoso, pero maaari pa rin nilang tanggapin ang katotohanan, at maunawaan ang kanilang mga sarili pagkatapos ng pagpupungos, at magsumikap tungo sa mga hinihingi ng Diyos. Ang paghahalal ng ganitong uri ng tao ay umaayon sa mga prinsipyo. Sa kabaligtaran, ang ilang tao ay mayroong matalas na isipan, mga kaloob, at panlabas na sigasig, at kaya nilang tiisin ang pagdurusa sa paggawa ng kanilang tungkulin, pero wala silang anumang sariling buhay pagpasok; sa paggawa ng kanilang tungkulin, bulag nilang hinahangad ang kasikatan, pakinabang, at katayuan, nagbubulalas ng mga salita at doktrina para mailihis ang mga tao. Kapag pinungusan sila, hindi pa rin nila mauunawaan ang kanilang mga sarili. Kung ganitong uri ng tao ang lider, hindi niya malulutas ang anumang problema, at ipapahamak lang niya ang mga kapatid at ang gawain ng iglesia.

Kalaunan, inirekomenda namin si Sister Li Ling na magtungo sa ibang lugar para gampanan ang mga tungkulin. Ilang araw lamang bago umalis ang sister, sumulat ang ilang kapatid ng liham ng pag-uulat para sabihing hindi nagdala ng pasanin si Li Ling sa paggawa ng kanyang tungkulin, hindi gumawa ng tunay na gawain, at medyo mayabang. Noon pa ay hindi niya gusto ang dalawang sister na katuwang niya, at madalas niyang husgahan at maliitin ang mga ito sa harap ng ibang kapatid, na naging sanhi para magkaroon ang iba ng negatibong pananaw laban sa mga ito. Lumikha ito ng kaguluhan sa pangkat, at bilang resulta ay naging negatibo ang dalawang sister. Nagmadali akong sumulat sa mga sister na humahawak sa liham ng pag-uulat, at hiniling ko sa kanilang isiwalat ang mga problema kay Li Ling sa isang simpleng pamamaraan para makaalis agad si Li Ling. Pagkatapos, napagtanto ko na mali ang kalagayan ko. Talaga bang ang dahilan kung bakit ako nagmamadali ay para magbigay ng mga taong may talento sa sambahayan ng Diyos? Hindi ba ito dahil naisip ko na ang pagbibigay ng isa pang taong may talento ay magpapaganda sa aking imahe? Naalala ko ang mga salita ng Diyos: “Hindi talaga mahirap ang gampanan ang iyong tungkulin, at hindi rin ito mahirap gawin nang may debosyon at nang pasok sa pamantayan. Hindi mo kailangang isakripisyo ang iyong buhay o gumawa ng anumang natatangi o mahirap, kailangan mo lamang sundin ang mga salita at tagubilin ng Diyos nang matapat at matatag, nang hindi idinaragdag ang sarili mong mga ideya o isinasakatuparan ang sarili mong proyekto, kundi tumatahak sa landas ng paghahangad sa katotohanan. Kung magagawa ito ng mga tao, halos magkakaroon sila ng wangis ng tao. Kapag mayroon silang tunay na pagpapasakop sa Diyos, at naging matapat na tao, tataglayin nila ang wangis ng isang tunay na tao” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Magkakasundong Pagtutulungan). Mula sa mga salita ng Diyos, nakita ko na dahil ang tungkulin ay hindi isang personal na bagay, kundi isang gawaing ibinigay ng Diyos, dapat natin itong gawin ayon sa mga hinihingi ng Diyos at sa mga katotohanang prinsipyo. Tanging sa ganitong paraan lang tayo magiging ayon sa mga layunin ng Diyos. Dapat kong bitawan ang aking mga layunin at itigil ang pagbibigay-pansin sa kung hinahangaan man ako ng iba o hindi. Dapat kong bigyang-pansin ang paghahangad ng katotohanan at maayos na paggampan sa aking tungkulin ayon sa mga prinsipyo. Ito ay pagtugon sa wastong gawain at pagtahak sa tamang landas. Kung, sa kapakanan ng sarili kong kasikatan, pakinabang, at katayuan, hindi ko seryosong naberipika at natugunan ang mga problema kay Li Ling, iyon ay pagkilos nang may malinaw na paglabag sa mga prinsipyo. Nang maisip ko ito, napagtanto kong hindi ko na maaaring ipagpatuloy ang pagsasaalang-alang sa sarili kong reputasyon at katayuan, at nagmadali akong sumulat ng isang liham na humihiling sa mga kapatid na beripikahin ang liham ng pag-uulat. Matapos ang beripikasyon, nakumpirmang walang kakayahan si Li Ling sa pagtrato nang patas sa mga tao, na may hilig siyang maliitin at husgahan ang mga tao, at na hindi siya nakikipagtulungan nang maayos sa mga tao, at wala siyang pasanin sa kanyang tungkulin. Nang malantad ang mga problema ni Li Ling at siya ay natanggal, hindi siya nagnilay sa kanyang sarili, hindi niya ito tinanggap, at nagpahayag siya ng pagkadismaya. Kung kaya, hindi namin siya pinayagang gumawa ng mga tungkulin sa ibang lugar. Sa pamamagitan ng karanasan ko, napagtanto ko na sa paggawa ng ating mga tungkulin, kailangan nating ituwid ang ating mga layunin, bitawan ang sarili nating mga pagnanais, at isagawa ang mga bagay ayon sa mga katotohanang prinsipyo. Tanging sa ganoong paraan lamang makakaramdam ng kapanatagan at kapayapaan ang ating puso.


18. Ibinunyag Ako ng mga Pag-uusig at Pagsubok

Ni Qingyou, Tsina

Ako ang responsable sa gawaing pag-aalis sa ilang iglesia. Isang araw noong Hulyo 2022, pumunta ako sa bahay ni Yang Xin para alamin ang ilang bagay mula sa kanya. Ang kanyang asawa ang nagbukas ng pinto. Kabado nitong ibinulong sa akin, “Sino ang hinahanap mo?” Gamit ang talino ko, sinabi ko, “Hinahanap ko ang ate ko.” Kaagad niyang sinabi, “Umalis siya.” Pagkasabi niya nito, isinara niya ang pinto. Nang sandaling isinara niya ang pinto, nasilip ko sa siwang nito ang dalawang lalaki, nasa edad tatlumpu o apatnapu, na nangakaupo sa sala—sabay silang nakatingin sa akin. Nagulat ako, “Ang paraan ng pagtingin ng dalawang taong iyon ay naiiba sa mga ordinaryong tao. Tinitimbang nila ako nang may mapanlabang tingin. Mga pulis kaya sila?” Umahon ang takot sa aking puso, kaya dali-dali akong umalis.

Pagbalik ko sa bahay-tuluyan, dumating ang isang kapatid na natataranta, sinasabing kakarinig niya lang na may dalawang lider ng iglesia na inaresto. Parang dinaklot ang puso ko, “Naku! Baka naaresto rin si Yang Xin. Iyong dalawang estrangherong nakita ko sa bahay nila ay malamang sa malamang na mga pulis, nagbabantay.” Nagsimula akong mataranta sa aking puso. Pagkatapos na pagkatapos niyon, nalaman ko na may ilan pang kapatid ang naaresto bandang alas-dos o alas-tres ng madaling-araw. Napakaraming kapatid ang naaresto nang sabay-sabay, at labis ang kabog ng aking dibdib. Naalala ko na tatlong taon na ang nakalilipas, ginamit ng mga pulis ang litrato ko para matukoy ako ng mga tao; alam din ng mga naarestong kapatid ang bahay na kasalukuyan kong tinitirhan. Kung mananatili ako roon, maaari akong maaresto anumang oras, kaya kinuha ko ang mga gamit ko at naghandang umalis. Sa sandaling iyon, isang kapatid ang nagmamadaling lumapit at sinabi sa akin na naaresto na ang lahat ng lider at manggagawa sa iglesia, pati na rin ang mga superbisor sa gawain ng ebanghelyo at gawain ng pagdidilig. Sinabihan niya akong umalis na agad sa bahay na iyon. Pagkarinig ko nito, sa gulat ay napako ako sa kinatatayuan ko. “Sa dami ng taong naaresto, sino ang mangangasiwa sa gawaing panapos? Kailangan kong kaagad na makahanap ng isang taong magpapaalam nito sa mga kapatid para makalayo sila sa panganib!” Pero pagkatapos ay may isa pa akong naisip, “Malapit kong nakakaugnayan ang mga naarestong kapatid, at may litrato ko ang mga pulis. Kapag naaresto ako ng mga pulis, bubugbugin nila ako hanggang sa malumpo, hindi man nila ako bugbugin hanggang mamatay. Kailangan kong kaagad na magtago!” Kaya nagtungo ako sa bahay ng isang kamag-anak. Bagaman ligtas ako sa kasalukuyan, palaging hindi mapalagay ang aking puso. “Ano ang nangyayari sa iglesia? May iba pa bang naaresto? Lahat ng naaresto sa pagkakataong ito ay mga lider at manggagawa, kaya sino ang nangangasiwa ng mga gawaing panapos? Miyembro din ako ng iglesia, kaya magtatago na lang ba talaga ako nang ganito?” Labis na nabalisa ang aking puso.

Kinabukasan, nakatanggap ako ng liham mula sa mga nakatataas na lider na humihiling sa aking pangasiwaan ang mga gawaing panapos. Sa oras na iyon, sa loob ko ay medyo natakot ako, “Napakaraming kapatid ang naaresto. Ito talaga ang mata ng bagyo. Hindi ko ba inilalagay ang sarili ko sa direktang panganib sa pangangasiwa ng gawaing panapos sa panahong ito? Bukod pa rito, may litrato ko ang mga pulis. Kapag pinuntirya nila ako, paano ako makatatakas? Hindi rin naman maganda ang kalusugan ko. Kapag naaresto ako, paano ko kakayanin ang pagpapahirap ng diyablo—hindi ba’t mamamatay lang ako sa bugbog? Kapag namatay ako, hindi ba’t mawawalan ng saysay ang lahat ng taon ng pananampalataya ko?” Habang iniisip ko ito, tila ba biglang dinaklot ang puso ko. Pero kung tatanggihan ko ang aking tungkulin habang paralisado na ang iglesia, hindi ko mapapangatwiranan ang pagiging takas sa kritikal na sandaling ito! Parang hinahati sa dalawa ang aking puso dahil sa walang katapusang gusot na ito. Nang maglaon, tumugon ako sa mga lider, sinasabing may mga panganib sa aking kaligtasan. Sinabi ko rin, “Pagpasyahan ninyo kung makakabuti ba o hindi ang pagkuha sa akin para gawin ito. Kung sa tingin ninyo ay angkop ako, tutuloy ako.” Ang layunin ko ay ang sabihin sa kanila na may mga panganib sa aking kaligtasan at na ayaw kong isaayos nila na pumunta ako. Nang maipadala ko ang liham, nakaramdam ako ng paninisi sa sarili. “Hindi ba ako naging mapanlinlang sa pagsusulat ng liham na ito? Nilinang ako ng sambahayan ng Diyos sa lahat ng taon na ito, pero sa kritikal na sandaling ito, sinubukan ko lang na pangalagaan ang aking sarili. Ito ba ang ginagawa ng isang tao na may pagkatao? Ayon nga sa kasabihan, ‘Nabubunyag ang tunay na damdamin sa oras ng kagipitan.’ Ngayon, napakaraming kapatid sa iglesia ang naaresto, at may isang agarang pangangailangan na pangasiwaan ang gawaing panapos. Pero tumatanggi ako sa aking tungkulin—hindi talaga ito isang bagay na gagawin ng isang tao!” Gayumpaman, medyo natakot pa rin ako sa aking puso, kaya nanalangin ako sa Diyos, nagmamakaawa sa Kanya na bigyan ako ng pananalig para manindigan at protektahan ang gawain ng iglesia. Pagkatapos manalangin, binasa ko ang mga salita ng Diyos: “Ang mga tunay na sumusunod sa Diyos ay kayang matagalan na nasusubok ang kanilang gawain, samantalang yaong mga hindi talaga sumusunod sa Diyos ay hindi kayang matagalan ang anumang mga pagsubok ng Diyos. Hindi magtatagal, sila ay mapatatalsik, habang ang mga mananagumpay ay mananatili sa kaharian. Kung ang tao ay tunay na naghahanap sa Diyos o hindi ay maaari lang matukoy sa pamamagitan ng pagsubok sa kanyang gawain, iyon ay, sa pamamagitan ng mga pagsubok ng Diyos, at walang kaugnayan sa mismong nagiging kongklusyon ng tao. Hindi tinatanggihan ng Diyos ang sinumang nang basta-basta; lahat ng ginagawa Niya ay lubusang makakahikayat sa tao. Hindi Siya gumagawa ng anumang bagay na hindi nakikita ng tao, o anumang gawain na hindi makahihikayat sa tao. Kung ang paniniwala ng tao ay tunay o hindi, ay napapatotohanan ng mga katunayan at hindi magagawan ng kongklusyon ng tao. Walang duda na ang ‘trigo ay hindi magagawang mapanirang damo, at ang mapanirang damo ay hindi magagawang trigo.’ Ang lahat ng tunay na nagmamahal sa Diyos ay mananatili sa kaharian sa kahuli-hulihan, at hindi tatratuhin nang hindi maganda ng Diyos ang sinumang tunay na nagmamahal sa Kanya” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Pagkabasa ng mga salita ng Diyos, naunawaan ko na ginagamit ng Diyos ang pag-uusig at mga pag-aresto ng malaking pulang dragon para subukin kung ang mga tao ay may tunay na pananalig o huwad na pananalig. Ang mga may tunay na pananalig ay kayang protektahan ang gawain ng iglesia at tuparin ang mga tungkulin nila sa panahon ng mga kapighatian. Ang mga may huwad na pananalig ay kaya ring gugulin ang sarili nila para sa Diyos sa mga normal na panahon basta’t hindi nito naaapektuhan ang kanilang mga pansariling interes, pero kapag nahaharap sila sa mapanganib na kapaligiran, naduduwag sila at natatakot, at iniisip lang ang pangangalaga sa kanilang sarili. Hindi talaga nila isinasaalang-alang ang gawain ng iglesia. Ang ganitong uri ng tao ay nabubunyag at natitiwalag. Ikinumpara ko ito sa sarili kong pag-uugali. Nanampalataya ako sa Diyos sa loob ng maraming taon, kumain at uminom ng napakaraming salita ng Diyos, at madalas na nakipagbahaginan sa mga kapatid tungkol sa kung paano namin dapat panindigan ang aming mga tungkulin kapag dumarating sa amin ang mga kapighatian at pagsubok, at magpatotoo sa Diyos. Gayumpaman, nang naharap ang iglesia sa malawakang pag-aresto, at naaresto lahat ang mga lider, manggagawa, at maraming kapatid, ang una kong naisip ay ang magtago kaagad. Nang hiningi sa akin ng mga nakatataas na lider na pangasiwaan ang gawaing panapos, nag-alinlangan ako, iniisip na napakadelikadong gawin ng tungkuling ito, at tinanggihan ko ito dahil may mga panganib sa aking kaligtasan. Naisip ko kung paanong dumating sa iglesia ang gayon kalaking sitwasyon, na naaresto lahat ang mga lider at manggagawa. Kung hindi kaagad nailipat ang mga handog at aytem ng iglesia, masasamsam ng pulisya ang mga ito. Marami ring kapatid ang hindi pa nalalaman na naaresto na ang mga lider at manggagawa. Kung hindi ko sila maaabisuhan sa tamang oras, mahaharap din sila sa panganib ng pagkaaresto. Pero sa kritikal na sandaling ito, muli’t muli, pinipili kong pangalagaan ang sarili ko at tanggihan ang aking tungkulin. Napakamakasarili ko at kasuklam-suklam ako. Talagang hindi ako karapat-dapat na mabuhay sa harap ng Diyos! Nang naisip ko ito, nakaramdam ako ng pagkakautang at matinding pagsisisi sa lahat ng aking nagawa, at ayaw ko nang pangalagaan lang ang sarili ko. Pagkatapos niyon, nagsulat ako ng liham sa mga nakatataas na lider para ilahad ang kasuklam-suklam kong mga layunin noong panahong iyon, at sinabi kong handa akong pangasiwaan ang gawaing panapos.

Kasunod niyon, nagbalatkayo ako at lumabas para makipagkita sa aking mga kapatid para talakayin kung paano ililipat ang mga aklat ng mga salita ng Diyos. Pagkatapos, inabisuhan namin ang mga kapatid na nanganganib na kailangan nilang kaagad na magtago, at nagsulat kami ng mga liham para makipagbahaginan sa mga kapatid na mahina, negatibo, duwag, at takot, hinihimok silang umasa sa Diyos para isabuhay ang buhay iglesia at gawin ang tungkulin nila. Habang aktibo kong pinangangasiwaan ang gawaing panapos, isa pang insidente ang nangyari na muling nagbunyag sa akin. Nalaman ko na naaresto ang asawa at anak na babae ng isang kapatid na may kustodiya ng mga aklat. Nangangailangan ng agarang aksiyon ang sitwasyon. Kailangang mailipat ang mga aklat ng mga salita ng Diyos sa lalong madaling panahon. Nang marinig ko ito, labis akong nabalisa. Kung mapasasakamay ng pulisya ang mga aklat, sadyang magiging napakalaking kawalan nito. Kailangan kong makahanap ng paraan para mailipat ang mga ito sa lalong madaling panahon. Kaya’t binalak kong makipagkita sa kapatid na may kustodiya sa mga aklat para makakuha ang tunay na pagkaunawa sa sitwasyon. Pagkatapos na pagkatapos niyon, nalaman ko mula sa mga kapatid na naaresto at pinalaya na ang ilan sa mga naaresto ay hindi nakilatis ang mga pakana ni Satanas, at nagsimulang ipagkanulo at ituro ang mga lider at manggagawa. Ang anak na babae ng brother na ito ang nagsiwalat ng pinakamaraming impormasyon. Nang marinig ko ito, labis akong natakot, “Sa panahong ito, madalas akong kumikilos habang minamatyagan. Sa sandaling may makakilala sa akin, hindi ba’t katapusan ko na?” Nang maisip ko ito, nagsimula akong umatras. Sa sandaling iyon, narinig kong bumalik na si Sister Li Xuan mula sa ibang lugar. Alam kong dati na siyang nakapangasiwa ng gawaing panapos, kaya ginusto kong ipasa sa kanya ang aking tungkulin. Sinabi ko sa kapareha kong si Sister Wang Xin, “Puwede ba nating ipapangasiwa kay Li Xuan ang gawaing panapos?” Wala namang anumang panganib sa kanyang kaligtasan at nakapangasiwa na siya ng gawaing panapos dati.” Sa gulat, nasabi ni Wang Xin, “Paano mo nagawang mag-isip nang ganyan? Ginagawa niya pa rin ang iba pa niyang mga tungkulin. Tama ba ito?” Sa pakikinig sa retorikal na tanong ni Wang Xin, napagtanto kong talagang hindi ito tama, “Malinaw na tungkulin ko ito, pero sinubukan kong ipasa ito sa iba nang hindi isinasaalang-alang ni katiting ang mga interes ng iglesia. Pero kung ipagpapatuloy ko ang tungkuling ito, natatakot ako na baka maaresto ako. Kung hindi ko makikilatis ang mga pakana ng diyablo at magkakanulo ako sa Diyos, nangangahulugan iyon ng walang hanggang pagkawasak na walang pagkakataon para maligtas! Tuluyang mawawala ang pagkakataon kong makatanggap ng pagliligtas!” Habang mas iniisip ko ito, mas lalo akong natakot. Kaya nanalangin ako sa Diyos: “Minamahal kong Diyos! Kapag dumarating sa akin ang panganib, gusto kong umatras. Akayin Mo ako at bigyan ako ng pananalig at lakas!”

Nabasa ko ang mga salita ng Diyos: “Kapag handang isakripisyo ng mga tao ang kanilang mga buhay, ang lahat ng bagay ay nagiging hindi halaga, at walang makagagapi sa kanila. Ano ang maaaring maging higit na mahalaga kaysa buhay? Sa ganitong paraan nawawalan si Satanas ng kakayahang gumawa pa sa mga tao, walang anumang magagawa ito sa tao. Bagaman sa pakahulugan ng ‘laman’ ay sinasabi na ginawang tiwali ni Satanas ang laman, kung tunay na ibinibigay ng mga tao ang kanilang mga sarili, at hindi nahihimok ni Satanas, kung gayon walang sinuman ang makagagapi sa kanila—at sa sandaling ito, gagampanan ng laman ang isa pa nitong tungkulin, at magsisimulang opisyal na tanggapin ang patnubay ng Espiritu ng Diyos. Ito ay isang kinakailangang proseso, dapat itong mangyari nang isa-isang hakbang; kung hindi, hindi magkakaroon ang Diyos ng paraan para makagawa sa sutil na laman. Ganoon ang karunungan ng Diyos” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 36). Mula sa mga salita ng Diyos, naunawaan ko kung bakit ako nabuhay sa karuwagan at takot, nangangamba na kung araw-araw akong kikilos nang nakikita sa mga surveillance camera, maaari akong maaresto anumang oras. Ang pangunahing dahilan ay masyado kong pinahalagahan ang aking buhay, at natakot akong arestuhin at bugbugin hanggang sa mamatay. Ang takot sa kamatayan ang naging kahinaan ko. Takot na takot na ako bago pa man ako maaresto: Kung maaaresto ako, tiyak na hindi ko kakayaning manindigan sa aking patotoo. Naisip ko ang mga tao na naging Hudas. Dahil desperado silang iligtas ang kanilang sarili, hindi sila nag-atubiling ipagkanulo ang kanilang mga kapatid at ang mga interes ng sambahayan ng Diyos. Isinuko nila ang sarili nila sa harap ni Satanas at ipinagkanulo ang Diyos, kaya’t kinutya sila ni Satanas. Ano ang kabuluhan ng mabuhay nang ganito? Sinabi ng Panginoong Jesus: “Sapagkat ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Iyong mga naging martir para sa Diyos, tulad ni Esteban, na binato hanggang sa mamatay dahil sa pagpoproklama at pagpapatotoo sa Panginoong Jesus; o tulad ni Pedro, na ipinako nang patiwarik sa krus para sa Diyos; ay isinakripisyo ang kanilang buhay para magpatotoo sa Diyos. Bagaman namatay ang kanilang laman, nakamit nila ang pagsang-ayon ng Diyos. May mga kapatid ding nagpakamartir para sa Diyos matapos tiisin ang malupit na pag-uusig ng malaking pulang dragon: Bagaman patay ang kanilang laman, ang kanilang patotoo ay naging ebidensiya ng paggapi nila kay Satanas, at nagbalik ang kanilang kaluluwa sa harapan ng Lumikha. Inusig sila dahil sa pagiging matuwid, at ang kamatayan nila ay may halaga at kabuluhan! Pagkatapos, tiningnan ko ang aking sarili, na napipigil pa rin ng kamatayan at walang tunay na pananalig sa Diyos. Ang buhay ko ay ipinagkaloob ng Diyos, at ang buhay at kamatayan ko ay nasa mga kamay ng Diyos. Kung pahihintulutan ng Diyos na maaresto ako, ito ay inorden Niya. Kung hindi pahihintulutan ng Diyos na maaresto ako, ito rin ay kataas-taasang kapangyarihan Niya. Dapat akong magpasakop sa pamamatnugot at mga pagsasaayos ng Diyos.

Kalaunan, nabasa ko ang mas marami pang salita ng Diyos: “Sa mainland Tsina, tuloy-tuloy at brutal na sinusupil, inaaresto, at inuusig ng malaking pulang dragon ang mga mananampalataya sa Diyos, madalas na inilalagay sila sa mga mapanganib na kapaligiran. Halimbawa, gumagamit ng iba’t ibang palusot ang gobyerno para hulihin ang mga mananampalataya. Sa tuwing nadidiskubre nila ang lugar kung saan naninirahan ang isang anticristo, ano ang unang naiisip ng anticristo? Hindi ito tungkol sa wastong pagsasaayos ng gawain ng iglesia, kundi ito ay tungkol sa kung paano makakatakas sa mapanganib na sitwasyong ito. Kapag nahaharap ang iglesia sa panunupil at mga pag-aresto, hindi kailanman nakikibahagi ang mga anticristo sa gawain pagkatapos. Hindi sila nagsasaayos ng mahahalagang mapagkukunan o ng mga tauhan sa iglesia. Sa halip, naghahanap sila ng mga palusot at dahilan para makakuha sila ng isang ligtas na lugar para sa kanilang sarili at iyon lang iyon. Kapag nasiguro na ang kanilang personal na seguridad, bihira na silang makibahagi nang personal sa pagsasaayos ng mga gawain, tauhan, o mapagkukunan ng iglesia, at hindi rin sila nag-uusisa sa usapin o gumagawa ng anumang mga partikular na pagsasaayos. Dahil dito, hindi agad nalilipat sa mga ligtas na lugar ang mga mapagkukunan at pananalapi ng iglesia, at sa huli, marami ang ninanakaw at tinatangay ng malaking pulang dragon, na nagdudulot ng malalaking kawalan sa iglesia at humahantong sa pagkakadakip ng mas maraming kapatid. Ito ang resulta ng pag-iwas ng mga anticristo sa kanilang responsabilidad sa gawain. Sa kaibuturan ng puso ng mga anticristo, palaging nangunguna ang kanilang personal na seguridad. Isa itong isyu sa puso nila na isang palagiang alalahanin para sa kanila. Iniisip nila, ‘Hindi ako dapat malagay sa gulo. Kung sino man ang mahuhuli, hindi dapat ako—kailangan kong manatiling buhay. Naghihintay pa rin akong makibahagi sa kaluwalhatian ng diyos kapag natapos na ang gawain ng diyos. Kung mahuhuli ako, kikilos ako tulad ni Hudas, at magiging katapusan ko na. Walang magiging magandang kalalabasan para sa akin. Parurusahan ako.’ Kaya, sa tuwing pumupunta sila sa isang bagong lugar para gumawa, una nilang sinisiyasat kung sino ang may pinakaligtas at pinakamakapangyarihang sambahayan, kung saan maaari silang magtago mula sa paghahanap ng gobyerno at makaramdam na ligtas sila. … Pagkatapos nilang makahanap ng matitirahan maramdaman nilang malayo na sila sa kapahamakan, na lumipas na ang panganib, nagpapatuloy ang mga anticristo sa paggawa ng mababaw na gawain. Talagang maselan ang mga anticristo sa kanilang mga pagsasaayos, pero nakadepende ito sa kung sino ang kanilang kinakaharap. Napakaingat nilang pinag-iisipan ang mga bagay na may kinalaman sa kanilang sariling mga interes, pero pagdating sa gawain ng iglesia o sa kanilang sariling mga tungkulin, ipinapakita nila ang kanilang pagiging makasarili at kasuklam-suklam at hindi sila nagpapakita ng pagkaresponsable, ni wala silang kahit bahid ng konsensiya o katwiran. Dahil mismo sa mga pag-uugaling ito kaya sila nailalarawan bilang mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Sinabi ng Diyos na hindi kailanman isinasaalang-alang ng mga anticristo ang mga interes ng sambahayan ng Diyos o ang kaligtasan ng kanilang mga kapatid kapag dumarating ang panganib sa kanila. Sa halip, inuuna nila ang sarili nilang mga interes at kaligtasan. Sila ay lubhang makasarili at kasuklam-suklam. Dati, nabasa ko na ang mga salitang ito pero hindi ko kailanman naikonekta ang mga ito sa aking sarili. Naniwala akong isa akong taong tunay na nananampalataya sa Diyos at kayang protektahan ang mga interes ng sambahayan ng Diyos. Saka ko lang nakita kung gaano ako kamakasarili at kasuklam-suklam nang ibunyag ako ng mga katunayan, at na ni kaunti ay hindi ko pinrotektahan ang gawain ng iglesia. Nang marinig kong naging Hudas ang ilang tao, nag-alala akong baka maipagkanulo ako kung pangangasiwaan ko ang gawaing panapos at makipag-ugnayan ako sa maraming tao. Para maingatan ang sarili ko, ginusto kong ipasa ang tungkuling ito sa iba para makapagtago ako. Nakita ko na ang naibunyag ko ay ang disposisyon ng isang anticristo. Puno ako ng lahat ng uri ng mga kasuklam-suklam na ideya para sa mga interest ng aking laman. Tunay nga akong makasarili, kasuklam-suklam, at mapaminsala! Nilinang ako ng sambahayan ng Diyos sa loob ng maraming taon, at tinamasa ko ang pagtutustos ng napakaraming katotohanan ng Diyos, pero sa kritikal na sandali, ipinagsawalang-bahala ko ang mga interes ng sambahayan ng Diyos. Tunay na wala akong konsensiya! Naisip ko kung paanong nagkatawang-tao ang Diyos at naparito sa Tsina, kung saan naghahari ang diyablo, para iligtas tayo. Hinarap Niya ang mortal na panganib kahit kailan at kahit saan, pero hindi Niya kailanman isinaalang-alang ang pansarili Niyang kaligtasan. Naglakad pa rin Siya kasama ng mga iglesia, ipinahahayag ang katotohanan upang diligan at tustusan tayo. Gayumpaman, sa gitna ng mapanganib na kapaligirang ito, ang iniisip ko lang ay kung paano makakaiwas sa pagkaaresto at hindi mabugbog hanggang sa mamatay. Hindi ko man lang isinaalang-alang ang gawain ng iglesia. Wala man lang akong katapatan sa Diyos. Nang mapagtanto ko ito, nahiya ako sa aking pag-uugali. Sa harap ng Diyos, nagpasya ako, “Mahal kong Diyos, nagkamali ako. Hindi ko dapat sinubukang pangalagaan ang sarili ko sa ganitong kritikal na sandali, ipinagsasawalang-bahala ang mga interes ng sambahayan ng Diyos. Walang-wala akong konsensiya! Mahal kong Diyos, gaano man kamapanganib ang mangasiwa sa gawaing panapos, at kahit mahuli ako ng mga pulis at bugbugin ako hanggang sa mamatay, handa akong gawin nang maayos ang aking tungkulin.”

Pagkatapos, matapos kong talakayin ang mga bagay-bagay sa nakapareha kong kapatid, isinaayos ko na makipagkita sa kapatid na may kustodiya sa mga aklat sa isang liblib na lugar para malaman kung ano ang nangyayari. Noong panahong iyon, nakalaya na ang kanyang asawa, at ikinuwento nito ang mga detalye ng mga bagay na ibinunyag ng kanyang anak na babae. Hindi lang ipinagkanulo ng anak ang mga tao, pumayag din siyang maging espiya para sa pulisya. Sinabi rin ng mga pulis sa anak, “Kung hahalughugin namin ang bahay ninyo nang ilang araw pa, ginagarantiyahan naming may mahahanap pa kaming iba.” Pagkarinig ko nito, bumigat sa pag-aalala ang aking puso, “Kailangang mailipat kaagad natin ang mga aklat! Noong nakaraan, hinayaan kong mawala ang pinakamagandang pagkakataon para mailipat ang mga ito dahil pinangangalagaan ko ang sarili ko. Sa pagkakataong ito, hindi na ako maaaring magpaliban. Ililipat ko ang mga aklat kahit ibuwis ko pa ang aking buhay para magawa ito!” Kaya nagkasundo kami sa oras para ilipat ang mga aklat. Nang oras na para ilipat ang mga aklat, hindi ko napansin na may isang makitid na daanan sa harap ng kanilang bahay. Naipasok namin ang sasakyan nang hirap na hirap, pero naipit ito pagpasok sa tarangkahan. Hindi kami makapasok o makalabas. Tahol nang tahol ang aso ng kapitbahay. Kinabahan ako at sa puso ko ay natakot ako, “Kapag isinumbong kami ng kapitbahay, ilang minuto lang ay darating ang mga pulis. Ano ang gagawin namin kung ganoon?” Tahimik akong nanalangin sa Diyos sa aking puso. Naalala ko ang mga salita ng Diyos: “Huwag matakot sa kung ano-ano, ang Makapangyarihang Diyos ng maraming hukbo ay tiyak na sasaiyo; Siya ang puwersang susuporta sa inyo, at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). Ang mga salita ng Diyos ang nagbigay sa akin ng pananalig na Siya ang may kataas-taasang kapangyarihan sa lahat ng bagay, at na puprotektahan ng Diyos ang Kanyang gawain. Pagkatapos manalangin, nagawa naming ayusin ang direksiyon ng naipit na sasakyan at naiatras ito. Sa ganitong paraan, nailipat namin ang dalawang sasakyang puno ng mga aklat. Mula sa pagsisimula ng pag-iimpake hanggang sa huling biyahe, inabot ito ng halos isang oras. Tahol nang tahol ang aso ng kapitbahay, pero hindi lumabas ang kapitbahay. Kalaunan, nailipat din namin ang mga aklat mula sa bahay ng isa pang tagapag-ingat patungo sa ligtas na lugar nang walang aberya.

Matapos ang karanasang ito, nagkamit ako ng kaunting pagkaunawa sa sarili kong makasarili at kasuklam-suklam na satanikong disposisyon, at naunawaan na ang kapalaran at kinalalabasan ng isang tao ay nasa mga kamay ng Diyos. Ang dapat gawin ng isang tao ay gawin nang maayos ang tungkulin niya. Kahit siya pa ay maaresto, makulong, o mapatay sa pambubugbog, iyon ay makabuluhan at mahalaga. Nang handa na akong isuko ang aking buhay at tumigil sa pagsasaalang-alang sa mga sarili kong pakinabang at kawalan, nakita ko ang kataas-taasang kapangyarihan ng Diyos. Nagkamit ako ng mas matibay na pananalig sa Diyos!


19. Kapag Namamayani ang Pagnanasa sa Katayuan

Ni Xin Yi, Tsina

Noong Hulyo 2020, pinangangasiwaan ko ang gawain ng pagdidilig kasama sina Brother Zhao Zhijian at Sister Li Muxin. Nagsisimula pa lang silang magsanay, kaya tinulungan ko silang unawain ang mga prinsipyo at maging pamilyar sa gawain sa lalong madaling panahon, at tinatanong nila ako kapag may hindi sila naiintindihan. Makalipas ang ilang panahon, napansin ko na pareho silang may kalakasan. Si Zhijian ay mahusay ang kakayahan at mabilis niyang natutunan ang mga prinsipyo, at si Muxin ay magaling talaga—maayos siyang gumawa at may kasanayan. Tuwing may ibinibigay na gawain, mabilis silang nakakahanap ng mga salita ng Diyos upang lutasin ang mga suliranin ng mga bagong mananampalataya. Pakiramdam ko, hindi ako kasinghusay nila. Hindi ako kasing-epektibo nilang magtrabaho at hindi ako kasingbilis nilang umunawa. Kailangan ko pa ng panahon para pagnilayan ang mga problema ng mga bagong mananampalataya. Para bang mas mabagal at mas nakakapagod ang lahat ng bagay para sa akin kaysa para sa kanila. Kalaunan, habang mas nagiging pamilyar na sila sa gawain, unti-unti, nagsimula na silang gumanap ng mahalagang papel. Minsan, kinakailangan naming magkakasamang tumugon sa mga tanong ng mga tagapagdilig, pero dahil hindi ko pa tapos ang lahat ng gawaing nakaatang sa akin, sasabihin ni Muxin, “‘Wag kang mag-alala, may ilang simpleng tanong namang pwedeng kami na ang sumagot.” Hindi ako komportable kapag naririnig ko ‘yun. Hindi kaya takot lang sila na maaantala ang lahat kapag nakipagtalakayan sila sa akin kasi mabagal akong magtrabaho? Noon ko lang naranasan na parang hindi ako kabilang. Sumama pa nga ang loob ko: Bakit ba kulang na kulang ang kakayahan ko? Hindi madaling makaangkop ang isip ko at hindi ako mabilis makatugon. Hindi ako kasingbata at kasingtalino nila—magaling sila sa lahat ng bagay. Hindi ba ako ang magiging pinakawalang kakayahan simula noon? Anong iisipin nila sa akin? Baka sabihin nila na ang tagal ko na sa gawain ng pagdidilig pero nasa mas mababa pa rin akong antas kaysa sa kanila, samantalang kakatapos lang nilang magsanay. Sobrang nakakahiya ‘yon kung magkagayon. Dahil ayokong isipin nila na wala akong pakinabang, sinimulan kong magtrabaho nang pasikreto, gumugugol ng mas maraming oras sa pakikipagtipon sa mga baguhan, at sinusubukan kong maghanap ng mga salita ng Diyos at pag-isipan ang mga problema ng mga bagong mananampalataya. Naramdaman ko pa ngang aksaya lamang sa oras ang paglalaba at pagkain, at nagdadasal ako parati sa Diyos at hinihingi ang Kanyang tulong para mas maging epektibo ako sa aking tungkulin. Pero baligtad ang nangyari—gaano man ako magtrabaho, nabawasan pa rin ang pagiging epektibo ko. Bago ko pa namalayan, nawalan na ako ng gana sa tungkulin ko at ang dami kong ipinapasang problema sa mga katuwang ko para sila na ang mag-asikaso. Naisip kong kulang ako sa kakayahan, kaya tatrabahuhin ko na lang kung anuman ang kaya ko. Palala nang palala ang kalagayan ko, talagang naging pasibo na ako sa tungkulin ko, at hindi ko na napapansin ang mga problema sa gawain ko. Nang makitang hindi maganda ang kalagayan ko, nag-alok ng pagbabahaginan ang mga katuwang ko, pero hindi ko iyon tinatanggap. Hindi ko nagawang baguhin ang kalagayan ko at may ilang problema na hindi nalutas sa oras, na nakaapekto sa pagganap ko sa gawain ng pagdidilig.

Nakipagbahaginan sa akin ang lider nang malaman niya ang kalagayan ko. Sinabi niya na wala itong kinalaman sa kakayahan ko, kundi dahil sa labis kong pagnanasa sa karangalan at katayuan at kailangan kong baguhin ang kalagayan ko sa lalong madaling panahon para hindi nito maantala ang aming gawain. Napagtanto ko na hindi mabuti ang kalagayan ko at wala akong pagpapahalaga sa responsibilidad sa tungkulin ko, at hindi ko nagawang lutasin ang mga problema na nalulutas ko dati. Hindi ko na madama ang kaliwanagan ng Banal na Espiritu; manhid na ako at mahina ang isip. Naisip ko ang sinabi ng Panginoong Jesus: “Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya” (Mateo 13:12). Tiyak na may ginagawa akong hindi naaayon sa kalooban ng Diyos, kaya itinatago Niya ang Kanyang mukha sa akin. Medyo natakot ako, at nagdasal, “Diyos ko, nakakapagod po ang tungkulin ko at hindi ko madama ang Iyong paggabay. Pakiusap, bigyan Mo po ako ng kaliwanagan at gabayan ako, at tulutan akong pagnilayan ang sarili at maunawaan ang aking mga problema upang mabago ko ang maling kalagayan ko.” Pagkatapos nun, naghanap ako ng mga salita ng Diyos upang lutasin ang kalagayan ko. Sabi ng Diyos, “Minsang sinabi ng Panginoong Jesus, ‘Sapagkat sinumang mayroon ay bibigyan, at siya ay magkakaroon ng mas sagana: ngunit sinumang wala, pati ang nasa kanya ay aalisin sa kanya’ (Mateo 13:12). Ano ang ibig sabihin ng mga salitang ito? Ibig sabihin nito ay kung ni hindi ka nagsasagawa o inilalaan ang sarili mo sa iyong sariling tungkulin o trabaho, babawiin ng Diyos ang mga dating sa iyo. Ano ang ibig sabihin ng ‘bawiin’? Ano ang pakiramdam niyon, bilang isang tao? Maaaring nabibigo kang matamo kung ano sana ang itinutulot ng iyong kakayahan at mga kaloob na iyong matamo, at wala kang nararamdaman, at para ka lang isang hindi mananampalataya. Ganoon ang pakiramdam na bawiin ng Diyos ang lahat. Kung pabaya ka, at hindi nagbabayad ng halaga, at hindi taos sa iyong tungkulin, babawiin ng Diyos kung anong mayroon ka dati, babawiin Niya ang karapatan mong gampanan ang iyong tungkulin, hindi Niya ipagkakaloob sa iyo ang karapatang ito. … Kung pakiramdam mo lagi ay walang kabuluhan ang paggawa mo ng iyong tungkulin, kung pakiramdam mo parang wala namang kailangang gawin, at hindi mo magawang mag-ambag, kung hindi ka kailanman binigyan ng kaliwanagan, at pakiramdam mo wala kang mailalabas na anumang katalinuhan o karunungan, problema nga ito: Nagpapakita ito na wala kang tamang motibo o tamang landas sa pagganap sa iyong tungkulin, at hindi sang-ayon ang Diyos, at hindi normal ang iyong kalagayan. Dapat kang magnilay: ‘Bakit wala akong landas sa pagganap sa aking tungkulin? Napag-aralan ko na ito, at saklaw ito ng aking propesyon—mahusay pa nga ako rito. Bakit kapag sinusubukan kong gamitin ang aking kaalaman, hindi ko magawa? Bakit wala akong resultang natatamo? Ano ang nangyayari?’ Nagkataon lang ba ito? May problema rito. Kapag pinagpapala ng Diyos ang isang tao, nagiging matalino siya at marunong, malinaw niyang nauunawaan ang lahat ng bagay, matalas din siya, alisto at masyadong magaling; magkakaroon siya ng kakayahan at magiging inspirado sa lahat ng ginagawa niya, at iisipin niya na lahat ng ginagawa niya ay napakadali at walang paghihirap na makakasagabal sa kanya—pinagpapala siya ng Diyos. Kung napakahirap ng lahat ng bagay para sa isang tao, at siya ay padaskol-daskol, katawa-tawa, at walang kaalam-alam anuman ang kanyang ginagawa, kung hindi niya maunawaan anuman ang sabihin sa kanya, ano ang ibig sabihin nito? Ang ibig sabihin nito ay wala siyang patnubay ng Diyos at wala siyang pagpapala ng Diyos. Sinasabi ng ilang tao, ‘Nagsumikap na ako, kaya bakit hindi ko nakikita ang mga pagpapala ng Diyos?’ Kung magsusumikap at magpapakapagod ka lamang ngunit hindi mo hinahangad na kumilos ayon sa mga prinsipyo, iniraraos mo lamang ang iyong tungkulin. Paano mo posibleng makikita ang mga pagpapala ng Diyos? Kung palagi kang walang ingat sa pagganap sa iyong tungkulin at hindi ka matapat kahit kailan, hindi ka mabibigyang-liwanag o matatanglawan ng Banal na Espiritu, at hindi mapapasaiyo ang patnubay ng Diyos o ang Kanyang gawain, at hindi magkakaroon ng bunga ang iyong mga ginagawa. Napakahirap gampanan nang maayos ang isang tungkulin o asikasuhin nang mabuti ang isang usapin sa pamamagitan ng pag-asa sa lakas at kaalaman ng tao. Iniisip ng lahat na may kaunti silang nalalaman, na may ilan silang alam na gawin, ngunit hindi maayos ang paggawa nila ng mga bagay-bagay, at palaging nagugulo ang mga bagay-bagay, na nagtatamo ng malawakang komento at tawanan. Problema ito. Maaaring malinaw na walang gaanong silbi ang isang tao subalit iniisip niya na may alam siyang gawin, at hindi sumusuko kahit kanino. May kinalaman ito sa problema sa kalikasan ng tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagiging Matapat Lamang Makakapamuhay ang Isang Tao Bilang Isang Tunay na Tao). Medyo nataranta ako pagkatapos basahin ang mga salita ng Diyos. Kamakailan, lahat ay mahirap at nakakapagod para sa akin. Hindi ko napapansin ang mga problema sa gawain ko, at pakiramdam ko’y wala akong magawa sa harap ng mga problema na kaya ko namang harapin dati. Ito ay dahil ‘di ko matigilan ang pagrerebelde ko at itinatago ng Diyos ang Kanyang mukha sa akin. Naging manhid ako at hangal, mangmang at mahina ang isip. Matagal-tagal na rin akong nagdidilig ng mga bagong mananampalataya at nauunawaan ko ang ilang katotohanan at pangitain, at naiintindihan ko ang ilang prinsipyo. Malinaw na dapat mas gumaling ako sa tungkulin ko sa paglipas ng panahon, pero mas lalo lang akong lumala. Hindi ko talaga madama ang paggabay ng Banal na Espiritu, at ang saloobin ko sa tungkulin ko ay kasuklam-suklam sa Diyos. Nakikita ko ang pagiging matuwid at kabanalan ng Diyos mula sa Kanyang mga salita. Kapag pinagpapala Niya ang mga tao o may kinukuha Siyang mga bagay, nakabatay ito sa mga prinsipyo. Kapag ibinibigay ng mga tao ang puso nila sa kanilang tungkulin, kapag ibinibigay nila ang lahat-lahat dito at ang motibasyon nila ay bigyang-kasiyahan ang Diyos, madali para sa kanila ang makamit ang gawain ng Banal na Espiritu. Malinaw ang kanilang pang-unawa at nakatutuklas sila ng mga problema sa kanilang tungkulin, alam nila kung paano lutasin ang mga problema. Pagaling sila nang pagaling sa kanilang tungkulin. Kapag hindi matapat ang mga tao sa kanilang tungkulin, kapag lagi nilang iniisip ang kanilang reputasyon at katayuan, mahihirapan silang makamit ang gawain ng Banal na Espiritu. Tapos magiging manhid at hangal sila, at hindi nila maipapakita ang mga kalakasang naipapakita nila dati. Imposibleng magawa mo nang maayos ang tungkulin mo nang gano’n. Nagnilay ako sa kalagayan ko noong panahong iyon. Pagkatapos kong magsimulang magtrabaho kasama ang dalawang katuwang ko, noong una meron akong pakiramdam ng pasanin at kaya ko silang tulungang matutunan ang trabaho sa lalong madaling panahon, pero nang malaman kong mabilis ang pag-usad nila at mas bihasa na sila kaysa sa akin sa lahat ng bagay, nakaramdam ako ng pangamba—natakot akong mawala sa akin ang pagiging lider, kaya nagsimula akong malihis. Ayokong makita nilang ‘di ako gaanong magaling, kaya nagsumikap ako, nagpuyat. Para mas maging epektibo ako sa pagdidilig, naglaan ako ng mas maraming oras sa pakikipagtipon sa mga bagong mananampalataya. Pero gaano man ako magsumikap, anumang uri ng halaga ang binabayad ko, mas kaunti pa rin ang nagagawa ko kaysa sa kanila. Ibinuhos ko ang lahat ng lakas ko sa pakikipagkumpitensya sa mga katuwang ko. Hiningi ko pa nga ang tulong ng Diyos para mas marami akong magawa sa trabaho ko at ‘di mapahiya. Sobrang hindi ako makatwiran. Ginagamit ko ang Diyos, dinadaya ko Siya—paano ‘yon naging paggawa ng tungkulin? Napuno ako ng pagsisisi at nagdasal ako sa Diyos, “Diyos ko! Naghahangad ako ng karangalan at katayuan, hindi ko ginagawa nang maayos ang tungkulin ko. Nagiging sagabal ako sa gawain ng pagdidilig. Gusto kong magsisi sa Iyo.”

Pagkatapos nun, may nabasa akong sipi ng mga salita ng Diyos na lubos na nakatulong sa akin. Sabi ng Makapangyarihang Diyos, “Kung magagampanan mo man nang maayos ang iyong tungkulin ay walang kinalaman sa iyong mga kagalingan, sa kahusayan ng iyong kakayahan, sa iyong pagkatao, iyong mga abilidad, o iyong mga kasanayan; nakasalalay iyon sa kung isa kang taong tumatanggap sa katotohanan at kung nagagawa mong isagawa ang katotohanan. Kung kaya mong isagawa ang katotohanan at tratuhin nang patas ang iba, magkakaroon ka ng maayos na pakikipagtulungan sa iba. Ang susi sa kung magagampanan ba nang maayos ng isang tao ang kanyang tungkulin at kung magkakaroon ba siya ng maayos na pakikipagtulungan sa iba, ay nakasalalay sa kung kaya ba niyang tanggapin at sundin ang katotohanan. Ang kakayahan, mga kaloob, abilidad, edad, at iba pa ng mga tao ay hindi ang pinakamahalaga, lahat ng iyon ay pumapangalawa lamang. Ang pinakamahalagang bagay ay tingnan kung minamahal ba ng isang tao ang katotohanan, at kung naisasagawa ba niya ang katotohanan. Matapos makinig sa isang sermon, ang mga nagmamahal sa katotohanan at nakapagsasagawa ng katotohanan ay aaminin na tama iyon. Sa tunay na buhay, kapag may makakaharap silang mga tao, pangyayari, at bagay, ipatutupad nila ang mga katotohanang ito. Isasagawa nila ang katotohanan, magiging sarili nilang realidad iyon, at magiging bahagi ng kanilang sariling buhay. Iyon ang magiging mga panuntunan at prinsipyong pagbabatayan ng kanilang pagkilos at paggawa ng mga bagay-bagay; iyon ang kanilang ipamumuhay at ipakikita. Kapag nakikinig sa isang sermon, aaminin din ng mga hindi nagmamahal sa katotohanan na tama iyon, at iisipin na nauunawaan nilang lahat iyon. Naitala nila ang mga doktrina sa kanilang puso, ngunit ano ang ginagamit nilang mga prinsipyo at tuntunin sa pagsasaalang-alang ng isang bagay habang ginagawa iyon? Lagi nilang isinasaalang-alang ang mga bagay ayon sa sarili nilang mga interes; hindi nila isinasaalang-alang ang mga bagay gamit ang katotohanan. Nangangamba sila na ang pagsasagawa ng katotohanan ay magsasanhi ng kawalan sa kanila, at nangangamba silang mahusgahan at mahamak ng iba—na mapahiya. Urong-sulong sila sa kanilang mga pagsasaalang-alang, pagkatapos ay iniisip nila sa huli, ‘Poprotektahan ko na lang ang aking katayuan, reputasyon, at mga interes, ito ang pinakamahalaga. Kapag natugunan na ang mga bagay na ito, magiging kontento na ako. Kung hindi matutugunan ang mga bagay na ito, hindi ako magiging masayang isagawa ang katotohanan, ni hindi iyon magiging kasiya-siya para sa akin.’ Ito ba ang taong nagmamahal sa katotohanan? Talagang hindi” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Nagkakaisang Pakikipagtulungan). Nalaman ko mula sa mga salita ng Diyos, na ang maayos na paggawa sa tungkulin ay hindi lang tungkol sa kakayahan, mga kaloob, o edad ng isang tao. Ang susi ay kung minamahal niya ang katotohanan at isinasagawa ito. Kung hindi niya minamahal o isinasagawa ang katotohanan, bagkus iniisip lang ang kanyang reputasyon at katayuan sa salita at gawa, at hindi itinataguyod ang gawain ng iglesia, kahit gaano pa kataas ang kakayahan o mga kaloob niya, mahihirapan siyang gawin ang tungkulin niya. Pero lagi kong iniisip na ang taong may mahusay na kakayahan at may pag-iisip na kayang makaangkop ay magiging magaling sa kanyang tungkulin, habang ‘yong mga mas matanda at kulang sa kakayahan ay hindi magtatagumpay gaano man sila kasigasig magtrabaho. Hindi ko naiintindihan ang katotohanan, pero lagi kong tinitingnan ang mga tao at bagay batay sa aking mga kuru-kuro. Sobrang hangal ko at mangmang! Pinagkakalooban ng Diyos ang lahat ng iba’t ibang kakayahan, ng iba’t ibang kaloob, at iba-iba ang hinihingi Niya sa atin. Isinasaayos ng iglesia na magtulungan tayo para bawat isa sa atin ay magamit ang ating kalakasan at mapunan ang kahinaan ng isa’t isa. Pagkatapos ay magkasama nating magagawa nang mabuti ang ating mga tungkulin. Ang pagkakaroon ng dalawang katuwang na mahusay ang kakayahan ay makakadagdag sa pagiging epektibo ng aming gawain. Mas mabilis naming malulutas ang mga problema, at hindi maaantala ang gawain namin. Kung nagawa ko sanang bitiwan ang ego ko at natuto mula sa kalakasan ng iba, hindi ba mas mabilis sana akong uusad? Wala ako ng kakayahan ng aking mga katuwang, pero hindi naman ako kulang na kulang na hindi ko na kayang gawin ang trabaho. Kapag nagkaroon ako ng tamang saloobin, kapag handa na akong magsikap sa tungkulin ko at seryosohin ito, mas malinaw kong makikita ang mga problema at mas mabilis na malulutas ang mga bagay. Kailangan kong tumigil sa pag-iisip sa mga personal kong pakinabang at kawalan sa sarili kong reputasyon at katayuan. Pagkatapos nun, pinagsikapan kong isagawa ang mga hinihingi ng Diyos, hindi na ako nakikipagkumpitensya sa aking mga katuwang, bagkus, isinasapuso ko na ang tungkulin ko. Unti-unting nagbago ang kalagayan ko sa paglipas ng panahon, at bumuti rin ang gawain ko.

Nagulat ako nang hindi nagtagal ay bumungad sa akin ang parehong problema. Nalipat sa iglesia namin ang ilang bagong mananampalataya na katatanggap pa lang sa gawain ng Diyos sa mga huling araw. Kami ni Zhijian ang namamahala sa pagdidilig sa kanila. Kahit na hindi pa siya matagal na gumagawa ng gawain ng pagdidilig, nagawa niyang makahanap ng mga salita ng Diyos na talagang akma para lutasin ang mga problema nila at talagang malinaw ang pagbabahagi niya. Kaya kong lutasin ang ilang problema nila pero hindi ko kayang makipag-usap nang kasinglinaw niya. Mas nasiyahan ang mga baguhan sa pagbabahagi ni Zhijian kaysa sa akin. Talagang nainggit ako. Sobrang bilis ng pag-usad ni Zhijian matapos lamang ang kaunting panahon sa trabaho, pero kinailangan ko ang lahat ng mga taon na iyon para makarating sa antas na iyon. Talagang naramdaman kong mas mababa ako sa kanya. ‘Pag nakikita kong may mga problemang ‘di naiintindihan ang mga tao, at pumupunta sila kay Zhijian para lutasin ang mga ‘yon, lalo akong naiinggit. Iba talaga kapag may mahusay na kakayahan. Hindi lamang siya nagkamit ng paghanga ng iba, ibig sabihin din nito ‘di siya gaanong nagsisikap sa kanyang tungkulin at nakakakuha pa rin ng mas magagandang resulta. Kung may kakayahan ako na tulad ng kay Zhijian, siguro hahangaan din ako ng lahat. Pero lagpas 50 na ang edad ko at kulang ang kakayahan ko. Hindi ako makakaalis sa antas na ‘yon gaano man ako kasigasig magtrabaho. Nawalan ako ng motibasyon sa tungkulin ko bago ko pa namalayan. Sa tuwing may bagong mananampalataya na nagtatanong sa pagtitipon, pinapasagot ko kay Zhijian at nagdadagdag na lang ako ng ilang simpleng komento. Naging mas pasibo ako sa aking tungkulin, at mas napalayo ako sa Diyos. Hindi ko alam kung ano ang sasabihin ko sa panalangin, at minsan sa gabi nakakatulog pa ako habang nagdarasal. Nang mapagtanto ko na nasa mapanganib na kalagayan ako, naghanap-hanap at nagnilay-nilay ako. Nang makita kong kulang ako sa kakayahan, naging negatibo at pasibo ako sa tungkulin ko: Anong tiwaling disposisyon ang nasa likod nun?

Kalaunan, nakabasa pa ako ng mas maraming salita ng Diyos. “Huwag hayaan ang sinuman na isipin na ang kanyang sarili ay perpekto, o bantog at marangal, o namumukod sa iba pa; ang lahat ng ito ay dulot ng mapagmataas na disposisyon at kamangmangan ng tao. Laging iniisip na namumukod ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman nagpapahintulot sa iba na maging mas mataas sa kanya, o maging mas mahusay sa kanya—dulot ito ng mapagmataas na disposisyon; hindi kailanman nagpapahintulot sa iba na maging mas mataas o mas malakas kaysa sa sarili niya—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanya, at kapag nagkaroon sila, nagiging negatibo, ayaw magsalita, nakararamdam ng pagkabagabag at pananamlay, at nagiging balisa—ang lahat ng ito ay dulot ng isang mapagmataas na disposisyon” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Inihayag ng mga salita ng Diyos ang mismong kalagayan ko. Ikinumpara ko ang kakayahan ko sa kakayahan ng mga katuwang ko, at naging negatibo ako at umatras nang hindi ko sila mapantayan. Mayabang na disposisyon ang namayani rito. Dahil sa kayabangan ko, hindi ko maayos na naharap ang sarili kong mga kahinaan at kakulangan, at mas lalo kong hindi matanggap kapag may ibang mas magaling o mas may kakayahan kaysa sa akin. Nang makita ko ang mga katuwang ko na mas malakas sa akin sa lahat ng aspeto, nangunguna sa grupo at nakukuha ang paghanga at pagsang-ayon ng lahat, hindi ako komportable, wala sa balanse, at ‘di ko matanggap ang realidad na ‘yon. Bagama’t kinikilala ko na mas mababa kaysa sa iba ang kakayahan ko, hindi ko ‘yon matanggap sa puso ko. Patuloy akong palihim na nakikipagpaligsahan sa kanila. Determinado akong makipagkumpitensya sa kanila, ikumpara ang sarili ko sa kanila. Nang hindi ko sila madaig, naging negatibo ako at nawalan ng sigla sa tungkulin ko. Hindi ba’t ang mayabang kong disposisyon ang gumagana rito? Napakayabang ko at napakamangmang!

Naisip ko rin ang isang sipi ng mga salita ng Diyos kung saan pinuna Niya ang mga disposisyon ng mga anticristo. Sabi ng Diyos, “Para sa isang anticristo, ang katayuan at reputasyon ang kanyang buhay, at ang kanyang panghabambuhay na mithiin. Sa lahat ng kanyang ginagawa, ang una niyang isinasaalang-alang ay: ‘Ano ang mangyayari sa aking katayuan? At sa aking reputasyon? Ang paggawa ba nito ay magbibigay sa akin ng reputasyon? Itataas ba nito ang aking katayuan sa isipan ng mga tao?’ Iyon ang unang bagay na kanyang iniisip, na sapat na patunay na mayroon siyang disposisyon at diwa ng mga anticristo; kung hindi, hindi niya isasaalang-alang ang mga problemang ito. Maaaring sabihin na para sa isang anticristo, ang katayuan at reputasyon ay hindi ilang karagdagang pangangailangan, at hindi rin isang bagay na kayang-kaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng katayuan o reputasyon; hindi ganito ang kanilang pag-uugali. Kung gayon, ano ang kanilang pag-uugali? Ang katayuan at reputasyon ay malapit na konektado sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang pinagsisikapan sa araw-araw. At kaya para sa mga anticristo, ang katayuan at reputasyon ay ang buhay nila. Paano man sila mabuhay, ano man ang kapaligiran na tinitirhan nila, ano man ang gawain na kanilang ginagawa, ano man ang kanilang pinagsisikapan, ano man ang kanilang mga mithiin, ano man ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo, at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa katayuan at reputasyon. Maaari mo silang ilagay sa gitna ng anumang grupo ng mga tao, at ang pawang maiisip nila ay katayuan at reputasyon pa rin. Kahit na naniniwala rin sa Diyos ang mga anticristo, nakikita nila ang paghahangad ng katayuan at reputasyon na katumbas ng pananampalataya sa Diyos at binibigyan ang mga ito ng pantay na pagpapahalaga. Ibig sabihin, habang tinatahak nila ang landas ng pananampalataya sa Diyos, hinahangad din nila ang kanilang sariling katayuan at reputasyon. Masasabi na sa mga puso ng mga anticristo, naniniwala sila na ang pananalig sa Diyos at ang paghahangad ng katotohanan ay ang pagsisikap para sa katayuan at reputasyon; ang paghahangad ng katayuan at reputasyon ay ang paghahangad din ng katotohanan, at ang pagkakamit ng katayuan at reputasyon ay ang pagkakamit ng katotohanan at buhay. Kung nararamdaman nila na wala silang karangalan o katayuan, na walang humahanga sa kanila, o gumagalang sa kanila, o sumusunod sa kanila, sobrang bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananampalataya sa Diyos? Wala na ba itong pag-asa?’ Madalas na tinitimbang nila ang gayong mga bagay sa kanilang puso, pinag-iisipan nila kung paano sila magkakapuwesto sa sambahayan ng Diyos, kung paano sila maaaring magkaroon ng mataas na reputasyon sa iglesia, nang sa gayon ay makinig ang mga tao kapag nagsasalita sila, at suportahan sila kapag kumikilos sila, at sumunod sa kanila saanman sila magpunta; nang sa gayon magkaroon sila ng tinig sa iglesia, ng reputasyon, upang makinabang sila, at magkaroon ng katayuan—madalas nilang pinag-iisipan ang gayong mga bagay. Ang mga ito ang hinahangad ng gayong mga tao” (Ang Salita, Vol. IV. Paglalantad sa mga Anticristo. Ikasiyam na Aytem: Ginagawa Nila ang Kanilang Tungkulin para Lamang Maging Tanyag Sila at Maisakatuparan ang Kanilang Sariling mga Interes at Ambisyon; Hindi Nila Iniisip Kailanman ang mga Interes ng Sambahayan ng Diyos, at Ipinagpapalit pa ang mga Interes na Iyon para sa Kanilang Personal na Kaluwalhatian (Ikatlong Bahagi)). Talagang masakit at mahirap para sa akin ang mga salita ng Diyos na nagbubunyag sa mga disposisyon ng mga anticristo. Ang paghahangad nila sa karangalan at katayuan ay hindi lang panandalian, sa halip ay nasa kaibuturan nila iyon—panghabambuhay na paghahangad iyon. Para sa kanila, ang katayuan ay nakahihigit sa lahat, kasinghalaga pa nga ito ng kanilang mga buhay. Laging gusto ng mga anticristo na may papel at boses sila at hindi sila payag maging mas mababa sa iba. Kailangan nila ang respeto at paghanga ng lahat para magkaroon sila ng gana sa kanilang tungkulin. Kung wala ‘yon, nagiging negatibo at tamad sila, at nawawalan pa nga ng interes sa pananampalataya. Ano ang ipinagkaiba ng pag-uugali ko sa pag-uugali ng isang anticristo? Ginaganahan ako sa tungkulin ko kapag tinitingala at pinahahalagahan ako ng iba, pero kapag nahihigitan at nalalagpasan ako ng mga katuwang ko sa lahat ng bagay, at hindi natutugunan ang pagnanasa ko sa katayuan, wala na akong nararamdamang pasanin para sa aking tungkulin. Napakahalaga ng gawain ng pagdidilig ngayong maraming baguhan ang nangangailangan ng agarang pagdidilig. Dapat ay tinutulungan ko silang matutuhan ang katotohanan at maunawaan ang gawain ng Diyos, para magkapundasyon sila sa tunay na daan sa lalong madaling panahon. Pero hindi ko ito isinasapuso. Ang nasa puso ko lamang ay ang sarili kong karangalan at katayuan, at ipinapasa ko ang lahat kay Zhijian. Hindi ko ginagawa ang tungkulin na dapat kong ginagawa. Wala talaga akong pagkatao! Hindi ako nakokonsensya o nagsisisi kapag hindi ko ginagampanan nang maayos ang tungkulin ko. Para sa akin, ang makitang magdusa ang reputasyon at katayuan ko ay kasingsakit ng pagkawala ng buhay ko. Kinakalkula ko ang mga kawalan at pakinabang ko, at nagiging negatibo at mahina dahil d’on. Lagi akong umaasa na maging tulad ng mga katuwang ko, na may mas mahusay na kakayahan, na lahat ay magtatanong sa akin tungkol sa mga bagay na ‘di nila naiintindihan at hahanapin nila ako para sa talakayan para ako ang maging sentro ng grupo. ‘Yon ang parati kong hinahabol, ang gusto kong makuha. Nakatuon ako sa paghimok sa iba na tingalain ako, na hangaan ako. Ang ganoong hangarin at pananaw ay kapareho ng sa isang anticristo, ‘di ba? Dahil nasa maling landas ako at nawala ko ang paggabay ng Banal na Espiritu, hindi ko natatapos ang tungkulin na dapat ay natatapos ko. Kaya kahit na makakuha man ako ng mas mataas na posisyon at makamit ang paghanga ng lahat, hindi ba palalayasin lang din ako ng Diyos sa huli? Nang mapagtanto ko ‘yon, medyo natakot ako. Nakita ko na sa paghahangad ko sa katayuan, nasa landas ako na laban sa Diyos! Gusto kong baguhin ang mali kong hangarin at itigil ang pakikipagkumpitensya sa iba. Gusto kong gawin ang tungkulin na dapat kong ginagawa.

Pagkatapos nun, naghanap ako ng landas ng pagsasagawa. Naisip ko ang mga salitang ito ng Diyos. “Ano ang dapat gawin ng isang tao para magampanan niya nang mabuti ang kanyang tungkulin? Dapat niya itong magampanan nang buong puso at buong lakas. Ang ibig sabihin ng paggamit ng buong puso at buong lakas ng isang tao ay pagtuon ng buong isip niya sa pagganap sa kanyang tungkulin at hindi pagpapahintulot na maging abala siya sa ibang bagay, at pagkatapos ay paggamit sa lakas na taglay niya, paggugol sa buong lakas niya, at pagdadala ng kakayahan, mga kaloob, mga kalakasan niya, at ng mga bagay na kanyang naunawaan para gamitin sa gawain. Kung ikaw ay nakauunawa at tumatanggap at mayroong magandang ideya, dapat mong kausapin ang iba tungkol doon. Ito ang ibig sabihin ng maayos na pakikipagtulungan. Ganito mo magagampanan nang mabuti ang iyong tungkulin, ganito mo makakamit ang katanggap-tanggap na pagganap ng iyong tungkulin. Kung nais mo palaging akuin ang lahat ng bagay nang mag-isa, kung gusto mo palaging gumawa ng malalaking bagay nang mag-isa, kung gusto mo palaging nasa iyo ang atensyon at hindi sa iba, ginagampanan mo ba ang iyong tungkulin? Ang ginagawa mo ay tinatawag na paghahari-harian; pagpapakitang-gilas iyon. Satanikong pag-uugali iyon, hindi pagganap sa tungkulin. Walang sinuman, anuman ang kanyang mga kalakasan, mga kaloob, o espesyal na mga talento, ang kayang umako sa lahat ng gawain nang mag-isa; dapat siyang matutong makipagtulungan nang maayos kung nais niyang magawa nang mabuti ang gawain ng iglesia. Iyon ang dahilan kung bakit ang maayos na pakikipagtulungan ay isang prinsipyo ng pagsasagawa ng pagganap sa tungkulin ng isang tao. Basta’t ginagamit mo ang iyong buong puso at buong lakas at buong katapatan, at inaalay ang lahat ng kaya mong gawin, ginagampanan mo nang mabuti ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Nagkakaisang Pakikipagtulungan). Binigyan ako ng mga salita ng Diyos ng landas ng pagsasagawa. Hindi mahalaga ang kakayahan ko. Basta mayroon akong tapat na puso at kaya kong magtrabaho nang maayos kasama ang iba, gawin ang lahat ng makakaya ko, at gawin nang maayos ang lahat ng dapat kong gawin nang hindi nanloloko, naaayon iyon sa kalooban ng Diyos. Sa katunayan, kaming tatlo ay binigyan ng Diyos ng iba’t ibang kakayahan at kalakasan para mapunan namin ang isa’t isa. Mahusay ang kakayahan ng dalawa kong katuwang at magaling sa trabaho; nakikita nila ang mga pangunahing bahagi ng mga problema. Pinunan nila ang mga kakulangan ko. Medyo kulang ang kakayahan ko, pero mas matanda ako nang kaunti sa kanila, kaya kaya kong isipin ang mga bagay sa paraang mas maingat, mas kumpleto. Lahat kami ay may mga kalakasan, pwede kaming magtulungan, at makikinabang dito ang aming gawain. Pero sa halip na hanapin ang katotohanan, ikinukumpara ko ang mga kalakasan ng mga katuwang ko sa sarili kong mga kalakasan, na naging dahilan para maging negatibo at pasibo ako, at hindi ko magawa ang tungkulin ko. Ngayong iniisip ko ‘to, talagang masyado akong naging hangal. Nang maunawaan ko iyon, kapag gumagawa ako ng tungkulin pagkatapos nun, kaya ko nang maging mas maagap. Anuman ang mga paghihirap o problema na mayroon ako, tinatalakay ko ang mga ito sa aking mga katuwang. Kapag hindi ako napipigilan ng aking kakayahan at edad, mas gumagaan ang pakiramdam ko sa aking tungkulin. Kapag nagtutulungan kami upang ilabas ang kalakasan ng bawat isa, maayos kaming nakakapagtrabaho nang sama-sama. Pagkatapos ay maayos na nakakagawa ang lahat nang sama-sama at ang aming gawain ng pagdidilig ay mas matagumpay.

Pinaalala nito sa’kin ang sinabi ng Diyos: “Marami man kayo o kakaunti na sama-samang tumutupad sa inyong tungkulin, anuman ang sitwasyon, at kahit kailan, huwag ninyong kakalimutan ang isang bagay na ito—magkasundo. Sa pamumuhay sa kalagayang ito, maaari kayong magkaroon ng gawain ng Banal na Espiritu” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Kapag binitawan natin ang karangalan at katayuan at maayos na nagtrabaho kasama ang iba, makakamit natin ang paggabay ng Banal na Espiritu at makukuha ang magagandang resulta sa’ting mga tungkulin.


20. Ang Pagbitaw sa Aking mga Pangamba at Alalahanin Tungkol sa Karamdaman

Ni Zi Cheng, Tsina

Noong Abril 2024, lumala ang mga sakit ng ulo ko, at pagkagising ko sa umaga, nagsisimula kong maramdamang namamaga at masakit ang ulo ko, na nagdudulot sa akin na makaramdam ng panlalabo at kaunting pagkahilo. Sa gabi, madalas na namamanhid ang mga braso at kamay ko, at labis ding sumasakit ang leeg ko na hindi ko mabaling ang ulo ko. Naisip ko na, “Nakaranas na ako noon ng mga sakit ng ulo, pero kadalasan ay gumagaling na ito sa umaga. Bakit nitong huli, pakiramdam ko ay namamaga at mabigat ang ulo ko kapag nagigising ako?” Pumunta ako sa ospital para sa isang check-up, at sinabi ng doktor na hindi sapat ang suplay ng dugo sa utak ko, at na mataas din ang presyon ng dugo ko. Ito ay isang karaniwang sakit na nakamamatay para sa matatanda, at kung hindi ito magagamot, maaari itong mauwi sa kamatayan. Agad akong binigyan ng doktor ng oral liquid para inumin. Ininom ko ang gamot, na nakakaramdam ng kaunting kaba, iniisip na, “Ganoon ba talaga ito kaseryoso? Paano ito nangyari? Sinusubukan ba ng doktor na takutin ako? Bukod pa rito, nananampalataya ako sa Diyos, at sinusubaybayan at pinoprotektahan Niya ako!” Kaya kumuha lang ako ng ilang gamot.

Pagkalipas ng ilang panahon, hindi bumuti ang sakit ng ulo ko. Naghanap ako ng ilang impormasyon sa online, at natuklasan ko na kung lalala ang altapresyon, maaari itong humantong sa pagdurugo ng utak, at ang kakulangan sa suplay ng dugo sa utak ay maaari pang humantong sa ischemic stroke. Napakaraming namamatay sa sakit na ito. Nang makita ko ito, nakaramdam ako ng bugso ng pagkabalisa sa puso ko. Patuloy akong nakakaramdam ng pagkahilo at panlalabo ng isip. Palagi rin akong inaantok, at hinding-hindi ako nagkaroon ng anumang lakas. Pati ang typing speed ko ay labis na bumagal, at ang mga reaksyon ko ay mas mabagal. Naalala ko na noong ako ay walong taon, nagkaroon ng pagdurugo sa utak ang tatay ko. Unang nakaramdam ng sakit ng ulo ang tatay ko nang siya ay magkasakit, at makalipas ang ilang araw, nagsimula siyang magpakita ng mga senyales ng dementia, at namanhid ang mga braso at binti niya. Matapos ang ilan pang araw, naparalisa ang isang bahagi ng katawan niya dahil sa stroke. Pagkatapos ng ilang buwan ng gamutan, pumanaw pa rin siya. Biglang lumitaw ang mga pangamba at alalahanin ko, at napaisip ako, “Makakaranas din ba ako ng stroke katulad ng tatay ko? Kung makakaranas ako ng stroke, hindi ba’t katapusan ko na iyon? Paano ko pa hahangarin ang katotohanan at gagampanan ang aking tungkulin? Kung mapaparalisa ang kalahating bahagi ng katawan ko katulad ng tatay ko, hindi lamang sa hindi ko magagampanan ang tungkulin ko, kundi maaari pa akong bawian ng buhay balang araw. Pagkatapos manampalataya sa Diyos nang maraming taon, mawawala lang ba sa akin ang pagkakataong maligtas? Halos 60 na ako at mayroon akong mga malalang kondisyon tulad ng rheumatoid arthritis, at mga isyu sa cervical at lumbar spine. Ako ang responsable sa gawain ng ebanghelyo sa ilang iglesia, pero sa dami ng dapat gawin, kung patuloy kong papagurin ang sarili ko, lalala ba ang kondisyon ko?” Pagkatapos ay naalala ko ang isang tao na nanghuhula na nakatrabaho ko noong bata-bata pa ako. Binasa niya ang palad ko, at sinabi niyang mamamatay ako dahil sa isang karamdaman sa edad na 60. Hindi ko ito sineryoso noong panahong iyon, pero habang papalapit na ako sa edad na iyon, maaari nga kayang totoo na mabubuhay lang ako hanggang 60? Naramdaman ko na kung talagang mamamatay ako, hindi ko na masasaksihan ang kagandahan ng kaharian ng Diyos. Naguluhan ako at nalungkot sa mga kaisipang ito, at nagreklamo pa nga, “Ginagampanan ko naman ang tungkulin ko sa lahat ng taong ito, kahit na may mga karamdaman ako; bakit hindi inalis ng Diyos ang sakit ko?” Habang lalo ko itong iniisip, lalo akong nasisiraan ng loob. Kaya inayos ko ang iskedyul ng pagtulog ko, at sinubukan kong magpahinga hangga’t kaya ko. Nag-ehersisyo rin ako, at naghanap ako ng mga tradisyonal na lunas para makatulong sa gamutan ko. Bago ko pa ito namalayan, ang mga kaisipan ko ay nakatuon na sa pag-aalaga ng aking katawan, at hindi na ako nakaramdam ng pagpapahalaga sa pasanin sa mga tungkulin ko. Nag-alala lang ako na ang labis na pagtatrabaho ay maaari talagang maging sanhi ng kamatayan ko. Dahil napakabagal ng pagsubaybay ko sa gawain, unti-unting humina ang bisa ng gawain ng ebanghelyo, pero hindi ako nakaramdam ng agarang pangangailangan para malutas ang mga problema, na nagdulot ng halos pagtigil ng gawain ng ebanghelyo sa ilang iglesia. Naisip ko pa na, “Tumatanda na ako, at napakarami ng aking karamdaman. Baka kailangan kong sabihin sa mga lider na uuwi ako para gampanan ang aking mga tungkulin, para kung lumala man ang kondisyon ko, may pamilyang mag-aalaga sa akin.” Pagkatapos, ang ilang manggagawa ng ebanghelyo na nasa ilalim ng aking pangangasiwa ay nasa hindi magagandang kalagayan lahat, at patuloy na humihina ang bisa ng gawain ng ebanghelyo. Nakaramdam ako ng kaunting takot, nagpagtanto kong hindi tama ang kalagayan ko, at pagkatapos, agad akong lumapit sa Diyos para magdasal. “Diyos ko, dahil na-diagnose akong may kakulangan sa suplay ng dugo sa aking utak at may altapresyon, natatakot ako na baka ma-stroke ako at maparalisa, at mamatay ako tulad ng nangyari sa aking ama. Dahil dito, ayaw ko nang magsikap o mag-alala tungkol sa aking mga tungkulin, na naging dahilan para labis na humina ang bisa ng gawain ng ebanghelyo. Diyos ko, handa akong magsisi at maghanap ng katotohanan para malutas ang aking mga pangamba at alalahanin tungkol sa karamdaman. Gabayan Mo po ako.”

Pagkatapos, sinadya kong maghanap ng mga salita ng Diyos tungkol sa karamdaman para basahin. Binasa ko ang mga salita ng Diyos: “Nariyan din ang mga taong hindi maganda ang kalusugan, na mahina ang pangangatawan at kulang sa enerhiya, na madalas na may malubha o kaunting karamdaman, na hindi man lamang magawa ang mga pangunahing bagay na kinakailangan sa pang-araw-araw na buhay, na hindi kayang mabuhay o kumilos tulad ng mga normal na tao. Ang gayong mga tao ay madalas na hindi komportable at hindi maayos ang pakiramdam habang ginagampanan nila ang kanilang mga tungkulin; ang ilan ay mahina ang pangangatawan, ang ilan ay may tunay na mga karamdaman, at siyempre, may ilan na may natuklasan nang sakit at kung anong posibleng sakit. Dahil may gayon silang praktikal na pisikal na mga paghihirap, ang gayong mga tao ay madalas na nalulubog sa mga negatibong emosyon at nakakaramdam ng pagkabagabag, pagkabalisa, at pag-aalala. Ano ang kanilang ikinababagabag, ikinababalisa, at ipinag-aalala? Nag-aalala sila na kung magpapatuloy sila sa pagganap sa kanilang tungkulin nang ganito, ginugugol ang kanilang sarili at nagpapakaabala para sa Diyos nang ganito, at palaging napapagod nang ganito, lalo bang hihina nang hihina ang kanilang kalusugan? Kapag sila ay nasa edad 40 o 50 na, mararatay na lang ba sila sa kama? May basehan ba ang mga pag-aalalang ito? May magbibigay ba ng kongkretong paraan para harapin ito? Sino ang magiging responsable rito? Sino ang mananagot? Ang mga taong may mahinang kalusugan at hindi maayos na pangangatawan ay nababagabag, nababalisa, at nag-aalala sa mga ganitong bagay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). “Kahit pa ang kapanganakan, pagtanda, karamdaman at kamatayan ay palaging kapiling ng sangkatauhan at hindi maiiwasan sa buhay, may mga taong mayroong partikular na kalagayang pisikal o espesyal na karamdaman, gumaganap man sila ng kanilang mga tungkulin o hindi, na nalulugmok sa pagkabagabag, pagkabalisa, at pag-aalala dahil sa mga paghihirap at sakit ng kanilang laman; nag-aalala sila sa kanilang karamdaman, inaalala nila ang maraming hirap na maaaring idulot sa kanila ng kanilang karamdaman, kung magiging malubha ba ang kanilang karamdaman, kung ano ba ang mga kahihinatnan kung magiging malubha nga ito, at kung mamamatay ba sila dahil dito. Sa mga espesyal na sitwasyon at partikular na konteksto, ang serye ng mga katanungang ito ay nagsasanhi sa kanila na malubog sa pagkabagabag, pagkabalisa, at pag-aalala at hindi sila makaahon; may ilan pa nga na nabubuhay sa kalagayan ng pagkabagabag, pagkabalisa, at pag-aalala dahil sa malubhang karamdaman na alam na nilang mayroon sila o dahil sa natatagong karamdamang hindi nila maiwasan, at sila ay naiimpluwensiyahan, naaapektuhan, at nakokontrol ng mga negatibong emosyong ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Ang inilantad ng Diyos ay ang mismong kalagayan ko. Nakita ko na marami akong karamdaman, at sinabi rin ng doktor na mayroon akong sakit na nakamamatay, at natuklasan ko na hindi nakatulong ang mga gamot. Bilang resulta, namuhay ako sa patuloy na kalagayan ng pangamba at pag-aalala, at itinuon ko ang lahat ng aking kaisipan sa pag-aalaga ng aking katawan. Hindi na ako nakaramdam ng pagpapahalaga sa pasanin sa aking mga tungkulin, at ayaw ko nang magsikap o magsakripisyo. Natakot ako na habang nagsusumikap ako, lalong lalala ang kondisyon ko ng kakulangan sa suplay ng dugo sa aking utak at altapresyon, at na kapag nakaranas ako ng ischemic stroke, hindi ko na magagampanan ang mga tungkulin ko. Noong panahong iyon, araw-araw akong nakakaramdam ng pamamanhid sa mga braso at kamay ko, at nag-alala ako na kung lalala ang mga sintomas na ito, mapaparalisa ang kalahating bahagi ng aking katawan tulad ng aking ama at mamamatay rin ako kalaunan. Kung hindi man ako mamatay at maging isang lantang gulay paano ko gagampanan ang mga tungkulin ko at paano ako maghahanda ng mabubuting gawa para maligtas at makapasok sa kaharian ng langit? Naalala ko rin na noong bata ako, may nagsabi sa akin ng kapalaran ko at sinabing mamamatay ako dahil sa karamdaman sa edad na 60, at ngayong papalapit na ako sa edad na 60, mas nag-aalala ako kung talaga bang mamamatay ako. Namuhay ako sa kalagayan ng pangamba at pag-aalala, at hindi ako nakatuon sa mga tungkulin ko. Nang lumitaw ang mga problema sa gawain ko, hindi ako nakaramdam ng agarang pangangailangang lutasin ang mga ito, na nagdulot ng matinding paghina ng bisa ng gawain ng ebanghelyo. Agad akong lumapit sa Diyos para hanapin ang katotohanan at lutasin ang aking mga pangamba at alalahanin.

Binasa ko ang mga salita ng Diyos: “Kapag ikaw ay may sakit, ito ay upang ilantad ang lahat ng iyong hindi makatwirang mga hinihingi at iyong hindi makatotohanang mga imahinasyon at kuru-kuro tungkol sa Diyos, at ito rin ay upang subukin ang iyong pananampalataya sa Diyos at pagpapasakop sa Kanya. Kung papasa ka sa pagsubok na may ganitong mga bagay, mayroon kang tunay na patotoo at tunay na ebidensya sa iyong pananampalataya sa Diyos, katapatan sa Kanya, at pagpapasakop sa Kanya. Ito ang nais ng Diyos, at ito ang dapat taglayin at ipamuhay ng isang nilikha. Hindi ba’t pawang positibo ang mga bagay na ito? (Oo.) Ang lahat ng ito ay mga bagay na dapat hangarin ng mga tao. Bukod dito, kung tinutulutan ka ng Diyos na magkasakit, hindi ba’t maaari din Niyang bawiin ang iyong sakit anumang oras at saanmang lugar? (Oo.) Kayang bawiin ng Diyos ang iyong sakit anumang oras at saanmang lugar, kaya hindi ba’t kaya rin Niyang panatilihin ang sakit sa iyong katawan at hindi ito kailanman mawala? (Oo.) At kung idudulot ng Diyos na hindi mawala ang mismong sakit na ito sa iyo kailanman, magagampanan mo pa ba ang iyong tungkulin? Kaya mo bang panatilihin ang iyong pananampalataya sa Diyos? Hindi ba’t ito ay isang pagsubok? (Oo.) Kung ikaw ay magkakasakit at gagaling pagkatapos ng ilang buwan, hindi nasusubok ang iyong pananampalataya sa Diyos at ang iyong katapatan at pagpapasakop sa Kanya, at ikaw ay walang patotoo. Madaling magtiis ng sakit sa loob ng ilang buwan, ngunit kung ang iyong sakit ay magtatagal nang dalawa o tatlong taon, at ang iyong pananampalataya at ang iyong pagnanais na maging mapagpasakop at tapat sa Diyos ay hindi magbabago, bagkus ay lalo pa ngang magiging totoo, hindi ba’t ito ay nagpapakita na ikaw ay lumago na sa buhay? Hindi ba’t ikaw ang aani nito? (Oo.) Kaya, habang ang isang taong tunay na naghahangad sa katotohanan ay may sakit, siya ay sumasailalim at personal na dumaranas ng maraming pakinabang na dulot ng kanyang pagkakasakit. Hindi siya balisang nagsisikap na maalpasan ang kanyang karamdaman o nag-aalala kung ano ba ang magiging resulta kung magtatagal ang kanyang karamdaman, kung anong mga problema ang idudulot nito, kung lalala ba ito, o kung mamamatay ba siya—hindi siya nag-aalala sa mga bagay na ito. Bukod sa hindi siya nag-aalala sa mga bagay na ito, nagagawa niyang makapasok nang positibo, at magkaroon ng tunay na pananampalataya sa Diyos, at maging tunay na mapagpasakop at tapat sa Kanya. Sa pagsasagawa sa ganitong paraan, siya ay nagkakaroon ng patotoo, at ito rin ay lubos na nakakatulong sa kanyang buhay pagpasok at pagbabago ng disposisyon, at nagtatatag ng matibay na pundasyon para sa kanyang pagkakamit ng kaligtasan. Napakaganda niyon!” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). “Nais ng Diyos na iligtas at linisin ka sa pamamagitan ng sakit. Ano ang nais Niyang linisin sa iyo? Nais Niyang linisin ang lahat ng iyong labis-labis na mga pagnanais at hinihingi sa Diyos, at pati na rin ang iba’t ibang pagkakalkula, paghuhusga, at plano na ginagawa mo anuman ang kapalit upang makaligtas ka at mabuhay. Hindi hinihingi ng Diyos na gumawa ka ng mga plano, hindi Niya hinihingi na manghusga ka, at hindi ka Niya pinahihintulutan na magkaroon ng anumang mga labis-labis na pagnanais sa Kanya; hinihingi lamang Niyang magpasakop ka sa Kanya, at sa iyong pagsasagawa at pagdanas ng pagpapasakop, na malaman mo ang iyong sariling saloobin sa pagkakasakit, at malaman mo ang iyong saloobin sa mga kondisyong ito sa katawan na itinatakda Niya sa iyo, pati na rin ang iyong mga personal na kahilingan. Kapag nalaman mo na ang mga bagay na ito, mapapahalagahan mo na kung gaano kakapaki-pakinabang sa iyo na isinaayos ng Diyos ang mga kondisyon ng karamdaman para sa iyo o na ibinigay Niya sa iyo ang mga kondisyong ito sa katawan; at mapapahalagahan mo kung gaano nakatutulong ang mga ito sa pagbabago ng iyong disposisyon, sa pagkakamit mo ng kaligtasan, at sa iyong buhay pagpasok. Kaya nga, kapag dumadapo ang karamdaman, hindi mo dapat palaging isipin kung paano mo ito maiiwasan o matatakasan o matatanggihan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Mula sa mga salita ng Diyos, naunawaan ko ang layunin ng Diyos. Ang pagpaparanas sa akin ng Diyos ng karamdaman, naging matagal man o mabilis ang paggaling mula sa kondisyong iyon, at pinagaling man ako ng Diyos o hindi, ay ang pagnanais ng Diyos na makita kung may tunay akong pagpapasakop sa aking karamdaman. Nais ng Diyos na suriin kung mayroon akong katapatan sa aking mga tungkulin, at higit sa lahat, para dalisayin at baguhin ang aking tiwaling disposisyon. Pero nang marinig kong sinabi ng doktor na mayroon akong nakamamatay na sakit, agad akong bumagsak sa isang kalagayan ng pangamba at pag-aalala. Natakot akong lumala ang karamdaman ko, o humantong pa sa pagkaparalisa ng kalahating katawan, at natakot ako na kung lumala pa ang kondisyon ko at mamatay ako, hindi ako maliligtas at makakapasok sa kaharian ng langit. Hindi lamang ako walang pananalig at pagpapasakop sa Diyos, kundi ginamit ko rin ang pag-alis ko sa bahay para gampanan ang aking mga tungkulin bilang isang kapalit para subukang makipagtalo sa Diyos. Nagreklamo ako sa Diyos dahil hindi Niya inalis ang karamdaman ko, at naisip ko pang talikuran ang gawain ng iglesia na hawak ko para umuwi at gampanan ang mga tungkulin ko sa bahay. Sa anong paraan ako nagkaroon ng anumang pagpapasakop o katapatan sa Diyos? Nang magkaroon ako ng panandaliang banayad na pananakit ng ulo dati, nakayanan ko pa ring magpatuloy sa aking mga tungkulin, at naramdaman kong medyo tapat ako sa Diyos, pero nang suriin ko ang kondisyon ko ngayong taon at natuklasan ko na kung hindi magagamot, maaari itong magdulot ng kamatayan, ayaw ko nang magsakripisyo sa aking mga tungkulin, at naging mabagal at pabaya ako sa aking mga tungkulin, na labis na nakaantala sa gawain ng ebanghelyo ng ilang iglesia. Nakita ko kung gaano ako naging napakamakasarili at kasuklam-suklam, at kung paanong wala akong tunay na pagpapasakop sa Diyos. Ibinunyag ako nang lubusan ng karamdamang ito, at kung hindi ito dumapo sa akin, malamang na ipinatong ko ang isang korona ng katapatan at pagpapasakop sa Diyos sa aking ulo nang walang kahihiyan. Ginagamit ng Diyos ang aking karamdaman para dalisayin at iligtas ako. Ang karamdamang ito ay isang masaganang piging na inihanda para sa akin ng Diyos! Sa pagkaunawa sa layunin ng Diyos, mas napanatag ang aking puso. Kaya nagdasal ako sa Diyos, “Diyos ko, kung bubuti man o lalala ang karamdaman ko, handa akong isantabi ang mga pangamba at alalahanin ko, magpasakop sa Iyong mga pamamatnugot at pagsasaayos, at agad na ilaan ang aking puso sa mga tungkulin ko. Nawa ay gabayan Mo ako upang patuloy akong magnilay sa aking sarili at matuto ng mga aral.”

Muli akong nagnilay sa aking sarili. Tinanong ko ang sarili ko kung bakit pagkatapos ng napakaraming taon ng pananampalataya sa Diyos, nang hindi bumuti ang aking karamdaman, natagpuan ko ang aking sarili na nawawalan ng pananalig sa Diyos at walang motibasyon sa aking mga tungkulin. Sa aking pagninilay, naisip ko ang mga salita ng Diyos: “Ang inyong katapatan ay sa salita lamang, ang inyong kaalaman ay galing sa pag-iisip at kuru-kuro, ang inyong mga pagsusumikap ay alang-alang sa pagtatamo ng mga pagpapala ng langit, kaya nga paano kayo kailangang manampalataya? Kahit ngayon, nagbibingi-bingihan pa rin kayo sa bawat isang salita ng katotohanan” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Talagang tinamaan ako ng mga salita ng Diyos pagdating sa mga kasuklam-suklam na layunin ko. Para bang maraming taon ko nang ginagampanan ang mga tungkulin ko, nagsasakripisyo ako at ginugugol ang aking sarili, pero sa loob, layunin kong magkamit ng mga pagpapala. Inisip ko na dahil ipinagpatuloy ko ang aking mga tungkulin habang may sakit ako sa lahat ng mga taon na ito, kahit na wala akong merito, kahit papaano ay nagsumikap naman ako, at sinubukan kong gamitin ang mga bagay na ito bilang kapital para makipagtawaran sa Diyos para sa mga pagpapala ng kaharian ng langit. Nang makita kong maaaring humantong sa pagkaparalisa o maging sa kamatayan ang kondisyon ko, at malapit nang maglaho ang pag-asa kong makapasok sa kaharian ng langit, ang kalikasan kong nagkakanulo sa Diyos ay ganap nang naisiwalat. Nagsimula akong mawalan ng pagpapahalaga sa pasanin sa mga tungkulin ko, at ang isip ko ay nakatuon sa paghahanap ng mga tradisyonal na lunas para sa karamdaman ko. Ayaw ko nang maabala sa paglutas ng paghina ng bisa ng gawain ng ebanghelyo, at natatakot lamang ako na kung ako ay labis na magsusumikap at mamamatay, hindi ko matatanggap ang mga pagpapala ng kaharian ng langit. Isinaalang-alang ko pa nga ang alternatibong plano ko at naisip kong isuko ang mga gampanin at umuwi na lang sa bahay. Nakita ko na wala talaga akong katapatan, at na ginagawa ko ang mga tungkulin ko para lamang magkamit ng mga pagpapala. Kung hindi dahil sa pagkakabunyag sa akin sa pamamagitan ng karamdamang ito, hindi ko nalaman ang aking mga kasuklam-suklam na layunin ng paghahangad ng mga pagpapala sa aking pananalig, o ang mga hindi makatwirang hinihingi ko sa Diyos. Para sa isang katulad ko, na puno ng mga tiwaling disposisyon, ang pagnanais na makapasok pa rin sa kaharian at magtamasa ng mga pagpapala ng Diyos ay tunay na nakakahiya! Nakaramdam ako ng pagkakautang at pagsisisi. Isa akong nilikha, at ang paggampan sa aking mga tungkulin ay ganap na likas at may katwiran. Labis kong tinamasa ang pagtustos ng katotohanan mula sa Diyos, kaya dapat kong tuparin ang mga tungkulin ko nang walang kondisyon para masuklian ko ang pagmamahal ng Diyos.

Kalaunan, sa pamamagitan ng pagbabasa ng mga salita ng Diyos, mas malinaw kong naunawaan ang kamatayan. Sabi ng Makapangyarihang Diyos: “Ang usapin ng kamatayan ay may kalikasang katulad ng sa iba pang mga bagay. Hindi ang mga tao ang magdedesisyon para sa kanilang sarili, at lalong hindi ito mababago ng kalooban ng tao. Ang kamatayan ay katulad ng anumang mahalagang pangyayari sa buhay: Ito ay ganap na nasa ilalim ng paunang pagtatakda at kataas-taasang kapangyarihan ng Lumikha. Kung ang isang tao ay magmamakaawang mamatay, maaaring hindi siya mamatay; kung magmamakaawa siyang mabuhay, maaaring hindi siya mabuhay. Lahat ito ay nasa ilalim ng kataas-taasang kapangyarihan at paunang pagtatakda ng Diyos, at ito ay binabago at pinagpapasyahan ng awtoridad ng Diyos, ng matuwid na disposisyon ng Diyos, at ng kataas-taasang kapangyarihan at mga pagsasaayos ng Diyos. Kaya nga, kung sakaling ikaw ay magkasakit nang malubha, ng nakamamatay na sakit, hindi tiyak na ikaw ay mamamatay—sino ang nagdedesisyon kung mamamatay ka ba o hindi? (Ang Diyos.) Ang Diyos ang nagdedesisyon. At dahil ang Diyos ang nagdedesisyon at hindi kayang pagdesisyonan ng tao ang gayong bagay, ano ang ikinababalisa at ikinababagabag ng mga tao? Parang kung sino ang mga magulang mo, at kung kailan at saan ka ipinapanganak—hindi mo rin mapipili ang mga bagay na ito. Ang pinakamatalinong gawin sa mga bagay na ito ay ang hayaan itong umagos sa natural nitong daloy, ang magpasakop, at huwag pumili, huwag gumugol ng anumang kaisipan o lakas sa bagay na ito, at huwag mabagabag, mabalisa, o mag-alala tungkol dito. Dahil hindi kayang pumili ng mga tao para sa kanilang sarili, ang paggugol ng maraming lakas at kaisipan sa bagay na ito ay kahangalan at kawalan ng karunungan. Ang dapat gawin ng mga tao kapag nahaharap sa napakahalagang usapin ng kamatayan ay ang hindi mabagabag, o maligalig, o mangamba dahil dito, kundi ano? Ang mga tao ay dapat maghintay, tama ba? (Oo.) Tama? Ang paghihintay ba ay nangangahulugan ng paghihintay sa kamatayan? Paghihintay na mamatay habang nahaharap sa kamatayan? Tama ba iyon? (Hindi, dapat positibo itong harapin ng mga tao at sila ay magpasakop.) Tama, hindi ito nangangahulugan ng paghihintay sa kamatayan. Huwag kang matakot sa kamatayan, at huwag mong gamitin ang iyong buong lakas sa pag-iisip ng kamatayan. Huwag mong isipin buong araw, ‘Mamamatay ba ako? Kailan ako mamamatay? Ano ang gagawin ko pagkatapos kong mamatay?’ Huwag mo na itong isipin pa. May ilang nagsasabi, ‘Bakit hindi ko ito pag-iisipan? Bakit hindi ko ito pag-iisipan kapag malapit na akong mamatay?’ Dahil hindi alam kung mamamatay ka ba o hindi, at hindi alam kung pahihintulutan ka ba ng Diyos na mamatay—ang mga bagay na ito ay hindi batid. Partikular na hindi batid kung kailan ka mamamatay, saan ka mamamatay, anong oras ka mamamatay, o kung ano ang mararamdaman ng iyong katawan kapag ikaw ay namatay. Sa pagpiga sa iyong utak sa pag-iisip at pagninilay-nilay tungkol sa mga bagay na hindi mo alam at pagkabalisa at pag-aalala tungkol sa mga ito, hindi ba’t nagiging hangal ka? Dahil nagiging hangal ka, hindi mo dapat pigain ang iyong utak tungkol sa mga bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). “Sinusunod mo ang Diyos at sinasabing nananalig ka sa Kanya, ngunit kasabay nito, kinokontrol at ginugulo ka ng mga pamahiin. Kaya mo pa ngang sundin ang mga ikinintal na kaisipan ng mga pamahiin sa mga tao, at ang mas malala pa riyan, ang ilan sa inyo ay natatakot sa mga kaisipan at katunayang ito na kaugnay ng mga pamahiin. Ito ang pinakamalaking kalapastanganan sa Diyos. Bukod sa hindi ka makapagpapatotoo para sa Diyos, sinusunod mo rin si Satanas sa paglaban sa kataas-taasang kapangyarihan ng Diyos—ito ay kalapastanganan sa Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Ang paghatol ng mga salita ng Diyos ay nagdulot sa akin na makaramdam ng takot. Naisip ko kung paanong lumala ang kondisyon ko kamakailan, nang sabihin ng doktor na mayroon akong nakamamatay na karamdaman, at naalala ko ang sinabi ng isang manghuhula dati—na mamamatay ako dahil sa karamdaman sa edad na 60, at agad kong natagpuan ang sarili kong namumuhay sa isang kalagayan ng pangamba at pag-aalala. Natakot ako na baka mamatay talaga ako, kaya sinubukan ko ang lahat ng uri ng mga gamutan, umaasang mabilis akong gagaling sa sakit na ito. Nang balikan ko ngayon, nakita ko na tunay akong bulag at mangmang! Nasa mga kamay ng Diyos ang buhay at kamatayan ko, at nasa pagtatakda at kataas-taasang kapangyarihan ng Diyos kung kailan at paano ako mamamatay. Kung may sakit man ako o wala, kapag dumating ang aking takdang oras, mamamatay ako, kahit na wala akong sakit. Pero kung hindi ko pa naaabot ang takdang oras, kahit magkaroon pa ako ng malubhang karamdaman, hindi ako mamamatay. Pero hindi ko naunawaan ang awtoridad at kataas-taasang kapangyarihan ng Diyos, at ako ay naimpluwensiyahan at naguluhan sa sinabi ng isang manghuhula, natakot akong mangyayari nga talaga ang sinabi niya. Nasaan ang lugar ng Diyos sa puso ko? Hindi ba’t itinatanggi ko ang pagtatakda at kataas-taasang kapangyarihan ng Diyos sa ganitong paraan? Kalapastangan ito laban sa Diyos! Talagang naguluhan ako, at nais ko pang sampalin ang sarili ko. Naisip ko ang aking ama, na gumugol ng maraming pera sa mga gamutan pero nabigong magamot ang kanyang karamdaman. Pumanaw siya sa edad na 40. Iyon ang kapalaran niya. Nang dumating ang kanyang takdang oras, walang sinuman ang makapagpanatili sa kanyang buhay. Sa kabilang banda, nakita ko rin na ang lolo ng isang sister ay mahigit 10 taon nang may cancer. Sinabi ng mga doktor na hindi na siya mabubuhay nang matagal, pero nabuhay pa siya nang maraming taon pagkatapos ng kanyang diagnosis nang walang gamutan. Kahit lampas na sa 70 taon, regular pa rin siyang pumupunta sa palengke. Bagama’t mayroon akong ilang karamdaman, kung lalala man ang mga kondisyon ko, kung hahantong man ito sa stroke o maging sa pagkaparalisa at kamatayan, ang mga bagay na ito ay hindi ko mahuhulaan o makokontrol. Pero natagpuan ko ang sarili kong nakakulong sa pangamba at pag-aalala, wala akong pusong gampanan ang aking mga tungkulin. Hindi ba’t naging hangal ako dito? Kung mabubuhay man ako o mamamatay, dapat akong magpasakop sa pagtatakda at sa mga pagsasaayos ng Diyos, at hindi ako dapat mag-alala o mangamba sa mga bagay na hindi ko kayang hulaan o kontrolin. Dahil normal pa ring gumagana ang isip ko, at may lakas pa rin akong gampanan ang aking mga tungkulin, kailangan kong agad na baguhin ang kalagayan ko, ayusin ang mentalidad ko, ilaan ang aking puso sa mga tungkulin ko, gawin ang aking makakaya para lutasin ang mga isyu sa gawain ng ebanghelyo, lutasin ang mga negatibong kalagayan ng mga kapatid, hikayatin silang mangaral ng ebanghelyo at magpatotoo sa Diyos, at magdala ng mas maraming tao na uhaw sa pagpapakita ng Diyos sa Kanyang sambahayan para tumanggap ng Kanyang pagliligtas. Sa ganitong paraan, kahit na mamatay ako, wala akong pagsisisihan.

Kalaunan, nagbasa pa ako ng mga salita ng Diyos: “Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? (Hindi.) Kung gayon, ano ito? Mangyaring ibahagi ang inyong mga saloobin. (Upang matupad ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. … Sa isang aspekto, ito ay tungkol sa paggampan sa tungkulin ng isang nilikha. Sa isa pa, ito ay tungkol sa paggawa ng lahat ng bagay na saklaw ng iyong abilidad at kapasidad sa abot ng iyong makakaya, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at mapatunayang katanggap-tanggap ka sa paningin ng iba. Dagdag pa rito, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mayroon kang pag-unawa sa mga prinsipyo na dapat maunawaan ng mga tao sa buhay. Halimbawa, anong uri ng landas ang dapat tahakin ng mga tao, paano sila dapat mamuhay, at paano mamuhay nang makabuluhan—dapat mong tuklasin kahit kaunti ang tunay na halaga ng buhay. Hindi maaaring ipamuhay nang walang kabuluhan ang buhay na ito, at hindi maaaring pumarito sa mundong ito ang isang tao nang walang kabuluhan. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. Halimbawa, sa iglesia, ibinubuhos ng ilang tao ang lahat ng kanilang pagsisikap sa gawain ng pagpapalaganap ng ebanghelyo, inilalaan ang lakas ng kanilang buong buhay, nagbabayad ng malaking halaga, at nakapagpapabalik-loob ng maraming tao. Dahil dito, pakiramdam nila ay hindi naging walang kabuluhan ang buhay nila, at na mayroon silang halaga at kapanatagan. Kapag nahaharap sa sakit o kamatayan, kapag ibinubuod ang kanilang buong buhay at ginugunita ang lahat ng kanilang ginawa, ang landas na kanilang tinahak, napapanatag ang kanilang puso. Hindi sila nakokonsensiya o nagsisisi. … Ang halaga ng buhay ng tao at ang tamang landas na susundin ay kinabibilangan ng pagsasakatuparan ng isang mahalagang bagay at pagtatapos ng isa o maraming trabahong may halaga. Hindi ito tinatawag na propesyon; ito ay tinatawag na tamang landas, at tinatawag din itong wastong gampanin. Sabihin mo sa Akin, sulit ba para sa isang tao na magbayad ng anumang halaga para matapos ang ilang gawain na may halaga, mamuhay nang makabuluhan at may halaga, at hangarin at tamuhin ang katotohanan? Kung talagang ninanais mong hangarin ang pagkanunawa sa katotohanan, na tahakin ang tamang landas sa buhay, na gampanan nang maayos ang iyong tungkulin, at mamuhay ng isang mahalaga at makabuluhang buhay, kung gayon, hindi ka mag-aatubiling ibigay ang lahat ng lakas mo, magbayad ng lahat ng halaga, at ibigay ang lahat ng iyong oras at kabuuan ng mga araw mo. Kung makaranas ka ng kaunting karamdaman sa panahong ito, hindi ito mahalaga, hindi ka nito madudurog. Hindi ba’t mas nakahihigit ito sa habambuhay na kaginhawahan, kalayaan, at kawalang-ginagawa, tinutustusan ang pisikal na katawan hanggang sa puntong busog at malusog na ito, at sa huli ay nagkakamit ng mahabang buhay? (Oo.) Alin sa dalawang mapagpipiliang ito ang isang buhay na may halaga? Alin ang makapagbibigay ng kaginhawahan at ng walang pagsisisihan sa mga tao kapag naharap sila sa kamatayan sa pinakahuli? (Ang makapamuhay nang makabuluhan.) Ang makapamuhay nang makabuluhan. Ibig sabihin nito, sa puso mo, may makakamit ka at mabibigyang-ginhawa ka” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Sa ilalim ng patnubay ng mga salita ng Diyos, naunawaan ko kung paano maaaring mamuhay ang isang tao nang may kabuluhan at halaga, at labis na nahikayat ang puso ko. Isa akong tao na ginawang tiwali ni Satanas, pero ngayon, itinaas ako ng Diyos, at kaya kong gampanan ang tungkulin ng isang nilikha, mamuhay para mangaral ng ebanghelyo at magpatotoo sa Lumikha, at gabayan ang mga namumuhay sa pagdurusa at kadiliman patungo sa Diyos para tumanggap ng Kanyang pagliligtas. Isa itong mahalaga at makabuluhang bagay! Tayo ay mas mababa pa sa alikabok, pero tinatrato tayo ng Diyos nang may biyaya. Tinatamasa natin ang pagtustos ng napakaraming salita ng Diyos, nauunawaan ang napakaraming katotohanan at mga hiwaga, ginagampanan ang tungkulin ng isang nilikha, at maaaring maligtas ng Diyos at malampasan ang malalaking kalamidad. Anong napakalaking biyaya ito! Kung palalampasin natin ang pagkakataong ito ng hindi kapani-paniwalang bihira, magiging isa itong napakalaking pagsisisi. Kung aalagaan ko lang ang katawan ko, at ayaw ko namang magsikap o magsakripisyo sa aking tungkulin, kahit na mapanumbalik ko pa ang kalusugan ko, kung hindi ko naman nagampanan nang maayos ang tungkulin ko at nawalan ako ng silbi bilang isang nilikha, hindi ba’t mamumuhay ako na parang isang naglalakad na bangkay? Ang sakit ng kaluluwa ay isang bagay na hindi maaaring tumbasan. Pagkatapos niyon, agad kong ibinahagi ang mga layunin ng Diyos sa mga manggagawa ng ebanghelyo, at nang matuklasan ko ang mga problema at paglihis sa kanilang gawain ng ebanghelyo, ibinahagi ko agad ang mga solusyon, at unti-unting nagsimulang bumuti ang gawain ng ebanghelyo. Makalipas ang dalawang buwan, dumoble ang mga resulta ng gawain ng ebanghelyo sa mga iglesiang ito. Pagkatapos niyon, tumigil na akong uminom ng mga gamot, bumalik sa normal ang presyon ng dugo ko, at hindi na namamaga o sumasakit ang ulo ko. Kapag hindi abala ang gawain, nagpapahinga pa ako nang kaunti, at paminsan-minsan, kapag abala ang gawain at kailangan kong magpuyat, paggising ko sa umaga, hindi na ako nakakaramdam ng labis na pamamaga at sakit ng ulo tulad nang dati. Tumigil na rin ang pamamanhid ng mga braso at kamay ko sa gabi, at tunay akong nagpapasalamat sa Diyos.

Kalaunan, nakatanggap ako ng isang liham mula sa mga nakatataas na lider, hinihiling nilang maging responsable ako sa pagsubabay sa gawain ng ebanghelyo ng mahigit sa isang dosenang iglesia. Nang mabasa ko ang liham, naisip ko na, “Ang pagsubaybay sa gawain ng ebanghelyo ng napakaraming iglesia ay mangangailangan ng mas malaking halagang dapat bayaran, higit na pagsisikap, at mas maraming lakas ng isipan. Kung labis kong gagamitin ang utak ko, babalik ba ang karamdaman ko?” Nang maisip ko ito, napagtanto kong may mali sa kalagayan ko. Hindi ba’t kalalabas ko lang mula sa mga pangamba at alalahanin tungkol sa aking karamdaman? Bakit nag-aalala na naman ako? Kaya nagdasal ako sa Diyos, handang magpasakop. Pagkatapos, binasa ko ang mga salita ng Diyos: “Ikaw man ay may karamdaman o dinaranas na sakit, hangga’t may natitira kang hininga, hangga’t ikaw ay nabubuhay pa, hangga’t ikaw ay nakapagsasalita at nakapaglalakad pa, may enerhiya ka pa para gampanan ang tungkulin mo, at dapat ay mabuti ang asal mo sa paggampan mo ng iyong tungkulin nang praktikal. Hindi mo dapat talikuran ang tungkulin ng isang nilikha o ang responsabilidad na ibinigay sa iyo ng Lumikha. Hangga’t hindi ka pa patay, dapat mong tapusin ang iyong tungkulin at tuparin ito nang maayos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Binigyan ako ng mga salita ng Diyos ng pananalig at lakas, at hangga’t nabubuhay ako, nakakapagsalita at nakakapaglakad, kailangan kong maging masunurin at mapagkumbaba, at tuparin ang tungkulin ng isang nilikha. Nang maisip ko ito, halos magaling na ang mga karamdaman ko sa puntong ito, at bagama’t medyo mas mabigat ang trabaho, maaari kong ayusin ang aking iskedyul nang makatwiran, at kung babalik man ang mga karamdaman ko sa hinaharap, hahayaan ko ang Diyos na mamatnugot at magsaayos sa akin ayon sa Kanyang kagustuhan. Kaya nagpadala ako ng tugon sa mga lider, sinabi kong handa akong sundin ang mga pagsasaayos ng iglesia, at makipagtulungan sa lahat nang may pagkakaisa para magampanan nang maayos ang tungkulin.


21. Ang Nasa Likod ng Kabiguan Kong Mangasiwa o Mangumusta

Ni Martin, Myanmar

Noong Nobyembre 2023, nahalal ako para maging isang mangangaral. Dahil madalas kong kinukumusta at ginagabayan ang gawain ng lider ng iglesia na si Anna, nalaman kong nagkakaroon siya ng pag-usad sa paggawa ng tungkulin niya, mas mahusay na siya sa pagpapatupad ng gawain kaysa dati, at nagtatamo ng mas magagandang resulta sa gawain niya. Inisip ko na ang sister na ito ay nagdadala ng pasanin sa paggawa ng tungkulin niya at medyo mahusay ang gawaing ginagawa niya, kung kaya medyo panatag ako tungkol sa kanya. Pagkatapos, tumuon lang ako sa pangungumusta at pangangasiwa sa gawain ng ibang lider ng iglesia, at tumigil na sa pangangasiwa at pangungumusta sa gawain ni Anna. Pagkalipas ng ilang panahon, nagsimulang bumaba ang mga resulta ng gawain ng ebanghelyo sa mga iglesia na nasa ilalim ng responsabilidad ko. Nakipagkita ako sa mga lider ng iglesia para alamin kung paano nila nilutas ang mga problema, at nang makatuklas ako ng mga problema, binigyan ko sila ng pagbabahaginan, mga paalala, at tulong. Gayumpaman, dahil may tiwala ako kay Anna, hindi ko pinuntahan at inalam ang tungkol sa gawain niya, at binigyan lang siya ng isang simpleng paalala na ibuod ang mga paglihis at problema sa gawain ng ebanghelyo. Pumayag si Anna noong oras na iyon. Dati ay nagbunga ng mga resulta ang gawaing nasa ilalim ng responsabilidad ni Anna, pero bumaba ang mga resulta niya sa pagkakataong ito, kaya, nang matuklasan ng mga nakakataas na lider na hindi ko pinagtutuunan ang pangungumusta sa gawain ni Anna, pinadalhan nila ako ng isang espesyal na paalala na gumawa ng tunay na pagsusuri sa gawain niya sa lalong madaling panahon. Naisip ko, “Noong isang araw lang ay pinaalalahanan ko siya. Kung pupuntahan at kukumustahin ko ang gawain niya ngayon, iisipin ba niyang wala akong tiwala sa kanya?” Nang maisip ko ito, hindi ko pinuntahan at kinumusta ang gawain niya. Ang resulta, pagkalipas ng ilang panahon, palaging bumababa ang mga resulta ng gawain ng ebanghelyo na nasa ilalim ng responsabilidad ni Anna. Noong talagang inalam ko ang tungkol sa gawain niya ay saka ko lang natuklasan na ipinapatupad lang ni Anna ang gawain sa pamamagitan ng pagpapasa ng mga utos, at na hindi lang talaga siya lumulutas ng mga tunay na problema, at hindi nalulutas ang mga problema at paghihirap na hinaharap ng mga kapatid sa pangangaral ng ebanghelyo. Naapektuhan nito ang gawain ng ebanghelyo. Sa pagkakataong ito ko lang napagtanto na mismong ako ay hindi talaga gumagawa ng anumang tunay na gawain, at nakadama ako ng kaunting paninisi sa sarili sa puso ko. Nakipagkita ako kay Anna para magbahaginan sa kanya, at ipinaalam ko ang mga problema niya. Pagkatapos, nakita kong binabago ni Anna ang mga bagay-bagay at nakagawa na siya ng ilang kongkretong gawain, kaya hindi ko ibinuod at pinagnilayan ang sarili kong mga problema.

Noong Abril 2024, isinaayos ng mga nakakataas na lider na maging responsable ako sa gawain ng ebanghelyo ng dalawa pang iglesia. Pagkatapos mangumusta nang ilang panahon, natuklasan ko na ang lider ng isang iglesia na si Martha ay medyo mahusay ang kakayahan, naipapatupad niya ang hinihinging gawain nang nasa oras, at nakakatuklas siya ng mga problema kapag ibinubuod ang gawain niya. Ang resulta, naging maganda ang opinyon ko sa kanya, at nadama kong mas kaya niyang gumawa ng tunay na gawain kaysa sa ibang lider ng iglesia. Nang makita kong medyo maganda ang mga resulta ng gawain ng ebanghelyo na saklaw ng responsabilidad na Martha, lalo ko pa siyang pinagkatiwalaan, at bihirang-bihira akong magtanong nang detalyado tungkol sa gawain niya. Noong Hunyo, medyo bumaba ang mga resulta ng pangangaral ng ebanghelyo sa iglesia na nasa ilalim ng responsabilidad ni Martha. Noong panahong iyon, nakipagkita ako sa kanya para malaman ang sitwasyon, at natuklasan ko na namumuhay siya sa mga paghihirap dahil nagkakaroon ng mga problema ang internet kapag sinusubukan niyang ipatupad ang gawain, at na hindi na siya nagdadala ng pasanin sa paggawa ng tungkulin niya. Ipinaalam ko ang mga problema niya, at ibinahagi ko sa kanya kung paano aasa sa Diyos para magawa ang tungkulin niya kapag nahaharap siya sa ganitong uri ng paghihirap; hindi niya puwedeng antalahin ang gawain. Makalipas ang isang linggo, ipinaalala sa akin ng kapareha kong sister na si Wilma na dapat kong kumustahin at alamin ang sitwasyon ng gawain ni Martha. Naisip ko, “Ilang araw pa lang ang nakakaraan mula nang makipagbahaginan ako sa kanya—malamang ay nasa kalagitnaan siya ng pagbabago sa mga bagay-bagay. May kaunting kapabilidad siya sa gawain, kaya hindi magkakaroon ng anumang malaking problema,” kaya hindi ako nakipagkita sa kanya. Pagkalipas ng ilang araw, nang muli akong paalalahanan ni Wilma, saka ko lang sinubukan at isinaayos na makipagkita kay Martha para alamin ang tungkol sa gawain niya. Gayumpaman, hindi ko pa rin naisasaayos ang pulong. Palagi niyang sinasabi na may mga problema ang internet, o na abala pa siya. Noong panahong iyon, hindi ko ito masyadong pinag-isipan. Inisip ko na basta’t gumagawa siya ng gawain, ayos na iyon. Hindi ko inasahan na pagkalipas ng dalawang linggo, lubhang bababa ang mga resulta ng gawain ng ebanghelyo sa iglesia na nasa ilalim ng responsabilidad ni Martha. Saka lang ako nasabik na malaman ang dahilan, at natuklasan ko na ang diyakono ng ebanghelyo at ilang manggagawa ng ebanghelyo ay abala lang sa mga personal na bagay at hindi nangangaral ng ebanghelyo. Dahil dito, namumuhay si Martha sa pagiging negatibo at hindi siya nakikipagbahaginan para lutasin ang mga problema nang napapanahon. Nangangahulugan itong nababawasan nang nababawasan ang pasaning dinadala ng mga manggagawa ng ebanghelyo, at hindi talaga nila ginagawa ang tungkulin nila. Natigilan ako nang makita ang ganoon kalubhang mga problema sa saklaw ng responsabilidad ng sister ko. Mayroon akong hindi matatakasang pananagutan sa paglitaw ng mga problemang ito: Ang lahat ng iyon ay dulot ng kabiguan kong kumustahin ang gawain ng sister ko nang napapanahon. Sobra akong nalungkot, at umiiyak na nagdasal sa Diyos, “Mahal kong Diyos, gusto kong gawin nang maayos ang tungkulin ko, pero tingnan Mo ang gulong nagawa ko rito. Pakiramdam ko ay talagang hindi ako karapat-dapat na gawin ang tungkuling ito. Nawa ay akayin at patnubayan Mo ako na matuto ng mga aral mula sa bagay na ito, para malaman ko kung ano ang susunod na dapat kong gawin para magawa nang maayos ang tungkuling ito.”

Minsan, pumunta ang mga nakakataas na lider para magdaos ng isang pagtitipon kasama kami, at binasa namin ang isang sipi ng mga salita ng Diyos na partikular na tungkol sa kalagayan ko. Sabi ng Makapangyarihang Diyos: “Hindi kailanman nag-uusisa ang mga huwad na lider tungkol sa mga superbisor na hindi gumagawa ng aktuwal na gawain, o hindi nag-aasikaso ng gawain na marapat nilang gawin. Iniisip nila na kailangan lang nilang pumili ng isang superbisor at tapos na ang usapin, at na pagkatapos ay puwede nang asikasuhin ng superbisor ang lahat ng gawain nang siya lang. Kaya paminsan-minsan lang nagdaraos ng mga pagtitipon ang mga huwad na lider, at hindi nila pinangangasiwaan o kinukumusta ang gawain, at kumikilos sila na parang mga boss na hindi nakikialam. Kung may isang tao na nag-uulat ng problema sa isang superbisor, sasabihin ng isang huwad na lider, ‘Maliit na problema lang iyon, ayos lang. Kaya na ninyong asikasuhin iyan nang kayo lang. Huwag ninyo akong tanungin.’ Sasabihin ng taong nag-ulat ng isyu, ‘Tamad na matakaw ang superbisor na iyon. Nakatuon lang siya sa pagkain at paglilibang, at lubhang napakatamad niya. Ayaw niyang magtiis ng kahit kaunting hirap sa tungkulin niya, at palagi siyang mapanlinlang na nagpapabaya at gumagawa ng mga dahilan para makaiwas sa kanyang gawain at mga responsabilidad. Hindi siya angkop na maging isang superbisor.’ Sasagot ang huwad na lider, ‘Magaling siya noong pinili siyang maging superbisor. Hindi totoo ang sinasabi mo, o kahit pa totoo ito, pansamantalang pagpapamalas lang ito.’ Hindi susubukan ng huwad na lider na alamin pa ang tungkol sa sitwasyon ng superbisor, sa halip, huhusgahan at tutukuyin niya ang usapin batay sa kanyang mga nakaraang impresyon sa superbisor na iyon. Sino man ang nag-uulat ng mga problema tungkol sa superbisor, hindi siya papansinin ng huwad na lider. Hindi gumagawa ang superbisor ng aktuwal na gawain, at halos huminto na ang gawain ng iglesia, ngunit walang pakialam ang huwad na lider, para bang hindi man lang siya sangkot dito. Nakakasuklam na nga na nagbubulag-bulagan siya kapag may tao na nagsusumbong ng tungkol sa mga isyu ng superbisor. Ngunit ano ang pinakakasuklam-suklam sa lahat? Kapag nag-uulat sa kanya ang mga tao ng talagang mabibigat na isyu tungkol sa superbisor, hindi niya susubukang ayusin ang mga ito, at makakaisip pa nga siya ng lahat ng uri ng mga dahilan: ‘Kilala ko ang superbisor na ito, talagang nananampalataya siya sa Diyos, hindi siya magkakaroon ng anumang problema kahit kailan. Kahit na mayroon nga siyang maliit na isyu, poprotektahan at didisiplinahin siya ng Diyos. Kung makagawa siya ng anumang mga pagkakamali, nasa kanila na ng Diyos iyon—hindi natin kailangang mag-alala tungkol dito.’ Gumagawa ang mga huwad na lider ayon sa sarili nilang mga kuru-kuro at imahinasyon sa ganitong paraan. … may nakamamatay na kapintasan ang mga huwad na lider: Mabilis silang magtiwala sa mga tao batay sa sarili nilang mga imahinasyon. At bunga ito ng hindi pagkaunawa sa katotohanan, hindi ba? Paano ibinubunyag ng salita ng Diyos ang diwa ng tiwaling sangkatauhan? Bakit dapat silang magtiwala sa mga tao kung ang Diyos nga ay hindi? Ang mga huwad na lider ay masyadong mayabang at nag-aakalang mas matuwid sa iba, hindi ba? Ang iniisip nila ay, ‘Hindi puwedeng nagkamali ako sa paghusga sa tao na ito, wala dapat na maging anumang problema sa taong ito na natukoy ko na angkop; siguradong hindi siya isang tao na nagpapakasasa sa pagkain, pag-inom, at paglilibang, o mahilig sa kaginhawahan at namumuhi sa mahirap na gawain. Siya ay lubos na maaasahan at mapagkakatiwalaan. Hindi siya magbabago; kung magbago man siya, mangangahulugan iyon na nagkamali ako tungkol sa kanya, hindi ba?’ Anong uri ng lohika ito? Eksperto ka ba? May paningin ka bang gaya ng x-ray? Mayroon ka bang natatanging kasanayan na iyon? Maaaring makasama mo ang isang tao nang isa o dalawang taon, pero magagawa mo kayang makita kung sino talaga siya nang walang angkop na kapaligiran para lubos na mailantad ang kalikasang diwa niya? Kung hindi siya ibinunyag ng Diyos, maaaring kasa-kasama mo siya sa loob ng tatlo, o kahit limang taon pa nga, at mahihirapan ka pa ring makita kung ano talaga ang uri ng kalikasang diwa mayroon siya. At gaano pa kaya ito katotoo kung madalang mo siyang makita, kapag madalang mo siyang makasama? Basta-bastang nagtitiwala sa isang tao ang mga huwad na lider batay sa isang pansamantalang impresyon o sa positibong pagtingin ng isang tao sa kanya, at nangangahas silang ipagkatiwala ang gawain ng iglesia sa gayong tao. Sa bagay na ito, hindi ba’t lubha silang nagiging bulag? Hindi ba’t kumikilos sila nang walang ingat? At kapag ganito sila gumawa, hindi ba’t lubhang nagiging iresponsable ang mga huwad na lider?” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (3)). Nang maharap sa paglalantad ng mga salita ng Diyos, nakaramdam ng labis na pagkabalisa ang puso ko. Inilantad ng Diyos na gumagawa ang isang huwad na lider nang umaasa sa mga kuru-kuro at imahinasyon, at madaling nagtitiwala sa mga tao. Kapag nakikita niyang gumaganap nang maayos ang isang tao nang ilang panahon, iniisip niya agad na lahat ng tungkol sa taong iyon ay mabuti at palaging magiging mabuti. Kahit na sabihin ng iba na may problema sa taong ito, itatanggi niya ito sa puso niya, at hindi niya seryosong pangangasiwaan at kukumustahin ang gawain ng taong ito. Naisip ko kung paanong noong panahong iyon, ganitong-ganito rin na pikit-mata akong nagtiwala sa mga tao noong ginawa ko ang tungkulin ko. Nakita ko na kayang gumawa ni Anna ng ilang tunay na gawain at medyo mahusay ang paggawa niya, kaya hindi ko kinumusta o sinuri ang gawain niya, at kahit nang paalalahanan ako ng mga nakakataas na lider, hindi ko ito sineryoso. Pinagkatiwalaan ko pa rin si Anna sa puso ko, iniisip na gagawin niya ang gawain. Samakatwid, saglit ko lang siyang pinaalalahanang ibuod ang mga problema sa gawain ng ebanghelyo nang hindi partikular na kinukumusta ang gawain niya. Hindi ko inasahan na kapag gumagawa si Anna, ipinapasa lang niya ang mga salita at hindi niya nilulutas ang mga tunay na problema. Nangangahulugan ito na bumababa ang mga resulta ng gawain ng ebanghelyo. Ang lahat ng ito ay ang kinahinatnan ng pikit-mata kong pagtitiwala kay Anna at hindi pangungumusta sa gawain niya. Kalaunan, ganoon din ako noong kinukumusta ang gawain ni Martha. Inisip kong may kaunti siyang kapabilidad sa gawain at kaya niyang gumawa ng ilang tunay na gawain, kung kaya ang laki ng tiwala ko sa kanya. Bihira kong itanong ang tungkol sa mga detalye kung paano niya ginawa ang tungkulin niya, at hindi ko kinumusta o pinangasiwaan ang gawain niya. Nang paalalahanan ako ng kapareha kong sister, hindi ko ito pinakinggan, at hindi ko kinumusta ang gawain ni Martha. Ang resulta, hindi agad nalutas ang mga problema ng mga kapatid niya, at namuhay siya sa pagiging negatibo, na nakaapekto sa gawain. Sinabi ng Diyos na dapat ay madalas na kumustahin ng mga lider at manggagawa ang gawain, alamin ang tungkol sa mga kalagayan at paghihirap ng mga kapatid nila, magkaroon ng pag-arok sa mga problema at paglihis na umiiral sa tungkulin ng lahat, at personal ding bumisita para alamin at gabayan ang gawain, agad na nilulutas ang mga problema kapag natutuklasan ang mga iyon. Ito ang responsabilidad na nararapat tuparin ng mga lider at manggagawa: tanging ang paggawa ng tungkulin sa ganitong paraan ang naayon sa layunin ng Diyos. Gayumpaman, palagi akong namumuhay sa pag-asa sa sarili kong mga kuru-kuro at imahinasyon, pikit-matang nagtitiwala sa mga tao. Naniwala akong kaya nina Anna at Martha na gumawa ng ilang tunay na gawain at hindi nila kailangan ng pangangasiwa at pagsusuri, kung kaya bihira kong partikular na kumustahin ang gawain nila. Hindi ba’t ang pag-uugali ko ay pag-uugali ng isang huwad na lider? Hindi ko nakikilatis ang diwa ng mga tao, pero palagi akong nagtitiwala nang basta-basta sa mga tao, hindi ko kinukumusta ang gawain nila. Talagang napakabulag ko! Napakamapagmataas! Nang maunawaan ko ito, sa sobrang pagkabalisa ng puso ko ay parang sinasaksak ito. Iresponsable ang pagturing ko sa aking tungkulin, pero hindi ako itiniwalag ng Diyos, sa halip ay binigyan ako ng pagkakataong magsisi. Kailangan kong ipagpatuloy ang pagninilay at pag-unawa sa sarili ko.

Isang araw, nakabasa ako ng isa pang sipi ng mga salita ng Diyos, at nagkamit ng mas malinaw na pananaw sa mga problema ko. Sabi ng Makapangyarihang Diyos: “Halos lahat ng tao ay itinuturing ang kasabihang ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’ bilang katotohanan, at nalilihis at nakatali sila rito. Naguguluhan at naiimpluwensiyahan sila nito kapag pumipili o gumagamit sila ng mga tao, at hinahayaan pa nila itong diktahan ang kanilang mga kilos. Dahil dito, maraming lider at manggagawa ang palaging nahihirapan at nag-aalala tuwing sinusuri nila ang gawain ng iglesia at iniaangat at ginagamit ang mga tao. Sa huli, ang tanging magagawa nila ay aliwin ang sarili nila sa mga salitang ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo.’ Tuwing nagsisiyasat sila o nagtatanung-tanong tungkol sa gawain, iniisip nila na, ‘“Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo.” Dapat akong magtiwala sa aking mga kapatid, tutal naman, sinisiyasat ng Banal na Espiritu ang mga tao, kaya hindi ako dapat palaging magduda at mangasiwa sa iba.’ Naimpluwensiyahan na sila ng kasabihang ito, hindi ba? Ano ang mga resultang dulot ng impluwensiya ng kasabihang ito? Una sa lahat, kung ang isang tao ay sumasang-ayon sa ideyang ito ng ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo,’ sisiyasatin at papatnubayan ba niya ang gawain ng iba? Pangangasiwaan at susubaybayan ba niya ang gawain ng mga tao? Kung nagtitiwala ang taong ito sa lahat ng ginagamit niya at hindi kailanman sinisiyasat o pinapatnubayan ang mga ito sa gawain nila, at hindi sila kailanman pinangangasiwaan, ginagawa ba niya nang tapat ang kanyang tungkulin? Magagawa ba niya nang mahusay ang gawain ng iglesia at makukompleto ang atas ng Diyos? Nagiging tapat ba siya sa atas ng Diyos? Pangalawa, hindi lang ito kabiguang sundin ang salita ng Diyos at gawin ang iyong mga tungkulin, ito ay ayon sa mga pakana at pilosopiya para sa mga makamundong pakikitungo ni Satanas na para bang ang mga ito ang katotohanan, at pagsunod at pagsasagawa ng mga iyon. Sinusunod mo si Satanas at namumuhay ka ayon sa isang satanikong pilosopiya, hindi ba? Hindi ka isang tao na nagpapasakop sa Diyos, lalo nang hindi ka isang taong sumusunod sa mga salita ng Diyos. Ganap na salbahe ka. Ang pagsasantabi ng mga salita ng Diyos, at sa halip ay pagsunod sa isang satanikong kasabihan at pagsasagawa nito bilang katotohanan, ay pagkakanulo sa katotohanan at sa Diyos! Gumagawa ka sa sambahayan ng Diyos, pero ang mga prinsipyo ng iyong mga pagkilos ay mga satanikong lohika at pilosopiya para sa mga makamundong pakikitungo, anong klaseng tao ka? Ito ay isang taong nagkakanulo sa Diyos at isang taong labis na hinihiya ang Diyos. Ano ang diwa ng kilos na ito? Hayagang pagkondena sa Diyos at hayagang pagtanggi sa katotohanan. Hindi ba’t iyon ang diwa nito? (Iyon nga.) Dagdag pa sa hindi pagsunod sa kalooban ng Diyos, hinahayaan mong lumaganap sa iglesia ang isa sa maladiyablong kasabihan ni Satanas at ang mga satanikong pilosopiya para sa mga makamundong pakikitungo. Sa paggawa nito, nagiging kasabwat ka ni Satanas at inaalalayan mo si Satanas sa pagsasagawa ng mga gawain nito sa iglesia, at ginugulo at ginagambala ang gawain ng iglesia. Napakalubha ng diwa ng problemang ito, hindi ba?” (Ang Salita, Vol. IV. Paglalantad sa mga Anticristo. Unang Ekskorsus: Kung Ano ang Katotohanan). Pagkatapos pagnilayan ang mga salita ng Diyos, naunawaan ko na kaya hindi ko kinumusta ang gawain ng dalawang sister na ito ay dahil naimpluwensiyahan ako ng satanikong pilosopiya na “Huwag pagdudahan ang mga taong kinukuha mo sa trabaho, at huwag mong kuhanin sa trabaho ang mga taong pinagdududahan mo.” Dati, noong kinukumusta ko ang gawain, nakita ko na kaya nilang lumutas ng ilang tunay na problema at may partikular na antas sila ng kapabilidad sa gawain, kaya ang laki ng tiwala ko sa kanila. Inakala ko na hindi ko kailangang palaging kumustahin o suriin ang gawain nila at paminsan-minsan ko lang kailangang magtanong nang saglit tungkol sa mga kalagayan at paghihirap nila at ayos na iyon. Dahil hindi ko pinangasiwaan o sinuri ang gawain nila, at hindi ko agad natuklasan ang mga aktuwal na paghihirap nila at nalutas ang mga iyon, naapektuhan ang pag-usad ng gawain. Alam na alam kong responsabilidad kong kumustahin at suriin ang gawain, at na kailangan kong tuklasin at lutasin agad ang mga paghihirap at problema sa gawain. Sa ganitong paraan lang patuloy na uusad ang gawain. Gayumpaman, umasa ako sa kaisipan at pananaw na “Huwag pagdudahan ang mga taong kinukuha mo sa trabaho, at huwag mong kuhanin sa trabaho ang mga taong pinagdududahan mo” sa sariling asal at mga kilos ko. Masyado kong tinrato nang walang galang ang tungkulin ko, naging pabasta-basta ako, at hindi nagkaroon ng pagpapahalaga sa responsabilidad. Hindi ko kinumusta o sinuri ang gawain na dapat ay kinumusta o sinuri ko, na nakaapekto sa pag-usad ng gawain ng ebanghelyo. Ang totoo, minsan nang makita kong bumababa ang mga resulta ng gawain ng ebanghelyo, o hindi masyadong nagiging maagap ang mga kapatid sa paggawa ng mga tungkulin nila, napagtanto ko na dapat kong kumustahin at suriin ang gawain nila. Gayumpaman, batay sa mga kuru-kuro at imahinasyon ko, inakala kong gagawin nila ito at hindi ko sila kailangang kumustahin, kung kaya ang laki ng tiwala ko sa kanila. Itinuring ko ang pananaw na dapat “Huwag mong pagdudahan ang mga taong kinukuha mo sa trabaho, at huwag mong kuhanin sa trabaho ang mga taong pinagdududahan mo” bilang katotohanan, at isinagawa at tinupad iyon bilang gayon; hindi ko ginawa ang tungkulin ko ayon sa mga prinsipyo, at nauwing naaantala ko ang gawain nang hindi ko namamalayan. Palagi akong namumuhay nang umaasa sa satanikong pilosopiya para sa mga makamundong pakikitungo na “Huwag pagdudahan ang mga taong kinukuha mo sa trabaho, at huwag mong kuhanin sa trabaho ang mga taong pinagdududahan mo,” at inisip na kung kukumustahin ko ang gawain nila, wala akong tiwala sa kanila. Hindi ako nagsagawa ayon sa mga salita ng Diyos. Ang kalikasan nito ay pagtatatwa sa katotohanan. Paglaban ito sa Diyos! Kung patuloy akong mamumuhay ayon sa mga kaisipan at pananaw na ito, hindi ko magagawa nang maayos ang tungkulin ko, at sa huli ay mabubunyag at matitiwalag lang ako. Nang maisip ko ito, nakadama ako ng panghihinayang at paninisi sa sarili, at patuloy akong lumuha. Humarap ako sa Diyos para magdasal, “Mahal kong Diyos, basta-basta akong nagtiwala sa mga tao at hindi ko ginawa nang maayos ang tungkulin ko, na nag-iwan ng mga pagsalangsang. Handa akong magsisi sa Iyo.” Pagkatapos kong magdasal, napalagay nang husto ang puso ko. Kalaunan, palagi ko nang kinukumusta at sinusuri ang gawain nila, unti-unting nilulutas ang mga problema. Mas maagap na rin ang mga kapatid sa tungkulin nila kaysa sa dati.

Sa mga debosyonal isang umaga, nabasa ko ang isang artikulo ng patotoong batay sa karanasan. Sinipi nito ang isang sipi ng mga salita ng Diyos na bumago sa pananaw ko sa mga bagay-bagay. Sabi ng Makapangyarihang Diyos: “Naniniwala ka ba na tama ang pananaw na ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’? Katotohanan ba ang kasabihang ito? Bakit gagamitin niya ang kasabihang ito sa gawain ng sambahayan ng Diyos at sa paggawa ng kanyang tungkulin? Ano ang problema rito? ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’ ay malinaw na mga salita ng mga walang pananampalataya, mga salitang nagmumula kay Satanas—kaya bakit niya itinuturing na katotohanan ang mga iyon? Bakit hindi niya masabi kung tama o mali ang mga salitang iyon? Malinaw na mga salita ito ng tao, mga salita ng tiwaling sangkatauhan, talagang hindi katotohanan ang mga ito, lubos na salungat ang mga ito sa mga salita ng Diyos, at hindi dapat magsilbing pamantayan sa mga kilos, pag-asal, at pagsamba sa Diyos ng mga tao. Kaya paano nararapat unawain ang kasabihang ito? Kung talagang may kakayahan ka sa pagkilatis, anong klaseng katotohanang prinsipyo ang dapat mong gamitin bilang kapalit nito para magsilbing prinsipyo mo sa pagsasagawa? Dapat ay ‘isagawa ang iyong tungkulin nang buong puso mo, at buong kaluluwa mo, at buong isipan mo.’ Ang kumilos nang buo mong puso, at nang buo mong kaluluwa, at nang buo mong isipan ay ang hindi mapigilan ninuman; ito ay ang pagiging isang puso at isipan, at wala nang iba pa. Ito ang iyong responsabilidad at ang iyong tungkulin, at dapat mong gampanan ito nang maayos, dahil ang paggawa nito ay ganap na natural at makatwiran. Anuman ang mga problemang nakakatagpo mo, dapat kang kumilos ayon sa mga prinsipyo. Pangasiwaan ang mga ito ayon sa nararapat; kung kinakailangan ang pagpupungos, gawin ito, at kung kinakailangan ang pagtatanggal, gawin din ito. Sa madaling salita, kumilos batay sa mga salita ng Diyos at sa katotohanan. Hindi ba’t ito ang prinsipyo? Hindi ba’t ito ang eksaktong kabaligtaran ng pariralang ‘Huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo’? Ano ang ibig sabihin ng huwag pagdudahan ang mga taong kinukuha mo sa trabaho, at huwag mong kuhain sa trabaho ang mga taong pinagdududahan mo? Nangangahulugan ito na kung kinuha mo ang isang tao sa trabaho, hindi mo siya dapat pagdudahan, dapat mong bitawan ang mga renda, huwag siyang pangasiwaan, at hayaan siyang gawin ang gusto niya; at kung pinagdududahan mo siya, hindi mo siya dapat kuhain sa trabaho. Hindi ba’t ito ang ibig sabihin nito? Lubhang mali ito. Ang sangkatauhan ay labis na ginawang tiwali ni Satanas. Ang bawat tao ay may satanikong disposisyon, at may kakayahang ipagkanulo ang Diyos at labanan ang Diyos. Masasabi mong walang sinuman ang mapagkakatiwalaan. Kahit sumumpa pa ang isang tao hanggang sa dulo ng mundo, walang silbi ito dahil pinipigilan ang mga tao ng kanilang tiwaling disposisyon at hindi nila makontrol ang sarili nila. Dapat nilang tanggapin ang paghatol at pagkastigo ng Diyos bago nila malutas ang problema ng kanilang tiwaling disposisyon, at lubusang malutas ang problema ng kanilang paglaban at pagkakanulo sa Diyos—malutas ang ugat ng mga kasalanan ng mga tao. Ang lahat niyong hindi dumaan sa paghatol at pagdadalisay ng Diyos at nagkamit ng kaligtasan ay hindi mapagkakatiwalaan. Hindi sila karapat-dapat pagkatiwalaan. Samakatwid, kapag ginamit mo ang isang tao, dapat mo siyang pangasiwaan at patnubayan. Gayundin, dapat mo siyang pungusan at dapat madalas kang magbahagi tungkol sa katotohanan, at sa ganitong paraan mo lang makikita nang malinaw kung maaari siyang patuloy na magamit. Kung may ilang tao na kayang tumanggap ng katotohanan, tumanggap ng pagpupungos, magagawang gampanan ang kanilang tungkulin nang tapat, at may patuloy na pag-unlad sa kanilang buhay, kung gayon ang mga taong ito lang ang tunay na magagamit” (Ang Salita, Vol. IV. Paglalantad sa mga Anticristo. Unang Ekskorsus: Kung Ano ang Katotohanan). Pagkatapos pagnilayan ang mga salita ng Diyos, naunawaan ko na kahit ano pa ang kapabilidad sa gawain ng isang tao, kahit gaano pa ang kakayahan niya, alam man niya kung paano gawin ang gawain, o gaano man kalaking bahagi ng katotohanan ang nauunawaan niya, dapat ay palaging makumusta ang gawain niya. Ito ay dahil lahat ng tao ay nagawa nang tiwali ni Satanas nang sobrang tindi, at ang lahat ay may tendensiyang kumilos nang umaasa sa mga tiwaling disposisyon. Walang tao, kahit sino pa siya, ang maaasahan o mapagkakatiwalaan bago niya matamo ang katotohanan at makamit ang kaligtasan. Bilang mga lider at manggagawa, dapat ay agad nating pangasiwaan at kumustahin ang gawain, alamin ang tungkol sa pag-usad ng gawain, ipaalam ang mga isyu at tumulong kung saan kinakailangan kapag nakatuklas tayo ng mga problema, pungusan ang mga tao sa kaso ng malulubhang problema, at agad na tuklasin at lutasin ang mga problema. Ito lang ang paggawa ng tunay na gawain. Pagkatapos, talagang kinumusta, pinangasiwaan, at sinuri ko ang gawain ng mga kapatid.

Minsan, kinukumusta at inaalam ko ang tungkol sa gawain ni Martha, at natuklasan kong may isang diyakono ng ebanghelyo na hindi gumagawa ng tunay na gawain at kailangang tanggalin. Kaya tinanggal namin ni Martha ang diyakono. Pagkatapos ng pagtatanggal, kailangan naming magdaos ng espesyal na halalan para sa posisyon ng diyakono, at hiningi ko kay Martha na mamuno, nakikipagbahaginan sa kanya kung paano partikular na gagawin ang susunod na gawain. Naisip ko, “Nagawa na niya dati ang mga gampaning ito. Nakipagbahaginan na rin ako sa kanya ngayon tungkol sa mga iyon, kaya siguradong gagawin niya nang maayos ang mga iyon. Hindi ko na siya kailangang higit na pangasiwaan.” Sa pagkakataong ito, napagtanto ko na hindi tama ang mga kaisipan ko. Naisip ko noong pikit-mata akong nagtiwala sa mga tao at hindi ko sinuri o kinumusta ang gawain nila, na nagresulta ng malubhang epekto sa gawain. Hindi ko puwedeng hayaang lumitaw ulit ang dati kong problema. Naisip ko ang isang sipi ng mga salita ng Diyos na nabasa ko dati: “Kapag hindi pa nakakamit ng mga tao ang katotohanan, hindi sila maaasahan at hindi mapagkakatiwalaan. Ano ang ibig sabihin ng hindi sila mapagkakatiwalaan? Ang ibig sabihin nito ay na kapag nahaharap sila sa mga paghihirap o balakid, malamang na mabuwal sila, at maging negatibo at mahina. Mapagkakatiwalaan ba ang isang taong madalas maging negatibo at mahina? Talagang hindi. Ngunit iba ang mga taong nakakaunawa sa katotohanan. Ang mga taong tunay na nakakaunawa sa katotohanan ay malamang na mayroong may-takot-sa-Diyos na puso, at pusong nagpapasakop sa Diyos, at ang mga tao lamang na mayroong may-takot-sa-Diyos na puso ang mga taong mapagkakatiwalaan; ang mga taong walang may-takot-sa-Diyos na puso ay hindi mapagkakatiwalaan. Paano dapat harapin ang mga taong walang may-takot-sa-Diyos na puso? Siyempre, dapat silang bigyan ng mapagmahal na tulong at suporta. Dapat silang subaybayan nang mas madalas habang ginagawa nila ang kanilang tungkulin, at mas tulungan at turuan; saka lamang magagarantiyahan na magagawa nila nang epektibo ang kanilang tungkulin. At ano ang layon ng paggawa nito? Ang pangunahing layon ay ang itaguyod ang gawain ng sambahayan ng Diyos. Ang pangalawa rito ay para agad na matukoy ang mga problema, para agad silang matustusan, masuportahan, o mapungusan, na itinatama ang kanilang mga paglihis, at pinupunan ang kanilang mga pagkukulang at kapintasan. Kapaki-pakinabang ito sa mga tao; walang mapaminsala dito” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (7)). Habang pinagninilayan ko ang mga salita ng Diyos, hindi na ako naglakas-loob na magtiwala sa sarili ko. Dali-dali akong nakipagkita kay Martha para alamin ang sitwasyon tungkol sa espesyal na halalan para sa diyakono. Ang resulta, natuklasan kong abala siya sa ibang gawain at ipinagpaliban niya ang espesyal na halalan. Kalaunan, inilantad ko siya dahil sa hindi pagdadala ng pasanin sa tungkulin niya at sa pag-antala sa gawain, at dali-dali niyang idinaos ang espesyal na halalan. Pagkatapos, talagang inalam ko ang tungkol sa ibang gampaning responsabilidad ni Martha at natuklasan ko rin ang ilang problema sa mga iyon. Agad akong nakipagbahaginan para lutasin ang mga problemang ito, at pagkalipas ng ilang panahon, nagpakita ng kaunting pag-usad ang gawain ng iglesia. Nang magsagawa ako nang ganito, lalo pang napalagay ang puso ko.

Sa panahon ng pagdanas na ito, malinaw kong nakita na ang ideyang itinanim ni Satanas sa mga tao na dapat “Huwag mong pagdudahan ang mga taong kinukuha mo sa trabaho, at huwag mong kuhanin sa trabaho ang mga taong pinagdududahan mo” ay mali at katawa-tawa. Higit pa rito, mapanlaban ito sa katotohanan. Naunawaan ko rin kung paano mangasiwa at mangumusta ng gawain ayon sa mga katotohanang prinsipyo. Salamat sa Diyos!


22. Napakahalaga ng Paghahanap sa mga Prinsipyo sa Tungkulin ng Isang Tao

Ni Daisy, Greece

Dati ay mayroon akong ganitong kuru-kuro sa tungkulin ko: Akala ko basta’t mabuti ang mga intensyon ko, at gusto kong tuparin ang tungkulin ko, makukuha ko ang pagsang-ayon at pagtanggap ng Diyos dahil sa mabuting mga intensyon ko, at na pagpapalain Niya ng magagandang resulta ang tungkulin ko. Pero nang mapuna, mapagsabihan, at mapungusan pa nga ako sa kabila ng mga pagsisikap ko, pakiramdam ko ay naagrabyado ako. Napaisip ako, “Hindi ba’t sinisiyasat ng Diyos ang kaibuturan ng puso ng mga tao? Bakit negatibo ang nakukuha ng mabubuting intensyon ko?” Pagkatapos, nagiging negatibo, pasibo, at sobrang ingat ko sa tungkulin ko. Madalas kong tinatanggap ang ganoong mga sitwasyon nang may pagkainis, at kailanman ay hindi naging malinaw sa akin kung saan ako nagkakamali sa paggawa sa tungkulin ko sa ganitong paraan. Naging isang tinik ito sa dibdib ko. Nang magdasal at maghanap ako sa mga kamakailang karanasan ay saka lang ako nagkamit ng kaunting pagkaunawa sa isyung ito.

Pinangangasiwaan ko ang gawaing pangvideo sa iglesia sa nagdaang dalawang taon, at noong Mayo 2024, natuklasan ng lider na ang kuha na ginamit sa isang video ng himno ay hindi tugma sa tema nito, at na kailangan itong ulitin. Kalaunan, pinanood ko ang video. Nalaman ko na medyo kakaiba ang ilan sa kuha na ginamit ng pangkat ng mga gumagawa, pero hindi ito tumutugma sa damdaming sinusubukang iparating ng kanta. Naisip kong maaring gusto nilang gumamit ng makabagong ideya pero nabigo silang arukin ang mga prinsipyo. Kinabukasan, detalyadong nakipagbahaginan ang lider tungkol sa mga problema sa video, at pinungusan din niya ang pangkat ng mga gumagawa ng video. Tinamaan talaga ako sa isang pangunahing puntong binanggit niya. Sinabi ng lider na wala silang anumang prinsipyo sa mga tungkulin nila, na hindi nila nauunawaan ang katotohanan, hindi nila nakikilatis nang malinaw ang mga bagay-bagay, at hindi sila naghahanap. Kumikilos lang sila batay sa mga kuru-kuro, imahinasyon, at mabuting mga intensyon nila, at ang resulta, nagdulot sila ng mga pagkagambala at pagkakagulo. Nang marinig ko ito, napaisip ako, “Hindi ba’t ito ang pagkakamaling madalas kong nagagawa sa tungkulin ko?” Ang mga video na nagagawa namin kamakailan ay medyo nakakabagot pagdating sa pormat ng presentasyon, at maraming kapatid ang nagmungkahing kailangan naming gumamit ng makabagong ideya. Naisip ko, “Totoo iyon, problema nga namin iyon sa mga video namin. Kaya, matuto at gumawa tayo ng matapang na pag-usad. Ipakita natin sa lahat na malikhain tayo at hindi nakakulong sa nakaraan.” Kaya, naghanap ako ng ilang sangguniang video, iniisip na puwede kaming gumamit ng makabagong ideya pagdating sa pormat. Nang ipakita namin ang mga draft sa ilang kapatid, sinabi nilang napakamakabago nito. Dahil gumamit kami ng ilang bagong pormat sa pagkakataong ito, naisip ko, “Siguro dapat naming hayaan ang lider na tingnan at suriin ito.” Pero pagkatapos ay nag-alala ako, “Paano kung makakita ang lider ng ilang isyu ng prinsipyo at tanggihan niya ang mga pormat na ito? Dapat siguro ay hindi namin ito ipakita sa lider at i-upload na lang kung palagay namin ay ayos ito.” Pero hindi ako napalagay tungkol dito, kaya kinakabahang ipinasa ko ang video sa lider para sa pagsusuri. Humantong ang lider sa pagtutukoy ng maraming isyu. Sinabi niya na hindi tugma sa tema ang ilan sa mga pormat, at sinabi rin niyang masyadong simple ang mga ideya namin at na wala kaming pagkilatis. Nanlumo ako nang husto. Alam kong may mga problema pa sa video, pero mabuti ang mga intensyon namin at gusto naming gumamit ng makabagong ideya. Puno ng sigasig ang puso, gusto kong magawa nang maayos ang gawain. Bakit ba hindi nagsabi ang lider ng ilang salita ng pagpapalakas ng loob para mapalubag ang loob namin tungkol dito?

Pagkatapos, pinagnilayan ko, “Bakit ba nang hamakin at pungusan ako ng lider sa tungkulin ko, pakiramdam ko ay naagrabyado ako at naisip pa ngang hindi ako nauunawaan ng lider?” Nagdasal ako sa Diyos, hinahangad na maunawaan kung saan ako nagkamali sa tungkulin ko. Sa mga debosyonal ko, nabasa ko ang mga salita ng Diyos: “Sa paggampan sa iyong tungkulin, hindi ka talaga maaaring sumunod sa iyong personal na mga kagustuhan, ginagawa ang anumang gusto mong gawin, anuman na magiging masaya kang gawin, o anumang makakaganda sa iyo. Ito ay pagkilos alinsunod sa sariling kagustuhan ng isang tao. Kung umaasa ka sa sarili mong personal na mga kagustuhan sa pagganap sa iyong tungkulin, na iniisip na ito ang hinihingi ng Diyos, at na ito ang magpapasaya sa Diyos, at kung sapilitan mong iginigiit ang iyong personal na mga kagustuhan sa Diyos o isinasagawa ang mga iyon na para bang ang mga iyon ang katotohanan, na inoobserbahan ang mga ito na para bang ang mga ito ang mga katotohanang prinsipyo, hindi ba ito isang pagkakamali? Hindi ito paggampan sa iyong tungkulin, at ang paggampan sa iyong tungkulin sa ganitong paraan ay hindi matatandaan ng Diyos. Hindi nauunawaan ng ibang tao ang katotohanan, at hindi nila alam kung ano ang ibig sabihin ng tuparin nang maayos ang kanilang mga tungkulin. Sa tingin nila, nagsikap na sila at ibinigay na nila rito ang kanilang puso, naghimagsik na sila laban sa kanilang laman at nagdusa na sila, pero kung gayon, bakit hindi nila kailanman magawa ang kanilang tungkulin sa paraang pasok sa pamantayan? Bakit palaging hindi nalulugod ang Diyos? Saan nagkamali ang mga taong ito? Ang pagkakamali nila ay na hindi nila hinahanap ang mga hinihingi ng Diyos, at sa halip ay kumikilos sila ayon sa mga sarili nilang ideya—ito ang dahilan. Itinuring nilang katotohanan ang mga sarili nilang hangarin, kagustuhan, at mga makasariling motibo, at itinuring nila ang mga ito na para bang ang mga ito ang gustung-gusto ng Diyos, na para bang ang mga ito ang Kanyang mga pamantayan at hinihingi. Itinuring nilang katotohanan ang pinaniwalaan nilang tama, mabuti, at maganda; mali ito. Ang totoo, kahit maaaring iniisip minsan ng mga tao na tama ang isang bagay at na umaayon ito sa katotohanan, hindi ito agad nangangahulugan na umaayon ito sa mga layunin ng Diyos. Habang mas iniisip ng mga tao na tama ang isang bagay, lalo dapat silang maging maingat at lalo nilang dapat hanapin ang katotohanan upang makita kung natutugunan ng iniisip nila ang mga hinihingi ng Diyos. Kung sumasalungat ito mismo sa Kanyang mga hinihingi at sa Kanyang mga salita, hindi ito katanggap-tanggap, kahit pa iniisip mong tama ito, isa lamang itong kaisipan ng tao, at hindi ito aayon sa katotohanan gaano mo man naiisip na tama ito. Kung tama ba o mali ang isang bagay ay kailangang tukuyin batay sa mga salita ng Diyos. Gaano mo man naiisip na tama ang isang bagay, mali ito at kailangan mo itong iwaksi, maliban na lang kung may basehan ito sa mga salita ng Diyos. Katanggap-tanggap lamang ito kapag nakaayon ito sa katotohanan, at maaaring maging pasok sa pamantayan ang paggampan mo sa iyong tungkulin sa pamamagitan lamang ng pagtataguyod sa katotohanang prinsipyo sa ganitong paraan. Ano nga ba ang tungkulin? Isa itong atas na ipinagkatiwala ng Diyos sa mga tao, bahagi ito ng gawain ng sambahayan ng Diyos, at isa itong responsabilidad at obligasyon na dapat pasanin ng bawat isa sa mga taong hinirang ng Diyos. Karera mo ba ang tungkulin? Isa ba itong personal na usaping pampamilya? Tama bang sabihin na sa sandaling mabigyan ka ng tungkulin, nagiging personal mong gawain ang tungkuling ito? Talagang hindi iyon ganoon. Kaya paano mo dapat tuparin ang iyong tungkulin? Sa pamamagitan ng pagkilos alinsunod sa mga hinihingi, salita, at pamantayan ng Diyos, at sa pagbabatay ng iyong pag-uugali sa mga katotohanang prinsipyo sa halip na sa pansariling pagnanais ng tao. Sinasabi ng ilang tao, ‘Sa sandaling ibigay sa akin ang isang tungkulin, hindi ko ba ito sariling gawain? Ang tungkulin ko ay pananagutan ko, at hindi ko ba sariling gawain kung ano ang pinananagutan ko? Kung pangangasiwaan ko ang aking tungkulin bilang sarili kong gawain, hindi ba’t nangangahulugan ito na gagawin ko ito nang maayos? Gagawin ko kaya ito nang maigi kung hindi ko ito itinuring na sarili kong gawain?’ Tama ba ang mga salitang ito o mali? Mali ang mga ito; salungat ang mga ito sa katotohanan. Ang tungkulin ay hindi mo personal na gawain, gawain ito ng Diyos, bahagi ito ng gawain ng Diyos, at dapat mong gawin kung ano ang ipinagagawa ng Diyos; sa pamamagitan lamang ng paggampan sa iyong tungkulin nang may pusong nagpapasakop sa Diyos ka maaaring maging pasok sa pamantayan. Kung palagi mong ginagampanan ang iyong tungkulin ayon sa iyong sariling mga kuru-kuro at imahinasyon, at ayon sa iyong sariling mga kagustuhan, hindi ka kailanman magiging pasok sa pamantayan. Ang paggampan sa iyong tungkulin nang ayon lamang sa gusto mo ay hindi paggampan ng iyong tungkulin, dahil ang ginagawa mo ay wala sa saklaw ng pamamahala ng Diyos, hindi ito ang gawain ng sambahayan ng Diyos; sa halip, nagsasagawa ka ng sarili mong proyekto, isinasakatuparan ang sarili mong mga gampanin, kung kaya’t hindi ito natatandaan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Pagkatapos basahin ang mga salita ng Diyos, naunawaan ko na ang mentalidad ko ang mismong inilantad ng Diyos. Inisip ko na basta’t gugugol ako ng pagsisikap at pag-iisip, at magbabayad ng halaga para subukan at tukuyin ang mga bagay-bagay, matutupad ko ang tungkulin ko at kung ganoon ay dapat malugod ang Diyos. Pero hindi ko isinaalang-alang kung tumutugon sa mga prinsipyo ang “mabubuting intensyon” ko. Minsan, sa kainitan ng sandali, iisipin kong angkop o mabuti ang isang bagay at sisige na lang at gagawin ito, nang hindi masigasig na hinahanap ang mga prinsipyo o kumakalma para maghanap ng impormasyon, mag-aral, o magbuod. Kaya ang resulta, madalas na hindi umaayon sa mga prinsipyo ang nagagawa ko. Halimbawa, kapag gumagawa ng mga video ng himno, tumutuon ang mga walang pananampalataya sa pagkuha sa atensyon ng mga tao at sa pagpapataas sa bilang ng mga nanonood ng video, at gumagamit sila ng masasalimuot na transisyon ng eksena at mga makabagong pamamaraan ng pag-eedit para gawing mas magarbo ang mga video. Pero ang pangunahing layon namin sa paggawa ng mga video ay ang tulungan ang mga taong patahimikin ang sarili nila at makinig sa mga salita ng Diyos. Ito ay para ipakalat ang mga salita ng Diyos at magpatotoo tungkol sa Kanya. Kung gagamitin natin ang mga personal na kagustuhan o ang mga pamantayan ng mga walang mananampalataya bilang mga prinsipyo kung paano gagawin ang mga tungkulin natin, madalas na magkakaroon ng mga paglihis, at hindi nagpapatotoo sa Diyos ang mga resulta. Gayundin, limitado ang kakayahan ko, at wala akong kapasidad na magdesisyon nang may pagkilatis. Kahit na nais kong tuparin ang tungkulin ko, at gusto kong sundin ang mga prinsipyo sa paggawa ng mga bagay-bagay, at gusto kong gumamit ng makabagong ideya at umiwas sa pag-uulit, dahil hindi ko nauunawaan ang katotohanan at hindi ko nakikita nang malinaw ang mga bagay-bagay, madalas akong nagkakaroon ng mga paglihis sa pagkaunawa ko sa mga prinsipyo, at hindi maganda ang mga resulta ng gawain ko. Halimbawa, sa pagkakataong ito, gusto naming gamitan ng makabagong ideya ang pormat ng video, kaya nagmadali akong gumamit ng mga bagong elementong natutuhan ko sa video, pero ang realidad, mga pangunahing konsepto lang ng natutuhan ko ang naarok ko, at hindi ko isinaalang-alang kung tumutugma ang pormat ng biswal na presentasyon sa tema ng video o kung ang ilang pamamaraan ay ginamit nang naaayon sa mga prinsipyo. Ang resulta, mahina ang pagiging epektibo ng video, at may mga simpleng pagkakamali pa nga. Tinukoy ng lider ang mga problema ko, sinasabi na hangal ako at walang pagkilatis. Pakiramdam ko pa nga ay naagrabyado ako, at na walang malasakit ang lider. Pakiramdam ko ay maganda ang mga motibo ko, kaya kahit na may mga paglihis o isyu, dapat akong sabihan ng lider ng ilang salita ng pagpapalubag-loob para sa mabuting mga intensyon ko. Sa puntong ito, naisip ko, “Naaayon ba sa mga prinsipyo ang gayong hinihingi ko?” Sa sambahayan ng Diyos, kailangang magawa ang mga bagay-bagay nang may maingat na atensyon sa mga prinsipyo, at ang tama ay tama, at ang mali ay mali. Kung ang mga nagagawa ko ay tutugon sa mga prinsipyo at magtatamo ng magagandang resulta, natural na gagamitin ng iglesia ang mga iyon. Pero kung lalabag ang mga iyon sa mga prinsipyo at hindi makapagpapatotoo sa Diyos, hindi gagamitin ng lider ang mga iyon, at malinaw rin niyang ipapaalam ang mga isyu ko. Ang gayong direktang paalala ay hindi para ilantad ang mga kahinaan ko o atakihin ako, kundi para tulungan akong makita nang malinaw ang mga kapintasan at pagkukulang ko, para mas hanapin ko ang mga prinsipyo at mas pagsikapan ang pagpapabuti sa mga propesyonal kong kasanayan sa hinaharap. Sa ganitong paraan, makagagawa ako ng mas magagandang video. Ang gayong mga paalala at pagpupungos ang pinakamabubuting paraan para tulungan ang mga tao na magawa ang tungkulin nila. Pero hindi ko matukoy ang tama sa mali, at gusto kong makarinig ng mga pampalubag-loob at maunawaing salita, at nang kausapin ako ng lider nang medyo mahigpit lang, naging mapanlaban ang pakiramdam ko. Para bang, basta’t mabuti ang mga intensyon ko, kahit na makagawa ako ng pagkakamali, hindi ako dapat punahin, at dapat na mabigyang-daan akong umiwas sa pagkapahiya. Hindi ba’t ito ang pilosopiya ni Satanas para sa mga makamundong pakikitungo? Nang pag-isipan ko ito, talagang walang katwiran ang ganoong mga hiling, at hindi ito ang pag-uugali ng isang taong tumatanggap sa katotohanan. Hindi mga pribadong usapin ang mga tungkulin namin. Ang bawat tungkulin ay tungkol sa gawain ng sambahayan ng Diyos at nagpapatotoo sa Diyos, kaya dapat namin itong pangasiwaan nang may pag-iingat at pagmamalasakit, at nang may may-takot-sa-Diyos na puso, at dapat na mas maghanap kami, at mas kumonsulta sa iba para maiwasan naming gumawa ng mga gawaing nagpapahiya sa Diyos na batay sa mga kuru-kuro o imahinasyon namin. Ang pag-asa lang sa mabubuting intensyon at sigasig nang hindi hinahanap ang mga prinsipyo ay puwedeng maging sanhi para makalikha ang isang tao ng mga pagkagambala at pagkakagulo sa mga tungkulin niya.

Kalaunan, pinagnilayan ko, “Alam ko nang dapat kong hanapin ang mga prinsipyo kapag nahaharap sa mga usapin sa mga tungkulin ko, pero minsan, iniisip kong talagang mabuti ang isang bagay at pagkatapos ay agad-agad ko lang itong ginagawa nang hindi ninanais na hanapin ang mga prinsipyo. Bakit ba napakatigas ng ulo ko?” Nabasa ko ang isang sipi ng mga salita ng Diyos at nagkamit ako ng kaunting pagkaunawa sa mga intensyon ko sa mga tungkulin ko. Sabi ng Makapangyarihang Diyos: “Ang palagiang pagnanais ba na ipakita ang kadalubhasaan ng isang tao at ang pagpapasikat ng kanyang mga abilidad sa sambahayan ng Diyos ang tamang panimula? (Hindi.) Bakit ito mali? Pakipaliwanag ang dahilan. (Ang layunin nila ay magpakitang-gilas at maitangi ang kanilang sarili—hinahangad nila ang sarili nilang propesyon. Hindi nila iniisip kung paano nila magagampanan nang maayos ang kanilang mga tungkulin o kung paano kumilos sa paraang kapaki-pakinabang sa gawain ng sambahayan ng Diyos. Sa halip, gusto nilang kumilos ayon sa sarili nilang mga kagustuhan, nang hindi pinangangalagaan ang mga interes ng sambahayan ng Diyos o hinahanap ang mga katotohanang prinsipyo.) Paano tinitingnan ng iba ang bagay na ito? (Ang palaging pagpapakitang-gilas sa tuwing may nangyayari ay isang satanikong disposisyon. Hindi nila iniisip kung paano gawin ang kanilang mga tungkulin at magpatotoo sa Diyos; palagi nilang gustong magpatotoo sa kanilang sarili, at likas na mali ang landas na ito.) Ang panimulang puntong ito ay likas na hindi tama, tiyak iyon. Kaya, bakit ito mali? Isa itong isyu na lahat kayo ay hindi kayang pabulaanan. Tila lahat kayo ay napipigilan, at na gusto ninyong lahat na ipakita ang inyong kadalubhasaan para maipakitang-gilas ang inyong mga abilidad—hindi ba’t tama iyon? Sa mga walang pananampalataya, may isang kasabihan, ano ito? ‘Naglalagay ng kolorete ang isang matandang babae—para bigyan ka ng isang bagay na titingnan’ Hindi ba’t ito ang ibig sabihin ng ‘pagpapakitang-gilas sa iyong mga abilidad’? (Oo.) Ang pagpapakitang-gilas sa iyong mga abilidad ay nangangahulugan ng pagnanais na ipakita ang iyong mga kakayahan at magpasikat, upang magkamit ng katanyagan at katayuan sa ibang tao, at upang hangaan. Sa pinakamababa, ito ay tungkol sa pagnanais na gamitin ang pagkakataong maipakitang-gilas ang mga abilidad ng isang tao upang ipaalam at abisuhan ang iba na: ‘Mayroon akong ilang tunay na kasanayan, hindi ako isang ordinaryong tao, huwag ninyo akong maliitin, isa akong indibidwal na may talento.’ Kahit papaano, iyon ang kahulugan sa likod nito. Kaya, kapag ang isang tao ay may ganoong mga intensiyon at laging gustong ipakitang-gilas ang kanyang mga abilidad, ano ang likas na katangian nito? Gusto niyang hangarin ang sarili niyang propesyon, pamahalaan ang sarili niyang katayuan, matiyak ang kanyang posisyon at katanyagan sa mga tao. Ganoon lang iyon kasimple. Hindi nila ito ginagawa para gampanan ang kanilang tungkulin, o para sa kapakanan ng sambahayan ng Diyos, at hindi sila naghahangad sa katotohanan at kumikilos ayon sa mga prinsipyo at hinihingi ng sambahayan ng Diyos. Ginagawa nila ito para sa kanilang sarili, upang mas maging kilala sila, upang maiangat ang kanilang halaga at reputasyon; ginagawa nila ito para ihalal sila ng mga tao bilang superbisor o lider. Sa sandaling mahalal sila bilang lider o manggagawa, hindi ba’t magkakaroon na sila ng katayuan? Hindi ba’t magiging sentro na sila ng atensyon? Ito ang kanilang hinahangad, gayon kasimple ang kanilang panimulang punto—ito ay walang iba kundi ang paghahangad ng katayuan. Sadya nilang hinahangad ang katayuan, at hindi nila pinoprotektahan ang gawain ng sambahayan ng Diyos o ang mga interes nito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Mula sa mga salita ng Diyos, nakita ko na napakahalaga ng mga intensyon at motibo ng isang tao sa mga tungkulin niya. Kung gagamitin ng isang tao ang tungkulin niya bilang isang paraan para magpasikat, ipapakita ang mga talento niya para magkamit ng paghanga at mapataas ang reputasyon niya, malamang na kikilos siya nang padalos-dalos, at tutuon ang mga kaisipan niya sa sarili niyang reputasyon at katayuan. Ang paggawa ng tungkulin ng isang tao sa ganoong paraan ay simpleng pakikilahok sa sarili niyang mga negosyo. Pinagnilayan ko rin, “Bakit ba napakaraming lumilitaw na problema kapag ginagawa ko ang tungkulin ko?” Ito ay dahil problematiko ang mga intensyon ko. Sa tungkulin ko, hindi ko iniisip kung paano magpapatotoo sa Diyos o magtatamo ng mas magagandang resulta. Sa halip, gusto kong gamitin ang gawain ko para patunayang isa akong taong may mga ideya at pagkamalikhain, at na hindi ako nakakulong sa mga dati pa ring ideya. Ang lahat ng ito ay para makuha ang papuri ng iba. Halimbawa, kamakailan ay binigyan kami ng ilang kapatid ng ilang mungkahi, sinasabing kulang sa pagkakaiba-iba ang pormat ng mga video na ginagawa namin. Naisip ko, “Kung hindi pa rin ako gagamit ng makabagong ideya, iisipin ba nilang hindi ako malikhain?” Para maiwasang maiwan sa kanila ang impresyon iyon, nagsimula akong mag-aral ng mga video, kumukuha ng mga istilong mukhang sikat at maraming interesadong panoorin, at naisip kong subukang gumawa ng mga pag-usad sa susunod na video na gagawin ko para mag-iba ang tingin sa akin ng mga tao. Nang ipakita namin ang mga sample ng video sa ilang kapatid, sinabi nilang ganap na makabago ito, kaya talagang nasiyahan ako sa sarili ko, at nasabik akong makita ng mas maraming tao ang video sa lalong madaling panahon. Ni ayaw ko nga itong ipasa sa lider para sa pagsusuri, dahil nangangamba akong baka magtukoy siya ng ilang isyu ng prinsipyo pagkatapos itong panoorin, hinahadlangan na ma-upload ang video. Ayaw ko lang maghanap mula sa kanya. Nang pagnilayan ang lahat ng ito, nakadama ako ng pangamba. Napagtanto kong mali ang mga intensyon ko sa tungkulin ko, at na masyadong matigas ang ulo ko. Kamuntik ko nang i-upload ang isang video na maraming problema, at bukod sa hindi na ito makapagpapatotoo sa Diyos, sa halip ay maipapahiya pa Siya nito. Hindi lubos maisip ang mga kahihinatnan nito.

Kalaunan, naisip ko ang mga salita ng Diyos: “Alam ba ninyo kung ano ang pinaka-ipinagbabawal sa pagseserbisyo ng tao sa Diyos? May ilang lider at manggagawa na gusto palaging naiiba sila, na maging higit na nakatataas sa iba, na magpasikat, at makadiskubre ng ilang bagong panlalansi, para maipakita sa Diyos kung gaano talaga sila kahusay. Gayumpaman, hindi sila nakatuon sa pag-unawa sa katotohanan at pagpasok sa realidad ng mga salita ng Diyos. Ito ang pinakahangal na paraan ng pagkilos. Hindi ba’t ito ang tumpak na pagbubunyag ng isang mapagmataas na disposisyon? … Dahil doon, huwag na huwag kang magpadalos-dalos na gawin ang anumang gusto mo. Paanong hindi mo isinasaalang-alang ang kahihinatnan nito? Kapag sinalungat mo ang disposisyon ng Diyos at nilabag mo ang Kanyang mga atas administratibo, at pagkatapos ay itiniwalag ka, wala ka nang masasabi” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sinasabi ng Diyos na ang pinakaipinagbabawal na bagay na puwedeng gawin ng isang tao sa tungkulin niya ay ang palaging gustuhing maging kakaiba at magpasikat. Para ipakita kung gaano sila kahusay at kabihasa, madalas na kumikilos ang mga tao sa isang pikit-mata at padalos-dalos na paraan batay sa sarili nilang kalooban. Ito ang pagbubunyag ng isang mapagmataas na disposisyon. Katulad na lang ng pagkakataong ito nang gawin namin ang video, hindi ko naunawaan ang katotohanan at mababaw lang ang kaalaman ko sa mga propesyonal na kasanayang sangkot dito, hindi ko masusing sinaliksik ang marami sa mga pormat ng programa at pamamaraan ng pagpipresenta, at humiram lang ako ng mga ideya batay sa kung ano ang magaan sa loob ko. Lalo na nang magkaroon ako ng ilang ideya para sa video na sa palagay ko ay malikhain o inspirado, talagang nasiyahan ako sa sarili ko at nagkaroon ng malaking kumpiyansa sa sarili ko, at naisip kong siguradong magbabago ang tingin sa akin ng mga tao dahil sa paggawa ng video na ito. Kung naging mas makatwiran ako, at natukoy ko ang kawalan ko ng pagkaunawa sa katotohanan at kawalan ng abilidad na makita nang malinaw ang mga bagay-bagay, bago sumubok ng isang bagong pormat, masusi sana akong magsasaliksik at kokonsulta sa iba, at paulit-ulit kong susuriin ang video at mas maghahanap pagkatapos itong gawin para masigurong walang mga isyu bago ito i-upload. Pero may bulag akong kumpiyansa sa sarili ko, na isang tanda ng kahangalan at kamangmangan. Talagang mapagmataas at ignorante ako! Hindi ko nauunawaan ang sarili kong mga kapabilidad at hindi ako naghahanap kapag gumagawa ako ng mga bagay-bagay. Sa pamamagitan ng paggawa sa tungkulin ko batay sa mga kagustuhan ko, malamang na magdudulot ako ng mga pagkagambala. Talagang mapanganib ang paggawa sa tungkulin ko sa ganitong paraan!

Sa mga debosyonal ko, nabasa ko ang dalawang sipi ng mga salita ng Diyos na nagdulot para maging mas malinaw sa akin ang landas ng pagsasagawa. Sabi ng Makapangyarihang Diyos: “Kung mabibigo kang kumilos batay sa mga katotohanang prinsipyo at sa halip ay kikiling ka sa mga maling kaisipan at pananaw ng mga walang pananampalataya, at ibabatay mo ang iyong mga kilos sa mga bagay na ito, kung gayon, mawawalan ng saysay ang mga pagsusumikap mo. Kahit pa nagbayad ka ng malaking halaga at namuhunan ng labis na pagsisikap, mawawalan pa rin ito ng saysay sa kahuli-hulihan. Paano tinitingnan ng Diyos ang bagay na ito? Paano Niya ito inilalarawan? Paano Niya ito hinaharap? Sa pinakamababang batayan, ang iyong mga gawa ay hindi mabuti, ang mga ito ay hindi nagbibigay ng patotoo sa Diyos o nagdadala ng kaluwalhatian sa Kanya, at ang halagang ibinayad mo at ang iginugol mong pag-iisip ay hindi maaalala; ang lahat ng ito ay walang saysay. Naiintindihan mo ba? (Oo.) Bago ka gumawa ng anuman, maglaan ka ng oras para mag-isip nang mabuti, higit kang makipagbahaginan sa iba, maghanap ka ng kalinawan sa mga prinsipyo bago ka kumilos, at huwag kang kikilos nang mainit ang ulo o pabigla-bigla, nang inuudyukan ng iyong pagkamakasarili at mga pagnanais. Anuman ang kalalabasan, sa huli ay kakailanganin mo itong pasanin nang mag-isa, at anuman ang resulta, magkakaroon ng hatol mula sa Diyos. Kung inaasam mong hindi mawalan ng saysay ang mga kilos mo, na tatandaan ang mga ito ng Diyos, o ang mas mainam pa, na maging mabubuting gawa ang mga ito na ikalulugod ng Diyos, dapat ay mas madalas mong hanapin ang mga prinsipyo. Kung wala kang pakialam sa mga bagay na ito, kung hindi mahalaga sa iyo kung mabuti ba o ikinalulugod ba ng Diyos ang iyong mga gawa, at kung wala ka man lang pakialam kung mapaparusahan ka ba, kundi iniisip mong, ‘Hindi ito mahalaga, tutal, hindi ko naman ito makikita o mararamdaman ngayon,’ kung mayroon kang mga ganitong kaisipan at pananaw, kung gayon, kapag kumilos ka ay hindi ka magkakaroon ng may-takot-sa-Diyos na puso. Magiging matapang ka, walang kontrol, at hindi maingat, walang pakialam o pagpipigil sa anumang bagay. Kung wala kang may-takot-sa-Diyos na puso, malamang na lilihis ang direksiyong tinatahak mo sa iyong pagkilos. Ayon sa likas na katangian at mga likas na gawi ng tao, ang panghuling resulta ay malamang na bukod sa hindi ikalulugod at tatandaan ng Diyos ang iyong mga kilos, ay magiging mga pagkagambala, kaguluhan, at masasamang gawa pa ang mga ito. Kaya, napakalinaw kung ano ang iyong kahihinatnan sa huli, at kung paano ito tatratuhin at pangangasiwaan ng Diyos. Samakatuwid, bago ka gumawa ng anumang bagay, bago mo pangasiwaan ang anumang usapin, dapat mo munang pagnilayan kung ano ang gusto mo, isaalang-alang nang maigi kung ano ang magiging panghuling resulta ng usaping ito, at saka ka lang magpatuloy. Kung gayon, ano ang napapaloob sa isyung ito? Napapaloob dito ang iyong saloobin at ang mga prinsipyong sinusunod mo kapag gumagawa ka ng anumang bagay. Ang pinakamabuting saloobin ay ang hanapin nang mas madalas ang mga prinsipyo at huwag ibatay ang iyong panghuhusga sa iyong mga sariling pandama, kagustuhan, layunin, pagnanais, o agarang interes; sa halip, dapat mong hangarin ang mga prinsipyo, mas madalas na magdasal at maghanap sa harap ng Diyos, mas madalas na ikonsulta sa mga kapatid ang mga usapin, at makipagbahaginan at lapitan ang mga kapatid na kasama mo sa paggawa para magawa ang mga tungkulin mo. Unawain mo nang tama ang mga prinsipyo bago ka kumilos; huwag kang kumilos nang pabigla-bigla, huwag kang malito. Bakit ka nananalig sa Diyos? Hindi mo ito ginagawa para makakuha ng pagkain, magpalipas ng oras, makisabay sa uso, o matugunan ang iyong mga espirituwal na pangangailangan. Ginagawa mo ito upang maligtas. Kung gayon, paano ka maliligtas? Kapag gumagawa ka ng anumang bagay, dapat ay konektado ito sa kaligtasan, sa mga hinihingi ng Diyos, at sa katotohanan, hindi ba?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (15)). “Dahil ito ang sambahayan ng Diyos, tama at nararapat lamang na gampanan ng mga tao ang mga tungkuling dapat nilang gampanan dito. Ngunit hindi ito ginagawa ng mga tao para sa kanilang sarili, para sa kanilang pang-araw-araw na pag-iral, buhay, pamilya, o propesyon. Kung gayon, para saan nila ito ginagawa? Para sa gawain ng Diyos, at para sa pamamahala ng Diyos. Anuman ang partikular na propesyon o uri ng gawain ang sangkot dito, ito man ay kasingliit ng isang bantas o ng estilo ng pag-format, o kasinghalaga ng isang partikular na bagay sa trabaho, lahat ito ay nasa saklaw ng gawain ng Diyos. Samakatuwid, kung mayroon kang katwiran, dapat mo munang tanungin ang iyong sarili, ‘Paano ko dapat isakatuparan ang gawaing ito? Ano ang mga hinihingi ng Diyos? Anong mga prinsipyo ang isinusulong ng sambahayan ng Diyos?’ Pagkatapos, isa-isang ilista ang mga nauugnay na prinsipyo at kumilos nang mahigpit na alinsunod sa bawat tuntunin at prinsipyo. Hangga’t naaayon ito sa mga prinsipyo at hindi lumalampas sa saklaw ng mga ito, lahat ng gagawin mo ay magiging angkop, at ituturing at ikaklasipika ito ng Diyos bilang paggampan mo sa iyong tungkulin. Hindi ba’t isa itong bagay na dapat maunawaan ng mga tao? (Oo.) Kung nauunawaan mo ito, hindi ka dapat laging nag-iisip-isip kung paano mo gustong gawin ang mga bagay-bagay o kung ano ang gusto mong gawin. Ang pag-iisip at pagkilos sa ganitong paraan ay wala sa katwiran. Dapat bang gawin ang mga bagay na wala sa katwiran? Hindi, hindi dapat gawin ang mga ito. Kung nais mong gawin ang mga ito, ano ang dapat mong gawin tungkol dito? (Maghimagsik laban sa aking sarili.) Dapat kang maghimagsik laban sa iyong sarili at bitiwan mo ang iyong sarili, at unahin ang iyong tungkulin at ang mga hinihingi at prinsipyo ng sambahayan ng Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Pagkatapos basahin ang mga salita ng Diyos, gumaan ang loob ko, at naunawaan ko kung ano ang bumubuo sa isang mabuting gawa. Ibig sabihin, ang paggawa sa mga bagay-bagay ayon sa mga prinsipyo at mga hinihingi ng Diyos, sa gayon ay nagpapatotoo at lumuluwalhati sa Diyos. Matatawag lang na isang mabuting gawa ang isang kilos kapag natamo ang mga positibong resultang ito, at saka lang ito sasang-ayunan at tatanggapin ng Diyos. Kung bulag tayong kikilos batay sa sarili nating kalooban o mga alab ng damdamin nang hindi hinahanap ang mga katotohanang prinsipyo, kahit gaano pa karaming pagsisikap ang igugol, at gaano pa kalaking halaga ang bayaran natin, walang saysay at hindi talaga umaayon sa mga layunin ng Diyos ang lahat ng ito. Maaari pa nga itong sumalungat sa mga prinsipyo at magdulot ng mga pagkagambala at pagkakagulo. Napagtanto ko na napakahalaga ng mga intensyon ng isang tao sa paggawa sa mga bagay-bagay, at na malaki rin ang importansiya ng landas na tinatahak ng isang tao. Gayundin, ang paggawa ng tungkulin ko sa sambahayan ng Diyos ay hindi isang usapin ng pag-aasikaso sa mga pribadong usapin ko, at hindi ako puwedeng basta kumilos kung paano ko gustuhin. Gaya nga ng sinasabi ng Diyos, kahit para sa isang bagay na sinliit ng isang bantas o pormat, dapat ay hanapin ng isang tao ang mga nauugnay na prinsipyo. Nauugnay ito sa saloobin ng isang tao sa tungkulin niya at kung mayroon siyang may-takot-sa-Diyos na puso. Samakatwid, bago gumawa ng anuman, dapat muna nating pagnilayan kung anong mga prinsipyo ang sangkot dito, kung ano ang hinihingi ng Diyos, kung paano magagawa ang gawain para mabigyang-lugod ang Diyos, at kung paano magtatamo ng mga positibong resulta. Sa pamamagitan ng higit na pagninilay sa mga isyung ito, maingat tayong makakakilos nang may mas matinding pagnanais para magdasal at maghanap, at sadya rin nating hahanapin ang mga nauugnay na prinsipyo. Kahit na walang malinaw na mga prinsipyong makikita sa oras na iyon, puwede tayong maghangad ng mas maraming pagbabahaginan mula sa mga taong nakauunawa sa katotohanan o dalubhasa sa mga kasanayang ito, at maghanap ng medyo angkop na landas kung paano kikilos. Kung karamihan sa mga tao ay hindi makita nang malinaw ang isang usapin, puwede tayong maghanap mula sa Itaas, at dapat nating gawin ang makakaya natin nang hindi lumalagpas sa hangganan ng kakayahan natin, at kung pagkatapos ay makakakita ng mga paglihis, dapat nating ibuod at itama ang mga iyon. Sa ganitong paraan, magiging medyo tumpak ang pagganap sa tungkulin natin. Kalaunan, kapag ginagawa ang tungkulin ko, sadya akong nagdadasal sa Diyos, at naghahanap kung paano magtatamo ng mga positibong resulta. Lalo na tungkol sa mga bagay na medyo nasisiyahan ako at maganda ang pakiramdam ko, nabawasan na ang kumpiyasa ko sa sarili, at naghahanap ako ng ilang tao para sa kumpirmasyon. Kung karamihan sa mga tao ay sasang-ayon na angkop ang isang bagay, magpapatuloy ako ayon dito. Sa pamamagitan ng paggawa sa tungkulin ko sa ganitong paraan, mas napalagay ako. Halimbawa, kamakailan ay sinubukan namin ang isang bagong pormat ng poster, at nagsama kami ng ilang bagong elemento. Kinausap ko ang mga kapatid tungkol sa mga bagay-bagay para gumawa muna ng ilang plano. Hindi kami sigurado kung naaangkop ang direksyong pinatutunguhan namin, kaya naghanap kami mula sa lider. Sa proseso ng paggawa, nagtanong ang ilang tao, at patuloy kaming naghanap para sa mga isyu na hindi malinaw sa amin. Sa paghananap namin, ipinaalam ng lider ang ilang problema sa mga poster namin, kung kaya’t pinag-aralan namin ang mga nauugnay na propesyonal na kasanayan at kaalaman tungkol sa aspektong ito, at sa wakas, naging medyo mas angkop ang mga poster na nilikha namin.

Sa pamamagitan ng karanasang ito, napagtanto ko na ang proseso ng paggawa ng isang tao ng tungkulin niya ay isang proseso ng paghahanap sa mga katotohanang prinsipyo, at na dapat na magkaroon ang isang tao ng may-takot-sa-Diyos na puso at hanapin niya ang tamang mga prinsipyo kapag ginagawa ang tungkulin niya. Sa paggawa niyon, doon lamang siya makakakilos nang naaayon sa mga layunin ng Diyos. Bukod sa nagdudulot ito ng kapayapaan ng isip, binibigyang-daan din nito ang isang tao upang umusad sa mga propesyonal na kasanayan niya. Higit sa lahat, sa pamamagitan ng paghahanap, gumugugol ang isang tao ng mas maraming oras na tahimik sa harapan ng Diyos, mas tumutuon sa nararapat niyang gawin, at nagiging mas malapit din ang ugnayan niya sa Diyos. Ang mga ito ang mga bunga ng pagkilos ayon sa mga prinsipyo. Salamat sa Diyos!


23. Dapat Bang Buong-pasasalamat na Suklian ang Kabutihang Natanggap?

Ni Ouyang Xue, Tsina

Noong taong 2015, isinaayos ng mga lider na gumawa ako ng mga tungkuling nakabatay sa teksto. Noong panahong iyon, pinungusan ng mga lider ang lider ng pangkat na si Cheng Nuo dahil sa pagpapakita ng masamang saloobin sa paggawa ng tungkulin niya. Naniwala siyang isinaayos ng mga lider na pumunta ako dahil gusto nilang palitan ko siya, kaya ginawa niyang mahirap ang mga bagay-bagay para sa akin sa bawat pagkakataon. Madalas, sa mga pagtitipon, kinukuwestiyon niya ako tungkol sa mga problemang nauugnay sa mga sermon. Kung hindi ako makakasagot, kukutyain ako ni Cheng Nuo, sasabihing, “Hindi ba’t may kaunting kakayahan ka? Bakit pa ba isasaayos ng mga lider na pumunta ka?” Habang pinakikinggan ko siya, napipigilan nang husto ang puso ko. Ang bawat pagtitipon ay isang pahirap. Dahil masama ang kalagayan ko, hindi ako nagkakaroon ng anumang ideya kapag sinusuri ko ang mga sermon, at hindi ko masangkapan ang sarili ko ng mga prinsipyo. Pakiramdam ko ay napakahirap gawin ng tungkuling ito, at na hindi ko ito kayang gawin. Nagdadalamhati ang puso ko, at gusto ko nang umuwi. Nang mismong nasa pinakamababa ang kalagayan ko, nakita ng kapareha kong sister na si Yang Guang na masama ang kalagayan ko at matiyaga siyang nakipagbahaginan sa akin at tumulong sa akin. Hinikayat din niya akong huwag sukuan ang pagkakataong magawa ang tungkulin ko, at sinabing puwede kong ibahagi at talakayin sa kanya ang anumang hindi ko nauunawaan, at puwede kaming magtulungan. Maraming ibinahagi sa akin si Yang Guang, at gumaang ang pakiramdam at mas nabigyang-liwanag ang puso ko. Nagkaroon din ako ng determinasyong ipagpatuloy ang paggawa ng tungkulin ko. Kalaunan, gumugol ako ng oras at pagsisikap sa pagsasangkap sa sarili ko ng mga prinsipyo, at hiningi kay Yang Guang na makipagbahaginan sa akin tungkol sa anumang hindi ko nauunawaan. Unti-unti, nakatukoy ako ng ilang landas sa paggawa ng tungkulin ko at sobrang nagpapasalamat ako kay Yang Guang. Kalaunan, natanggal si Cheng Nuo at inirekomenda ako ng mga kapatid ko para maging lider ng pangkat. Nangangambang hindi ko makakaya ang gampanin, gusto ko itong tanggihan, pero hinikayat ulit ako ni Yang Guang, sinasabing sama-sama naming tatalakayin ng ibang miyembro ng pangkat ang anumang hindi ko kayang gawin, at na tutulungan din niya ako. Samakatwid, tinanggap ko ang tungkulin ng lider ng pangkat. Sa panahong ito, madalas na tinatalakay sa akin ni Yang Guang ang landas para gawin ang tungkulin ko, at umuusad ang gawain nang napakaayos. Sobra akong nagpapasalamat kay Yang Guang, at pakiramdam ko ay kailangan kong tandaan ang pabor na ito sa puso ko. Kung sa hinaharap ay magkakaroon siya ng anumang problema, kailangan kong gawin ang pinakamakakaya ko para tulungan siya. Hindi ako puwedeng mawalan ng utang na loob.

Pagkalipas ng ilang panahon, umuwi si Yang Guang para bumisita, pero hindi pumayag ang anak niya na umalis siya para muling gawin ang tungkulin niya. Sinabi pa nga nitong kapag matanda na siya, hindi siya nito aalagaan, kung kaya’t napigilan si Yang Guang. Palagi siyang namumuhay sa isang negatibong kalagayan, at hindi nagdadala ng pasanin sa paggawa ng tungkulin niya. Nakipagbahaginan ako sa kanya at ilang beses siyang tinulungan, pero hindi pa rin talaga niya binago ang mga bagay-bagay. Kalaunan, dumating ang isang sulat mula sa mga lider, sinasabing malubha nang nahahadlangan ng kalagayan ni Yang Guang ang gawain, at kung hindi niya ito babaguhin agad ay dapat siyang tanggalin. Nang mabasa ko ang sulat, nabalisa ako nang husto. Naisip ko kung paano ako natulungan nang malaki ni Yang Guang kapag may mga paghihirap ako, kaya kailangan ko siyang bigyan ng malaking tulong sa sandaling ito. Pagkatapos, hinanap ko si Yang Guang at nakipagbahaginan sa kanya. Sinabi niyang medyo mabuti na ang kalagayan niya, at medyo gumaan ang pakiramdam ko. Sa isa pang pagkakataon, may ilang hawak na sermon si Yang Guang na agarang nangangailangan ng pagsusuri, pero pagkalipas ng kalahating buwan, hindi pa rin niya natatapos suriin ang mga iyon. Nakita ko na wala ang puso at isip ni Yang Guang sa tungkulin niya, at na kung magpapatuloy ito, maaantala ang gawain. Naisip kong magsaayos ng ibang tao para gumawa nito, pero pagkatapos ay naisip ko rin, “Kung masusuri ni Yang Guang ang mga sermon, maituturing iyong pagkakamit niya ng ilang resulta sa paggawa ng tungkulin niya at hindi siya maitatalaga sa ibang tungkulin. Kailangan ko siyang alalayan sa pagkakataong ito.” Pagkatapos ay pumunta ako para makipagbahaginan kay Yang Guang at hingin sa kanyang baguhin ang saloobin niya sa tungkulin niya at suriin ang mga sermon nang may pagmamadali. Gayumpaman, lumipas ang ilan pang araw at wala pa ring pag-usad. Tinanong ko sa kanya ang tungkol sa partikular na dahilan, pero hindi siya sumagot nang matapat. Napagtanto kong hindi ko puwedeng patuloy na hingin sa kanyang asikasuhin ang mga sermon, at dali-daling nagsaayos ng ibang tao para gumawa nito. Nang makita kong naantala na ang gawain, nakadama ako ng matinding paninisi sa sarili. Alam kong kailangang tanggalin si Yang Guang dahil sa palagiang kawalan niya ng abilidad na baguhin ang kalagayan niya, pero pagkatapos ay naisip ko, “Sa simula pa lang ay hindi na maganda ang kalagayan niya. Ano ang mangyayari kung, matapos siyang matanggal, hindi niya maranasang makaalis dito?” Hindi ko ito kayang gawin; gulong-gulo ang puso ko. Noong panahong iyon, nagkataon na kailangan ng mga tao para sa isa pang gampanin, kung kaya’t isinaayos ko na si Yang Guang ang pumunta at gumawa nito. Pagkatapos, wala akong anumang naging balita sa kanya.

Makalipas ang isang taon, nahalal ako bilang isang lider sa iglesia. Minsan, binabasa ko ang isang ulat ng gawain at nalaman kong masyadong pasibo si Yang Guang sa paggawa ng tungkulin niya, madalas na umuuwi at ipinapasa ang lahat ng gawain niya sa kapareha niya. Dagdag pa rito, may mga panganib sa sariling kaligtasan ni Yang Guang, at hindi ligtas na patuloy siyang magpabalik-balik. Nabigyan na siya ng pagbabahaginan tungkol dito, pero hindi niya ito tinanggap. Sa sandaling mabasa ko na pareho ng dati ang pag-uugali ni Yang Guang, at hindi talaga nagbago, naisip kong talakayin sa sister na kapareha ko kung kailangan bang maitalaga si Yang Guang sa ibang tungkulin. Gayumpaman, agad ko ring naisip kung paanong napakalaki ng naitulong ni Yang Guang sa akin sa pinakamadilim na sandali ko, pero ngayon ay gusto ko siyang tanggalin sa sandaling naging lider ako. Kung matutuklasan niya, hindi ba’t sasabihin niyang wala akong konsensiya, na wala akong utang na loob? Kapag nagkita kami sa hinaharap, wala akong mukhang maihaharap sa kanya. Samakatwid, ayaw ko nang banggitin ang usapin sa kapareha kong sister. Pagkatapos, nang makita ko si Yang Guang, nakipagbahaginan ako sa kanya tungkol sa kalikasan at mga kahihinatnan ng paggawa sa tungkulin niya sa ganitong paraan, at binalaan siya na kung hindi niya babaguhin ang mga bagay-bagay ay matatanggal siya. Sa harapan ko, agad na sumang-ayon si Yang Guang. Gayumpaman, hindi ko inasahan na makalipas ang wala pang isang buwan, nagpadala ng sulat ang sister na kapareha ni Yang Guang para sabihin na malaki pa rin ang tendensiya niyang bitiwan ang tungkulin niya, at malubha na nitong nahadlangan ang gawain. Sa puso ko, nakadama ako ng matinding paninisi sa sarili. Kung agad ko siyang tinanggal, hindi sana niya maaantala ang gawain nang isa pang buwan. Napagtanto kong hindi pabago-bago ang pag-uugali ni Yang Guang, at hindi mababago sa pamamagitan lang ng pagtulong sa kanya nang ilang beses, at nagpasya akong tanggalin siya.

Pagkatapos, pinagnilayan ko ang sarili ko. Bakit ba hindi ko mapangasiwaan nang ayon sa mga prinsipyo ang anumang isyung may kaugnayan kay Yang Guang? Nakabasa ako ng dalawang sipi ng mga salita ng Diyos: “Lubhang sentimental ang ilang tao. Araw-araw, sa lahat ng kanilang sinasabi, at sa kung paano sila umasal at mangasiwa ng mga bagay, namumuhay sila ayon sa kanilang mga damdamin. Nakararamdam sila ng mga bagay-bagay para sa taong ito at sa taong iyon, at ginugugol nila ang kanilang mga araw sa pag-aasikaso ng mga usapin ng mga ugnayan at damdamin. Sa lahat ng kanilang kinakaharap, nabubuhay sila sa mundo ng mga damdamin. Kapag namatay ang di-nananampalatayang kamag-anak ng gayong tao, iiyak siya nang tatlong araw at hindi pumapayag na ilibing ang bangkay. May mga damdamin pa rin siya para sa namatay at masyadong matindi ang kanyang mga damdamin. Masasabi na ang mga damdamin ang nakamamatay na kapintasan ng taong ito. Pinipigilan siya ng kanyang mga damdamin sa lahat ng bagay, wala siyang kakayahang magsagawa ng katotohanan o kumilos ayon sa prinsipyo, at madalas na siya ay malamang na maghimagsik laban sa Diyos. Ang mga damdamin ang pinakamatindi niyang kahinaan, ang kanyang nakamamatay na kapintasan, at ganap na kaya siyang sirain at ipahamak ng kanyang mga damdamin. Ang mga taong sobrang sentimental ay walang kakayahang isagawa ang katotohanan o magpasakop sa Diyos. Sila ay abala sa laman at sila ay hangal at magulo ang pag-iisip. Kalikasan ng gayong klase ng tao ang maging labis na sentimental, at namumuhay sila ayon sa kanilang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Ano ang nagbibigay-katangian sa mga damdamin? Tiyak na hindi ang anumang positibo. Ito ay nakatuon sa mga ugnayan ng laman at nagbibigay-kasiyahan sa mga kagustuhan ng laman. Paboritismo, pagtatanggol sa maling gawa, pagkagiliw, pagpapalayaw, at pagpapakasasa ay lahat nasa ilalim ng mga damdamin. Ang ilang tao ay masyadong nagpapahalaga sa mga damdamin, tumutugon sila sa anumang nangyayari sa kanila batay sa kanilang mga damdamin; sa kanilang puso, alam na alam nilang mali ito, gayumpaman ay hindi pa rin nila magawang maging obhetibo, lalo na ang kumilos ayon sa prinsipyo. Kapag palaging napipigilan ng mga damdamin ang mga tao, kaya ba nilang isagawa ang katotohanan? Napakahirap nito! Ang kawalan ng abilidad ng maraming tao na isagawa ang katotohanan ay pangunahing bunga ng mga damdamin; itinuturing nila ang mga damdamin bilang napakahalaga, inuuna nila ang mga ito. Mga tao ba sila na nagmamahal sa katotohanan? Tiyak na hindi. Ano ang mga damdamin, sa diwa? Ang mga ito ay uri ng tiwaling disposisyon. Ang mga pagpapamalas ng mga damdamin ay mailalarawan gamit ang ilang salita: paboritismo, pagprotekta sa iba nang walang prinsipyo, pagpapanatili ng mga ugnayan ng laman, at pagkiling; ito ang mga damdamin” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Inilalantad ng Diyos na ang mga napakasentimental na tao ay napipigilan ng mga damdamin sa lahat ng bagay. Hindi nila kayang isagawa ang katotohanan at hindi kayang gawin ang mga bagay-bagay nang ayon sa prinsipyo. Kahit na sa mga puso nila, alam na alam nilang hindi tama ang ginagawa nila, hindi pa rin nila kayang pangasiwaan nang walang kinikilingan ang gawain nila. Napakasentimental kong tao, at naibunyag ko ang mga damdamin ko sa mga pakikisalamuha ko kay Yang Guang. Noong kasisimula ko pa lang gumawa ng mga tungkuling nakabatay sa teksto, madalas akong namumuhay sa pagiging negatibo at naiisip na talikuran ang tungkulin ko. Si Yang Guang ang paulit-ulit na matiyagang tumulong sa akin para magkaroon ako ng pananalig na gawin ang tungkulin ko. Nadama kong naging mabuti siya sa akin at pinakitaan niya ako ng kabutihan. Pagkatapos kong maging lider ng pangkat, nakita ko na palaging namumuhay si Yang Guang sa gitna ng pagmamahal niya sa pamilya niya, na nakahahadlang sa gawain. Gayumpaman, hindi ko siya tinanggal, bagkus ay pinrotektahan pa nga siya. Hindi ko iniulat sa mga lider ang tunay niyang sitwasyon, at binigyan siya ng sunod-sunod na pagkakataon para makapagpatuloy siya sa paggawa ng mga tungkulin. Ang resulta, naantala nito ang gawain. Pagkatapos kong maging lider sa iglesia, nakita kong palaging hindi nagdadala ng pasanin si Yang Guang sa tungkulin niya at dapat na matanggal siya, pero inalala ko ang kabutihang ipinakita niya sa akin. Nang maisip ko ang tulong na ibinigay niya sa akin, hindi ko makayang tanggalin siya, at patuloy ko siyang pinrotektahan batay sa mga damdamin. Patuloy kong binigyan si Yang Guang ng sunod-sunod na pagkakataon, pero nagdulot ito ng pagkagambala at pagkakagulo sa gawain. Napagtanto ko na ang pagkilos batay sa mga damdamin ay magreresulta lang sa paglaban ko sa Diyos at pagkakanulo ko sa Diyos. Sinisi ko nang matindi ang sarili ko dahil sa pag-uugali ko, at kinamuhian ko ang sarili ko dahil sa pamumuhay sa mga damdamin ng laman at sa hindi pagpoprotekta sa gawain ng iglesia. Nagdasal ako sa Diyos, “Mahal kong Diyos! Ayaw ko nang kumilos batay sa mga damdamin. Dapat akong magsagawa ayon sa mga prinsipyo at protektahan ang gawain ng iglesia. Nawa ay akayin Mo ako para maisagawa ko ang katotohanan.” Pagkatapos, tinalakay ko ang usapin sa kapareha kong sister at tinanggal si Yang Guang. Noon lang ako napalagay sa puso ko.

Pagkatapos, nabasa ko ang mga salita ng Diyos na naglalantad sa tradisyonal na ideya na “Ang kabutihang natanggap ay dapat na buong-pasasalamat na suklian,” at nagkamit ng kaunting pagkaunawa sa kalagayan ko. Sabi ng Diyos: “Ang ideya na ang kabutihang natanggap ay dapat na buong-pasasalamat na suklian ay isa sa mga klasikong pamantayan sa tradisyonal na kultura ng Tsino para husgahan kung ang moral na pag-asal ng isang tao ay mabuti ba o masama. Kapag kinikilatis kung ang pagkatao ng isang tao ay mabuti o masama, at kung ano ang kalagayan ng kanyang moral na pag-asal, isa sa mga pinagbabatayan ay kung sinusuklian ba niya ang mga pabor o tulong na natatanggap niya—kung siya ba ay isang tao na buong-pasasalamat na sinusuklian ang kabutihang natanggap o hindi. Sa tradisyonal na kultura ng Tsina, at sa tradisyonal na kultura ng sangkatauhan, itinuturing ito ng mga tao bilang mahalagang pamantayan ng moralidad. Kung hindi nauunawaan ng isang tao na ang kabutihang natanggap ay dapat na buong-pasasalamat na suklian, at siya ay walang utang na loob, kung gayon, siya ay itinuturing na walang konsensiya at hindi nararapat na makaugnayan, at dapat siyang kasuklaman, itaboy, at tanggihan ng lahat. Sa kabilang banda, kung nauunawaan ng isang tao na ang kabutihang natanggap ay dapat na buong-pasasalamat na suklian—kung siya ay tumatanaw ng utang na loob at sinusuklian ang mga pabor at tulong na natatanggap niya sa abot ng kanyang makakaya—itinuturing siya na isang taong may konsensiya at pagkatao. Kung ang isang tao ay nakatatanggap ng mga pakinabang o tulong mula sa ibang tao, pero hindi niya ito sinusuklian, o nagpapahayag lang siya ng kaunting pasasalamat dito sa simpleng ‘salamat’ at wala nang iba pa, ano ang iisipin ng ibang taong iyon? Mababahala kaya siya tungkol dito? Iisipin ba niya, ‘Ang taong iyon ay hindi nararapat na tulungan, hindi siya mabuting tao. Kung ganoon ang reaksiyon niya kahit labis ko siyang tinulungan, wala siyang konsensiya o pagkatao, at hindi nararapat na makaugnayan’? Kung muli niyang makasasalamuha ang ganitong uri ng tao, tutulungan pa rin ba niya ito? Hindi niya ito gugustuhin man lang. Sa katulad na mga sitwasyon, hindi ba ninyo pag-iisipan kung dapat ba kayong tumulong o hindi? Ang aral na matututuhan ninyo mula sa dati ninyong karanasan ay, ‘Hindi ko puwedeng tulungan ang kung sino lang—kailangan nilang maunawaan na ang kabutihang natanggap ay dapat na buong-pasasalamat na suklian. Kung sila ang tipong walang utang na loob na hindi ako susuklian sa tulong na ibinigay ko sa kanila, mas mabuti pang huwag na akong tumulong.’ Hindi ba’t iyon ang magiging pananaw ninyo sa usaping ito? (Oo.)” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). “Bago mo naunawaan ang katotohanan, namuhay ka ayon sa iyong konsensiya at kahit sino pa ang nagkaloob ng kabutihan sa iyo o tumulong sa iyo, kahit pa masasamang tao o mga sanggano sila, talagang susuklian mo sila, at pakiramdam mo ay kailangan mong humarap sa panganib para sa iyong mga kaibigan at isapanganib pa ang iyong buhay para sa kanila. Ang mga lalaki ay dapat na magpaalipin sa kanilang mga tagapangalaga bilang kabayaran, habang ang mga babae ay dapat na magpakasal at mag-anak para sa kanila—ito ang ideyang itinatanim ng tradisyonal na kultura sa mga tao, inuutusan silang buong-pasasalamat na suklian ang kabutihang natanggap. Ang resulta, iniisip ng mga tao na, ‘Tanging ang mga taong nagsusukli sa kabutihan ang may konsensiya, at kung hindi sila nagsusukli sa kabutihan, tiyak na wala silang konsensiya at hindi sila makatao.’ Matibay na nakatanim ang ideyang ito sa puso ng mga tao” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Pagkatapos basahin ang mga salita ng Diyos, napagtanto ko na noong palagi kong inaalala ang kabutihang ipinakita sa akin ni Yang Guang at hindi siya tinatanggal, nagagapos ako ng tradisyonal na kultural na ideya na “Ang kabutihang natanggap ay dapat na buong-pasasalamat na suklian.” Noong napakabata ko pa, madalas kong naririnig na sinasabi ng lola ko, “Sa sarili mong asal, kailangan mong maunawaan ang pasasalamat. Kailangan mong malaman na ‘Ang kabutihang natanggap ay dapat na buong-pasasalamat na suklian.’ Kung hindi mo alam na dapat mong suklian ang kabutihan, magiging isa kang taong walang utang na loob, at walang sinumang magkakagustong makisalamuha sa iyo.” Sa ganitong paraan umasal ang nanay ko. Natatandaan ko na noong may sakit ang nakababatang kapatid kong lalaki, nagastos namin ang lahat ng ipon ng pamilya namin. Ang lahat ng tao sa nayon namin ay lumikom ng mga pondo para tulungan ang pamilya namin. Tinandaan ng nanay ko ang kabutihan ng ibang taganayon, at sa anihan ng taglagas kada taon, nagmamadali siyang tapusin ang gawain ng pamilya namin para makapunta at makatulong siya sa ibang taganayon sa gawain ng mga ito. Sinasabi ng lahat ng tao sa nayon namin na may mabuting pagkatao ang nanay ko at karapat-dapat na pakisamahan. Noong panahong iyon, madalas sabihin sa akin ng nanay ko na tinulungan kami ng ibang taganayon noong nasa kagipitan kami, kung kaya’t kailangan naming maging mapagpasalamat. Sa tuwing nasa kagipitan ang sinuman, dapat kaming mag-alok ng tulong, at talagang hindi puwedeng wala kaming konsensiya. Unti-unti, nabahiran nito ang pag-iisip ko at naniwala na rin ako na ang mga tao lang na nakauunawa sa “Ang kabutihang natanggap ay dapat na buong-pasasalamat na suklian” ang mabubuting tao, at na kung may isang taong hindi nakauunawa sa kahalagahan ng pagsusukli sa kabutihan, wala siyang konsensiya at hindi siya karapat-dapat pakisamahan. Pagkatapos kong magsimulang sumampalataya sa Diyos, tinulungan at sinuportahan ako ni Yang Guang sa maraming pagkakataon sa tuwing nagkakaroon ako ng mga paghihirap, o nagiging negatibo at mahina ako. Ang resulta, naisip kong kailangan kong suklian ang kabutihang ito kung kaya, nang kailangan ko siyang tanggalin, pinrotektahan ko siya nang labag sa mga prinsipyo. Binigyan ko siya ng sunod-sunod na pagkakataon, at ang resulta, naantala ko ang gawain ng iglesia. Nasuklian ko ang kabutihan, pero nagulo ang gawain ng iglesia. Namumuhay ako sa tradisyonal na kultural na ideya na “Ang kabutihang natanggap ay dapat na buong-pasasalamat na suklian,” at hindi ako naglapat ng kahit katiting na prinsipyo sa paraan ng pag-asal ko o sa paraan ng paggawa ko sa mga bagay-bagay. Napagtanto ko na ang pananaw na “Ang kabutihang natanggap ay dapat na buong-pasasalamat na suklian” ay hindi isang positibong bagay, at hindi nakaayon sa katotohanan.

Nakabasa ako ng isa pang sipi ng mga salita ng Diyos, at nagkaroon ng mas malinaw na pananaw sa pagiging nakalilinlang ng ideya na “Ang kabutihang natanggap ay dapat na buong-pasasalamat na suklian.” Sabi ng Diyos: “Ang mga pahayag sa wastong asal gaya ng ‘Ang kabutihang natanggap ay dapat na buong-pasasalamat na suklian’ ay hindi eksaktong sinasabi sa mga tao kung ano ang mga responsabilidad nila sa lipunan at sa sangkatauhan. Sa halip, paraan ang mga ito upang pigilan ang mga tao at puwersahang humingi sa kanila para kumilos at mag-isip sila sa partikular na paraan, gusto man nila o hindi, at kahit ano pa ang sitwasyon o konteksto ng pagsapit sa kanila ng mga kabutihang ito. Maraming halimbawang katulad nito mula sa sinaunang Tsina. Halimbawa, ang isang nagugutom na pulubing batang lalaki ay inampon ng isang pamilya na nagpakain, nagbihis, nagsanay sa kanya sa martial arts, at nagturo sa kanya ng lahat ng uri ng kaalaman. Naghintay ang pamilya na lumaki siya, at pagkatapos ay sinimulang gamitin siya bilang mapagkakakitaan, pinalalabas siya para gumawa ng masama, pumatay ng mga tao, at gumawa ng mga bagay na ayaw niyang gawin. Kung titingnan mo ang kuwento niya batay sa lahat ng pabor na natanggap niya, kung gayon ay mabuting bagay ang pagkakaligtas sa kanya. Pero kung iisipin mo ang mga napilitan siyang gawin kalaunan, mabuti ba talaga ito o masama? (Masama ito.) Pero sa ilalim ng pagkokondisyon ng tradisyonal na kultura gaya ng ‘Ang kabutihang natanggap ay dapat na buong-pasasalamat na suklian,’ hindi nakikita ng mga tao ang pagkakaiba nito. Sa panlabas, mukhang walang pagpipilian ang batang lalaki kundi gumawa ng masasamang bagay at manakit ng mga tao, maging mamamatay-tao—mga bagay na hindi gugustuhing gawin ng karamihan. Ngunit hindi ba’t ang katunayang ginawa niya ang masasamang bagay na ito at pumatay siya ayon sa utos ng kanyang amo, sa kaibuturan, ay nagmumula sa kanyang pagnanais na suklian ang kanyang amo para sa kabutihan nito? Partikular na dahil sa pagkokondisyon ng tradisyonal na kultura ng Tsina gaya ng ‘Ang kabutihang natanggap ay dapat na buong-pasasalamat na suklian,’ hindi mapigilan ng mga taong maimpluwensiyahan at makontrol ng mga ideyang ito. Ang paraan ng kanilang pagkilos, at ang mga layunin at motibasyon sa likod ng mga pagkilos nila ay tiyak na napipigilan ng mga ito. Nang malagay sa ganoong sitwasyon ang batang lalaki, ano kaya ang unang naisip niya? ‘Iniligtas ako ng pamilyang ito, at naging mabuti sila sa akin. Hindi pwedeng hindi ako tumanaw ng utang na loob, dapat kong suklian ang kanilang kabutihan. Utang ko ang buhay ko sa kanila, kaya dapat ko itong ilaan sa kanila. Dapat kong gawin ang anumang hinihingi nila sa akin, kahit pa nangangahulugan iyon ng paggawa ng masama at pagpatay ng mga tao. Hindi ko pwedeng isaalang-alang kung tama ba ito o mali, dapat ko lang suklian ang kabutihan nila. Karapat-dapat pa ba akong matawag na tao kung hindi ko gagawin ito?’ Dahil dito, kahit kailan naisin ng pamilya na pumatay siya ng isang tao o gumawa ng masama, ginagawa niya ito nang walang pag-aatubili o pasubali. Kaya, hindi ba’t ang kanyang pag-uugali, mga ikinikilos, at ang kanyang walang pag-aalinlangang pagsunod ay pawang dinidiktahan ng ideya at pananaw na ‘Ang kabutihang natanggap ay dapat na buong-pasasalamat na suklian’? Hindi ba’t isinasakatuparan niya ang pamantayang iyon ng moralidad? (Oo.) Ano ang nakikita mo mula sa halimbawang ito? Mabuti ba o hindi ang kasabihang ‘Ang kabutihang natanggap ay dapat na buong-pasasalamat na suklian’? (Hindi, walang prinsipyo rito.) Ang totoo, ang isang taong nagsusukli sa kabutihan ay mayroon namang prinsipyo. Ito ay ang kabutihang natanggap ay dapat na buong-pasasalamat na suklian. Kung may gumagawa sa iyo ng kabutihan, dapat mo itong suklian. Kung hindi mo ito magagawa, hindi ka tao at wala kang masasabi kung ikaw ay kokondenahin dahil dito. Ayon sa kasabihan: ‘Ang isang patak ng kabutihan ay dapat suklian ng umaagos na bukal,’ pero sa sitwasyong ito, ang natanggap ng batang lalaki ay hindi munting kabutihan bagkus ay isang kabutihang nagligtas ng buhay niya, kaya mas higit ang dahilan niyang suklian din ito ng buhay. Hindi niya alam kung ano ang mga limitasyon o mga prinsipyo ng pagsusukli sa kabutihan. Naniniwala siya na ang kanyang buhay ay ibinigay sa kanya ng pamilyang iyon, kaya dapat niya itong ilaan sa kanila bilang kapalit, at gawin ang anumang hinihingi nila sa kanya, kasama na ang pagpatay o iba pang paggawa ng kasamaan. Ang ganitong paraan ng pagsusukli sa kabutihan ay walang mga prinsipyo o limitasyon. Naging kasabwat siya ng masasama at sa paggawa nito ay sinira niya ang kanyang sarili. Tama bang suklian niya ang kabutihan sa ganitong paraan? Hinding-hindi. Kahangalan ang ganitong pagsasagawa ng mga bagay-bagay” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Sa pamamagitan ng mga salita ng Diyos, nakita ko na sa sandaling mataniman ni Satanas ang mga tao ng ideya na “Ang kabutihang natanggap ay dapat na buong-pasasalamat na suklian,” walang pakundangan nilang sinusuklian ang kabutihang ito, sa kabila ng lahat, at hindi alintana ang tama at mali. Kumikilos sila nang walang prinsipyo, at nang walang anumang pahiwatig ng huling pagsasaalang-alang sa konsensiya nila. Namumuhay ako ayon sa ideya na “Ang kabutihang natanggap ay dapat na buong-pasasalamat na suklian.” Para masuklian si Yang Guang sa tulong na ibinigay niya sa akin, bukod sa nabigo akong tanggalin siya, tinulungan ko pa siya at binigyan siya ng sunod-sunod na pagkakataon kahit na malinaw kong nalalaman na hindi siya angkop sa paggawa ng mga tungkulin. Ang resulta, naantala ang gawain ng iglesia. Naitali at naigapos ako ng ideya na “Ang kabutihang natanggap ay dapat na buong-pasasalamat na suklian” at hindi nagkaroon ng abilidad na kilatisin ang tama sa mali. Kumilos ako nang labag sa mga prinsipyo at naantala ko ang gawain ng iglesia. Masyado akong naguluhan! Kung hindi dahil sa paglalantad ng mga salita ng Diyos, at kung hindi ko ito nakilatis ayon sa mga salita ng Diyos, maniniwala pa rin ako na tama ang nagawa ko, hindi namamalayang napinsala na ako ng tradisyonal na kultura.

Isang araw noong Abril 2023, nagpadala ng liham ang mga lider na humihiling na sumulat ako ng pagsusuri kay Yang Guang. Naisip ko ang sinabi kamakailan ng sister na kapareha ni Yang Guang: na kapag may isinasaayos na mga tungkulin para kay Yang Guang, hindi niya tinatanggap ang mga iyon, at sinabi pa nga niya na ang paghingi sa kanyang gumawa ng mga tungkulin ay pagkakait sa kanya ng kalayaan. Hindi ginagawa ni Yang Guang ang mga tungkulin niya, magpahanggang sa kasalukuyang panahon, bukod pa sa ilan sa pag-uugali niya kapag ginagawa ang tungkulin niya dati. Alam ko na kung isusulat ko ang lahat ng ito, malamang na malamang na mapapaalis si Yang Guang. Kung matutuklasan niyang nagbigay ako ng impormasyon tungkol sa pag-uugali niya, kamumuhian ba niya ako? Iisipin ba niyang hindi ako makatao? Pero kung hindi ko naman ito isusulat, mawawalan ako ng isang pagkakataong maisagawa ang katotohanan. Isa itong pagkakasala sa Diyos. Noong gabing iyon, pabiling-biling ako sa kama, hindi makatulog. Habang naghahanap at nagninilay ako, naisip ko ang isang sipi ng mga salita ng Diyos at hinanap ko ito para basahin. Sabi ng Diyos: “Kung minsan, gagamitin ng Diyos ang mga serbisyo ni Satanas upang tulungan ang mga tao, ngunit kailangan nating siguraduhing sa Diyos tayo magpapasalamat sa gayong mga pagkakataon at hindi tayo magsusukli ng kabutihan kay Satanas—ito ay usapin ng prinsipyo. Kapag dumarating ang tukso sa anyo ng isang masamang taong nagkakaloob ng kabutihan, kailangan munang maging malinaw sa iyo kung sino talaga ang tumutulong at umaalalay sa iyo, kung ano ang sarili mong sitwasyon, at kung may ibang landas na puwede mong tahakin. Dapat maging handa kang umangkop sa pagharap sa gayong mga sitwasyon. Kung gusto kang iligtas ng Diyos, kahit kaninong serbisyo pa ang gamitin Niya upang maisakatuparan ito, dapat mo munang pasalamatan ang Diyos at tanggapin ito na mula sa Diyos. Hindi mo dapat idirekta lang sa mga tao ang iyong pasasalamat, lalong huwag mong ialay ang iyong buhay sa isang tao bilang pasasalamat. Isa itong malaking pagkakamali. Ang mahalaga ay mapagpasalamat ang iyong puso sa Diyos, at tinatanggap mo ito mula sa Kanya” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). Pagkatapos basahin ang mga salita ng Diyos, biglang nakadama ng pagpapalaya ang puso ko. Noon pa man ay naging mapagpasalamat na ako kay Yang Guang, at naniwala na ang dahilan kung bakit hindi ko tinalikuran ang tungkulin ko noon ay dahil binigyan ako ni Yang Guang ng pagbabahaginan at tulong. Sa puso ko, kailanman ay hindi ko nabitiwan ang kabutihang ito, at ginusto kong suklian siya. Talagang napakahangal at napakabulag ko! Ang Diyos ang may kataas-taasang kapangyarihan at nagtatalaga sa kung anong tungkulin ang puwedeng gawin ng isang tao at kung kailan niya gagawin ang isang partikular na tungkulin. Nang tulungan ako ni Yang Guang, itinalaga at isinaayos iyon ng Diyos. Hindi ko dapat ipinalagay na galing kay Yang Guang ang lahat ng kabutihan. Ang Diyos ang dapat kong pinasalamatan.

Nagbasa pa ako ng mas marami sa mga salita ng Diyos: “Sa totoo lang, suklian mo man siya o hindi, tao ka pa rin at namumuhay pa rin sa balangkas ng normal na pagkatao—walang anumang mababago ang gayong pagsusukli. Hindi sasailalim sa pagbabago ang iyong pagkatao at hindi masusupil ang iyong tiwaling disposisyon dahil lamang sa sinuklian mo siya nang maayos. Gayundin, hindi lalala ang iyong tiwaling disposisyon dahil lamang sa hindi mo siya sinuklian nang maayos. Ang katunayan kung nagsusukli o nagkakaloob ka ng kabutihan o hindi ay wala talagang kaugnayan sa iyong tiwaling disposisyon. Siyempre, may kaugnayan man o wala, para sa Akin, wala talagang ganitong uri ng ‘kabutihan,’ at sana ay ganoon din para sa inyo. Kung gayon ay paano mo ito dapat ituring? Ituring lang ninyo itong isang obligasyon at isang responsabilidad, at isang bagay na dapat gawin ng isang taong may mga likas na gawi ng tao. Dapat ninyo itong ituring bilang inyong responsabilidad at obligasyon bilang isang tao, at gawin ninyo ito sa abot ng inyong makakaya. Iyon lang” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (7)). “Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. Mahal ng Diyos ang mga naghahangad ng katotohanan at nakasusunod sa Kanyang kalooban; ito rin ang mga taong dapat nating mahalin. Ang mga hindi nakasusunod sa kalooban ng Diyos, mga namumuhi at naghihimagsik laban sa Diyos—ito ang mga taong kinasusuklaman ng Diyos, at dapat din natin silang kasuklaman. Ito ang hinihingi ng Diyos sa tao” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Pagkatapos pagnilayan ang mga salita ng Diyos, naunawaan ko na wala talagang “kabutihan” sa Diyos. Hindi mo dapat suklian ang mga kabutihan sa mga tao na tumulong sa iyo nang walang pagsasaalang-alang sa pinakamahalagang punto. Sa halip, dapat mong tuparin ang mga responsabilidad mo sa abot ng mga abilidad mo, pero hindi mo dapat labagin ang katotohanang prinsipyo. Kung lumalabag ang isang bagay sa katotohanang prinsipyo, dapat ay tumanggi kang gawin ito, at magsagawa ka nang ayon sa mga hinihingi ng Diyos. Para naman sa mga taong naghahangad sa katotohanan at handang gawin ang tungkulin nila, kahit na magbunyag pa sila ng katiwalian, dapat mong subukan ang makakaya mo para tulungan sila nang may mapagmahal na puso, basta’t handa silang magsisi at magbago. Hindi mo dapat tingnan kung natulungan ka nila o kung pinakitaan ka nila ng kabutihan. Para naman sa mga taong hindi naghahangad sa katotohanan, hindi handang gawin ang tungkulin nila, hindi nagsisisi at nagbabago kahit pagkatapos ng paulit-ulit na pagbabahaginan, at patuloy pa ngang gumagawa ng kasamaan, mga pinag-uukulan sila ng pagkamuhi ng Diyos. Dapat din natin silang tanggihan at kamuhian. Para naman kay Yang Guang, malaki ang naitulong ko sa kanya, pero ayaw talaga niyang kumilos. Pagkalipas ng ilang taon, hindi pa rin siya nagpapakita ng kahit katiting na pagbabago. Maraming taon na siyang sumasampalataya sa Diyos, pero hindi niya isinasagawa ang katotohanan at ayaw niyang gawin ang tungkulin niya. Isa siya sa mga hindi mananampalataya na ibinunyag ng gawain ng Diyos. Kailangan kong magsagawa ayon sa mga prinsipyo, mahalin ang minamahal ng Diyos, at kamuhian ang kinamumuhian ng Diyos. Samakatwid, isinulat ko ang pagsusuri kay Yang Guang. Pagkatapos maipasa ang pagsusuri, napalagay ang puso ko. Kalaunan, napaalis si Yang Guang.

Sa pamamagitan ng mga karanasan ko sa yugto ng panahong ito, nagkamit ako ng kaunting pagkilatis sa tradisyonal na ideya na “Ang kabutihang natanggap ay dapat na buong-pasasalamat na suklian,” at naranasan ko kung paanong ang paraan ng paghihimay ng Diyos sa mga panlilinlang ng tradisyonal na kultura ay ang pagliligtas Niya sa sangkatauhan. Kung hindi ko nabasa ang mga salita ng Diyos, palagi pa rin akong mamumuhay ayon sa tradisyonal na ideya na “Ang kabutihang natanggap ay dapat na buong-pasasalamat na suklian,” at hindi ko alam kung gaano karaming bagay na lumalabag sa katotohanan at lumalaban sa Diyos ang magagawa ko. Ang magawa kong idulot ang maliit na pagbabagong ito ay isang resultang natamo ng mga salita ng Diyos. Salamat sa Diyos!


24. Mga Pagninilay-nilay Tungkol sa Pagpapasasa sa Kaginhawahan

Ni Ding Xin, Tsina

Noong Agosto 2022, responsable ako sa gawain ng pagdidilig sa mga baguhan sa iglesia. Nagpapasalamat ako nang husto sa Diyos dahil nakagagawa ako ng gayon kahalagang tungkulin, at lihim na nagpasyang talagang gagawin ko nang maayos ang tungkuling ito. Dahil hindi pa ako nagiging responsable sa gawain ng pagdidilig noon at wala akong pagkaarok sa mga prinsipyo, masinsinan kong pinag-aralan, at pinagsikapang maging pamilyar sa mga nauugnay na prinsipyo. Kung may anumang kalagayan o problema ang mga baguhan, dali-dali akong magbabahagi at lulutasin ang mga iyon kasama ang sister na katrabaho ko. Kahit na bawat araw ay abala, nakadama ako ng maraming lakas sa puso ko, at nakalutas ng ilang problema. Pagkalipas ng ilang panahon, natuklasan ko na maraming detalyeng sangkot sa gawaing ito. Bukod sa kailangan kong lutasin nang nasa oras ang iba’t ibang problema at paghihirap ng mga baguhan, kailangan ko ring suriin at kumustahin ang gawain ng mga tagadilig at lutasin ang mga paghihirap nila, tumuklas ng mga taong may talento, maglinang ng mga tagadilig, at iba pa. Nagsimula kong maramdaman na napakahirap lang talagang gawin nang maayos ang gawaing ito. Humihingi ito ng maraming pag-iisip at ng pagbabayad ng malaking halaga. Masyado itong nakakapagod! Kaya, palagi akong umaasa na mas kaunti ang haharapin kong problema para maging mas maluwag ang gawain ko. Kalaunan, nalagay ako sa mas malaki pang presyur sa patuloy na pagdami ng bilang ng mga baguhang nangangailangan ng pagdidilig. Naisip ko, “Kakailanganin ng napakaraming oras at pagsisikap para madiligan nang maayos ang lahat ng baguhan at mabantayan nang maayos ang lahat ng bagay. Masyado itong nakakapagod!” Samakatwid, nagsimula akong sa mga tagadilig lang makipagtipon. Ipinasa ko sa mga tagadilig ang responsabilidad para sa lahat ng baguhan na mas marami ang kuru-kuro at hindi ko na masyadong inintindi ang mga ito. Minsan, nagtatanong ako tungkol sa gawain ng mga tagadilig, pero iniraraos ko lang ang gawain. Pagkalipas ng ilang panahon, nagsimula ang palagiang paglitaw ng mga problema sa gawain ng pagdidilig. Ang ilang baguhan ay negatibo at mahina, at hindi regular na nakikipagtipon; ang ilan ay nailihis ng mga walang batayang sabi-sabi at panlilinlang ng mga pastor ng relihiyon. Ang iba naman ay hinadlangan at inusig ng mga pamilya nila, kung kaya’t hindi regular na nakikipagtipon, at iba pa. Namumuhay rin ang mga tagadilig sa mga paghihirap, at medyo negatibo sila. Nagpadala ng sulat ang mga lider na humihiling na hanapin ko agad ang dahilan at ayusin ang mga paglihis. Pinaalalahanan din nila ako na dapat kong personal na diligan ang mga baguhang iyon na may mga kuru-kuro, pero mahusay ang kakayahan. Kailangan ko talagang makibahagi sa paglutas sa mga problema ng mga baguhan at tulungan silang magtatag ng pundasyon sa tunay na daan. Nang makita kong sabihin ito ng mga lider, sumama ang loob ko. Nadama ko na ito ang resulta ng hindi ko paggawa ng tunay na gawain. Pagkatapos, dali-dali akong pumunta para pagbahaginan at lutasin ang mga problema ng mga baguhan, pero hindi maganda ang naging mga resulta. Nagsimula kong maramdaman na masyado lang talagang mahirap ang gawaing ito, at magiging mabuti kung maiiba ko ang tungkulin ko sa isa na medyo mas madali. Minsan, ipinaalam ng nga tagadilig ang ilang problema at paghihirap sa gawain. Gusto kong maghanap ng ilang prinsipyo at pagkatapos ay talakayin sa kanila kung paano lutasin ang mga problemang ito, pero pagkatapos ay naisip ko, “Masyadong maraming oras at pagsisikap ang kinakailangan para humanap ng mga prinsipyo. May mahusay na kakayahan ang sister na kapareha ko at marunong siyang magbahagi nang maayos at lumutas ng mga problema. Hihingin ko na lang sa kanyang pumunta at lutasin ang mga iyon.” Kaya hindi ko hinanap ang mga prinsipyong dapat ay hinanap ko, at hindi ako nagbahagi tungkol sa dapat ay ibinahagi ko. Hinintay ko lang ang sister ko na lutasin ang mga bagay-bagay. Kalaunan, nang may mga nangyaring mga bagay-bagay sa amin, ginamit kong palusot ang sarili kong mahinang kakayahan at ipinasa ang lahat ng pinakaproblematiko at pinakamahirap na gawain sa kapareha ko, na para bang ganap iyong makatwiran at natural. Paunti nang paunti ang pasaning dinadala ko sa paggampan sa tungkulin ko. Kada araw, ginagawa ko lang ang mga kasalukuyang gampanin, gumagawa sa isang mekanikal na paraan. Sa panahong iyon, palaging nakakadama ang puso ko ng kawalan ng kapayapaan at kapanatagan. Dahil patuloy na bumababa ang mga resulta, madalas na kinukumusta ng mga lider ang gawain para maunawaan kung ano ang nangyayari. Napigilan ako at hindi ako mapalagay, na parang masyadong maraming problema at paghihirap na kailangang lutasin. Pakiramdam ko, nasa ilalim ako ng masyadong matinding presyur at masyadong maraming bagay na dapat alalahanin. Madalas akong nababagabag, at nagrereklamo, “Hindi pa ako masyadong nagtatagal sa paggawa ng tungkuling ito. Bakit ba hindi ako mauunawaan ng mga lider? Bakit napakahigpit ng pagsubaybay nila sa gawain?” Sana talaga ay wala nang mga problemang lumitaw sa gawain.

Isang araw, nagkaroon ako ng COVID-19. Bigla akong nilagnat at sumakit ang buong katawan ko. Wala talaga ako anumang lakas. Hindi ako makalunok ng pagkain o makatulog sa gabi. Sa puso ko, palagi akong nagdarasal sa Diyos, “Mahal kong Diyos, dumating sa akin ang karamdaman at sakit ng katawain na ito nang may layunin Mo. Pero ngayon, hindi ko pa rin alam kung aling aral ang dapat kong matutuhan. Nawa ay gabayan Mo akong maunawaan ang sarili kong mga problema.” Pagkatapos magdasal, pinagnilayan ko ang kalagayan at kondisyon ko sa paggawa ng tungkulin ko sa yugto ng panahong ito. Naisip ko kung paanong isang makabuluhang bagay ang paggawa sa tungkulin ko, pero bakit ba madalas akong napipigilan at nagdadalamhati? Paano ba ako napunta sa kondisyong ito habang ginagawa ang tungkulin ko? Kalaunan, nabasa ko ang mga salita ng Diyos: “Kung palaging naghahangad ng pisikal na kasiyahan at kaginhawahan ang mga tao, at ayaw nilang magdusa, kung gayon, maging ang katiting na pisikal na pagdurusa at dagdag na pagod, o ang pagdurusa nang medyo higit kaysa sa iba ay magpaparamdam sa kanila ng pagkapigil. Isa ito sa mga sanhi ng pagkapigil. Kung hindi ituturing ng mga tao ang kaunting pisikal na pagdurusa bilang isang malaking bagay, at hindi sila maghahangad ng pisikal na kaginhawahan, sa halip ay hahangarin nila ang katotohanan at hahangaring tuparin ang kanilang mga tungkulin upang mapalugod ang Diyos, kadalasan ay hindi sila makadarama ng pisikal na pagdurusa. Kahit pa minsan ay mararamdaman nilang medyo abala, pagod, o patang-pata sila, pagkatapos nilang makatulog nang kaunti at magising nang may panibagong sigla, magpapatuloy sila sa kanilang gawain. Magtutuon sila sa kanilang mga tungkulin at sa kanilang gawain; hindi nila ituturing ang kaunting pisikal na pagkapagod na malaking isyu. Subalit, kapag umuusbong ang isang problema sa pag-iisip ng mga tao at palagi silang naghahangad ng pisikal na kaginhawahan, anumang oras na medyo maagrabyado o hindi makuntento ang kanilang katawan ay uusbong ang ilang negatibong emosyon sa kanila. Kaya, bakit laging nakukulong sa negatibong emosyong ito na pagkapigil ang ganitong uri ng tao, na palaging gustong gawin ang gusto niya at bigyang-layaw ang kanyang laman at magpakasaya sa buhay, sa tuwing hindi siya kontento? (Ito ay dahil naghahangad siya ng kaginhawahan at pisikal na kasiyahan.) Totoo iyan sa ilang tao” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Pagkatapos pagnilayan ang mga salita ng Diyos, naunawaan ko na kaya namumuhay ako sa pagpipigil at pagdadalamhati ay hindi dahil masyadong mahirap gawin ang gawaing ito. Ang pangunahing dahilan ay may problema sa mga kaisipan at pananaw ko. Hindi pagtatamo ng katotohanan ang hinahangad ko, at hindi rin ang pagtupad sa tungkulin ng isang nilikha. Sa halip, pisikal na kaginhawahan ang hinahangad ko. Inisip ko lang kung paano mababawasan ang pag-aalala ko at mas mapapadali ang mga bagay-bagay para sa sarili ko. Nang naging mabigat ang trabaho at kinailangan kong maglaan ng higit na malasakit dito, dumanas ng mas maraming paghihirap, at magbayad ng mas malaking halaga, nagmaktol at naging mapanlaban ang pakiramdam ko. Nang maharap ako sa maraming problema at paghihirap sa gawain, itinuring kong masyadong nakayayamot ang mga iyon at nagreklamo ako kung gaano kahirap ang mga bagay-bagay para sa akin, o ipinasa ang mga iyon sa ibang kapatid para harapin at lutasin nila. Ginusto ko pa ngang ipagpalit ang tungkulin ko sa isa na mas madali para matakasan ko ang kapaligirang ito. Alam na alam ko namang kapag kinukumusta ng mga lider ang gawain ay tinutupad nila ang mga responsabilidad ng isang lider, pero nang magsimula silang mahigpit akong subaybayan, nakakaapekto sa mga interes ng laman ko, pakiramdam ko ay sinasamantala at sobra akong pinagtatrabaho, at nagmamaktol ako tungkol sa ganito at nagrereklamo tungkol sa ganoon. Sa realidad, inirereklamo ko talaga na hindi maganda ang kapaligirang isinaayos ng Diyos. Pagkadismaya ito sa Diyos, at pagiging mapanlaban sa Diyos. Paglaban ito sa Diyos! Talagang naging masyado akong mapaghimagsik, at nawalan ng lahat ng bakas ng isang may-takot-sa-Diyos na puso!

Kalaunan, ipinagpatuloy ko ang paghanap sa katotohanan at pagninilay sa sarili ko. Nabasa ko ang mga salita ng Diyos: “Kapag palaging nagrereklamo ang mga tao tungkol sa mga paghihirap habang ginagawa ang tungkulin nila, ayaw nilang gumugol ng anumang pagsisikap, at sa sandaling magkaroon sila ng kaunting libreng oras ay nagpapahinga sila, nakikipagdaldalan, o nakikisali sa paglilibang at pagsasaya. At kapag dumarami na ang gawain at nasisira nito ang takbo at nakagawian nila sa mga buhay nila, hindi sila nasisiyahan at nakokontento rito. Nagmamaktol at nagrereklamo sila, at nagiging pabasta-basta sila sa paggawa ng kanilang tungkulin. Pag-iimbot ito sa mga kaginhawahan ng laman, hindi ba? … Gaano man kaabala ang gawain ng iglesia o gaano man sila kaabala sa kanilang mga tungkulin, ang karaniwang gawain at normal na kondisyon ng kanilang buhay ay hindi nagagambala kailanman. Kailanman ay hindi sila pabaya sa anumang maliliit na detalye ng buhay ng laman at lubos nilang nakokontrol ang mga iyon, nang napakahigpit at napakaseryoso. Pero, kapag hinaharap ang gawain ng sambahayan ng Diyos, gaano man kalaki ang usapin at kahit sangkot dito ang kaligtasan ng mga kapatid, pabaya sila sa pagharap dito. Ni wala silang pakialam sa mga bagay na iyon na kinasasangkutan ng atas ng Diyos o ng tungkuling dapat nilang gawin. Wala silang inaakong pananagutan. Ito ay pagpapakasasa sa mga kaginhawahan ng laman, hindi ba? Angkop bang gumawa ng tungkulin ang mga taong nagpapakasasa sa mga kaginhawahan ng laman? Sa sandaling banggitin ng isang tao ang paksa ng paggawa sa kanyang tungkulin, o talakayin ang tungkol sa pagbabayad ng halaga at pagdanas ng paghihirap, iling nang iling ang ulo nila. Masyado silang maraming problema, ang dami nilang mga reklamo, at puno sila ng pagkanegatibo. Walang silbi ang mga gayong tao, hindi sila kalipikadong gumawa ng kanilang tungkulin, at dapat silang itiwalag” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (2)). Pagkatapos basahin ang mga salita ng Diyos, napagtanto ko sa wakas na ang problemang ito ng pagpapasasa sa kaginhawahan at pagiging iresponsable kapag ginagawa ang tungkulin ng isang tao ay labis na malubha sa kalikasan. Ang mga taong palaging nagpapasasa sa kaginhawahan ay gumagawa sa tungkulin nila sa isang mautak at tusong paraan, pinipili ang madadaling bahagi at kinatatakutan ang mahihirap na bahagi, at ayaw dumanas ng paghihirap o magbayad ng halaga. Sa tuwing nakakakita sila ng mga paghihirap, tumatakbo sila at naghahanap ng iba’t ibang pagdadahilan at palusot para ipasa sa iba ang gawaing may nakapaloob na matinding paghihirap o maraming problema. Ang ganitong uri ng tao ay hindi mapagkakatiwalaan at hindi angkop na pumasan ng gawain. Ako ay naging ganito mismong uri ng tao. Alam na alam ko namang responsable ako sa gawain ng pagdidilig at dapat kong diligan ang mga baguhan at lutasin ang mga kuru-kuro at problema nila nang nasa oras para makapagtatag sila ng pundasyon sa tunay na daan sa lalong madaling panahon. Ito ang pangunahing saklaw ng tungkulin ko, at ang mga responsabilidad na dapat kong tuparin. Gayumpaman, nagrereklamo ako na maraming problema ang mga baguhan, at na masyadong magulo at nakapapagod lutasin ang mga problema. Kaya nakahanap ako ng mga palusot para ipasa sa mga tagadilig ang lahat ng baguhang may mga kuru-kuro at paghihirap at hindi na talaga inintindi ang mga ito, tulad ng isang amo na hindi nakikialam. Ibig sabihin nito, hindi nalutas ang mga problema ng mga baguhan nang nasa oras at nahadlangan ang pag-usad ng gawain ng pagdidilig. Nang maharap ang mga tagadilig sa mga paghihirap at problema sa gawain nila, lantaran akong naging abala sa laman at ayaw kong lutasin ang mga iyon. Pero, naging sobra akong tuso, nakakaisip ng isang palusot sa pamamagitan ng pagsasabing mahina ang kakayahan ko, para makatwiran kong maipasa ang lahat ng paghihirap at problema sa sister na kapareha ko. Dahil naging abala ako sa laman, nagpasasa sa kaginhawahan, at hindi nakagawa ng tunay na gawain, hindi naging maganda ang mga resulta ng gawain ng pagdidilig. Sa kabila nito, hindi ko pinagnilayan ang sarili ko, at nang kumustahin ng mga lider ang gawain at matuklasan kung ano ang nangyayari, naging mapanlaban pa nga ako sa kanila at naghinanakit sa kanila. Masyado akong hindi tinablan ng katwiran! Sa ganitong uri ng kalagayan at pag-uugali, paano ako naging karapat-dapat maging isang superbisor? Hindi ko ginagawa ang tungkulin ko: gumagawa ako ng kasamaan! Sumama ang loob ko at nagsisi ako sa puso ko, at naisip ko na pinahintulutan ng Diyos ang pagkakaroon ko ng pandemyang ito. Nagdasal ako sa Diyos, na nawa ay akayin Niya akong patuloy na pagnilayan at alamin ang sarili kong mga problema.

Hindi nagtagal, nasa isang pagtitipon ako at nagtapat ako sa lahat para talakayin ang kalagayan ko. Binasahan ako ng lider ng isang sipi ng mga salita ng Diyos, na nagbigay sa akin ng kaunting pagkaunawa sa tiwaling disposisyon ko. Sabi ng Makapangyarihang Diyos: “Ang mga huwad na lider ay hindi gumagawa ng tunay na gawain, ngunit alam nila kung paano kumilos gaya ng isang opisyal. Ano ang unang bagay na ginagawa nila kapag nagiging lider sila? Ito ay ang kunin ang pabor ng mga tao. Ginagamit nila ang pamamaraang ‘Ang mga bagong opisyal ay sabik magpasikat’: Una ay gumagawa sila ng ilang bagay para magpalakas sa mga tao at nangangasiwa sila ng ilang bagay na nagpapabuti sa pang-araw-araw na kapakanan ng lahat. Sinisikap muna nilang mag-iwan ng magandang impresyon sa mga tao, para maipakita sa lahat na kaayon sila ng masa, para purihin sila ng lahat at sabihin na, ‘Kumikilos na parang isang magulang namin ang lider na ito!’ Pagkatapos ay opisyal na silang mamumuno. Pakiramdam nila ay mayroon na silang popular na suporta at matatag na ang kanilang posisyon; pagkatapos, nagsisimula silang magtamasa ng mga pakinabang ng katayuan na para bang nararapat iyon sa kanila. Ang kanilang mga kasabihan ay, ‘Ang buhay ay tungkol lamang sa pagkain at pananamit,’ ‘Maigsi ang buhay, kaya magpakasaya habang kaya,’ at ‘Magpakasaya ka na ngayon, bukas ka na mag-alala.’ Nagpapakaligaya sila sa bawat araw na dumarating, nagpapakasaya sila hangga’t kaya nila, at hindi nila iniisip ang hinaharap, lalong hindi nila isinasaalang-alang kung anong mga responsabilidad ang dapat tuparin ng isang lider at kung anong mga tungkulin ang dapat nilang gawin. Nangangaral sila ng ilang salita at doktrina at ginagawa ang ilang gampanin para magpakitang-tao tulad ng nakagawian—hindi sila gumagawa ng anumang tunay na gawain. Hindi nila tinutuklas ang mga tunay na problema sa iglesia at hindi ganap na nilulutas ang mga iyon, kaya ano ang silbi ng paggawa nila ng gayong mga paimbabaw na gampanin? Hindi ba’t mapanlinlang ito? Maipagkakatiwala ba ang mahahalagang gampanin sa ganitong uri ng huwad na lider? Naaayon ba sila sa mga prinsipyo at kondisyon ng sambahayan ng Diyos sa pagpili ng mga lider at manggagawa? (Hindi.) Walang anumang konsensiya o katwiran ang mga taong ito, wala silang anumang pagpapahalaga sa responsabilidad, subalit nais pa rin nilang magkaroon ng posisyon bilang opisyal, na maging isang lider, sa iglesia—bakit masyado silang walang kahihiyan? Para sa ilang taong may pagpapahalaga sa responsabilidad, kung mahina ang kanilang kakayahan, hindi sila maaaring maging lider—lalo pa ang mga taong walang silbi na wala talagang pagpapahalaga sa responsabilidad; lalong hindi sila kalipikadong maging mga lider. Gaano ba katamad ang gayong mga matakaw at batugang huwad na lider? Kahit may natuklasan silang isyu, at alam nila na isyu ito, hindi nila ito sineseryoso at hindi pinapansin. Napaka-iresponsable nila! Bagama’t magaling silang magsalita at tila may kaunting kakayahan, hindi nila kayang lumutas ng iba’t ibang problema sa gawain ng iglesia, na humahantong sa pagkahinto ng gawain; patuloy na nagkakapatong-patong ang mga problema, pero hindi inaabala ng mga lider ang kanilang sarili sa mga ito, at iginigiit na isagawa ang ilang mababaw na gampanin gaya ng nakagawian na. At ano ang resulta sa huli? Hindi ba’t ginugulo nila ang gawain ng iglesia, hindi ba’t sinisira nila iyon? Hindi ba’t nagsasanhi sila ng kaguluhan at kawalan ng pagkakaisa sa iglesia? Ito ang hindi maiiwasang kalalabasan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Pakiramdam ko ay nakatayo akong kaharap ang Diyos habang inilalantad Niya ako. Ako ang uri ng tamad na taong inilantad ng Diyos. Alang-alang sa pagpapasasa sa kaginhawahan, hindi ko nalutas ang mga problemang nakita ko, at hindi talaga ako nakagawa ng anumang tunay na gawain. Sa pag-iisip sa yugto ng panahong ito, alam ko ang lahat ng tungkol sa mga kuru-kuro at problema ng mga baguhan, at nakikita ko ang mga paghihirap at kalagayan ng mga tagadilig. Pero hindi ko naisip kung paano hahanapin ang katotohanan para lutasin ang mga problemang ito sa lalong mabilis na panahon. Sa halip, sinubukan ko lang umiwas sa abala sa pamamagitan ng pagsunod lang sa pamamaraan at pagraraos ng gawain, sandali lang nagbabahagi. Bumigkas ako ng kaunting doktrina para lokohin ang mga tao at hanggang doon na lang. Minsan, direkta ko pa ngang ipinapasa ang mga problema sa kapareha ko o sa mga tagadilig, para sila ang lumutas. Pinili ko lang ang madadaling gampanin at iniwanan ang mga nakakapagod na gampanin, at naging abala ako sa laman sa bawat sitwasyon. Alam na alam ko namang napakahalaga ng pagdidilig sa mga baguhan, dahil naaapektuhan nito kung makapaninindigan ang mga baguhan sa tunay na daan. Gayumpaman, hindi ko ginustong magbayad ng halaga, at hindi ko nilutas ang mga problemang nakita ko. Tinakbuhan ko rin ang mga problema at iniwasan ang mga responsabilidad ko, at kahit na malinaw kong nakikita na dumaranas ng mga kawalan ang gawain, hindi ko talaga ito binigyang-pansin. Talagang labis akong walang konsensiya at masyadong naging iresponsable! Sa kabila nito, hindi ko pinagnilayan ang sarili ko, at inisip na dahil maikling panahon pa lang akong naging responsable sa gawaing ito, dapat ay maging maunawain ang mga lider sa mga paghihirap ko at hindi humingi nang sobra-sobra sa akin. Talagang lubos akong walang katwiran! Namumuhay ako sa pag-asa sa mga satanikong pilosopiya na tulad ng “Magpakasaya ka na ngayon, bukas ka na mag-alala,” at “Lagpasan ang bawat araw sa isang pabasta-bastang paraan.” Kapag ginagawa ang tungkulin ko, hindi ko inaasikaso ang gawaing marapat kong gawin. Gumagawa lang ako ng ilang hindi nauugnay at hindi mahalagang bagay, at iniraraos lang ang mga araw ko. Sa panlabas, hindi halatang wala akong ginagawa araw-araw, pero ang katunayan, hindi talaga ako gumagawa ng anumang tunay na gawain, at hindi ko tinutupad ang mga responsabilidad na dapat kong tinutupad. Ano ang pagkakaiba ng pag-uugali ko sa pag-uugali ng isang salaula o isang tambay na hindi nag-aasikaso sa gawaing marapat nilang gawin? Dati, hinahamak ko ang ganoong mga tao, hindi kailanman iniisip na nasa parehong kategorya nila ako. Nasuklam ako sa sarili ko! Ang isang tulad ko, na walang integridad at ganap na hindi mapagkakatiwalaan, ay talagang hindi karapat-dapat sa paggawa ng mga tungkulin. Tinatahak ko ang landas ng mga huwad na lider at huwad na manggagawa. Ngayon, sa pagdating sa akin ng karamdaman, wala akong anumang lakas para gawin ang mga tungkulin ko kahit na gusto ko. Labis akong nanghihinayang sa pagsasayang ng oras noong maganda ang kalusugan ko. Kung hindi magagamot ang karamdamang ito at mamamatay ako, mag-iiwan ako ng walang-hanggang pagsisisi sa buhay na ito. Habang mas nag-iisip ako, lalo akong nababalisa. Palagi akong may pakiramdam na inabandona na ako ng Diyos, at napagtanto ko na kung magpapatuloy ako nang hindi hinahangad ang katotohanan o ginagawa nang maayos ang tungkulin ko, talagang matitiwalag na ako.

Isang araw sa espirituwal na debosyon, nakabasa pa ako ng mga salita ng Diyos: “Sa paggampan ng kanilang mga tungkulin, may ilang tao na ayaw magtiis ng anumang pagdurusa, at sa tuwing nahaharap sila sa isang problema, nagrereklamo sila na masyado itong mahirap at tumatanggi silang magbayad ng halaga. Anong klaseng saloobin iyan? Iyan ay saloobing pabasta-basta. Kung gagampanan mo ang iyong tungkulin nang pabasta-basta, at haharapin ito nang may saloobing walang galang, ano ang magiging resulta? Mabibigo kang gumawa nang mahusay maging sa isang tungkulin na kaya mong gampanan nang maayos—ang iyong paggampan ay hindi pasok sa pamantayan, at ang Diyos ay lubos na hindi masisiyahan sa saloobin mo sa iyong tungkulin. Kung nanalangin ka sa Diyos, hinanap ang katotohanan, at nagsisikap nang lubos para dito, kung nakipagtulungan ka sa ganitong paraan, naihanda sana nang maaga ng Diyos ang lahat ng bagay para sa iyo, nang sa gayon ay kapag nag-aasikaso ka ng mga bagay-bagay, ang lahat ay magiging nasa ayos, at magbubunga ng magagandang resulta. Hindi mo kakailanganing gumugol ng napakaraming lakas; kapag ginagawa mo ang lahat ng makakaya mo upang makipagtulungan, inaayos na ng Diyos ang lahat para sa iyo. Kung ikaw ay tuso at tamad, kung hindi mo inaasikaso nang wasto ang iyong tungkulin, at palagi kang napupunta sa maling landas, hindi gagawa ang Diyos sa iyo; mawawala sa iyo ang pagkakataong ito, at sasabihin ng Diyos, ‘Wala kang silbi; hindi kita magagamit. Tumayo ka sa tabi. Gusto mo ang pagiging tuso at batugan, ano? Gusto mo ang pagiging tamad, at pagpapakasasa sa kaginhawahan, hindi ba? Kung gayon, magpakasasa ka sa kaginhawahan magpakailanman!’ Ibibigay ng Diyos ang biyaya at pagkakataon na ito sa ibang tao. Ano ang masasabi ninyo: Ito ba ay kawalan o pakinabang? (Isang kawalan.) Ito ay isang napakalaking kawalan!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Lubhang mahalaga kung paano mo dapat ituring ang mga atas ng Diyos. Isa itong napakaseryosong bagay. Kung hindi mo kayang tapusin ang ipinagkatiwala ng Diyos sa iyo, hindi ka angkop na mamuhay sa Kanyang presensiya at dapat mong tanggapin ang iyong kaparusahan. Ganap na likas at may katwiran na tapusin ng mga tao ang mga atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanya mismong buhay. Kung kaswal mo lang na tinatrato ang mga atas ng Diyos, ito ay isang napakalubhang pagkakanulo sa Diyos. Dito, mas kasuklam-suklam ka kaysa kay Hudas, at dapat kang sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Mula sa mga salita ng Diyos, nadama ko ang katuwiran at ang hindi nalalabag na disposisyon Niya. Naunawaan ko na ang tungkulin natin ay isang atas mula sa Diyos, at isang responsabilidad na obligadong hindi natin dapat tanggihan. Ang walang paggalang at iresponsableng pagtrato sa tungkulin ay pagkakanulo sa Diyos. Isa itong matinding pagsalangsang. Dapat na sumpain ang ganitong uri ng tao. Ang mga taong hindi nagsasaalang-alang sa personal nilang mga interes ng laman at tumatrato nang seryoso at responsable sa tungkulin nila ay makapagkakamit ng gawain at gabay ng Diyos. Sa proseso ng paggawa sa tungkulin nila, unti-unti nilang nauunawaan ang katotohanan at natatamo ang katotohanan, at nagagawa ang mga bagay nang may prinsipyo. Gayumpaman, hindi ko minahal ang katotohanan. Ginusto ko lang ng ginhawa. Hindi ko ginawa ang mga bagay na malinaw na bahagi ng mga pangunahing responsabilidad ko, at kahit na paminsan-minsan ay gumagawa ako ng kaunti, iniraraos ko lang ito sa isang pabasta-bastang paraan. Pakitang-tao lang akong gumagawa ng kaunting gawain, para lansihin ang Diyos at lokohin ang mga kapatid ko. Talagang masyado akong mapanlinlang! Sinisiyasat ng Diyos ang kaibuturan ng puso ng mga tao. Sinisiyasat Niya ang bawat kilos na ginagawa ko at ang bawat kaisipan at ideyang mayroon ako. Ang isang tulad ko, na nagpapasasa sa kaginhawahan at makasarili at mapanlinlang, ay lubos na hindi mapagkakatiwalaan at nagtatamo ng pagkasuklam at pagkamuhi ng Diyos. Pero hindi ko pa rin pinagnilayan ang sarili ko. Pinaalalahanan ako ng mga lider, pero nagpapakita pa rin ako ng pagsasaalang-alang sa laman, na nagreresulta sa hindi ko pagtatamo ng gawain ng Banal na Espiritu sa paggawa ng mga tungkulin ko at hindi ko pagkakilatis sa mga problema. Nangangahulugan din ito na hindi nalulutas nang nasa oras ang mga paghihirap ng mga baguhan. Gumawa ako ng mga pagsalangsang sa mga tungkulin ko. Ngayon, ang pagkakaapekto sa akin ng pandemyang ito ay ang pagdating sa akin ng pagtutuwid ng Diyos. Isa rin itong pagbubunyag sa akin ng matuwid na disposisyon ng Diyos. Kung patuloy akong hindi magsisisi, kahit na hindi ako paalisin ng iglesia, sinisiyasat naman ng Diyos ang lahat ng bagay, at hindi gagawa sa akin ang Banal na Espiritu. Darating ang panahon, sasailalim ako sa pagtitiwalag. Gaya nga ng sinasabi ng Bibliya: “Ang kasaganaan ng mga hangal ang wawasak sa kanila” (Kawikaan 1:32). Sinasabi rin ng Makapangyarihang Diyos: “Iyang buong pag-iimbot mong kinahuhumalingan ngayon ay ang mismong bagay na sumisira sa iyong kinabukasan” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). Nang maunawaan ko ito, napuno ako ng pagsisisi, at lubos kong kinamuhian ang sarili ko. Nagdasal ako sa Diyos, “Mahal kong Diyos, masyado akong makasarili at mapanlinlang. Sa paggawa ng mga tungkulin ko, pabasta-basta ako at nagpapakita ng pagsasaalang-alang sa laman. Naapektuhan nito ang gawain ng iglesia. Mahal kong Diyos, handa akong magsisi. Nawa ay gabayan Mo akong baguhin ang kalagayang ito.”

Kalaunan, nabasa ko ang mga salita ng Diyos: “Ano ang halaga ng buhay ng isang tao? Ito ba ay para lamang sa pagpapakasasa sa laman tulad ng pagkain, pag-inom, at pagpapakaaliw? (Hindi.) Kung gayon, ano ito? Mangyaring ibahagi ang inyong mga saloobin. (Upang matupad ang tungkulin ng isang nilikha, ito man lang ay dapat na makamit ng isang tao sa kanyang buhay.) Tama iyan. … Sa isang aspekto, ito ay tungkol sa paggampan sa tungkulin ng isang nilikha. Sa isa pa, ito ay tungkol sa paggawa ng lahat ng bagay na saklaw ng iyong abilidad at kapasidad sa abot ng iyong makakaya, kahit umabot man lang sa punto kung saan hindi ka inuusig ng iyong konsensiya, kung saan maaaring maging payapa ang konsensiya mo at mapatunayang katanggap-tanggap ka sa paningin ng iba. Sa mas malalim na pagtingin, sa buong buhay mo, saang pamilya ka man isinilang, anuman ang pinag-aralan mo, o ang iyong kakayahan, dapat mong pagbulayan kung ano ang pinakamahahalagang katotohanan na dapat maunawaan ng mga tao sa buhay—halimbawa, anong uri ng landas ang dapat tahakin ng mga tao, pati na kung paano sila dapat mamuhay para magkaroon ng mga makabuluhang buhay. Kahit papaano ay dapat tuklasin mo nang kaunti ang tunay na halaga ng buhay; hindi mo maaaring ipamuhay ang buhay na ito nang walang saysay, at hindi ka maaaring pumarito sa mundong ito nang walang saysay. Sa isa pang aspekto, habang nabubuhay ka, dapat mong tuparin ang iyong misyon; ito ang pinakamahalaga. Hindi ang pagtapos ng isang malaking misyon, tungkulin, o responsabilidad ang pag-uusapan natin, pero kahit papaano, dapat may maisakatuparan ka. Halimbawa, sa iglesia, ibinubuhos ng ilang tao ang lahat ng kanilang pagsisikap sa gawain ng pagpapalaganap ng ebanghelyo, inilalaan ang lakas ng kanilang buong buhay, nagbabayad ng malaking halaga, at nakapagpapabalik-loob ng maraming tao. Dahil dito, pakiramdam nila ay hindi naging walang kabuluhan ang buhay nila, at na mayroon silang halaga at kapanatagan. Kapag nahaharap sa sakit o kamatayan, kapag ibinubuod ang kanilang buong buhay at ginugunita ang lahat ng kanilang ginawa, ang landas na kanilang tinahak, napapanatag ang kanilang puso. Hindi sila nakokonsensiya o nagsisisi. Ang ilang tao ay nagsisikap nang husto habang namumuno sa iglesia o habang nagiging responsable para sa isang partikular na aspekto ng gawain. Inilalabas nila ang kanilang pinakamalaking potensyal, ibinibigay ang lahat ng kanilang lakas, iginugugol ang lahat ng kanilang sigla at binabayaran ang halaga para sa gawain nila. Sa pamamagitan ng kanilang pagdidilig, pamumuno, tulong, at suporta, tinutulungan nila ang maraming tao, sa kabila ng sarili nilang mga kahinaan at pagkanegatibo, na maging matatag at na manindigan, na hindi umatras, at sa halip ay bumalik sa presensya ng Diyos at makapagpatotoo pa nga sa Kanya sa wakas. Higit pa rito, sa panahon ng kanilang pamumuno, naisasakatuparan nila ang maraming mahalagang gawain, inaalis ang higit sa iilang masamang tao, pinoprotektahan ang maraming hinirang ng Diyos, at binabawi ang ilang mabigat na kawalan. Ang lahat ng tagumpay na ito ay nagaganap sa panahon ng kanilang pamumuno. Sa pagbabalik-tanaw sa landas na kanilang tinahak, paggunita sa gawain nila at sa halagang binayad nila sa paglipas ng mga taon, wala silang nararamdamang pagsisisi o pagkakonsensiya. Wala silang nararamdamang pagsisisi tungkol sa paggawa ng mga bagay na ito at naniniwala sila na namuhay sila ng buhay na may halaga, at mayroon silang katatagan at ginhawa sa puso nila. Kamangha-mangha iyon! Hindi ba’t ito ang bungang nakamit nila? (Oo.) Ang pakiramdam na ito ng katatagan at kaginhawaan, ang kawalan ng pinagsisisihan, ang mga ito ang resulta at ani ng paghahangad sa mga positibong bagay at sa katotohanan. Huwag nating taasahan ang ating ekspektasyon sa mg atao. Isaalang-alang natin ang isang sitwasyon kung saan nahaharap ang isang tao sa isang gampanin na dapat niyang gawin o handa siyang gawin sa kanyang buhay. Matapos mahanap ang kanyang lugar, matatag siyang naninindigan sa kanyang posisyon, pinanghahawakan ang kanyang posisyon, ginugugol ang lahat ng dugo ng puso niya at ang lahat ng enerhiya niya, at isinasakatuparan at tinatapos ang dapat niyang gawin at tapusin. Kapag sa wakas ay tumayo na siya sa harap ng Diyos upang magbigay-ulat, medyo nasisiyahan siya, walang paratang o pinagsisisihan sa kanyang puso. Naaalo siya at nararamdaman niyang may nakamit siya, na nakapamuhay siya ng buhay na may halaga” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Mula sa mga salita ng Diyos, naunawaan ko, na iniutos ng Diyos na dapat akong mabuhay sa mga huling araw, tanggapin ko ang gawain ng Diyos, at gumawa ako ng mga tungkulin sa iglesia. Ayaw Niyang magpakita ako ng pagsasaalang-alang sa laman, magpasasa sa kaginhawahan, at sayangin ko ang buhay ko sa pagmumukhang abala pero wala namang natatamo. Ang layunin ng Diyos ay tumahak ako sa tamang landas ng buhay, mas hanapin ko ang katotohanan habang ginagawa ang tungkulin ko, at lutasin ko ang mga problema at paghihirap ng mga kapatid ko ayon sa mga salita ng Diyos, para magawa ko ang mga bagay-bagay ayon sa prinsipyo at magawa ang tungkulin ko sa paraang pasok sa pamantayan. Ang isang buhay lang na ginugugol sa ganitong paraan ang mahalaga. Naisip ko kung paanong ginawa ko ang tungkulin ko sa isang mautak at tusong paraan. Kahit na maginhawa ang laman, nasa pagdadalamhati at kadiliman naman ang kaibuturan ng puso ko, at wala lang talaga akong kapayapaan o kaligayahan. Alang-alang sa panandaliang kaginhawahan at kasiyahan, bukod sa hinadlangan ko ang sarili kong buhay pagpasok, nag-iwan pa ako ng napakaraming pagsisisi sa tungkulin ko. Talagang masyado akong mapagmatigas at masyadong hangal! Nagdasal ako sa Diyos at nagpasya na kahit hindi pa ako lubusang gumagaling mula sa karamdaman ko, handa akong baguhin ang maling kalagayan ko at maghimagsik laban sa laman para agad na malutas ang mga kuru-kuro at kalagayan ng mga baguhan, magawa nang maayos ang gawain ko, at matupad ang mga responsabilidad at tungkulin ko.

Pagkatapos, hinahanap ko ang katotohanan kasama ang kapareha ko para lutasin ang mga problemang lumitaw sa gawain. Karaniwan, inaakay ko rin ang mga tagadilig para sama-samang hanapin ang mga prinsipyo, at pana-panahong ibuod ang mga paglihis at problema sa gawain at maghanap ng isang landas para lutasin ang mga iyon. Isang araw, sinabi ni Sister Zhen Xin na isang baguhan na dinidiligan niya ang nagdulog ng ilang problema. Hindi niya alam kung paano lutasin ang mga iyon at gusto niya akong magbahagi tungkol sa mga iyon. May ilang problemang hindi ko alam kung paano pagbahaginan o lutasin agad-agad. Nagsimula kong maisip, “Kakailanganin ng maraming pag-iisip at paghahanap para makakuha ng malinaw na kasagutan sa mga problemang ito. Kakailanganin nito ng maraming oras. Abala naman! Puwedeng pabayaan ko lang ang mga problemang ito at hingin sa kapareha ko na lutasin ang mga ito kalaunan.” Nang maisip ko ito, napagtanto kong nagpapakita na naman ako ng pagsasaalang-alang sa laman. Dali-dali akong nagdasal sa Diyos, “Mahal kong Diyos, alam kong nag-iimbot na naman ako sa kaginhawahan at natutuksong maging mautak at tuso, handa akong maghimagsik laban sa laman at ilaan ang buong lakas ko sa paglutas sa mga problemang ito. Nawa ay gabayan Mo ako!” Kalaunan, nabasa ko ang mga salita ng Diyos: “Kapag tunay na nagmamahal ang isang tao sa katotohanan, maaari siyang magkaroon ng pusong may masidhing paghahangad para sa Diyos, ng tapat na puso, at motibasyon na isagawa ang katotohanan at magpasakop sa Diyos. Kapag nagtataglay ng totoong lakas, nagagawa niyang magbayad ng halaga, ilaan ang kanyang lakas at oras, talikdan ang mga personal niyang pakinabang, at bitiwan ang lahat ng bagay na kinasasangkutan ng laman, inaalis ang balakid sa daan para sa pagsasagawa ng mga salita ng Diyos, sa pagsasagawa ng katotohanan, at pagpasok sa realidad ng salita ng Diyos. Kung, para makapasok sa realidad ng salita ng Diyos, mabibitiwan mo ang sarili mong mga kuru-kuro, mabibitiwan ang mga interes ng sarili mong laman, reputasyon, katayuan, kasikatan, at kasiyahang panlaman—kung mabibitiwan mo ang lahat ng gayong bagay, lalo kang makakapasok sa katotohanang realidad. Hindi mo na poproblemahin pa ang anumang paghihirap at kaligaligang mayroon ka—madaling malulutas ang mga ito—at madali kang makakapasok sa realidad ng mga salita ng Diyos. Para makapasok sa katotohanang realidad, ang pagkakaroon ng tapat na puso at pusong may masidhing paghahangad para sa Diyos ang dalawang kondisyong hindi maaaring mawala. Kung tapat na puso lang ang mayroon ka, pero lagi kang naduduwag, wala kang masidhing paghahangad para sa Diyos, at umuurong ka kapag may nakakaharap kang mga paghihirap, hindi ito sapat. Kung mayroon ka lamang isang masidhing paghahangad para sa Diyos sa iyong puso, at medyo padalos-dalos ka, at mayroon ka lang ng ganitong kalooban, pero wala kang sinserong puso kapag may nangyayari sa iyo, at umuurong ka, at pinipili mo ang sarili mong mga interes, hindi rin ito sapat. Pareho mong kailangan ang isang tapat na puso at isang pusong may masidhing paghahangad para sa Diyos. Ang antas ng katapatan sa iyong puso at ang tindi ng masidhing paghahangad mo para sa Diyos ang tumutukoy sa kapangyarihan ng iyong motibasyon na isagawa ang katotohanan. Kung wala kang tapat na puso at walang masidhing paghahangad para sa Diyos sa iyong puso, hindi mo mauunawaan ang mga salita ng Diyos at hindi ka magkakaroon ng motibasyon na isagawa ang katotohanan. Kapag ganito, hindi ka makakapasok sa katotohanang realidad at mahihirapan kang magtamo ng kaligtasan” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Sobrang nabigyan ako ng inspirasyon ng mga salita ng Diyos. Kapag ginagawa ang tungkulin ko, palagi akong umaatras sa mga paghihirap at umuurong sa mahihirap na bahagi. Ang pangunahing isyu ay na hindi ko tinatrato ang tungkulin ko nang taos sa puso, at ayaw kong magdusa o magbayad ng halaga para isagawa ang katotohanan. Nang maisip ko ito, napagtanto ko na kapag hindi ko malutas ang mga problema ng mga baguhan, nangangahulugan ito na hindi ko nauunawaan ang aspektong iyon ng katotohanan. Ito ang sandali kung kailan dapat kong hanapin ang katotohanan at sangkapan ang sarili ko ng katotohanan. Puwedeng idulot sa akin ng ganitong uri ng kapaligiran na mapalapit sa Diyos at umasa sa Diyos, at, higit pa rito, isa itong pagkakataon para makamit ko ang katotohanan. Dapat kong pahalagahan ang mga pagkakataong ito, maghimagsik ako laban sa sarili kong laman, at umasa sa Diyos para hanapin ang katotohanan at lutasin ang mga problemang ito, binabayaran ang halagang nararapat kong bayaran. Sa ganitong paraan ko lang matatamo ang kaliwanagan at paggabay ng Diyos, at unti-unting mauunawaan at makakamit ang katotohanan. Kung palagi akong magpapasasa sa kaginhawahan, aatras sa mga paghihirap, at uurong kapag mahirap ang mga bagay-bagay, kailanman ay hindi ako makakapasok sa katotohanang realidad at magiging imposible sa aking makamit ang katotohanan. Sa huli, ako ang mapipinsala. Pagkatapos itong maunawaan, nagdasal ako sa Diyos, at naghanap ng ilan sa mga salita ng Diyos na nauugnay sa mga problema ng mga baguhan. Kalaunan, nagdaos kami ni Zhen Xin ng isang pagtitipon para sa mga baguhan para kumain at uminom ng mga salita ng Diyos. Sa pamamagitan ng pagbabahaginan, nilutas namin ang mga problema ng mga baguhan. Nagkaroon ang mga baguhan ng isang landas ng pagsasagawa pagkatapos maunawaan ang katotohanan, at nalutas ang mga paghihirap at problema nila. Pinasalamatan ko ang Diyos mula sa kaibuturan ng puso ko! Sa pamamagitan ng paghahanap talaga sa katotohanan para malutas ang mga problema, nakilatis ko rin ang ilang problema, at naunawaan ang ilang katotohanan na hindi ko naunawaan noon. Sa pamamagitan ng paggawa ng tungkulin ko sa ganitong paraan, napalagay at napanatag ang puso ko.

Pagkatapos ng karanasang ito, nakita ko na may pahintulot ng Diyos ang lahat ng iba’t ibang paghihirap at problemang nararanasan ko kapag ginagawa ang tungkulin ko, at hindi sadyang pinapahirap ng Diyos ang mga bagay-bagay para sa akin. Ang layunin ng Diyos ay ang gamitin ang iba’t ibang paghihirap at problemang ito para udyukan akong hanapin ang mga katotohanang prinsipyo, at gamitin ang iba’t ibang paghihirap na ito para ibunyag ang katiwalian at mga kakulangan ko, para hanapin ko ang katotohanan para lutasin ang sarili kong tiwaling disposisyon. Kung hindi, palagi akong mamumuhay nang umaasa sa tiwaling disposisyon ko, at magpapasasa sa kaginhawahan, magiging mautak at tuso habang ginagawa ang tungkulin ko. Bukod sa maaantala nito ang gawain ng iglesia, sa huli, sisirain ako nito. Ang mga salita ng Diyos ang gumising sa akin, na isang taong hangal at matigas ang ulo. Salamat sa Diyos sa pagliligtas Niya!


25. Hindi Ko Pinanghihinayangang Iwan ang Aking Matatag na Trabaho

Ni Zheng Ze, Tsina

Galing ako sa isang pamilya ng mga magsasaka, at ang buong pamilya namin ay umaasa sa pagsasaka para mabuhay. Araw-araw na kumakayod ako at ang aking asawa nang may mukhang nakayukod sa lupa at likod na nakaharap sa langit, nagsusumikap buong taon para sa maliit na gantimpala. Kinailangan pa naming umasa sa kung ano-anong pagkakakitaan para matustusan ang mga karaniwang gastusin ng pamilya. Napakahirap ng aming kalagayan. Kalaunan, isang kamag-anak ang gumamit ng kanyang mga koneksiyon para isaayos ako na maging isang pansamantalang manggagawa sa isang kalapit na destileriya na pag-aari ng estado. Ang mga regular na empleyado sa pabrika ang gumagawa ng magagaang gawain, samantalang kaming mga pansamantalang manggagawa ang madalas na gumagawa ng marurumi at nakapapagod na gawain. Gayumpaman, ang suweldo namin ay kalahati lang niyong sa mga regular na manggagawa. Sa panahong mababa ang produksiyon, kaming mga pansamantalang manggagawa ay masisisante pa nga, at kailangan naming humanap ng ibang trabaho. Dahil wala akong kasanayan, karamihan sa mga nakukuha kong trabaho ay puro gawaing pisikal at hindi regular. Isang araw, maaaring may trabaho ako, pero kinabukasan ay maaaring wala na kong anumang trabaho, kaya natetengga lang ako. Napakahirap talaga ng aming buhay. Madalas kong naiisip na, “Magiging napakabuti kung magkakaroon ako ng isang regular na trabaho. Hindi ko kakailanganing mag-alala tungkol sa paghahanap ng trabaho at magagawa kong kumita nang mas maraming pera at magtamasa ng mas masaganang buhay.” Hindi nagtagal, nagplano ang destileriya ng pagpapalawak. May ilang lupa sa aming baryo ang kinamkam nang walang kabayaran. Gayumpaman, basta’t may sampung miyembro ang isang pamilya, makakakuha ang pamilya ng isang posisyong may hinihinging kota, para regular na magtrabaho sa destileriya. May mahigit isang dosenang katao sa aming pamilya, at ako lang ang nabigyan ng pagkakataong magtrabaho sa destileriya. Labis na nainggit ang lahat ng kapitbahay at pakiramdam ko ay napakapalad ko, “Naging regular na empleyado ako sa isang kumpanyang pag-aari ng gobyerno sa batang edad ko na ito. Kinaiinggitan at matatag ang trabahong ito. Makatatanggap ako ng suweldo sa oras at hindi lang garantisado ang kabuhayan ko, makakakuha pa ako ng pensiyon pagtanda ko at mga benepisyo tulad ng insurance sa pensiyon at insurance na medikal. Kailangan kong magtrabaho nang husto at mapanatili ang trabahong ito na pinaghirapan kong makuha.” Sa trabaho, labis akong nagsikap. Hindi ako kailanman naging tuso at nagtamad-tamad. Hindi nagtagal, pinili akong maging lider ng pangkat, na medyo may mataas na suweldo kaysa sa ibang empleyado. Mas lalo kong pinahalagahan ang matatag na trabahong ito. Lalo na sa panahon ng kasagsagan ng produksiyon, kapag napakaabala ng destilerya, madalas akong nagtatrabaho nang mahigit sa sampung oras sa isang araw. Nanakit ang balakang ko at namaga ang likod ko sa sobra kong pagod. Nanlambot ako sa bigat ng trabaho Gayumpaman, sa sandaling naisip ko ang pasahod na ilang ulit na mas mataas kaysa sa karaniwan, at ang mga benepisyo tulad ng bonus sa katapusan ng taon, pakiramdam ko ay sulit ang matinding pagod. Ganito ako nagtrabaho sa loob ng isang dekada.

Noong taglagas ng 2005, ipinangaral sa akin ng hipag ko ang ebanghelyo ng Diyos sa mga huling araw. Sa pagkain at pag-inom ng mga salita ng Diyos, nalaman ko na ang mga tao ay nilikha ng Diyos, ang Diyos ang may kataas-taasang kapangyarihan sa kapalaran ng lahat ng sangkatauhan, at ang lahat ng sangkatauhan ay dapat na manampalataya at sumamba sa Diyos. Pagkatapos niyon, madalas akong nakipagtipon sa mga kapatid para kumain at uminom ng mga salita ng Diyos at umawit ng mga himno ng papuri sa Kanya. Ikinalugod ko ito, at nakaramdam ng paglaya ang aking puso. Hindi naglaon, nakagawa ako ng mga tungkulin. Responsable ako para sa mga pagtitipon ng tatlong grupo. Noong panahong iyon ay mahina ang bentahan sa destilerya, at kalahating araw lang akong nagtatrabaho. May araw din ako ng pahinga tuwing Linggo. Hindi ako hinadlangan ng trabaho ko sa pagpunta sa mga pagtitipon o paggawa ng aking tungkulin.

Pagsapit ng taglagas ng 2006, naging sobrang abala ang destileriya. Kinailangan kong magtrabaho nang hindi bababa sa sampung oras kada araw. Madalas sabihin ng tagapangasiwan ng desteleriya sa mga pulong, “Ngayon ay ang panahon ng kasagsagan ng produksiyon. Bilang lider ng pangkat, kailangan mong mag-isip ng mga paraan para maabot ang iyong kota ng produksiyon sa loob ng partikular na panahon. Hindi ka dapat lumiban, dumating nang huli, o umalis nang maaga sa panahong ito! Kung hindi ka magtatrabaho nang husto, matatanggal ka!” Pagkarinig ko nito, nakaramdam ako ng pagpigil sa aking puso. Natakot ako na baka masisante ako kung may anumang bagay sa gawain na hindi magagawa nang maayos Bagaman gusto kong pumunta sa mga pagtitipon at gawin ang aking tungkulin, sadyang hindi ako makahanap ng oras. Labis akong naguluhan, “Napakaabala ko na hindi man lang ako makadalo sa mga pagtitipon. Ganito ba dapat ang isang mananampalataya sa Diyos? Kung madalas akong magliliban para dumalo sa mga pagtitipon, maaantala ang gawain ko at masisisante ako. Kung mawawala sa akin ang matatag na trabahong ito, paano ko magagarantiya ang kabuhayan ng pamilya ko sa hinaharap? Hindi iyon maaari. Anuman ang mangyari, hindi dapat mawala sa akin ang trabahong ito. Iisipin ko ang tungkol sa mga pagtitipon pagkalipas ng panahon ng kasagsagan ng produksiyon.” Pagkatapos noon, inilaan ko ang sarili kong puso at isipan sa aking trabaho. Nagtrabaho ako mula alas-siyete ng umaga hanggang hatinggabi araw-araw. Minsan, nag-overtime pa nga ko hanggang alauna o alas-dos ng madaling-araw. Sa sobrang pagod ko ay nanghina ako sa bigat ng trabaho. Pag-uwi ko, nakakatulog ako sa sandaling lumapat ang ulo ko sa unan. Hindi man lang ako makapanalangin o makapagsagawa ng mga debosyonal. Araw-araw, napupuno ang ulo ng mga kaisipan tungkol sa kung paano maaabot ang aking quota sa produksiyon sa loob ng itinakdang panahon. Nagtrabaho ako na parang isang makina, hindi tumitigil. Unti-unti, napalayo nang napalayo ang puso ko sa Diyos.

Sa panahong ito, dumating sa akin ang ilang di-kanais-nais na pangyayari. Dahil ayaw ko ng pambobola at hindi ko inaya sa hapunan ang direktor, itinalaga lang ako sa marumi at nakapapagod na gawain. Nang makita ng mga miyembro ng aking pangkat na gumagawa ng mas madaling gawain ang mga pangkat, madalas silang magreklamo sa akin, “Tingnan mo ang mga lider ng ibang pangkat. Alam nila kung ano ang dapat sabihin para mapasaya ang direktor, at nagagawa nila ang madadaling trabaho. Masyado kang matigas, at hindi mo binibigyan ang direktor ng mga regalo o nililinang ang relasyon mo sa kanya; hindi mo sinusubukang pasayahin siya. Kailangan naming gawin ang lahat ng marumi at nakapapagod na gawaing ito dahil bahagi kami ng iyong pangkat.” Minsan, sinasadya pa nga nilang magprotesta para magpatumpik-tumpik, kaya napakabagal ng pag-usad ng gawain. Kapag nakikita ng direktor ang sitwasyong ito, pinagagalitan niya ako sa pamumuno sa isang pangkat na nagpapatumpik-tumpik sa gawain nila. Labis akong nabalisa. Pagod na pagod na nga ako dahil sa mabigat na pang-araw-araw na gawain; ngayon ay dumaragdag pa ang pagrereklamo ng mga empleyado at ng direktor sa akin, nagdulot ng matinding pagod sa aking katawan at isipan ang pagpapahirap na iyon. Pakiramdam ko ay sadyang sobrang nakapapagod ang buhay. Minsan, sobrang galit pa nga ako na ayaw ko nang gawin ang aking trabaho, pero wala akong pagpipilian kundi ang harapin ito dahil sa dala nitong seguridad. Pakiramdam ko ay wala akong magawa, kinailangan ko lang na magpatuloy.

Sa isang iglap, lumipas ang panahon ng kasagsagan ng produksiyon, at hindi na naging kasing abala ang destileriya. Plano ko sana ang magpahinga, pero nagkasakit ako. May mababa akong lagnat na hindi mapawi-pawi, walang lakas ang buo kong katawan, at walang epekto ang pag-inom ng mga gamot o pagpapainiksyon. Sa bahay na lang ako nagpagaling. Sa tuwing umuuwi ako galing ospital, nakikita ko ang tuloy-tuloy na pagdaloy ng mga pulumpon ng mga tao sa kalsada at naiinggit ako sa mabuti nilang kalusugan. Bagaman abala at nagkukumahog ako, kumikita ng kaunting pera, kung wala ang mabuting kalusugan, ano pa ang silbi niyon? Bigla kong napagtanto na gaano karaming pera man ang kitain ko, hindi ito kasinghalaga ng pagkakaroon ng mabuting kalusugan. Naisip ko iyong dati, noong pumupunta pa ako sa mga pagtitipon at ginagawa ang tungkulin ko kasama ang mga kapatid. Nakaramdam ako ng labis na kapanatagan sa puso ko noon. Pagkatapos ay tiningnan ko ang kasalukuyan kong sakiting kalagayan, hindi talaga makagawa ng anumang gawain, at nakaramdam ako ng kalungkutan at kawalang magawa. Sa oras ng aking pagkabagabag, dinalaw ako ni Sister Jiang Yu sa aking bahay para suportahan ako at yayain akong dumalo sa mga pagtitipon. Sa kahihiyan, sinabi ko, “Gaano katagal na ba mula noong huli akong dumalo sa isang pagtitipon? Puwede pa rin ba akong pumunta sa mga pagtitipon?” Sinabi ni Jiang Yu na puwede akong pumunta, at isinaayos ang ilang kapatid na magtipon sa aking bahay. Masaya akong pumayag. Noong araw ng pagtitipon, lumuhod ako at nanalangin sa Diyos. Noong panahong iyon, pakiramdam ko na ako ay isang makulit at suwail na bata: Naligaw ako palayo sa aking tahanan at labis na nagdusa, pero sa sandaling lito ako at hindi alam ang gagawin, nagbalik ako sa yakap ng aking mga magulang. Naghalo-halo lahat ang mga damdamin ng kagalakan, kahihiyan, at pagkakautang, at hindi ko alam kung paano ipahahayag ang mga ito. Nanangis ako at nanalangin sa Diyos, “Mahal kong Diyos, sobra akong napalayo sa Iyo at masyadong naghimagsik laban sa Iyo. Hindi ko alam kung paano ko sasabihin ang pagkakautang ko sa Iyo. Sa buong panahong ito, puro trabaho lang ang iniisip ko. Ganap kong isinantabi ang mga pagtitipon at pagkain at pag-inom ng mga salita ng Diyos, at patuloy lang ako na nagtrabaho buong araw na parang isang makina, pagod ang katawan at isipan at nagtitiis ng hindi maipaliwanag na pagdurusa. Ngayon lang na maysakit ako ko napagtanto na ang pamumuhay nang malayo sa Iyong pagkalinga at proteksiyon ay pamumuhay na parang isang naglalakad na bangkay; isa itong buhay ng kahungkagan at pasakit. Pero hindi Mo inalala ang aking mga pagsalangsang, at ginamit pa ang kapatid ko para tulungan at suportahan ako. Salamat sa pagpaparaya at awang ipinakita Mo sa akin! Handa akong bumalik sa Iyo, makipagtipon sa aking mga kapatid para kumain at uminom ng Iyong mga salita, at gawin ang aking tungkulin sa abot ng aking makakaya.” Nakita kong sa pagitan ng aking mga kapatid, walang mga hadlang o alitan, lalo na ang matitinding tunggalian na mayroon sa destileriya. Pakiramdam ko na sadyang dalawang magkaibang mundo ang mga ito, at naging payapa at panatag ang aking puso. Pagkalipas ng isang buwan, gumaling ang aking karamdaman nang halos hindi ko namamalayan. Sa puso ko, labis akong nagpapasalamat sa Diyos.

Kalaunan, binisita ako ni Jiang Yu sa aking bahay para makita ako. Nang narinig niya ang aking karanasan, inawitan niya ako ng isang himno ng mga salita ng Diyos: “Ang Tadhana ng Tao ay Kontrolado ng mga Kamay ng Diyos.”: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong sariling kinabukasan, kung makokontrol mo ang iyong sariling kapalaran, matatawag ka pa rin bang isang nilikha? Sa madaling sabi, paano man gumagawa ang Diyos, ang lahat ng Kanyang gawain ay para sa kapakanan ng tao. Katulad lang ito ng kung paanong ang mga langit at lupa at ang lahat ng bagay ay nilikha ng Diyos para magsilbi sa tao: Nilikha ng Diyos ang buwan, ang araw, at ang mga bituin para sa tao, nilikha Niya ang mga hayop at mga halaman para sa tao, nilikha Niya ang tagsibol, tag-araw, taglagas at taglamig para sa tao, at iba pa—ang lahat ng ito ay ginawa alang-alang sa pag-iral ng tao. At kaya, paano man kinakastigo at hinahatulan ng Diyos ang tao, ang lahat ng ito ay alang-alang sa kaligtasan ng tao. Kahit na tinatanggal Niya sa tao ang makalamang mga inaasahan nito, ito ay alang-alang sa pagdadalisay sa tao, at ang pagdadalisay sa tao ay ginagawa alang-alang sa pag-iral ng tao. Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Ikinuwento sa akin ni Jiang Yu ang karanasan niya kung paanong dati siyang abalang-abala para kumita ng pera sa mundo, at kung paanong nagtungo siya sa sambahayan ng Diyos matapos mabigo. Sinabi rin niya: “Tayo mga tao ay mga nilikha at sadyang hindi natin kayang kontrolin ang sarili nating kapalaran. Kahit gaano pa tayo kaabala at nagkukumahog, umaasa sa sarili nating lakas, hindi ibig sabihin nito na makukuha natin ang resultang ating inaasam. Ngayon, ang Diyos ay nagkatawang-tao at pumarito sa mundo para gumawa para sa pagliligtas sa tao. Ginagamit din ni Satanas ang salapi at mga kalayawan ng laman para akitin at iligaw ang mga tao, na nagpupuno sa puso nila ng pagnanasa sa laman at sa pera; sa huli, mahuhulog sila sa bitag ni Satanas. Dapat nating sangkapan ang sarili natin ng mas maraming katotohanan—doon lang natin makikilatis ang mga pakana ni Satanas.” Nang marinig kong magbahagi si Jiang Yu nang ganito, labis akong naantig. Ginusto ko palaging umasa sa sarili kong pagsisikap para magawa nang maayos ang aking trabaho, makuha ang tiwala ng direktor, at mapanatili ang aking matatag na trabaho para magarantiyahan ang aking kabuhayan sa hinaharap. Dahil dito, hindi ako dumalo sa mga pagtitipon o gumawa ng tungkulin ko; palagi akong subsob sa trabaho, at ganap na okupado ng pera ang aking puso. Dahil dito, hindi lang ako nabigong makuha ang pagpapahalaga ng direktor, kundi nagtiis din ako ng paghihirap dulot ng aking karamdaman. Ang masamang karanasang ito ay nag-iwan ng matinding pagod sa aking katawan at isipan at nagdulot sa di-maipaliwanag na pagdurusa. Doon ko lang napagtanto na gaano man ako nagplano, nagkalkula, o nagsikap, hindi ko nagawang baguhin ang aking kapalaran. Namuhay ako sa pag-asa sa mga satanikong panuntunan ng “Bumuo ng masayang buhay gamit ang sarili mong mga kamay,” at “Mas mabuting magkaroon ng isang matatag na trabaho kaysa sa isang trabahong may malaking kita.” Ginusto kong makamit ang inaasam kong buhay sa pamamagitan ng sarili kong mga pagsisikap, pero sa huli, naharap ako sa mga balakid at nadismaya sa bawat pagkakataon. Sa pinakahuli, humantong ito sa kabiguan. Tulad ng sinasabi ng Diyos: “Kahit na parating nagmamadali at nagpapakaabala ang tao para sa kanyang sarili, nananatili siyang walang kakayahan na kontrolin ang kanyang sarili.” Napakabulag at mangmang ko talaga, walang kaalam-alam sa sarili kong mga kakayahan! Dahil sa inilantad ng mga salita ng Diyos, nagising ang manhid kong puso, at sa wakas ay napagtanto ko na ang karamdaman at pasakit na dumating sa akin noong panahong iyon ay pagkastigo at pagdidisiplina ng mga kamay ng Diyos. Higit pa roon, ito ay pagliligtas ng Diyos sa akin. Kung hindi, malamang na nakagapos pa rin ako sa pera at nahulog na sa bitag ni Satanas, hindi kayang palayain ang aking sarili.

Noong Abril 2007, nahalal ako bilang isang lider ng iglesia. Panahon ng mababang produksiyon noon. Medyo madali at tahimik ang trabaho, kaya hindi ako nahadlangan nito sa pagpunta sa mga pagtitipon o paggawa ng aking tungkulin. Kalaunan, may nangyaring labis na nakaapekto sa akin. Dahil ang trabaho sa destileriya ay nangangailangan ng matagal na pagyuko at pagbubuhat ng mabibigat na aytem, at pagkakababad sa malamig na tubig, may ilang matatandang empleyado ang nagkasakit dahil sa kanilang trabaho. Karamihan sa kanila ay may lumbar disc herniation, rayuma, cervical spondylosis, at iba pa. Sa sobrang pagdurusa ng ilan ay naparalisa na sila sa kama, hindi na kayang alagaan ang sarili nila. Minsan, habang tensiyonado kaming nagpapakaabala sa paghahanda ng mga materyales para sa produksiyon, nakita ko ang isang empleyadong nakahandusay sa sahig na may maputlang kompleksiyon, may kapanglawan at kawalang magawa sa mga mata niya. Sinabi sa akin ng mga kasamahan ko na inatake ang empleyado ng cervical spondylosis niya. Nahilo siya, nagsuka, at muntik nang mawalan ng malay. Dati, masigla siyang nagtatrabaho. Hindi ko kailanman naisip na ang pag-atake ng cervical spondylosis ay makapagpapabagsak sa isang tao anumang oras. Doon ko napagtanto na gaano man kalakas ang isang tao, wala siyang kakayahang lumaban kapag nahaharap sa karamdaman. Napakawalang kabuluhan at napakarupok talaga ng mga tao! Naisip ko kung paanong bagama’t kumita ng kaunting pera ang matatandang empleyadong ito, kalahati ng buhay nila ang ipinuhunan nila rito. Gaano man kaganda ang mga benepisyo o suweldo nila, hindi na nila kailanman maibabalik ang kalusugan nila, at lalong hindi nila mapapawi ang pasakit na dala ng pagpapahirap ng karamdaman. Kahit pa mayroon sila ng lahat ng pera sa mundo, ano ang magiging silbi niyon? Hindi ba’t ang buhay nila ay magiging puro pasakit at kahungkagan pa rin? Parehong masama ang kalagayan ng aking cervical at lumbar vertebrae, at may rayuma ako. Kung magpapatuloy ako nang ganito, hindi ba’t isang araw ay mapaparalisa na lang ako? Ang matatandang empleyadong ito ay nagsikap halos buong buhay nila para kumita ng pera. Hindi sila nagtamasa ng magandang buhay at nagkaroon sila ng di-matiis na pasakit na dulot ng pagpapahirap ng karamdaman. Nagsilbi rin itong paalala sa akin. Kung ang mga tao ay hindi sumasamba sa Diyos at walang proteksiyon ng Diyos, maaari silang pinsalain ni Satanas anumang oras: Ang pagkapit sa isang matatag na trabaho ay hindi kayang magdala ng kaligayahan. Nagsimula akong mag-alinlangan, “Gusto ko pa bang ipagpatuloy na gawin ang trabahong ito?”

Hindi nagtagal, nahalal ako bilang isang mangangaral. Tinanong ako ng mga lider kung handa ba akong gawin ang tungkuling ito. Inisip kong magiging mas abala pa ako kung magiging mangangaral ako, at halos mawawalan na ako ng anumang oras para magtrabaho. Kakailanganin ko bang magbitiw sa aking trabaho? Kung magbibitiw ako sa aking trabaho, maghihirap ako sa buhay, pero makahahadlang sa gawain ng iglesia ang pagtatrabaho. Naisip ko rin kung paanong may pagkakautang na ako dahil dati, inabandona ko ang tungkulin ko dahil sa pagiging abala ko sa trabaho. Kung tatanggihan ko muli ang tungkulin, hindi ba’t magiging napakamapaghimagsik ko na niyon? Sa kalituhan, maraming beses akong nanalangin sa Diyos para hanapin ang pinakamainam na paraan ng pagsasagawa. Pagkatapos, nabasa ko ang mga salita ng Diyos: “Ngayon ang panahon kung kailan ang Aking Espiritu ay gumagawa ng dakilang gawain, at ang panahon na sinisimulan Ko ang Aking gawain sa mga bansang Hentil. Higit pa riyan, ito ang panahon na pinagbubukud-bukod Ko ang lahat ng nilalang, inilalagay ang bawat isa sa kanya-kanyang kaukulang uri, upang ang Aking gawain ay maaaring magpatuloy nang mas mabilis at mas may kakayahan na magkamit ng mga resulta. At kaya nga, ang Aking hinihingi pa rin sa inyo ay ang ialay mo ang iyong buong pagkatao para sa lahat ng Aking gawain, at, higit pa rito, na malinaw mong makilatis at makita nang may katumpakan ang lahat ng gawaing Aking nagawa na sa iyo, at igugol ang lahat ng iyong pagsisikap tungo sa Aking gawain nang ito ay magkamit ng mas magagandang resulta. Ito ang dapat mong maunawaan. Tigilan ang pakikipaglaban sa isa’t isa, ang paghahanap ng daang palabas, o paghahanap ng kaginhawahan para sa iyong laman, para maiwasan na maantala ang Aking gawain at maantala ang iyong magandang kinabukasan. Ang paggawa ng gayon, sa halip na pangalagaan ka, ay makakapagdudulot lang sa iyo ng pagwasak. Hindi ba kahangalan ito para sa iyo? Iyang buong pag-iimbot mong kinahuhumalingan ngayon ay ang mismong bagay na sumisira sa iyong kinabukasan, samantalang ang pasakit na iyong tinitiis ngayon ay ang mismong bagay na nangangalaga sa iyo. Dapat mong malinaw na malaman ang mga bagay na ito, upang maiwasang mabiktima ng mga tukso kung saan mahihirapan kang makawala, at iwasang mangapa sa makapal na hamog at hindi makita ang araw. Kapag nahawi ang makapal na hamog, masusumpungan mo ang iyong sarili na nasa paghatol ng dakilang araw” (Ang Salita, Vol. I. Ang Pagpapakita at Gawain ng Diyos. Ang Gawain ng Pagpapalaganap ng Ebanghelyo ay ang Gawain Din ng Pagliligtas sa Tao). Naipaunawa sa akin ng mga salita ng Diyos na nasa mahalagang yugto tayo ng pagpapalaganap ng ebanghelyo ng kaharian. Kung ang iniisip ko lang ay ang pagpapanatili sa aking matatag na trabaho at paghahangad ng isang masagana at maginhawang buhay, sa huli ay malulugmok ako sa laman at lalamunin ni Satanas, tuluyang mawawala ang pagkakataon kong mailigtas ng Diyos. Pinagnilayan ko kung paanong noong dati, bagaman nanampalataya ako sa Diyos at dumalo sa mga pagtitipon, hindi ko pinagtutuunan ang paghahangad sa katotohanan o pagtupad sa responsabilidad ng isang nilikha sa pamamagitan ng paggawa ng tungkulin ko nang maayos. Inisip ko lang ang tungkol sa paghahangad sa isang masagana at maginhawang buhay. Inakala ko na sa pagkakaroon ng matatag na trabahong ito, hindi ko na kakailangang mag-alala tungkol sa mga gastusin sa pang-araw-araw na buhay, at magkakaroon ako ng kasiguruhan sa aking pagtanda. Kaya, inilaan ko ang lahat ng aking pagsisikap at oras sa aking trabaho—kumakaripas at nagsisikap mula madaling-araw hanggang takipsilim, takot na takot na baka hindi ko maabot ang quota ko sa benta nang nasa oras at mawala sa akin ang matatag kong trabaho. Tuwing may alitan sa pagitan ng trabaho at paggawa ng aking tungkulin, binabalewala ko talaga ang gawain ng iglesia. Binibitiwan ko ang mga pagtitipon at ang aking tungkulin, at ibinubuhos ang lahat ng aking oras at pagsisikap sa pagpapanatili sa aking matatag na trabaho. Dahil dito, hindi lang ito nabigong magdala sa akin ng kapanatagan at kapayapaan ng isipan, sa halip, pinagdusa ako nito sa paghihirap ng karamdaman, hanggang sa naubos ang lakas ng aking katawan at isipan, at lalo akong napalayo sa Diyos. Naisip ko kung paanong biniyayaan ako ng Diyos ng pagkakataong magsanay bilang isang mangangaral para sa kapakanan ng aking buhay paglago, pero ako, na hindi alam kung ano ang nakabubuti para sa akin, ay tumanggi sa aking tungkulin dahil ginusto ko pa rin na matugunan ang sarili kong mga makalamang kasiyahan. Talagang ganap na wala akong konsensiya at katwiran! Naisip ko rin ang aking mga walang-pananampalatayang katrabaho sa destileriya. Hindi nila natanggap ang pagdidilig at panustos ng mga salita ng Diyos, at patuloy silang nagpapakapagod at naghihirap sa trabaho. Dahil dito, hindi lang nila nabigong kamtin ang inaasam nilang buhay, kundi may ilan pa sa kanila ang naparalisa sa kama at pinahirapan ng mga karamdamang bumalot sa kanilang katawan. Ang mga aral na ito mula sa mga dating kasawian ng iba ay mga babala at paalala sa akin! Kung ipinagpatuloy kong magmatigas sa aking sutil na kamangmangan, nag-aararo habang lumilingon, mapalalampas ko ang isa-sa-isang-milenyong pagkakataon ng pagliligtas ng Diyos sa mga tao sa mga huling araw. Kapag dumating ang malalaking sakuna, malulugmok ako sa kadiliman kasama ang mga hindi mananampalataya, tumatangis at nagngangalit ang aking mga ngipin. Sa panahong ito, kapag nahaharap ako sa mga paghihirap sa paggawa ng aking tungkulin, nananalangin ako para mahanap ang katotohanan, at nakausad nang kaunti ang aking buhay, at naunawaan ko ang ilang katotohanan. Ito ay mga pakinabang na hindi ko pa kailanman naranasan noon. Nang maisip ko ito, tinanggap ko ang tungkulin ng isang mangangaral.

Pagkatapos kong maging isang mangangaral, lalo pa akong naging abala. Pagkaraan ng ilang panahon, dumating muli ang panahon ng kasagsagan ng produksiyon. Madalas na magkasabay ang oras ng mga pagtitipon sa oras ng trabaho, at lalong humirap nang humirap para sa akin na humingi ng pahintulot para lumiban. Minsan, may pagkainis na sinabi sa akin ng direktor: “Kung araw-araw ka na lang hihingi ng pahintulot para lumiban, mabuti pang magbitiw ka na lang!” Nang marinig kong sinabi ito ng direktor, nakaramdam ako ng pagpigil sa aking puso at nagsimula akong mag-alinlangan: “Kung gusto kong gawin nang maayos ang tungkulin ko, kailangan kong magbitiw. Pero medyo nagdadalawang-isip pa rin akong pakawalan ang matatag na trabahong ito. Naging regular na empleyado lang ako ng kumpanyang pag-aari ng estadong ito matapos dumaan sa matinding paghihirap. Kung imumungkahi kong magbitiw ako ngayon, hinding-hindi papayag ang aking pamilya anuman ang mangyari. Sa susunod na dalawang taon, kakailanganin ng aking anak na bumili ng bahay at mag-asawa: Maraming paparating na mga gastusin! Kung talagang magbibitiw ako, kakailanganin kong mamuhay sa hirap mula ngayon. Pag matanda na ako, kakailanganin kong maghirap para matustusan maging ang mga pang-araw-araw na gastusin.” Habang nag-aalinlangan ako, maraming beses akong nanalangin sa Diyos para maghanap ng kasagutan. Naisip ko ang sinabi ng Panginoong Jesus: “Masdan ninyo ang mga ibon sa himpapawid: sapagkat ang mga ito’y hindi naghahasik, ni umaani, ni nagtitipon man sa mga kamalig; ngunit ang mga ito’y pinakakain ng inyong Ama sa langit. Hindi ba lalong higit ang halaga ninyo kaysa sa mga ito?” (Mateo 6:26). Naisip ko rin ang mga salita ng Diyos: “Panatilihin mong nasa gawain ng iglesia ang iyong pag-iisip. Isantabi mo ang mga inaasam ng iyong sariling laman, maging desidido ka tungkol sa mga usaping pampamilya, buong-puso mong ialay ang iyong sarili sa gawain ng Diyos, at unahin mo ang gawain ng Diyos at ipangalawa ang iyong sariling buhay. Ito ang kagandahang-asal ng isang banal” (Ang Salita, Vol. I. Ang Pagpapakita at Gawain ng Diyos. Ang Sampung Atas Administratibo na Dapat Sundin ng Hinirang na Bayan ng Diyos sa Kapanahunan ng Kaharian). Binigyan ng Diyos ang mga ibon sa himpapawid ng mga kaparaanan manatili silang buhay. Hindi nila kailangang gumugol ng buong araw sa kakakilos para lang umiral: Makakapanatili silang buhay nang hindi nagpapakapagod buong taon. Pagkatapos ay naisip ko ang tungkol sa aking sarili: Ang halaga ng perang gagastusin ng anak ko sa pagpapakasal, at kung magpapakahirap ba ako para sa pagkain at pananamit sa aking katandaan, lahat ng ito ay nakapaloob sa kataas-taasang kapangyarihan ng Diyos. Ano ang silbi ng masyadong pag-aalala tungkol sa hinaharap? Naalala ko noong pinangunahan ni Moises ang mga Israelita palabas ng Ehipto, wala silang makain pagdating nila sa ilang. Pinagkalooban sila ng Diyos ng manna at pugo para makakain sila hanggang sa mabusog. May ilang tao, sa takot na magugutom sila sa hinaharap, ang palihim na nagtago ng kaunting manna para makain sa ibang araw. Pero kinabukasan, nabulok na ang manna. Samantalang iyong mga taos-pusong sumunod sa mga salita ng Diyos, at sumunod sa Kanya saan man Niya sila dalhin, ay inakay sa huli ng Diyos patungo sa lupaing pangako ng Canaan. Ngayon, hindi naman talaga ako nagkukulang sa mga pangunahing pangangailangan: Dapat ay makuntento ako sa pagkakaroon lang ng pagkain at pananamit. Gayumpaman, palagi akong nag-aalala na hindi ako makahahanap ng paraan para matustusan ang aking kabuhayan sa hinaharap; masyadong maliit ang pananalig ko sa Diyos. Ngayon, sabik ang Diyos na iligtas ang sangkatauhan, at ang pagpapalaganap ng ebanghelyo ay ang pinakamataas na priyoridad. Hindi lang natin dapat akayin sa harapan ng Diyos ang mas marami pang tao na mapait na nahihirapan sa kadiliman, kinakailangan din nating diligan ang mga baguhan sa oras para makapag-ugat sila sa tunay na pamamaraan. Dapat kong unahin ang aking tungkulin at ilaan ang buo kong puso sa aking tungkulin. Ito lang ang naaayon sa layunin ng Diyos. Kaya taimtim akong nanalangin sa Diyos sa usapin ng pagbibitiw sa aking trabaho. Naisip ko na kung magbibitiw ako nang kusa, tiyak na hindi papayag ang aking pamilya, at tiyak na mariin silang tututol at hahadlang sa akin sa paggawa ng aking tungkulin. Sakto namang nakararanas ako noon ng pananakit sa aking lumbar vertebrae, kaya ginamit ko itong dahilan para humingi ng pahintulot para sa isang pangmatagalang pagliban. Pagkatapos noon, hindi na talaga ako pumasok sa trabaho at nailalaan ko na ang buo kong oras sa aking tungkulin.

Paglaon, nabasa ko ang mga salita ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang iyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan. Ang grupong ito lamang ng mga tao, na pinili ng Diyos, ang magagawang isabuhay ang isang buhay na pinakamakabuluhan: Walang sino pa man sa lupa ang magagawang isabuhay ang isang buhay na may gayong halaga at kahulugan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). Ngayon, pinagpala ako ng Diyos sa pamamagitan ng pagdadala Niya sa akin sa harapan Niya. Mapalad ako dahil narinig ang mga pagbigkas at salita ng Lumikha, naunawaan ang ilang katotohanan, nakilatis ang ilang bagay, nagkamit ng kaunting pagkilatis sa pinsala at kahihinatnan ng paghahangad sa pera, nagawang iwan ang mga araw ng kahungkagan at pasakit, ng paghahabol sa pera, natupad ang tungkulin ng isang nilikha, at tumahak sa tamang landas sa buhay. Ang lahat ng ito ay pagliligtas ng Diyos sa akin. Bagaman mas kaunti ang mga materyal na kasiyahan ko, ang aking puso ay nakararamdam ng kapanatagan, kalinawan, at nabigyang-liwanag. Sa pangangaral ng ebanghelyo, naranasan ko na ang pagdadala ng mas maraming mananampalataya sa harapan ng Diyos para magkamit ng Kanyang pagliligtas ay ang pinakamahalaga at pinakamakabuluhang bagay sa lahat.

Pagkatapos nito, ipinagkatiwala ko ang kabuhayan ko sa hinaharap sa mga kamay ng Diyos, at tumigil ako sa aking pagpaplano at mga kalkulasyon. Ang puso ko ay hindi na napipigilan ng gayong mga bagay, at nagawa kong patahimikin ang aking puso at gumawa ng aking tungkulin. Sa panahong ito, sa pagbabasa ng mga salita ng Diyos, naunawaan ko ang maraming katotohanan, at naunawaan ko ang sarili kong satanikong kalikasan, at ang aking mga tiwaling disposisyon ay unti-unting nagbabago. Binigyan ako nito ng mas malaking pananalig para sumunod sa Diyos. Ang hindi ko inaasahan ay noong 2015, halos isang dekada matapos kong iwan ang destileriya, nagbayad ang destileriya ng subsidiya sa mga dating empleyado na umabot sa 60,000 yuan. Ang ibang empleyado ay gumastos nang maraming pera sa mga regalo at libangan, at nagpakapagod para makuha ito, pero natanggap ko ito nang hindi gumagastos ni isang kusing. Ipinakita nito sa akin nang mas malinaw na ang Diyos ay ang kataas-taasang kapangyarihan sa lahat ng ito, at hindi ito isang bagay na maaaring pagplanuhan ng mga tao para sa sarili nila. Salamat sa Diyos!


26. Mga Pagninilay sa Paghahangad ng Katayuan

Ni Chang Xing, Tsina

Sa mga taon ng aking pananalig, pangunahin kong ginawa ang mga tungkuling nakabatay sa teksto, at kalaunan, karamihan sa mga kapatid ay humanga at tumingala sa akin. Naramdaman kong tunay na biniyayaan ako ng Diyos, at palagi akong masigasig sa aking tungkulin. Pero kung walang pagkukumpara, walang pagkakaiba. Nang makita ko ang mga kapatid na kaedad ko na kasingtagal ko sa pananalig na nagseserbisyo bilang mga lider at superbisor, nagbago ang pag-iisip ko. Naramdaman ko na ang pagiging isang lider o superbisor ay mas tanyag at prominente, at naisip ko kung gaano kainam kung magiging isang lider o superbisor ako balang araw.

Noong Abril 2022, inoorganisa ko ang mga dokumento sa pagpapaalis ng mga tao sa iglesia. Minsan, dumating si Li Wei para pangunahan ang isang pagtitipon para sa amin. Napansin kong halos kaedad ko lang siya, nasa mga tatlumpung taong gulang. Nang malaman kong isa siyang lider ng isang distrito, pareho akong nagulat at nainggit, iniisip na, “Napakabata ni Li Wei at isa na siyang lider ng isang distrito! Kung nahirang siya bilang isang lider, ibig sabihin nito marahil na siya ang may pinakamahusay na kakayahan at na siya ang pinakanaghahangad sa katotohanan sa mga iglesia sa distrito. Malamang sa tinitingala siya ng lahat ng kapatid. Kung ako rin ay magiging isang lider o superbisor gaya niya, siguradong titingalain din ako ng mga kapatid.” Pero nang naisip kong kung paanong, matapos ng lahat ng taon na ito ng pananalig, ang pinakamataas na posisyong narating ko ay ang pagiging isang lider lang ng pangkat, medyo nadismaya ako, iniisip na, “Kung malalaman ng mga kapatid na hindi pa ako kailanman naging isang lider ng iglesia matapos ng lahat ng taon na ito ng pananalig, iisipin ba nilang hindi ako isang tao na naghahangad sa katotohanan? Isinaayos at inorden ng Diyos ang tungkulin ng lahat ng tao, kaya bakit inorden ng Diyos na maging isang lider si Li Wei, habang ang nagagawa ko lang ay ang mga tungkuling nakabatay sa teksto?” Nagkataon na sa panahong iyon, maghahalal ang iglesia ng isang lider. Naisip ko, “Mahigit isang dekada na akong nananampalataya sa Diyos, at sa lahat ng taon na ito, gumagawa ako ng mga tungkuling nakabatay sa teksto. Nauunawaan ko ang ilang katotohanan at kaya kong lutasin ang ilang isyu, kaya hindi rin ba ako maaaring magsanay bilang isang lider ng iglesia?” Umasa akong irerekomenda ako ng iba, pero sa huli, walang nagrekomenda sa akin. Medyo nadismaya ako. Pero pagkatapos ay naisip ko, “Eh, hindi pa naman ako gaanong nakakasama ng mga tao rito at hindi pa nila ako gaanong kilala. Bukod pa riyan, hindi pa ako kailanman nagsilbi bilang isang lider o manggagawa at wala akong karanasan sa gawain. Kung talagang bibigyan ako ng tungkulin ng isang lider, baka hindi ko ito magawa nang maayos.” Kaya itinigil ko na ang kaisipang iyon.

Noong Enero 2023, dahil sa mga pagtatalaga sa ibang tungkulin, nagsimula akong magsuri ng mga artikulo. Nang nakita ko ang superbisor kong si Li Qing, medyo nainis ako, iniisip na, “Kaedad ko lang si Li Qing. Sabay kaming nagsimulang manampalataya sa Diyos noong kolehiyo, at ilang taon na ang nakalilipas, noong isa akong lider ng pangkat, si Li Qing ay miyembro lang ng pangkat. Pero makalipas lang ang ilang taon, siya na ngayon ang nangangasiwa sa gawaing nakabatay sa teksto, samantalang isa lang akong miyembro ng pangkat. Kapag nakikita ng mga kapatid na napakabata ni Li Qing pero superbisor na siya, malamang sa iniisip nila na mayroon siyang mabuting kakayahan at naghahangad sa katotohanan. Maraming taon na akong nananampalataya sa Diyos, kaya bakit hindi pa rin ako nagkaroon ng pagkakataong maging isang superbisor? Pakiramdam ko dati na talagang biniyayaan ako ng Diyos dahil gumagawa ako ng mga tungkuling nakabatay sa teksto. Pero kung ikukumpara sa mga kapatid na ito na nakapagseserbisyo bilang mga lider, manggagawa, o superbisor, isa lang akong ordinaryong mananampalataya. Hindi ba’t parang hindi ako naghahangad sa katotohanan? Kung magpapatuloy nang ganito ang mga bagay-bagay, walang titingala sa akin!” Sa pag-iisip ko tungkol dito, nagsimulang lumitaw ang mga reklamo sa loob ko, “Bakit binibiyayaan ng Diyos ang iba pero hindi ako?” Nang ginawa ko ang mga tungkulin ko pagkatapos nito, naging medyo pasibo ako. Nakita ko si Li Qing na nakikipagbahaginan para tugunan ang mga kalagayan ng mga kapatid at lutasin ang mga problema sa gawain, at nang ginawa niya ito, ang lahat ay matamang nakikinig sa kanya, at minsan ay nagtatala pa nga ang mga tao. Dahil sa tanawing ito, ang puso ko ay nabahiran ng pinaghalong selos, inggit, at pagtangging tanggapin ang sitwasyong iyon, at habang nakikipagbahaginan si Li Qing, ayaw kong makinig. Kalaunan, napagtanto kong mali ang aking kalagayan. Nang nakita kong naging superbisor si Li Qing, nagselos ako at hindi ko ito matanggap, at nagreklamo pa nga ako kung bakit hindi ako ginawang superbisor ng Diyos. Hindi ba’t wala akong pagpapasakop sa Diyos dito? Kaya hinanap ko ang katotohanan para lutasin ang aking problema.

Isang araw, nabasa ko ang ilang salita ng Diyos: “Ang pagkakakilanlan, katayuan, at diwa ng Diyos ay hindi kailanman maaaring itumbas sa pagkakakilanlan, katayuan, at diwa ng tao, ni hindi rin kailanman sasailalim sa anumang pagbabago ang mga bagay na ito—ang Diyos ay magpakailanman na Diyos, at ang tao ay tao magpakailanman. Kung kaya itong unawain ng isang tao, ano, kung gayon, ang dapat niyang gawin? Dapat siyang magpasakop sa kataas-taasang kapangyarihan at sa mga pagsasaayos ng Diyos—ito ang pinakamakatwirang paraan sa pagharap sa mga bagay-bagay, at bukod dito, wala nang iba pang landas na maaaring piliin. Kung hindi ka magpapasakop, kung gayon, mapaghimagsik ka, at kung masuwayin ka at nakikipagtalo, napakamapaghimagsik mo, at dapat kang wasakin. Ang magawang makapagpasakop sa kataas-taasang kapangyarihan at mga pagsasaayos ng Diyos ay nagpapakitang may katwiran ka; ito ang saloobing dapat mayroon ang mga tao, at tanging ito ang saloobin na dapat mayroon ang mga nilikha. Halimbawa, sabihin na nating mayroon kang isang maliit na pusa o aso—kalipikado ba ang pusa o asong iyon na igiit sa iyo na ibili mo ito ng iba’t ibang klase ng malalasang pagkain o magagandang laruan? May anumang pusa o aso ba na lubhang wala sa katwiran para humingi sa kanilang mga amo ng kung ano ang gusto nila? (Wala.) At may anumang aso ba na pipiliing hindi makasama ang amo nito matapos makitang mas maganda ang buhay ng aso na nasa kabilang bahay kaysa sa kanya? (Wala.) Ang natural nilang gagawin ay ang isiping, ‘Binibigyan ako ng pagkain at ng matutuluyan ng aking amo, kaya dapat bantayan ko ang bahay para sa aking amo. Kahit pa nga hindi ako bigyan ng amo ko ng pagkain o bigyan ng pagkaing hindi naman masarap, dapat bantayan ko pa rin ang kanyang tahanan.’ Walang ibang labis na ambisyon ang aso maliban sa nararapat nitong gawin. Mabuti man ang amo nito sa kanya o hindi, masayang-masaya na ang aso sa tuwing umuuwi ng bahay ang kanyang amo, palaging ikinakawag ang buntot nito, at talagang masayang-masaya. Naiibigan man siya o hindi ng kanyang amo, ibinibili man siya ng kanyang amo ng malalasang bagay na makakain o hindi, laging ganoon pa rin ang pakikitungo nito sa kanyang amo, at binabantayan pa rin niya ang tahanan nito. Kung pagbabatayan natin ito, hindi ba’t mas masahol ang mga tao kaysa sa mga aso? (Oo.) Palaging hingi nang hingi ang mga tao sa Diyos, at palaging naghihimagsik laban sa Kanya. Ano ang ugat ng problemang ito? Ito ay dahil may mga tiwaling disposisyon ang mga tao, hindi nila kayang manatili sa lugar ng mga nilikha, kaya naman nawawala ang likas nilang gawi at nagiging mga Satanas; ang likas nilang gawi ay nagiging isang satanikong likas na gawi para labanan ang Diyos, para itakwil ang katotohanan, para gumawa ng masama, at para hindi magpasakop sa Diyos. Paano ba muling maibabalik ang likas nilang gawi bilang mga tao? Dapat silang magkaroon ng konsensiya at katwiran, para magawa ang mga bagay na nararapat gawin ng isang tao, para magawa ang tungkuling nararapat nilang gawin. Parang kung paanong binabantayan ng isang aso ang isang tahanan, at kung paanong nanghuhuli ng mga daga ang isang pusa—paano man sila tratuhin ng kanilang amo, ginagamit nila ang buong lakas na mayroon sila para gawin ang mga bagay na ito, ibinubuhos nila ang sarili nila sa mga gampaning ito, at nananatili sila sa kanilang lugar at ginagamit nang husto ang likas nilang gawi, kaya naman naiibigan sila ng kanilang amo” (Ang Salita, Vol. IV. Paglalantad sa mga Anticristo. Ikalabindalawang Aytem). Inilalantad ng Diyos na matapos gawing tiwali ang mga tao ni Satanas, nawawalan sila ng konsensiya at katwiran, at napupuno sila ng paghihimagsik laban sa Diyos. Mas malala pa sila kaysa sa mga pusa at aso. Isipin mo na lang ang mga pusa at aso: Pinakakain man sila nang maayos o hindi ng kanilang amo, pinatutulog man sila sa sofa o sa labas sa ilalim ng bubungan, palagi silang nakatuon sa panghuhuli ng mga daga o pagbabantay sa bahay para sa kanilang amo, sinasamantala ang kanilang mga instinto. Kung ikukumpara ito sa aking sarili, bagama’t hindi ko pa nagawa ang tungkulin ng isang lider o manggagawa, natamasa ko pa rin ang pagdidilig at pagtutustos ng mga salita ng Diyos, at nang naharap ako sa mga paghihirap at sumandig at umasa ako sa Diyos, natanggap ko ang Kanyang gabay at pamumuno. Hindi nagpakita ng kahit katiting na pagkiling laban sa akin ang Diyos, pero palagi akong humihingi sa Kanya. Nang nakita kong nahirang bilang mga lider o superbisor ang ilang kapatid, nagreklamo ako laban sa Diyos. Pakiramdam ko ay binibiyayaan Niya ang iba pero hindi ako. Na humihingi ako nang ganito sa Diyos ay nagpapakitang wala akong katwiran at naghihimagsik ako laban sa Kanya. Nang mapagtanto ko ito, medyo nahiya ako, at naging handa akong ituon ang aking pansin sa aking tungkulin at gawin ito sa praktikal na paraan.

Makalipas ang dalawang buwan, ang isa pang superbisor, si Brother Chen Yu, ay itinalaga sa ibang tungkulin dahil sa kanyang mahinang kakayahan. Nakita kong lumitaw ang isa pang pagkakataon. Dahil itiniwalag si Chen Yu, siguradong kailangan nilang maghalal ng isang bagong superbisor. Sa mga kapatid na magkakasamang nagtutulungan, pagdating sa kakayahan at kapabilidad sa gawain, bahagya akong namukod-tangi. Mas mataas ang posibilidad na ako ang mahirang bilang superbisor. Naisip ko, “Kailangang kong masunggaban ang pagkakataong ito para makapagpakitang-gilas. Kung mahirang ako at makita ng lahat na ginawa akong superbisor sa ganitong kabatang edad, tiyak na iisipin nilang may mabuti akong kakayahan at naghahangad ako sa katotohanan. Napakamaringal niyon!” Simula noon ay naging napaka-agap ko sa aking tungkulin. Tinitipon ko ang lahat para mag aral ng mga teknik at lumahok din sa mga talakayan para lutasin ang mga problema sa gawain. Minsan, habang ginagawa ang aking tungkulin, dahil sa aking pagmamataas at pagmamatuwid sa sarili, nilabag ko ang mga prinsipyo at ako ay pinungusan. Naisip ko, “Kung kayang tanggapin ng isang tao ang mapungusan ay isang mahalagang pagpapamalas para matukoy kung matatanggap niya ang katotohanan. Kailangan kong maging mas taos-puso sa pagkilala sa aking sarili. Sa ganoong paraan, magkakaroon ng magandang impresyon ang lahat sa akin, at pagkatapos ay mas lalaki ang pagkakataon kong mahirang bilang isang superbisor!” Kaya tumugon ako sa pagsasabing, “Ang pagpupungos mo ay angkop, at handa akong tanggapin ito. Tunay na napakamapagmataas ng aking disposisyon, at kung mapapansin mo ang aking mga problema, pakiusap gabayan mo ako, dahil magiging kapaki-pakinabang ito sa akin.” Hindi nagtagal, kinailangan ng pangkat na pumili ng bagong superbisor, at gaya ng inaasahan, inirekomenda ako ng isang kapatid. Pero bago pa man ang pinakahuling halalan, iniangat ako ng mga lider sa ibang tungkulin. Bagama’t nabigo ang kagustuhan kong maging isang superbisor, napakasaya ko pa ring naiangat ako.

Setyembre 2023 pa, nang nakatanggap ako ng isang liham mula sa mga lider, nang sa wakas ay nagsimula na akong magnilay sa paghahangad ko sa katayuan. Sinabi sa liham na umuwi kamakailan si Superbisor Li Qing para magpatingin sa doktor, pero bago siya umuwi, nagreklamo siya na napakahirap gawin ang kanyang mga tungkulin nang malayo sa kanyang tahanan, at pagkauwi niya, nagpakasal siya sa isang walang pananampalataya makalipas lang nang mahigit isang buwan, at hindi na niya gustong gawin ang kanyang mga tungkulin. Nabigla ako, iniisip na, “Maraming taon nang ginagawa ni Li Qing ang kanyang mga tungkulin nang malayo sa kanyang tahanan, at nagseserbisyo siya bilang isang superbisor, isang napakahalagang trabaho. Paanong bigla na lang niyang binitawan ang kanyang tungkulin at sumama sa isang walang pananampalataya?” Malaki ang naging epekto ng insidenteng ito sa akin. Naging maliwanag sa akin na ang pagkakaroon ng katayuan ay hindi nangangahulugang hinahangad ng isang tao ang katotohanan, ni hindi rin ito nangangahulugang sinasang-ayunan o kinikilala siya ng Diyos. Naisip ko ang mga salitang ito ng Diyos: “Pinagpapasyahan Ko ang hantungan ng bawat tao hindi batay sa gulang, senyoridad, dami ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Napakalinaw ng mga salita ng Diyos. Tinutukoy ng Diyos ang mga kinalalabasan ng mga tao batay sa kung nagtataglay sila ng katotohanan, hindi batay sa kanilang katayuan, kataasan ng puwesto, o sa kung gaano sila nagdusa. Pundamental na hindi ko tinanggap ang mga salita ng Diyos sa aking puso, at hindi ko itinakda ang katotohanan bilang ang layon ng aking paghahangad. Bagaman nakakita na ako ng maraming lider at manggagawa na hindi naghahangad sa katotohanan o gumagawa ng aktuwal na gawain, at na naging mga huwad na lider at natanggal, at bagaman nakita ko ang ilan na inaatake at ibinubukod ang mga tutol dahil sa nagmamatigas nilang paghahangad sa katayuan at nagiging mga anticristo at natitiwalag, hindi pa rin ako nagkaroon ng anumang pagkatanto, at hindi nagsikap na hangarin ang katotohanan. Sa halip, nanatili akong nakatuon sa katayuan. Patuloy kong ginustong hangarin ang katayuan. Talagang hangal at matigas ang kalooban ko! Sa sandaling ito ko lang napagpasiyahan na maayos na hanapin ang katotohanan para lutasin ang aking problema ng palaging paghahangad sa katayuan.

Kalaunan, sa aking mga debosyonal, nabasa ko ang mga salitang ito ng Diyos: “Bakit mo pinahahalagahan nang husto ang katayuan? Ano ang mga kapakinabangang makukuha mo mula sa katayuan? Kung naghatid sa iyo ng kapahamakan, mga paghihirap, kahihiyan, at pasakit ang katayuan, pahahalagahan mo pa rin ba ito? (Hindi.) Napakaraming kapakinabangang nagmumula sa pagkakaroon ng katayuan, mga bagay na tulad ng inggit, paggalang, pagpapahalaga, at pambobola mula sa ibang mga tao, pati na ang kanilang paghanga at pagpipitagan. Nariyan din ang pakiramdam na superyor ka at may pribilehiyo na dulot ng iyong katayuan, na nagbibigay sa iyo ng dangal at pakiramdam ng pagpapahalaga sa sarili. Dagdag pa rito, matatamasa mo rin ang mga bagay-bagay na hindi natatamasa ng iba, tulad ng mga pakinabang ng katayuan at espesyal na pagtrato. Ito ang mga bagay na ni hindi ka nangangahas na isipin, at ang mga inaasam-asam mo sa iyong mga panaginip. Pinahahalagahan mo ba ang mga bagay na ito? Kung hungkag lamang ang katayuan, walang tunay na kabuluhan, at walang tunay na silbi ang pagtatanggol dito, hindi ba kahangalang pahalagahan ito? Kung kaya mong bitiwan ang mga bagay na tulad ng mga interes at tinatamasa ng laman, kung gayon hindi ka na matatali sa kasikatan, pakinabang, at katayuan” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). “Kapag nabigyan ka ng katayuan sa isipan ng iba, kung gayon ay kapag kasama ka niya, may pagpipitaganan siya sa iyo, at mas magalang siya kapag kausap ka niya. Palagi ka niyang tinitingala, palagi ka niyang pinauuna sa lahat ng bagay, pinagbibigyan ka niya, binobola at sinusunod ka niya. Sa lahat ng bagay, hinahanap ka niya at hinahayaan kang magdesisyon. At nakadarama ka ng kasiyahan mula rito—pakiramdam mo ay mas malakas at mas mahusay ka kaysa sa sinuman. Gusto ng lahat ang pakiramdam na ito. Ito ang pakiramdam ng pagkakaroon ng katayuan sa puso ng isang tao; nais ng mga taong magpakasasa rito. Ito ang dahilan kung bakit nakikipag-agawan ang mga tao para sa katayuan, at ninanais ng lahat na mabigyan ng katayuan sa puso ng iba, na hangaan at sambahin sila ng iba. Kung hindi nila makukuha ang ganoong kasiyahan na dulot nito, hindi sila maghahangad ng katayuan. Halimbawa, kung wala kang katayuan sa isipan ng isang tao, pakikisamahan ka niya bilang kapantay niya, pakikitunguhan ka niya bilang kapantay niya. Kokontrahin ka niya kapag kinakailangan, hindi siya gumagalang o rumerespeto sa iyo, at maaari pa ngang iwanan ka niya bago ka pa matapos sa pagsasalita. Magagalit ka ba? Hindi mo gusto kapag tinatrato ka nang ganito ng mga tao; gusto mo kapag binobola ka nila, tinitingala ka, at sinasamba ka sa bawat pagkakataon. Gusto mo kapag ikaw ang sentro ng lahat, lahat ng bagay ay umiikot sa iyo, at lahat ng tao ay nakikinig sa iyo, tumitingala sa iyo, at nagpapasakop sa iyong direksiyon. Hindi ba’t ito ay isang pagnanais na mamayani bilang isang hari, na magkaroon ng kapangyarihan? Ang iyong mga salita at gawa ay itinutulak ng paghahangad at pagtatamo ng katayuan, at nakikipaglaban, nakikipag-unahan, at nakikipagkumpetensiya ka sa iba para dito. Ang layon mo ay ang makakuha ng isang posisyon, at magawang makinig sa iyo, sumuporta sa iyo, at sumamba sa iyo ang mga hinirang ng Diyos. Kapag nasa iyo na ang posisyon na iyon, mapapasaiyo na ang kapangyarihan at matatamasa mo na ang mga pakinabang ng katayuan, paghanga ng iba, at lahat ng iba pang mga pakinabang na kasama ng posisyong iyon” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Pagkabasa ng mga salita ng Diyos, naunawaan ko na ang dahilan kung bakit nainggit ako kina Li Wei bilang isang lider at Li Qing bilang isang superbisor ay dahil talagang nainggit ako sa kung paanong matapos nilang maging lider at superbisor, sinuportahan at hinangaan sila ng iba. Nainggit ako sa pakiramdam ng superyoridad at mga benepisyong kaakibat ng katayuan. Katulad lang noong bago pa ako nanampalataya sa Diyos, nakikita ko ang mga lider sa mundo, at napapansin kong binabati sila ng lahat nang may respeto, na anumang opinyon ang ipahayag nila, susunod at tatalima sa kanila ang kanilang mga tauhan, at na may malakas na pakiramdam sila ng superyoridad sa madla. Inakala kong sa pamumuhay lang nang ganito magiging marangal at matagumpay ang isang tao. Pagkatapos kong magsimulang manampalataya sa Diyos, nakita kong naging lider at superbisor sina Li Wei at Li Qing sa murang edad, at naisip kong hinahangaan at kinaiinggitan sila ng lahat ng kapatid, pinupuri sila dahil sa kanilang mabuting kakayahan at paghahangad sa katotohanan, at kaya nanabik akong maging isang lider o manggagawa rin. Sa ganoong paraan, matatanggap ko ang paghanga at inggit ng mga kapatid, at matama silang makikinig sa akin kapag nagsasalita ako sa harap ng madla. Napakarangal at makabuluhan ng gayong klaseng buhay! Nakita ko na ang pagnanais kong maging isang lider o superbisor ay hindi para magdala ng isang mabigat na pasanin at maging mapagsaalang-alang sa mga layunin ng Diyos, kundi para magkamit ng katayuan at pagkatapos ay magkaroon ng katanyagan sa iba, para magtamasa ng suporta at paghanga ng mga kapatid. Hindi ba’t kapareho ito sa kung paano hinahangad ng mga walang pananampalataya ang mga posisyon ng kapangyarihan at pamumuno? Ang hinahangad ko ay ang pagpapasasa sa mga pakinabang ng katayuan. Paano ko makakamtan ang katotohanan at maliligtas sa ganitong paraan?

Kalaunan, nabasa ko ang isa pang sipi mula sa mga salita ng Diyos: “Gusto ng Diyos ang mga taong naghahangad sa katotohanan, at ang pinakakinapopootan Niyang ginagawa ng mga tao ay ang paghahangad ng kasikatan, pakinabang, at katayuan. Talagang itinatangi ng ilang tao ang katayuan at reputasyon, masyadong mahilig sa mga iyon, hindi maatim na isuko ang mga iyon. Pakiramdam nila palagi ay walang kagalakan o pag-asa sa buhay kapag walang katayuan at reputasyon, na may pag-asa lang sa buhay na ito kapag nabubuhay sila para sa katayuan at reputasyon, at kahit may kaunti silang kabantugan ay patuloy silang makikipaglaban, hinding-hindi sila susuko. Kung ito ang kaisipan at pananaw mo, kung puno ng gayong mga bagay ang puso mo, wala kang kapabilidad na mahalin at hangarin ang katotohanan, wala kang tamang direksyon at mga pakay sa iyong pananalig sa Diyos, at wala kang kapabilidad na hangarin ang pagkakilala sa sarili mo, iwaksi ang katiwalian at isabuhay ang wangis ng tao; sadya mong binabalewala ang mga problema kapag ginagawa mo ang iyong tungkulin, wala kang anumang pagpapahalaga sa responsabilidad, at nasisiyahan ka lang sa hindi paggawa ng kasamaan, hindi pagsasanhi ng kaguluhan, at hindi mapaalis. Magagawa ba ng gayong mga tao ang kanilang tungkulin sa paraang pasok sa pamantayan? At maaari ba silang iligtas ng Diyos? Imposible. Kapag kumikilos ka alang-alang sa reputasyon at katayuan, iniisip mo pa nga na, ‘Hangga’t hindi isang masamang gawa ang ginagawa ko at hindi ito nakakagulo, kahit mali ang motibo ko, walang makakakita niyon o magkokondena sa akin.’ Hindi mo alam na sinisiyasat nang mabuti ng Diyos ang lahat. Kung hindi mo tinatanggap o isinasagawa ang katotohanan, at itinataboy ka ng Diyos, tapos na ang lahat para sa iyo. Iniisip ng lahat ng walang may-takot-sa-Diyos na puso na matalino sila; sa katunayan, ni hindi nila alam kung kailan sila sumalungat sa Kanya. Hindi nakikita nang malinaw ng ilang tao ang mga bagay na ito; iniisip nila, ‘Hinahangad ko lang ang reputasyon at katayuan upang mas marami akong magawa, para makatanggap ako ng higit pang responsabilidad. Hindi ito nakakagambala o nakakagulo sa gawain ng iglesia, at lalong hindi nito pinipinsala ang mga interes ng sambahayan ng Diyos. Hindi ito malaking problema. Sadyang mahal ko ang katayuan at pinoprotektahan ko ang aking katayuan, pero hindi masamang gawa iyon.’ Sa panlabas, maaaring hindi mukhang masamang gawa ang gayong hangarin, pero saan humahantong iyon sa huli? Makakamit ba ng gayong mga tao ang katotohanan? Makakamtan ba nila ang kaligtasan? Talagang hindi. Samakatwid, ang paghahangad ng reputasyon at katayuan ay hindi ang tamang landas—kabaligtaran mismo ng paghahangad sa katotohanan ang direksyong iyon. Sa kabuuan, anuman ang direksyon o layon ng iyong hangarin, kung hindi ka nagninilay tungkol sa paghahangad ng katayuan at reputasyon, at kung nahihirapan kang isantabi ito, maaapektuhan niyon ang iyong buhay pagpasok. Hangga’t may puwang ang katayuan sa puso mo, ganap itong magkakaroon ng kapabilidad na kontrolin at impluwensiyahan ang direksyon ng buhay mo at ang layon ng paghahangad mo, kaya nga magiging napakahirap sa iyo na pumasok sa katotohanang realidad, maliban pa sa mahihirapan kang baguhin ang iyong disposisyon; makamit mo man sa bandang huli ang pagsang-ayon ng Diyos, siyempre pa, ay hindi na kailangang sabihin pa. Bukod pa riyan, kung hindi mo kailanman magawang isuko ang paghahangad mo ng katayuan, maaapektuhan nito ang abilidad mong gawin ang iyong tungkulin sa paraan na pasok sa pamantayan, kaya talagang mahihirapan kang maging isang nilikha na pasok sa pamantayan. Bakit Ko sinasabi ito? Wala nang higit pang kinapopootan ang Diyos kundi kapag naghahangad ang mga tao ng katayuan, dahil ang paghahangad ng katayuan ay isang satanikong disposisyon, isa itong maling landas, bunga ito ng katiwalian ni Satanas, isa itong bagay na kinokondena ng Diyos, at ito mismo ang bagay na hinahatulan at dinadalisay ng Diyos. Wala nang higit pang kinapopootan ang Diyos kundi kapag naghahangad ang mga tao ng katayuan, pero nagmamatigas ka pa ring nakikipagkompetensiya para sa katayuan, walang sawa mo itong iniingatan at pinoprotektahan, at laging sinusubukang makuha ito para sa iyong sarili. Hindi ba’t ang lahat ng ito ay antagonistiko sa Diyos? Hindi inorden ng Diyos ang katayuan para sa mga tao; ipinagkakaloob ng Diyos sa mga tao ang katotohanan, ang daan, at ang buhay, para sa huli ay maging isang nilikha sila na pasok sa pamantayan, isang maliit at hamak na nilikha—hindi isang tao na may katayuan at katanyagan at iginagalang ng libo-libong tao. Kung kaya, saanmang perspektiba ito tingnan, walang kahahantungan ang paghahangad ng katayuan. Gaano man kamakatwiran ang iyong pagdadahilan para maghangad ng katayuan, mali pa rin ang landas na ito, at hindi ito sinasang-ayunan ng Diyos. Gaano ka man magpakahirap o gaano man kalaki ang halagang bayaran mo, kung nagnanais ka ng katayuan, hindi ito ibibigay sa iyo ng Diyos; kung hindi ito ibinibigay ng Diyos, mabibigo ka sa pakikipaglaban para matamo ito, at kung patuloy kang makikipaglaban, isa lamang ang kalalabasan nito: Mabubunyag at matitiwalag ka, at mauuwi ka sa walang kahahantungan” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Malinaw na ipinaliwanag ng mga salita ng Diyos ang pinsala at mga kahihinatnan ng paghahangad sa katayuan. Kung palaging nakatuon ang isang tao sa katayuan, kahit pa tila wala siyang ginagawang anumang hayagang paggambala o panggugulo, mahahadlangan pa rin siya nito sa paggawa ng mga tungkulin niya nang maayos, at higit pa roon, maaantala nito ang paghahangad niya ng disposisyonal na pagbabago at pagliligtas. Sa pagninilay sa sarili kong pag-uugali, nakita ko na bagaman tila wala akong ginagawang anumang nakagagambala o nakagugulo sa gawain ng iglesia, ang puso ko ay palaging okupado ng pagnanais para sa katayuan. Nang nakita kong naging isang lider si Li Wei at naging isang superbisor si Li Qing, nawalan ng balanse ang aking puso, at nakadama ako ng pagkadismaya at pagkainis dahil hindi ako naiangat. Nagreklamo rin ako na binibiyayaan ng Diyos ang iba pero hindi ako. Nang nakita kong naging isang superbisor si Li Qing habang ako ay isa pa lang miyembro ng pangkat sa partikular, nagselos ako, tumangging tumanggap, at ayaw makinig sa kanyang pagbabahaginan, at tumigil ako sa pagsasapuso sa aking tungkulin. Pagkatapos maitalaga ni Chen Yu sa ibang tungkulin niya, aktibo kong sinubukang ipresenta ang sarili ko para mahirang bilang isang superbisor. Nang ang aking pagmamataas at pagmamatuwid sa sarili ay nagdulot sa aking pagkakapungos, nagkunwari akong kilala ko ang aking sarili para isipin ng iba na kaya kong tanggapin ang katotohanan, umaasa na iboboto nila ako sa halalan. Napagtanto ko na ang aking mga layunin at kilos ay pawang para magkamit ng katayuan, at na tinatahak ko ang landas ng isang anticristo! Mula sa mga salita ng Diyos, naunawaan ko rin na ang pagpapahayag ng Diyos ng katotohanan para iligtas ang mga tao ay sa pag-asa na maayos na hahangarin ng mga tao ang katotohanan at disposisyonal na pagbabago, na sa huli ay magiging pasok sa pamantayan bilang isang nilikha, at na iyon ay hindi para maging mga tao sila na may anumang uri ng katanyagan o katayuan. Hindi ko naunawaan ang mga layunin ng Diyos. Palagi akong hindi kontento sa pagiging isang ordinaryong mananampalataya lang, at hindi ako tumuon sa paghahangad sa katotohanan; palagi kong gustong maghanap ng katayuan para mapahanga at mapasamba ang iba sa akin. Ganap na salungat ito sa mga layunin ng Diyos. Kung magpapatuloy ako nang ganito, hindi kailanman magbabago ang aking buhay disposisyon, hindi ko kailanman gagawin ang mga tungkulin ko sa isang paraan na pasok sa pamantayan, at sa huli, hahantong lang ako sa pagkakatiwalag.

Kalaunan, sa pagninilay, napagtanto ko na ang palagi kong paghahangad sa katayuan ay nag-ugat sa isang maling pananaw sa loob ko. Inakala ko na ang mga lider at superbisor ay ang mga pinakanaghangad sa katotohanan sa isang grupo, at na dahil palagi lang akong isang ordinaryong mananampalataya, at hindi kailanman naging isang lider o superbisor, ibig sabihin nito na hindi ko hinangad ang katotohanan, at na hindi ako sinang-ayunan ng Diyos. Sa pagbabasa ng mga salita ng Diyos, nagkamit ako ng kaunting pagkilatis sa nakalilinlang na pananaw na ito. Sabi ng Makapangyarihang Diyos: “Kapag ang isang tao ay nahalal ng mga kapatid na maging lider, o iniangat ng sambahayan ng Diyos para gawin ang isang tiyak na gawain o gampanan ang isang tiyak na tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay kayang magpasakop sa Diyos, at hindi Siya ipagkakanulo. Tiyak na hindi rin ito nangangahulugan na kilala niya ang Diyos, at isa siyang taong may takot sa Diyos. Sa katunayan, hindi niya natamo ang anuman dito. Ang pag-aangat at paglilinang ay pag-aangat at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pag-aangat at paglilinang sa kanya ay nangangahulugan lamang na iniangat na siya, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Pagkabasa ng mga salita ng Diyos, mas nagliwanag ang aking puso. Ang mahirang bilang isang lider o superbisor ay hindi nangangahulugan na ang isang tao ay naghahangad sa katotohanan, ni hindi rin ibig sabihin nito na nasa tamang landas siya ng paghahangad sa katotohanan. Ibig sabihin lang nito na ang taong ito ay handang maghangad, nagtataglay ng kaunting kakayahan, at nakatutugon sa mga kundisyon para mapili at magamit ng sambahayan ng Diyos, kaya binibigyan siya ng pagkakataon ng iglesia na mas magsanay pa. Gayumpaman, kung sa huli ay makatatahak ang taong ito sa landas ng paghahangad sa katotohanan, at kung matatamo ba niya ang katotohanan at makapapasok sa realidad ay nakasalalay sa kung tunay ba siyang naghahangad sa katotohanan at kung anong landas ang kanyang tinatahak. Kunin nating halimbawa si Li Qing. Noong una ay nahirang siyang superbisor dahil may pagpapahalaga siya sa pasanin sa kanyang mga tungkulin, pero nang naging superbisor na siya, hindi na siya tumuon sa paghahangad sa katotohanan at nagsimulang magsaya sa mga pakinabang ng katayuan. Bihira niyang pag-usapan ang tungkol sa mga tiwaling disposisyong ibinubunyag niya sa kanyang mga tungkulin, o kung paano niya hinahanap ang katotohanan para lutasin ang mga ito. Nasiyahan siyang malagay sa posisyon ng isang superbisor at mag-utos ng gawain, at nilasap niya ang paghanga at pag-endorso ng mga tao. Nang nagkasakit siya, naisip niyang napakahirap gawin ang mga tungkulin niya nang malayo sa kanyang tahanan, kaya kalaunan, isinuko niya ang kanyang mga tungkulin, umuwi, at nagpakasal. Naalala ko rin kamakailan nang naaresto ang isang lider na maraming taon nang nananampalataya sa Diyos. Sa takot na masesentensiyahan siya at hindi niya magagawang maiwan ang kanyang mga anak, nilagdaan niya ang “Tatlong Pahayag” at ipinagkanulo ang Diyos. Mula sa mga katunayang ito, nakita ko na ang pagkakaroon ng katayuan ay hindi nangangahulugan na ang isang tao ay naghahangad sa katotohanan o may mga katotohanang realidad, lalong hindi na ang isang tao ay sinasang-ayunan o kinikilala ng Diyos. Ang paghahangad sa katotohanan ay ang tanging landas sa pagkakaligtas at pagkakaperpekto, at kahit walang katayuan, basta’t ang isang tao ay taimtim na naghahangad sa katotohanan at ginagawa ang kanyang mga tungkulin, matatanggap pa rin niya ang kaliwanagan at paggabay ng Diyos, mauunawaan ang katotohanan, at makapapasok sa realidad. Pagkatapos, nagnilay ako, “Bakit hindi ako nahirang bilang isang lider o superbisor matapos ng lahat nitong taon na ito ng pananampalataya sa Diyos? Ano nga ba talaga ang kulang sa akin?” Ang pagiging isang lider o superbisor ay nangangailangan na ang isang tao ay may kakayahang maarok ang katotohanan, maarok ang mga prinsipyo sa mga tungkulin, at magtaglay ng pagpapahalaga sa pasanin at kapabilidad sa gawain Bagaman may kaunti akong abilidad na makaarok ng mga salita ng Diyos, napansin kong nadadaig ako ng aking laman, na wala akong pagpapahalaga sa pasanin sa aking mga tungkulin, at na mahina ang kapabilidad ko sa gawain. Kapag masyadong maraming gawain, natataranta ako at hindi ko maarok ang mahahalagang punto, at hindi rin ako magaling sa pagtukoy at paglutas ng mga problema. Base sa mga pag-uugali kong ito, tunay ngang hindi ako angkop na maging isang lider o superbisor. Bukod pa rito, sa panahong ito ng pagninilay-nilay, nakita ko na sa lahat ng taon ng aking pananalig, patuloy kong hinahangad ang reputasyon at katayuan, at na hindi talaga ako isang taong naghahangad sa katotohanan. Kahit maging sa puntong ito, wala akong anumang katotohanang realidad at hindi ko kayang magbahagi ng katotohanan para lutasin ang mga tunay na problema ng mga kapatid. Kaya talagang angkop na hindi ako mahirang bilang isang lider o superbisor. Sa pagsasaayos sa akin ng iglesia na gawin ang mga tungkuling nakabatay sa teksto, binibiyayaan at itinataas ako ng Diyos, at dapat ko Siyang pasalamatan.

Kalaunan, nabasa ko ang isang sipi ng mga salita ng Diyos, at mas naunawaan ko ang Kanyang mga layunin at hinihingi. Sabi ng Makapangyarihang Diyos: “Kapag hinihingi ng Diyos na maayos na tuparin ng mga tao ang kanilang tungkulin, hindi Niya hinihingi sa kanila na tapusin ang tiyak na bilang ng mga gampanin, o magsakatuparan ng anumang malaking pagsisikap, ni gumampan ng anumang dakilang gawain. Ang nais ng Diyos ay magawa ng mga tao ang lahat ng makakaya nila sa isang praktikal na paraan, at mamuhay alinsunod sa Kanyang mga salita. Hindi kailangan ng Diyos na maging dakila o marangal ka, o na gumawa ka ng anumang himala, at hindi rin Niya nais na makakita ng anumang kaaya-ayang mga sorpresa sa iyo. Hindi Niya kailangan ang ganoong mga bagay. Ang tanging kailangan ng Diyos ay ang matatag kang magsagawa ayon sa Kanyang mga salita. Kapag nakikinig ka sa mga salita ng Diyos, gawin mo ang iyong naunawaan, isakatuparan mo ang iyong naintindihan, tandaan mong mabuti ang iyong narinig, at kapag dumating ang panahon ng pagsasagawa, gawin mo ito ayon sa mga salita ng Diyos. Hayaan mong ang mga ito ang maging buhay mo, ang mga realidad mo, at ang isinasabuhay mo. Sa gayon, masisiyahan ang Diyos. … Sumusunod ka sa Diyos, pero siyempre, ito ay dahil hinirang ka rin ng Diyos—pero ano ang kahulugan ng pagkakahirang sa iyo ng Diyos? Ito ay upang baguhin ka at gawin kang isang tao na nagtitiwala sa Diyos, na tunay na sumusunod sa Diyos, na kayang talikdan ang lahat para sa Diyos, at nagagawang sundan ang daan ng Diyos; isang taong iwinaksi ang kanyang satanikong disposisyon, hindi na sumusunod kay Satanas o namumuhay sa ilalim ng kapangyarihan nito” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Magkakasundong Pagtutulungan). Ang mga salita ng Diyos ay puno ng mga paalala, pagpapalakas ng loob, at babala, at ang lahat ng ito ay taos-pusong payo mula sa kaibuturan ng puso ng Diyos para sa mga tao. Labis akong naantig. Hinihirang ng Diyos ang mga tao para sumunod sa Kanya sa pag-asang hahangarin nila ang katotohanan at disposisyonal na pagbabago, magpapasakop sa Kanyang kataas-taasang kapangyarihan at mga pagsasaayos, at kontento at tapat na gagawin ang kanilang mga tungkulin nang maayos. Sa ganitong paraan, malulugod ang Diyos. Ang gawain ng sambahayan ng Diyos ay hindi makukompleto ng iisang tao lang, kinakailangan nito ang mga lider at manggagawa para pangasiwaan ang gawain, gayundin ang mga kapatid para gawin ang mga partikular na gampanin. Sa gayon lang makauusad nang normal ang gawain ng iglesia. Ang pagtatalaga sa akin ng iglesia para gumawa ng mga tungkuling nakabatay sa teksto ay batay sa komprehensibong pagsusuri sa aking mga talento, pagkatao, at kakayahan, at dapat magpasakop ako at gawin ko nang maayos ang aking tungkulin. Ito ang katwiran na dapat kong taglayin. Pagkaunawa ko sa mga bagay na ito, naramdaman kong mas napalaya at napanatag ako, at kapag nakikita ko ang mga kapatid na kaedad ko o mas bata pa, o na sandali pa lang nananampalataya sa Diyos kaysa sa akin na nagiging mga lider o superbisor, hindi na ako naghihinanakit, ni hindi na rin ako nanlulumo o nadidismaya sa hindi ko pagkakatalaga bilang isang lider o manggagawa. Ngayon, mas pinagtutuunan ko ng pansin ang mga tiwaling disposisyon na aking ibinubunyag, at sa aking mga debosyonal, hinahanap ko ang katotohanan para malutas ang mga tiwaling disposisyong ito. Mas pinagtutuunan ko rin ang pagsusumikap sa aking mga tungkulin. Aktibo kong ipinahahayag at tinatalakay ang anumang mga problemang nakikita ko sa gawain, at pinagtutuunan ko kung paano makikipagtulungan sa aking mga kapatid para magawa namin nang maayos ang aming mga tungkulin. Dahil naitama ang aking pag-iisip, makalipas ang ilang panahon, nagkamit ako ng kaunting tagumpay sa parehong buhay pagpasok ko at sa mga tungkulin ko. Salamat sa Diyos!


27. Ang Pagkakatuklas na may Isang Taong Nagkanulo sa Diyos Matapos Mahuli at Pahirapan

Ni Mo Wuwen, Tsina

Isang araw noong katapusan ng 2022, nalaman ko na ipinagkanulo ng lider ng iglesia na si Lin Hui ang Diyos matapos siyang maaresto, naging isang Hudas. Sa interogasyon, tinakot ng pulisya si Lin Hui para ibunyag ang impormasyon tungkol sa pananalapi ng iglesia at sa mga kapatid. Sinabi nila na kung hindi siya aamin, makukulong siya, at ginamit nila ang kinabukasan ng anak niyang babae para pilitin siya. Sa takot na magdusa sa kulungan at sa pag-aalalang mawawalan ng kinabusan ang kanyang anak, naging kasabwat siya ng CCP. Pinangunahan niya ang mga pulis sa pagtukoy sa isang tahanan kung saan nakatago ang mga aklat ng mga salita ng Diyos, at tinulungan pa nga silang i-brainwash ang mga naarestong kapatid. Nang makita kong nailantad si Lin Hui bilang isang Hudas at napatalsik sa iglesia, napaisip ako nang malalim, “Maraming taon nang ginagawa ni Lin Hui ang tungkulin niya bilang isang lider. Ang pakikipagbahaginan niya sa mga kapatid ay karaniwang napakalinaw. Sa lohikal na pagsasalita, ang isang taong masigasig na naghahangad tulad niya ay dapat na may kaunting tayog. Paano siya naging isang Hudas matapos maaresto? Maging si Lin Hui, na naghangad nang ganito, ay hindi nakapanindigan sa kanyang patotoo. Hindi pa ako naging isang lider at hindi ko pa nauunawaan ang maraming katotohanan; paano kung maaresto ako isang araw? Kung sesentensiyahan ako ng mga pulis o gagamitin ang kinabukasan ng pamilya ko para takutin ako, makakapanindigan ba ako sa aking patotoo? Kung hindi ako makakapanindigan at magiging isang Hudas ako, masusumpa ako panghabambuhay! Hindi ba’t ibig sabihin niyon na walang magandang kinabukasan o destinasyon? Paano ako maliligtas at makapapasok sa kaharian?” Habang mas iniisip ko ito, mas lalo akong nasisiraan ng loob, at nawalan ako ng gana sa paggawa ng aking tungkulin. Tuwing nababalitaan kong may mga kapatid sa ibang iglesia na naaresto, sobra akong natatakot, palaging nag-aalala na baka maaresto rin ako ng mga pulis at hindi makapanindigan balang araw. Noong panahong iyon, may ilang sister na responsable sa gawain ng pag-aalis na nasa masamang kalagayan at kailangan ng pakikipagbahaginan para malutas ang kanilang mga isyu. Nag-iskedyul ako ng oras at lugar para isang pagpupulong kasama sila. Maya-maya, matapos mabalitaan na may mga panganib sa seguridad sa lugar na iyon, ayaw ko nang pumunta. “Paano kung maaresto ako?” Kalaunan, nakipagbahaginan sa akin ang isang sister, at sa huli, pumunta ako at hindi ipinagpaliban ang mga bagay-bagay.

Pagkatapos nito, hinanap ko kung paano ko dapat unawain ang pagkakanulo ni Lin Hui sa Diyos matapos siyang maaresto. Nabasa ko ang mga salita ng Diyos: “Ang tao ay lubusang gagawing ganap sa Kapanahunan ng Kaharian. Pagkatapos ng gawain ng panlulupig, ang tao ay isasailalim sa pagpipino at kapighatian. Yaong mga makakapagtagumpay at nakakapanindigan sa kanilang patotoo sa panahon nitong kapighatian ay yaong mga gagawing ganap sa kahuli-hulihan; sila ang mga mananagumpay. Sa panahon nitong kapighatian, kinakailangan sa tao na tanggapin ang pagpipinong ito, at ang pagpipinong ito ang huling pagkakataon sa gawain ng Diyos. Ito ang huling panahon na pipinuhin ang tao bago ang pagtatapos ng lahat ng gawain ng pamamahala ng Diyos, at ang lahat ng sumusunod sa Diyos ay kailangang tanggapin itong huling pagsubok, kailangan nilang tanggapin itong huling pagpipino. Yaong mga lugmok sa kapighatian ay walang gawain ng Banal na Espiritu at paggabay ng Diyos, ngunit yaong mga tunay na nalupig na at tunay na naghahangad sa Diyos ay makakatayong matatag sa kahuli-hulihan; sila yaong mga may angking pagkatao, at siyang mga tunay na nagmamahal sa Diyos. Kahit na ano ang ginagawa ng Diyos, ang mga matagumpay na ito ay hindi mawawalan ng mga pangitain at patuloy pa ring magsasagawa ng katotohanan nang hindi nabibigo sa kanilang patotoo. Sila yaong mga makalalampas sa matinding kapighatian sa wakas. Bagaman yaong mga naglalagay ng kanilang mga sarili sa mapanganib na sitwasyon para mabuhay ay maaari pa ring magpatuloy ngayon, walang makatatakas sa pangwakas na kapighatian, at walang makatatakas mula sa pangwakas na pagsubok. Para sa mga nagtatagumpay, ang ganoong kapighatian ay isang matinding pagpipino; ngunit para sa mga nangingisda sa maligalig na tubig, ito ang gawain ng lubos na pagtitiwalag. Kahit paano man sila sinusubukan, ang katapatan ng mga taong nasa puso nila ang Diyos ay nananatiling hindi nagbabago; ngunit para sa mga taong walang Diyos sa kanilang puso, sa sandaling ang gawain ng Diyos ay hindi kapaki-pakinabang sa kanilang laman, binabago nila ang kanilang pananaw tungkol sa Diyos, at nililisan pa ang Diyos. Ganoon ang mga hindi maninindigan sa katapusan, na naghahanap lamang ng mga pagpapala ng Diyos at walang pagnanais na gumugol ng kanilang mga sarili para sa Diyos at ialay ang kanilang mga sarili sa Kanya. Ang gayong mga mababang-uri na tao ay patatalsikin lahat kapag natapos na ang gawain ng Diyos, at hindi sila karapat-dapat sa kahit na anong awa. Yaong mga walang pagkatao ay walang kakayahang mahalin ang Diyos nang tunay. Kapag ang paligid ay tiwasay at ligtas, o may pakinabang na matatamo, sila ay lubusang masunurin sa Diyos, ngunit sa sandaling ang kanilang ninanais ay nalagay sa alanganin o hindi nila nakuha, agad silang naghihimagsik. Kahit na pagkatapos lamang ng isang gabi, maaari silang magbago mula sa isang nakangiti at ‘mabait’ na tao tungo sa isang pangit-tingnan at mabangis na mamamatay-tao, biglang itinuturing na mortal na kaaway ang kanilang tagapagbigay ng tulong kahapon, nang walang katwiran o kadahilanan. Kung ang mga demonyong ito ay hindi napalayas, ang mga demonyong ito na papatay nang walang kurap, hindi ba sila magiging tagong panganib? Ang gawain ng pagliligtas sa tao ay hindi nakakamit pagkatapos ng kaganapan ng gawaing panlulupig. Kahit natapos na ang gawain ng panlulupig, ang gawain ng pagdadalisay sa tao ay hindi pa natapos; ang gayong gawain ay matatapos lamang sa sandaling ang tao ay lubusang nagawa nang dalisay, sa sandaling yaong mga tunay na nagpapasakop sa Diyos ay nagawa nang ganap, at sa sandaling yaong mga mapagpanggap na walang Diyos sa kanilang mga puso ay napaalis na. Yaong mga hindi nakalulugod sa Diyos sa huling yugto ng Kanyang gawain ay lubusang ititiwalag, at yaong mga itinitiwalag ay pag-aari ng mga diyablo. Dahil hindi nila kayang paluguran ang Diyos, sila ay suwail sa Diyos, at kahit na sumusunod ang mga taong ito sa Diyos ngayon, ito ay hindi nagpapatunay na sila ang mga mananatili sa wakas. Sa mga salitang ‘yaong mga sumunod sa Diyos hanggang sa katapusan ay tatanggap ng kaligtasan,’ ang kahulugan ng ‘sumunod’ ay tumayo nang matatag sa kabila ng kapighatian. Ngayon, marami ang naniniwala na madali ang sumunod sa Diyos, ngunit kapag ang gawain ng Diyos ay malapit nang matapos, malalaman mo ang tunay na kahulugan ng ‘sumunod.’ Hindi dahil kaya mo pang sumunod sa Diyos ngayon matapos lupigin, ito ay hindi nagpapatunay na isa ka sa mga gagawing perpekto. Yaong mga hindi kinakayang pagtiisan ang mga pagsubok, silang mga hindi kayang maging matagumpay sa gitna ng kapighatian ay hindi makakayang tumayo nang matatag sa kahuli-hulihan, kaya’t hindi makakayang sumunod sa Diyos hanggang sa katapus-katapusan. Ang mga tunay na sumusunod sa Diyos ay kayang matagalan na nasusubok ang kanilang gawain, samantalang yaong mga hindi talaga sumusunod sa Diyos ay hindi kayang matagalan ang anumang mga pagsubok ng Diyos. Hindi magtatagal, sila ay mapatatalsik, habang ang mga mananagumpay ay mananatili sa kaharian. Kung ang tao ay tunay na naghahanap sa Diyos o hindi ay nalalaman sa pamamagitan ng pagsubok sa kanyang gawain, iyon ay, sa pamamagitan ng mga pagsubok ng Diyos, at walang kaugnayan sa mismong nagiging kongklusyon ng tao. Hindi tinatanggihan ng Diyos ang sinumang nang basta-basta; lahat ng ginagawa Niya ay lubusang makakahikayat sa tao. Hindi Siya gumagawa ng anumang bagay na hindi nakikita ng tao, o anumang gawain na hindi makahihikayat sa tao. Kung ang paniniwala ng tao ay tunay o hindi, ay napapatotohanan ng mga katunayan at hindi magagawan ng kongklusyon ng tao. Walang duda na ang ‘trigo ay hindi magagawang mapanirang damo, at ang mapanirang damo ay hindi magagawang trigo.’ Ang lahat ng tunay na nagmamahal sa Diyos ay mananatili sa kaharian sa kahuli-hulihan, at hindi tatratuhin nang hindi maganda ng Diyos ang sinumang tunay na nagmamahal sa Kanya” (Ang Salita, Vol. I. Ang Pagpapakita at Gawain ng Diyos. Ang Gawain ng Diyos at ang Pagsasagawa ng Tao). Sa pagninilay sa mga salita ng Diyos, naunawaan ko na sa mga huling araw, ginagawa ng Diyos ang gawain ng paghihiwalay ng lahat ayon sa kanilang uri. Ang mga damo at trigo, ang mabubuting alipin at masasamang alipin, ang mga tupa at mga kambing ay mabubunyag lang sa pamamagitan ng mga pagsubok at kapighatian. May kabuluhan sa pagpapahintulot ng Diyos na dumaan tayo sa pag-uusig at kapighatian. Para sa mga taos-pusong nananampalataya sa Diyos, ito ay pagpeperpekto; para sa mga naghahanap ng mga pagpapala sa pamamagitan ng pananamantala at pagpapabasta-basta, ito ay isang pagbubunyag at pagtitiwalag. Ang mga tunay na gusto ang Diyos ay hindi Siya ipagkakaila o ipagkakanulo anumang uri ng pag-uusig o kapighatian ang kaharapin nila, at kayang hanapin ang katotohanan at manindigan sa kanilang patotoo. Pero ang mga hindi taos-pusong sumusunod sa Diyos, kahit pa sa panlabas ay kaya nilang mag-abandona at maggugol nang pansamantala, nagbabalatkayo bilang mananampalataya sa sambahayan ng Diyos, kapag ang kapaligirang isinaayos ng Diyos ay naging hindi na paborable sa kanilang laman at ang pagnanais nila para sa mga pagpapala ay nawasak, kaya nilang kaagad na itatwa at ipagkanulo ang Diyos. Ang mga taong kayang magsagawa ng katotohanan at manindigan sa kanilang patotoo sa gitna ng mga pagsubok ay ang mga taong gustong iligtas at maperpekto ng Diyos. Ang mga hindi kayang manindigan sa kanilang patotoo ay ang mga damo na nabubunyag. Napakarunong ng gawain ng Diyos! Naisip ko ang brother sa pelikula ng iglesia na pinamagatang ‘Mga Alaala ng Aking Kabataan’ na 20 taong gulang lang. Dahil sa kanyang pananampalataya sa Diyos, nagdusa siya pagkaaresto at pag-uusig mula sa CCP. Para pilitin siyang itatwa at ipagkanulo ang Diyos, malupit na ibinuhos ng mga pulis ang tasa-tasa ng kumukulong tubig sa kanyang katawan. Pero tiyak ang brother, na ito ang tunay na daan, at hindi niya itinatwa o ipinagkanulo ang Diyos sa kabila ng pagtitiis niya ng iba’t ibang uri ng pagpapahirap. May pelikula ring Ang Apoy ng Tagapagdalisay, kung saan walang kahihiyang hinuburan ng mga pulis ang sister at ginamit ang mga electric baton para kuryentehin siya upang ipagkanulo niya ang Diyos. Tiniis ng sister ang matinding kahihiyan at pagpapahirap. Sa pasakit na dinadanas niya, nanalangin siya sa Diyos, nanumpang mas pipiliin pa niyang mamamatay kaysa magpasakop kay Satanas, hindi itinatatwa ang Diyos, hindi ipinagkakanulo ang Diyos, nagbibigay ng maganda at malakas na patotoo, at ipinapahiya si Satanas. Nakita ko na ang mga kapatid na tunay na nananampalataya sa Diyos ay hindi magtatatwa o magkakanulo sa Diyos anumang panganib o kapighatian ang hinaharap nila. Pero si Lin Hui, na matagal nang naging lider sa iglesia, ay naging isang Hudas at ipinagkanulo ang mga interes ng iglesia matapos maaresto, naging kasabwat at alipores ng malaking pulang dragon para maiwasan ang malupit na pagpapahirap, para matiyak ang kinabukasan ng kanyang anak, at para subukang mailigtas ang sarili niyang buhay. Maraming taon na siyang nanampalataya sa Diyos at madalas nakipagbahaginan sa mga kapatid, pero hindi siya naniniwala na ang mga kapalaran ng tao ay nasa mga kamay ng Diyos. Nang dumating ang kritikal na sandali, nagawa niyang itatwa at ipagkanulo ang Diyos. Kaya, hindi ba’t lahat ng pakikipagbahaginan niya sa iba ay puro salita at doktrina lang? Ibinunyag ng mga katunayan na wala talaga siyang katotohanang realidad. Isa lang siyang hindi mananampalataya na pumuslit sa sambahayan ng Diyos, walang saysay na umaasa na magkakamit ng mga pagpapala sa pamamagitan ng pagsasamantala. Dati, tiningnan ko lang ang kanyang panlabas na pag-uugali. Dahil naging isang lider na siya at magaling magsalita, inisip ko na mayroon siyang katotohanang realidad. Sa pamamagitan ng pagbubunyag ng Diyos, lumago ang aking pagkilatis. Kasabay nito, nakita ko rin ang aking tunay na tayog. Madalas, kapag walang mapapanganib na sitwasyong nangyayari sa akin, iniisip ko pa nga na mayroon akong kaunting pananalig, pero nang nalaman kong may isang taong pinahirapan at ipinagkanulo ang Diyos, nabuhay ako sa takot at kawalan ng lakas ng loob. Hindi ko hinanap ang katotohanan para matutuhan ang mga aral, ni hindi ko inisip kung paano tutuparin ang aking tungkulin. Nakita ko na wala akong anumang katotohanang realidad. Ngayon na ang panahon para subukin ng Diyos ang gawain ng tao. Kailangan kong sangkapan ang sarili ko ng mas maraming katotohanan para makapanindigan ako sa mga pagsubok at kapighatian.

Kalaunan, pinagnilayan ko rin ang tungkol sa ugat ng aking pagiging negatibo. Nabasa ko ang mga salita ng Diyos: “Kaya, alam ba ninyo kung ano ang nakapaloob sa kaibuturan ng puso ng mga tao? (Ang pananalig sa Diyos upang magtamo ng mga pagpapala; isa itong bagay na nakahimlay sa puso ng mga tao.) Tama iyan, Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at ninanais na magtamo ng mga pagpapala, ang paghahangad at motibong ito sa kaibuturan ng puso ng mga tao ay hindi matinag-tinag noon pa man. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Sa pagtingin sa sarili ko batay sa mga salita ng Diyos, sa wakas ay napagtanto ko na ang aking pagiging negatibo at kawalan ng motibasyon ay pangunahing inuudyukan ng aking layunin para sa mga pagpapala. Dati, noong kumportable pa ang kapaligiran, masigasig ako sa aking paghahangad at aktibong ginawa ang aking tungkulin. Pero sa pagbabalik-tanaw, pangunahing nagmula ang motibasyon ko sa kaisipang sa paggawa lang ng aking tungkulin nang maayos magkakaroon ako ng magandang kinabukasan at destinasyon. Ngayong nakita ko si Lin Hui na naging isang Hudas at ipinagkanulo ang Diyos, nag-alala ako na kung maaresto ako, magiging katulad ako ni Lin Hui at mabibigong manindigan sa aking patotoo, at pagkatapos ay hindi ako magkakaroon ng isang magandang kakalabasan o destinasyon, kaya nagsimula akong umatras. Kahit nang ginagawa ko ang aking tungkulin, nagpapabasta-basta lang ako, at kung may anumang panganib, mabilis akong tumatakbo pauwi sa bahay para magtago, walang pakialam kung nagawa ko ba nang maayos ang aking tungkulin, basta’t ligtas ako. Ang pananampalataya ko sa Diyos ay para lang sa pagkakamit ng mga pagpapala at isang magandang destinasyon, at ayaw kong harapin ang anumang panganib o kapighatian. Hindi ko hinanap ang katotohanan para matutuhan ang mga aral sa mga sitwasyong isinaayos ng Diyos. Ano ang pagkakaiba sa pagitan ng pananampalataya ko sa Diyos at sa iyong mga hindi mananampalataya na nakikisali sa sambahayan ng Diyos at hindi naghahangad ng katotohanan, walang saysay na umaasa sa mga pagpapala? Kung hindi ko hahanapin ang katotohanan para lutasin ang kalagayang ito, tiyak na babagsak ako kapag dumating sa akin ang mga pagsubok. Sa pagkakataong ito, ibinunyag ako ng Diyos sa pamamagitan ng gayong sitwasyon, at ito ang Kanyang pagliligtas sa akin. Nagpasalamat ako sa Diyos mula sa aking puso.

Kalaunan, pinagnilayan ko rin: Bakit nagkaroon ako ng gayong katinding reaksiyon nang makita kong naaresto at naging isang Hudas ang isang lider? Inakala ko na ang lahat ng lider ay mga taong may mabuting pagkaunawa sa katotohanan at may katotohanang realidad, at na kung maaaresto sila, dapat silang makapanindigan sa kanilang patotoo. Pero naaayon ba ang mga pananaw ko sa katotohanan? Habang naghahanap, nabasa ko ang mga salita ng Diyos: “Kapag ang isang tao ay nahalal ng mga kapatid na maging lider, o iniangat ng sambahayan ng Diyos para gawin ang isang tiyak na gawain o gampanan ang isang tiyak na tungkulin, hindi ito nangangahulugan na mayroon siyang espesyal na katayuan o posisyon, o na ang mga katotohanang nauunawaan niya ay mas malalim at mas marami kaysa sa ibang mga tao—lalo nang hindi ito nangangahulugan na ang taong ito ay kayang magpasakop sa Diyos, at hindi Siya ipagkakanulo. Tiyak na hindi rin ito nangangahulugan na kilala niya ang Diyos, at isa siyang taong may takot sa Diyos. Sa katunayan, hindi niya natamo ang anuman dito. Ang pag-aangat at paglilinang ay pag-aangat at paglilinang lamang sa prangkang salita, at hindi katumbas nito na pauna na siyang itinalaga at sinang-ayunan ng Diyos. Ang pag-aangat at paglilinang sa kanya ay nangangahulugan lamang na iniangat na siya, at naghihintay na malinang. At ang huling kalalabasan ng paglilinang na ito ay depende sa kung hinahangad ng taong ito ang katotohanan, at kung kaya niyang piliin ang landas ng paghahangad ng katotohanan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). “Ang panghawakan ang mga salita ng Diyos at magawang ipaliwanag ang mga ito nang hindi nahihiya ay hindi nangangahulugan na taglay mo ang realidad; ang mga bagay ay hindi kasing-simple ng iyong iniisip. Kung nagtataglay ka ng realidad ay hindi nababatay sa kung ano ang iyong sinasabi; sa halip, nababatay ito sa iyong isinasabuhay. Kapag naging buhay at likas na pagpapahayag mo ang mga salita ng Diyos, saka lamang masasabi na taglay mo ang realidad, at saka ka lamang maituturing na nagkamit ng tunay na pagkaunawa at aktuwal na tayog. Kailangan mong matagalan ang mga pagsubok sa loob ng mahabang panahon, at kailangan mong maisabuhay ang wangis na hinihingi ng Diyos. Hindi ito dapat maging pakitang-tao lamang; kailangan itong likas na dumaloy mula sa iyo. Saka ka lamang tunay na magtataglay ng realidad, at saka ka lamang magkakamit ng buhay” (Ang Salita, Vol. I. Ang Pagpapakita at Gawain ng Diyos. Pagsasagawa Lamang ng Katotohanan ang Pagtataglay ng Realidad). Mula sa mga salita ng Diyos, naunawaan ko na iniaangat at nililinang ng sambahayan ng Diyos ang mga tao ayon sa mga pangangailangan ng gawain ng iglesia. Ang ilang nagtataglay ng kakayahan at mga paunang kinakailangan para maging mga lider o manggagawa ay nahahalal bilang mga lider o manggagawa o iniaangat para gawin ang partikular na gawain. Ito ay para mabigyan sila ng pagkakataong magsanay. Gayumpaman, hindi ibig sabihin nito na nagtataglay sila ng mga katotohanang realidad, ni hindi ibig sabihin nito na mas mataas ang tayog nila kaysa sa mga kapatid. Magkakaiba lang talaga ang mga tungkuling ginagawa at papel na ginagampanan nila. Sa pagtingin sa sarili ko batay sa mga salita ng Diyos, nakita ko na mali ang perspektiba ko sa mga lider at manggagawa. Halimbawa, nang nakita kong inaaresto si Lin Hui, inakala kong dahil sa isa siyang lider at napakalinaw ng kanyang pagbabahagi, tiyak na hinahangad niya ang katotohanan at may mga katotohanang realidad siya, at kung maaaresto siya, dapat na makapapanindigan siya sa kanyang patotoo. Nang nakita ko na naging isang ganap na Hudas siya, hindi ko ito maunawaan. Nag-alala pa nga ako na dahil hindi ako naging isang lider o manggagawa, hindi ako makapaninindigan kung maaaresto ako. Naunawaan ko na ngayon na ang pagkakaroon ng isang tao ng mga katotohanang realidad ay hindi natutukoy sa kung anong tungkulin ang nagawa nila o gaano karaming doktrina ang kaya nilang sabihin, kundi pangunahing nakabatay sa kung makapagsasagawa sila ng katotohanan kapag nahaharap sa mga usapin. Naisip ko ang isang matandang sister sa iglesia na responsable sa pag-iingat ng mga handog. Nang dinala ng isang Hudas ang mga pulis sa bahay niya para maghalughog at pinagbinantaan siya ng mga pulis at sinubukang pilitin na ibigay sa kanila ang mga handog, hindi natakot ang sister sa masasamang puwersa ni Satanas, at itinaya niya ang kanyang buhay para protektahan ang mga handog, umaasa sa Diyos para matalinong makasagot sa mga pulis, at pagkaalis ng mga pulis, kaagad niyang inilipat ang mga handog sa ligtas na lugar. Sa mata ng mga tao, ang nakatatandang sister ay hindi naging lider at hindi kayang makipagbahaginan o magbigay ng mga sermon, pero nang naharap sa mga usapin, kaya niyang isantabi ang sarili niyang kaligtasan para protektahan ang mga handog at pangalagaan ang mga interes ng sambahayan ng Diyos. Ang gayong tao ay nagbigay ng patotoo.

Isang dahilan sa kabiguan ni Lin Hui ay ang takot niyang magdusa sa kulungan. Ang isa pang dahilan ay nang ginamit ng malaking pulang dragon ang kinabukasan ng anak niyang babae para takutin siya, hindi siya naniniwalang ang kapalaran ng mga tao ay nasa mga kamay ng Diyos. Sa pag-iisip sa aking katulad na katayuan, tiningnan ko ang mga salita ng Diyos kaugnay sa aspektong ito ng kalagayan. Nabasa ko ang mga salita ng Diyos: “Ang kapalaran ng tao ay nasa kontrol ng mga kamay ng Diyos. Ikaw ay walang kakayahang kontrolin ang iyong sarili: Kahit na parating nagmamadali at nag-aabala ang tao para sa kanyang sarili, nananatili siyang walang kakayahan na kontrolin ang kanyang sarili. Kung kaya mong malaman ang iyong mga sariling kinabukasan, kung makokontrol mo ang iyong sariling kapalaran, isa ka pa rin bang nilikha? … Ang hantungan ng tao ay nasa mga kamay ng Lumikha, kaya paano makokontrol ng tao ang kanyang sarili?” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Sa pagninilay sa mga salita ng Diyos, naunawaan ko na ang Diyos ay ang Lumikha, ang tao ay isang nilikha, at ang kapalaran ng mga tao ay nasa mga kamay ng Diyos. Kung ano ang kapalaran ng isang tao ay matagal nang inorden at isinaayos ng Diyos. Kahit pa magplano at magpakana ang mga tao para sa sarili nila, hindi nila kayang kontrolin ang kanilang kapalaran. Ang pag-aalala ko na gagamitin ng mga puwersa ng pulisya ng CCP ang kinabukasan ng aking pamilya para takutin ako ay pangunahing nagmula sa kawalan ko ng tunay na pagkaunawa sa kataas-taasang kapangyarihan ng Diyos. Naunawaan ko na kung maaaresto at makukulong talaga ako balang araw, kung madadamay ba o hindi ang pamilya ko ay nasa mga kamay lahat ng Diyos. Ako ay isang nilikha, at hindi ko kayang kontrolin ang sarili kong kapalaran, pero nag-aalala ako tungkol sa kinabukasan ng aking pamilya. Napakahangal ko! Bago pa man maaresto, nag-aalala na ako na mabunyag bilang isang Hudas, kaya’t sinubukan kong iligtas ang aking sarili sa pamamagitan ng pagtatago sa bahay, hindi man lang ginagawa ang mga tungkuling dapat kong ginagawa, at ganap na walang katapatan sa aking tungkulin. Sa panlabas, hindi ko direktang ipinagkanulo ang Diyos tulad ng ginawa ni Lin Hui bilang isang Hudas, pero sa hindi paggawa nang maayos sa aking tungkulin, hindi ba’t nahulog na ako sa pakana ni Satanas at nawala ang aking patotoo? Kaya nanalangin ako sa Diyos, “O Diyos, Si Lin Hui ay nabunyag bilang isang Hudas. Nagbunyag na ako ng maraming maling pananaw at ako ay naging duwag at matatakutin, pero sa pamamagitan ng pagbubunyag na ito, malinaw kong nakita ang aking tunay na tayog at nakita ko kung gaano kaliit ang aking pananalig. O Diyos, pakiusap, gabayan Mo ako para manindigan sa aking patotoo sa mga susunod na pagganap ko ng tungkulin.” Pagkatapos, naisip ko ang mga sister na responsable sa gawain ng pag-aalis na nasa hindi mabuting kalagayan, at naisip ko na may mga gawain pa na kinakailangang talakayin kasama nila. Kaya’t nagsaayos ako ng oras para makipagkita sa kanila, at ang aming pagtitipon ay nagbunga ng kaunting resulta.

Sa pagkakataong ito, ang pagbubunyag ng isang Hudas ay nagbigay-daan para makilala ko ang aking tunay na tayog at para makita kung gaano katindi ang pagnanais ko para sa mga pagpapala. Nagkamit din ako ng kaunting pag-unawa sa aking makasarili at kasuklam-suklam na satanikong disposisyon. Kasabay nito, naipakita rin nito sa akin nang mas malinaw na ang pananampalataya sa Diyos para magkamit ng katotohanan sa isang bansang pinamumunuan ng CCP ay hindi isang madaling bagay. Kailangan talagang itaya ng tao ang sarili niyang buhay! Bagaman mababa pa ang aking tayog, handa akong magpasakop at maranasan ang mga salita at gawain ng Diyos sa ganitong uri ng kapaligiran. Salamat sa Diyos!


28. Mababago Ba ng mga Magulang ang Kapalaran ng Kanilang mga Anak?

Ni Zheng Qi, Tsina

Matapos kong tanggapin ang gawain ng Makapangyarihang Diyos sa mga huling araw, sa pamamagitan ng pagkain at pag-inom ng mga salita ng Diyos, napagtanto ko na sa pamamagitan lang ng pananampalataya at pagsamba sa Diyos magkakaroon ng magandang kapalaran at hantungan ang sangkatauhan. Naunawaan ko rin na sa madilim at masamang mundong ito, ang pananalig sa Diyos ang tanging tamang landas sa buhay. Noong panahong iyon, nasa middle school ang anak ko, at madalas ko siyang kausapin tungkol sa pananampalataya sa Diyos, sinasabi ko sa kanya na nilikha ng Diyos ang mga tao kaya dapat lang na manampalataya at sumamba sila sa Kanya. Sa puso ko, umaasa akong mananampalataya sa Diyos ang anak ko kasama ko. Sa ganoong paraan, matatanggap niya ang pangangalaga at proteksyon ng Diyos, at magkakaroon siya ng magandang hantungan. Hindi nagtagal pagkatapos kong manalig sa Diyos, nagsimula akong gumawa ng tungkulin sa iglesia. Pero dahil inaaresto at inuusig ng CCP ang mga Kristiyano, at nagkakalat pa ito ng mga walang batayang tsismis kung saan-saan, sinimulan akong hadlangan at usigin ng asawa ko, sa takot na baka maaresto ako dahil sa aking pananalig at madamay rin ang pamilya ko, at madalas siyang makipagtalo sa akin. Pero suportadung-suportado ng anak ko ang pananalig ko, at madalas niyang sinusubukang hikayatin ang tatay niya na huwag akong hadlangan. Sa tuwing umuuwi ang anak ko kapag weekend, tuwing may oras ako, kinukuwentuhan ko siya ng mga istorya mula sa Bibliya at nagbabasa kami ng mga salita ng Diyos. Minsan, kapag nakikita ko siyang nanonood ng TV at hindi aktibong nagbabasa ng mga salita ng Diyos, nababalisa ako, at paulit-ulit kong hinihiling sa kanya na magbasa ng mga salita ng Diyos kasama ko. Pasalita siyang sumasang-ayon, pero hindi naman gumagalaw sa kinauupuan niya, kaya nagagalit ako, at kung minsan ay napapagalitan ko siya. Kapag nakikita niyang galit na ako, dali-dali siyang lalapit para magbasa ng ilang sipi ng mga salita ng Diyos. Halata ko namang wala sa loob niya ang ginagawa niya kasama ko, pero sa isip ko, kahit papaano, mas mabuti na iyon kaysa sa hindi talaga siya nagbabasa ng mga salita ng Diyos. Nang mag-high school ang anak ko, nagsimula akong gumawa ng tungkulin sa isang kalapit na iglesia, at tuwing weekend, sinisikap kong umuwi para makausap siya tungkol sa pananampalataya sa Diyos. Kalaunan, nagkolehiyo na ang anak ko, at ibinili ko siya ng MP5 player para madala niya sa eskuwela at magkaroon siya ng oras na basahin ang mga salita ng Diyos. Noong tumagal-tagal, tinatawagan ko siya para paalalahanan, sinasabihan siyang “uminom ng bitamina,” na ipinapahiwatig na dapat siyang magbasa pa ng mga salita ng Diyos. Kapag umuuwi ang anak ko para magbakasyon, ang una kong tanong agad sa kanya ay, “Nagbabasa ka ba ng mga salita ng Diyos sa eskuwela?” Kapag sinasabi niyang binabasa niya ang mga ito kapag may oras siya, nakakahinga ako nang maluwag.

Noong tagsibol ng 2011, may nagsumbong sa mga awtoridad tungkol sa pananalig ko, kaya para maiwasan ang pag-aresto ng CCP, kinailangan kong umalis ng bahay para gawin ang aking mga tungkulin. Noong panahong iyon, nasa ikalawang taon sa kolehiyo ang anak ko sa malayong lugar, at naglalakbay ako nang dose-dosenang milya para lang gumamit ng pampublikong telepono para tawagan siya, at paalalahanan siya, “Huwag mong kalimutang ‘uminom ng iyong mga bitamina.’” Kapag naririnig kong nangangako siyang gagawin niya iyon, gumagaan ang loob ko. Palagi akong umaasa na pagkatapos niyang magtapos, sasamahan niya ako sa pananampalataya sa Diyos, at madalas akong nagdarasal sa Diyos, hinihiling sa Kanya na antigin ang puso ng anak ko at gabayan siyang manampalataya sa Diyos. Pero salungat sa mga gusto ko ang nangyari. Noong taglagas ng 2013, pumasok ang anak ko sa isang akademyang pangmilitar pagkatapos niyang magtapos. Doon na ako nabalisa, “Ang CCP ay isang ateistang partido, at hindi nito pinapayagan ang mga tauhan ng militar na magkaroon ng pananalig. Pagpasok sa akademya, hindi lang pagbabawalan ang anak ko na magbasa ng mga salita ng Diyos, kundi araw-araw rin siyang ibe-brainwash ng CCP, at itatanim sa isip niya ang mga ideyang ateista. Kung magpapatuloy ito, tiyak na mapapalayo siya nang mapapalayo sa Diyos. Magagawa pa kaya niyang manampalataya sa Diyos? Noong mga nakaraang taon, palagi kong inaasahan na mananampalataya ang anak ko sa Diyos at magkakaroon ng magandang hantungan, pero ngayon, ang pangarap kong iyon ay tuluyan nang gumuho.” Kapag naiisip kong pumunta ang anak ko sa impiyernong lugar na iyon, hindi ako makakain o makatulog, at hindi ko mapigilang umiyak. Naalala ko noong high school siya, umuuwi siya tuwing ikalawang linggo, at madalas, hindi ako makauwi sa tamang oras dahil sa mga tungkulin ko. Kalaunan, nang umalis ako ng bahay para gawin ang mga tungkulin ko, wala na akong oras para makipagbahaginan sa kanya. Naisip ko na kung sa aming lugar lang ako gumawa ng tungkulin, sana ay mas marami kaming nabasang mga salita ng Diyos at mas nagabayan ko siya, at baka hindi siya naligaw ng landas. Kapag naiisip ko ito, pakiramdam ko ay hindi ko nagampanan ang mga responsabilidad ko bilang isang ina, at pakiramdam ko ay may pagkakautang ako sa anak ko. At higit pa rito, nag-aalala ako tungkol sa kanyang kinabukasan at kapalaran. Kalaunan, marami akong nakita na kabataang kapatid sa iglesia na halos ka-edad ng anak ko, at nakita ko silang nananampalataya sa Diyos at tumatahak sa tamang landas, habang ang anak ko naman ay hinahangad ang mundo. Palagi akong nakakaramdam ng panghihinayang tungkol sa kanya, nagsisisi na hindi ako nagsikap nang higit pa para sa kanya, at na hindi ako nakapagbasa ng mas maraming salita ng Diyos kasama siya. Kapag hindi ako abala sa aking mga tungkulin, naiisip ko siya at napupuno ako ng paninisi sa sarili at kalungkutan.

Kalaunan, nabasa ko ang dalawang sipi ng mga salita ng Diyos, at medyo nabitiwan ko ang ilang alalahanin ko tungkol sa anak ko. Sabi ng Makapangyarihang Diyos: “Maliban sa pagsisilang at pagpapalaki ng anak, ang responsabilidad ng mga magulang sa buhay ng mga anak nila ay ang panlabas lang na bigyan sila ng isang kapaligiran na kalalakihan nila, at iyon na iyon, sapagkat walang makaiimpluwensiya sa kapalaran ng tao maliban sa itinadhana ng Lumikha. Walang sinuman ang makakakontrol sa uri ng magiging kinabukasan ng isang tao; ito ay matagal nang naitakda, at kahit pa ang sariling mga magulang ay hindi mababago ang kapalaran ng isang tao. Kaugnay naman sa kapalaran, kanya-kanya ang bawat isa, at bawat isa ay may sariling kapalaran. Kaya, walang magulang ang makahahadlang sa kapalaran sa buhay ng isang tao ni kaunti o maka-uudyok sa kanya kahit kaunti pagdating sa papel na ginagampanan niya sa buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). “Mali ang sabihin na, ‘Ang pagkabigo ng mga anak na sumunod sa tamang landas ay may kinalaman sa kanilang mga magulang.’ Sinuman ito, kung siya ay isang partikular na uri ng tao, tatahak siya sa isang partikular na landas. Hindi ba’t natitiyak ito? (Oo.) Ang landas na tinatahak ng isang tao ay tumutukoy sa kung ano siya. Ang landas na tinatahak niya at kung magiging anong uri siya ng tao ay nakasalalay sa kanya. Ito ay mga bagay na pauna nang itinakda, likas, at may kinalaman sa kalikasan ng tao. Kaya, ano nga ba ang silbi ng mga turo ng magulang? Kaya ba nitong pamahalaan ang kalikasan ng isang tao? (Hindi.) Hindi kayang pamahalaan ng mga turo ng magulang ang kalikasan ng tao at hindi nito kayang lutasin ang problema sa kung anong landas ang tatahakin ng isang tao. Ano ang tanging maituturo ng mga magulang? Ang ilang simpleng pag-uugali sa pang-araw-araw na buhay ng kanilang mga anak, ilang medyo paimbabaw na kaisipan at mga tuntunin ng sariling asal—ito ang mga bagay na may kinalaman sa mga magulang. Bago umabot sa hustong gulang ang kanilang mga anak, dapat tuparin ng mga magulang ang kanilang responsabilidad, na turuan ang kanilang mga anak na sumunod sa tamang landas, mag-aral nang mabuti, at magsumikap na maging mas magaling kaysa sa iba paglaki nila, na huwag gumawa ng masasamang bagay o maging masamang tao. Kailangan ding pangasiwaan ng mga magulang ang pag-uugali ng kanilang mga anak, turuan ang mga ito na maging magalang at bumati sa mga nakatatanda sa tuwing nakikita ang mga ito, at turuan ang kanilang mga anak ng iba pang mga bagay na may kaugnayan sa pag-uugali—ito ang responsabilidad na dapat tuparin ng mga magulang. Ang pag-aalaga sa buhay ng kanilang anak at pagtuturo sa kanila ng ilang pangunahing tuntunin ng sariling asal—iyan ang saklaw ng impluwensiya ng magulang. Tungkol naman sa personalidad ng kanilang anak, hindi ito maituturo ng mga magulang. Ang ilang magulang ay mahinahon lang at ginagawa nila ang lahat nang hindi nagmamadali, samantalang ang kanilang mga anak ay lubos na walang pasensiya at hindi mapirmi sa kinaroroonan ng mga ito kahit sandali man lang. Lumalayo sila nang sila-sila lang para maghanapbuhay pagdating ng 14 o 15 taong gulang nila, gumagawa sila ng kanilang sariling mga desisyon sa lahat ng bagay, hindi nila kailangan ang kanilang mga magulang, at kayang-kaya nilang magsarili. Itinuturo ba ito ng kanilang mga magulang? Hindi. Kaya, ang personalidad, disposisyon, at maging ang diwa ng isang tao, pati na ang landas na kanyang pipiliin sa hinaharap, ay walang kinalaman sa kanyang mga magulang. … May problema sa ekspresyon na ‘Ang pagkukulang ng isang anak ay kasalanan ng magulang.’ Bagaman may responsabilidad ang mga magulang na turuan ang kanilang mga anak, ang tadhana ng isang anak ay hindi naitatakda ng kanyang mga magulang, kundi ng kalikasan ng isang anak. Malulutas ba ng edukasyon ang problema sa kalikasan ng isang anak? Talagang hindi nito malulutas iyon. Ang landas na tinatahak ng isang tao sa buhay ay hindi naitatakda ng kanyang mga magulang, kundi ito ay pauna nang itinakda ng Diyos. Sinasabi na ‘Ang kapalaran ng tao ay itinakda ng Langit,’ at ang kasabihang ito ay ibinuod ng karanasan ng tao. Bago umabot sa hustong gulang ang isang tao, hindi mo malalaman kung anong landas ang kanyang tatahakin. Kapag nasa hustong gulang na siya, at may sariling mga kaisipan at kakayahang magnilay-nilay sa mga problema, magpapasya siya kung ano ang gagawin sa labas sa mas malawak na komunidad. Sinasabi ng ilang tao na gusto nilang maging mataas na opisyal, ang iba naman ay nagsasabing gusto nilang maging abogado, at ang iba ay gustong maging manunulat. Ang bawat isa ay may kanya-kanyang pasya at mga ideya. Walang sinuman ang nagsasabi na, ‘Hihintayin ko na lang na turuan ako ng aking mga magulang. Anuman ang ituro nila sa akin, magiging ganoon ako.’ Walang taong ganito kahangal. Kapag umabot na sila sa hustong gulang, nagsisimulang mapukaw at unti-unting nahihinog ang mga ideya ng mga tao, kaya lalong nagiging malinaw ang landas at mga layon sa kanilang hinaharap. Sa panahong ito, unti-unting nagiging halata at malinaw kung anong klaseng tao sila at kung saang grupo sila nabibilang. Mula sa puntong ito, unti-unting malinaw na natutukoy ang personalidad ng bawat tao, pati na rin ang kanilang disposisyon, ang landas na kanilang hinahangad, ang kanilang direksyon sa buhay, at ang grupong kinabibilangan nila. Saan nakabatay ang lahat ng ito? Sa huli, ito ay pauna nang itinakda ng Diyos—wala itong kinalaman sa mga magulang ng isang tao” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Mula sa mga salita ng Diyos, napagtanto ko na responsabilidad ng mga magulang na isilang at palakihin ang kanilang mga anak, bigyan sila ng magandang kapaligiran para sa kanilang paglaki, turuan silang maging mabuti, lumakad sa tamang landas, at huwag gumawa ng masama bago sila sumapit sa hustong gulang, pati na rin ang ituro sa kanila ang mga pinakapundamental na prinsipyo ng pag-asal. Gayunpaman, ang kapalaran ng isang anak at ang landas na tatahakin niya sa buhay ay pawang itinakda na ng Diyos, at hindi ito mga bagay na kayang pagpasyahan o kontrolin ng mga magulang. Kapag nasa hustong gulang na ang mga anak, mayroon na silang sariling mga ideya at pagpili, at ang mga bagay tulad ng kung anong uri sila ng tao, kung saang grupo sila nabibilang, at ang landas na pinipili nilang tahakin ay nagiging malinaw lahat. Pero nakalilinlang ang aking pag-iisip na kapag lumaki na ang anak ko at hindi siya nanampalataya sa Diyos o lumakad sa tamang landas, ito ay kabiguan ko bilang isang ina, at na ito ay dahil hindi ko siya nabasahan ng mas maraming salita ng Diyos o mas nagabayan, na naging dahilan para tahakin niya ang landas ng mundo. Sa nakalipas na sampung taon, namuhay ako sa matinding paninisi sa sarili, palaging nararamdaman na may pagkakautang ako sa kanya. Maraming taon na akong nananampalataya sa Diyos, pero hindi ko tinitingnan ang mga tao at bagay-bagay ayon sa mga salita ng Diyos. Nakakahiya talaga! Ang pagpili ng anak ko na huwag tahakin ang landas ng pananalig ay itinatakda rin ng kanyang kalikasan na hindi nagmamahal sa katotohanan. Sa totoo lang, madalas ko siyang kausapin sa bahay tungkol sa pananampalataya sa Diyos, pero hindi siya interesado sa mga salita ng Diyos. Sa tuwing kailangan ko siyang tawagin at hikayatin, nagbabasa lang siya ng ilang salita ng Diyos para pagbigyan ako. Habang lumalaki siya, nahumaling siya sa mundo, kasikatan, at pakinabang, kaya natural lang na hinangad niyang tahakin ang landas ng mundo. Kahit pa hindi ako umalis ng bahay para gawin ang tungkulin ko at nanatili ako sa bahay para basahan siya ng mga salita ng Diyos araw-araw, hindi pa rin siya mananampalataya sa Diyos. Ang kanyang kapalaran at ang landas na kanyang tatahakin ay hindi mga bagay na kaya kong kontrolin bilang kanyang ina. May kaugnayan ito sa kanyang kalikasan at nakasalalay rin sa paunang pagtatalaga ng Diyos. May isang sister na inilaan ang sarili sa paggawa ng kanyang tungkulin nang full-time pagkatapos magtapos sa kolehiyo, pero dinala siya sa istasyon ng pulis ng kanyang di-nananampalatayang ama. Pagkatapos niyang mapalaya, nagpatuloy siyang manampalataya sa Diyos at gawin ang kanyang tungkulin. May isa pang sister na pumasok sa isang prestihiyosong unibersidad, at nang marinig niya ang mga salita ng Diyos, labis siyang naantig at nagpasyang manampalataya sa Diyos, kaya isinuko niya ang kanyang pag-aaral sa graduate school at nagsimula siyang gawin ang kanyang tungkulin at gugulin ang kanyang sarili para sa Diyos nang full-time. Mula sa mga katotohanang ito, nakita ko na ang landas na pinipiling tahakin ng mga tao ay tunay na walang kaugnayan sa kanilang mga magulang.

Isang araw sa aking mga debosyonal, nabasa ko ang mga salitang ito ng Diyos: “Ang mga hinihingi ng ilang magulang sa kanilang mga anak ay: ‘Ang aming mga anak ay dapat na tumahak sa tamang landas, manampalataya sa Diyos, tumalikod sa sekular na mundo, at bumitiw sa kanilang trabaho. Kung hindi, kapag pumasok na kami sa kaharian, hindi makakapasok ang aming mga anak, at mahihiwalay kami sa kanila. Napakaganda sana kung ang buong pamilya namin ay sama-samang makakapasok sa kaharian! Maaari kaming magsama sa langit, tulad ng pagsasama namin dito sa lupa. Habang nasa kaharian kami, hindi namin dapat iwan ang isa’t isa, dapat magkakasama kami sa buong kapanahunan!’ Subalit, hindi naman pala nananampalataya ang kanilang mga anak sa Diyos, bagkus ay hinahangad ng mga ito ang mga makamundong bagay, at nagsusumikap na kumita ng maraming pera at na maging napakayaman; sinusuot nila ang anumang uso, ginagawa at pinag-uusapan nila ang anumang sikat, at hindi nila tinutupad ang mga kahilingan ng kanilang mga magulang. Bilang resulta, sumasama ang loob ng mga magulang na ito, nagdarasal at nag-aayuno ang mga ito dahil dito, nag-aayuno nang isang linggo, 10 araw, o nang dalawang linggo, at nagsusumikap nang husto para sa kapakanan ng kanilang mga anak tungkol sa usaping ito. Madalas silang nagugutom na nakakaramdam na sila ng pagkahilo, at madalas silang nagdarasal sa harap ng Diyos habang umiiyak. Subalit, kahit gaano pa sila magdasal o gaano man sila magsikap, hindi naaantig ang kanilang mga anak at hindi alam ng mga ito kung paano mamulat. Habang mas lalong tumatangging manampalataya ang kanilang mga anak, mas lalong naiisip ng mga magulang na ito na: ‘Naku, binigo ko ang aking mga anak, nadismaya sila nang dahil sa akin. Hindi ko naipalaganap ang ebanghelyo sa kanila, at hindi ko sila naisama tungo sa landas ng kaligtasan. Ang mga hangal na iyon—ito ang landas patungo sa mga pagpapala!’ Hindi sila mga hangal; sadyang wala silang ganitong pangangailangan. Ang mga magulang na ito ang mga hangal, dahil sinusubukan nilang itulak ang kanilang mga anak patungo sa landas na ito, hindi ba? Kung may ganitong pangangailangan ang kanilang mga anak, kinakailangan pa ba ng mga magulang na magsalita tungkol sa mga bagay na ito? Kusa nang mananampalataya ang kanilang mga anak. Palaging iniisip ng mga magulang na ito: ‘Binigo ko ang mga anak ko. Bata pa lamang sila ay hinikayat ko na silang magkolehiyo, at simula nang magkolehiyo sila, hindi na sila nag-iba ng landas. Hindi sila tumitigil sa paghahangad ng mga makamundong bagay, at sa tuwing bumabalik sila, wala silang ibang kinukwento kundi ang tungkol sa trabaho, pagkita ng pera, tungkol sa kung sino ang itinaas ang ranggo o bumili ng kotse, sino ang nakapag-asawa ng mayaman, sino ang pumunta ng Europa para mag-advance studies o maging exchange student, at sinasabi nila kung gaano kaganda ang takbo ng buhay ng ibang tao. Sa tuwing umuuwi sila, ikinukwento nila ang mga bagay na iyon, at ayaw kong marinig ang mga iyon, pero wala akong magawa. Kahit anong sabihin ko para mahimok silang manampalataya sa Diyos, ayaw pa rin nilang makinig.’ Dahil dito, nagkakaroon ng hidwaan ang mga magulang at ang kanilang mga anak. Sa tuwing nakikita nila ang kanilang mga anak, sumasama ang ekspresyon ng kanilang mga mukha; kapag nakikipag-usap sila sa kanilang mga anak, sumisimangot sila. Hindi alam ng ibang anak kung ano ang gagawin, at iniisip nila na: ‘Hindi ko alam kung ano ang problema sa mga magulang ko. Kung hindi ako nananampalataya sa Diyos, edi hindi. Bakit ba palaging ganito ang trato nila sa akin? Akala ko pa naman, kapag mas nananampalataya ang isang tao sa Diyos, nagiging mas mabuting tao siya. Bakit napakaliit ng pagmamahal ng mga mananampalataya para sa kanilang mga pamilya?’ Masyadong nag-aalala ang mga magulang na ito sa kanilang mga anak na halos puputok na ang kanilang ugat, at sinasabi nila na: ‘Hindi ko sila anak! Pinuputol ko na ang anumang ugnayan namin, itinatakwil ko na sila!’ Sinasabi lang nila iyon, pero hindi talaga iyon ang nararamdaman nila. Hindi ba’t hangal ang mga ganitong magulang? (Oo.) Palagi nilang gustong kontrolin at pangasiwaan ang lahat, palaging gustong pangasiwaan ang kinabukasan ng kanilang mga anak, ang pananalig at mga landas na tinatahak ng mga ito. Napakahangal nito! Hindi ito nararapat” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). Talagang tumpak ang isinisiwalat ng Diyos; iyan mismo ang nasa isip ko, at ganoon din ako kumilos. Noong nag-aaral pa ang anak ko, pinlano ko na sa puso ko na pagkatapos niyang magtapos, magkasama kaming mananampalataya sa Diyos at papasok kami sa kaharian bilang mag-ina. Napakaganda sana niyon! Kaya, kapag nasa bahay ang anak ko, naglalaan ako ng oras para kausapin siya tungkol sa pananampalataya sa Diyos, paulit-ulit siyang hinihimok na magbasa ng mga salita ng Diyos. Kapag hindi siya nakikinig, nagagalit ako at kung minsan ay pinapagalitan pa siya. Noong nag-aaral siya sa unibersidad sa ibang lungsod, naglalakbay ako nang dose-dosenang milya para tawagan siya at paalalahanan siya na magbasa ng mga salita ng Diyos, at di-makatwiran akong nanalangin sa harap ng Diyos at mapilit na humingi sa Kanya, hinihiling sa Kanya na antigin ang puso ng anak ko at akayin ito na manalig. Ni hindi ko nga kayang kontrolin ang sarili kong kapalaran, pero patuloy ko pa ring sinusubukang pamatnugutan at manipulahin ang kapalaran ng anak ko, sa kagustuhang ipatahak sa kanya ang landas na pinlano ko para sa kanya. Talagang napakayabang ko at masyadong tiwala sa sarili! Nang malaman kong pinili ng anak ko ang landas ng mundo, nabalisa ako at hindi mapakali, hindi makakain o makatulog, at pinagsisihan kong hindi ako nagsikap nang higit pa para gabayan siya patungo sa landas ng pananalig. Ang totoo, nababalisa ako dahil natatakot akong kung hindi mananampalataya sa Diyos ang anak ko, mahuhulog siya sa sakuna. Dahil kontrolado ng aking mga damdamin, binalewala ko ang mga layunin ng Diyos, at pinilit ko lang na hilahin ang anak ko na manalig sa Diyos nang labag sa kanyang kalooban. Di-makatwiran pa akong nanalangin sa Diyos na tulungan akong tuparin ang pangarap kong makapasok sa kaharian kasama ang aking anak. Lahat ng ginawa ko ay talagang kahangalan, at tunay na kasuklam-suklam sa Diyos!

Kalaunan, nabasa ko pa ang mga salita ng Diyos: “Bilang mga magulang, pagdating sa saloobin na dapat nilang itaguyod sa kanilang mga anak na nasa hustong gulang na, bukod sa pagpapala sa mga ito nang tahimik at pagkakaroon ng mabubuting ekspektasyon mula sa mga ito, anumang klase ng kabuhayan, uri ng tadhana o buhay mayroon ang mga ito, maaari lamang itong hayaan ng mga magulang na mangyari. Walang magulang ang makakapagbago ng alinman sa mga ito, at hindi rin nila ito makokontrol. Bagamat ikaw ang nagsilang at nagpalaki sa iyong mga anak, gaya ng napag-usapan natin noon, hindi ang mga magulang ang panginoon ng tadhana ng kanilang mga anak. Ipinagbubuntis ng mga magulang ang pisikal na katawan ng kanilang mga anak at sila ang nagpapalaki sa mga ito hanggang sa umabot na sa hustong gulang ang mga ito, ngunit pagdating sa kung ano ang magiging uri ng tadhana ng kanilang mga anak, hindi ito isang bagay na ibinibigay o pinipili ng mga magulang, at lalong hindi ang mga magulang ang nagpapasya tungkol dito. Ninanais mong maging maayos ang iyong mga anak, ngunit may garantiya ba na iyon ang mangyayari? Hindi mo ninanais na makatagpo sila ng kasawian, kamalasan, at lahat ng uri ng masasamang pangyayari, ngunit ibig bang sabihin niyon ay maiiwasan nila ang mga ito? Anuman ang kinakaharap ng iyong mga anak, walang alinman sa mga bagay na iyon ang nasasailalim sa kagustuhan ng tao, at wala rin sa mga iyon ang naitatakda ng iyong mga pangangailangan o ekspektasyon. Kaya, ano nga ba ang itinuturo nito sa iyo? Sapagkat nasa hustong gulang na ang mga anak, may kakayahan na silang alagaan ang kanilang sarili, na magkaroon ng sarili nilang mga kaisipan, pananaw sa mga bagay-bagay, prinsipyo ng pag-asal, at pananaw sa buhay, at hindi na sila naiimpluwensiyahan, nakokontrol, napipigilan, o napapamahalaan ng kanilang mga magulang, tunay na nga silang nasa hustong gulang. Ano ang ibig sabihin na sila ay nasa hustong gulang na? Nangangahulugan ito na ang kanilang mga magulang ay dapat nang bumitiw. Sa nasusulat na wika, ito ay tinatawag na ‘pagbitiw,’ pagpapahintulot sa mga anak na tuklasin at tahakin ang sarili nilang landas sa buhay nang sila lang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). “Bilang isang taong sumasampalataya sa Diyos at naghahangad sa katotohanan at kaligtasan, ang natitirang enerhiya at oras sa buhay mo ay dapat igugol sa pagganap ng iyong tungkulin at sa anumang ipinagkatiwala sa iyo ng Diyos; hindi ka dapat gumugol ng anumang oras sa iyong mga anak. Hindi pag-aari ng iyong mga anak ang buhay mo, at hindi ito dapat gamitin para sa kanilang buhay o pananatiling buhay, o para tugunan ang iyong mga ekspektasyon sa kanila. Sa halip, dapat itong ilaan sa tungkulin at sa ipinagkatiwalang gampanin ng Diyos sa iyo, pati na rin sa misyon na dapat mong tuparin bilang isang nilikha. Dito nakasalalay ang halaga at kabuluhan ng iyong buhay. Kung handa kang mawalan ng iyong sariling dignidad at maging alipin ng iyong mga anak, na mag-alala para sa kanila, at gawin ang lahat para sa kanila upang matugunan ang mga sarili mong ekspektasyon sa kanila, walang kabuluhan at walang halaga ang lahat ng ito, at hindi ito gugunitain. Kung magpapatuloy kang gawin ito at hindi mo bibitiwan ang mga ideya at kilos na ito, nangangahulugan lamang ito na hindi ka isang taong naghahangad sa katotohanan, na hindi ka isang kwalipikadong nilikha, at na labis kang mapaghimagsik. Hindi mo iniingatan ang buhay o ang oras na ibinigay sa iyo ng Diyos. … Sa sandaling matupad na ang obligasyong ito, at nasa hustong gulang na ang iyong mga anak, kung sila ba ay magtatagumpay nang husto o mananatiling payak, ordinaryo, at simpleng indibidwal, wala itong kinalaman sa iyo, dahil hindi ikaw ang nagtatakda ng kanilang tadhana, at hindi mo rin ito sariling pasya, at lalong hindi ikaw ang nagbigay sa kanila ng kanilang tadhana—ito ay inorden ng Diyos. Dahil ito ay inorden ng Diyos, hindi ka dapat makialam o makisali sa kanilang buhay o pananatiling buhay. Ang kanilang mga gawi, pang-araw-araw na nakagawian, at saloobin sa buhay, anuman ang mga estratehiya nila para manatiling buhay, anuman ang pananaw nila sa buhay, anuman ang saloobin nila sa mundo—ang mga ito ay sarili nilang mga pagpapasya, at hindi mo na problema ang mga ito. Wala kang obligasyon na ituwid sila o pasanin ang anumang paghihirap alang-alang sa kanila para lang matiyak na masaya sila araw-araw. Ang lahat ng ito ay hindi kinakailangan. Ang tadhana ng bawat tao ay itinatakda ng Diyos; kaya, kung gaano karaming pagpapala o pagdurusa ang mararanasan nila sa buhay, kung anong klaseng pamilya, buhay may asawa, at mga anak ang magkakaroon sila, kung anong mga karanasan ang pagdaraanan nila sa lipunan, at kung anong mga pangyayari ang kanilang mararanasan sa buhay, hindi nila mahuhulaan o mababago ang mga gayong bagay, at mas lalo nang walang kakayahan ang mga magulang na baguhin ang mga iyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Ginawang napakalinaw ng mga salita ng Diyos kung ano ang dapat saloobin natin sa pagtrato sa ating mga anak. Kapag napalaki na ng mga magulang ang kanilang mga anak hanggang sa hustong gulang, tapos na ang kanilang mga responsabilidad. Tungkol naman sa kung anong landas ang tatahakin ng kanilang mga anak o kung anong kapalaran ang sasapitin nila, hindi iyon mga bagay na mapagpapasyahan ng mga magulang. Matagal ko nang natupad ang mga responsabilidad ko sa aking anak, kaya hindi ko dapat di-makatwirang pakialaman ang buhay ng anak ko o ang landas na tinatahak niya. Kailangan kong magpasakop sa kataas-taasang kapangyarihan at mga pagsasaayos ng Diyos at tanggapin ang lahat mula sa Diyos. Naisip ko si Job. Bilang isang ama, umasa rin siyang mananampalataya at sasamba sa Diyos ang kanyang mga anak tulad niya, pero may mga prinsipyo si Job sa kung paano niya tinatrato ang kanyang mga anak. Ipinangaral lang niya ang ebanghelyo sa kanila at tinupad ang kanyang responsabilidad bilang isang ama, at tungkol naman sa kung mananampalataya ba sila sa Diyos, hindi sila sinubukang pilitin ni Job na manampalataya nang labag sa kanilang kalooban, at hindi niya pinakialaman ang landas na pinili nila. Hindi siya nanalangin sa harap ng Diyos para sa kanyang mga anak, na nagsusumamo sa Diyos na antigin ang kanilang mga puso para manampalataya sa Kanya. Nagpasakop lang siya sa kataas-taasang kapangyarihan at mga pagsasaayos ng Diyos. Ang pagsasagawa ni Job ay nakaayon sa mga layunin ng Diyos. Sa paghahambing ng sarili ko kay Job, napahiya ako. Kumain at uminom ako ng napakaraming salita ng Diyos, pero walang puwang ang Diyos sa puso ko. Kapag nahaharap sa mga sitwasyon, hindi ko hinahanap ang katotohanan o inaarok ang mga layunin ng Diyos, sa halip, pikit-mata lang akong kumikilos ayon sa gusto ko. Kailangan kong tularan ang halimbawa ni Job at tratuhin ang aking anak ayon sa mga katotohanang prinsipyo.

Ngayon, ang anak ko ay hinahabol pa rin ang mundo, pero hindi na ako nag-aalala para sa kanyang kinabukasan o kapalaran, at hindi na rin ako nalulungkot o nagagalit para sa kanya. Ang mga salita ng Diyos ang nagpabago sa aking mga nakalilinlang na pananaw. Salamat sa Diyos!


29. Hindi Ko Na Iniiwasan ang mga Paghihirap

Ni Liu Jie, Tsina

Noong Agosto 2023, isa akong lider sa isang iglesia. Noong ika-29, dumating ang isang liham mula sa mga nakatataas na lider. Nakasaad dito na dalawang kalapit na iglesia ang pinuntirya ng mga pag-aresto ng CCP sa mga nakaraang araw, at maraming mga kapatid ang inaresto. Tinanong nila kung alam ko ba ang tungkol sa sitwasyon doon. Nang matapos kong basahin ang liham, nagulat ako, “Paanong muling naaresto ang napakaraming kapatid? Malamang ay ipinadala ng mga lider ang liham na ito para makita kung makakapunta ako at maaasikaso ko ang kinahinatnan. Bagaman hindi ko nauunawaan ang sitwasyon doon, mayroon akong ilang karanasan dati sa pag-asikaso ng kinahinatnan. Kung pupunta ako, magagawa ko ang gampanin. Higit pa rito, dahil napakaraming kapatid mula sa mga iglesia roon ang naaresto, magiging mahirap makahanap ng mga taong mag-aasikaso sa kinahinatnan.” Pero may isa pa akong naisip, “Napakadelikadong harapin ang kinahinatnan. Hinahanap ako ng mga pulis. Kung pupunta ako, baka maaresto rin ako. Sa anumang kaso, hindi ko talaga nauunawaan kung ano ang nangyayari sa mga iglesiang iyon, at bukod pa rito, hindi isinaayos ng mga lider na pumunta ako. Mas mabuti nang huwag akong magboluntaryo para sa gampanin.” Samakatwid, sumagot ako na sinasabing hindi pa ako kailanman nakapunta roon at hindi ko nauunawaan ang sitwasyon. Hindi ko inaasahan na sa sandaling maipadala ko ang liham na iyon, isa pang liham ang dumating mula sa mga nakatataas na lider. Nakasaad dito na dapat akong pumunta sa dalawang iglesiang iyon para harapin ang kinahinatnan. Nagpasa rin ang mga lider ng isang listahan ng labimpitong tao na naaresto. Naaresto ang lahat ng lider ng iglesia at ang mga taong gumagampan ng ilang mahahalagang tungkulin. Sa liham, nagbahagi rin sa akin ang mga nakatataas na lider ng ilang landas para harapin ang kinahinatnan, hiniling sa akin na hanapin si Sister Zhou Na roon at makipagtulungan sa kanya, at hinimok akong magdasal nang madalas sa Diyos at lubos na bigyang-pansin ang aking seguridad. Lubhang hindi mapanatag ang puso ko nang mabasa ko ito. Naisip ko kung paanong napakaraming kapatid mula sa mga iglesiang ito ang naaresto, kaya masyadong kakaunti ang mga taong kayang mag-asikaso ng kinahinatnan. Mayroon akong kaunting karanasan sa bagay na ito at angkop akong gumampan ng tungkuling ito, pero pinili kong manatiling nakatayo sa isang tabi nang walang ginagawa dahil natakot akong maaresto na bunga ng pag-aalala sa sarili kong seguridad, at hindi ako handang gampanan ang gawain maliban na lamang kung ako ay partikular na inatasan. Nang dumating sa akin ang mga bagay-bagay, ang tanging isinaalang-alang ko ay ang sarili kong mga interes—hindi ko isinaalang-alang ang mga interes ng iglesia kahit kaunti. Napakamakasarili ko! Samakatwid, sumagot ako sa mga lider na nagsasabing handa kong asikasuhin ang kinahinatnan. Pero naisip ko na, “Naaresto ang karamihan sa mga lider at manggagawa sa dalawang iglesiang ito. Kung hindi kayanin ng ilan sa kanila ang pagpapahirap at maging Hudas, kung pupunta ako, hindi ba’t deretso na lang akong aarestuhin? Hinahanap ako mismo ng CCP, kaya kung maaresto ako, tiyak na mararanasan ko ang mas matinding pagpapahirap kaysa sa iba. Magiging baldado ako kung hindi man ako mamatay dahil sa pambubugbog.” Nang maisip ko ito, nakaramdam ako ng matinding takot sa puso ko. Gayumpaman, tinawag ako ng tungkulin, at hindi ako maaaring maging makasarili at kasuklam-suklam, na sarili lang ang isinasaalang-alang. Kaya nagdasal ako sa Diyos, nagmamakaawang gabayan Niya ako. Naisip ko ang mga salitang ito ng Diyos: “Sa iyong tungkulin at sa dapat mong gawin, at sa mas higit pa roon, sa iniatas ng Diyos at sa iyong obligasyon, gayundin sa mahalagang gawain na labas sa iyong tungkulin ngunit kailangan mong gawin, sa gawain na isinaayos para sa iyo at na pangalan mo ang tinawag para gawin ito—dapat mong bayaran ang halaga, gaano man ito kahirap. Kahit na kailangan mong magsumikap nang husto, kahit na may posibilidad na ikaw ay usigin, at kahit na malagay nito sa panganib ang buhay mo, hindi mo dapat panghinayangan ang ibinayad mo, at sa halip ay ialay mo ang iyong katapatan at magpasakop ka hanggang kamatayan. Sa realidad, ganito ipinamamalas ang paghahangad sa katotohanan, ang tunay na pagsusumikap at pagsasagawa nito” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Ang mga salita ng Diyos ang nagpaunawa sa akin na ang tawag ng tungkulin ay pagsubok ng Diyos sa akin. Nais ng Diyos na makita ang saloobin ko sa aking tungkulin, at makita kung mayroon akong pananalig at pagpapasakop sa Kanya. Bagaman mapanganib ang pag-aasikaso ng kinahinatnan, tinawag ako sa pangalan para gampanan ang tungkuling ito. Kailangan kong gampanan nang maayos ang tungkuling ito kahit na binayaran ko ang bawat halaga para rito. Ang pinakamahalagang bagay ay maprotektahan ang mga handog ng Diyos mula sa pagkawala. Naisip ko kung paano ako diniligan at nilinang ng sambahayan ng Diyos sa mga nagdaang taon. Ngayon, sa mahalagang sandaling ito, kailangan kong protektahan ang gawain ng iglesia. Hindi ako puwedeng magpatuloy na isaalang-alang ang sarili ko at magkubli sa loob ng aking mundo na parang isang pagong. Dahil dito, nagdasal ako sa Diyos. “Mahal kong Diyos, isa akong nilikha, at ganap na likas at may katwiran na magpasakop sa Iyo. Hindi ako dapat magkaroon ng sarili kong mga pasya at kahilingan. Bagama’t mahina ako, handa akong magpakita ng pagsasaalang-alang sa Iyong layunin at hindi magkaroon ng anumang pagsisisi sa aking tungkulin. Nawa’y akayin at gabayan Mo ako.”

Noong Agosto 31, dumating ako sa isa sa mga kalapit na iglesia at nakilala ko si Zhou Na. Narinig kong sinabi ni Zhou Na na nagpadala ng maraming opisyal ng pulis ang CCP para arestuhin ang mga kapatid sa okasyong ito. Ang dalawang lider, ang diyakono ng ebanghelyo, at ang mga host ay naaresto na lahat. Wala nang kahit isang ligtas na tahanan na natira. Naisip ko, “Napakaraming tao ang naaresto. Mukhang matagal na silang sinusundan at minamatyagan ng mga pulis. Talagang labis na mapanganib na gampanan ang mga tungkulin dito!” Nang maisip ko ito, nakaramdam ako ng matinding takot sa puso ko. Sa puso ko, nagdasal ako sa Diyos. Naalala ko ang mga salita ng Diyos: “Kahit gaano pa ‘kamakapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman nakapaghari o nakakontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Binigyan ako ng pananalig ng mga salita ng Diyos. Ang Diyos ang naghahari at ang may kataas-taasang kapangyarihan sa lahat. Maging si Satanas ay nasa mga kamay rin ng Diyos. Kung walang pahintulot ng Diyos, gaano man kalupit si Satanas, wala itong anumang magagawa sa akin. Nasa mga kamay ng Diyos kung maaresto man ako o hindi. Kinabukasan, pumunta kami ni Zhou Na para hanapin ang mga taong nangangalaga sa mga handog at mga aytem ng iglesia. Nang may pagkakaisa, nagdasal kami sa Diyos at tinalakay namin kung paano kami magtutulungan. Sa loob ng ilang araw, ligtas naming nailipat ang mga aytem at handog ng iglesia mula roon. Nakita ko ang proteksiyon at pamumuno ng Diyos, at labis akong nagpasalamat sa Diyos sa puso ko.

Kaagad pagkatapos niyon, pumunta kami ni Zhou Na sa kabilang iglesia. Halos lahat ng lider at diyakono ng iglesiang ito ay naaresto. Ang diyakono ng ebanghelyo lamang ang nakatakas sa pag-aresto, at wala pa ngang tahanan kung saan maaari naming ipahinga ang mga binti namin. Wala na kaming ibang magawa kundi isaayos na makipagkita sa diyakono ng ebanghelyo sa isang taniman ng mais o sa mga burol para talakayin ang gawain. Maraming paghihirap sa gawain noong panahong iyon, at hindi namin malulutas ang lahat nang sabay-sabay. Nakaramdam ako ng panghihina sa puso ko, at namuhay ako sa gitna ng mga paghihirap. Nagdasal ako sa Diyos, nagmamakaawang bigyang-liwanag at gabayan Niya ako. Pagkatapos magdasal, naalala ko ang mga salita ng Diyos: “Ang pinakadakilang karunungan ay ang humingi ng tulong sa Diyos at umasa sa Kanya sa lahat ng bagay” (Ang Salita, Vol. III. Ang mga Diskurso ni Cristo ng mga Huling Araw. Ang Pananalig sa Diyos ay Dapat Magsimula sa Pagkakilatis sa Masasamang Kalakaran ng Mundo). Biglang lumiwanag ang puso ko, “Oo, dapat akong umasa sa Diyos. May awtoridad at kapangyarihan ang Diyos para kontrolin ang langit at lupa at lahat ng bagay. Kung aasa ako sa Diyos, walang bagay na mahirap maisakatuparan.” Parang isang tali ng buhay sa akin ang mga salita ng Diyos, na nagbibigay sa akin ng pananalig at lakas. Nagsimula kong pag-isipan kung ano ang gagawin ko kung walang ligtas na bahay-tuluyan. Pagkatapos, napagtanto ko na kung makakakuha ako ng isang sister na magpaparenta ng bahay, hindi ba’t magkakaroon kami ng lugar na matutuluyan at mapag-uusapan ang gawain? Agad kong sinabi kay Zhou Na ang tungkol sa ideyang ito. Nagkasundo kaming dalawa at sa mismong araw na iyon ay nagpunta kami para maghanap ng isang sister na mapagbabahaginan tungkol dito. Gayumpaman, may kaunti pa rin akong pag-aalinlangan noong panahong iyon. Masyadong mapanganib ang kapaligiran—sasang-ayon kaya ang sister? Hindi ko inasahan na sasabihin niyang nasa kalagitnaan siya ng pagpaplanong magrenta ng isang bahay para patuluyin kami. Nakakamangha, naisip namin ang parehong ideya. Labis akong naantig. Hinawakan naming dalawa ang kamay ng sister sa pasasalamat, habang kusang tumutulo ang mga luha. Lubos kong naunawaan na ang lahat ng ito ay ang pamumuno ng Diyos. Sa oras ng aking labis na kahinaan, pinakamalaking paghihirap, at pinakamatinding pagdurusa, umasa ako sa Diyos at nakita ko ang kamay ng Diyos; nakita kong pinrotektahan ng Diyos ang sarili Niyang gawain sa pamamagitan ng maagang paghahanda ng isang kandidatong tagapagpatuloy, na nagbigay-daan para kami ay makausad. Hindi ko mapigilang magpasalamat sa Diyos sa puso ko. Pagkatapos, nalaman ko na pagkatapos maaresto ang diyakono ng pangkalahatang usapin na si Lin Xi, gumastos ng kaunting pera ang kanyang anak na lalaki at humingi ng tulong sa isang kakilala para mapalaya siya nang may piyansa. Sinabi ni Lin Xi na pinahirapan siya ng mga pulis. Sinuntok, sinipa, at sinampal siya ng mga pulis, at kinuryente siya gamit ang isang de-kuryenteng baston. Binuhusan din siya ng mustard oil, sinabuyan ng malamig na tubig, at pagkatapos ay pinaso ng mainit na tubig. Matinding pambubugbog ang dinanas niya na napuno ng pasa ang kanyang mukha, at labis na bumaon ang mga posas sa kanyang laman na hindi na ito matanggal. Nabalitaan ko rin na ang lider ng iglesia, si Sister Li Shuang, ay binugbog hanggang hindi na makilala. Nang marining ko ang lahat ng ito, takot na takot ako sa puso ko. Nanghina ang buong katawan ko, at sumakit ang puso ko na para itong sinaksak. Naisip ko na, “Ako ang umaasikaso sa kinahinatnan, kaya minsan kailangan kong personal na ilipat ang mga handog at ang mga aklat ng mga salita ng Diyos. Ang paggampan ng tungkulin dito ay parang pagbawi ng mga handog sa harap mismo ng mga pulis. Sa panahong ngayon, may mga camera at CCTV na kahit saan, at pinaghahanap ako. May panganib na maaresto ako anumang oras. Kung maaresto ako habang naglilipat ng mga aklat ng mga salita ng Diyos, paano kaya nila ako pahihirapan? Si Lin Xi ay 78 taong gulang, at malupit pa rin siyang binugbog hanggang sa bingit ng kamatayan. Kung maaresto ako, hindi ko alam kung anong mga pagpapahirap ang gagawin sa akin ng mga pulis. Bubugbugin ba ako hanggang sa mamatay? Hindi ko pa nga alam kung lalabas pa ako nang buhay mula sa kulungan. Kung hindi ko kakayanin ang pagpapahirap at maging Hudas, matatapos na ang buhay ko ng pananampalataya sa Diyos, at mawawalan na ako ng anumang pagkakataon na maligtas.” Habang lalo kong iniisip, lalo akong natakot. Wala nang anumang lakas na natira sa katawan ko, at may kaunti pa akong pagsisisi, “Ngayon, nasa mata na talaga ako ng bagyo. Bakit ba hindi ko pinag-isipang mabuti bago padalos-dalos na tinanggap ang tungkuling ito? Paano ako naging napakahangal?” Napagtanto ko na mali ang kalagayan ko, at nagdasal ako sa Diyos, “Mahal kong Diyos, nabalitaan kong inaresto ng malaking pulang dragon ang maraming lider at manggagawa, binugbog ang mga sister hanggang sa hindi na makilala, at pinahirapan sila sa iba’t ibang pamamaraan. Mahina at takot ang puso ko, at namumuhay ako sa pangamba. Mahal kong Diyos, nagmamakaawa ako na akayin at gabayan Mo ako, at bigyan Mo ako ng pananalig at lakas para hindi ako matakot sa madilim na impluwensiya ng CCP!”

Pagkatapos magdasal, naalala ko ang isang linya ng mga salita ng Diyos: “Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos.” Hinanap ko ang sipi para basahin ito. Sabi ng Makapangyarihang Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensiya at dapat kang parusahan. Ito ay ganap na likas at may katwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, ipinagkakanulo mo Siya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga atas na ipinagkakatiwala Niya sa sangkatauhan ay mga pagtataas at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang abandonahin. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Habang pinagninilayan ko ang mga salita ng Diyos, naunawaan ko na ang tungkulin ay gawain na ibinigay ng Diyos sa mga tao, at isang responsabilidad na hindi dapat tanggihan ng mga taong may dangal. Kung hindi mo ito matatapos, hindi ka karapat-dapat mabuhay. Naisip ko ang mga banal noong nakalipas na panahon. Para matapos ang ibinigay na gawain ng Diyos, nangaral sila ng ebanghelyo sa lahat ng bahagi ng mundo. Kahit na dumanak pa ang kanilang dugo at ibinuwis nila ang kanilang mga buhay, hindi sila kailanman sumuko sa mga puwersa ni Satanas. Patuloy nilang ipinakalat ang ebanghelyo ng Diyos nang walang pag-aalinlangan o pangamba. Gayumpaman, nang dumating ang tungkuling ito sa akin, hindi ko ito nakita bilang isang marangal na bagay. Sa halip, namuhay ako sa pangamba dahil natakot akong maaresto. Ang tanging isinaalang-alang ko ay ang sarili kong mga interes, pakinabang, at kawalan. Nang dumating sa akin ang panganib, nais ko nang tumakas. Kahit hindi pa naman talaga ako naaresto at napahirapan, nagsimula na akong magsisi sa pagtanggap ng tungkuling ito, at ipinagkanulo ko na ang Diyos sa puso ko. Kumpara sa mga banal noong nakalipas na panahon, talagang nahiya ako! Nagawa nilang magpatotoo nang ganoon kahit hindi nila nabasa ang napakaraming salita ng Diyos pero kahit maraming taon akong nanampalataya sa Diyos at kumain at uminom ng napakaraming salita ng Diyos, sa mahalagang sandali, hindi ko naipakita ang pagsasaalang-alang sa mga layunin ng Diyos, at hindi ako nagpakita ng katapatan sa paggampan ng aking tungkulin. Walang-wala talaga akong konsensiya at pagkatao!

Nagbasa ako ng mas marami pang salita ng Diyos: “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling seguridad lamang nila ang kanilang iniisip. Sila ay mga anticristo. Kaya, kapag may gayong mga pangyayari sa mga tapat sa Diyos at sa may tunay na pananalig sa Diyos, paano nila hinaharap ito? Paanong naiiba sa ginagawa ng mga anticristo ang kanilang ginagawa? (Kapag nangyayari ang mga gayong bagay sa mga tapat sa Diyos, mag-iisip sila ng kahit anong paraan para mapangalagaan ang mga interes ng sambahayan ng Diyos, para maiwasan ang mga kawalan sa mga handog ng Diyos, at gagawa sila ng mga kinakailangang pagsasaayos para sa mga lider at manggagawa, at sa mga kapatid, upang mabawasan ang mga kawalan. Samantala, sinisiguro muna ng mga anticristo na protektado ang kanilang sarili. Hindi sila nag-aalala sa gawain ng iglesia o sa seguridad ng mga hinirang ng Diyos, at kapag nahaharap sa mga pang-aaresto ang iglesia, nagreresulta ito sa kawalan sa gawain ng iglesia.) Tinatalikuran ng mga anticristo ang gawain ng iglesia at ang mga handog ng Diyos, at hindi nila isinasaayos na pangasiwaan ng mga tao ang mga kasunod na gawain. Katulad ito ng pagpapahintulot sa malaking pulang dragon na kamkamin ang mga handog ng Diyos at ang Kanyang mga hinirang. Hindi ba’t isa itong lihim na pagkakanulo sa mga handog ng Diyos at sa Kanyang mga hinirang? Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga kasunod na gawain, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanila ang pinakamahalaga, at ito ang prayoridad. Pangunahing prayoridad ng mga anticristo ang kanilang personal na seguridad; naniniwala sila na walang anumang kinalaman sa kanila ang iba pang bagay. Wala silang pakialam kapag may nangyayari sa ibang tao, kahit sino man ito. Hangga’t walang masamang nangyayari sa mismong mga anticristo, panatag ang pakiramdam nila. Wala silang anumang katapatan, na natutukoy sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Isiniwalat ng mga salita ng Diyos ang makasarili at kasuklam-suklam na kalikasan ng mga anticristo. Napagtanto ko na kapag dumarating sa mga anticristo ang mapanganib na sitwasyon ng mga pag-aresto ng malaking pulang dragon, sinisikap nilang ingatan ang kanilang mga sarili sa bawat pagkakataon. Inuuna nila ang kanilang seguridad at hindi nila kailanman isinasaalang-alang ang mga interes ng sambahayan ng Diyos. Inaabandona pa nga nila ang mga handog ng Diyos para ingatan ang sarili nilang seguridad. Kasabay ng mga salita ng Diyos, ikinumpara ko ito sa kung anong naibunyag ko, at nalaman kong katulad ako ng isang anticristo. Nang marinig ko na pinakilos ng pulisya ang maraming opisyal para sa bugso ng pag-arestong ito, na dumanas ng iba’t ibang uri ng pagpapahirap ang mga kapatid na naaresto, na binugbog si Li Shuang hanggang sa hindi na makilala, at na hindi rin nila pinaligtas ang 78 anyos na si Lin Xi, natakot ako na mapupunta ako sa mga kamay ng mga pulis habang inaasikaso ang kinahinatnan, at magiging baldado ako kung hindi man ako mamatay dahil sa pambubugbog. Kung hindi ko kakayanin ang pagpapahirap at maging Hudas, hindi ako maliligtas. Namuhay ako sa pangamba at takot, at nagsisi pa nga ako sa pagtanggap ng tungkuling ito. Nang dumating sa akin ang panganib, nais ko lang pangalagaan ang sarili ko. Hindi ko isinaalang-alang ang seguridad ng aking mga kapatid, at hindi ko isinaalang-alang kung kakamkamin ba ng malaking pulang dragon ang mga handog ng Diyos. Parang wala na akong pakialam kung sino ang maaresto, basta’t hindi ako mismo ang maaresto. Hindi ko man lang pinangalagaan ang gawain ng iglesia. Talagang napakamakasarili ko at kasuklam-suklam! Naisip ko kung paanong kung mananampalataya kami sa Diyos o gagampanan namin ang anumang tungkulin sa bansa ng malaking pulang dragon, nanganganib kaming maaresto, pero ginagamit ng Diyos ang sitwasyong ito para subukin kami at maperpekto ang aming pananalig. Iyong mga kayang ipagsawalang-bahala ang sarili nilang seguridad sa mga mapanganib na sitwasyon, protektahan ang mga handog ng Diyos, at protektahan ang kanilang mga kapatid ay iyong mga pinangangalagaan ang gawain ng iglesia at mga tapat sa Diyos. Nang maunawaan ko ito, hindi na ako gaanong natakot tulad ng dati, at nagkaroon ako ng pananalig na asikasuhin nang maayos ang kinahinatnan, inililipat ko agad palabas ang mga handog at ang mga aklat ng mga salita ng Diyos para mabawasan ang mga kawalan.

Nagbasa ako ng isa pang sipi ng mga salita ng Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. Huwag nating pag-usapan ang pangwakas na kalalabasan ng mga martir na iyon, o ang pagpapakahulugan ng Diyos sa kanilang gawi, bagkus ay itanong ito: Nang sumapit sila sa kawakasan, umayon ba sa mga kuru-kuro ng tao ang mga paraan ng pagsapit nila sa kawakasan ng kanilang mga buhay? (Hindi.) Mula sa pananaw ng mga kuru-kuro ng tao, nagbayad sila ng gayon kalaking kabayaran upang ipalaganap ang gawain ng Diyos, pero sa huli ay napatay sila ni Satanas. Hindi ito umaayon sa mga kuru-kuro ng tao, ngunit ito mismo ang nangyari sa kanila. Ito ang tinulutan ng Diyos. Anong katotohanan ang mahahanap dito? Ang pagpapahintulot ba ng Diyos na mamatay sila sa ganitong paraan ay sumpa at pagkondena Niya, o ito ba ay Kanyang plano at pagpapala? Kapwa hindi. Ano ito? Pinagninilayan ng mga tao ngayon ang kanilang kamatayan nang may labis na dalamhati, ngunit ganoon ang mga bagay-bagay noon. Namatay sa ganoong paraan ang mga naniwala sa Diyos, paano ito maipaliliwanag? Kapag binabanggit natin ang paksang ito, inilalagay ninyo ang sarili ninyo sa kalagayan nila, kaya, malungkot ba ang inyong mga puso, at may nararamdaman ba kayong nakatagong kirot? Iniisip ninyo, ‘Tinupad ng mga taong ito ang kanilang tungkuling maipalaganap ang ebanghelyo ng Diyos at dapat ituring na mabubuting tao, kaya’t paano sila umabot sa gayong wakas at sa gayong kinalabasan?’ Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Dapat Tuparin ng Lahat ng Mananampalataya). Pagkatapos pagnilayan ang mga salita ng Diyos, naunawaan ko na sa pananampalataya sa Diyos, kailangan mong magkaroon ng isang pusong may labis na pagnanais sa Diyos. Naalala ko ang mga banal noong nakalipas na panahon na nagbigay ng kanilang buhay para ipakalat ang ebanghelyo ng Panginoong Jesus. Ang ilan ay ipinakaladkad sa mga kabayo, ang ilan ay inihagis sa kumukulong langis, at si Pedro ay ipinako nang pabaligtad sa krus para sa Diyos, na nagpasakop hanggang kamatayan; nagpatotoo sila sa Diyos nang matindi. Labis na makahulugan at mahalaga ang kanilang kamatayan; natatandaan ng Diyos ang kanilang mga kamatayan. Bagaman pininsala at pinatay ni Satanas ang kanilang mga katawan, hindi kailanman namatay ang kanilang mga kaluluwa. Kung, dahil natatakot akong maaresto at mabugbog hanggang mamatay, tatalikuran ko ang tungkulin ko o magiging Hudas at ipagkakanulo ang Diyos, kung gayon ay mamumuhay akong parang naglalakad na bangkay. Sa huli, itatapon ang kaluluwa ko sa impiyerno para magdusa sa walang hanggang parusa. Kaya nagdasal ako sa Diyos, “Mahal kong Diyos, nasa Iyo ang huling salita sa buhay at kamatayan ko. Handa akong magpasakop sa Iyong pamamatnugot at mga pagsasaayos. Kung talagang maaaresto ako, may pahintulot Mo ito. Handa akong manindigan sa aking patotoo sa Iyo. Kahit na pahirapan ako ng mga pulis hanggang mamatay, hinding-hindi ako magiging Hudas at ipagkakanulo ang mga interes ng iglesia.” Pagkatapos kong magdasal, lalo akong nagkaroon ng pananalig sa puso ko.

Dahil naaresto ang lahat ng mga lider sa iglesia, hindi talaga namin alam kung ilang mga tahanan ang ginamit ng iglesia para sa pagtatago ng mga aklat. Kalaunan, nagtanong kami sa paligid at nalaman na kailangang ilipat ang mga aklat ng mga salita ng Diyos na itinago ni Sister Hao Yi at ng isa pang sister. Nabalitaan din namin mula sa isang sister na pinalaya na magsasagawa ang mga pulis ng ikalawang bugso ng mga pag-aresto. Kung hindi agad maililipat ang mga aklat, mapupunta ang mga ito sa mga kamay ng malaking pulang dragon. Nakahanap kami ng liblib na lugar para makipagkita kay Hao Yi, pero sinabi niya na may dalawang surveillance camera sa pintuan ng bahay kung saan nakatago ang mga aklat ng mga salita ng Diyos. Natakot siya na baka may mangyaring masama kung susubukan naming ilipat ang mga ito, at ayaw niya talaga kaming payagang subukan ano man ang mangyari Naisip ko na, “May larawan ni Hao Yi ang mga pulis, at hiniling ng mga ito na tukuyin siya ng mga naarestong kapatid. Kung hindi namin ililipat ang mga aklat, kung may mangyari sa kanya, lahat ng mga aklat ng mga salita ng Diyos ay mapupunta sa mga kamay ng malaking pulang dragon, at labis na mapipinsala ang mga interes ng iglesia. Pero kung maaresto ako habang inililipat ang mga aklat, hindi ba’t bubugbugin lang ako ng mga pulis hanggang mamatay?” Sa puso ko, nakaramdam ako ng kaunting pag-aalala at takot, kaya nagdasal ako sa Diyos. Naisip ko ang sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). Oo. Maaaring pinsalain ni Satanas ang katawan, pero hindi nito kayang patayin ang kaluluwa. Kung maaaresto man ako habang inililipat ang mga aklat, magkakaroon ito ng pahintulot ng Diyos. Oras ko na ito para magpatotoo sa Diyos. Hindi ko maaaring hayaang mapunta sa mga kamay ng malaking pulang dragon ang mga aklat ng mga salita ng Diyos. Sinabi ko kay Hao Yi na, “Hindi mo na kailangang masangkot sa paglilipat ng mga aklat ng mga salita ng Diyos. Kami na mismo ang maglilipat sa mga ito.” Sumang-ayon si Hao Yi. Nag-usap kami ni Zhou Na at nagkasundo kung paano ililipat ang mga aklat ng mga salita ng Diyos. Sinabi ni Zhou Na na, “Napakadelikado ng paglilipat na ito. Pinaghahanap ka—hindi mo dapat ipakita ang mukha mo. Ako na lang ang pupunta mag-isa, para kung maaresto man ako, ako lang ang maaaresto.” Labis akong naantig nang marinig kong sinabi ito ni Zhou Na, at nais kong hayaang siya na lang mismo ang gumawa nito. Pero naalala ko na mahina ang kanyang kalusugan, at malalagay siya sa panganib dahil aabutin ng matagal na oras para mailipat niyang mag-isa ang lahat ng aklat. Hindi ako maaaring magpatuloy sa pagiging makasarili at kasuklam-suklam at pinangangalagaan ang sarili ko. Sinabi ko na, “Mas mabuti kung pareho tayong pupunta. Sa ganoong paraan, mas magiging mabilis ito. Kapag mas maikli ang oras na aabutin, mas ligtas ito.” Kaya naman, nagbalat-kayo kami at maingat na inilipat ang mga aklat ng mga salita ng Diyos mula roon. Pagkalipas ng ilang araw, natapos din namin ang paglilipat ng mga aklat ng mga salita ng Diyos mula sa ibang lokasyon. Nakita ko ang kalinga at proteksyon ng Diyos, at labis akong nagpasalamat sa Diyos sa puso ko!

Lubos akong naantig sa pag-asikaso ng kinahinatnang ito. Ang mga salita ng Diyos ang gumabay sa akin para makaalis sa pangamba at takot, unti-unti. Sa aking oras ng pinakamatinding paghihirap at kawalan ng pag-asa, ang Diyos ang nagbukas ng daan para sa akin at nagbigay sa akin ng kaunting tunay na pagkaunawa at karanasan ng pagkamakapangyarihan-sa-lahat at kataas-taasang kapangyarihan ng Diyos. Kasabay nito, nagkaroon din ako ng kaunting pagkaunawa sa sarili kong makasarili at ubod ng samang satanikong kalikasan. Napagtanto ko na ang paggampan ng tungkulin ko sa mapanganib na sitwasyon ay nagbubunyag at nagpeperpekto sa akin. Hindi ako umurong sa paggampan ng aking tungkulin sa isang mapanganib na sitwasyon. Ang mga resultang ito ay nakamit lahat sa pamumuno ng mga salita ng Diyos. Salamat sa Diyos!


30. Paano Ako Tumigil sa Pagkainggit sa mga Taong may Talento

Ni Rose, Pilipinas

Noong Pebrero 2021, nahalal ako bilang isang lider ng iglesia. Isang araw, sinabi sa akin ng nakatataas na lider na may mahusay na kakayahan si Sister Esther at napakamasigasig nito sa mga tungkulin, at na ako ang lilinang dito. Nang marinig kong sinabi ito ng nakatataas na lider, medyo nag-alala ako, iniisip ko na marahil ay malapit nang maging mas mahusay si Sister Esther sa paggampan ng kanyang mga tungkulin kaysa sa akin. Kung mataas ang tingin sa kanya ng lahat ng nakatataas na lider at mga kapatid, baka tuluyan na akong hindi mapansin, at wala nang lalapit sa akin para sa mga usapin ng iglesia sa hinaharap. Kalaunan, bagaman sinabi ko kay Esther kung paano gawin ang gawain ng iglesia, hindi ko ibinahagi sa kanya ang lahat ng aktuwal na detalye ng sitwasyon ng iglesia, at hindi ko siya binigyan ng detalyadong pakikipagbahaginan sa kung paano gagampanan nang maayos ang gawain. Nakita kong masigasig si Esther sa kanyang mga tungkulin. Mabilis niyang sinanay ang kanyang sarili sa gawain, at lalong bumuti ang mga resulta ng kanyang mga tungkulin. Nakatanggap siya ng papuri mula sa mga kapatid, at napansin din ito ng mga nakatataas na lider. Hindi nagtagal, nahalal si Esther bilang isang lider ng iglesia at nagsimulang makipagtulungan sa akin sa gawain ng iglesia. Dahil nasa Gitnang Silangan ako at may pagkakaiba ng oras sa Pilipinas, nahirapan ang mga kapatid na makipag-ugnayan sa akin, kaya palagi silang nakikipag-ugnayan kay Esther para mag-host ng mga pagtitipon. Nakikita ko siya sa bawat pagtitipon at talagang masigasig siya sa kanyang mga tungkulin. Nakaramdam ako ng labis na inggit sa kanya, at nag-alala ako na baka isipin ng mga kapatid na mas masigasig at mas may kakayahan siya kaysa sa akin, at na kaya niyang gumawa ng mas maraming gawain kaysa sa akin, kaya mas pahahalagahan nila siya kaysa sa akin. Naisip ko na, “Sa hinaharap, hindi ko na maaaring ibahagi sa kanya agad ang ilan sa mga karanasan ko sa gawain ng iglesia. Marami na siyang nauunawaan tungkol sa gawain ng iglesia at ilang katotohanan, kaya kung sasabihin ko pa sa kanya ang lahat ng nauunawaan ko, isang araw, mas mauunawaan na niya ang gawain ng iglesia kaysa sa akin at magagampanan ito nang mas mahusay kaysa sa akin. Pagkatapos, mas papaboran at hahangaan siya ng mga kapatid kaysa sa akin, at mas pahahalagahan din siya ng mga nakatataas na lider at iisipin nilang hindi na ako gaanong karapat-dapat na linangin.” Dahil dito, ayaw ko nang linangin si Esther. Habang lumilipas ang mga araw, mas naging masigasig si Esther sa kanyang mga tungkulin. Mas marami siyang ginawa, at tuwing kasama ko siya, pakiramdam ko ay wala akong kakayahan at napanghihinaan ako ng loob.

Isang beses, dahil maraming baguhan ang sumali sa iglesia, kinailangan naming bumuo ng mas maraming maliliit na grupo ng mga nagtitipon. Magkahiwalay naming ginawa ni Esther ang gampaning ito. Sa panlabas, tila maayos kaming nagtutulungan ng sister, pero hindi ko sinabi sa kanya na kailangang maisaayos agad ang gampaning ito, at nagpakaabala lang ako sa sarili kong gawain. Naisip ko na, “Kung makakabuo ako ng mas maraming grupo at makakapagsaayos ng mas maraming tao na dadalo sa mga pagtitipon, makakatanggap ako ng papuri mula sa mga kapatid.” Nang tanungin ko si Esther tungkol sa pag-usad ng kanyang gawain, sinabi niya sa akin na dahil mabigat ang kanyang trabaho, hindi na niya nagawang asikasuhin ang mas maraming tao na kailangang magtipon. Pero hindi ako nag-alok ng anumang tulong sa kanya. Nang tanungin ako ng mga nakatataas na lider tungkol sa gawain ni Esther, sinabi ko pa nga na nagreklamo siya tungkol sa bigat ng kanyang trabaho. Tila sumang-ayon sa sinabi ko ang mga nakatataas na lider, at tuwang-tuwa ako. Pakiramdam ko ay nabawasan ang halaga ni Esther sa mga mata nila, at na hindi na nila iisiping may mahuhusay siyang kapabilidad sa gawain. Isa pang beses, nang mag-organisa si Esther ng pagtitipon para sa isang grupo, may ilang kuru-kuro ang isang baguhan tungkol sa gawain at sa pagpapakita ng Diyos. Sinabi ni Esther sa akin na hindi niya alam kung paano makikipagbahaginan para malutas ang mga kuru-kurong ito. Alam ko naman talaga kung anong mga katotohanan ang kailangang ibahagi para malutas ang mga ito, pero ayaw kong mas matuto pa siya. Naisip ko na, “Magaling ka na. Kung mas matututo ka pa at malulutas mo ang isyung ito, pupurihin ka ng lahat ng kapatid. Ayaw kong hangaan ka ng lahat. Bagaman pareho tayong mga lider ng iglesia, nauna akong naging lider, at nais kong maging pinakamahusay. Kung malulutas mo ang lahat ng problemang ibibigay sa iyo ng mga tao, iisipin ng mga kapatid na mas epektibo ang gawain mo kaysa sa akin. Paano ako magpapatuloy sa paggawa kung ganoon?” Kaya, hindi ko sinabi sa kanya kung paano lutasin ang problemang ito. Sa halip, sinabi ko na lang sa kanyang tanungin ang mga nakatataas na lider. Naisip ko na sa ganitong paraan, hindi na maiisip ng mga nakatataas na lider na nauunawaan niya ang katotohanan, kaya hindi na mataas ang magiging tingin nila sa kanya. Matapos kong gawin ito, talagang nakaramdam ako ng pagkakonsensiya, pero hindi ko pa rin siya tinulungan. Noong sinabi lang sa akin ng mga nakakataas na lider na tulungan siya, saka ko sinabi sa kanya sa wakas kung paano lutasin ang problemang iyon.

Pakiramdam ko ay talagang naging matigas ang puso ko. Ayaw ko talagang mainggit kay Esther, pero hindi ko makontrol ang sarili ko. Nalungkot ako sa mga kilos ko, at alam kong napakasama ng kalagayan ko. Nang mapagtanto ko ang problema ko, binasa ko ang mga salita ng Makapangyarihang Diyos para pagnilayan at maunawaan ang aking sarili. Binasa ko ang mga salita ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging mapaminsala! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Matapos basahin ang mga salita ng Diyos, labis akong nabagabag. Napagtanto ko na isa akong taong naiinggit sa mga may talento. Nang atasan ako ng mga nakatataas na lider na linangin si Esther, nakita kong mayroon siyang talento, marunong siyang mag-host ng mga pagtitipon nang maayos, at mahusay ang mga resulta ng kanyang gawain, kaya nainggit ako sa kanya. Natakot ako na mahihigitan niya ako at hahangaan siya ng mga kapatid, at nag-alala ako na pahahalagahan siya ng mga nakatataas na lider, at na dahil dito, hihinto sila sa paglilinang sa akin. Para mapigilan na maitaas ang ranggo ni Esther at malinang siya dahil sa maayos na paggampan niya sa kanyang tungkulin, sinikil ko siya. Alam na alam ko na may mahusay siyang kakayahan pero hindi ko siya nilinang, at hindi ko sinabi sa kanya kung paano magagampanan nang maayos ang gawain ng iglesia. Nais ko lang na ako lamang ang hahangaan. Nang hindi niya malutas ang mga problema ng mga kapatid, kahit na alam ko kung paano lutasin ang mga ito, hindi ko sinabi sa kanya. Sa panlabas, hinihikayat ko siyang tanungin ang mga nakatataas na lider, pero ang totoo, sa paggawa nito, nais kong bigyan ang mga nakatataas na lider ng masamang impresyon tungkol sa kanya, at para isipin nila na hindi niya nauunawaan ang katotohanan at wala siyang abilidad na tuparin ang tungkuling ito. Talagang tuso, mapanlinlang, makasarili, at kasuklam-suklam ako! Bilang isang lider ng iglesia, dapat sana ay nilinang ko ang mga taong may talento nang mahanap ko sila, at ginawa ko ang aking makakaya para matulungan silang magampanan nang maayos ang gawain ng iglesia. Pero hindi ko isinaalang-alang ang layunin ng Diyos, ni hindi ko isinaalang-alang ang gawain ng iglesia. Nagtrabaho lang ako para sa sarili kong reputasyon at katayuan. Habang namumuhay sa kalagayan ng pagkainggit sa talento, sinikil ko ang mga indibiduwal na may talento at tinanggihan kong linangin si Esther, hinihiling ko pa ngang mabigo siya sa gawain ng iglesia. Sa likod ng mga kilos na ito, ibinubunyag ko ang aking mapaminsalang disposisyon. Tanging ang may mga mapaminsalang disposisyon ang sisikil sa kanilang mga kapatid. Hindi ipapahamak ng mga taong may normal na pagkatao ang kanilang mga kapatid. Sa puntong iyon, napagtanto ko na kumikilos ako sa aking tungkulin ayon sa satanikong disposisyon, at na ito ay kasuklam-suklam sa mga mata ng Diyos. May mahusay na kakayahan si Esther at masigasig siya sa kanyang tungkulin, at sa paglinang sa kanya, magiging mas madali ang paggawa sa gawain ng iglesia, at bubuti ang mga resulta ng lahat ng aspekto ng gawain ng iglesia. Hindi dapat ako nainggit sa kanya; sa halip, dapat sana ay nilinang ko siya, tinulungan siya sa kanyang gawain, at ginampanan ang gawain ng iglesia nang responsable at masikap. Kaya, nagdasal ako sa Diyos, “Diyos ko, ayaw ko nang kumilos ayon sa aking satanikong disposisyon. Ayaw ko nang maghimagsik laban sa Iyo o tumutol sa Iyo. Nais kong magsisi sa harap mo, tulungan ang aking sister, at makipagtulungan sa kanya para magampanan nang maayos ang aming mga tungkulin.” Paulit-ulit akong nagdasal sa Diyos. Noong panahong iyon, nakaramdam ako ng labis na pagkakonsensiya sa puso ko. Sinabi ko sa sarili ko na hindi na dapat ako mainggit kay Esther—ito ay isang tiwaling disposisyon na hindi nakakalugod sa Diyos. Pagkatapos niyon, nagsimula akong aktibong tumulong kay Esther. Araw-araw akong nakipag-ugnayan sa kanya, at unti-unti ko siyang ginabayan kung paano magagampanan nang maayos ang gawain ng iglesia para magkaroon siya ng pag-usad. Tuwing ipinapaalam sa akin ng mga nakatataas na lider ang gawain na kailangang maisakatuparan, tinatalakay ko kay Esther kung paano dapat isagawa ang gawain. Hindi na ako natakot na mahihigitan niya ako, na hahangaan siya ng mga kapatid, at maaagaw sa akin ang atensyon. Magkasundo kaming nagtrabaho ni Esther habang ginagampanan namin nang magkasama ang aming mga tungkulin, at natuklasan ko na maraming gampanin ang naging mas madali, at na bumuti rin ang mga resulta ng gawain ng iglesia.

Kalaunan, pinangangasiwaan ko ang gawain ng ilang iglesia, at itinalaga ng mga nakatataas na lider si Sister Mailyn para gampanan ang kanyang tungkulin sa isang iglesia na pinangangasiwaan ko. Sa una, kakaunti lamang ang sinasabi niya sa mga pagtitipon, at napakatahimik niya, pero kalaunan, mas marami na siyang naibahagi, at napakahusay ng kanyang pakikipagbahaginan. Medyo nainggit ako sa kanya at nag-alala dahil matagal na siyang nananampalataya sa Diyos, mas maraming nauunawaan na katotohanan, maraming alam tungkol sa gawain, at mas maraming karanasan sa gawain. Naisip ko na siguradong pupurihin at hahangaan siya ng mga kapatid. Ayaw kong mangyari iyon. Isang araw, tinalakay ko kay Sister Mailyn ang sitwasyon ng ilang grupong pinangangasiwaan niya, at tinanong ko siya tungkol sa mga dahilan kung bakit hindi regular na dumadalo sa mga pagtitipon ang mga kapatid. Sinabi niya na inaalam pa niya ang usapin, pero kahit marami siyang ginawa, hindi pa rin malinaw sa kanya kung ano ang mali. Nang marinig ko ito, pakiramdam ko ay nagrereklamo siya, iniisip na marami siyang pagkukulang. Nang dumating ang mga nakatataas na lider para magtanong tungkol sa gawain, sinabi ko sa kanila na, “Mahilig magreklamo si Mailyn at hindi siya handang magpursigi sa pagtupad ng kanyang mga tungkulin.” Ipinadala ko pa nga sa mga lider ang mga screenshot ng pag-uusap namin, nais kong isipin ng mga lider na nagrereklamo siya at hindi handang tanggapin ang payo ng iba. Nais ko ring maliitin siya ng mga lider, mas pahalagahan ako, at isiping mas karapat-dapat akong linangin kaysa sa kanya. Nang maibunyag ko ang mga kaisipang ito, napagtanto ko na mali ang kalagayan ko, kaya nagdasal ako sa Diyos at naghanap ng tulong mula sa Kanya.

Kalaunan, binasa ko ang mga salita ng Diyos: “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya itong pabagsakin, nagkakalat ng mga tsismis tungkol dito, o gumagamit ng mga kasuklam-suklam na paraan para siraan ito at isabotahe ang reputasyon nito—inaapakan pa maging ang pagkatao nito—para maprotektahan niya ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang mapaminsalang disposisyon. Mapanira at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kademonyo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng masama? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga imoral at matitigas ang ulo? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanais, ambisyon, at pakay. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mapagmataas at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mapagmataas at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. Mayroon bang may-takot-sa-Diyos na puso ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga ibubunga nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas magaang na salita, ang mga gayong tao ay napakamainggitin at may napakalakas na paghahangad para sa pansariling reputasyon at katayuan; sila ay napakamapanlinlang at mapanira. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila natatakot sa Diyos, naniniwala sila na sila ang pinakamahalaga, at itinuturing nila ang bawat aspekto ng kanilang sarili bilang mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang katayuan ang Diyos sa kanilang puso. Maisasagawa ba ang katotohanan ng mga walang puwang ang Diyos sa puso nila, at ng mga walang may-takot-sa-Diyos na puso? Hinding-hindi. Kaya, kapag karaniwan ay masaya silang kumikilos at pinananatiling abala ang kanilang sarili at gumugugol ng matinding lakas, ano ang ginagawa nila? Sinasabi pa ng mga taong ito na tinalikuran na nila ang lahat upang gumugol para sa Diyos at nagdusa na sila nang malaki, ngunit ang totoo, ang motibo, prinsipyo, at layon ng lahat ng kilos nila ay para sa sarili nilang katayuan at prestihiyo, para maprotektahan ang lahat ng interes nila. Masasabi ba ninyo o hindi ninyo masasabing masama ang ganitong uri ng tao? Anong uri ng mga tao ang naniniwala sa Diyos sa loob ng maraming taon, subalit wala namang may-takot-sa-Diyos na puso? Hindi ba’t mapagmataas sila? Hindi ba’t mga Satanas sila? At anong mga bagay ang pinakawalang may-takot-sa-Diyos na puso? Bukod sa mga halimaw, ito ay ang masama at ang mga anticristo, ang kauri ng mga diyablo at ni Satanas. Hindi talaga nila tinatanggap ang katotohanan; lubos silang walang may-takot-sa-Diyos na puso. Kaya nilang gumawa ng anumang kasamaan; sila ang mga kaaway ng Diyos, at ang mga kaaway ng Kanyang hinirang na mga tao” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Isiniwalat ng mga salita ng Diyos ang tunay kong kalagayan. Nainggit ako sa mga kapatid na ang gawain ay nagbunga ng mas mabubuting resulta kaysa sa akin, at inatake at ibinukod ko pa sila para mapanatili ko ang aking reputasyon at katayuan. Kahit na alam ko na ginagampanan nila ang kanilang mga tungkulin para mapalugod ang Diyos, hindi ko isinaalang-alang ang mga layunin ng Diyos. Nais ko lang gampanan ang tungkulin ko sa paraan na makakakuha ng paghanga ng iba at magtutulak sa kanila na tingalain ako, sa halip na gampanan nang maayos ang gawain ng iglesia para isaalang-alang ang mga layunin ng Diyos. Nang mapagtanto ko na matagal nang nananampalataya si Mailyn sa Diyos, may kakayahan, at kapabilidad sa gawain, at na mayroon din siyang matibay na pagpapahalaga sa pasanin para sa kanyang tungkulin, nainggit ako sa kanya at nag-alala na baka mahigitan niya ako. Hinusgahan ko siya sa harap ng mga nakatataas na lider, sinabi kong palagi siyang nagrereklamo tungkol sa kanyang tungkulin, samantalang ang totoo, sinabi lang sa akin ni Mailyn na nahaharap siya sa mga paghihirap sa kanyang tungkulin, at kahit marami na siyang nagawa, hindi pa rin niya nalutas ang mga isyu. Pero nagsinungaling ako sa mga nakatataas na lider, sinabi ko na nagrereklamo siya. Ang layon ko ay ipaisip sa mga lider na hindi siya karapat-dapat na linangin, at sinadya kong sirain ang imahe na mayroon ang mga lider tungkol sa kanya. Sa ganitong paraan, hindi na magiging mataas ang tingin ng mga lider sa kanya o hindi na siya lilinangin, at hindi ko na kailangang mag-alala na mahihigitan niya ako. Talagang siniraan ko ang sister para sa kapakanan ng aking reputasyon at katayuan. Talagang tuso ako at mapaminsala! Bilang isang lider ng iglesia, dapat sana ay nakipagtulungan ako nang maayos sa mga kapatid, na magbibigay-daan para mapunan namin ang mga lakas at kahinaan ng isa’t isa, at dapat sana ay tinupad ko ang mga responsabilidad at tungkulin ko. Hindi ko dapat tinrato ang aking mga kapatid bilang mga katunggali. Pero ang inalala ko lang ay ang aking reputasyon at katayuan. Nais ko lang na ako lamang ang hangaan ng iba. Sa panlabas, tila mayroon akong pagpapahalaga sa pasanin para sa gawain ng iglesia, pero wala akong may-takot-sa-Diyos na puso. Nang makita ko na may talento si Mailyn, nainggit ako at hindi ko hinayaan na mahigitan niya ako. Para makamit ang mga layon ko, tumanggi pa akong tulungan siya kahit na malinaw na alam kong nahaharap siya sa mga paghihirap sa kanyang tungkulin. Handa akong ipahamak ang gawain ng iglesia para lang protektahan ang aking kasikatan, pakinabang, at katayuan. Takot na takot ako sa mapagmataas at mapaminsalang disposisyon na naibunyag ko. Hindi ko isinaalang-alang ang gawain ng iglesia kundi sa halip ay itinaguyod ko ang sarili kong interes. Tunay ngang kasuklam-suklam ito sa Diyos! Naisip ko kung gaano kabilis na lumalaganap ang ebanghelyo ng kaharian, kung paanong napakaraming iglesia ang naitatatag sa iba’t ibang lugar, at ang agarang pangangailangan ng mas maraming tao na magdidilig sa mga baguhan at mamumuno sa mga iglesia. Pero buktot ang aking mga kaisipan, naghanap lang ako ng paraan para protektahan ang aking reputasyon at katayuan, at nang makakita ako ng mga taong may talento, bukod sa hindi ko sila nilinang, ibinukod at sinikil ko rin sila. Kinokontra ko ang Diyos at ginagambala at ginugulo ko ang gawain ng ebanghelyo. Ang isang taong may mabuting pagkatao ay matutuwa na makakita ng mas maraming taong tumitindig para makipagtulungan sa gawain ng iglesia, at tanging mga anticristo at masasamang tao ang nakakaramdam ng takot kapag nakakakita sila ng ibang mas may kakayahan kaysa sa kanila, inaatake at ibinubukod nila ang iba para mapanatili ang kanilang reputasyon at katayuan. Walang lugar sa puso ko ang Diyos o wala akong may-takot-sa Diyos na puso. Masyado kong pinahalagahan ang reputasyon at katayuan. Para matupad ang aking mga ambisyon at pagnanais, bukod sa hindi ko tinulungan si Mailyn, gumamit pa ako ng mga paraan para sikilin siya, na nakaapekto sa kanyang abilidad na magampanan nang maayos ang kanyang tungkulin. Ang disposisyon na naibunyag ko ay disposisyon ng isang anticristo. Nilalabanan ko ang Diyos. Kung magpapatuloy ako nang ganito nang hindi nagsisisi, tiyak na aabandonahin ako ng Diyos. Kaya binuksan ko ang puso ko sa Diyos at nagdasal, hinihingi ang Kanyang kapatawaran. Hiniling ko rin sa Diyos na bigyang-liwanag at tanglawan ako para maunawaan ko ang Kanyang layunin at makahanap ng isang landas ng pagsasagawa.

Kalaunan, nagbasa ako ng isang sipi ng mga salita ng Diyos: “Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng isang taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may-takot-sa-Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Matapos basahin ang mga salita ng Diyos, napagtanto ko na bilang isang lider ng iglesia, kailangan kong isaalang-alang ang layunin ng Diyos sa aking mga tungkulin, na palaging uunahin ang gawain ng iglesia. Kapag nakakakita ako ng mga kapatid na may mahusay na kakayahan at kapabilidad sa gawain, hindi ako dapat mainggit o hindi kaya ay ibukod sila para sa kapakanan ng sarili kong kasikatan, pakinabang, at katayuan, kundi sa halip ay dapat ko silang irekomenda at linangin, at tulungan silang tuparin ang kanilang mga tungkulin para mas mabilis silang yumabong. Ito ang aking tungkulin at responsabilidad. Dapat akong magsagawa ayon sa mga salita ng Diyos, makalaya mula sa gapos ng kasikatan, pakinabang, at katayuan, pati na rin mula sa inggit, isantabi ang sarili kong mga interes, taos-pusong linangin ang mga kapatid, at tuparin ang aking tungkulin para mapalugod ang Diyos. Pagkatapos maunawaan ang layunin ng Diyos, nagsimula akong itama ang aking mga layunin, at patuloy kong pinaalalahanan ang aking sarili na kinasusuklaman ng Diyos ang inggit. Nang muli naming pag-usapan ni Mailyn ang gawain, pinakalma ko ang sarili ko para pakinggan siyang magsalita, at sinikap kong magpakita ng malasakit at tulungan siya sa anumang paghihirap na mayroon siya, ibinabahagi ang kaparehong mga naging karanasan ko. Ibinahagi ko rin ang magagandang pamamaraan na natutunan ko mula sa aking gawain. Talagang nakaramdam ako ng kapayapaan sa pagsasagawa sa ganitong paraan, at agad na nagbunga ng magagandang resulta ang gawain.

Isang beses, nagpadala sa akin ng mensahe si Mailyn na nagsasabing labis siyang nababagabag dahil hindi regular na dumadalo sa mga pagtitipon ang ilang baguhan. Nakonsensiya ako nang makita ko ang mensahe niya, dahil ipinaalala nito sa akin noong naiinggit ako sa kanya. Noong panahong iyon, kapag nakakaranas siya ng paghihirap sa kanyang mga tungkulin, bukod sa hindi ko siya tinutulungan, hinuhusgahan ko rin siya sa harap ng mga lider, sinasabing palagi siyang nagrereklamo habang ginagampanan ang kanyang tungkulin. Labis siyang nasaktan ng aking pagkamakasarili. Mula sa araw na iyon, madalas ko na siyang inaalo at hinihikayat, at sinasabi ko sa kanya na huwag mag-alala at aktibo akong nakipagtulungan sa kanya. Hindi na ako nag-alala kung mas mahusay ang mga resulta ng kanyang mga tungkulin kaysa sa akin o kung mas namumukod-tangi siya kaysa sa akin. Hindi nagtagal, nahalal si Mailyn para mangasiwa ng gawain ng ebanghelyo, at kasama ko, siya ang magiging responsable sa pagsubaybay sa gawain ng ebanghelyo ng mga iglesia. Tuwing may mga problema o paghihirap sa gawain ng ebanghelyo, magkasama naming tinatalakay ang mga solusyon, at madalas kaming bukas na nag-uusap mula sa puso. Hindi na ako nakaramdam ng inggit sa kanya, at wala nang hadlang sa pagitan namin. Mula noon, mas gumaan ang puso ko. Sa aking karanasan, napagtanto ko na kailangan ko talagang isuko ang pagnanais ko sa reputasyon at katayuan, dahil doon ko lamang matutupad ang aking mga tungkulin ayon sa mga hinihingi ng Diyos. Ayaw ko nang makipagkompetensiya sa mga kapatid para sa reputasyon at katayuan, dahil alam kong habang lalo akong naghahangad ng reputasyon at katayuan, lalo akong mapapalayo sa Diyos. Sa paggawa nito, mamumuhay lamang ako sa tiwaling disposisyon, at hindi ko magagampanan nang maayos ang gawain ng iglesia o matutupad ang aking mga tungkulin. Pagkatapos niyon, tuwing may mga baguhan na nangangailangan ng paglinang sa iglesia, ginagawa ko ang makakaya ko para matulungan sila. Bagaman minsan ay naipapakita ko pa rin ang pagkainggit, kinasuklaman ko ang aking sarili. Pinapakalma ko ang puso ko, at nagdadasal ako sa Diyos, at hinihiling ko sa Diyos na protektahan ang puso ko para hindi na ako malimitahan ng mga tiwaling kaisipan. Pagkatapos magdasal sa ganitong paraan, nakatagpo ng kapayapaan ang puso ko, hindi na ako naiinggit sa iba o natatakot na mahigitan nila ako, at nais ko na lang tulungan ang mga kapatid ko, makipagtulungan nang maayos sa kanila, at tuparin ang aking mga tungkulin.

Ang patnubay ng mga salita ng Makapangyarihang Diyos ang nagpahintulot sa akin para mapagtanto ko ang aking tiwaling disposisyon ng pagkainggit sa mga taong may talento, at para malaman ko na kinasusuklaman ng Diyos ang mga taong tulad ko. Kaya ko na ngayong maghimagsik laban sa aking laman at magsagawa ayon sa mga salita ng Diyos, taos-puso kong tinutulungan at sinusuportahan ang aking mga kapatid, at ginagawa ang mga bagay na kapaki-pakinabang sa gawain ng iglesia at sa mga kapatid ko. Ang lahat ng ito ay ang pagliligtas ng Diyos.


31. Hindi Ko Na Inaalala Kung Magkakaanak Pa Ako

Ni Zhihui, Tsina

Pagkatapos kong magpakasal, naging napakaabala ng mga tungkulin ko, kaya naisip ko na kung mabubuntis ako at magkakaanak, kakailanganin kong paikutin ang mga araw ko rito at mawawalan ako ng oras o lakas na gampanan ang mga tungkulin ko at gugulin ang sarili para sa Diyos, kaya nagpasya muna ako noon na ipagpaliban ang pagkakaroon ng mga anak at bigyang-prayoridad ang mga tungkulin ko. Makalipas ang ilang taon, nagkasakit ang mga magulang ko, at naging abala ako sa pag-aalaga sa kanila hanggang sa pareho silang pumanaw. Pagkatapos ng kanilang pagpanaw, bigla akong nagkaroon ng alalahanin na wala ako noon. Naisip ko kung paanong nasa tabi ako ng mga magulang ko para alagaan sila noong sila ay nagkasakit, pero naisip ko kung sino ang magiging handang mag-alaga sa akin sa aking pagtanda o kapag ako ay nagkasakit kung wala naman akong anak. Pero paminsan-minsan lang itong sumasagi sa isip ko at hindi naman talaga nito naapektuhan ang tungkulin ko, kaya hindi ko ito gaanong binigyan ng pansin.

Makalipas ang ilang panahon, bigla akong nakaranas ng matinding pananakit ng puson dahil sa buwanang dalaw. Napakasakit nito na napasuka ako. Matagal na akong nakararanas ng pananakit ng puson dahil sa buwanang dalaw, pero hindi pa ito kailanman naging ganito kasakit. Pumunta ako sa ospital para magpatingin, at na-diagnose ako na may adenomyosis at uterine fibroids, at lumaki na ng limang sentimetro ang fibroids. Sinabi ng doktor na mahirap gamutin ang kondisyong ito, na lalo pang lalala ang pananakit ng puson habang tumatagal, na maaari itong maging napakasakit na baka maisip ko pang magpakamatay, at na sa huli, kakailanganin ko nang ipatanggal ang matris ko. Nang malaman ng doktor na wala pa akong anak, hinimok niya akong magkaanak agad, at sinabi niya na kung ayaw ko raw magkaanak pagkatapos niyon, maaari ko nang ipatanggal ang matris ko. Noong panahong iyon, hindi ko ito masyadong pinag-isipan, at inakala ko na masyado lang seryoso ang doktor. Pagkauwi ko, naghanap ako ng maraming impormasyon online tungkol sa karamdamang ito, at gumugol ako ng kaunting pera sa pagpapakonsulta sa isang espesyalista sa Beijing. Hindi ko inasahan na magiging komplikadong kondisyon ito, at nalaman ko na mahirap nga talaga itong gamutin. Ang kakailanganin ko raw ay regular na uminom ng hormone para makontrol ito at mapigilan ang mabilis nitong paglala, o kakailanganin ko nang ipatanggal ang matris ko. Sa mga sumunod na araw, lalo pang lumala ang kondisyon ko. Nakaramdam ako ng hindi maipaliwanag na takot at kalungkutan, naisip ko na, “Tiyak na lalong lalala at sasakit ang karamdamang ito habang tumatagal. Kung ipapatanggal ko ang matris ko, hinding-hindi na ako magkakaanak kahit na nasa tatatlumpuing taon pa lang ako. Pero sa ngayon, may mga tungkulin pa ako, at napakaabala ko araw-araw. Paano ako makakahanap ng oras o lakas para magkaanak at magpalaki ng bata? Bukod pa rito, sinabi ng Panginoong Jesus na: ‘Datapuwa’t sa aba ng nangagdadalang-tao at nangagpapasuso sa mga araw na yaon!’ (Mateo 24:19). Malapit nang matapos ang gawain ng Diyos ng pagliligtas sa sangkatauhan, at dumating na rin ang malalaking kalamidad. Ano ang mangyayari kung masisira ko ang pagkakataon kong maghangad ng katotohanan at maligtas dahil nagkaanak ako? Pero kung hindi ako magkakaanak ngayon, kapag natanggal na ang matris ko, hindi na ako magkakaroon pa ng anak. Kung gayon, sino ang mag-aalaga sa akin sa pagtanda ko?” Namuhay ako sa pagkabagabag at pagkabalisa, nag-alala ako na lalong lumala ang kondisyon ko at na ipatatanggal ang matris ko. Palagi akong nalulumbay, at wala akong motibasyon para gampanan ang mga tungkulin ko. Nasa matinding kalagayan ng pagdurusa ang puso ko. Nagdasal ako at humingi ng tulong sa Diyos tungkol sa mga paghihirap ko. Paano ako magsasagawa sa paraan na naaayon sa layunin ng Diyos?

Kalaunan, binasa ko ang mga salita ng Diyos: “Sabihin ninyo sa Akin, hindi ba’t nakatadhana na ang pagkakasakit ng isang tao, kung ano ang magiging lagay ng kalusugan niya sa isang partikular na edad, at kung siya ba ay dadapuan ng malubha o seryosong karamdaman? Nakatadhana na nga iyon, at tiyak na iyon. Hindi natin pag-uusapan ngayon kung paanong pauna nang itinatakda ng Diyos ang mga bagay para sa iyo; malinaw na alam ng lahat ang hitsura, ang mga katangian ng mukha, ang hugis ng katawan at ang petsa ng kapanganakan ng mga tao. Ang mga walang pananampalatayang manghuhula, astrologo, at nakakabasa ng mga bituin at palad ng mga tao, ay nalalaman batay sa mga palad, mukha, at petsa ng kapanganakan ng mga tao kung kailan sasapit sa mga ito ang sakuna, at kung kailan mahaharap ang mga ito sa pagkasawi—ang mga bagay na ito ay nakatakda na. … kung ano ang magiging kalagayan ng kalusugan ng isang tao sa isang partikular na edad at kung siya ba ay magkakaroon ng malubhang sakit ay pawang isinasaayos ng Diyos. Ang mga walang pananampalataya ay hindi naniniwala sa Diyos at naghahanap sila ng tao na kayang alamin ang mga bagay na ito batay sa mga palad, petsa ng kapanganakan, at mukha, at pinaniniwalaan nila ang mga bagay na ito. Nananalig ka sa Diyos at madalas kang makinig sa mga sermon at makipagbahaginan tungkol sa katotohanan, kaya kung hindi ka naniniwala rito, ikaw ay walang iba kundi isang taong hindi nananampalataya. Kung tunay kang nananalig na ang lahat ay nasa mga kamay ng Diyos, dapat mong paniwalaan na ang mga bagay na ito—ang malulubhang sakit, malalalang sakit, mga simpleng sakit, at ang kalusugan—ay lahat nasasailalim sa kataas-taasang kapangyarihan at mga pagsasaayos ng Diyos. Ang paglitaw ng isang malubhang sakit at kung ano ba ang magiging kalagayan ng kalusugan ng isang tao sa isang partikular na edad ay hindi mga bagay na nangyayari nang nagkataon lang, at ang maunawaan ito ay ang magkaroon ng positibo at tumpak na pag-unawa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (4)). Sa pamamagitan ng pagbabasa ng mga salita ng Diyos, naunawaan ko na ang pagsilang, pagtanda, karamdaman, at kamatayan ng isang tao ay itinakdang lahat ng Diyos. Kung gaano katinding pagdurusa ang daranasin ng isang tao sa buong buhay niya, anong karamdaman at paghihirap ang kanyang pagdaraanan, at kung ilang pagpapala ang kanyang tatamasahin, lahat ito ay itinakda ng Diyos, at walang sinuman ang makakatakas dito. Palagi akong nag-aalala kung lalala pa ang karamdaman ko, kung hindi ko na makakayanan ang sakit na kakailanganin ko nang ipatanggal ang matris ko, at kung anong klaseng pagdurusa ang haharapin ko sa hinaharap kung wala akong anak. Sa totoo lang, hindi naman kailangan ang lahat ng alalahaning ito. Kung talagang kakailanganin kong ipatanggal ang matris ko at wala akong magiging anak, ito na ang magiging kapalaran ko. Hindi ito isang bagay na malulutas sa pamamagitan ng pag-aalala at pagkabagabag ko. Kung ano ang lagay ng kondisyon ko at kung ano ang mangyayari sa kinabukasan ko—ang lahat ng ito ay nasa mga kamay ng Diyos. Dapat ko itong harapin nang kalmado at magpasakop sa kataas-taasang kapangyarihan at mga pagsasaayos ng Diyos. Higit pa rito, hindi naman banta sa buhay ko ang karamdamang ito, kaya hindi ko dapat gugulin ang mga araw ko sa pagkabagabag at pagkabalisa rito. Ang pinakamahalagang bagay ay hangarin ang katotohanan, hanapin ang layunin ng Diyos sa sitwasyong ito at matutunang magpasakop sa kataas-taasang kapangyarihan at mga pagsasaayos ng Diyos. Nang maisip ko ito ay bahagyang nabawasan ang pagkabagabag ko. Pero minsan ay iniisip ko pa rin, “Paano kung mawala na ang kakayahan kong magkaanak at hindi na talaga ako magkaroon ng anak? Ano na ang gagawin ko kapag tumanda ako o nagkasakit? Dapat bang magkaroon na ako ng anak ngayon? Pero makakaapekto ba ang pagkakaroon ng anak sa paghahangad ko ng katotohanan at sa kaligtasan ko?”

Isang araw, nagbasa ako ng mga salita ng Diyos: “Tungkol naman sa pag-aasawa, dapat mong bitiwan ang mga pasaning dapat mong bitiwan. Kalayaan mong piliin na hindi mag-asawa, kalayaan mo rin na piliing pumasok sa pag-aasawa, at ang pagpili na magkaroon ng maraming anak ay kalayaan mo rin. Anuman ang iyong pipiliin, ito ay kalayaan mo. Sa isang banda, ang pagpiling pumasok sa pag-aasawa ay hindi nangangahulugan na nasuklian mo na ang kabutihan ng iyong mga magulang o natupad na ang iyong tungkulin bilang anak; siyempre, ang piliing hindi mag-asawa ay hindi rin nangangahulugan na sinasalungat mo ang iyong mga magulang. Sa kabilang banda, ang pagpiling mag-asawa o magkaroon ng maraming anak ay hindi paghihimagsik laban sa Diyos, ni pagsalungat sa Kanya. Hindi ka kokondenahin dahil dito. Hindi rin magiging dahilan ang pagpiling hindi mag-asawa na magkakaloob sa iyo ang Diyos ng kaligtasan sa huli. Sa madaling salita, ikaw man ay walang asawa, may asawa, o mayroong maraming anak, hindi itatakda ng Diyos batay sa mga salik na ito kung maliligtas ka ba sa huli. Hindi tinitingnan ng Diyos ang iyong katayuan sa pag-aasawa; tinitingnan lamang Niya kung hinahangad mo ba ang katotohanan, ang iyong saloobin sa pagganap ng iyong mga tungkulin, kung gaano karaming katotohanan ang iyong tinanggap at kung sa gaano karaming katotohanan ka nagpasakop, at kung kumikilos ka ba ayon sa mga katotohanang prinsipyo. Sa huli, isasantabi rin ng Diyos ang iyong katayuan sa pag-aasawa upang suriin ang landas sa buhay, ang mga prinsipyong ipinamumuhay mo, at ang mga patakarang sinusunod mo sa pag-iral, upang matukoy kung ikaw ba ay maliligtas. … Tungkol naman sa kung gaano karami ang anak mo pagkatapos pumasok sa buhay may asawa, ito ay pauna nang itinalaga ng Diyos, ngunit maaari ka ring magpasya para sa iyong sarili batay sa iyong aktuwal na mga sitwasyon at paghahangad. Hindi ka papatawan ng Diyos ng mga patakaran. Ipagpalagay na isa kang milyonaryo, multimilyunaryo, o bilyonaryo, at sinasabi mo na, ‘Hindi problema para sa akin ang magkaroon ng walo o sampung anak. Hindi makokompromiso ng pagpapalaki ng maraming anak ang lakas ko sa pagganap ng aking mga tungkulin.’ Kung hindi ka natatakot sa abala, sige, gawin mo at magkaroon ka ng maraming anak; hindi ka kokondenahin ng Diyos. Hindi babaguhin ng Diyos ang Kanyang saloobin patungkol sa iyong kaligtasan dahil lang sa mga saloobin mo sa pag-aasawa. Ganoon iyon. Malinaw ba ito? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Sa pamamagitan ng pagbabasa ng mga salita ng Diyos, bigla kong naunawaan na ang pag-aasawa at pagkakaroon ng mga anak ay isang kalayaang ibinigay ng Diyos sa mga tao. Hindi kinokondena ng Diyos ang mga tao dahil lang nag-asawa sila o nagkaroon ng anak. Ang paghatol ng Diyos kung maliligtas ang isang tao ay pangunahing nakabatay sa saloobin nila sa kanilang tungkulin, at kung naghahangad sila ng katotohanan at nagpapasakop sa katotohanan. Kahit hindi mag-asawa o magkaanak ang isang tao, kung hindi niya hinahangad ang katotohanan at hindi niya nilulutas ang kanyang tiwaling disposisyon, sa huli, hindi pa rin siya maliligtas. Ang totoo, hindi tinitingnan ng Diyos ang mga nakikitang sakripisyo o kilos ng isang tao. Maaaring piliin ng mga tao na magkaanak o manatiling walang asawa, at anuman ang piliin nila sa usaping ito, hindi sila kinokondena ng Diyos. Ito ang kanilang kalayaan at karapatan. Gayumpaman, kailangang nakabatay sa aktuwal na sitwasyon ng isang tao ang ganitong mga usapin. Kung ang pag-aasawa at pagkakaroon ng mga anak ay makakaapekto sa paghahangad ng katotohanan at sa tungkulin ng isang tao, dapat na niyang isantabi ang mga bagay na ito at unahin ang kanyang tungkulin. Ngayon ay isang mahalagang sandali sa gawain ng Diyos na pagliligtas sa sangkatauhan, at tanging sa pamamagitan ng maayos na paggampan sa tungkulin ko at ng paghahangad ng katotohanan ako magkakaroon ng pagkakataong maligtas. Kung magkakaanak ako para lang maalagaan ako sa hinaharap, at ginugol ko ang lahat ng aking lakas sa pagpapalaki ng anak ko, maaapektuhan talaga nito ang paghahagad ko ng katotohanan at ang tungkulin ko. Ang pagkakaroon ng mga anak ay kalayaan at karapatan na ibinigay ng Diyos, pero kailangan kong tukuyin kung ano ang mas mahalaga, at sa ngayon, ang paghahangad at pagkakamit ng katotohanan ang pinakamahalaga. Nang maisip ko ito, bumalot sa puso ko ang pakiramdam ng kalayaan, at nalaman ko na kung paano tratuhin ang usaping ito ng pag-aasawa at pagkakaroon ng mga anak.

Nang maging handa akong magpasakop, isang araw ay bigla akong kinontak ng isang kamag-anak, sinabi niya na may lugar na nag-aalok ng libreng body conditioning, at tinanong niya kung nais kong pumunta. Nagkataon na hindi ako masyadong abala sa tungkulin ko noong panahong iyon, kaya nagpasya akong pumunta at tingnan. Makalipas ang ilang buwan, bumuti ang kondisyon ko nang hindi inaasahan. Pumunta ako sa ospital para magpatingin, at ipinakita ng ulat na lumiit ng tatlong setimentro ang fibroids. Hindi ko inasahan na bubuti ang kondisyon ko nang hindi ako gumagastos ng kahit isang sentimo. Nagpasalamat ako sa Diyos sa kaibuturan ng puso ko. Habang pumupunta ako para sa body conditioning, nakita ko na karamihan sa mga naroon ay matatandang lalaki at babae, at tinanong ko sila kung mayroon silang mga anak na nag-aalaga sa kanila. May ilan na nagsabi na bukod sa hindi sila inaalagaan ng kanilang mga anak, kailangan pa nilang gamitin ang pensyon nila para suportahan ang kanilang mga anak. Ang ilan, na halos pitumpung taong gulang na, ay kailangan pa ring mag-alaga ng apo, hinahatid at sinusundo ang kanilang mga apo sa paaralan. Takot silang magkasakit dahil takot silang magdamdam ang kanilang mga anak sa kanila, kaya madalas silang pumupunta roon para magpa-conditioning. Bigla kong napagtanto na ang pagkakaroon ng mga anak ay hindi laging nangangahulugan na maaalagaan ka, at sa katunayan, kapag tumanda ang isang tao, baka siya pa ang kailangang mag-alaga sa kanyang mga anak at apo. Labis na naantig ang puso ko.

Isang araw, nagbasa ako ng mas marami pang salita ng Diyos: “Ano ang silbi ng pagpapalaki ng mga anak? Hindi ito para sa sarili mong mga pakay, kundi isang responsabilidad at obligasyon na ibinigay sa iyo ng Diyos. Ang isang aspekto ay na ang pagpapalaki ng mga anak ay kabilang sa likas na gawi ng tao, habang ang isa pang aspekto ay na isa itong parte ng responsabilidad ng tao. Nagpapasya kang mag-anak dahil sa likas na gawi at responsabilidad, hindi para maghanda sa iyong pagtanda at para maalagaan ka kapag matanda ka na. Hindi ba’t tama ang pananaw na ito? (Oo.) Maiiwasan ba ng mga taong walang anak ang pagtanda? Talaga bang nangangahulugan na magiging miserable ang isang tao sa pagtanda? Hindi naman palagi, hindi ba? Maaari pa ring mabuhay hanggang sa katandaan ang mga taong walang anak, at ang ilan pa nga ay malusog, masaya sa kanilang mga huling taon sa buhay, at mapayapang pumapanaw. Tiyak bang magtatamasa ng kaligayahan at kalusugan sa kanilang mga huling taon sa buhay ang mga taong may anak? (Hindi naman palagi.) Kung gayon, ang kalusugan, kaligayahan, at sitwasyon sa pamumuhay ng mga magulang na nasa katandaan na, pati na rin ang kalidad ng kanilang materyal na buhay, ay wala talagang gaanong kinalaman sa pagiging mabuting anak sa kanila ng kanilang mga anak, at walang direktang kaugnayan sa pagitan ng dalawa. Ang iyong sitwasyon sa pamumuhay, kalidad ng buhay, at pisikal na kondisyon sa pagtanda ay may kaugnayan sa kung ano ang inorden ng Diyos para sa iyo at sa kapaligirang isinasaayos Niyang pamuhayan mo, at walang direktang kaugnayan ang mga ito sa kung mabuting anak ba ang iyong mga anak o hindi. Hindi obligasyon ng iyong mga anak na pasanin ang responsabilidad para sa iyong sitwasyon sa pamumuhay sa iyong katandaan. Hindi ba’t tama iyon? (Oo.) … Dapat kang umako ng responsabilidad at dalhin ang pasanin para sa sarili mong buhay at pananatiling buhay hangga’t kaya mo, at hindi mo ito dapat ipasa sa iba, lalo na sa iyong mga anak. Dapat mong maagap at wastong harapin ang buhay na hindi kasama ang iyong mga anak at wala ang tulong nila, at kahit malayo ka pa sa mga anak mo, kaya mo pa ring haraping mag-isa ang anumang idinudulot sa iyo ng buhay” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). “Kung gaano katagal na itinadhanang magkasama ang mga magulang at ang kanilang mga anak, at kung gaano karami ang makakamit nila mula sa kanilang mga anak—tinatawag ito ng mga hindi mananampalataya na ‘pagtanggap ng tulong’ o ‘hindi pagtanggap ng tulong.’ Hindi natin alam kung ano ang ibig sabihin nito. Sa huli, kung makakaasa ba ang isang tao sa kanyang mga anak, sa simpleng pananalita, ay pauna nang itinakda at inorden ng Diyos. Hindi naman sa para bang ang lahat ng bagay ay nagaganap nang ayon mismo sa nais mo. Siyempre, gusto ng lahat na maging maayos ang mga bagay-bagay at makinabang sila mula sa kanilang mga anak. Pero bakit hindi mo kailanman inisip kung nakatadhana ka ba para doon, kung nakasulat ba ito sa iyong tadhana? Kung hanggang kailan magtatagal ang ugnayan ninyo ng mga anak mo, kung magkakaroon ba ng koneksiyon sa iyong mga anak ang anumang trabahong gawin mo sa buhay, kung isinaayos ba ng Diyos na makilahok sa mahahalagang pangyayari sa buhay mo ang mga anak mo, at kung makakasama ba ang mga anak mo kapag dumanas ka ng isang mahalagang pangyayari sa buhay—ang lahat ng ito ay nakasalalay sa ordinasyon ng Diyos. Kung hindi ito inorden ng Diyos, pagkatapos mong palakihin ang mga anak mo hanggang sa hustong gulang, kahit pa hindi mo sila paalisin sa bahay, pagdating ng panahon ay kusa silang aalis. Isa itong bagay na kailangang maunawaan ng mga tao. Kung hindi mo kayang maunawaan ang bagay na ito, palagi kang kakapit sa mga pansarili mong ninanasa at hinihingi, at magtatatag ka ng iba’t ibang panuntunan at tatanggap ng iba’t ibang ideolohiya alang-alang sa sarili mong pisikal na kasiyahan. Ano ang mangyayari sa huli? Matutuklasan mo kapag namatay ka na. Marami kang nagawang kahangalan sa buhay mo, at marami kang naisip na hindi makatotohanang bagay na hindi umaayon sa mga katunayan o sa ordinasyon ng Diyos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Ipinaunawa sa akin ng mga salita ng Diyos na ang pagkakaroon ng mga anak ay isang likas na katangian ng tao at isa ring responsabilidad, at na hindi dapat umasa ang isang tao sa kanyang mga anak para alagaan siya sa kanyang pagtanda. Ang magiging kalagayan ng isang tao sa kanyang mga huling taon, kung ito man ay may kaakibat na higit na pagdurusa o higit na kalusugan at kaligayahan, ay hindi nakasalalay sa pagkakaroon ng mga anak, kundi sa pagtatakda ng Diyos. Kailangang akuin ng mga tao ang responsabilidad ng kanilang pagtanda ayon sa kanilang mga kapabilidad, harapin nang mag-isa ang mga hamon ng buhay, at huwag umasa sa kanilang mga anak para sa mga bagay na ito. Sa pagninilay ko sa aking sarili, napagtanto ko na nag-aalala ako na hindi na ako magkakaanak kung lalala ang kondisyon ko at matatanggal ang matris ko. Nag-alala rin ako kung sino ang mag-aalaga sa akin kapag tumanda ako o nagkasakit. Kaya namuhay ako sa kalagayan ng pagkabagabag at pagkabalisa. Ang pinanghawakan ko ay ang tradisyonal na ideya na “Magpalaki ng mga anak na mag-aalaga sa iyo sa pagtanda,” kung saan ang dahilan ko sa pagkakaroon ng mga anak ay para matiyak ang seguridad ko sa aking pagtanda, at para may mag-alaga sa akin kapag ako ay tumanda. Ang pinagtuunan ko lamang ay ang sarili kong kapakinabangan, na naglalayong humingi mula sa kanila. Isa itong ganap na makasariling pananaw. Dagdag pa rito, kung paano ginugol ng bawat tao ang kanilang pagtanda ay naitakda na ng Diyos, at wala itong kinalaman sa kung may mga anak ba ang isang tao. May ilang matatandang malulusog at may pensyon, pero ang kanilang mga anak ay baon sa utang, kaya bukod sa hindi nila kailangan ang pag-aalaga ng kanilang mga anak, sa halip ay sila pa ang sumusuporta sa kanilang mga anak. Para sa ilang tao, pagkatapos nilang tumanda at magkasakit, ang kanilang mga anak ay walang pagkatao at ayaw silang alagaan, at kapag nagkasakit sila, ang ibang kamag-anak ang tumutulong na mag-alaga sa kanila. Nakita ko na ang pagkakaroon ng mga anak ay hindi gumagarantiya ng seguridad. Kung paano namumuhay ang isang tao sa kanyang pagtanda, at kung siya ba ay kasama at inaalagaan ng kanyang mga anak ay nakasalalay lahat sa pagtatakda ng Diyos. Nang maisip ko kung paanong nagtatrabaho ang asawa ko sa ibang lugar, at ginagampanan ko ang aking tungkulin, bagaman wala akong kasama na mag-aalaga sa akin, natutunan kong umasa sa Diyos kapag may sakit at nahihirapan ako. Ang mga salita ng Diyos ang gumabay sa akin sa aking mga paghihirap. Lubos na bumuti ang kalusugan ko. Lahat ng ito ay biyaya at awa ng Diyos. Kahit hindi ako magkaanak sa hinaharap, maaari pa rin akong mamuhay nang maayos sa pamamagitan ng pagsandig sa Diyos. Pero palagi akong nag-aalala noon kung ano ang gagawin ko kung wala akong anak na mag-aalaga sa akin sa hinaharap, na naging dahilan para mamuhay ako sa pagkabalisa at pag-aalala, at hindi ko na rin nahimok ang sarili ko na gampanan ang aking tungkulin. Hindi ba’t sinasaktan ko lang ang aking sarili at hindi ako nagtitiwala sa kataas-taasang kapangyarihan ng Diyos? Nanampalataya ako sa Diyos pero hindi ako umasa sa Kanya ni hindi ko naunawaan ang Kanyang kataas-taasang kapangyarihan. Namumuhay ako sa tradisyonal na kultura ni Satanas. Hindi ba’t ang mga pananaw ko ay tulad ng sa mga hindi mananampalataya? Pagkatapos maunawaan ang mga bagay na ito, napanatag ako. Hindi ako dapat mag-alala tungkol sa hinaharap, at dapat kong ipagkatiwala ang sarili ko sa mga kamay ng Diyos. Anuman ang maging kalagayan ko sa aking mga huling taon, magpapasakop ako sa kataas-taasang kapangyarihan at mga pagsasaayos ng Diyos. Ang paggampan sa aking tungkulin para mapalugod ang Diyos at ang paghahangad ng kaligtasan ay ang pinakamahalagang bagay, at ito rin ang pinakamakatotohanan.

Kalaunan, nagbasa ako ng isa pang sipi ng mga salita ng Diyos: “Kung ginugugol mo ang pinakamaiinam mong taon sa pag-iisip na makahanap ng magandang trabaho o ng mapapangasawa, na umaasang magtamasa ng buhay ng laman habang naniniwala sa Diyos, na gawin pareho nang sabay ang mga ito, pagkaraan ng ilang taon, maaari kang makahanap ng mapapangasawa, magpakasal, magkaanak, at magtatag ng isang tahanan at isang propesyon, ngunit wala kang makakamit sa paniniwala sa Diyos sa lahat ng taon na iyon, wala kang matatamong anumang katotohanan, magiging hungkag ang puso mo, at lilipas na ang pinakamaiinam na taon sa buhay mo. Kapag gugunitain mo ito sa edad na kwarenta, mayroon ka nang pamilya, mga anak, at hindi ka nag-iisa, ngunit kakailanganin mong suportahan ang iyong pamilya. Iyan ang isang kadena na hindi ka makahuhulagpos. Kung nais mong gampanan ang iyong tungkulin, kailangan mong gawin iyon habang nakagapos ka sa mga responsabilidad mo sa iyong pamilya. Gaano man kataba ang puso mo, hindi mo maaaring pagsabayin ang dalawang iyon—hindi mo buong-pusong masusundan ang Diyos at magagampanan nang maayos ang iyong tungkulin. Maraming tao ang tumatalikod sa pamilya at sa mga makamundong bagay, ngunit matapos maniwala sa Diyos nang ilang taon, ang tangi pa rin nilang hinahangad ay katanyagan, pakinabang, at katayuan. Hindi pa nila natatamo ang katotohanan, at ni wala silang anumang tunay na patotoo batay sa karanasan. Katulad ito ng pagsasayang nila ng kanilang oras. Kapag ginagampanan nila ang kanilang mga tungkulin ngayon, hindi nila maunawaan kahit ang isang maliit na bahagi ng katotohanan, at kapag may nangyayari sa kanila, hindi nila alam kung paano ito danasin—kaya nagsisimula silang humikbi, at napupuno sila ng lubos na pagsisisi. Kapag ginugunita nila ang umpisa, sa lahat ng kabataang sama-samang namumuhay ng mga buhay-iglesia, gumaganap sa kanilang mga tungkulin, kumakanta ng mga himno at sama-samang pumupuri Diyos, iniisip nila kung gaano kaganda ang mga panahong iyon, at kung gaano nila kagustong balikan ang panahong iyon! Sa kasamaang-palad, sa mundong ito ay walang gamot para sa panghihinayang. Walang makapagbabalik sa oras, kahit gustuhin pa nila. Walang paraan para bumalik sa simula at ulitin ang naging buhay. Kaya nga, kapag nakalagpas na ang isang pagkakataon, hindi na ito maibabalik pa. Ang buhay ng isang tao ay tumatagal lamang nang ilang dekada, kung makalagpas sa iyo ang mainam na panahong ito para hangarin ang katotohanan, walang saysay ang iyong magiging panghihinayang. … Sa ngayon, tamang-tama lang ang dating ninyo para sa magandang sandaling ito—ginagawa ng Diyos ang gawain ng paghatol sa mga huling araw. Ito ang kaisa-isang pagkakataon ng mga tao na maligtas at magawang perpekto ng Diyos. Ginagawa ninyong lahat ang inyong mga tungkulin sa mahalagang sandaling ito ng pagpapalaganap ng ebanghelyo ng kaharian ng Diyos. Talagang ito ang kakaibang pagdadakila ng Diyos sa inyo. Anumang larangan ang pinag-aralan mo, o anong aspeto ng kaalaman ang taglay mo, o anong mga kaloob o kadalubhasaan ang mayroon ka, anuman ang sitwasyon, nagpapakita ng biyaya sa iyo ang Diyos sa pamamagitan ng pagtutulot sa iyo na gamitin ang kadalubhasaang ito para gawin ang tungkulin sa Kanyang sambahayan. Iyan ay isang pagkakataon na bihirang dumating” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Ang pagliligtas ng Diyos sa sangkatauhan sa mga huling araw ay isang huling pagkakataon. Wala nang pangalawa o pangatlong pagkakataon. Ang oras sa ngayon ay isang kritikal na oras para sa Diyos para maipahayag ang katotohanan at mailigtas at maperpekto ang mga tao. Ang katunayan na nagawa kong tanggapin ang gawain ng Diyos ng mga huling araw sa ganitong tamang edad ng buhay ko, na nagawa kong ilaan nang buo ang sarili ko para tuparin ang mga tungkulin ko, nang walang anumang pasanin o komplikasyon, at na nagawa ko ring hangarin ang katotohanan at pagbabago ng disposisyon sa aking mga tungkulin ay tunay na biyaya ng Diyos. Dapat kong ilaan ang pinakamainam kong oras at lakas sa pangangaral ng ebanghelyo at paghahangad ng katotohanan at kaligtasan. Kung magkakaanak ako, dahil pumanaw na ang mga magulang ko, at ang mga biyenan at asawa ko ay hindi nananampalataya sa Diyos, walang makakatulong sa akin sa pag-aalaga ng bata, at ako mismo ang kailangang mag-alaga sa kanya. Mangingibabaw sa isip ko ang anak ko, at magdadala ito ng mas maraming pasanin at komplikasyon sa akin. Magkakaroon ako ng napakakaunting oras at lakas para hangarin ang katotohanan o gampanan ang aking mga tungkulin. Kung gugugulin ko ang lahat ng pinakamainam kong oras at lakas sa pagkakaroon ng anak, mawawala sa akin ang pinakamainam na pagkakataon para maperpekto ako ng Diyos. Sa huli, hindi ko makakamtan ang katotohanan o matutupad ang mga tungkulin ko, masasayang ko ang pagkakataon kong maligtas, at pagdating ng panahong iyon, huli na para magsisi.

Kalaunan, nagbasa ako ng isa pang sipi ng mga salita ng Diyos, at labis na naantig ang puso ko. Sabi ng Makapangyarihang Diyos: “Hindi nauunawaan ng mga walang pananampalataya kung ano ang pinakamakabuluhang bagay na magagawa ng isang tao sa kanyang buhay, ngunit may naiintindihan kayo tungkol dito, hindi ba? (Oo.) Ang pagtanggap sa kung ano ang ipinagkatiwala sa inyo ng Diyos at ang pagtupad sa inyong sariling misyon—ito ang mga pinakaimportanteng bagay. Ang mga tungkuling ginagampanan ninyo ngayon ay mahalaga! Maaaring hindi mo nakikita ang mga resulta sa ngayon, at maaaring hindi ka nakatatanggap ng magagandang epekto mula sa mga ito sa ngayon, ngunit hindi magtatagal ay magbubunga ang mga ito. Sa katagalan, kapag maayos na ginawa ang gawaing ito, ang kontribusyon na magagawa nito sa sangkatauhan ay imposibleng masukat gamit ang pera. Ang mga ganoong tunay na patotoo ay mas mamahalin at mahalaga pa kaysa anumang bagay, at ang mga ito ay mananatili magpasawalang-hanggan. Ito ang mabubuting gawa ng bawat taong sumusunod sa Diyos, at ang mga ito ay karapat-dapat sa pag-alala. Ang lahat ng bagay sa buhay ng tao ay walang saysay at hindi karapat-dapat sa pag-alala, maliban na lang sa pananampalataya sa Diyos, paghahangad sa katotohanan, at pagtupad sa kanyang tungkulin bilang isang nilikha. Kahit pa nagawa mo na ang pinakakamangha-manghang tagumpay; kahit pa nakapunta at nakabalik ka na mula sa Buwan; kahit pa nakagawa ka na ng mga pagsulong sa siyensya na nakapagbigay ng ilang kapakinabangan o tulong sa sangkatauhan, ito ay walang saysay at ang lahat ng ito ay lilipas. Ano ang tanging bagay na hindi lilipas? (Ang salita ng Diyos.) Tanging ang salita ng Diyos, ang mga patotoo sa Diyos, ang lahat ng patotoo at gawaing nagpapatotoo para sa Lumikha, at ang mabubuting gawa ng mga tao ang hindi lilipas. Ang mga ito ay mananatili magpakailanman, at ang mga ito ay napakahalaga. Kaya nga, iwaksi ninyo ang lahat ng inyong limitasyon, isagawa ninyo ang matinding pagsusumikap na ito, at huwag ninyong hayaan ang inyong sarili na mahadlangan ng kung sinumang mga tao, at anumang mga pangyayari, at mga bagay; buong-puso ninyong igugol ang inyong sarili para sa Diyos, at ibuhos ang lahat ng inyong enerhiya at pagsisikap sa pagganap ng inyong mga tungkulin. Ito ang bagay na pinakapinagpapala ng Diyos sa lahat, at sulit ito gaano man karami ang paghihirap!” (Ang Salita, Vol. III. Ang mga Diskurso ni Cristo ng mga Huling Araw. Sa Pagganap Lamang Nang Maayos sa Tungkulin ng Isang Nilikha Mayroong Halaga ang Buhay). Mula sa mga salita ng Diyos, naunawaan ko na ang paggampan sa tungkulin ng isang nilikha, ang pag-aalay ng lakas para sa pagpapalawak ng ebanghelyo ng kaharian, at ang pagdadala ng mas maraming tao sa harap ng Diyos, ay ang pinakamararangal na bagay at mga bagay na lubos na tumutugon sa pagsang-ayon ng Diyos. Ang kakayahang gampanan ang mga tungkuling nakabatay sa teksto, at pumili ng mas maraming mahuhusay na artikulo ng patotoong batay sa karanasan para patotohanan ang mga resulta ng gawain ng Diyos sa mga tao, na nagbibigay-daan para makilala ng mas maraming tao ang Diyos at makabalik sa Kanyang presensiya, ay patotoo sa Diyos, isang bagay na sinasang-ayunan ng Diyos, at sulit anumang pagdurusa ang maranasan ko rito. Ang gawain ng Diyos na pagliligtas ng sangkatauhan ay malapit nang matapos, at nagsimula na ang pinakamalalaking sakuna. Ni hindi ko nga alam kung ano ang mangyayari bukas o kung kailan darating ang sakuna, pero nagpaplano pa rin ako para sa hinaharap at iniisip ko pa ring magkaroon ng mga anak na mag-aalaga sa akin sa pagtanda. Ang lahat ng aking pagkabalisa at pag-aalala tungkol sa hinaharap ay hindi kinakailangan. Ngayon ay maaari ko nang ilaan nang buo ang sarili ko sa aking mga tungkulin, nang walang anumang pasanin o komplikasyon. Maaari ko ring hangarin ang katotohanan at ang pagbabago ng disposisyon habang ginagampanan ko ang mga tungkulin ko. Ang lahat ng ito ay biyaya ng Diyos. Dapat kong pahalagahan ang kasalukuyang pagkakataong ito para hangarin ang katotohanan at kaligtasan, at ilaan ang lahat ng aking lakas at oras sa mga tungkulin ko at sa pagpapatotoo sa Diyos. Kung mauunawaan ko ang ilang katotohanan at maililigtas ng Diyos, hindi mawawalan ng saysay ang buhay ko. Nang maunawaan ko ang mga bagay na ito, binitawan ko ang pagkabalisa at ang mga alalahanin sa puso ko, at lalo pang tumibay ang pananalig ko na mabuhay para magampanan nang maayos ang mga tungkulin ko. Salamat sa Diyos!


32. Pagpapalaganap ng Ebanghelyo sa Aking Ama

Ni Mikha, India

Bata pa ‘ko nang maging mananampalataya ako at naglingkod sa Panginoon. Tatlong taon akong pumasok sa divinity school kung sa’n tinanggap ko ang gawain ng Makapangyarihang Diyos sa mga huling araw. Matapos tanggapin ang ebanghelyo, gusto kong ibahagi agad kay papa ang magandang balita. Isa siyang diyakono sa isang lokal na iglesia, bihasa sa Biblia, matagal nang naglilingkod sa Panginoon, at mapagmahal sa iba. Isa siyang tapat na Kristiyano. Naisip kong masaya niyang tatanggapin ‘yon ‘pag narinig niyang nagbalik na ang Panginoon.

Pag-uwi ko nung gabing ‘yon, sinabi ko sa kanya, “Nagbalik na ang Panginoong Jesus na hinihintay natin. Nagpapahayag Siya ng mga katotohanan at gumagawa ng paghatol. Dapat nating tanggapin ang gawain Niya sa mga huling araw para makapasok sa kaharian Niya.” Sa gulat ko, pinayuhan niya ako, “Inihula sa Biblia na lilinlangin ng mga huwad na Cristo ang mga tao, kaya mag-ingat ka’t maging mapagmatyag. May basehan ba sa Biblia ang sinasabi mong pagbabalik at paghatol ng Panginoon? Kung wala ka namang basehan, huwag kang maniniwala diyan!” Naglabas ako ng Biblia at sinabing, “Siyempre, may basehan ako. Higit 200 verse ang tungkol sa pagdating ng Panginoon para magsagawa ng paghatol Niya, gaya ng ‘Sapagka’t siya’y dumarating upang hatulan ang lupa: kaniyang hahatulan ng katuwiran ang sanglibutan, at ng karapatan ang mga bayan’ (Psalm 98:9). At sinasabi rin sa Juan, ‘Sapagka’t ang Ama’y hindi humahatol sa kanino mang tao, kundi ipinagkaloob Niya sa Anak ang buong paghatol’ (Juan 5:22). ‘Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). At sa 1 Pedro, ‘Sapagka’t dumating na ang panahon ng pasimula ng paghuhukom sa bahay ng Diyos’ (1 Pedro 4:17). Nagiging tao ang Panginoon sa mga huling araw para ipahayag ang katotohanan at gawin ang gawain ng paghatol.” Sumagot siya, “Nagiging tao? Nabasa ko lang sa Biblia na darating Siya sakay ng ulap. ‘Narito, Siya’y pumaparitong nasasa mga alapaap; at makikita Siya ng bawa’t mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7). Wala pa ‘kong nabasa tungkol sa pagdating ng Panginoon sa katawang-tao. Imposibleng gumagawa Siya ng paghatol sa katawang-tao!” Ibinahagi ko ang pagbabahaging ito: “Maraming mga propesiya sa pagdating ng Panginoon, hindi lang tungkol sa pagdating Niya sa ulap, kundi pati pagkakatawang-tao Niya nang lihim. Sinabi ng Panginoong Jesus, ‘Kayo rin naman ay magsipaghanda: sapagkat sa oras na hindi ninyo iniisip, ang Anak ng tao ay darating’ (Lucas 12:40). ‘Narito, Ako’y pumaparitong gaya ng magnanakaw’ (Pahayag 16:15). At sinasabi sa Lucas 17:24-25, ‘Sapagka’t gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwa’t kailangan muna Siyang magbata ng maraming bagay at itakwil ng lahing ito.’ Maraming beses na binanggit ng Panginoong Jesus ang pagdating ng Anak ng tao, tinutukoy ang pagdating ng Panginoon sa katawang-tao. Kung lilimitahan natin ang pagdating Niya sa pagsakay sa ulap, pa’no matutupad ang mga propesiyang ‘yon ng pagdating Niya nang lihim? Dumarating ang Panginoon sa mga huling araw sa dalawang paraan. Una, nagkakatawang-tao Siya at dumarating nang lihim para gawin ang paghatol simula sa bahay ng Diyos, tapos, dumarating Siya sakay ng ulap at nagpapakita sa lahat ng tao. Kung hindi natin tinitingnan ang mga propesiya ng lihim Niyang pagdating kundi iyon lang tungkol sa pagdating Niya sakay ng ulap, hindi ‘yon patas at pwedeng mapalagpas natin ang pagkakataon nating salubungin ang Panginoon.”

Sumimangot lang ang papa ko at hindi na siya umimik pa, tapos galit niya akong pinatigil: “Bata pa ‘ko nabasa ko na ang Biblia. Hindi ba’t mas marami akong alam kesa sa’yo? Ano na bang alam mo sa tatlong taon mo sa divinity school?” Nakikita kong hindi niya magawang kumalma at hindi siya nakinig sa pagbabahagi ko. Bumalik na lang ako sa kuwarto ko. Ilang beses pa akong sumubok matapos ‘yon pero ayaw niya talaga at sinabi niya pang, “Sapat na ang pananampalataya sa Panginoon. Tumahimik ka o lumayas ka na lang dito!” Nabigla ako at masyadong sumama ang loob ko sa ginawa niyang ‘yon. Napakatagal na niyang naglingkod sa Panginoon at palagi siyang mapagmahal at mapagpakumbaba. Inasam niya ang pagdating ng Panginoon, pero ngayong nandito na Siya, kumapit pa rin siya sa literal na Biblia nang hindi naghahanap at nagalit pa siya. Talaga ngang matigas ang ulo ng papa ko. Nadismaya ako at nawalan ng kompyansa sa pagbabahagi ng ebanghelyo nang makita ko ang papa kong napakabihasa sa Biblia, pero nakakapit sa mga pagkaunawa niya.

Nang malaman ‘yon ng ilan sa mga kapatid, pinadala nila sa’kin ang mga salitang ito ng Diyos para palakasin ang loob ko: “Alam mo ba ang pasaning nasa iyong mga balikat, ang iyong tungkulin, at ang iyong responsibilidad? Nasaan ang iyong diwa ng makasaysayang misyon? Paano ka magsisilbi nang sapat bilang isang panginoon sa susunod na kapanahunan? Mayroon ka bang matinding diwa ng pagiging panginoon? Paano mo ipaliliwanag ang panginoon ng lahat ng bagay? Ito ba talaga ang panginoon ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na maging pastol nila? Mabigat ba ang iyong gawain? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sino ang makakaalam kung gaano sila sabik na umaasa, at gaano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakatali sa kalagayang ito ng walang-awang mga gapos at malamig na kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang patuloy na mabuhay, dala ng iyong pagmamahal sa Diyos, upang iligtas ang mga taong ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo?” (“Paano Mo Dapat Asikasuhin ang Misyon Mo sa Hinaharap?” sa Ang Salita ay Nagpapakita sa Katawang-tao). Talagang nakakapagpasigla ang mga salita ng Diyos sa’kin. Maraming hindi nakakaalam sa gawain ng Diyos at nasasakal sila sa mga relihiyosong pagkaunawa kaya hindi nila sinisiyasat ang pagbabalik ng Panginoon. Hindi sila naaaruga ng mga salita ng Diyos. Mapalad akong marinig ang tinig ng Diyos at makasunod sa mga yapak ng Cordero kaya may responsibilidad akong ibahagi sa kanila ang ebanghelyo ng kaharian. Didinggin nila ang tinig ng Diyos, maiaakyat sa harap ng trono Niya, malilinis at maliligtas sa mga salita ng Diyos. Mapagsaalang-alang ‘yon sa kalooban ng Diyos. Tunay at matagal nang mananampalataya ang papa ko at matagal na niyang inaasam ang pagbabalik ng Panginoon. Mahigpit lang ang pagkakagapos niya sa mga relihiyosong pagkaunawa kaya siyempre, hindi niya ‘yon matanggap agad. Alam kong dapat akong umasa sa Diyos at ipagpatuloy ang pagbabahagi sa kanya para magawa ang tungkulin ko.

Lumambot nang kaunti ang ugali ng papa ko kaya patuloy akong nagbahagi ng patotoo ng gawain ng paghatol ng Diyos. Malungkot niyang sinabi na nasa Panginoong Jesus ang pananampalataya natin. Ang paniniwala’t pangungumpisal natin ay nangangahulugang ‘niligtas tayo ng pananampalataya. Hinarap na Niya ang mga kasalanan natin, kaya pagdating Niya, iaakyat Niya tayo sa kaharian Niya. Hindi na tayo kailangang hatulan ng Diyos. Sinabi ko sa pagbabahagi na pinatawad na tayo sa pamamagitan ng pananalig natin, pero nagkakasala at nangungumpisal pa rin tayo. Hindi tayo malaya sa kasalanan. “Pa, sinasabihan niyo ang mga tao na maging mapagpakumbaba’t matiyaga at maamo kayo pagdating sa iba, pero sa bahay natin, lagi kayong nakikipagtalo kay Mama. Hindi niyo mapanindigan ang mga aral ng Panginoon.” Galit niya akong pinahinto at ayaw niya na akong magsalita pa. Kaya kinabukasan, nakahanap ako ng isa pang pagkakataon para ibahagi ito sa kanya: “Pa, tinuturo ng Panginoon na mahalin ang ating mga kaaway. Hindi niyo ako kaaway, anak niyo ako. Sinasabi ko lang sa inyo ang mga katotohanan at bukod sa ayaw niyong hanapin ‘yon, nagagalit din kayo. Hindi ito pagpapaubaya. Alam ko namang ayaw niyong magalit. Dahil iyon sa hindi pa nalulutas ang ating makasalanang kalikasan kaya hindi natin mapigilang galit na manghiya ng mga tao. Sinasabi sa Biblia, ‘Sundin ninyo ang kapayapaan sa lahat ng mga tao, at ang pagpapakabanal na kung wala ito’y sinoman ay di makakakita sa Panginoon’ (Mga Hebreo 12:14). Sabi rin ng Panginoong Jesus, ‘Katotohanan, katotohanang sinasabi Ko sa inyo, Ang bawa’t nagkakasala ay alipin ng kasalanan. At ang alipin ay hindi nananahan sa bahay magpakailanman: ang anak ang nananahan magpakailanman’ (Juan 8:34–35). Talagang napakalinaw nito. Banal ang Panginoon, at hindi Siya makikita ng mga hindi banal. Patuloy tayong nagkakasala, at ni hindi tayo bahagyang banal. Paano tayo makakapasok sa kaharian ng Diyos? Maraming beses na iprinopesiya ng Panginoong Jesus ang Kanyang pagbabalik at magpapahayag Siya ng mga katotohanan at gagawa ng paghatol para linisin at iligtas ang sangkatauhan, at dalhin tayo sa kaharian Niya. Gaya ng sinabi ng Panginoong Jesus, ‘Mayroon pa Akong maraming bagay na sa inyo ay sasabihin, nguni’t ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Nagbalik na ngayon ang Panginoon at bumigkas ng mga katotohanang naglilinis at nagliligtas. Ginagawa Niya ang paghatol para lutasin ang likas nating pagiging makasalanan. Makakapasok lang tayo sa kaharian ng Diyos sa paglilinis ng katiwalian natin sa pamamagitan ng paghatol. Pa, dapat nating hanapin ang gawain ng Diyos sa mga huling araw. Basahin niyo ang mga salita ng Makapangyarihang Diyos at tingnan kung tinig ‘yon ng Diyos. ‘Di niyo gugustuhing mapalagpas ang pagdating ng Panginoon!”

Gusto ko sanang ipanood sa kanya ang maikling dulang pang-ebanghelyo yun nga lang, ayaw niya ‘yong panoorin. Marami siyang alam tungkol sa Biblia at gumawa pa siya ng ilang mabubuting bagay. Nagbigay siya sa mahirap at tumulong minsan sa iba nang gipit sila sa pera, at pinapagamit niya nang libre sa iglesia ang pag-aari niya. Pero sa bagong gawain ng Diyos, mahigpit siyang kumapit sa mga pagkaunawa niya at ayaw niya ‘yong hanapin. Naalala ko tuloy doon ang tungkol sa mga Fariseo. Takot akong labanan ng papa ko ang Diyos gaya nila at mawalan ng pagliligtas ng Diyos. Binalaan ko siya nang maigi, sinasabing, “Alam ng mga Fariseo ang Biblia at mukhang tapat sila pero di nila kilala ang Panginoon. Hindi akma’ng gawain Niya sa pagkaunawa nila at hindi sila mapagkumbabang naghanap, kundi kumapit sa literal na Kasulatan, nilalabanan at kinokondena Siya. Ipinapako nila Siya sa krus at pinarusahan ng Diyos—” Sumabat siya sa’kin bago pa ako matapos. “Ako ba ang tinutukoy mo, ha? Tinatawag mo ba akong isang Fariseo?” Nagmamadali akong sumagot, “Hindi ko kayo tinatawag na Fariseo, Pa. Ayoko lang na tahakin niyo ang landas nila ng paglilingkod sa Diyos habang nilalabanan Siya. Maraming taon niyong hinintay ang pagbabalik ng Panginoon, pero ngayong nandito na Siya, ayaw niyong maghanap nang may kababaang-loob. Nakakapit kayo sa literal na Kasulatan at mga pagkaunawa niyo. Ayaw niyo ‘yong tanggapin. Kung sa gano’n natin titingnan ang gawain ng Diyos sa mga huling araw, kokondenahin tayo ng Diyos gaya ng mga Fariseo at mawawala ang kaligtasan natin. Ang gawain ng paghatol ng Makapangyarihang Diyos sa mga huling araw ay ang huli’t pinakamahalagang hakbang ng Diyos para sa kaligtasan ng sangkatauhan. Matatapos na ‘to sa lalong madaling panahon. Gumawa na Siya ng grupo ng mga mananagumpay bago ang mga sakuna, na malapit nang dumating sa’ting lahat. Kung hindi natin tatanggapin ang paghatol at paglilinis Niya, kapag dumating ang mga sakuna, tatangis tayo at magngangalit ang ating ngipin.” Mas lalo lang itong ikinagalit ng papa ko. Tumayo siya at sinabing, “Desheng! Tumigil ka na! ‘Pag nagpatuloy ka pa sa pagsasalita, hindi na kita ituturing na anak ko simula ngayon. Lumayas ka sa bahay na ‘to ngayon din!”

Labis na nakakasama ng loob na marinig ito mula sa kanya. Kung tatanungin niyo, talagang malapit ako at ang papa ko noon. Mmm, nag-uusap kami nang masinsinan, nagbabasa ng Biblia, at hinahanap ang kalooban ng Diyos. Tinuruan niya akong maging matiyaga, mapagparaya, mapagpakumbaba, at masunurin. Hindi ko inakalang palalayasin niya ako’t tatratuhin na parang kaaway dahil sumaksi ako sa gawain ng Diyos sa mga huling araw. Dahil sa pagsunod sa kanya, naging malamig ang pakitungo ng iba kong kapamilya pagdating sa’kin. Nakaramdam ako ng lungkot at kahinaan. Nagpadala ako ng mensahe sa mga kapatid tungkol dito, at may sister na nagpadala sa’kin ng mga salita ng Diyos: “Ang pagpapalaganap ng ebanghelyo ay tungkulin at obligasyon ng lahat. Anumang oras, anuman ang ating marinig, o makita, o anumang klase ang pagtrato sa atin, kailangang palagi tayong manindigan sa responsibilidad na ito na ipalaganap ang ebanghelyo. Anuman ang sitwasyon, hindi natin dapat isuko ang tungkuling ito dahil sa pagiging negatibo o sa kahinaan. Ang tungkuling ipalaganap ang ebanghelyo ay hindi maayos na pagsulong, kundi puno ng panganib. Kapag nagpalaganap ka ng ebanghelyo, hindi ka haharap sa mga anghel, o mga taga-ibang planeta, o mga robot. Haharap ka lamang sa masama at tiwaling sangkatauhan, sa buhay na mga demonyo, sa mga halimaw—lahat sila ay mga taong nabubuhay sa masamang kalawakang ito na lubhang nagawang tiwali ni Satanas at lumalaban sa Diyos. Samakatuwid, sa proseso ng pagpapalaganap ng ebanghelyo, tiyak na naroon ang lahat ng uri ng panganib, maliban pa sa walang-halagang paninirang-puri, panunuya, at di-pagkakaunawaan, at marami pang katulad nito. Kung ang pagpapalaganap ng ebanghelyo ay talagang itinuturing mong isang responsibilidad, isang obligasyon, at iyong tungkulin, magagawa mong ituring nang tama ang mga bagay na ito at mapamahalaan pa nang tama ang mga ito, at anumang oras ay hindi mo isusuko ang iyong responsibilidad at iyong obligasyon, ni hindi ka lilihis mula sa iyong orihinal na layunin na ipalaganap ang ebanghelyo at magpatotoo tungkol sa Diyos dahil sa mga bagay na ito, sapagkat ito ang tungkulin mo. Paano dapat unawain ang tungkuling ito? Ang kahalagahan at pangunahing responsibilidad ng buhay na ito na iyong ipinamumuhay ay ipalaganap ang mabuting balita ng gawain ng Diyos sa mga huling araw at ipalaganap ang ebanghelyo ng gawain ng Diyos” (“Ang Pagpapalaganap sa Ebanghelyo ay Tungkuling Dapat Tuparin ng Lahat ng Mananampalataya” sa Mga Talaan ng mga Pananalita ni Cristo ng mga Huling Araw). Pinalakas ang loob ko ng mga salita ng Diyos. Nakita kong talagang karaniwan ang matanggihan kapag nagbabahagi ng ebanghelyo. Ginawang tiwali ni Satanas ang mga tao at hindi nila mahal ang katotohanan. Mayabang sila’t nakakapit sa sarili nilang mga pagkaunawa. Hindi ko matatalikuran ang tungkulin ko’t responsibilidad sa harap ng mga paghihirap. Naisip ko si Pedro na naglalakbay kung saan-saan para ibahagi ang ebanghelyo kahit tutol ang mga magulang niya. Hinatulan siya, kinastigo, ilang beses sinubok, at ginawang perpekto ng Diyos. Isang makabuluhang buhay ang kanyang isinabuhay. Dapat akong maging gaya ni Pedro, gawin nang mabuti ang tungkulin ko at ipalaganap ang ebanghelyo mahirapan man ako o hindi maunawaan ng pamilya ko.

Nag-impake ako kinabukasan, naghahandang umalis. Sinabi ng papa ko, “Puwede ka pang manatili kung gusto mo, pero itigil mo na ang pangangaral ng landas ng Makapangyarihang Diyos.” Masigasig kong sinabi, “Pa, alam niyo guto ko laging maglingkod sa Panginoon. Pumasok ako sa divinity school para mas matuto sa Biblia at suklian ang pagmamahal ng Diyos, pero wala akong nakamit na katotohanan sa pagbabasa ko ng Biblia. Mas nagdilim at naging tigang ako sa espirituwal. Gumawa ako ng ilang mabubuting bagay at tumulong sa iba, pero ayokong magbigay sa mga kaklaseng tunay na nangangailangan. Tumayo ako sa harap sa mga pang-umaga’t pang-gabing serbisyo para makita. Nainggit ako sa mga kapatid na kayang tumugtog ng mga instrumento dahil ang kaya ko lang ay ang kumanta. Nainggit din ako sa mga taong mas magaling sa mga pagsusulit kesa sa akin. Hindi ko makontrol ang mga saloobing ito. Hindi ko matakasan ang kasalanan. Talagang masakit iyon. Sa wakas, nahanap ko ang sagot nang mabasa ko ang mga salita ng Makapangyarihang Diyos. Pinatawad ang mga kasalanan natin at hindi Niya tayo nakikita bilang makasalanan, pero hindi pa nalulutas ang ating makasalanang kalikasan. Ang pagtanggap lang sa paghatol ng Diyos sa mga huling araw ang paraan para malinis at makapasok sa kaharian Niya. Narinig ko ang tinig ng Diyos at dumating na ang Panginoon. Bumaba na ang kaharian. May tungkulin akong ibahagi ang ebanghelyo ng kaharian sa mas maraming tao kaya hindi ko bibiguin ang Diyos.” Tila hindi na siya gaanong lumalaban matapos marinig ito. Medyo masama ang loob niya at sinabing, “Makakaalis ka na. Ipagdarasal na lang kita. Kung talagang ang Makapangyarihang Diyos ang nagbalik na Panginoong Jesus, tatanggapin ko Siya. Pero kung hindi naman yun totoo, kailangan mong bumalik ulit dito.”

Matapos ‘yon, tumira ako sa isang maliit na guesthouse, naghahanap-buhay habang ibinabahagi ang ebanghelyo. Lagi akong nananalangin, inilalagay sa mga kamay ng Diyos ang papa ko at ang buong pamilya ko. Bigla akong tinawagan ng papa ko matapos ang dalawang linggo at kinumusta ako. Sinabi niya sa’king pinagsisihan niya ang pagkagalit niya sa’kin dati. Palagi niya raw sinasabi sa mga tao na maging mapagkumbaba, pero nagalit siya sa’kin at hindi niya mapanindigan ang mga utos ng Panginoon. At sinabi niya, “Bumalik ka na. Gusto kong mas malaman ang gawain ng Makapangyarihang Diyos.” Masyado akong nagulat at nasabik na marinig ‘yon mula sa kanya. Nung una palaban pa siya sa bagong gawain ng Diyos pero ngayon nakikipag-ugnayan na siya sa paghahanap. Alam kong dininig ng Diyos ang mga panalangin ko. Inialay ko sa Diyos ang aking pasasalamat at papuri. Pagbalik sa bahay, sinabi ng papa ko, “Hindi ako makatulog matapos kang umalis. Araw at gabing nasa isip ko ang lahat ng sinabi mo. Patuloy akong nanalangin at kinonsulta ang mga Kasulatan at sinasabi no’n na gagawa ang Diyos ng gawain ng paghatol sa mga huling araw, na lihim na darating ang Panginoon sa hatinggabi bilang ang Anak ng tao. Kakatok Siya sa ating mga pinto, dinirinig ng mga tupa ng Diyos ang tinig Niya, at ang matatalinong birhen lang ang makakarinig sa tinig ng Diyos habang ang mga hangal na birhen ay hindi makakarinig. Sa tingin ko, tama ang mga sinabi mo. Ngayon ko lang ‘yon narinig, pero may basehan sa Biblia iyon at nagtutugma ang mga katotohanan. May kinalaman ito sa mga propesiya. Kung talagang nagbalik na ang Panginoong Jesus, isa itong mahalagang bagay. Kailangan ko itong hanapin. Nag-aalala akong naging Fariseo na ako at nawalan ng pagliligtas ng Diyos. Kailangan kong hanapin ang katotohanan sa gawain ng Diyos.” Pagkatapos ay nagtanong siya: “’Tinubos tayo ng Panginoong Jesus sa pagpapako sa Kanya at kinuha ang kasalanan natin kaya di Niya tayo nakikitang makasalanan, at pagdating Niya makakadiretso na tayo sa langit. Bakit kailangan Niyang gawin ang yugtong ito ng gawain ng paghatol?”

Napakasaya kong makita na may gano’ng uri ng pag-unawa at paghahanap ang papa ko. Para sagutin ito, nanood kami ng isang clip mula sa pelikulang mula sa pelikulang Awit ng Tagumpay na pinamagatang Bakit Bumabalik ang Panginoon Para Gumawa ng Gawain ng Paghatol sa Mga Huling Araw? Nagbasa ang sister dun ng dalawang sipi ng mga salita ng Makapangyarihang Diyos. “Bago tinubos ang tao, marami sa mga lason ni Satanas ang naitanim na sa kalooban niya at, pagkatapos ng libu-libong taon ng pagtiwali ni Satanas sa kanya, nasa kanyang kalooban ang matatag na kalikasang lumalaban sa Diyos. Samakatuwid, kapag natubos na ang tao, ito ay walang iba kundi isang kaso ng pagtubos kung saan ang tao ay binili sa mataas na halaga, ngunit ang may lason na kalikasan sa kanyang kalooban ay hindi pa naaalis. Ang tao na lubhang nadungisan ay kailangang sumailalim sa isang pagbabago bago maging karapat-dapat na maglingkod sa Diyos. Sa pamamagitan ng gawaing ito ng paghatol at pagkastigo, lubusang malalaman ng tao ang marumi at tiwaling diwa sa kanyang sariling kalooban, at magagawa niyang lubos na magbago at maging malinis. Sa ganitong paraan lamang maaaring maging karapat-dapat na bumalik ang tao sa harap ng luklukan ng Diyos. Lahat ng gawaing ginagawa sa araw na ito ay para malinis at mabago ang tao; sa pamamagitan ng paghatol at pagkastigo gamit ang salita, pati na rin ng pagpipino, makakaya ng tao na maiwaksi ang kanyang katiwalian at maaaring madalisay ang tao. Sa halip na ituring ang yugtong ito ng gawain bilang pagliligtas, mas akmang sabihin na ito ay ang gawain ng pagdadalisay. Ang totoo, ang yugtong ito ay panlulupig at ang pangalawang yugto rin ng gawain ng pagliligtas. Ang tao ay nakakamit ng Diyos sa pamamagitan ng paghatol at pagkastigo gamit ang salita; at sa pamamagitan ng paggamit ng salita upang magpino, maghatol, at maglantad ganap na naibubunyag ang lahat ng karumihan, mga kuru-kuro, mga motibo, at mga indibidwal na pag-asam sa kalooban ng puso ng tao” (“Ang Hiwaga ng Pagkakatawang-tao 4” sa Ang Salita ay Nagpapakita sa Katawang-tao). “Ang mga kasalanan ng tao ay maaaring mapatawad sa pamamagitan ng handog para sa kasalanan, ngunit walang paraan ang tao para lutasin ang suliranin kung paano siya hindi na muling magkakasala at kung paanong ang kanyang makasalanang kalikasan ay ganap na maiwawaksi at mababago. Ang mga kasalanan ng tao ay napatawad dahil sa gawain ng pagpapapako sa krus ng Diyos, ngunit ang tao ay patuloy na namuhay sa dati niyang tiwaling maka-satanas na disposisyon. Dahil dito, ang tao ay dapat na ganap na mailigtas mula sa kanyang tiwaling maka-satanas na disposisyon upang ang makasalanang kalikasan ng tao ay maaaring ganap na maiwaksi at hindi na kailanman muling mabubuo, at sa gayon ay tinutulutang mabago ang disposisyon ng tao. Kakailanganin nito na maunawaan ng tao ang landas ng paglago sa buhay, ang daan ng buhay, at ang daan upang baguhin ang kanyang disposisyon. Kakailanganin din na ang tao ay kumilos alinsunod sa landas na ito, nang sa gayon ang disposisyon niya ay unti-unting mababago at makakapamuhay siya sa ilalim ng sikat ng liwanag, upang ang lahat ng ginagawa niya ay maging kaayon ng kalooban ng Diyos, upang maiwaksi niya ang kanyang tiwaling maka-satanas na disposisyon, at upang makalaya siya mula sa impluwensya ng kadiliman ni Satanas, at sa gayon ay ganap na makalaya mula sa kasalanan. Saka lamang matatanggap ng tao ang ganap na kaligtasan” (“Ang Hiwaga ng Pagkakatawang-tao 4” sa Ang Salita ay Nagpapakita sa Katawang-tao).

Tapos ay ibinahagi niya ito: “Pinatawad lang ng gawain ng pagtubos ng Panginoong Jesus sa Kapanahunan ng Biyaya ang kasalanan ng tao, pero nananatili ang likas nating pagiging makasalanan. Ito ang sataniko nating kalikasan at satanikong mga disposisyon at ito’y malalim na nakaugat na mismo dito sa puso natin. Kaya naman hindi natin mapigilang magkasala’t lumaban sa Diyos. Ang ugat no’n ay ang ating satanikong kalikasan. Kayang patawarin ng Diyos ang mga kasalanan natin, pero natanim nang malalim sa’tin ang likas nating pagiging makasalanan. Hindi iyon mapapatawad. Kaya naman, kailangan tayong hatulan at kastiguhin ng Diyos para maligtas tayo sa mga gapos ng sataniko nating kalikasan. Ginagawa ng Diyos ang paghatol sa mga huling araw para sa satanikong kalikasan at disposisyon sa loob ng tiwaling sangkatauhan. Maaaring itanong ng ilan kung malulutas lang ba ito sa pamamagitan ng paghatol at pagkastigo. Kung magbabayad tayo ng halaga, at gagamit ng pagpipigil, malulutas ba natin ang ating satanikong kalikasan? Tiyak na hindi. Gaya ng sinabi ni Pablo, ‘Sapagka’t nalalaman ko na sa akin, sa makatuwid ay sa aking laman, ay hindi tumitira ang anomang bagay na mabuti: sapagka’t ang pagnanasa ay nasa akin, datapuwa’t ang paggawa ng mabuti ay wala’ (Roma 7:18). Nagkaroon na tayo ng ganitong karanasan. Nagdusa tayo at sinupil ang mga katawan para takasan ang pagiging makasalanan at pangibabawan ang laman, pero sino na ang nagtagumpay kay Satanas at tunay na nagpasakop sa Diyos? Halos wala. Kung sa sarili lang natin, hindi natin malulutas ang satanikong kalikasan natin. Kailangan nating sumailalim sa paghatol, pagkastigo, mga pagsubok at pagpipino ng Diyos para makamit ang katotohanan at malutas ang satanikong kalikasan. Sa pundasyon ng gawain ng pagtubos ng Panginoong Jesus, sa mga huling araw, hinahatulan at kinakastigo ng Makapangyarihang Diyos ang tao, ipinapahayag ang katotohanang naglilinis at nagliligtas, at ibinubunyag ang misteryo ng gawaing pamamahala ng Diyos, gaya ng panloob na kwento ng gawain Niya sa Kapanahunan ng Kautusan, Biyaya, at Kaharian at anong natupad sa bawat isa no’n, ang halaga ng paghatol Niya sa mga huling araw at ng mga pangalan Niya, ang hiwaga ng pagkakatawang-tao, ang kuwento ng Biblia, pa’no Niya tinatapos ang kapanahunan, pa’no nagsisimulang umiral ang kaharian ni Cristo, at kalalabasan ng bawat uri ng tao. Inilalantad Niya rin ang ugat ng kasamaan at kadiliman sa mundo at ang paggawang tiwali ni Satanas sa sangkatauhan. Hinahatulan at inilalantad Niya ang sataniko nating kalikasan at disposisyong lumalaban sa Diyos. Sumailalim na tayo sa ilang taong paghatol at pagkastigo, naunawaan ang satanikong kalikasan natin kung anong mga satanikong lason at disposisyon ang nasa loob ng kalikasan natin, at nakita na natin kung pa’no tayo ginawang tiwali ni Satanas. Naunawaan na natin ang matuwid, di-naaagrabyadong disposisyon ng Diyos at nagpatirapa tayo sa harap Niya sa pagsisisi. Sinimulan na nating isagawa ang katotohanan at mamuhay sa mga salita ng Diyos. Ang mga tiwali nating disposisyon ay nagbabago at nalilinis. Bihira na tayong magsinungaling, magkasala at lumaban sa Diyos. Ang lahat ng ito’y mula sa paghatol ng Diyos sa mga huling araw. Ang gawain ng paghatol ng Makapangyarihang Diyos ang kayang lubos na maglinis at magligtas ng mga tao. Isa itong katotohanan.”

Masigasig na pinanood ng papa ko ang buong palabas. Iilan lang ang mga salita niya, pero taos-puso niyang sinabi, “Nauunawaan ko na. Gusto kong siyasatin ang gawain ng Makapangyarihang Diyos.” Binigyan ko siya ng kopya ng librong Ang Mga Tupa ng Diyos ay Naririnig ang Tinig ng Diyos at binasa niya ang mga salita ng Makapangyarihang Diyos tuwing umaga. Minsan, kinukumpara niya ‘yon laban sa Biblia, pero pagtagal, nakita niyang ang mga salita ng Makapangyarihang Diyos ang katotohanan at tinig ng Diyos. Siya nga ang nagbalik na Panginoong Jesus at tinanggap ang gawain Niya sa mga huling araw.

Kalaunan, narinig ng dati naming pastor na tinanggap ng papa ko ang gawain ng Makapangyarihang Diyos at dumating kasama ang misyonaryo at isa pang kasamahan para pigilan siya. Sumaksi ang papa ko sa gawain ng Diyos sa mga huling araw at taimtim niyang sinabi, “Matagal na ‘kong naglilingkod sa Kanya. Alam ko ang Biblia, mukha akong relihiyoso’t matapat, pero hindi ko hinanap ang katotohanan o nagsiyasat nang marinig kong bumalik na ang Panginoon. Hindi ko pinansin ang mga propesiya sa Biblia sa pagbabalik ng Panginoon para gawin ang paghatol sa mga huling araw at pinalayas ko pa sa bahay ang anak ko nang ibahagi niya sa’kin ang ebanghelyo. Napakamapaghimagsik ko. Akala ko, naunawaan ko nang mabuti ang Biblia at walang makakakumbinsi sa’kin, pero naantig ako sa pagbabasa ng mga salita ng Makapangyarihang Diyos. Ngayon, nauunawaan ko na na ang mga naghahanap lang ng katotohanan ang makakarinig sa tinig Niya at magkakamit ng pagliligtas Niya.” Sa pakikinig sa pagbabahaging ito, at pag-iisip sa kung paano niya nilabanan ang bagong gawain ng Diyos, naluha ako sa pagkaantig. Pinasalamatan ko ang Diyos mula sa puso ko. Ang mga salita Niya ang katotohanan at kayang lupigin ang puso ng tao. Ga’no man katindi ang mga relihiyosong pagkaunawa ng isang tao o ga’no man kasuwail ang disposisyon nila, kung hahanapin at babasahin nila ang mga salita Niya, maririnig nila ang tinig Niya at makikita’ng pagpapakita Niya. Sinabi ng Panginoong Jesus, “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27).

Tinanggap na ngayon ng buong pamilya ko ang gawain ng Makapangyarihang Diyos sa mga huling araw. Mas kompyansa na akong ibahagi ang ebanghelyo.


33. Mga Aral na Natutunan Ko Mula sa Pagkakatanggal

Ni Chen Jin, Tsina

Noong 2012, napili akong maging isang lider sa iglesia. Sa paggabay ng Diyos, nagbunga ng ilang resulta ang gawain ng ebanghelyo ng aming iglesia, at nagtatag din kami ng dalawang bagong iglesia. Noon, pinili ako ng mga kapatid para mangasiwa sa gawain ng halalan ng iglesia, at kapag hindi maganda ang kalagayan ng mga kapatid, hinihiling din nila na bahaginan ko sila at tulungan. Pagkatapos ng pagbabahagi ko, nagagawa nilang baguhin ang kanilang kalagayan. Lalo na sa mga pagtitipon ng mga katrabaho, dahil nakikita ko na ang aming iglesia ang nagdala ng pinakamaraming baguhan, na ito ang may pinakamaraming lider at diyakono, at maayos na umuusad ang gawain sa lahat ng aspekto, sobrang tuwa ko. Naisip ko na talagang may mga abilidad ako sa pagtatrabaho at mahusay ako sa pagpili at pagtatakda sa mga tao.

Kalaunan, napili akong maging mangangaral. Isang beses, pinangunahan ko ang isang halalan ng iglesia, at sa unang halalan, isang kapatid na nagngangalang Wang Chen ang nakakuha ng pinakamaraming boto. Naisip ko, “Bagamat medyo nakatuon sa katayuan si Wang Chen at mahilig siyang magpakitang-gilas, sa ilang pagkakataon na nakapag-ugnayan kami, napansin kong may kaunti siyang pang-unawa sa kanyang tiwaling disposisyon. Bagay sa kanya ang maging isang lider.” Nang araw na iyon, nakita ko si Zhang Lin, na dating tinanggal mula sa kanyang posisyon bilang lider sa iglesia. Sinabi sa akin ni Zhang Lin, “Madalas na nagpapatotoo si Wang Chen tungkol sa sarili niya at nagpapakitang-gilas siya. Kapag nagbabahagi siya tungkol sa kanyang kalagayan, binabanggit lang niya ang magagandang katangian niya at hindi kailanman sinasabi ang tungkol sa kanyang mga katiwalian. Naging dahilan ito kaya sinasamba siya ng mga kapatid at sinasabi nila na kaya niyang magbahagi tungkol sa katotohanan at lumutas ng mga problema. Hindi siya nagkakaroon ng pagkaunawa sa sarili kahit pagkatapos niyang matanggal; hindi angkop na piliin siya bilang isang lider!” Pagkarinig dito, nagkaroon ako ng sarili kong mga opinyon tungkol kay Zhang Lin. Naisip ko, “Hindi ba’t katatanggal lang sa iyo, kaya masama sa loob mong makitang mahalal si Wang Chen? Saka, nakipag-ugnayan ako kay Wang Chen nang maraming beses, at sa tingin ko, nagpakita siya ng kaunting pagkaunawa sa pagkakatanggal sa kanya dati. Ibang-iba iyan sa sinasabi mo. Dapat mong pagnilayan ang mga motibo sa likod ng mga salita mo.” Noon, ako ang nangangasiwa sa halos lahat ng mga halalan ng iglesia, at ang mga nahalal ay naging angkop naman sa kanilang mga trabaho, kaya inakala ko na mahusay akong humusga at ayaw kong tanggapin ang payo ni Zhang Lin. Nang makauwi ako, sinabi ko sa kapatid na nakapareha ko na nakuha ni Wang Chen ang pinakamaraming boto sa halalang ito. Nagulat siya nang marinig ito, at sinabi niya, “May matinding pagnanais si Wang Chen para sa katayuan at may seryosong problema sa pagpapakitang-gilas. Bilang isang lider, nakatuon lang siya sa magandang katangian niya kapag nag-uulat tungkol sa gawain, at hindi niya kailanman binanggit ang kanyang mga paglihis. Kapag nagsasalita siya tungkol sa kanyang kalagayan, positibo ito lahat; hindi niya kailanman hinayaang makita ng sinuman ang tiwaling katangian niya. Sinabi niya na kinakausap siya ng lahat ng kapatid kapag may nangyayari, pero hindi nila hinahanap ang mga prinsipyo. Noong panahong iyon, nakipagbahaginan kami sa kanya at pinuna namin ang mga problema niya, pero sinabi niya na wala naman daw siyang anumang lihim na motibo, na ang mga kapatid ang gustong humanga sa kanya. Pagkatapos matanggal, hindi siya nagkaroon ng anumang pagkaunawa sa sarili. Hindi pa rin natin makilatis si Wang Chen; dapat mong patuloy na hanapin ang katotohanan dito.” Pagkarinig na tinanggihan din ng kapatid na ito ang taong pinili ko, talagang nadismaya ako. Naisip ko, “Nagsasabi ka ng mga bagay na nangyari maraming taon na ang nakakaraan. Sa mga huling pagkakataong nakipag-ugnayan ako sa kanya, nakita ko na kaya niyang maunawaan ang sarili niya. Ang sitwasyon ay hindi gaya ng sinasabi mo. Huwag mong husgahan agad-agad ang ibang tao. Bukod pa riyan, ilang taon na akong lider ngayon, at marami na akong nakasalamuhang tao at alam ko kung paano maging mapagkilatis. Mas may karanasan ako kaysa sa iyo pagdating sa pagpili at pagtatakda ng mga tao; magkakamali ba talaga ako rito?” Pero sa panlabas, sinabi ko pa rin sa kanya nang mahinahon, “Matagal nang nangyari iyang mga sinasabi mo; may kaunting pagkaunawa na siya sa sarili niya ngayon. Hindi puwedeng tingnan lang natin ang nakaraan ng mga tao; dapat tama ang pagtingin natin sa kanila.” Nang hindi sumagot ang kapatid, mas tumibay ang paniniwala ko na tama ako.

May isang pagkakataon pa na nakita ko ang isang kapatid na nagngangalang Li Li. Natanggal siya sa kanyang tungkulin bilang lider at napakanegatibo niya, gusto na niyang umuwi. Inakala ko na baka gusto na ni Li Li na umuwi dahil wala na siyang gagawing tungkulin. Kung magsasaayos ako ng tungkulin para sa kanya, baka hindi na niya gugustuhing umuwi pa. Nagkataon namang nangangailangan ang iglesia ng taong gagawa ng mga pangkalahatang gawain, kaya ko naisip si Li Li, at naisip kong ibigay sa kanya ang tungkuling ito. Nakipagkita ako sa lider niya, si Zhang Hui, para pag-usapan ang pagsasaayos para kunin ni Li Li ang mga tungkulin sa mga pangkalahatang gawain. Sinabi ni Zhang Hui, “Hindi nagpakita si Li Li ng pagkaunawa sa sarili pagkatapos niyang matanggal. Hindi niya tinatanggap kapag pinupuna ng mga kapatid ang mga problema niya, at pakiramdam ng lahat ay napipigilan niya sila. Iniulat ng mga kapatid na may masama siyang pagkatao at hindi tumatanggap ng katotohanan.” Pagkarinig ko sa mga salita ni Zhang Hui, napuno ako ng panghahamak, Naisip ko sa sarili ko, “Katatanggal lang kay Li Li; normal lang na wala pa siyang masyadong pagkaunawa. At noong nakipag-ugnayan ako sa kanya dati, hindi ko napansin na masama ang pagkatao niya. Alam ba ninyo talaga kung paano humusga ng tao? Kahit medyo inaalala ni Li Li ang reputasyon at minsan ay nangangatwiran siya sa mga taong pumupuna sa mga problema niya, magninilay siya sa sarili at pagkatapos ay susubukan niyang kilalanin ang kanyang sarili, at hindi niya hahayaang humadlang sa kanyang tungkulin ang masamang lagay ng kanyang kalooban. Nagdadala siya ng pasanin sa kanyang tungkulin.” Kaya sinabi ko kay Zhang Hui, “Kilalang-kilala ko ang kapatid na ito at hindi ko napansin na masama ang pagkatao niya. Ayos lang na gawin niya ang tungkuling ito.” Kahit sa panlabas ay hindi ako nagmukhang matigas ang ulo, iniisip ko pa rin, “Ilang taon na akong lider; magkakamali pa ba ako sa paghusga sa ganitong bagay? Gagawin natin kung ano ang sinabi ko. Pumunta lang ako rito para ipaalam sa iyo ang tungkol dito. Sa huli, nasa akin ang desisyon.” Pagkatapos niyon, isinaayos ko agad na maibigay kay Li Li ang pangkalahatang gawain.

At kasabay niyan, namuhay ako sa isang kalagayan ng pagmamataas at kapalaluan; ang gusto ko ang nasusunod, at hindi ko tinanggap ang payo mula sa iba. Inakala ko na magaling ako, na may lalim sa paraan ko ng pagtingin sa mga isyu. Bukod pa roon, kapag nakikipag-usap ako sa kapareha kong kapatid tungkol sa gawain, pakiramdam ko palagi ay mas mahusay akong humusga kaysa sa kanya, at matibay kong pinanghawakan ang aking mga pananaw. Pagkatapos nito, nagsimulang bumaba ang mga resulta ng tungkulin ko, at lumala nang lumala ang kalagayan ko. Kahit kapag nakikipagbahaginan ako tungkol sa mga salita ng Diyos, hindi ako makapagsalita nang may anumang liwanag. Palagi akong nakakatulog habang ginagawa ko ang aking tungkulin, at inaantok na ako pagdating ng ika-8 o 9 ng gabi; Hindi ko ito malabanan kahit pa gusto ko. Pakiramdam ko ay para bang naiwala ko ang gawain ng Banal na Espiritu, para bang itinatago sa akin ng Diyos ang mukha Niya. Sa panahong iyon, hindi ko pa rin magawang tukuyin ang mga problema kong ito. Makalipas ang ilang araw, naharap ako sa paghatol at pagkastigo ng Diyos.

Isang gabi, aksidente kong nabuksan ang isang liham ng pag-uulat. Nang makita ko ito, hindi ako makapaniwala. Sinabi sa sulat na hindi ko pinangasiwaan ang mga bagay nang ayon sa mga prinsipyo noong panahon ko bilang isang mangangaral. Nang iulat sa akin ng mga kapatid na hindi akma si Wang Chen para maging lider, hindi ko iyon tinanggap, at hindi ko sinubukang unawain ang tunay na sitwasyon. Noong panahon ni Wang Chen bilang isang lider sa iglesia, hindi siya naghanap ng mga salita ng Diyos para bahaginan at tulungan ang mga kapatid kapag hindi magaganda ang kanilang kalagayan, sa halip pinagalitan niya sila sa hindi nila paghahangad ng katotohanan. Ang kapatid na naging kapareha niya, si Xiaoxue, ay pinuna ang mga problema ni Wang Chen, bukod sa hindi ito tinanggap ni Wang Chen, ipinagkalat niya rin sa mga kapatid ang mga problema ni Xiaoxue. Kinampihan tuloy ng lahat si Wang Chen at naniwala sila na huwad na lider si Xiaoxue. Nagkagulo sa iglesia, at mahigit dalawang buwan na hindi nagkaroon ng normal na buhay-iglesia ang mga kapatid. Nagdusa ng mga kawalan ang kanilang buhay pagpasok, at sobrang nagulo at nagambala ang gawain ng iglesia. Habang binabasa ko ang liham ng pag-uulat na ito, nanginginig ako mula ulo hanggang paa at kumakabog ang puso ko. Parang sinaksak ng bawat salita sa liham ang puso ko, at parang kinondena na ako; nasa isang kalagayan ako ng pagkatakot at pagkaalarma. Naisip ko, “Katapusan ko na talaga ngayon. Tatanggalin na kaya ako ng nakakataas na lider?” Naisip ko rin, “Patapos na ngayon ang gawain ng Diyos. Kung matatanggal ako sa panahong ito, hindi ba’t mangangahulugan iyon na nabunyag ako? Hindi ba’t mangangahulugan iyon na wala na akong pag-asang maligtas?” Pakiramdam ko ay may mabigat na bagay na nakadagan sa dibdib ko. Hindi ako nakakain nang maayos sa loob ng ilang araw na iyon, at hindi ako makatulog, natatakot ako na tatanggalin ako ng lider anumang oras. Hindi nagtagal, nakipagpulong sa akin ang nakatataas na lider. Nang makita niyang wala akong pagkaunawa sa sarili, isiniwalat at pinungusan niya ako, sinabi niyang napakayabang ko, hindi ko tinanggap ang payo ng mga kapatid, umakto ako nang pabasta-basta at naging padalus-dalos ako sa aking tungkulin, at ginagambala at ginugulo ko ang gawain ng iglesia. Sa huli, tinanggal ako ng lider. Pagkatapos akong tanggalin, naging napakanegatibo ko; ayaw kong kumain at uminom ng mga salita ng Diyos o manalangin, at nang maisip ko kung paano ako isiniwalat ng lider, labis akong namighati. Inakala kong katapusan ko na, na masyado akong mapagmataas, na wala na akong pag-asa. Sinukuan ko pa nga ang sarili ko at nagpakalugmok ako sa kalungkutan, hindi ako nagnilay sa sarili noong may oras ako at sa halip ay nanood lang ako ng ilang palabas sa TV para maging manhid sa sakit. Pinalipas ko ang mga araw na tulala ako sa kalituhan, nabubuhay na parang naglalakad na bangkay. Paminsan-minsan, naiisip ko, “Para saan ba talaga ako nananampalataya sa Diyos? Hihinto na lang ba talaga ako sa paghahangad ngayong natanggal na ako? Bakit nawala nang lahat ngayon ang lakas ko noon sa paghahangad? Isang tao ba akong taos-pusong nananampalataya sa Diyos?” Habang iniisip ito, lumapit ako sa Diyos at nanalangin, “O Diyos! Pagkatapos kong matanggal, nahulog ako sa pagiging negatibo at nauwing ganito. Alam kong totoong napakababa ng tayog ko. O Diyos, pakigabayan Mo ako palabas sa negatibong kalagayan na ito.”

Isang araw, sa espirituwal na debosyon ko, nabasa ko ang mga salitang ito ng Diyos: “Iniisip ng ilang tao na sa sandaling maranasan ng isang tao ang mahatulan, makastigo, at mapungusan, o pagkatapos mabunyag ang kanyang tunay na kulay, ang kanyang kahihinatnan ay nakatakda na, at siya ay nakatadhana nang hindi magkaroon ng pag-asang maligtas. Karamihan sa mga tao ay hindi nakikita nang malinaw ang bagay na ito, nag-aalinlangan sila sa sangang-daan, hindi alam kung paano maglalakad sa hinaharap na landas. Hindi ba’t ibig sabihin nito ay wala pa rin silang tunay na kaalaman sa gawain ng Diyos? Iyon bang mga laging may pagdududa tungkol sa gawain ng Diyos at pagliligtas ng Diyos sa tao ay mayroong anumang tunay na pananampalataya man lang? Karaniwan, kapag ang ilang tao ay kailangan pa lamang pungusan at hindi pa nakakaranas ng mga problema, pakiramdam nila ay dapat nilang sikaping matamo ang katotohanan at tugunan ang mga layunin ng Diyos sa kanilang pananampalataya. Gayunpaman, sa sandaling magkaroon sila ng kaunting problema o anumang paghihirap, lumalabas ang kanilang likas na kataksilan, na nakasusuklam makita. Pagkatapos, sila man ay nasusuklam din, at sa huli ay hinahatulan nila ang kanilang sariling kalalabasan, sinasabing, ‘Tapos na ang lahat sa akin! Kung kaya kong gawin ang gayong mga bagay, hindi ba ibig sabihin niyan ay malalagot na ako? Hindi ako ililigtas ng Diyos kailanman.’ Maraming tao ang nasa ganitong kalagayan. Masasabi pa nga na ganito ang lahat ng tao. Bakit hinahatulan ng mga tao ang kanilang sarili nang ganito? Pinatutunayan nito na hindi pa rin nila nauunawaan ang layunin ng Diyos na iligtas ang sangkatauhan. Ang minsanan lang na pagpupungos ay maaaring humantong na maging negatibo ka sa matagal na panahon, hindi makaahon, hanggang sa puntong baka isuko mo na ang iyong tungkulin; kahit sa maliit na sitwasyon lang ay maaari ka nang matakot kung kaya’t hindi mo na ipagpapatuloy ang paghahangad sa katotohanan, at hindi ka na makakaalis. Na para bang ang mga tao ay masigasig lamang sa kanilang paghahangad kapag pakiramdam nila ay wala silang kapintasan at walang dungis, gayunpaman kapag natuklasan nilang sila ay labis na tiwali ay hindi na nila kayang ipagpatuloy pa ang paghahangad sa katotohanan. Maraming tao ang nagsabi na ng mga salita ng pagkabigo at pagkanegatibo tulad ng, ‘Tiyak na katapusan na ito para sa akin; hindi ako ililigtas ng Diyos. Kahit na patawarin pa ako ng Diyos, hindi ko kayang patawarin ang aking sarili; hindi ko kayang magbago kailanman.’ Hindi nauunawaan ng mga tao ang layunin ng Diyos, na nagpapakita na hindi pa rin nila alam ang Kanyang gawain. Sa katunayan, natural para sa mga tao na minsan ay magpakita ng ilang tiwaling disposisyon sa kabuuan ng kanilang mga karanasan, o na umakto sa paraang hindi dalisay, o na iresponsable, o pabasta-basta at walang katapatan. Ito ay dahil sa ang mga tao ay may mga tiwaling disposisyon; ito ay hindi maiiwasang batas. Kung hindi dahil sa mga pagbubunyag na ito, bakit sila matatawag na mga tiwaling tao? Kung hindi tiwali ang mga tao, walang magiging kabuluhan ang gawain ng Diyos na magligtas. Ang problema ngayon, dahil hindi nauunawaan ng mga tao ang katotohanan o tunay na nauunawaan ang kanilang mga sarili, at dahil hindi nila malinaw na nakikita ang kanilang sariling mga kalagayan, kinakailangan nilang ipahayag ng Diyos ang Kanyang mga salita ng paglalantad at paghatol para makita nila ang liwanag. Kung hindi, mananatili silang manhid at mahina ang ulo. Kung hindi gumagawa ang Diyos sa ganitong paraan, hindi magbabago ang mga tao kailanman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ang siping ito ng mga salita ng Diyos ay tila mainit na agos na nagpakalma sa puso ko, inalo ako nito at pinalakas ang loob ko. Sa wakas ay napansin ko na namumuhay ako sa kalagayang ito ng kawalan ng pag-asa dahil nabigo akong maunawaan ang gawain ng Diyos. Inakala ko na dahil pumili at nagtakda ako ng mga tao base sa sarili kong kalooban at nagulo at nagambala ko ang gawain ng iglesia, hindi na ako ililigtas ng Diyos. Ang totoo, ang gawain ng paghatol at pagkastigo ng Diyos ay para tulungan akong maunawaan ang aking katiwalian. Kung wala ang ibinunyag ng mga katunayan at kung wala ang pagpupungos na ito, hindi ko makikita kung gaano kalala ang mapagmataas kong disposisyon, at kung paanong nagawa ko ang napakaraming bagay na lumaban sa Diyos. Ngayon, natanggal ako, at ito ay pagprotekta ng Diyos sa akin, hinahayaan ako nito na agad huminto sa paggawa ng masama at makapagnilay sa sarili, magsisi, at magbago. Pero hindi ko pa rin naunawaan ang Diyos, iniisip ko na ibinubunyag at itinitiwalag Niya ako, kaya nabuhay ako sa pagiging negatibo at nagpaubaya ako sa kawalan ng pag-asa. Nasaktan ko nang labis ang Diyos! Nakaramdam ako ng sobrang pagkakautang sa Diyos, kaya sinabi ko sa sarili ko, “Kahit gaano pa ako katiwali, kailangan ko pa ring gawin ang makakaya ko para mapabuti ko ang sarili ko. Hindi ako maaaring magpakalubog sa pagiging negatibo.” Pagtapos niyon, normal na kumain at uminom ako ng mga salita ng Diyos at nanalangin ako sa Kanya araw-araw, at unti-unti, nagsimulang bumuti ang kalagayan ko.

Sa panahong iyon, pinagnilayan ko rin kung bakit ako nabigo at nadapa. Nabasa ko ang isang sipi ng mga salita ng Diyos: “Ano ang ibig sabihin ng pagiging ‘pabasta-basta at padalos-dalos’? Nangangahulugan ito ng pagkilos sa anumang paraan na sa tingin mo ay naaangkop kapag nahaharap sa isang isyu, nang walang anumang proseso ng pag-iisip o paghahanap. Walang masasabi ang sinumang iba pa na makakaantig sa puso mo o magpapabago ng isip mo. Ni hindi mo matanggap kapag ibinabahagi sa iyo ang katotohanan, kumakapit ka sa sarili mong mga opinyon, hindi ka nakikinig kapag may sinasabing anumang tama ang ibang mga tao, naniniwala ka na ikaw ang tama, at kumakapit ka sa sarili mong mga ideya. Kahit tama ang iniisip mo, dapat mo ring isaalang-alang ang mga opinyon ng ibang mga tao. At kung hindi mo talaga gagawin ito, hindi ba ito pagiging masyadong mapagmagaling? Hindi madali para sa mga taong masyadong mapagmagaling at matigas ang ulo na tanggapin ang katotohanan. Kapag gumawa ka ng mali at pinuna ka ng iba na sinasabing, ‘Hindi mo ito ginagawa ayon sa katotohanan!’ sumasagot ka, ‘Kahit hindi, ganito ko pa rin gagawin ito,’ at pagkatapos ay naghahanap ka ng dahilan para isipin nila na tama ito. Kapag sinaway ka nila, na sinasabing, ‘Ang pagkilos mo nang ganito ay nakakagambala, at makakapinsala ito sa gawain ng iglesia,’ hindi ka lamang hindi nakikinig, kundi patuloy ka pang nagpapalusot: ‘Palagay ko ito ang tamang paraan, kaya gagawin ko ito sa ganitong paraan.’ Anong disposisyon ito? (Kayabangan.) Kayabangan ito. Ang mayabang na kalikasan ay ginagawa kang mapagmatigas. Kung mayroon kang mayabang na kalikasan, kikilos ka nang basta-basta at padalos-dalos, nang hindi iniintindi ang sinasabi ninuman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ibinunyag ng Diyos ang mismong pag-uugali ko. Ako iyong mismong inilarawan Niya: isang tao na may mapagmataas na disposisyon, kumikilos nang padalus-dalos at pabasta-basta. Inakala ko na medyo may karanasan na ako pagdating sa pagpili at pagtatakda ng mga tao, at na alam ko kung paano humusga ng tao base sa mga prinsipyo, kaya ayaw kong makinig sa mga mungkahi ng mga kapatid, inisip kong tama ako at hindi ako magkakamali sa paghusga ng tao. Pagdating naman sa paghalal ng mga lider ng iglesia, pinaalala sa akin ni Zhang Lin at ng kapatid na nakapareha ko na laging nagpapakitang-gilas si Wang Chen at nagpapatotoo sa sarili niya, na hindi siya nagkaroon ng tunay na pagkaunawa sa sarili pagkatapos niyang matanggal, at hindi siya karapat-dapat na maging isang lider. Gayumpaman, hindi ako nakinig sa payo ng mga kapatid, naniwala pa rin ako na ilang taon na akong lider at mas magaling ako sa paghusga ng mga tao. Hindi ko na nga inimbestigahan at inunawa ang bagay na ito, pinabulaanan ko pa ang mga kapatid, ginusto kong gawin nila ang sinabi ko. Dahil mapagmataas ako at mapagmagaling, pinanghawakan kong maigi ang sarili kong mga pananaw at kumilos ako nang walang pag-iingat, naging lider si Wang Chen, na nanggambala at nanggulo sa buhay iglesia. Gayundin, pagdating naman sa pagtataas ng posisyon ni Li Li, sinabi sa akin ni Zhang Hui na katatanggal lang nito at wala itong pagkaunawa sa sarili, at na may masamang pagkatao rin ito, hindi tumatanggap ng payo ng iba, at hindi akma para gumawa ng pangkalahatang gawain. Kahit alam kong may katuturan ang sinabi ni Zhang Hui, inakala ko na puwedeng bumuti ang kalagayan ni Li Li kung pagagawain siya ng isang tungkulin. At inakala ko na kilalang-kilala ko na siya, kaya pinilit kong itaas ang posisyon niya. Sa dalawang kasong ito ng pagpili at pagtatakda ng mga tao, sa parehong pagkakataon, nagbigay sa akin ng ilang mungkahi ang mga kapatid, pero hindi ako nakinig kahit katiting sa sinabi nila. Bilang resulta, naging sanhi ako ng matitinding pagkagambala at pagkakagulo sa gawain ng iglesia, at mahigit dalawang buwan na hindi nagkaroon ng normal na buhay-iglesia ang mga kapatid. Ito ang kinahinatnan ng pag-akto ko ayon sa aking mapagmataas na disposisyon, pagkilos nang pabasta-basta, at hindi pagtanggap sa payo ng iba. Nang maunawaan ko ito, nanalangin ako sa Diyos, “O Diyos! Kung hindi ako iniulat at tinanggal at napigilang gumawa ng masama, baka kung anu-ano pang masasamang bagay ang nagawa ko. O Diyos! Salamat sa pagbubunyag Mo sa akin; handa na akong magsisi.”

Kinalaunan, nagbasa pa ako ng mga salita ng Diyos at nagkaroon ako ng kaunting pagkaunawa sa aking tiwaling disposisyon. Sabi ng Makapangyarihang Diyos: “Kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong likas na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para dakilain mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito para ilagay mo ang iyong sarili sa puwesto ng Diyos at hingin sa mga tao na magpasakop sila sa iyo, at magiging dahilan para igalang mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). “Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, hinahamak pa nila ang Diyos, at wala silang pusong may takot sa Diyos. Bagama’t maaaring mukhang naniniwala sa Diyos ang ilang tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng kayabangan. Ang pakiramdam na mas magaling ka kaysa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kataas-taasang kapangyarihan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang pusong may takot sa Diyos ni katiting, ni hindi niya mahal ang Diyos o nagpapasakop sa Kanya. Ang mga taong mapagmataas at may labis na pagtingin sa sarili, lalo na iyong mga nawalan na ng katwiran sa sobrang mapagmataas, ay hindi kayang magpasakop sa Diyos sa kanilang paniniwala sa Kanya, at sarili pa nga nila ang kanilang pinararangalan at pinatototohanan. Ang gayong mga tao ang pinakalumalaban sa Diyos at talagang hindi nagtataglay ng may-takot-sa-Diyos na puso” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sinabi ng Diyos na ang mga taong may mapagmataas na disposyon ay kayang gumawa ng mga bagay na magbubunga ng pagkagambala at kaguluhan at susuway sa mga prinsipyo; maaari silang maging laban sa Diyos. Ilang taon na akong nananalig sa Diyos at nagkaroon na ako ng ilang resulta sa aking tungkulin, kaya itinuturing ko ang mga ito bilang kapital. Inakala ko na mayroon akong kaunting katotohanang realidad, na may talento ako, na mas magaling ako kaysa sa lahat. Napakalaki ng tiwala ko sa aking sarili, inisip kong tama ako sa bawat isyu. Sa dalawang pagkakataong iyon na pumili ako at nagtakda ng tao, ginamit ng Diyos ang mga kapatid para paulit-ulit akong paalalahanan na ang pagtatakda sa mga taong ito ay hindi tumatalima sa mga prinsipyo, pero hindi ko talaga sineryoso ang mga iyon. Inakala ko na nauunawaan ko ang katotohanan at na mahusay ako sa paghusga ng mga tao, at ipinilit ko ang gusto ko, pumili at nagtakda ako ng mga tao nang ayon sa sarili kong mga ideya at hindi ko isinaalang-alang ang mga katotohanang prinsipyo. Inisip ko na nasa ilalim ko ang lahat at hindi ko pinanghawakan ang Diyos sa puso ko; walang hangganan ang aking kayabangan. Ang pagkakaroon ko ng ilang resulta nang gawin ko ang tungkulin ko noon ay hindi dahil mahusay ang kakayahan ko at nauunawaan ko ang katotohanan. Ang totoo, noong magsimula akong gumawa ng tungkulin ko, napakarami kong hindi nauunawaan. Nanalangin ako at umasa sa Diyos kapag nahihirapan ako, hinanap ko ang Kanyang layunin at kumilos ako ayon sa mga prinsipyo. Pinadali nito na makamit ang paggabay ng Banal na Espiritu, at may mga resulta rin sa aking tungkulin. Gayumpaman, itinuring ko ang mga resultang nakamit ko sa pamamagitan ng gawain ng Banal na Espiritu bilang sarili kong kapital, palagi kong iniisip na nauunawaan ko ang katotohanan. Hindi ko tinanggap ang payo ng mga kapatid o hinanap ang mga katotohanang prinsipyo, kumilos ako nang pabasta-basta at padalus-dalos at nagdulot ako ng pagkagambala at kaguluhan sa gawain, sa huli ay nawala sa akin ang gawain ng Banal na Espiritu at natanggal ako. Ito ang pinakaugat ng aking kabiguan. Inisip ko kung paanong binigyan ni Cristo ng pagkakataon ang mga kapatid para ihayag ang kanilang mga opinyon sa bawat pagtitipon, at tinanggap Niya ang kanilang mga salita kapag tama sila. Pagkakita ko sa kababaang-loob at pagiging tago ni Cristo at sa Kanyang diwa ng kagandahan at kabutihan, lalo pa akong nahiya. Wala akong halaga; naunawaan ko ang ilang doktrina at nagkaroon ako ng kaunting karanasan sa gawain at pagkatapos ay huminto na ako sa pakikinig sa iba, umakto ako nang may saloobing “kung ano ang gusto ko, iyon ang masusunod.” Kung noon sana ay nagawa kong makinig sa payo ng mga kapatid nang may bukas na isipan at may saloobin na tumatanggap ng katotohanan, hindi sana ako pumili at nagtakda ng mga tao sa paraang gusto ko at hindi ako nakagawa ng ganoong pinsala sa gawain. Nagsisisi talaga ako! Ginamit ng Diyos ang pag-uulat at pagtatanggal sa akin ng mga kapatid para pigilan akong gumawa ng masama; ito ay pagprotekta sa akin ng Diyos. May mapagmataas akong kalikasan, at kung wala ang Kanyang proteksyon, baka kung anu-anong masasamang bagay na ang nagawa ko. Ngayon, binigyan ako ng Diyos ng pagkakataon para magnilay at magsisi. Naramdaman ko na napakalaki ng pag-ibig ng Diyos para sa akin, at sa puso ko, sinabi ko sa sarili ko, “Sa hinaharap, anuman ang gawin ko, kailangan kong maghangad pa at panatilihin ang isang pusong may takot sa Diyos; hindi ako puwedeng basta kumilos nang walang ingat base lamang sa mga sarili kong ninanais.”

Noong 2020, naging isang lider muli ako sa iglesia. Noong panahong iyon, kailangan ng aming iglesia ng taong mangangasiwa sa gawain ng pagdidilig. Sinabi ng kapatid na nakapareha ko na ang isang kapatid sa aming iglesia na nagngangalang Zhenxin ay aktibo sa kanyang tungkulin, may dalisay na puso, ay isang tamang tao, at maaari siyang linangin. Pagkarinig ko nito, naisip ko, “Nakipag-ugnayan na ako sa kapatid na ito nang ilang beses. Mababaw ang kanyang pagbabahagi, at hindi niya tinatalakay ang kanyang mga katiwalian. Magagawa ba ng isang taong gaya nito ang gawain ng pagdidilig?” Sa sandaling iyon, dalawang iba pang kapatid ang nagsabi rin na kahit aktibo si Zhenxin kapag gumagawa siya ng mga bagay-bagay, may kakulangan siya sa mga aspekto ng pagbabahagi tungkol sa katotohanan at paglutas ng mga problema. Pagkatapos niyon, naging mas sigurado pa ako na nahusgahan ko ito nang tama, na hindi akma si Zhenxin para sa gawain ng pagdidilig. Nang maisip ko ito, napagtanto ko na naging mapagmataas at mapagmagaling uli ako. Inisip ko kung paanong nakagawa ako noon ng pagsalangsang dahil sa pagkapit ko sa sarili kong mga pananaw, at naramdaman kong hindi ako puwedeng patuloy na kumapit sa aking mga pananaw, na kailangan kong maghanap kasama ang mga nakauunawa ng katotohanan. Nagbasa pa ako ng mga salita ng Diyos: “Kapag nagpapahayag ang ibang mga tao ng salungat na mga opinyon, paano ka magsasagawa para maiwasang maging pabasta-basta at padalos-dalos? Dapat ka munang magkaroon ng saloobing mapagpakumbaba, isantabi ang pinaniniwalaan mong tama, at hayaang makapagbahaginan ang lahat. Kahit naniniwala ka na tama ang iyong paraan, hindi mo ito dapat ipagpilitan. Iyan ay isang uri ng pagsulong; ipinapakita nito na hinahanap mo ang katotohanan, ng pagtanggi sa iyong sarili, at ng pagtugon sa mga layunin ng Diyos. Kapag nagkaroon ka na ng ganitong saloobin, kasabay ng hindi pagkapit sa sarili mong mga opinyon, dapat kang magdasal, hanapin ang katotohanan mula sa Diyos, at pagkatapos ay humanap ng batayan sa mga salita ng Diyos—tukuyin kung paano kikilos batay sa mga salita ng Diyos. Ito ang pinakaangkop at tumpak na pagsasagawa. Kapag hinahanap mo ang katotohanan at inilalabas ang isang problema para sama-samang mapagbahaginan at masiyasat ng lahat, sa panahong iyon nagbibigay ng kaliwanagan ang Banal na Espiritu” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nanalangin ako sa Diyos, “O Diyos, sinabi nila na ang kapatid na ito ay kayang gumawa ng gawain ng pagdidilig, pero pakiramdam ko ay hindi siya akma. Alam kong may mapagmataas akong disposisyon at maaaring hindi ko ito nahusgahan nang tama. Pakigabayan Mo ako para mapakawalan ko ang aking sarili at kumilos ako sa isang paraan na umaayon sa mga prinsipyo at kapaki-pakinabang sa gawain ng iglesia.” Sa isa sa mga pagtitipon namin, nagkataong naroon ang mangangaral, at kinonsulta ko siya. Nagbahagi sa akin ang mangangaral at sinabi niya na puwede akong humusga base sa kung paano sinuri si Zhenxin ng karamihan sa mga kapatid. Nagtanung-tanong ako at nalaman kong ang tingin ng lahat ay may mabuting pagkatao si Zhenxin, na siya ay matiyaga, at nagagawa niyang dalisay na maging bukas kapag nakikipag-ugnayan sa iba. Sinabi nila na kahit medyo mababaw ang buhay pagpasok ni Zhenxin, nagdadala siya ng pasanin sa kanyang tungkulin. Noong panahong iyon, kulang ng manggagawa sa iglesia, at walang ibang mas akma. Si Zhenxin ang pinakamagaling sa grupo ng mga pangkaraniwan, kaya angkop ang pagpili sa kanya para gumawa ng gawain ng pagdidilig. Pagkatapos ng pagsusuri ng mga kapatid, sa huli ay pinili namin si Zhenxin para maging lider ng grupo ng mga nagdidilig. Pagkatapos nito, nang makapareha ko si Zhenxin, napansin ko na nagagawa niyang kilalanin ang kanyang tiwaling disposisyon kapag may nangyayari sa kanya, at mayroon din siyang pagpapahalaga sa katarungan. Mabuti na lang, nakinig ako sa mga naunang payo ng lahat at hindi ko pinanghawakan ang sarili kong mga pananaw. Sa mga sumunod na araw, kapag nagtatalakay ng mga bagay sa mga kapatid, kapag nararamdaman kong tama ako o iba ang suhestiyon nila, sinasadya kong manalangin sa Diyos at maghimagsik sa aking sarili, nakikinig ako sa mga suhestiyon ng mga kapatid nang may pusong naghahanap. Kapag nagsasagawa sa ganitong paraan, nakikita ko na madalas ay may karapat-dapat na marinig sa kanilang mga suhestiyon, at pinakikita rin nito sa akin kung ano ang kulang sa akin. Nakatulong ito sa akin nang malaki sa pagganap ko ng tungkulin. Ang kakayahan kong magbago nang kaunti ay bunga lahat ng mga salita ng Diyos. Salamat sa Diyos!


34. Pagkatapos Kong Malaman na May Sakit ang Nanay Ko

Ni Lorna, USA

Noong Mayo 2023, ginagampanan ko ang mga tungkulin nang malayo sa bahay. Isang araw, nakatanggap ako ng liham mula sa aking bayan, na nagsasaad na na-stroke ang nanay ko ilang taon na ang nakalipas, at limitado na ang kanyang pagkilos. Hindi ako makapaniwala na totoo ito. Nang maisip ko ang imahe ng nanay ko matapos ma-stroke, hindi ko napigilang mapahagulgol Naisip ko na, “Ang pag-uusig at paghahanap sa akin ng CCP ang naging dahilan sa hindi ko pag-uwi nang halos siyam na taon. Tiyak na matagal na akong hinahanap ng mga di-nananampalatayang kapamilya at kamag-anak ko. Maaari kayang patuloy siyang inuusisa ng mga ito, at na-stroke siya dahil nakaranas siya ng matinding presyur? Wala sa mga kapamilya ko ang nananampalataya sa Diyos, at inuusig pa nila ang nanay ko. Talaga bang aalagaan siya ng mga ito nang maayos? Lalo na ang aking kapatid at hipag: ngayong na-stroke si Nanay, bukod sa hindi na siya makakapagnegosyo at kikita ng pera, hindi na rin siya makakatulong sa mga ito sa pag-aalaga ng mga anak nila. Sa halip, kailangan ni nanay ang mga ito para alagaan siya. May kasabihan na, ‘Walang magagalang na anak sa mga magulang na may malubhang karamdaman.’ Sa paglipas ng panahon, magkakaroon pa rin kaya sila ng pasensiya para alagaan siya? Sasabihan ba siya ng masasakit na salita ng mga kamag-anak, kaibigan at kapitbahay? Kung mangyayari ito, hindi lamang magdurusa ang nanay ko sa pasakit ng karamdaman, titiisin din niya ang paghihirap ng isipan. Mapagtatagumpayan ba niya ang sitwasyong ito?” Noong panahong iyon, talagang nais kong umuwi agad para alagaan ang nanay ko, pero hindi ako makauwi dahil inuusig ako ng CCP at sinusubukan akong arestuhin. Naisip ko kung paano niya ako isinilang, pinalaki, at sinuportahan sa pag-aaral ko. Mahirap ang buhay sa bahay, at nagtipid at nag-ipon ang nanay ko at tiniis niya ang presyur ng mataas na interes sa pautang para mapag-aral ako sa unibersidad. Hindi ko nagawang alagaan ang nanay ko sa nakalipas na siyam na taon, at ngayon kahit na-stroke na siya, hindi pa rin ako makauwi para alagaan siya. Nagbayad ng napakalaking halaga ang nanay ko para sa akin, pero bilang anak niya ay hindi ko natupad ang alinman sa tungkulin ko bilang mabuting anak. Naramdaman ko na talagang may pagkakautang ako sa kanya. Sa lahat ng mga taong ito, palagi kong inaasam na muling makita ang nanay ko balang araw, at magkaroon ng mahaba at masinsinang pakikipag-usap sa kanya. Pero ngayon, tuluyan nang nawasak ang pangarap na ito. Matapos ma-stroke, hindi na makapagsalita nang normal ang nanay ko, lalo na’t hindi na niya kaya pang makipag-usap nang mahaba at masinsinan. Habang lalo kong iniisip, lalo akong nakaramdam ng pagdadalamhati. Hindi ko pa nga makalma ang puso ko kapag ginagampanan ko ang aking tungkulin. Paulit-ulit na sumasagi sa isipan ko ang imahe ng aking ina na pinahihirapan ng karamdaman, at patuloy akong umiiyak nang hindi ko mapigilan.

Sa gabi, hindi ako mapakali, hindi makatulog. Puno ang isipan ko ng larawan ng nanay ko matapos siyang ma-stroke, at namumuhay ako nang lubusan sa pagmamahal ko sa kanya. Napagtanto ko na mali ang kalagayan ko, at kung magpapatuloy ako nang ganito, tiyak na hindi ko magagampanan nang maayos ang tungkulin ko. Nasa mahalagang yugto tayo ng pagpapalaganap ng ebanghelyo. Dapat kong agad na ayusin ang kalagayan ko at muling ilaan ang puso ko sa aking tungkulin. Sa panahong ito, naalala ko ang karanasan ni Job. Sa isang iglap, ang mga baka at tupa ni Job, na sumakop sa mga burol, ay kinuha sa kanya, namatay ang kanyang mga anak, at napuno siya ng masasakit na pigsa sa buong katawan. Sa harap ng ganoon kalaking pagsubok at matinding sakit, hindi kailanman nagreklamo si Job laban sa Diyos. Sinabi pa niya na: “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Ngayon, nang ma-stroke ang aking ina, bagaman hindi ko lubusang nauunawaan ang layunin ng Diyos, alam ko na ang pangyayaring ito na dumating sa akin ay ang Diyos na sumusubok at humuhubog sa akin. Kailangan kong tularan si Job. Anuman ang mangyari, hindi maaaring magkasala ang aking mga labi sa pagrereklamo laban sa Diyos, at hindi ko maaaring talikuran ang tungkulin ko at ipagkanulo ang Diyos. Nang maisip ko ito, unti-unting kumalma ang puso ko.

Isang umaga, nanood ako ng isang video ng patotoong batay sa karanasan na pinamagatang Nang Na-diagnose na May Kanser si Mama. Labis akong naantig sa isang sipi ng mga salita ng Diyos na binanggit doon. Sabi ng Makapangyarihang Diyos: “Hindi mo kailangang labis na ianalisa o siyasatin ang usapin ng pagkakaroon ng malubhang sakit ng iyong mga magulang o ang pagdanas nila ng ilang malaking kasawian, at lalong hindi mo ito dapat paglaanan ng lakas—walang silbi na gawin ito. Ang pagkasilang, pagtanda, pagkakasakit, pagkamatay, at pagharap sa iba’t ibang malaki at maliit na bagay sa buhay ng mga tao ay mga napakanormal na pangyayari. Kung nasa hustong gulang ka na, dapat kang magkaroon ng mature na pag-iisip, at dapat mong harapin ang bagay na ito nang mahinahon at tama: ‘May sakit ang mga magulang ko. Sinasabi ng ilang tao na iyon ay dahil masyado silang nangulila sa akin, possible ba iyon? Totoong nangulila sila sa akin—paanong hindi mangungulila ang isang tao sa sarili niyang anak? Nangulila rin ako sa kanila, kaya bakit hindi ako nagkasakit?’ May tao bang nagkakasakit dahil nangungulila siya sa kanyang mga anak? Hindi iyon ganoon. Kung gayon, ano ang nangyayari kapag nahaharap ang iyong mga magulang sa mahahalagang usaping ito? Masasabi lamang na inihanda ng Diyos ang ganitong uri ng bagay sa kanilang buhay. Ito ay pinamatnugutan ng kamay ng Diyos—hindi ka maaaring tumuon sa mga obhetibong dahilan at mga sanhi—nakatakda talaga na mahaharap ang iyong mga magulang sa bagay na ito kapag umabot na sila sa ganitong edad, nakatakda nang matatamaan sila ng sakit na ito. Naiwasan kaya nila ito kung nandoon ka? Kung hindi isinaayos ng Diyos na magkasakit sila bilang parte ng kanilang kapalaran, walang mangyayari sa kanila, kahit na hindi ka nila nakasama. Kung nakatadhana silang maharap sa ganitong uri ng malaking kasawian sa kanilang buhay, ano ang maaaring naging epekto mo kung nandoon ka sa tabi nila? Hindi pa rin naman nila ito maiiwasan, hindi ba? (Tama.) Isipin mo iyong mga taong hindi nananampalataya sa Diyos—hindi ba’t magkakasama ang kanilang mga pamilya, taon-taon? Kapag nahaharap sa malaking kasawian ang mga magulang na iyon, kasama nilang lahat ang mga miyembro ng kanilang malaking pamilya at ang kanilang mga anak, tama? Kapag nagkasakit ang mga magulang, o kapag lumala ang kanilang mga karamdaman, dahil ba ito sa iniwan sila ng kanilang mga anak? Hindi iyon ang kaso, ito ay nakatadhanang mangyari. Kaya lang, bilang anak nila, dahil may ugnayan kayo ng iyong mga magulang bilang magkadugo, mababalisa ka kapag nabalitaan mong may sakit sila, samantalang ang ibang tao ay walang anumang mararamdaman. Normal na normal lang ito. Gayumpaman, ang pagdanas ng iyong mga magulang ng ganitong uri ng malaking kasawian ay hindi nangangahulugan na kailangan mong mag-analisa at magsiyasat, o pag-isipan kung paano ito alisin o lutasin. Ang mga magulang mo ay nasa hustong gulang na; maraming beses na nilang naranasan ang ganito sa lipunan. Kung nagsasaayos ang Diyos ng isang kapaligiran upang alisin sa kanila ang bagay na ito, kung gayon, sa malao’t madali, ito ay ganap na maglalaho. Kung ang bagay na ito ay isang pagsubok sa buhay para sa kanila, at dapat nilang maranasan ito, kung gayon, ang Diyos na ang bahala kung hanggang kailan nila ito dapat maranasan. Isa itong bagay na dapat nilang maranasan, at hindi nila ito maiiwasan. Kung nais mong mag-isang lutasin ang bagay na ito, ianalisa at siyasatin ang pinagmulan, mga sanhi, at mga kahihinatnan ng bagay na ito, iyan ay isang kahangalan. Wala itong silbi, at ito ay kalabisan lang. Hindi ka dapat kumilos nang ganito, inaanalisa, sinisiyasat, at pinag-iisipan na makipag-ugnayan sa iyong mga kaklase at kaibigan para makahingi ng tulong, nakikipag-ugnayan sa ospital para sa iyong mga magulang, nakikipag-ugnayan sa pinakamagagaling na doktor, ipinahahanda ang pinakamagandang silid sa ospital para sa kanila—hindi mo kailangang pigain ang utak mo sa paggawa ng lahat ng bagay na ito. Kung talagang mayroon kang natitirang lakas, dapat mong galingan ang tungkuling dapat ay ginagampanan mo ngayon. May sariling kapalaran ang iyong mga magulang. Walang sinuman ang makakatakas sa edad kung kailan sila dapat mamatay. Hindi ang mga magulang mo ang mga tagapamahala ng iyong kapalaran, at gayundin, hindi ikaw ang tagapamahala ng kapalaran ng iyong mga magulang. Kung may nakatadhanang mangyari sa kanila, ano ang magagawa mo tungkol dito? Ano ang epektong matatamo ng iyong pagiging balisa at paghahanap ng mga solusyon? Wala itong anumang matatamo; ito ay nakasalalay sa mga intensiyon ng Diyos. Kung nais ng Diyos na kunin sila, at bigyan ka ng kakayahang magampanan ang iyong tungkulin nang hindi naaabala, maaari mo bang panghimasukan ito? Maaari mo bang talakayin ang iyong mga kondisyon sa Diyos? Ano ang dapat mong gawin sa panahong ito? Ang pigain ang utak mo sa pag-iisip ng mga solusyon, pagsisiyasat, pag-aanalisa, paninisi sa iyong sarili, at pagkahiyang harapin ang iyong mga magulang—ito ba ang mga kaisipan at kilos na dapat taglayin ng isang tao? Ang lahat ng ito ay pagpapamalas ng kawalan ng pagpapasakop sa Diyos at sa katotohanan; ang mga ito ay hindi makatwiran, hindi matalino, at mapanghimagsik sa Diyos. Hindi dapat magkaroon ng ganitong mga pagpapamalas ang mga tao. Nauunawaan mo ba? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Mula sa mga salita ng Diyos, naunawaan ko na matagal nang itinakda ng Diyos kung gaano katindi ang pagdurusang titiisin ng isang tao sa buong buhay niya, kung anong malulubhang karamdaman ang dadapo sa kanya, at kung gaano karaming kabiguan ang dapat niyang maranasan, at wala itong kinalaman sa mga obhetibong dahilan. Nakasulat na sa tadhana ng aking ina na siya ay magkakasakit. Tungkol sa kung ilang taon niya kailangang danasin ang karamdamang ito, kung tuluyan ba itong magagamot o hindi, at kung sa huli ay mag-iiwan ito ng anumang epekto sa kanya, lahat ng ito ay matagal nang itinakda ng Diyos. Gayumpaman, hindi ko naunawaan ang kataas-taasang kapangyarihan ng Diyos at nagpatuloy ako sa pagsusuri at pag-iimbestiga, naniwala ako na dahil ilang taon akong hindi nakauwi, at inusig ng mga di-nananampalatayang kapamilya at kamag-anak ko ang nanay ko, hindi niya kinaya ang presyur na idinulot nito sa kanya at dahil dito ay na-stroke siya. Nag-alala rin ako na hindi aalagaan ng pamilya ko ang nanay ko pagkatapos niyang ma-stroke, at sasabihan siya ng masasakit na salita ng mga kamag-anak, kaibigan at kapitbahay, na magdudulot sa kanya ng dobleng pagdurusa kapwa sa katawan at sa espiritu. Hindi ako makauwi para alagaan siya dahil sa banta ng pag-uusig at pag-aresto ng CCP, kaya namuhay ako nang may pagkakautang sa kanya, at lubusang nabalot ang puso ko ng pag-aalala sa karamdaman ng nanay ko. Hindi ko pa nga makalma ang puso ko habang ginagampanan ang aking tungkulin. Ngayon ay napagtanto ko na ang pagkaka-stroke ng nanay ko ay walang kinalaman sa kung nasa tabi niya ako o hindi. Hindi ibig sabihin na maiiwasan niya ang karamdamang ito kung kasama niya ako, at hindi rin ibig sabihin na kung uuwi ako para alagaan siya, maiibsan ang karamdaman niya o tuluyan na siyang gagaling. Parang noong nagkaroon ng esophageal cancer ang lola ko at tinamaan naman ng liver cancer ang tiyahin ko. Noong panahong iyon, pinagsikapan ng nanay ko na mag-isip ng mga paraan para gamutin sila, gumastos siya ng maraming pera, at madalas siyang dumadalaw sa kanila. Gayumpaman, sa huli ay pumanaw pa rin sila. Ipinakita nito na ang mga karamdamang tinatamo ng isang tao sa kanyang buhay at kung kailan siya mamamatay ay matagal nang itinakda ng Diyos. Kahit gaano man magsikap ang mga tao, o gaano man nila alagaan ang may sakit, hindi nila kailanman mababago ito kahit kaunti. Kahit na nanatili ako sa tabi ng aking ina at inalagaan siya, magkakaroon pa rin siya ng sakit na ito. Sa pamamagitan ng pagbubunyag ng mga katunayang ito, nakita ko na bagaman maraming taon akong nanampalataya sa Diyos, ang paraan ko ng pagtingin sa mga bagay ay tulad pa rin ng sa isang walang pananampalataya. Hindi ko naunawaan ang kataas-taasang kapangyarihan ng Diyos. Nang maisip ko ito, nakaramdam ako ng hiya sa puso ko, at naging handang manumbalik sa Diyos, ganap na ipinagkakatiwala ang karamdaman ng nanay ko sa Diyos, at lubos na nagpapasakop sa pamamatnugot ng Diyos, kung bubuti man ito o hindi, nang hindi nagrereklamo sa anumang mangyayari. Dahan-dahan, labis na bumuti ang kalagayan ko. Minsan, iniisip ko pa rin ang karamdaman ng nanay ko, pero nabawasan na ang sakit sa puso ko at nagawa ko nang ilaan ang puso ko sa aking mga tungkulin.

Isang araw, nakikipag-usap ako sa ilang sister at hindi sinasadyang nabanggit ang pagka-stroke ng nanay ko. Nagsimulang mangilid ang mga luha sa aking mga mata, at napuno ang isip ko ng mga imahe ng aking ina habang inaalagaan ako at sinusuportahan ang pananampalataya ko sa Diyos. Kalaunan, naghanap ako ng kasagutan: Bakit ba ako labis na nasaktan nang malaman kong na-stroke ang nanay ko? Paano ako makakaalis sa kalagayang ito? Sa paghahanap ko ng kasagutan, nabasa ko ang dalawang sipi ng mga salita ng Diyos: “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Dahil dito, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng biyaya ng pagpapalaki ng mga magulang, at na ang sarili niyang instinto sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang nababatid ang tao, at sa ganitong paraan niya inaaksaya ang buhay na ipinagkaloob sa kanya ng Diyos….” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). “Pag-usapan natin kung paano dapat bigyang-kahulugan ang ‘Hindi mo pinagkakautangan ang iyong mga magulang.’ Hindi mo pinagkakautangan ang iyong mga magulang—hindi ba’t katunayan ito? (Oo.) Dahil ito ay katunayan, nararapat lang na ipaliwanag natin ang mga usaping nakapaloob dito. Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Kung titingnan mo ito mula sa perspektiba ng Diyos, hindi mga tao ang dapat gumawa ng pagpili rito. Hindi mo pinili na ang mga magulang mo ang magsilang sa iyo, at hindi rin nila ito pinili. Kung titingnan ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, ito ay ang kanilang subhetibong kagustuhan na magkaroon at magpalaki ng mga anak. Sa madaling salita, kung isasantabi ang pag-orden ng Diyos, pagdating sa usapin ng pagsilang at pagpapalaki sa iyo, ang iyong mga magulang ang pawang may kapangyarihan. Pinili nilang ipanganak ka. Pasibo kang isinilang sa kanila. Wala kang naging anumang pagpili sa usapin. Kaya, sapagkat pawang ang mga magulang mo ang may kapangyarihan, at dahil isinilang ka nila, mayroon silang obligasyon at responsabilidad na palakihin ka hanggang sa hustong gulang. Ito man ay pagbibigay sa iyo ng edukasyon, o pagtutustos sa iyo ng pagkain at pananamit, ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na alagaan ang iyong sarili, wala kang magagawa kundi maging pasibong pinalalaki ng iyong mga magulang. Paano ka man pinalaki ng iyong mga magulang, hindi ikaw ang mapagpasya roon. Kung binibigyan ka nila ng masasarap na pagkain at inumin, kung gayon ay nagkaroon ka ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) Ang pagtupad ng iyong mga magulang sa kanilang responsabilidad sa iyo ay hindi maituturing na kabutihan, kaya kung tinutupad nila ang kanilang responsabilidad sa isang bulaklak o sa isang halaman, dinidiligan at pinatataba ito, maituturing ba iyon na kabutihan? (Hindi.) Higit pa ngang malayo iyon sa pagiging mabuti. Ang mga bulaklak at halaman ay mas tumutubo nang maayos kapag nasa labas—kung ang mga ito ay itinatanim sa lupa, nang may hangin, araw, at ulan, mas lalong lumalago ang mga ito. Hindi tumutubo ang mga ito nang kasingganda kapag itinanim sa isang paso sa loob ng bahay, hindi tulad ng pagtubo ng mga ito sa labas! Sa anumang uri ng pamilya isinilang ang isang tao, inorden ito ng Diyos. Ikaw ay isang taong nagtataglay ng buhay, at inaako ng Diyos ang responsabilidad sa bawat buhay, tinutulutan ang mga tao na mabuhay, at sumunod sa batas na sinusunod ng lahat ng nilalang. Sadya lamang na bilang isang tao, namumuhay ka sa kapaligiran kung saan ka pinalaki ng iyong mga magulang, kaya dapat ay lumaki ka sa kapaligirang iyon. Na isinilang ka sa kapaligirang iyon ay dahil sa pag-orden ng Diyos; na pinalaki ka ng mga magulang mo hanggang sa hustong gulang ay dahil din sa pag-orden ng Diyos. Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Dahil hindi ito matatawag na kabutihan, masasabi ba na isa itong bagay na dapat mong matamasa? (Oo.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Mula sa mga salita ng Diyos ay naunawaan ko na ang Diyos ang pinagmulan ng buhay ng tao, at ang hininga ng buhay ko ay ipinagkaloob sa akin ng Diyos. Bago pa man ako isilang, isinaayos na ng Diyos ang isang pamilya at mga magulang para sa akin, at palagi Niya akong binabantayan at pinoprotektahan habang ako ay lumalaki. Isinaayos din niya na ang mga kapatid ay mangaral ng ebanghelyo sa akin, kaya masuwerte ako na marinig ang tinig ng Diyos at matanggap ang kaligtasan mula sa Diyos. Mula noon, tumigil na ako sa paghahangad ng makamundong kasikatan at pakinabang. Ang lahat ng ito ay ang kataas-taasang kapangyarihan at pagsasaayos ng Diyos. Sa panlabas, mukhang ang aking ina ang nagpapalaki sa akin, pero ito ay nagmula sa kataas-taasang kapangyarihan at pagtatakda ng Diyos. Mas pinahalagahan ng aking ama ang mga lalaki kaysa sa mga babae, at hindi niya ako kailanman nagustuhan mula noong araw na isinilang ako. Kapag nakagawa ako ng kahit kaunting pagkakamali, binubugbog niya ako, at sa bawat pagkakataon, nasa tabi ko ang aking ina at pinoprotektahan ako. Hindi ako pinayagan ng aking ama na pumasok sa mataas na paaralan, pero iginiit ng aking ina na mag-aral ako at tiniis pa niya ang presyur ng pautang na may mataas na interes para makapasok ako sa unibersidad. Nang makapagtapos ako at nagsimulang maghanap ng mga trabaho, palagi akong nahaharap sa mga balakid at namuhay ako sa dalamhati at kawalan ng pag-asa. Isang gabi, pinapunta ng nanay ko ang ilang sister para magbahagi sa akin ng mga salita ng Diyos upang matulungan at masuportahan ako, para makaalis ako sa aking pagdadalamhati at kawalan ng pag-asa. Nang umalis ako sa bahay para gampanan ang aking mga tungkulin, malaking suportang pinansyal ang ibinigay sa akin ng nanay ko, at tinulungan din niya akong mapanatili ang sitwasyon sa bahay para hindi ako usigin o hadlangan ng mga kapamilya. Ang lahat ng ito na ginawa ng aking ina para sa akin habang ako ay lumalaki at nananampalataya sa Diyos ay ang pagtupad niya sa kanyang mga responsabilidad at obligasyon. Ito ang mga responsabilidad na kailangan niyang pasanin matapos niya akong isilang; hindi ito itinuturing na kabutihan at hindi ito isang bagay na kailangan kong suklian. Gayumpaman, palagi kong itinuturing na isang uri ng kabutihan ang paraan ng pagpapalaki sa akin ng aking ina at ang halagang binayaran niya para sa akin. Dagdag pa ang katunayan na mula pagkabata, labis akong nilason ng tradisyonal na mga pagpapahalagang kultural gaya ng “Ang paggalang sa magulang ay isang katangiang dapat taglayin nang higit sa lahat,” at “Ang isang taong walang galang sa magulang ay mas mababa pa kaysa sa hayop,” nauwi ito sa pakiramdam na dapat kong suklian ang kabutihan ng aking ina. Kung hindi ko ito susuklian, mabibigo ko siya, at mapkakaramdam ng pagkondena ang konsensiya ko. Nang malaman kong na-stroke ang nanay ko, at hindi ako makauwi para alagaan siya, napuno ang puso ko ng pakiramdam ng pagkakautang sa kanya, at hindi ko makalma ang puso ko kahit na ginampanan ko ang tungkulin ko. Ngayon, dumating na sa atin ang malalaking kalamidad, at ang agarang layunin ng Diyos ay na mas marami pang tao ang makarinig ng Kanyang tinig, manumbalik sa harap ng trono ng Diyos, at makatanggap ng Kanyang pagliligtas. Sa mahalagang yugtong ito ng pagpapalaganap ng ebanghelyo, kung namuhay lamang ako sa gitna ng mga damdamin ko para sa aking ina, na tinatrato ko ang tungkulin ko nang pabaya at pabasta-basta, ito ay magiging isang matinding pagtataksil sa Diyos. Talagang magiging isang tao ako na walang konsensiya at hindi marunong magpasalamat. Binigyan ako ng Diyos ng buhay, at biniyayaan Niya ako sa pamamagitan ng pagpapahintulot na makalapit sa Kanya at ng pagbibigay sa akin ng mga salita ng buhay. Pinrotektahan din Niya ako sa dalawang aksidente sa sasakyan, iniligtas ako mula sa panganib. Kung wala ang pag-iingat at proteksiyon ng Diyos, hindi ko alam kung ilang beses na sana akong namatay. Kung wala ang pagliligtas ng Diyos, namumuhay pa rin ako nang tulad sa isang walang pananampalataya, na nasa kawalan at pagdurusa. Talagang napakalaki ng pagmamahal sa akin ng Diyos. Ang Diyos ang dapat kong higit na pasalamatan, at ang pinakamahalagang dapat kong gawin ay gampanan nang maayos ang tungkulin ko para masuklian ko ang pagmamahal ng Diyos.

Pagkatapos, nagbasa ako ng isa pang sipi ng mga salita ng Diyos, at natagpuan ko rito ang mga prinsipyo ng pagsasagawa tungkol sa kung paano tratuhin ang mga magulang. Sabi ng Makapangyarihang Diyos: “Kung, batay sa kapaligirang pinamumuhayan mo at sa kontekstong kinalalagyan mo, ang paggalang sa iyong mga magulang ay hindi sumasalungat sa pagkumpleto mo sa atas ng Diyos at pagganap mo sa iyong tungkulin—o, sa madaling salita, kung hindi naaapektuhan ng paggalang sa iyong mga magulang ang iyong matapat na pagganap sa iyong tungkulin—maaari mong parehong isagawa ang mga ito nang sabay. Hindi mo kailangang humiwalay sa iyong mga magulang sa panlabas, at hindi mo kailangang talikuran o tanggihan sila sa panlabas. Sa anong sitwasyon ito nalalapat? (Kapag hindi sumasalungat ang paggalang sa mga magulang sa pagganap sa tungkulin.) Tama iyan. Sa madaling salita, kung hindi sinusubukan ng iyong mga magulang na hadlangan ang iyong pananampalataya sa Diyos, at mga mananampalataya rin sila, at talagang sinusuportahan at hinihikayat ka nilang gampanan ang iyong tungkulin nang matapat at kumpletuhin mo ang atas ng Diyos, ang relasyon mo sa iyong mga magulang ay hindi isang regular na relasyon ng laman sa pagitan ng magkakamag-anak, kundi isa itong relasyon sa pagitan ng magkakapatid sa iglesia. Sa ganoong sitwasyon, bukod sa pakikisalamuha sa kanila bilang mga kapwa kapatid sa iglesia, dapat mo ring tuparin ang ilan sa iyong mga responsabilidad bilang kanilang anak. Dapat mo silang pakitaan ng kaunting karagdagang malasakit. Basta’t hindi ito nakaaapekto sa pagganap sa tungkulin mo, ibig sabihin, basta’t hindi nila napipigilan ang iyong puso, maaari mong tawagan ang iyong mga magulang upang kumustahin sila at magpakita ng kaunting pagmamalasakit sa kanila, maaari mo silang tulungang lutasin ang ilang suliranin at asikasuhin ang ilan sa kanilang problema sa buhay, at maaari mo silang tulungang lutasin ang ilan sa mga suliraning mayroon sila sa usapin ng kanilang buhay pagpasok—maaari mong gawin ang lahat ng bagay na ito. Sa madaling salita, kung hindi hinahadlangan ng iyong mga magulang ang iyong pananampalataya sa Diyos, dapat mong panatilihin ang relasyong ito sa kanila, at dapat mong tuparin ang iyong mga responsabilidad sa kanila. At bakit dapat mo silang pakitaan ng malasakit, alagaan, at kumustahin? Dahil anak ka nila. Dahil may ganito kang relasyon sa kanila, at mayroon kang isa pang uri ng responsabilidad, at dapat mo silang kumustahin pa at bigyan sila ng higit na tulong. Basta’t hindi ito nakaaapekto sa pagganap mo sa iyong tungkulin, at basta’t hindi hinahadlangan o ginugulo ng mga magulang mo ang iyong pananalig sa Diyos at ang iyong pagganap sa tungkulin, at hindi ka rin nila pinipigilan, kung gayon ay natural at nararapat na tuparin mo ang iyong mga responsabilidad sa kanila, at dapat mo itong gawin hanggang sa antas na hindi ka inuusig ng iyong konsensiya—ito ang pinakamababang pamantayan na dapat mong matugunan. Kung hindi mo magawang igalang ang iyong mga magulang sa tahanan dahil sa epekto at paghadlang ng iyong mga sitwasyon, hindi mo kailangang sundin ang regulasyong ito. Dapat mong ipagkatiwala ang iyong sarili sa mga pamamatnugot ng Diyos at dapat kang magpasakop sa Kanyang mga pagsasaayos, at hindi mo kailangang ipilit na igalang ang iyong mga magulang. Kinokondena ba ito ng Diyos? Hindi ito kinokondena ng Diyos; hindi Niya pinipilit ang mga tao na gawin ito. … May responsabilidad kang igalang ang iyong mga magulang, at kung pinahihintulutan ng mga sitwasyon, maaari mong tuparin ang responsabilidad na ito, ngunit hindi ka dapat mapigilan ng iyong mga damdamin. Halimbawa, kung magkasakit ang isa sa iyong mga magulang at kailangan niyang pumunta sa ospital, at walang sinumang mag-aalaga sa kanya, at masyado kang abala sa iyong tungkulin para makauwi, ano ang dapat mong gawin? Sa ganitong mga pagkakataon, hindi ka maaaring mapigilan ng iyong mga damdamin. Dapat mong ipagdasal ang usapin, ipagkatiwala ito sa Diyos, at ipagkatiwala ito sa mga pamamatnugot ng Diyos. Ganoong uri ng saloobin ang dapat na mayroon ka. Kung gusto ng Diyos na bawiin na ang buhay ng iyong magulang, at kuhain na ang iyong magulang mula sa iyo, dapat ka pa ring magpasakop. Sinasabi ng ilang tao: ‘Kahit na nagpasakop ako, miserable pa rin ang pakiramdam ko at ilang araw ko na itong iniiyakan—hindi ba’t ito ay isang makalamang damdamin?’ Hindi ito isang makalamang damdamin, ito ay kabaitan ng tao, ito ay pagtataglay ng pagkatao, at hindi ito kinokondena ng Diyos. Maaari kang umiyak, ngunit kung ilang araw kang iiyak at hindi ka na makatulog o makakain, at wala kang ganang gawin ang iyong tungkulin, at nais mo pa ngang umuwi at bisitahin ang iyong mga magulang, hindi mo magagawa nang maayos ang iyong tungkulin, at kung gayon ay hindi mo naisasagawa ang katotohanan, na nangangahulugang hindi mo tinutupad ang iyong mga responsabilidad sa pamamagitan ng paggalang sa iyong mga magulang, bagkus ay namumuhay ka sa iyong mga damdamin. Kung iginagalang mo ang iyong mga magulang habang namumuhay ka sa iyong mga damdamin, hindi mo tinutupad ang iyong mga responsabilidad, at hindi mo sinusunod ang mga salita ng Diyos, dahil tinalikuran mo ang atas ng Diyos, at hindi ka isang taong sumusunod sa daan ng Diyos. Kapag naharap ka sa ganitong uri ng sitwasyon, kung hindi ito nagdudulot ng mga pagkaantala sa iyong tungkulin o nakaaapekto sa iyong tapat na pagganap sa iyong tungkulin, maaari kang gumawa ng ilang bagay na kaya mong gawin upang magpakita ng pagkamabuting anak sa iyong mga magulang, at maaari mong tuparin ang mga responsabilidad na kaya mong tuparin. Bilang buod, ito ang nararapat gawin at kayang gawin ng mga tao sa saklaw ng pagkatao. Kung mabibitag ka ng iyong mga damdamin, at maaantala nito ang pagganap mo sa iyong tungkulin, ganap niyong sasalungatin ang mga layunin ng Diyos. Hindi kailanman hiningi ng Diyos na gawin mo iyon, hinihingi lang ng Diyos na tuparin mo ang iyong mga responsabilidad sa iyong mga magulang, iyon lang. Iyon ang ibig sabihin ng pagiging mabuting anak sa magulang. Mayroong konteksto kapag nagsasalita ang Diyos tungkol sa ‘paggalang sa mga magulang.’ Kailangan mo lang tumupad ng ilang responsabilidad na maisasakatuparan sa saklaw ng lahat ng uri ng kondisyon, iyon lang. Pagdating naman sa kung malubhang magkakasakit o mamamatay ang iyong mga magulang, ikaw ba ang makapagpapasya sa mga bagay na ito? Kung kumusta ang buhay nila, kung kailan sila mamamatay, kung anong sakit ang ikamamatay nila, o kung paano sila mamamatay—may anumang kinalaman ba sa iyo ang mga bagay na ito? (Wala.) Walang kinalaman sa iyo ang mga ito” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (4)). Mula sa mga salita ng Diyos, naunawaan ko na ang paggalang sa mga magulang ay hindi ibinigay na gawain ng Diyos, ni hindi ito isang misyon. Ang aking bokasyon na ipinadala ng langit ay tuparin lamang ang mga tungkulin ng isang nilikha, dahil sinabi ng Diyos na: “Hindi ba’t ang pagganap naman sa tungkulin mo ang dapat na ginagawa mo? Isa itong bokasyong ipinadala ng langit, isang responsabilidad na hindi mabibitiwan. Dapat mong gampanan ang iyong tungkulin, kahit na walang ibang gumagawa niyon. Ito ang determinasyon na kailangang taglay mo” (Ang Salita, Vol. III. Ang mga Diskurso ni Cristo ng mga Huling Araw. Sa Pananampalataya sa Diyos, Pinakamahalagang Bagay ang Pagkakamit ng Katotohanan). Bagaman may responsabilidad ang mga anak na igalang ang kanilang mga magulang, hindi ito ang tungkulin ng isang nilikha. Dapat nating hanapin ang tamang landas ng pagsasagawa ayon sa iba’t ibang sitwasyon at pinagmulan, at ang lahat ng ating ginagawa ay kailangang nakabatay sa panuntunang hindi ito makahahadlang sa ating tungkulin. Kung pinayagan ito ng sitwasyon at ng mga kondisyon, dapat kong tuparin ang mga responsabilidad ko bilang isang anak, at alagaan ang aking ina hangga’t makakaya ko. Gayumpaman, hindi ako makauwi dahil inuusig ako ng CCP at sinusubukan akong arestuhin, at hindi ako makapanatili sa tabi niya para alagaan siya. Maging ang karapatan kong makita siya o matawagan siya para tanungin ang kanyang kondisyon ay walang-awang inalis sa akin ng CCP. Dagdag pa rito, abala ako sa tungkulin ko, at wala akong oras para bumalik at alagaan ang nanay ko. Kung uuwi ako para alagaan ang nanay ko at maantala ang gawain ng iglesia, hindi ito aayon sa layunin ng Diyos. Nang mapag-isipan ko ang lahat ng ito, mas naging higit na kalmado ako sa aking puso, at lumapit ako sa Diyos para magdasal, “Mahal na Makapangyarihang Diyos, ngayon ay alam ko na kung paano harapin ang usapin ng karamdaman ng aking ina. Handa akong bitawan ang mga damdamin ko para sa kanya at manatili sa tungkulin ko. Hindi ako makauwi para alagaan siya, kaya ipinagkakatiwala ko siya sa Iyong mga kamay. Anuman ang mangyari sa kanya sa hinaharap, handa akong magpasakop.” Pagkatapos magdasal, nakaramdam ng kaunti pang kalayaan ang puso ko. Nagawa kong ilaan ang puso ko sa aking tungkulin at hindi na ako nalimitahan o naabala ng usapin ng pagka-stroke ng nanay ko. Nagpapasalamat ako sa Diyos sa pag-aayos ng sitwasyong ito para pahintulutan akong magkaroon ng kaunting pagkilatis sa mga tradisyonal na ideya sa kaibuturan ko, at malaman kung paano tratuhin nang tama ang mga magulang ko.


35. Isang Mahirap na Desisyon

Ni Zhong Zhen, Tsina

Hindi masaya ang buhay may-asawa ko noon. Pagkatapos ng diborsiyo, napakahirap ng buhay ng pagpapalaki nang mag-isa sa mga anak kong babae. Kalaunan, nagkarelasyon kami ng katrabaho ko mula sa aming paaralan. Pagkatapos naming makasal, naging napakabait niya sa akin at sa mga anak ko, at hindi ko na kailangang alalahanin ang kahit ano sa bahay. Labis akong nagpapasalamat sa kanya. Bagama’t maayos ang buhay ko, palaging may hindi maipaliwanag na kahungkagan sa kaibuturan ng puso ko. Noong Agosto 2012, ipinangaral sa akin ng pinsan ko ang ebanghelyo ng Makapangyarihang Diyos ng mga huling araw. Sinimulan kong magbasa ng mga salita ng Diyos at makipagtipon kasama ang pinsan ko tuwing Sabado’t Linggo. Naunawaan ko mula sa mga salita ng Diyos na nilikha ng Diyos ang tao. Ang mga ninuno natin na sina Adan at Eba ay naakit ni Satanas at ipinagkanulo ang Diyos, na naging dahilan para mamuhay sa kasalanan ang sangkatauhan. Ang lahat ng kabuktutan at pakikiapid sa mundo ay resulta ng katiwalian ni Satanas. Napag-alaman ko rin na palaging inililigtas ng Diyos ang sangkatauhan. Sa Kapanahunan ng Biyaya, nagkatawang tao ang Diyos at ipinako sa krus upang maging isang handog para sa kasalanan para sa sangkatauhan. Sa mga huling araw, naging tao uli ang Diyos para ipahayag ang katotohanan at gawin ang Kanyang gawain ng paghatol at pagdadalisay, na lumulutas sa ugat ng kasalanan ng tao, masinsinang nililinis at inililigtas ang mga tao, at dinadala ang mga tao sa isang kahanga-hangang hantungan. Nang naunawaan ko ito, nasagot ang maraming palaisipan sa buhay ko at sa mundo, nawala nang hindi ko namamalayan ang insomnia na nagpahirap sa akin sa maraming taon, at naglaho rin ang mga damdamin ng pagkatakot at kalungkutan sa puso ko. Pakiramdam ko ay para bang inalis ako mula sa isang hungkag at walang pag-asang ilang papunta sa isang maliwanag at mainit na lugar. Napayapa at napanatag ang puso ko. Naunawaan ko rin na walang sinuman kundi ang Diyos ang makapagbibigay ng katotohanan sa mga tao o makapagdadala ng kapayapaan sa puso ng mga tao. Bilang isang nilikha, dapat akong manampalataya sa Diyos, sumamba sa Diyos, at hangaring makamit ang katotohanan. Kung hindi, hungkag at walang kabuluhan ang buhay. Noong nakita ng asawa ko kung gaano sumigla ang kalooban ko magmula nang simulan kong manampalataya sa Diyos, sinuportahan niya ang pananalig ko.

Noong Disyembre 2012, nabasa ng asawa ko ang mga walang batayang tsismis sa internet na ipinagkakalat ng CCP para siraan at kondenahin ang Ang Iglesia ng Makapangyarihang Diyos. Dahil natatakot siyang maaaresto ako, nagsimula siyang subukang patigilin ako sa pananampalataya sa Diyos. Hindi niya ako pinapayagang magbasa ng mga salita ng Diyos, at hindi pinapayagang pumunta ang pinsan ko at makipagtipon sa akin. Noong panahong iyon, nag-aalala rin ako na mahuhuli ako at makukulong kung mananampalataya ako sa Diyos, pero ibinahagi sa akin ng pinsan ko ang tungkol sa kung paanong ang tunay na daan ay palaging inuusig magmula pa noong mga sinaunang panahon. Sa Bibliya, nabasa ko rin kung paano dumanas ng pag-uusig ang Panginoong Jesus at ang Kanyang mga alagad, at nakita ko kung paano naghahari si Satanas sa mundong ito. Masyado itong buktot at madilim, at hindi pinahihintulutang umiral ang mga positibong bagay. Sa pamamagitan ng pananampalataya sa Diyos at pagsunod sa Diyos, tinatahak ko ang tamang landas sa buhay, at hindi ko ito dapat isuko kahit na usigin ako. Sinabi ko sa asawa ko ang tungkol sa lahat ng naunawaan ko, pero ayaw niya talagang makinig. Kinailangan kong palihim na magbasa ng mga salita ng Diyos at dumalo sa mga pagtitipon kapag wala siya sa bahay. Noong Abril 2013, lumala ang lumbar spondylosis ko. Hindi ako makaupo o makatayo—kaya ko lang humiga nang patihaya. Tinulungan ako ng asawa ko na mag-aplay sa amo ko ng ilang buwan na pagliban sa trabaho. Sa proteksiyon ng Diyos, halos gumaling ang sakit ko noong naglagay ako ng ilang plaster na may gamot. Pagkatapos noon, sinamantala ko ang pagliban sa trabaho para ipangaral ang ebanghelyo, pero hindi nagtagal ay napansin ito ng asawa ko. Sinasamantala niya ang lunch break niya para umuwi at tingnan kung nasa bahay ako o wala. Kapag medyo nahuli ako sa pag-uwi at nakita kong nakaparada na ang kotse niya sa baba, matataranta agad ako. Sa loob ng ilang taon na mag-asawa kami, palagi niya akong inaalagaang mabuti, pero noong hindi ko ginawa ang sinabi niya tungkol sa pananalig ko sa Diyos, pakiramdam ko ay parang nabigo ko siya, at kapag pinagagalitan niya ako at sinisigawan ako, tinitiis ko na lang ito. Sa pagpunta ko sa mas marami pang pagtitipon, naunawaan ko na ang Diyos ang pinagmumulan ng buhay ng tao. Kaya nabubuhay ang bawat tao ay dahil sa panustos, pangangalaga, at proteksiyon ng Diyos. Ganap na likas at may katwiran para sa mga tao na manampalataya sa Diyos at gumawa ng mga tungkulin. Ito ang pinakamakatarungan. Mas lalo kong naramdaman na pinili ko ang tamang landas sa pagsunod sa Diyos. Tumibay ang puso ko, at hindi na ako masyadong natatakot na magalit ang asawa ko. Minsan, nakikipagtalo pa nga ako sa kanya nang may katwiran. Isang beses, dinuro niya ako sa galit, sumisigaw, “Hindi ka na nakikinig ngayon kahit ano’ng sabihin ko! Sinabi ko na sa iyo na hindi kayo pinapayagan ng estado na manampalataya, pero hindi ka nakinig. Iniisip mo ba talaga na hindi ka mananatiling buhay kung hindi ka mananampalataya sa Diyos?” Sinabi ko, “Ngayon, masyadong buktot at madilim ang mundong ito. Tingnan mo na lang ang paaralan natin—may mga panlilinlang na nangyayari buong araw. Sawang-sawa na ako! Kahanga-hangang bagay ang pagparito ng Diyos para ipahayag ang katotohanan at iligtas ang mga tao. Kung walang pananampalataya sa Diyos, sa tingin ko ay walang anumang kabuluhan ang buhay!” Tiningnan niya ako at sinabi, “Alam kong hindi masamang bagay ang manampalataya sa Diyos, pero walang pakialam diyan ang Partido Komunista. Kung patuloy kang mananampalataya, malamang na maaresto ka. Kapag nangyari iyon, mawawalan ka ng trabaho at kakailanganin mong magdusa sa kulungan. Bakit ginagawa mo pa? Basta’t tumigil ka na lang manampalataya!” Nang marinig ko ito, napagtanto ko na takot ang asawa ko dahil malalim ang kaalaman niya sa mga pamamaraan ng Partido Komunista, kaya sinusubukan niya akong patigilin. Sa katunayan, nag-alala rin ako na maaresto at maitapon sa kulungan, at kahit sa posibilidad na gulpihin ng pulisya hanggang mamatay. Napakarami lang talagang insidente kung saan tinrato ng gobyernong CCP ang buhay ng tao nang may ganap na panghahamak. Kalaunan, naisip ko ang sinabi ng Panginoong Jesus: “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Labis na sumigla ang puso ko. Napakaikli ng buhay ng tao. Wala talagang kabuluhan na magpakapagod araw-araw para sa laman at kumita. Sa pamamagitan ng pananampalataya sa Diyos at pagsunod sa Diyos, makakamit mo ang walang hanggang buhay—napakahalaga nito! Kung hindi ako maglalakas-loob na manampalataya sa Diyos dahil sa takot na maaresto, hindi ko kailanman makakamit ang walang hanggang buhay. Anumang mangyari, hindi ko kayang isuko ang pananampalataya sa Diyos. Gayumpaman, iginiit ng asawa ko na hindi niya ako papayagang manampalataya. Nag-alala ako, “Halos anim na taon na kaming mag-asawa, at palagi niyang inaalagaan ang pamilyang ito at isinasaalang-alang ako. Magkasama naming pinagsikapang makabili ng bahay at kotse. Nakikita naming paganda nang paganda ang buhay namin. Sinasabi ng lahat ng katrabaho ko na sa wakas ay may maayos na akong pamilya. Iniisip ko rin na sa buhay na ito, sa pamilyang ito ako kabilang, at mula sa kaibuturan ng puso ko, gusto kong itaguyod ang matatag at payapang buhay na ito. Pero kung desidido ang asawa ko na hindi ako payagang manampalataya sa Diyos, ano ang dapat kong gawin? Makapagpapatuloy pa rin ba akong sumunod sa Diyos?” Habang ginugulo ako ng mga katanungang ito, palagi akong nagdarasal sa Diyos, nagmamakaawa sa Kanya na patnubayan ako.

Sa isang pagtitipon, sinabi ko sa mga kapatid ko ang mga ikinababahala ko, at binasa nila sa akin ang mga salitang ito ng Diyos: “Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pamilya, katiwasayan, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang di-mahalaga at makamundong buhay, at wala kang anumang layong hahangarin, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos mabasa ang mga salita ng Diyos, unti-unti akong nagkamit ng lakas sa puso ko. Lumapit ako sa Diyos sa pamamagitan ng biyaya ng Diyos, at dahil nakita ko ang lahat ng katotohanang ito na ipinahayag ng Diyos, makatwiran lang na dapat kong hangarin nang maayos ang mga ito. Kahit na mangahulugan ito ng pagdurusa, sulit naman ito. Bagama’t napakahalaga sa akin ng isang matiwasay na pamilya, ang paghahangad sa katotohanan ang pinakamakabuluhang bagay. Bago ko nabasa ang mga salita ng Diyos, hindi ko alam kung saan ako nanggaling o para saan ako nabubuhay. Hindi ko alam kung bakit masyadong buktot at madilim ang mundong ito, at araw-araw akong namuhay sa kadiliman, hirap na iniraraos ang mga araw ko. Puno ng pasakit ang buhay! Ngayon, sa kabila ng labis na hirap, nagawa kong matagpuan ang tunay na daan at makita ang liwanag. Naunawaan ko ang maraming misteryo ng buhay mula sa mga salita ng Diyos, at natagpuan ko kung ano ang halaga na mabuhay. Kung tatalikuran ko ang katotohanan alang-alang sa isang matiwasay na pamilya, hindi ba’t hungkag ang mabuhay nang ganito, at ganap na walang kabuluhan? Nagbasa ako ng higit pang mga salita ng Diyos: “Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit mahal na mahal ng mga magulang ang kanilang mga anak? Anong uring mga layon ang tunay na kinikimkim ng mga tao? Ang layon ba nila ay hindi upang matugunan ang sarili nilang mga plano at mga makasariling pagnanais?” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ipinaunawa sa akin ng mga salita ng Diyos na ang pagmamahalan sa pagitan ng mag-asawa ay nakatayo sa pundasyon ng mga personal na interes. Pinag-isipan ko ito—bakit mabait sa akin dati ang asawa ko? Ito ay dahil may hitsura ako, at ayaw kong nangangasiwa ng pera, na nagbibigay sa kanya ng pinansyal na kontrol sa pamilya. Talagang pasok ako sa mga pamantayan niya para sa isang ideyal na asawa, na nagpasaya sa kanya. Gayumpaman, noong nagkaroon ako ng sarili kong paniniwala at paghahangad sa buhay, na hindi pinahihintulutan sa bansang ito, naramdaman na niyang hindi ako kapaki-pakinabang sa kanya, at hinding-hindi na siya magiging mabait uli sa akin. Samantala, atubili akong iwan ang asawa ko dahil mapagsaalang-alang siya sa akin at inalagaan niya ako, at hindi ko kailangang mag-alala sa maraming bagay sa bahay. Makasariling lahat ang tao, at ginagamit din ng mag-asawa ang isa’t isa. Paano magkakaroon ng tunay na pagmamahal? Hindi ko matatalikuran ang pagliligtas ng Diyos sa akin para sa kapirasong damdaming mag-asawa. Pagkatapos noon, nagpatuloy akong igiit ang pagdalo sa mga pagtitipon at paggawa sa tungkulin ko.

Isang araw noong Hunyo 2013, naghahanda lang ako ng hapunan pagkagaling sa pangangaral ng ebanghelyo. Nang nakauwi ang asawa ko, nakasimangot talaga siya, pero hindi ko siya pinansin. Pagkatapos ng hapunan, pumasok ako sa kuwarto ko para magkuwento sa dalawang anak kong babae ng mga istorya sa Bibliya. Masaya silang nakikinig nang biglang tumayo sa pintuan ang asawa ko at inalipusta ako. Takot na takot ang mga anak ko na hindi sila nangahas magsalita, at nagsalita ako kaagad para pagaanin ang loob nila. Pagkatapos kong magsalita, lumabas ako para maglakad-lakad. Hindi ko inasahan na susundan ako ng asawa ko. Noong makarating kami sa isang kanto na hindi kalayuan sa gusali namin, hiniklat niya ako sa braso at itinulak ako sa hagdan na nasa tabi ko. Biglang sumakit ang braso ko, at dahan-dahan akong tumayo at nagsimulang maglakad pauwi, walang anumang sinasabi. Hinawakan niya akong muli sa braso ko at hinila ito nang malakas, kaya bumagsak na naman ako sa sahig. Dinuro niya ako at mariin akong kinastigo, “Bakit mo kailangang manampalataya sa diyos? Paanong nagkaroon ng diyos? Nasaan ang diyos mo kapag tinatrato kita nang ganito? Bakit hindi ka niya protektahan?” Napagtanto kong hindi siya tinatablan ng katwiran. Naisip ko, “Hindi ka nananampalataya sa Diyos—ano ba ang alam mo? Gusto mo akong gulpihin para pagdudahan at itatwa ko ang Diyos. Tunay na ubod ng sama ng mga layunin mo!” Sinabi niya uli, “Kahit ano’ng sabihin ko, hindi ka nakikinig—lalo ka lang nalululong habang mas nananampalataya ka. Ngayon nga, nag-iikot-ikot ka pa kung saan-saan para mangaral ng ebanghelyo. Sinabi ng bayaw natin, kung hindi ka makikinig sa katwiran, dapat kitang bugbugin nang matindi. Hindi kami naniniwalang hindi ka namin mapapatino! Kaya sabihin mo sa akin, nananampalataya ka pa rin ba o hindi?” Nang nakita niyang ni hindi ako umimik, pumunta siya sa likuran ko at tinadyakan ako nang malakas sa ibabang bahagi ng likod ko. Napakasakit ng ibabang bahagi ng likod ko na tumagos ito sa puso ko, at agad nagsimulang tumulo ang mga luha ko. Gayumpaman, wala pa ring ipinakitang awa ang asawa ko. Habang sinisipa niya ako, sinabi niya, “Hindi kita hahayaang manampalataya! Sisipain kita hanggang maparalisa ka! Kahit na kailangan pa kitang alagaan, hindi kita hahayaang manampalataya sa diyos!” Nang marinig kong sinabi niya ito, nakadama ako ng panlalamig sa puso ko. Dati, palagi kong nararamdaman na mabuti ang pagkatao ng asawa ko, at palagi siyang mapagsaalang-alang sa akin. Hindi ko kailanman inasahan na paniniwalaan niya ang mga walang-batayang tsismis at panlilinlang ng CCP, susubukang patigilin ako sa pananampalataya sa Diyos, at susubukan pang sipain ako hanggang sa maparalisa ako! Napakalupit niya! Kasunod nito, sinabi niya, “Kung ikaw lang mag-isa sa bahay, malamang na pupunta ka sa mga pagtitipon. Palalayasin na lang kita. Ni hindi nararapat tumira sa magandang bahay ko ang mga taong gaya mo. Tumayo ka!” Habang nagsasalita siya, kinaladkad niya ako, itinulak ako sa kotse, at dinala ako sa bahay ng nanay ko. Hindi ko inasahan na susuportahan nang husto ng nanay ko ang pananampalataya ko sa Diyos. Ipinangaral ko sa kanya ang ebanghelyo, at tinanggap din niya ang gawain ng Diyos sa mga huling araw. Gayumpaman, palaging nagsasalita para sa asawa ko ang nakababata kong kapatid. Sinubukan niya rin akong kumbinsihin, “Sis, may mga pagkakataon sa mundong ito na talagang wala kang magagawa. Kailangan mong maging mas makatotohanan. Magpahinga ka rito nang ilang araw at pagkatapos ay umuwi ka sa inyo at magkaroon ng magandang buhay.” Dahil sa sinabi ng kapatid ko, nahulog ako sa malalim na pagninilay-nilay, “Kailangan mong harapin ang realidad ng mundo. Malapit na akong mag-apatnapu. Nagdusa ako nang kalahati ng buhay ko para makuha ang buhay na mayroon ako ngayon. Maliban sa pananampalataya ko sa Diyos, napakabait sa akin ng asawa ko sa lahat ng bagay. Dahil lang sa pananampalataya ko sa Diyos kaya para bang naging ibang tao siya. Kung titingnan ang mga ikinikilos niya, kung ipipilit kong manampalataya sa Diyos, malamang na malamang na ididiborsiyo niya ako. Pagkatapos ay mawawala sa akin ang pamilyang ito na sinasandalan ko para manatili akong buhay. Ano ang gagawin ko sa buhay ko pagkatapos niyon? Kailangan ko bang balikan ang buhay ko na mag-isa at walang katuwang na nag-aalaga sa mga anak ko?” Takot ako na mamuhay ng ganoong uri ng buhay, pero ayaw ko ring talikuran ang pananampalataya ko sa Diyos. Nalugmok ako sa mabigat na suliranin. Naisip ko, “Siguro ay puwedeng umatras muna ako sandali. Ano kaya kung pansamantala ay huwag muna akong dumalo sa mga pagtitipon o gumawa ng tungkulin ko, at palihim lang na magbasa sa bahay ng mga salita ng Diyos? Pero hindi uubra iyon. Ano ang dapat kong gawin?”

Sa loob ng ilang araw na iyon, palagi akong nagdarasal sa Diyos, at naalala ko ang isang sipi ng mga salita ng Diyos: “Isa kang nilikha—mangyari pa ay dapat mong sambahin ang Diyos at hangaring mamuhay nang makahulugan. Kung hindi mo sasambahin ang Diyos kundi mamumuhay ka ayon sa iyong maruming laman, hindi ba isang hayop ka lamang na nakasuot ng damit ng tao? Dahil isa kang tao, dapat mong gugulin ang sarili mo para sa Diyos at tiisin ang lahat ng pagdurusa! Dapat mong tanggapin nang masaya at may katiyakan ang kaunting pagdurusang pinagdaraanan mo ngayon at mamuhay ka nang makahulugan, kagaya nina Job at Pedro. Sa mundong ito, isinusuot ng tao ang damit ng diyablo, kinakain ang pagkaing nagmumula sa diyablo, at gumagawa at naglilingkod sa ilalim ng impluwensiya ng diyablo, at nayuyurakan nito hanggang sa puntong nababalot na ng karumihan nito. Kung hindi mo nauunawaan ang kahulugan ng buhay o natatamo ang tunay na daan, ano ang kabuluhan sa pamumuhay nang ganito? Kayo ay mga taong patuloy na naghahangad sa tamang landas, yaong mga naghahanap ng paglago. Kayo ay mga taong naninindigan sa bansa ng malaking pulang dragon, yaong mga tinatawag na matuwid ng Diyos. Hindi ba iyon ang pinakamakahulugang buhay?” (Ang Salita, Vol. I. Ang Pagpapakita at Gawain ng Diyos. Pagsasagawa (2)). Habang mas pinakikinggan ko ang himnong ito, mas lalo akong nagkakaroon ng lakas sa puso ko. Mayroon akong malinaw na direksiyon tungkol sa landas sa buhay na dapat kong piliin. Ganap na likas at may katwiran ang pananampalataya sa Diyos at pagsamba sa Diyos. Kung gusto mong isabuhay ang isang makabuluhang buhay, dapat mong gugulin ang sarili mo sa Diyos, hindi mahadlangan ng sinumang tao o anumang pangyayari o bagay, at tiisin ang lahat ng pagdurusa para magawa nang maayos ang tungkulin mo at mapalugod ang Diyos. Gaya ni Job: Nawala ang ari-arian at ang mga anak niya, pero sinamba pa rin niya ang Diyos at pinuri ang pangalan ng Diyos. At pagkatapos ay nariyan si Pedro: Iniwan niya ang lahat ng bagay para sumunod sa Panginoon at ginugol ang buong buhay niya para sa Panginoon. Sa huli, nagawa niyang mahalin nang lubos ang Diyos at nagpasakop sa Diyos hanggang sa kamatayan, na nagsasabuhay ng isang makabuluhang buhay. Ganoon din si Mateo, ang maniningil ng buwis. Pagkatawag sa kanya ng Panginoong Jesus, sinundan niya ang Panginoon nang wala ni katiting na pag-aatubili. Labis na nakakainggit ang pananalig nila sa Diyos! Bagama’t handa akong sumunod sa Diyos, hindi ko pa rin mabitiwan ang pamilya ko. Hindi ako handang magtiis ng pagdurusa at iwanan ang lahat ng bagay. Kumpara sa mga banal na iyon, tunay na hiyang-hiya ako! Ngayon, nailatag na sa harap ko ang tamang landas sa buhay. Hindi na ako puwedeng maging mahina: hinding-hindi ko puwedeng talikuran ang pagkakataong ito na sumunod sa Diyos at magkamit ng katotohanan at buhay! Noong panahong iyon, nahalal ako na maging lider sa iglesia, at abala kong ginagawa ang tungkulin ko araw-araw. Hindi nagtagal, inuwi ako ng asawa ko. Noong panahong iyon, bakasyon sa tag-init, kaya hindi niya kailangang pumasok sa trabaho. Ginugol niya ang bawat araw sa pagbabantay sa akin. Hindi niya ako pinapayagang magbasa ng mga salita ng Diyos, pumunta sa mga pagtitipon, o gawin ang tungkulin ko. Araw-araw, puwede lang akong gumawa ng mga gawaing-bahay at bantayan ang mga bata kasama niya. Dahil hindi ko makuha ang panustos ng mga salita ng Diyos, para akong isdang wala sa tubig, nasa labis na pasakit at paghihinagpis ang puso ko. Isang araw, naalala ko ang mga salitang ito ng Diyos: “Hindi magkatugma ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Ganito talaga ang nangyayari. Hindi nananampalataya sa Diyos ang asawa ko at determinado siyang tumangging pabayaan akong manampalataya. Araw-araw, binabantayan niya ako na parang nagbabantay siya ng bilanggo. Hindi siya asawa—malinaw na kaaway ko siya! Noong talagang hindi ko na ito matiis pa, sinabi ko sa kanya, “Hindi mo lang ako ginulpi, hindi mo rin ako binibigyan ng kalayaan. Hindi ko na kayang mamuhay pa nang ganito. Magdiborsiyo na lang tayo at magkanya-kanyang landas. Mas madali sa ating pareho kung ganoon.” Pero sinabi niya, “Mali na sinaktan kita. Patawarin mo ako. Paano mo man ako gustong bumawi sa iyo, OK lang lahat iyon. Basta, hindi tayo puwedeng magdiborsiyo. Mabuting tao ka. Napakahirap para sa atin na magkaroon ng ganitong pamilya. Bakit tayo magdidiborsiyo? Binabantayan kita para sa ikabubuti mo mismo. Pagtagal-tagal, makakalimutan mo ang pananampalataya sa Diyos at magiging OK na ang lahat. Kung naiinip ka, bakit hindi tayo maglakad-lakad sa labas?” Nang marinig kong sinabi niya ito, alam kong nagtatago siya ng galit sa likod ng matatamis na ngiti, sinusubukang pigilan ako rito at unti-unti akong mas ilayo pa sa Diyos. Hindi ko alam ang gagawin ko. Gusto kong patuloy na manampalataya sa Diyos, pero atubili akong bitiwan ang pamilyang ito at ang asawa ko. Nanalangin ako sa Diyos, nagmamakaawa sa Kanya na ilayo ang puso ko sa pag-iwan sa Kanya anumang oras, at nagmakaawa ako sa Kanya na magbukas ng isang landas para sa akin, para makabalik ako sa iglesia at magawa ang tungkulin ko.

Isang araw, oras na para sa isang pagtitipon. Mautak kong sinabi sa asawa ko na dapat kaming lumabas para magbisikleta. Nagawa kong pasakayin siya sa bisikleta, habang sumakay ako sa e-bike. Sumang-ayon siya. Noong nangangalahati na kami, binilisan ko ang pagpapatakbo at iniwan siya nang malayo. Ilang beses din akong nagpaikot-ikot bago makarating sa lugar ng pagtitipon. Sa wakas, pagkatapos ng lahat ng paghihirap na ito, nagawa kong dumalo sa isang pagtitipon. Kinagabihan, nang makauwi ako, galit na galit ang asawa ko. Sinabi niya, “Patapang ka na nang patapang. Ang lakas ng loob mong iwan ako at pumunta sa isang pagtitipon. Kung malakas ang loob mo, huwag ka nang bumalik!” Sinabi ko, “Binigyan mo ba ako ng pagpipilian? Wala man lang ako kahit kaunting kalayaan. Binabantayan mo ako na parang bilanggo ako. Kung magpapatuloy ka nang ganito, wala tayong kinabukasang dalawa.” Hindi inaasahan, pagkatapos niyon, mas mahigpit niya akong binantayan kaysa sa dati. Noong nagsimula na ang eskuwela, pinasabay niya ako sa kanya sa pagpasok sa trabaho, at tuwing Sabado’t Linggo, sinusundan niya ang bawat kilos ko basta’t hindi siya nag-o-overtime. Hindi ako makadalo sa mga pagtitipon o makagawa ng tungkulin ko, at pakiramdam ko ay para bang namumuhay ako sa impiyerno. Hindi ko mapigilang tumulo ang mga luha ko, at hindi ko maiwasang tanungin ang sarili ko: Anong klaseng mundo ba ito? Bakit hindi pinahihintulutan ang mga tao na manampalataya sa Diyos at tahakin ang tamang landas? Kalaunan, nabasa ko ang mga salitang ito ng Diyos: “Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal? Paano nito maaaring papurihan at ipagsaya ang pagdating ng Diyos? Ang mga sunod-sunurang ito! Sinusuklian nila ng poot ang kabaitan, matagal na nilang sinimulang tratuhing kaaway ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nananamsam at nandarambong sila, ganap na silang nawalan ng budhi, sinasalungat nila ang kanilang konsensiya, at tinutukso nila ang mga walang-muwang tungo sa kahangalan. Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang panrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasamaan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok (8)). Ang mga salita ng Diyos ay ginising ako sa pananaginip ko, at binigyan ako ng mas malinaw na pananaw sa buktot na diwa ng paglaban ng CCP sa Diyos. Natanggap ko ang edukasyon ng Partido Komunista sa loob ng maraming taon, at noon pa man ay labis ang paghanga ko sa Partido. Kahit na noong nakita ko ang kabuktutan at kadiliman ng lipunan, hindi ako naniwalang dinulot ito ng pamumuno ng Partido. Naniwala ako na bagama’t may ilang problema ang diktadura ng CCP, sa kabuuan ay medyo marunong ito. Ngayon ko lang naunawaan na isang ateistang partido ang CCP. Tinatamasa nito ang isang nakaw na reputasyon na nakuha sa pamamagitan ng panlalansi sa mundo, pakunwaring isinasaad sa konstitusyon na nagtatamasa ng kalayaan sa relihiyon ang mga mamayang Tsino, pero sa katunayan, hindi talaga nito pinahihintulutan ang mga Tsino na manampalataya sa Diyos. Hindi lamang nito nilalansi ang mga Tsino, nilalansi rin nito ang buong mundo. Para mapanatili ang diktadurang pamumuno ng rehimen, walang habas itong nagpapakalat ng mga walang-batayang tsismis sa online media na sinisiraan ang Ang Iglesia ng Makapangyarihang Diyos, at gumagamit ng iba’t ibang pamamaraan para walang pakundangang arestuhin ang mga Kristiyano. Dahil dito, nailigaw ang asawa ko, at hinahadlangan at inuusig niya ako sa iba’t ibang paraan. Sa lahat ng ito, ang maitim na kamay ng Partido Komunista ang gumagawa ng gulo. Bukod sa hindi nito gustong manampalataya ang mga tao sa Diyos at mailigtas, gusto rin nitong sundan ito ng mga tao papunta sa impiyerno at maparusahan. Ito ang buktot na layunin nito. Kung hindi ako lumapit sa Diyos, hindi ko kailanman makikita nang malinaw ang mga tunay na kulay nito.

Kalaunan, nagbasa ako ng higit pang mga salita ng Diyos: “Ang ‘pagmamahal,’ ayon sa tawag dito, ay tumutukoy sa isang damdaming dalisay at walang dungis, kung saan ginagamit mo ang iyong puso upang magmahal, makaramdam, at maging mapagsaalang-alang. Sa pagmamahal walang mga kondisyon, walang mga balakid, at walang distansiya. Sa pagmamahal walang paghihinala, walang panlilinlang, at walang katusuhan. Sa pagmamahal walang humihingi ng kapalit at walang karumihan. Kung nagmamahal ka, hindi ka manlilinlang, magrereklamo, magtataksil, maghihimagsik, gigiit, o maghahangad na magtamo ng isang bagay o ng isang partikular na halaga. Kung nagmamahal ka, masaya mong ilalaan ang iyong sarili, masaya mong titiisin ang hirap, makakasundo mo Ako, tatalikdan mo ang lahat ng mayroon ka para sa Akin, tatalikdan mo ang iyong pamilya, ang iyong kinabukasan, ang iyong kabataan, at ang iyong pag-aasawa. Kung hindi, ang iyong pagmamahal ay hindi talaga pagmamahal, kundi panlilinlang at pagtataksil!” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Lubos na naantig ng mga salita ng Diyos ang puso ko. Ang ganitong klase ng pagmamahal, dalisay at walang bahid dungis, ay labis na kaakit-akit sa mga tao, at nagpadama rin sa akin ng pagkapahiya. Naisip ko kung paanong sa Kapanahunan ng Biyaya, naging tao ang Diyos at pumarito sa lupa galing sa langit, ipinako sa krus alang-alang sa atin at ibinuhos ang bawat patak ng Kanyang pinakamamahal na dugo para tubusin ang sangkatauhan. Sa mga huling araw, naging tao muli ang Diyos at pumarito sa lupa para bigyan ng mga katotohanan ang sangkatauhan na kailangan nila para matanggap ang pagliligtas. Hindi lamang Niya kinailangang tiisin ang pagtugis at pang-uusig ng malaking pulang dragon at ang pagkokondena at paglalapastangan ng relihiyosong mundo, kinailangan Niya ring tiisin ang paghihimagsik at mga maling pagkaunawa nating mga mananampalataya. Tahimik na ipinahahayag ng Diyos ang katotohanan para tustusan at akayin ang mga tao, naghihintay sa pagkakataon na mamumulat ang mga konsensiya ng mga tao. Tunay na tunay ang pagmamahal ng Diyos! Lahat ng ginagawa ng Diyos ay para sa kapakanan ng sangkatauhan! Ngayon, binigyan ako ng Diyos ng pagkakataon na maging isang lider, at dapat kong tuparin ang tungkulin ko para suklian ang pagmamahal ng Diyos.

Kalaunan, nakita ng asawa ko na hindi niya ako mapigilan, at nagsabing, “Sa tingin ko, nakikita ko na nang malinaw ngayon. Walang makapipigil sa iyo sa pananampalataya sa Diyos. Kung ganoon, magpatuloy ka lang at manampalataya. Wala na akong pakialam. Pero puwede ka lang manampalataya dito sa loob ng bahay—hindi ka puwedeng lumabas, at hindi mo puwedeng papuntahin ang ibang tao sa bahay natin. Kung sumasang-ayon ka, puwede tayong magpatuloy na magsama, pero kung hindi ka sang-ayon, kailangan nating magdiborsiyo.” Noong narinig ko ang sinabi niya, napagtanto kong hindi niya pa rin ako papayagang lumabas. Alam kong sinusubukan niya lang akong pakalmahin nang pansamantala, at pagkatapos, dahan-dahang maialis sa akin ang ugnayan ko sa iglesia at sa mga kapatid ko, para sa huli, hindi ko na magagawang magpatuloy sa pananampalataya. Hindi ako puwedeng mahulog sa patibong niya. Kaya, mariin kong sinabi, “Kung tunay kang sumasang-ayon sa akin sa pananampalataya sa Diyos, huwag mo akong pagbawalan sa pakikisalamuha sa mga kapatid ko, at huwag mo akong pagbawalan sa pagdalo sa mga pagtitipon o sa paggawa ng tungkulin ko. Hindi nakadepende sa iyo kung paano ako mananampalataya.” Nababalisa niyang sinabi, “Kung mananampalataya ka sa paraan mo, sa malao’t madali ay maaaresto ka. Kapag naaresto ka, madadawit ako at wala na akong magiging kinabukasan. Kung gusto mong maging ganito, kailangan nating magdiborsiyo!” Sinabi niya ang lahat ng nasa isip niya. Natigilan ako sandali. Hindi siya nag-aalala na maaresto ako at magdusa dahil doon. Nag-aalala siya na baka maapektuhan ang sarili niyang kinabukasan. Sa kadahilanang ito, nirespeto ko ang desisyon niya. Sinabi ko, “Sige. Sumasang-ayon ako sa diborsiyo. Kailan tayo pupunta at gagawin ito?” Nagulat din siya, at tinanong ako, “Napag-isipan mo ba itong mabuti? Hindi mo ba talaga ito pagsisisihan sa hinaharap?” Sinabi ko, “Bawat isa ay may sariling mga desisyon, at bawat isa ay may kanya-kanyang landas na tatahakin. Hindi ko ito pagsisisihan!” Sa basta ganoon lang, nagsimula kami sa mga proseso ng diborsiyo. Noong umalis na kami sa Kawanihan ng Civil Affairs at nakaupo na sa kotse, nadama ko na parang naalis ang isang mabigat na dagan. Gayumpaman, umiyak siya, at nagsabi, “Ang diborsiyong ito ang pinakamalungkot na pangyayari sa buhay ko. Ayaw ko talagang diborsiyuhin ka, pero iginiit mong piliin ang pananampalataya sa Diyos, kaya wala na akong pagpipilian.” Nakita ko ang mga bakas ng luha sa mukha niya, at tahimik na nagbuntong-hininga. Naisip ko, “Hindi ka nananampalataya sa Diyos, kaya hindi mo nauunawaan. Lahat ng ito ay dulot ng Partido Komunista. Nilalabanan nito ang Diyos, inuusig ang mga sumusunod sa Diyos, at nagkakalat ng walang-batayang tsismis, ginagamit ang mga miyembro ng pamilya para pigilan ang mga tao sa pagsunod sa Diyos. Hindi mo makilatis ang kabuktutan ng Partido Komunista, at iginigiit na piliing magtrabaho bilang opisyal sa sistema ng Partido Komunista at hangarin ang propesyon mo. Paano tayo lalakad nang magkasama?” Patuloy sa pag-andar ang kotse, pero alam kong sa huli ay maghihiwalay kami at magkakaroon ng magkaibang landas.

Mula noon, sa wakas ay malaya kong nagawang manampalataya sa Diyos at magawa ang tungkulin ko, nang walang mga paglilimita. Lubos akong nagpapasalamat sa pamumuno ng Diyos sa pagtulong sa akin na makalaya nang unti-unti mula sa patibong ng pag-aasawa at pamilya.


36. Ang Paggawa ng Tungkulin nang Maayos Ng Isang Tao ay ang Misyong Ipinagkatiwala ng Diyos

Ni Qingtian, Tsina

Hindi ganoon kayaman ang pamilya namin. Napakabata ko pa noon nang magtrabaho ang tatay ko sa malayong lugar para kumita ng pera para mapag-aral ako at ang nakababata kong kapatid. Namuhay siya nang matipid at hindi nagpapahinga kahit siya ay may sakit. Sa musmos at walang muwang kong edad, naramdaman ko ang labis na hirap na pinagdaanan ng tatay ko para palakihin kami, kaya nagpasya akong maging mabuting anak sa tatay ko paglaki ko. Kahit bata pa ako noon, tumutulong ako sa mga magulang ko sa mga gawaing-bahay hangga’t kaya ko, naglalaba, nagluluto, at nag-aalaga sa kapatid kong lalaki, at pinupuri ako ng aming mga kapitbahay, sinasabing, “Napakatino at napakasipag namang dalagita!” Nang lumaki na ako, nagtatabi lang ako ng kaunting baon kada buwan at ibinibigay ko na ang natitira sa kinita ko sa mga magulang ko, at madalas ko rin silang binibilhan ng damit, pagkain, at iba pang pangangailangan. Minsan, isusuot ng tatay ko ang mga bagong damit na binili ko para sa kanya at masaya niyang sasabihin sa mga kamag-anak at kapitbahay, “Tingnan n’yo, binili ito ng anak kong babae para sa akin!” Ang makitang masaya ang mga magulang ko ay nakapagpasaya rin sa akin.

Noong 2009, nakilala ko ang Diyos at kalaunan ay tumanggap ng tungkulin sa iglesia. Noong panahong iyon, ang lugar kung saan ako gumaganap ng tungkulin ay malapit lang sa bahay, kaya madalas kong nadadalaw ang mga magulang ko. Pagsapit ng 2013, nalaman ng mga pulis ng CCP ang tungkol sa pananampalataya ko at pumunta sila sa bahay namin para arestuhin ako, pagkatapos niyon ay hindi na ako nakauwi. Noong Nobyembre 2017, nalaman kong naaksidente sa sasakyan ang tatay ko at nabali ang kanyang pulso. Nang marinig ko ito, hindi ako mapakali, at gusto kong umuwi para makita ang tatay ko. Narinig ko ring tumangging managot ang tsuper na nakabangga sa kanya, at kailangan pa nilang magsampa ng kaso sa korte. Labis akong nag-alala, iniisip na, “Wala sa bahay ang kapatid kong lalaki, at kailangang alagaan ni nanay si tatay habang inaasikaso ang lahat ng ito. Kakayanin kaya niya? Kung nasa bahay lang ako, makakatulong sana ako sa pag-aalaga kay tatay, pero kahit na may ganito kalaking insidenteng nangyari, hindi ko man lang sila matulungang pagaanin ang kanilang pasanin.” Nakaramdam ako ng malaking pagkakautang sa kanila, at gustung-gusto ko talagang umuwi para alagaan ang tatay ko, pero takot akong maaresto, kaya hindi ako naglakas-loob na basta na lang umuwi nang walang pag-iingat. Pero naisip ko, “Kung hindi ko dadalawin si tatay sa ospital, hindi kaya ako pagalitan ng mga kamag-anak at kaibigan ko dahil sa kawalan ko ng pagkatao at konsensiya?” Labis akong nabagabag at ang gusto ko lang ay makauwi. Kaya nag-overtime ako sa trabaho para tapusin ang mga gampanin ko, at noong ika-29 ng ikalabindalawang buwan ng lunar calendar, nagsapalaran akong umuwi.

Pagdating ko sa bahay, nakalabas na pala ng ospital si tatay, at nang makita kong maayos na ang paggaling ni tatay, sa wakas ay napanatag ang loob ko. Tuwang-tuwa si tatay nang makita ako, pero hindi nagtagal, nabalot ng pag-aalala ang mukha niya dahil ilang oras lang bago noon, tinawagan ng mga pulis si tatay, pinapabalik siya sa aming bayan para tanungin siya tungkol sa pananampalataya ko. Sa harap ng panggigipit ng mga pulis, nakaramdam ng matinding paniniil at kawalang-magawa ang aming pamilya. Pagkaalis ni tatay, sinabi sa akin ni nanay na ilang beses sa isang taon tumatawag ang istasyon ng pulis sa bahay para itanong kung nasaan ako, at madalas din silang pumunta sa bahay ng lolo’t lola ko at ginigipit sila. Sinabi rin niya sa akin na tuwing Bagong Taon at mga pista opisyal, tinatanong ng mga pulis kung umuwi ako. Nang marinig ko ito mula kay nanay, talagang nagalit ako. Hindi ko inaasahan na hinahanap pala ako ng mga pulis sa lahat ng nakalipas na taong ito mula nang umalis ako ng bahay, at ginigipit pa nila ang mga magulang ko kahit Bagong Taon. Pero kasabay nito, natakot akong baka dumating ang mga pulis para arestuhin ako sa bahay, at sa dalawang araw na pananatili ko sa bahay, lagi akong kinakabahan. Gusto kong hintayin ang pagbabalik ni tatay para makita siyang muli, pero pagsapit ng ikatlong araw, hindi pa rin siya bumabalik. Hindi ako mapalagay, at naisip kong habang tumatagal ako sa bahay, lalong tumitindi ang panganib, kaya mabilis akong umalis. Pagbalik ko sa lugar kung saan ako gumaganap ng tungkulin, iniisip ko pa rin ang mga nangyari sa bahay at hindi ako mapanatag. Naisip ko, “Ang mga anak ng ibang tao ay umuuwi para makita ang kanilang mga magulang tuwing Bagong Taon, dinadalhan sila ng masusustansyang produkto, at nakikipagkuwentuhan tungkol sa mga bagay-bagay sa pamilya at nagkakaroon ng masinsinang usapan, samantalang ako, halos hindi makauwi at hindi ko makasama nang matagal ang mga magulang ko. Bukod pa roon, patuloy silang ginigipit ng mga pulis dahil sa akin. Ni hindi ko alam kung paano tatratuhin ng mga pulis si tatay pagbalik niya.” Labis akong nalungkot. Bagama’t ginagampanan ko ang aking tungkulin, sa tuwing naiisip ko ang aking mga magulang, nababagabag ako.

Kalaunan, nakabasa ako ng isang sipi ng mga salita ng Diyos, at medyo bumuti ang kalagayan ko. Sabi ng Makapangyarihang Diyos: “Taglay ng ilang magulang ang pagpapala at tadhanang makapagtamasa ng kaligayahan sa tahanan at ng saya ng isang malaki at masaganang pamilya. Kataas-taasang kapangyarihan ito ng Diyos, at isa itong pagpapalang ibinibigay ng Diyos sa kanila. May ilang magulang na walang ganitong kapalaran; hindi ito isinaayos ng Diyos para sa kanila. Hindi sila pinagpalang matamasa ang pagkakaroon ng isang masayang pamilya, o matamasa ang pananatili ng kanilang mga anak sa piling nila. Pamamatnugot ito ng Diyos at hindi ito maipipilit ng mga tao. Anuman ang mangyari, sa huli, pagdating sa pagiging mabuting anak, kahit papaano ay dapat na magkaroon ang mga tao ng mentalidad ng pagpapasakop. Kung pinahihintulutan ng kapaligiran at may paraan ka upang gawin ito, maaari mong pakitaan ng pagiging mabuting anak ang iyong mga magulang. Kung hindi pinahihintulutan ng kapaligiran at wala kang paraan, huwag mong subukang ipilit ito—ano ang tawag dito? (Pagpapasakop.) Pagpapasakop ang tawag dito. Paano ba nagkakaroon ng ganitong pagpapasakop? Ano ba ang batayan ng pagpapasakop? Ito ay nakabatay sa lahat ng bagay na ito na isinasaayos ng Diyos at pinamamahalaan ng Diyos. Bagama’t maaaring naisin ng mga taong pumili, hindi nila magagawa iyon, wala silang karapatang pumili, at dapat silang magpasakop. Kapag nararamdaman mong dapat magpasakop ang mga tao at na ang lahat ng bagay ay pinamamatnugutan ng Diyos, hindi ba’t mas nagiging kalmado ang iyong puso? (Oo.) Kung gayon ay makararamdam pa rin ba ng pang-uusig ang iyong konsensiya? Hindi na ito palaging makararamdam ng pang-uusig, at hindi na mangingibabaw sa iyo ang ideya ng hindi pagiging mabuting anak sa iyong mga magulang. Paminsan-minsan, maaari mo pa rin itong maisip dahil ang mga ito ay normal na kaisipan o instintong nakapaloob sa pagkatao, at walang sinumang makaiiwas sa mga ito” (Ang Salita, Vol. III. Ang mga Diskurso ni Cristo ng mga Huling Araw. Ano ang Katotohanang Realidad?). Pagkatapos kong basahin ang mga salita ng Diyos, naunawaan ko na kung gaano karaming pagpapala ang tinatamasa ng mga magulang mula sa kanilang mga anak sa buhay na ito, at ang pagdurusang tinitiis nila para sa kanilang mga anak, ay pawang itinalaga na ng Diyos. Ang ilang magulang ay nakakasama ang kanilang mga anak sa buong buhay nila at natatamasa ang kaligayahan sa pamilya, samantalang ang iba ay walang ganoong buhay. Lahat ng ito ay naglalaman ng kataas-taasang kapangyarihan at mga pagsasaayos ng Diyos. Nang maaksidente ang tatay ko sa sasakyan, sa simula, tumangging managot ang tsuper na may kasalanan, ngunit hindi inaasahan, isang napadaang mamamahayag ang naglantad ng aksidente sa trapiko. Kalaunan, nakilala ng nanay ko ang isang abogado sa ospital na kusang-loob na tumulong sa kaso, at maayos na naresolba ang usapin. Ito ay nagbigay-daan sa akin para mapagtanto na ang nararanasan ng mga magulang sa kanilang buhay, ang bilang ng mga pagpapalang kanilang tinatamasa at ang dami ng pagdurusang kanilang pinagdaraanan ay pauna nang itinakda ng Diyos. Ang mga bagay na ito ay walang kinalaman sa kung nasa tabi ba ng mga magulang ang kanilang mga anak, at dapat kong tingnan ang mga bagay batay sa mga salita ng Diyos, ipagkatiwala ang aking mga magulang sa mga kamay ng Diyos, magpasakop sa kataas-taasang kapangyarihan ng Diyos, at tuparin nang maayos ang aking tungkulin. Ito ang matalinong pagpili. Naisip ko rin kung paanong, bukod sa pagbibigay ng kaunting emosyonal na kapanatagan sa aking mga magulang sa pagbisitang ito, wala na akong ibang magagawa para sa kanila. Sa kabaligtaran, kung naaresto ako sa bahay, bukod sa hindi ko magagampanan ang aking tungkulin, kundi magdudulot din ito ng kapinsalaan sa buhay ko, at ang makita akong maaresto ay lalong magpapahirap at magpapalungkot sa aking mga magulang. Sa hinaharap, kailangan kong mas manalangin at hanapin ang Diyos kapag may mga nangyayari, at hindi na kumilos batay sa mga damdamin.

Isang araw noong Agosto 2023, nakatanggap ako ng sulat mula sa nakababata kong kapatid, sinasabing nagkaroon ng coronary heart disease ang tatay ko dalawang taon na ang nakalipas, at palagi siyang natatakot na baka isang araw ay bigla na lang siyang pumanaw nang hindi ako nakikitang muli. Nabanggit din niya na nagkaroon ng depresyon ang aming ama, dahil palagi niyang pinaghihinalaang inaresto ako at pinahirapan ng mga pulis, at madalas siyang managinip tungkol sa masasamang bagay na nangyayari sa akin. Madalas niyang sabihin sa pamilya na nagungulila siya sa akin, umiiyak habang sinasabi ito. Habang binabasa ko ang sulat, nablangko ang isip ko. Hindi ako makapaniwalang ang taong inilalarawan sa liham ay ang tatay ko. Naisip ko, “Palaging malusog si tatay. Paano siya biglang nagkaroon ng coronary heart disease at depresyon? Sa tuwing nababanggit ako ni tatay, umiiyak siya at patuloy na sinasabi kung gaano siya nangungulila sa akin. Ang sakit ba niya ay dahil sa pag-aalala niya sa akin? Ang palagi niya bang pagkatakot para sa akin ang naging sanhi ng kanyang depresyon?” Nadudurog ang puso ko at namuo ang mga luha sa aking mga mata. Naisip ko kung paano ako pinaghirapang palakihin ng aking mga magulang, at kung gaano kahirap iyon para sa kanila. Bukod sa hindi ko sila naaalagaan, kundi naging dahilan pa ako para gipitin sila ng CCP. Nag-aalala sila para sa akin at nabubuhay sa takot, at nagkaroon pa ng depresyon ang tatay ko. Tiyak na pagagalitan ako ng mga kamag-anak at kaibigan, tatawagin akong walang utang na loob at walang konsensiya. Lubos na inusig ang aking konsensiya. Naisip ko rin na ang malubhang coronary heart disease ay maaaring ikamatay. Talagang hindi kaya ng sakit na ito ang emosyonal na pagkabalisa, at sa palaging pag-aalala ni tatay sa akin at sa hindi magandang kalagayan ng kanyang kalooban, maaaring malagay sa panganib ang buhay niya anumang sandali! Kung magpapatuloy siyang malungkot nang ganito, mawawala kaya siya sa katinuan? Hindi ko na tinangkang isipin pa iyon. Nagsimulang tumulo nang walang tigil ang mga luha sa aking mukha, at nakaramdam ako ng hindi maipaliwanag na sakit sa puso. Naisip ko pa, “Kung hindi ako napili bilang lider noon, hindi ko na sana kailangang lumabas at madalas na makipagtipon, ni hindi sana ako minanmanan at tinugis ng mga pulis. Kung hindi iyon nangyari, hindi ko na sana kailangang umalis ng bahay, at nang magkasakit ang mga magulang ko, nanatili sana ako sa tabi nila para alagaan sila, at hindi sana nagkadepresyon si tatay dahil sa pag-aalala at pangungulila sa akin.” Sa sumunod na dalawang araw, nilamon ako ng pagkakonsensiya sa mga magulang ko, napakasama ng kalagayan ko, at wala akong ganang gampanan ang aking tungkulin. Minsan, may isang kaisipang pumapasok sa aking isip: “Kung uuwi ako at makikita ni tatay na ayos lang ako, baka gumaan ang pakiramdam niya, at mas mabilis siyang gagaling.” Ang pag-iisip sa mga bagay na ito ay nagdulot sa akin ng kaguluhan. Sa aking pagdurusa, lumapit ako sa Diyos upang manalangin: “O Diyos ko, alam kong nangyayari ang mga ganitong bagay nang may pahintulot Mo, at dapat kong hanapin ang Iyong layunin, ngunit napipigilan ako ng mga damdamin at palagi akong nag-aalala para sa aking mga magulang. Labis akong nagdurusa. Pakiusap, gabayan Mo akong hanapin ang katotohanan at makalaya mula sa pagkakagapos ng mga damdamin.”

Kalaunan, nabasa ko ang mga salita ng Diyos: “Kung hindi mo nilisan ang iyong tahanan para gampanan ang iyong tungkulin sa ibang lugar, at nanatili ka sa tabi ng iyong magulang, mapipigilan mo kaya ang pagkakasakit niya? (Hindi.) Makokontrol mo ba kung mabubuhay o mamamatay ang mga magulang mo? Makokontrol mo ba kung sila ay mayaman o mahirap? (Hindi.) Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangulila sila sa iyo; lalong hindi sila magkakaroon ng alinman sa mga malubha, seryoso, at posibleng nakamamatay na sakit nang dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang, ang pinakamainam na magagawa mo ay bawasan nang kaunti ang pagdurusa ng kanilang laman at ang kanilang mga pasanin, ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito sa iyo? Wala, walang kinalaman ang mga ito. Kung mabuti kang anak, kung hindi ka isang walang malasakit na ingrata, at ginugugol mo ang buong araw kasama sila, binabantayan sila, hindi ba sila magkakasakit? Hindi ba sila mamamatay? Kung magkakasakit sila, hindi ba’t magkakasakit pa rin naman talaga sila? Kung mamamatay sila, hindi ba’t mamamatay pa rin naman talaga sila? Hindi ba’t tama iyon?” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). “Palagi mong iniisip na ang lahat ng tiniis at dinanas ng iyong mga magulang ay may kaugnayan sa iyo, at na nararapat mo ring dalhin ang mga pasaning iyon; palagi mong sinisisi ang iyong sarili, palaging iniisip na may kinalaman sa iyo ang mga bagay na ito, palaging gustong makisangkot. Tama ba ang ideyang ito? (Hindi.) Bakit? … Ang pagkasilang, pagtanda, pagkakasakit, pagkamatay, at pagharap sa iba’t ibang malaki at maliit na bagay sa buhay ng mga tao ay mga napakanormal na pangyayari. Kung nasa hustong gulang ka na, dapat kang magkaroon ng mature na pag-iisip, at dapat mong harapin ang bagay na ito nang mahinahon at tama: ‘May sakit ang mga magulang ko. Sinasabi ng ilang tao na iyon ay dahil masyado silang nangulila sa akin, possible ba iyon? Totoong nangulila sila sa akin—paanong hindi mangungulila ang isang tao sa sarili niyang anak? Nangulila rin ako sa kanila, kaya bakit hindi ako nagkasakit?’ May tao bang nagkakasakit dahil nangungulila siya sa kanyang mga anak? Hindi iyon ganoon. Kung gayon, ano ang nangyayari kapag nahaharap ang iyong mga magulang sa mahahalagang usaping ito? Masasabi lamang na pinangasiwaan ng Diyos ang ganitong uri ng bagay sa kanilang buhay. Ito ay pinangasiwaan ng kamay ng Diyos—hindi ka maaaring tumuon sa mga obhektibong dahilan at mga sanhi—nakatakda talaga na mahaharap ang iyong mga magulang sa bagay na ito kapag umabot na sila sa ganitong edad, nakatakda nang matatamaan sila ng sakit na ito. Naiwasan kaya nila ito kung nandoon ka? Kung hindi isinaayos ng Diyos na magkasakit sila bilang parte ng kanilang kapalaran, walang mangyayari sa kanila, kahit na hindi ka nila nakasama. Kung nakatadhana silang maharap sa ganitong uri ng malaking kasawian sa kanilang buhay, ano ang maaaring naging epekto mo kung nandoon ka sa tabi nila? Hindi pa rin naman nila ito maiiwasan, hindi ba? (Tama.) Isipin mo iyong mga taong hindi nananampalataya sa Diyos—hindi ba’t magkakasama ang kanilang mga pamilya, taon-taon? Kapag nahaharap sa malaking kasawian ang mga magulang na iyon, kasama nila ang lahat ng miyembro ng kanilang pamilya, mga kamag-anak, at ang kanilang mga anak, tama ba? Kapag nagkasakit ang mga magulang, o kapag lumala ang kanilang mga karamdaman, dahil ba ito sa iniwan sila ng kanilang mga anak? Hindi iyon ang kaso, ito ay nakatadhanang mangyari. Kaya lang, bilang anak nila, dahil may ugnayan kayo ng iyong mga magulang bilang magkadugo, mababalisa ka kapag nabalitaan mong may sakit sila, samantalang ang ibang tao ay walang anumang mararamdaman. Normal na normal lang ito. Gayumpaman, ang pagdanas ng iyong mga magulang ng ganitong uri ng malaking kasawian ay hindi nangangahulugan na kailangan mong magsuri o magsiyasat, o pag-isipan kung paano ito alisin o lutasin. Ang mga magulang mo ay nasa hustong gulang na; ilang beses na nilang naranasan ang ganito sa lipunan. Kung nagsasaayos ang Diyos ng isang kapaligiran upang alisin sa kanila ang bagay na ito, kung gayon, sa malao’t madali, ito ay ganap na maglalaho. Kung ang bagay na ito ay isang pagsubok sa buhay para sa kanila, at dapat nilang maranasan ito, kung gayon, ang Diyos na ang bahala kung hanggang kailan nila ito dapat maranasan. Isa itong bagay na dapat nilang maranasan, at hindi nila ito maiiwasan. Kung nais mong mag-isang lutasin ang bagay na ito, suriin at siyasatin ang pinagmulan, mga sanhi, at mga kahihinatnan ng bagay na ito, iyan ay isang kahangalan. Wala itong silbi, at ito ay kalabisan lang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Nilinaw ng Diyos kung paano dapat tratuhin ang usapin ng pagkakasakit ng mga magulang. Kung paano ang takbo ng kapalaran ng isang tao, kung magkakasakit ba siya, sa anong edad siya magkakasakit, anong uri ng sakit ang kanyang makukuha, mamamatay ba siya dahil dito, gaano kahaba ang kanyang buhay, at iba pa—lahat ito ay pauna nang itinakda ng Diyos. Walang sinumang tao ang maaaring makialam o magbago ng mga bagay na ito. Sa panlabas, tila nagkasakit si tatay dahil nangungulila siya sa akin, pero sa realidad, itinalaga na ng Diyos na mararanasan niya ang balakid na ito sa yugtong ito ng kanyang buhay. Lubhang hindi makatwiran na akuin ko ang lahat ng responsabilidad sa pagkakasakit ni tatay, at hindi ito naaayon sa mga katunayan. Naisip ko kung paanong ang aking mga pinsan ay nakatira kasama ang kanilang mga magulang at inaalagaan sila, pero nagkaroon ng altapresyon at hika ang tiyahin ko ilang taon na ang nakalipas, at nagkaroon din ng malubhang karamdaman ang tiyuhin ko. Ipinakita ito na kahit manatili ang mga anak sa tabi ng kanilang mga magulang, wala itong mababago. Bukod dito, ang mga tao ay laman at dugo lamang, at dahil kumakain ang mga tao ng mga butil ng lupa, hindi maiiwasang magkasakit sila sa isang punto. Nasa mga sisenta anyos na ang tatay ko, at sa edad na ito, humihina na ang kanyang mga pisikal na kakayahan, at nanghihina na ang kanyang immune system, kaya normal lang na magkaroon siya ng mga sakit na karaniwang dumadapo sa mga nasa kalagitnaang-edad na tao at matatanda. Maraming matatanda ang nagdurusa sa altapresyon, diabetes, at sakit sa puso. Noong nasa bahay pa ako, nakita kong malakas manigarilyo at uminom ng alak si tatay, at hindi regular ang kanyang pang-araw-araw na gawain. Sinubukan ko ang iba’t ibang paraan para tulungan siyang tumigil sa paninigarilyo at pag-inom, at hinikayat ko siyang kumain ng mga pagkaing kapaki-pakinabang sa kanyang kalusugan, ngunit hindi siya kailanman nakinig sa aking payo. Kung hindi ko nga mabago ang hindi mabubuti-sa-kalusugang gawi ng tatay ko, paano ko pa maaasahang may magagawa ako tungkol sa kanyang sakit? Isa pa, may isang sister sa paligid ko na nagkaroon ng diabetes at altapresyon ang mga magulang. Doktor ang sister na ito, at nang magkasakit ang kanyang mga magulang, binigyan niya ang mga ito ng pinakamahusay na gamot at mamahaling mga health supplement, at hindi siya nagtipid sa paghahanap ng pinakamahusay na nursing home para sa kanila. Halos araw-araw niyang binibisita ang kanyang mga magulang, at inasikaso niya ang lahat ng kanilang pangangailangan, mula sa pagkain hanggang sa kanilang araw-araw na gawain, ngunit kinailangan pa ring putulin ang mga binti ng kanyang ina dahil sa mga komplikasyon mula sa diabetes, at nagkaroon ng Alzheimer’s disease ang kanyang ama. May kilala rin akong isang matandang sister na wala sa tabi niya ang kanyang mga anak. Halos otsenta anyos na siya, ngunit napakalusog pa rin niya, at normal ang mga resulta ng kanyang mga health check-up sa tuwing magpapasuri siya. Nakita ko na kung gaano karami ang kailangang pagdaanan ng bawat isa sa kanilang buhay, at kung makakaranas sila ng pagdurusa ng karamdaman, lahat ay nakasalalay sa paunang pagtatakda ng Diyos, at walang sinuman ang makakapagbago nito. Hindi magtatamasa ng mas maraming pagpapala o maiiwasan ang pagkakasakit ng mga magulang dahil lang nasa paligid ang kanilang mga anak para alagaan sila, ni hindi sila magdurusa nang higit o magtitiis ng mas maraming karamdaman dahil wala sa paligid ang kanilang mga anak para alagaan sila. Mula sa mga katotohanang ito, nakita ko na ang buhay ng bawat isa, mula sa kanilang pagsilang, pagtanda, mga karamdaman, at kamatayan, ay pauna nang natukoy, at tungkol sa sakit ni tatay, kahit manatili ako sa tabi niya, wala akong mababago. Sa pag-unawa sa mga bagay na ito, gumaan nang malaki ang aking kalooban.

Isang araw, nanood ako ng isang video ng patotoong batay sa karanasan, at may isang sipi ng mga salita ng Diyos dito na lubhang nakatulong sa akin. Sabi ng Makapangyarihang Diyos: “May kasabihan sa mundo ng mga walang pananampalataya: ‘Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina.’ Nariyan din ang kasabihang ito: ‘Ang isang taong suwail sa magulang ay mas mababa pa kaysa sa hayop.’ Napakaganda pakinggan ng mga kasabihang ito! Sa totoo lang, ang penomena na binabanggit ng unang kasabihang, sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina, ay talagang umiiral, at ang mga ito ay katunayan. Gayumpaman, ang mga ito ay penomena lamang sa loob ng mundo ng hayop. Ang mga ito ay isang uri lang ng batas na itinatag ng Diyos para sa iba’t ibang buhay na nilalang, na sinusunod ng lahat ng uri ng buhay na nilalang, kabilang na ang mga tao. Ang katunayan na ang lahat ng uri ng buhay na nilalang ay sumusunod sa batas na ito ay higit na nagpapakita na ang lahat ng buhay na nilalang ay nilikha ng Diyos. Walang buhay na nilalang ang maaaring lumabag sa batas na ito, at walang buhay na nilalang ang makakalampas dito. Kahit na ang mga medyo mabangis na karniboro tulad ng mga leon at tigre ay nag-aalaga sa kanilang mga supling at hindi nila kinakagat ang mga ito bago umabot sa hustong gulang ang mga ito. Ito ay instinto ng isang hayop. Anuman ang kanilang species, sila man ay mabangis o mabait at maamo, lahat ng hayop ay nagtataglay ng ganitong instinto. Ang lahat ng uri ng nilalang, kabilang ang mga tao, ay maaari lamang magpatuloy na dumami at mabuhay sa pamamagitan ng pagsunod sa instinto at batas na ito. Kung hindi sila sumusunod sa batas na ito, o wala silang ganitong batas at instinto, hindi sila makapagpaparami at mabubuhay. Hindi iiral ang biological chain, at gayundin ang mundong ito. Hindi ba’t totoo iyon? (Oo.) Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina ay tumpak na nagpapakita na ang mundo ng hayop ay sumusunod sa ganitong uri ng batas. Ang lahat ng uri ng buhay na nilalang ay may ganitong instinto. Sa sandaling maipanganak ang mga supling, sila ay inaalagaan at tinutustusan ng mga babae o lalaki ng species na iyon hanggang sa umabot sila sa hustong gulang. Kayang gampanan ng lahat ng uri ng buhay na nilalang ang kanilang mga responsabilidad at obligasyon sa kanilang mga supling, matapat at masigasig na pinapalaki ang susunod na henerasyon. Mas lalong totoo ito pagdating sa mga tao. Ang mga tao ay tinatawag ng sangkatauhan bilang mas matataas na antas ng hayop—kung hindi nila masusunod ang batas na ito, at wala sila ng instintong ito, kung gayon, ang mga tao ay mas mababa kaysa sa mga hayop, hindi ba? Samakatwid, gaano ka man tinutustusan ng iyong mga magulang habang pinapalaki ka nila, at gaano man nila ginagampanan ang kanilang responsabilidad sa iyo, ginagawa lang nila ang dapat nilang gawin sa loob ng saklaw ng mga kakayahan ng isang nilikhang tao—instinto nila ito. … Ang lahat ng uri ng buhay na nilalang at hayop ay nagtataglay ng mga instinto at batas na ito, at sinusunod nila ang mga ito nang mabuti, ganap na isinasakatuparan ang mga ito. Ito ay isang bagay na hindi kayang sirain ninuman. Mayroon ding ilang espesyal na hayop, tulad ng mga tigre at leon. Kapag nasa hustong gulang na ang mga hayop na ito, iniiwan nila ang kanilang mga magulang, at ang ilang lalaki ay nagiging magkaribal pa nga, nangangagat, nakikipaglaban, at nakikipagtunggali kung kinakailangan. Normal lang ito, ito ay isang batas. Hindi sila dinidiktahan ng kanilang mga damdamin, at hindi sila namumuhay ayon sa kanilang mga damdamin gaya ng mga tao, nagsasabing: ‘Kailangan kong suklian ang kabutihan nila, kailangan kong bumawi sa kanila—kailangan kong sundin ang aking mga magulang. Kung hindi ako magiging mabuting anak sa kanila, kokondenahin, kagagalitan ako ng ibang tao, at pupunahin nila ako habang nakatalikod ako. Hindi ko kakayanin iyon!’ Ang gayong mga bagay ay hindi sinasabi sa mundo ng hayop. Bakit sinasabi ng mga tao ang gayong mga bagay? Dahil sa lipunan at sa loob ng mga grupo ng mga tao, mayroong iba’t ibang maling ideya at napagkasunduang opinyon. Matapos maimpluwensiyahan, unti-unting masira, at mabulok ang mga tao sa mga bagay na ito, nagiging iba’t iba ang pagbibigay-kahulugan at pagharap nila sa relasyon ng magulang at anak, at sa huli ay tinatrato nila ang kanilang mga magulang bilang kanilang mga pinagkakautangan—mga pinagkakautangan na hinding-hindi nila mababayaran sa buong buhay nila. Mayroon pa ngang mga taong nakokonsensiya sa buong buhay nila pagkatapos mamatay ang kanilang mga magulang, at iniisip nila na hindi sila karapatdapat sa kabutihan ng kanilang mga magulang, dahil sa isang bagay na ginawa nila na hindi nakapagpasaya sa kanilang mga magulang o hindi naaayon sa kagustuhan ng mga ito. Sabihin mo sa Akin, hindi ba’t kalabisan ito? Ang mga tao ay namumuhay sa gitna ng kanilang mga damdamin, kaya maaari lamang silang masakop at mabagabag ng iba’t ibang ideyang nagmumula sa mga damdaming ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos kong basahin ang mga salita ng Diyos, sa wakas ay naunawaan ko na ang ideya na “Sinusuklian ng mga uwak ang kanilang ina sa pamamagitan ng pagpapakain dito, at ang mga tupa ay lumuluhod para makatanggap ng gatas mula sa kanilang ina” ay nagpapakita ng likas na ugali na ibinigay ng Diyos sa lahat ng nilalang. Ang iba’t ibang hayop ay walang kakayahang mabuhay nang mag-isa kapag sila ay bata pa, at kailangan nila ang pangangalaga ng kanilang mga magulang para mabuhay. Ito ay isang batas ng kaligtasan na nagpapahintulot sa lahat ng nilalang na magparami at umunlad. Pareho rin ang mga tao, ang pagpapalaki ng mga magulang sa kanilang mga anak ay isang likas na ugali, at sa paggawa nito, tinutupad nila ang kanilang responsabilidad at obligasyon bilang mga magulang, at hindi ito isang kabutihang-loob sa kanilang mga anak. Inakala kong pinalaki ako ng aking mga magulang nang may malaking pagsisikap at paghihirap, at lalo na nang makita kong nagtatrabaho nang husto si tatay para kumita ng pera upang suportahan ang pamilya at pag-aralin ako, namumuhay nang matipid, at hindi man lang nagpapahinga kapag may sakit, itinuring kong kabutihang-loob ang halagang ibinayad ni tatay at ang pagdurusang tiniis niya para palakihin ako, at ito ay nanatiling nakaukit sa aking puso. Inisip kong paglaki ko, magiging mabuting anak ako sa kanya, kung hindi, lubos akong walang konsensiya. Bukod pa riyan, naimpluwensyahan ako ng mga ideyang tulad ng “Ang paggalang sa magulang ay isang katangiang dapat taglayin nang higit sa lahat,” at “Ang isang taong walang galang sa magulang ay mas mababa pa kaysa sa hayop,” at itinuring kong pinakamahalagang bagay ang pagiging mabuting anak sa aking mga magulang. Nang marinig kong naaksidente sa sasakyan si tatay, nagsapalaran akong maaresto para puntahan siya. Nang malaman kong nagkaroon si tatay ng coronary heart disease at depresyon, naramdaman kong ang sakit na ito ay dahil sa panggigipit ng CCP na idinulot ko sa kanya at dahil sa kanyang takot at pag-aalala para sa akin. Lubos akong nakonsensiya dahil dito, at pinagsisihan ko pa nga ang unang pagtanggap ko ng tungkulin sa pamumuno. Bagama’t hindi ko tinalikuran ang aking tungkulin at umuwi salamat sa dasal, wala talaga ang isip ko sa aking tungkulin noon, at nagsimula akong maging pabasta-basta na lang sa tungkulin ko. Ngayon, naunawaan ko na ang mga tradisyonal na ideyang itinatanim ni Satanas sa mga tao ay mapanlihis at nakapagpatiwali, at nagiging sanhi ito upang mamuhay ang mga tao sa mga damdamin, ipagkanulo ang Diyos, lumayo sa Diyos, at sa huli ay mawala ang kanilang pagkakataon sa pagliligtas ng Diyos.

Kalaunan, nagbasa pa ako ng mga salita ng Diyos: “Inorden ng Diyos na palakihin ka ng iyong mga magulang, binibigyan ka ng kakayahang umabot sa hustong gulang, hindi para gugulin mo ang iyong buhay sa pagsukli sa kanila. Mayroon kang mga responsabilidad at obligasyon na dapat mong tuparin sa buhay na ito, isang landas na dapat mong tahakin, at mayroon kang sariling buhay. Sa buhay na ito, hindi mo dapat ibuhos ang lahat ng iyong lakas sa pagsukli sa kabutihan ng iyong mga magulang. Isa lang itong bagay na kasama mo sa iyong buhay at sa iyong landas sa buhay. Kung ang pagkatao at mga emosyonal na ugnayan ang pag-uusapan, ito ay isang bagay na hindi maiiwasan. Ngunit tungkol sa kung anong uri ng ugnayan ang nakatadhana para sa iyo at sa iyong mga magulang, kung magagawa man ninyong mamuhay nang magkasama habambuhay, o kung paghihiwalayin kayo, at hindi pag-uugnayin ng kapalaran, nakasalalay ito sa mga pangangasiwa at pagsasaayos ng Diyos. Kung pinangasiwaan at isinaayos ng Diyos na magiging nasa magkaibang lugar kayo ng iyong mga magulang sa buhay na ito, na magiging napakalayo mo sa kanila, at hindi sila madalas na makakasama, kung gayon, ang pagtupad sa iyong mga responsabilidad sa kanila ay isang uri lamang ng pananabik para sa iyo. Kung isinaayos ng Diyos na manirahan ka nang napakalapit sa iyong mga magulang sa buhay na ito, at na magagawa mong manatili sa tabi nila, kung gayon, ang pagtupad sa iyong mga responsabilidad sa iyong mga magulang, at ang pagpapakita sa kanila ng pagkamabuting anak ay mga bagay na dapat mong gawin sa buhay na ito—walang anumang bagay na mapupuna tungkol dito. Ngunit kung iba ang lugar mo sa iyong mga magulang, at wala sa iyo ang pagkakataon o mga sitwasyon para ipakita sa kanila ang pagkamabuting anak, kung gayon, hindi mo ito kailangang ituring bilang isang kahiya-hiyang bagay. Hindi ka dapat mahiya na harapin ang iyong mga magulang dahil hindi mo magawang ipakita sa kanila ang pagkamabuting anak, sadyang hindi lang ito pinahihintulutan ng iyong sitwasyon. Bilang anak, dapat mong maunawaan na hindi mo pinagkakautangan ang iyong mga magulang. Maraming bagay ang dapat mong gawin sa buhay na ito, at lahat ito ay mga bagay na dapat gawin ng isang nilikha, na ipinagkatiwala sa iyo ng Panginoon ng paglikha, at walang kinalaman ang mga ito sa pagsukli mo sa kabutihan ng iyong mga magulang. Ang pagpapakita ng pagkamabuting anak sa iyong mga magulang, pagsukli sa kanila, pagpapakita sa kanila ng kabutihan—ang mga bagay na ito ay walang kinalaman sa iyong misyon sa buhay. Masasabi rin na hindi mo kinakailangang magpakita ng pagkamabuting anak sa iyong mga magulang, na suklian sila, o tuparin ang alinman sa iyong mga responsabilidad sa kanila. Sa madaling salita, maaari mong gawin ito nang kaunti at gampanan nang kaunti ang iyong mga responsabilidad kapag pinahihintulutan ng iyong sitwasyon; kapag hindi, hindi mo kailangang piliting gawin ito. Kung hindi mo magagampanan ang iyong mga responsabilidad na magpakita ng pagkamabuting anak sa iyong mga magulang, hindi ito isang masamang bagay, sumasalungat lang ito nang kaunti sa iyong konsensiya, moralidad ng tao, at mga kuru-kuro ng tao. Ngunit kahit papaano, hindi ito sumasalungat sa katotohanan, at hindi ka kokondenahin ng Diyos dahil dito. Kapag nauunawaan mo ang katotohanan, hindi uusigin ang iyong konsensiya sa bagay na ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos kong basahin ang mga salita ng Diyos, naunawaan ko na hindi ko dapat ituring na misyon ko sa buhay ang pagiging masunurin sa magulang. Sa mga usaping may kinalaman sa aking mga magulang, dapat akong magpasakop sa kataas-taasang kapangyarihan at mga pagsasaayos ng Diyos, at kung may pagkakataon akong makasama ang aking mga magulang, dapat kong gawin ang lahat ng aking makakaya para alagaan sila at tuparin ang aking mga responsabilidad bilang isang anak. Pero kung wala akong ganoong pagkakataon, dapat akong tumuon sa pagganap ng mga tungkulin ko nang may kapayapaan ng isip. Ang dahilan kung bakit hindi ko maalagaan ang aking mga magulang ay hindi dahil ayaw kong tuparin ang aking responsabilidad bilang isang anak, kundi dahil tinutugis ako ng CCP at hindi ako makauwi, at hindi ko kailangang makonsensiya o makondena dahil dito. Itinakda ng Diyos ang pagsilang ko sa mga huling araw at dinala ako sa Kanyang harapan, at natamasa ko ang pagdidilig at pagtutustos ng napakaraming salita ng Diyos. Ngayon ay isang kritikal na sandali para sa pagpapalawak ng ebanghelyo ng kaharian, at dapat kong ilaan ang puso ko sa gawain ng ebanghelyo, tuparin ang aking tungkulin, at suklian ang pag-ibig ng Diyos. Kung tanging ang pagiging mabuting anak sa magulang ang aking hahangarin, at tatalikuran ko ang aking responsabilidad at misyon bilang isang nilikha, masasayang ko ang pagtutustos, pangangalaga, at proteksyon ng Diyos para sa akin, at iyon ang tunay na kawalan ng konsensiya at pagkatao. Sa pagbabasa ng mga salita ng Diyos, naunawaan ko ang relasyon sa pagitan ng mga magulang at mga anak, hindi na ako nakaramdam ng pagkakagapos o paglilimita ng mga tradisyonal na ideya ni Satanas, nakaramdam ako ng kalayaan sa loob, at nagawa ko nang tumuon sa pagganap ng aking tungkulin nang may kapayapaan ng isip. Nagpapasalamat ako sa Diyos mula sa kaibuturan ng aking puso!


37. Paano Ko Napagtagumpayan Ang Mga Mapanlumong Emosyon Ko

Ni Hua Shuang, Tsina

Noong Disyembre 2023, nahalal ako bilang isang lider ng distrito. Araw-araw, maraming gampanin ang kinakailangang subaybayan at ipatupad. Noong una, maayos naman ang pag-iisip ko. Alam ko na marami akong kakulangan, kaya pinagtuunan ko ang pagbabasa ng mga liham na paggabay mula sa mga nakatataas na lider para makahanap ng mga landas pasulong. Tinalakay ko rin ang mga usapin at nakipag-ugnayan ako sa mga katuwang ko, at unti-unti, natutuhan ko kung paano subaybayan ang gawain. Makalipas ang ilang araw, sinabi ng mga katuwang ko na sa katapusan ng buwan ay kailangan naming magsulat ng isang ulat tungkol sa gawain. Kitang-kita kaagad na maraming aytem ang iuulat, gaya ng tungkol sa pag-usad ng bawat gampanin at kung may mga problema o paglihis ba sa mga iyon, pati na rin ang mga kakulangan at paghihirap sa mga tungkulin ng mga kapatid at kung kumusta na ang mga kalagayan nila. Kailangan naming suriin at magkamit ng kalinawan sa lahat ng isyung ito at iba pa. Kailangan din naming magsulat ng mga plano at solusyon sa gawain. Bigla akong nagsimulang makaramdam ng tunay na pagkairita, iniisip na, “Napakarami namang detalye ang kailangang ilagay sa ulat ng gawain; gaano karaming pagsisikap at lakas ng pag-iisip ang kakailanganin nito?” Habang higit akong nagbabasa, higit akong nakararamdam ng pagkabigla. Lalo na noong nakita ko ang mga gampanin na hindi ako pamilyar at ang mga nauugnay na prinsipyo at propesyonal na kasanayan na kailangang paglaanan ko ng oras at pagsisikap para pag-aralan at makasanayan ko, naisip ko, “Kasisimula ko pa lang sa tungkuling ito, kaya, kung hindi ko matapos ang ulat sa gawain ng buwan na ito, makaaasa pa rin ako sa mga katuwang ko. Pero sa susunod na buwan, hindi ba’t ako na lang mag-isa ang mag-aasikaso nito? Mangangailangan iyon ng napakaraming pagsisikap at sobrang makakaabala!” Naguluhan ako sa pag-iisip ng mga nakatambak na gawain sa nakalipas na ilang araw, at gusto ko talagang takasan ang tungkuling ito. Alam kong hindi umaayon sa mga layunin ng Diyos ang mga kaisipang ito, kaya nagdasal ako sa Diyos habang sinusubukang alamin kung paano magpatuloy. Pero minsan, kapag naririnig ko ang mga sister ko na tinatalakay ang mga problema sa gawain, sinasadya kong magsuot ng headphone para makinig sa mga himno at hindi sumali sa mga talakayan nila. Sa ganitong paraan, hindi ko kakailanganing isipin kung paano lutasin ang mga problema o mag-alala at pagurin ang sarili ko.

Habang sinusuri ko nang mas mabuti ang gawain, napagtatanto ko na kinapapalooban ng maraming detalye ang bawat gampanin, at na ang lahat ng iyon ay nangangailangan ng maingat na pag-iisip para matukoy ang mga solusyon at magkamit ng magagandang resulta. Mas marami ang trabahong ito kaysa sa dati kong tungkuling may isang gampanin, kaya nakaramdam ako ng sobrang paglaban, iniisip na, “Bakit ko naman papagurin ang sarili ko at mag-aalala nang sobra? Mas mabuting gawin ang tungkuling may isang gampanin. Noon, hindi ko kailangang harapin sa araw-araw ang sobrang presyur!” Habang higit akong naghahanap ng pisikal na kaginhawahan, higit na nakapapagod ang pakiramdam ng pagiging isang lider. Nakaramdam ako ng sobrang panlulumo at pagkabahala, at madalas na mainitin ang ulo ko. Kapag tinatalakay sa akin ng mga katuwang ko ang gawain, sasagot lang ako nang maikli at pabasta-basta, at pagkatapos, magpapakaabala na lang ako sa mga sarili kong gampanin. Napagtanto ko na hindi tama ang kalagayan ko, kaya nagdasal ako sa Diyos, “O Diyos ko, palagi akong nagrereklamo kung gaano nakakapagod ang tungkuling ito. Naghahanap ako ng kaginhawahan para sa laman ko at hindi ko magawa nang masaya ang tungkulin ko. Ayaw kong manatili sa kalagayang ito. Pakiusap, gabayan Mo ako na maunawaan ang tiwaling disposisyon ko.” Kalaunan, nagbasa ako ng isang sipi ng mga salita ng Diyos at nagkamit ako ng kaunting pagkaunawa sa kalagayan ko. Sabi ng Makapangyarihang Diyos: “Sinasabi ng ilang tao, ‘Sinasabi ng lahat na malaya at napakawalan na ang mga nananalig, na partikular na masaya, tahimik, at maligaya ang buhay ng mga nananalig. Bakit hindi ako makapamuhay nang kasingsaya at kasingtahimik ng iba? Bakit wala akong nararamdamang anumang ligaya? Bakit pakiramdam ko ay labis akong napipigilan at pagod na pagod? Bakit ang sasaya ng buhay ng ibang tao? Bakit napakamiserable ng buhay ko?’ Sabihin ninyo sa Akin, ano ang sanhi nito? Ano ang nagdulot ng kanilang pagkapigil (Hindi nasiyahan ang pisikal nilang katawan at nagdusa ang kanilang laman.) Kapag nagdurusa ang pisikal na katawan ng isang tao at pakiramdam niya ay ginawan ito ng mali, kung matatanggap niya ito sa kanyang puso at isipan, hindi ba’t madarama niyang hindi na masyadong matindi ang kanyang pisikal na pagdurusa? Kung may kaginhawahan, kapayapaan, at kaligayahan sa kanyang puso at isipan, madarama pa ba niyang napipigilan siya? (Hindi.) Kaya, hindi tamang sabihin na ang pagkapigil ay dulot ng pisikal na pagdurusa. Kung umuusbong ang pagkapigil dahil sa labis-labis na pisikal na pagdurusa, hindi ba’t nagdurusa kayo? Pakiramdam ba ninyo ay napipigilan kayo dahil hindi ninyo magawa ang gusto ninyo? Nakukulong ba kayo sa mga emosyon na pagkapigill dahil hindi ninyo magawa ang gusto ninyo? (Hindi.) Abala ba kayo sa inyong pang-araw-araw na gawain? (Medyo abala.) Medyo abala nga kayong lahat, na nagtatrabaho mula bukang-liwayway hanggang dapit-hapon. Bukod sa pagtulog at pagkain, ginugugol ninyo ang halos buong araw ninyo sa harap ng computer, pinapagod ang inyong mga mata at utak, at labis na pinapagod ang inyong katawan, pero pakiramdam mo ba ay napipigilan ka? Magdudulot ba sa iyo ng pagkapigil ang pagod na ito? (Hindi.) Ano ang sanhi ng pagkapigil ng mga tao? Tiyak na hindi ito dahil sa pisikal na pagkapagod, kung gayon, ano ang nagsasanhi nito? Kung palaging naghahangad ng pisikal na kasiyahan at kaginhawahan ang mga tao, at ayaw nilang magdusa, kung gayon, maging ang katiting na pisikal na pagdurusa at dagdag na pagod, o ang pagdurusa nang medyo higit kaysa sa iba ay magpaparamdam sa kanila ng pagkapigil. Isa ito sa mga sanhi ng pagkapigil. Kung hindi ituturing ng mga tao ang kaunting pisikal na pagdurusa bilang isang malaking bagay, at hindi sila maghahangad ng pisikal na kaginhawahan, sa halip ay hahangarin nila ang katotohanan at hahangaring tuparin ang kanilang mga tungkulin upang mapalugod ang Diyos, kadalasan ay hindi sila makadarama ng pisikal na pagdurusa. Kahit pa minsan ay mararamdaman nilang medyo abala, pagod, o patang-pata sila, pagkatapos nilang makatulog nang kaunti at magising nang may panibagong sigla, magpapatuloy sila sa kanilang gawain. Magtutuon sila sa kanilang mga tungkulin at sa kanilang gawain; hindi nila ituturing ang kaunting pisikal na pagkapagod na malaking isyu. Subalit, kapag umuusbong ang isang problema sa pag-iisip ng mga tao at palagi silang naghahangad ng pisikal na kaginhawahan, anumang oras na medyo maagrabyado o hindi makuntento ang kanilang katawan ay uusbong ang ilang negatibong emosyon sa kanila. Kaya, bakit laging nakukulong sa negatibong emosyong ito na pagkapigil ang ganitong uri ng tao, na palaging gustong gawin ang gusto niya at bigyang-layaw ang kanyang laman at magpakasaya sa buhay, sa tuwing hindi siya kontento? (Ito ay dahil naghahangad siya ng kaginhawahan at pisikal na kasiyahan.) Totoo iyan sa ilang tao” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Pagkatapos mabasa ang mga salita ng Diyos, napagtanto ko na naghahangad ako ng kaginhawahan ng laman at nakararamdam ako ng kawalan ng pisikal na kasiyahan, kaya namuhay ako sa mga negatibong emosyon ng panlulumo at pagkasira ng loob at palagi akong nakararamdam ng pagkabahala at pagkairita sa mga tungkulin ko. Dati, kapag ginagawa ko ang tungkulin na may isang gampanin, hindi masyadong mabigat ang trabaho, at may kasanayan din ako rito, kaya naramdaman ko na kumportable ako. Hindi nakararamdam ng pagod ang katawan ko, ni nabibigatan ang puso ko. Ngayon, bilang isang lider, kailangan kong pangasiwaan ang maraming gawain at mas maraming aalalahanin, at mas maraming problema ang kailangan kong isaalang-alang at lutasin. Marami sa mga gampanin ay hindi pamilyar, at hindi ko alam kung paano lutasin ang mga isyung ito, kaya kailangang kong matuto sa simula. Nagdulot ito sa akin upang makaramdam ng panlulumo, pagkairita, at ng kagustuhang takasan ang sitwasyong ito. Sa katunayan, kung uunahin ko ang tungkulin ko sa halip na hangarin ang pisikal na kaginhawahan at kaalwanan, kung ganoon, kahit na makaramdam ako ng pagod, kakayanin ko pa rin. Napagtanto ko na naligaw na ang pag-iisip ko.

Kalaunan, naghanap ako ng mga salita ng Diyos na naglalantad kung bakit nakararamdam ng panlulumo ang mga tao at binasa ko ang mga iyon. Sabi ng Makapangyarihang Diyos: “May ilang tao na sadyang ayaw gawin ang kanilang mga tungkulin at magbahagi tungkol sa katotohanan. Hindi sila umangkop sa buhay-iglesia, hindi nila kayang umangkop dito, at pakiramdam nila palagi ay miserable sila at walang magawa. Kung gayon, sasabihin Ko sa mga taong iyon: Dapat kang magmadali at umalis. Pumunta ka sa sekular na mundo para hanapin ang mga sarili mong layunin at direksiyon, at mamuhay sa paraang gusto mo. Hindi kailanman pinipilit ng sambahayan ng Diyos ang sinuman. … palaging nararamdaman ng mga ganitong tao na napipigilan sila. Sa madaling salita, ang kahilingan nila ay na mabigyang-layaw nila ang kanilang laman at matugunan ang kanilang mga ninanais. Masyado silang makasarili, gusto nilang gawin ang lahat nang ayon sa sarili nilang mga kapritso at sa paraang gusto nila, nang binabalewala ang mga patakaran at hindi inaasikaso ang mga bagay-bagay nang ayon sa mga prinsipyo, basta lamang ginagawa ang mga bagay-bagay ayon sa sarili nilang mga damdamin, kagustuhan, at ninanais, at kumikilos batay sa sarili nilang mga interes. Wala silang normal na pagkatao at hindi inaasikaso ng ganitong mga tao ang nauukol nilang gawain. Iyong mga tao na hindi inaasikaso ang nauukol nilang gawain ay nakakaramdam ng pagkapigil sa lahat ng kanilang ginagawa, saanman sila magpunta. Kahit pa mamuhay sila nang mag-isa, mararamdaman nilang napipigilan sila. Sa maayos na salita, walang magandang maaasahan sa mga taong ito at hindi nila inaasikaso ang nauukol nilang gawain. Para mas maging tumpak, hindi normal ang kanilang pagkatao, at medyo mahina silang mag-isip. Paano mailalarawan ang mga taong inaasikaso ang nauukol nilang gawain? Sila ay mga taong tinitingnan ang kanilang mga pangunahing pangangailangan gaya ng pagkain, kasuotan, tirahan, at transportasyon sa isang simpleng paraan. Hanggat naaabot ng mga ito ang isang normal na pamantayan, sapat na iyon para sa kanila. Mas inaalala nila ang landas nila sa buhay, ang kanilang misyon bilang mga tao, ang kanilang pananaw sa buhay at mga pagpapahalaga. Ano ang maghapong pinag-iisipan ng mga taong hindi maaasahan? Palagi nilang pinag-iisipan kung paano magpapakatamad, kung paano manlilinlang para makatakas sila sa responsabilidad, kung paano kakain nang mabuti at magpapakasaya, kung paano mamumuhay nang maginhawa at komportable ang katawan, nang hindi isinasaalang-alang ang mga nauukol na bagay. Kaya, pakiramdam nila ay napipigilan sila sa sitwasyon at kapaligiran ng paggawa sa kanilang mga tungkulin sa sambahayan ng Diyos. Hinihingi ng sambahayan ng Diyos sa mga tao na matuto ng ilang karaniwan at propesyonal na kaalamang may kinalaman sa kanilang mga tungkulin, para mas maayos nilang magampanan ang mga ito. Hinihingi ng sambahayan ng Diyos sa mga tao na kumain at uminom ng mga salita ng Diyos nang madalas nang sa gayon ay magkamit sila ng mas maayos na pagkaunawa sa katotohanan, makapasok sa katotohanang realidad, at malaman kung ano ang mga prinsipyo sa bawat pagkilos. Ang lahat ng ito na ibinabahagi at binabanggit ng sambahayan ng Diyos ay may kaugnayan sa mga paksa, praktikal na mga bagay, at iba pa, na nasa saklaw ng buhay ng mga tao at ng paggampan nila sa kanilang tungkulin, at nilalayon ng mga ito na matulungan ang mga taong maasikaso ang nauukol nilang gawain at matahak ang tamang landas. Ang mga indibidwal na ito na hindi inaasikaso ang kanilang nauukol na gawain at na ginagawa ang gusto nila ay hindi nagnanais na gawin ang mga nauukol na bagay na ito. Ang sukdulang layon na ninanais nilang makamit sa paggawa ng anumang gusto nila ay ang pisikal na kaginhawahan, kasiyahan, at kaluwagan, at ang hindi mapigilan o maagrabyado sa anumang paraan. Ito ay ang sapat na makakain ng anumang gusto nila, at magawa ang gusto nila. Dahil sa kanilang karakter at kanilang mga panloob na hinahangad kaya madalas nilang nararamdaman na napipigilan sila. Paano ka man magbahagi sa kanila tungkol sa katotohanan, hindi sila magbabago, at hindi malulutas ang kanilang pagkapigil. Ganoon lang talaga silang klase ng tao; mga bagay lang sila na hindi nag-aasikaso ng kanilang nauukol na gawain” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Pagkatapos kong mabasa ang mga salita ng Diyos, sa wakas ay napagtanto ko na ang mga palaging nagbibigay-layaw sa kaginhawahan at tinutugunan ang mga pagnanais nila sa laman ay hindi gumagawa ng kanilang wastong gawain at walang patutunguhan. Gusto lang mamuhay ng gayong mga tao nang ayon sa mga sariling pagnanais nila, pero pagdating sa paggawa ng wastong gawain, sila ay hindi mapagkakatiwalaan at tamad, nakararamdam ng panlulumo at pagiging miserable kapag kailangan nilang mag-alala o pahirapan ang laman nila. Walang konsensiya at katwiran ang mga taong ito. Tiningnan ko ang kamakailan kong kalagayan dahil dito. Nang makita ko na araw-araw, kailangan kong isipin at lutasin ang mga isyu at paghihirap sa iba’t ibang gampanin, at na nangangailangan ito ng matinding lakas ng pag-iisip, nagsimula akong mag-asam ng mas madali at simpleng tungkulin para maging mas kumportable ang katawan ko. Kapag naririnig ko na tinatalakay ng mga katuwang ko ang gawain, sinasadya kong magsuot ng headphones para makinig sa mga himno at iniiwasan kong sumali sa talakayan. Nang lapitan ako ng mga sister ko para talakayin ang mga isyu sa gawain, ayaw kong makilahok at iniiwasan ko sila hanggang kaya ko, at kung talagang hindi ko ito maiwasan, sasagot lang ako nang maikli at pabasta-basta, na humahantong sa mga pagkakamali sa pagpapatupad ng mga gampanin, at sa pangangailangang ulitin ang gawain. Ito ang mga kinahinatnan ng pagbibigay-layaw sa laman ko. Naisip ko ang mga taong ginagawa ang wastong gawain nila. Kapag hinihingi ng mga tungkulin nila na mag-alala o mahirapan sila, o kung kailangan nilang matuto at sangkapan ang sarili nila ng kaalaman at mga propesyonal na kasanayan, masaya silang naglalaan ng oras at lakas nila, at naghahangad silang isagawa ang mga tungkulin nila para mapalugod ang Diyos. Ako, sa kabilang banda, ay patuloy na naghahangad ng kaginhawahan at kaalwanan, at kapag hinihingi sa akin ng mga tungkulin na mag-alala o pahirapan ang sarili ko, nanlalaban ako at iniiwasan ko ang mga iyon. Pinakitaan ako ng Diyos ng biyaya sa pagbibigay sa akin ng pagkakataong maging isang lider, at kapaki-pakinabang ito sa buhay paglago ko, dahil ang pagiging isang lider ay humihingi sa isang tao na makilahok sa iba’t ibang gampanin at sangkapan ang sarili niya ng lahat ng uri ng prinsipyo, at kapag nahaharap siya sa mga paghihirap, napipilitan siyang hanapin ang mga katotohanang prinsipyo, higit pang magdasal, at higit pang umasa sa Diyos. Kasabay nito, kinapapalooban ito ng pagkatuto ng mga nauugnay na propesyonal na kasanayan at kaalaman, at ng pagpapalawak sa pagkaunawa at karanasan ng isang tao, pinahihintulutan siya na magsanay sa iba’t ibang aspekto at mas mabilis na lumago. Kung kayang lumago ng isang tao at magpasan ng isang gampanin sa sambahayan ng Diyos, isa siyang kapaki-pakinabang na tao. Pero patuloy akong nagbibigay-layaw sa mga kaginhawahan ng laman, nagnanais na manatiling pisikal na maalwan, at hindi handang maglaan ng anumang pagsisikap o kaisipan sa anumang bagay. Hindi ba’t ako ay ganap na isang walang silbi? Hindi nakapagtataka na sinasabi ng Diyos na “walang patutunguhan,” “abnormal sa pagkatao nila,” at “mababaw ang pag-iisip” ng gayong mga tao. Nang napagtanto ko ito, nakita ko kung gaano kaawa-awa ang paraan ng pamumuhay ko, kaya nagdasal ako sa Diyos at nagpasya, “O Diyos ko, handa akong maghimagsik laban sa laman ko at tumuon sa mga wastong tungkulin ko. Sa mga tungkulin ko, hahanapin ko ang mga katotohanang prinsipyo at mag-aaral ako ng mga propesyonal na kasanayan at kaalaman para punan ang iba’t ibang kahinaan ko, at sisikapin kong maging isang kapaki-pakinabang na tao sa sambahayan Mo!” Pagkatapos noon, medyo nagbago ang takbo ng pag-iisip ko. Malaki rin ang ibinuti ng kalagayan ko sa paggawa ng mga tungkulin ko, at hindi na ako nakararamdam ng panlulumo o pagkairita gaya noon. Bagamat marami akong kailangang gawin na gawain araw-araw, ginawa ko ang makakaya ko, at kapag nahaharap ako sa isang bagay na hindi ko alam kung paano gawin, nagsasangkap ako ng mga nauugnay na katotohanang prinsipyo at propesyonal na kasanayan at kaalaman. Kapag nakakakita ako ng mga problema sa gawain, binabanggit ko ang mga iyon at tinatalakay ang mga solusyon sa mga katuwang ko.

Akala ko ay nalutas na ang mga mapanlumo kong emosyon. Iyon ay hanggang isang araw, makalipas ang isang buwan, nang nagpadala ng isang liham ang mga nakatataas na lider. Sinabi nito na isang sister sa distrito namin ang pinupunterya ng pulisya. Partikular na pinangalanan ng pulisya ang taong ito para arestuhin, at kailangan naming ipagbigay-alam kaagad sa sister, na sinasabihan siyang magtago. Pagkatapos, nakatanggap kami ng isa pang liham. Sinabi nito na isinailalim sa planadong pag-aresto ng CCP ang mga iglesia sa malapit. Damay rito ang maraming kapatid sa lugar na pinangangasiwaan ko. Nang mabalitaan ko ang dalawang balitang ito, naramdaman ko na parang bigla akong sinasakluban ng madidilim na ulap, at muli, nalugmok ako sa kalagayan ng panlulumo at kalungkutan. Lumikha ng malalaking balakid ang mga pag-arestong ito sa iba’t ibang aytem ng gawain ng iglesia, at maraming tao ang naharap sa mga banta sa kaligtasan at hindi magawa nang normal ang mga tungkulin nila. Alam ko na para maisagawa nang maayos ang gawain ng iglesia, kailangan kong maglaan ng higit pang kaisipan at pagsisikap. Nang isipin ko ang mga paghihirap na ito, nakaramdam ako ng matinding presyur, at lalo na nang makita ko ang tila walang katapusang agos ng mga problema sa gawain na hindi kailanman ganap na malulutas, nakaramdam ako ng pagkaparalisa at wala akong motibasyong gawin ang anuman, pero wala akong ibang pagpipilian kundi ang magpatuloy nang walang magawa sa gawain ko. Minsan, isang katuwang ang nagpaalala sa akin na may isang liham na hindi ko pa nasasagot, at hindi ko maiwasang magsungit sa kanya, “Wala pa akong oras para sumagot!” Pagkatapos ko itong sabihin, napagtanto ko na ibinubunton ko sa tungkulin ko ang mga pagkadismaya ko, at na lubos itong walang katwiran. Atubili kong inilabas ang liham at sinagot ito. Pagkatapos noon, may ilan pang pagkakataon na naging iritable ako dahil sa tumatambak ang lahat ng gawain at marahas akong nagsalita sa mga sister ko. Sa pagninilay-nilay ko sa sarili ko, napagtanto ko na namumuhay na naman ako sa mga negatibong emosyon ng panlulumo dahil sa mga alalahanin at pasakit sa aking laman.

Binasa ko ang dalawang sipi ng mga salita ng Diyos: “Sa loob ng maraming taon, ang mga kaisipang sinasandigan ng mga tao para sa pananatili ng kanilang buhay ay unti-unting sumisira sa kanilang puso hanggang sa punto na sila ay maging taksil, duwag, at kasuklam-suklam. Hindi lamang sila kulang sa tibay ng kalooban at determinasyon, ngunit naging sakim, mayabang, at matigas din ang ulo nila. Walang-wala silang anumang paninindigan na dumaraig sa sarili, at higit pa riyan, wala silang katiting na tapang na iwaksi ang mga paghihigpit ng madidilim na impluwensiya. Ang saloobin at buhay ng mga tao ay bulok na bulok kaya ang kanilang mga pananaw tungkol sa paniniwala sa Diyos ay napakapangit pa rin, at kahit kapag nagsasalita ang mga tao tungkol sa kanilang mga pananaw sa pananampalataya sa Diyos, talagang hindi iyon matitiis pakinggan. Ang lahat ng tao ay duwag, walang kakayahan, kasuklam-suklam, at marupok. Wala silang nadaramang pagkasuklam para sa mga puwersa ng kadiliman, at wala silang nadaramang pagmamahal para sa liwanag at katotohanan; sa halip, ginagawa nila ang kanilang makakaya upang mapatalsik ang mga ito” (Ang Salita, Vol. I. Ang Pagpapakita at Gawain ng Diyos. Bakit Ayaw Mong Maging Panghambing?). “Kontento ka na ba sa pamumuhay sa ilalim ng impluwensiya ni Satanas, nang may kapayapaan at kagalakan, at kaunting makalamang kaginhawahan? Hindi ba’t ikaw ang pinakamababa sa lahat ng tao? Wala nang mas hahangal pa kaysa sa mga yaong nakakita sa kaligtasan ngunit hindi hinangad na makamit ito; sila ay mga taong nagpapakasasa sa laman at nasisiyahan kay Satanas. Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahangad sa katotohanan, at sa halip ay iniibig ang laman, ay pawang mga hayop? Hindi ba’t ang mga patay na walang mga espiritu ay mga naglalakad na mga bangkay? … Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tunay na daan, gayunman ay hindi mo ito nakamtan: Wala kang anuman. Handa ka bang magpatuloy sa ganitong buhay, ang buhay ng isang baboy? Ano pang silbi na mabuhay ang mga gayong tao? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi mo hinahangad ang anumang layon; hindi ba’t ang iyong buhay ang pinakahamak sa lahat? Mayroon ka bang lakas ng loob na humarap sa Diyos? Kung magpapatuloy ka na dumanas sa ganitong paraan, hindi ba’t wala kang matatamo? Ang tunay na daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos basahin ang mga salita ng Diyos, pinagnilayan ko kung bakit ako masyadong tumuon sa pisikal na kaalwanan at kaginhawahan, at nakita ko na ito ay dahil naimpluwensiyahan at nalason ako ng mga kautusan ni Satanas ng pananatiling buhay gaya ng “Tamasahin mo ang buhay habang buhay ka pa,” at “Magpakasaya ka na ngayon, bukas ka na mag-alala.” Tinrato ko ang mga ideyang ito bilang mga salita ng karunungan. Kapares ng tamad kong kalikasan, natatakot ako sa paghihirap at pagkapagod magmula sa pagkabata ko. Ginawa kong layon ko ang isang buhay na maginhawa at maalwan, at ayaw kong gumawa o mamuhay sa isang paraan na masyado akong mapapagod. Iniwasan kong magpasan ng sobrang presyur sa sarili ko, kontento ako basta’t kaya kong mamuhay nang walang pangamba, at ginawa kong pang-araw-araw na pokus ko ang mabusog, uminom, at matulog nang sapat. Nadala ko sa mga tungkulin ko ang saloobing ito. Sa pagkakataong ito, dahil nahadlangan ang iba’t ibang aytem ng gawain ng iglesia dahil sa mga pag-aresto ng CCP at ng pangangailangan kong maglaan ng mas maraming oras at pagsisikap para tuparin ang tungkulin ko, hindi ko maiwasang magreklamo at humiyaw sa paghihirap. Nagsimula kong asamin ang mga araw nang pinangangasiwaan ko lang ang isang tungkuling may isang gampanin, at napagtanto ko na ang pananalig ko sa Diyos ay batay sa isang pagnanais na magbigay ng kaunti pero gustong tumanggap ng maraming pagpapala. Nang maraming isyu at paghihirap sa tungkulin ko na humingi sa akin na magnilay-nilay kung paano pagbahaginan at lutasin ang mga iyon, at kinailangan akong magtiis ng pisikal na alalahanin at paghihirap, nakaramdam ako ng panlalaban at unti-unting nagalit, umabot pa nga ako hanggang sa puntong ibinubunton ko sa mga katuwang ko ang pagkadismaya ko. Tunay na wala akong pagkatao! Ganap na tama at wasto para sa akin, na isang nilikha, na gawin ang tungkulin ko, at isang paraan din ito para maghanda ng mabubuting gawa para sa sarili ko. Sa pamamagitan ng paggawa ng tungkulin ko at paghahangad sa katotohanan, maiwawaksi ko ang mga tiwaling disposisyon ko, at magkakamit ako ng kaligtasan. Pero pakiramdam ko ay nanghihimasok sa pisikal na kaginhawahan ko ang pagiging isang lider, kaya kumilos ako nang walang katwiran at mapanlaban. Tunay na wala akong katwiran! Lagi kong hinangad na tugunan ang laman ko, paulit-ulit akong nakaramdam ng panlalaban sa tungkulin ko, pabasta-basta kong pinangasiwaan ang tungkulin ko, ginambala at ginulo ang gawain ng iglesia, at paulit-ulit na sumalangsang.

Kalaunan, nagbasa pa ako ng mga salita ng Diyos: “Ang bawat taong nasa hustong gulang ay kailangang magpasan ng mga responsabilidad ng isang taong nasa hustong gulang, gaano mang kagipitan ang harapin niya, gaya ng mga paghihirap, karamdaman, at maging ng iba’t ibang suliranin—ito ay mga bagay na dapat danasin at pasanin ng lahat ng tao. Ang mga ito ay bahagi ng buhay ng isang normal na tao. Kung hindi mo kayang magdala ng bigat ng pagkagipit o magtiis ng pagdurusa, nangangahulungan iyon na masyado kang marupok at walang silbi. Ang sinumang nabubuhay ay kailangang pasanin ang pagdurusang ito, at walang sinuman ang makaiiwas dito. Sa lipunan man o sa sambahayan ng Diyos, pare-pareho lang para sa lahat. Ito ang responsabilidad na dapat mong pasanin, ang mabigat na dalahing dapat ay buhat-buhat ng isang taong nasa hustong gulang, ang bagay na dapat niyang isabalikat, at hindi mo ito dapat iwasan. … Sa isang aspekto, kailangan mong matutunang pasanin ang mga responsabilidad at obligasyon na dapat taglayin at isagawa ng mga taong nasa hustong gulang. Sa isa pang aspekto, dapat mong matutunang mamuhay nang nakakasundo ang iba sa iyong kapaligirang pinamumuhayan at pinagtatrabahuhan nang may normal na pagkatao. Huwag mong basta na lang gawin ang gusto mo. Ano ang layunin ng mamuhay nang nakakasundo ang iba? Ito ay para mas mabuting matapos ang gawain at mas mabuting matupad ang mga obligasyon at responsabilidad na dapat mong tapusin at tuparin bilang isang taong nasa hustong gulang, ang mabawasan ang mga kawalang idinudulot ng mga problemang kinakaharap mo sa iyong gawain, at ang labis na mapabuti ang mga resulta at mapabilis ang iyong gawain. Ito ang dapat mong matamo. Kung nagtataglay ka ng normal na pagkatao, dapat mo itong makamit kapag gumagawa ka sa gitna ng iba pang mga tao. Pagdating naman sa kagipitan sa trabaho, nanggagaling man ito sa Itaas o sa sambahayan ng Diyos, o kung kagipitan ito na iniaatang sa iyo ng iyong mga kapatid, isa itong bagay na dapat mong pasanin. Hindi mo maaaring sabihin na, ‘Sobra-sobra itong kagipitang ito, kaya hindi ko ito gagawin. Naghahanap lang ako ng kalibangan, kadalian, kaligayahan, at kaginhawahan sa paggawa ng aking tungkulin at paggawa sa sambahayan ng Diyos.’ Hindi ito uubra; hindi ito isang kaisipan na dapat taglayin ng isang normal na taong nasa hustong gulang, at ang sambahayan ng Diyos ay hindi isang lugar para magpakasasa ka sa kaginhawahan. Ang bawat tao ay nagpapasan ng kaunting kagipitan at pakikipagsapalaran sa kanyang buhay at gawain. Sa anumang trabaho, lalo na sa paggampan ng iyong tungkulin sa sambahayan ng Diyos, dapat mong pagsikapang makakuha ng pinakamagagandang resulta. Sa mas mataas na antas, ito ang itinuturo at hinihingi ng Diyos. Sa mas mababang antas, ito ang saloobin, pananaw, pamantayan, at prinsipyo na dapat taglayin ng bawat tao sa kanyang asal at mga kilos” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Sinasabi ng Diyos na bilang isa na nasa hustong gulang, dapat pasanin ng isang tao ang mga responsabilidad at obligasyon ng isang nasa hustong gulang, at ito man ay mga paghihirap sa buhay o sa tungkulin niya, ang presyur ang isang bagay na dapat harapin at tiisin ng isang nasa hustong gulang, hindi isang bagay na dapat takasan o iwasan. Sa sambahayan ng Diyos, ang mga taos-pusong gumagawa ng tungkulin nila ay may puso para mapalugod ang Diyos kapag nahaharap sa presyur o paghihirap sa gawain na humihinging magdusa ang laman nila. Kaya nilang magdasal sa Diyos, hanapin ang katotohanan, at maghimagsik laban sa laman nila; taimtim at praktikal sila sa tungkulin nila, at pinagsisikapan nilang makamit ang pinakamagagandang resulta. May pagpapahalaga sa responsabilidad at umaayon sa mga layunin ng Diyos ang gayong mga tao. Pero namumuhay ako sa pamamagitan ng tamad, walang ambisyon, at masasamang kaisipan. Hindi ko nagawang tiisin ang anumang paghihirap, at nasa landas ako para maging wala talagang halaga. Sa totoo lang, wala akong silbi at ni hindi ako nararapat na tawagin na tao. Sa katunayan, mabuting bagay ang pagdurusa sa laman at pagtitiis ng kaunting presyur, dahil nauudyukan ako nitong higit na magsikap sa pagninilay-nilay sa katotohanan, na kapaki-pakinabang sa buhay paglago ko. Bagamat marami akong pagkukulang at hindi ko pa rin malutas ang ilang komplikadong isyu, hindi ko dapat iwasan ang mga bagay na ito kundi dapat akong maging responsableng tao, magdasal nang higit pa at umasa sa Diyos nang higit pa, hanapin ang katotohanan kasama ng mga katuwang ko para lutasin ang mga isyu, at gawin ang lahat ng makakaya ko. Dahil sa pagkaunawa ko sa mga hinihingi at inaasam ng Diyos sa mga nasa hustong gulang, medyo nagbago ang pag-iisip ko, at umasa akong maging isang responsableng nasa hustong gulang. Kalaunan, noong nagpadala ng mga liham ang mga nakatataas na lider para subaybayan ang iba’t ibang gampanin, hindi na ako nakaramdam ng panlalaban o pagkairita, at natutukoy ko na responsabilidad ko ang mga bagay na ito, at naging handa akong gawin ang abot ng makakaya ko para isakatuparan ang pangunahin kong gawain.

Makalipas ang ilang panahon, naging mas abala ang gawain, at noong mahigpit na sinubaybayan ng mga nakatataas na lider ang gawain, nakaramdam pa rin ako ng presyur, pero napagtanto ko rin na ang pangangasiwa ng mga lider ay para suportahan ako sa paggawa ko ng tungkulin ko nang maayos, at na ang pangangasiwang ito ay maaaring magbabala at magpaalala sa akin para higit pang magsikap sa tungkulin ko, pinipigilan akong magbigay-layaw sa pisikal na kaginhawahan at magpakatamad sa tungkulin ko, at inuudyukan akong pagbutihin ang pagiging episyente ko sa tungkulin ko. Nakilahok din ako sa gawain na pinangangasiwaan ng mga katuwang ko, at nagbahaginan kami at magkakasamang naghanap ng mga solusyon. Minsan, kapag nakakakita ako ng mga tambak na problema na kailangan ng detalyadong pagbabahaginan para malutas, nagbubunyag pa rin ako ng mga emosyon ng panlulumo at pagkairita, pero agad akong nakapaghihimagsik laban sa maling kalagayan ko, pinagsasabihan ko ang sarili ko sa pagsasabing, “Nasa hustong gulang na ako, at dapat akong magkaroon ng pagpapahalaga sa responsabilidad at sa pagtitiyaga ng isang nasa hustong gulang, magtiis ng presyur, at sumulong.” Nagdasal din ako sa Diyos, hinihingi sa Kanyang panatilihin ang puso ko na nakatuon sa tungkulin ko at sa paggawa ng wastong gawain. Pagkatapos, ayon sa mga prinsipyo, uunahin ko at lulutasin ang mga problema nang isa-isa. Para sa mga isyung hindi ko pa dinanas dati, pinag-aaralan ko ang mga nauugnay na propesyonal na materyal, sinasangkapan ko ang sarili ko ng mga katotohanang prinsipyo, at nagdarasal ako habang pinagninilayan kung ano mismo ang mga ugat ng mga problema. Sa ganitong paraan, unti-unting nalulutas ang mga problema. Noong makita ko na hindi maganda ang kalagayan ng mga kapatid ko at naaapektuhan ang mga tungkulin nila, hinanap ko kaagad ang mga salita ng Diyos para magbahagi sa kanila ng mga solusyon. Bagamat nangangailangan ito ng kaunti pang pagsisikap at pagdurusa, nakaramdam ako ng labis na kasiyahan. Dahil madalas akong nakikipag-ugnayan sa mga kapatid tungkol sa iba’t ibang problema sa gawain, at pinagninilayan ko ang mga nauugnay na katotohanan at prinsipyo, patuloy na bumuti ang kalagayan ko, at humusay ang espirituwal na pagkilatis ko. Nakita ko rin nang mas tumpak ang mga problema kaysa sa dati, at unti-unti, naarok ko ang ilang prinsipyo at landas. Naranasan ko nang personal ang katotohanan ng sinasabi ng Diyos: “Kung isa kang taong may paninindigan, kung kaya mong ituring na mga mithiin at layunin ng iyong paghahangad ang mga responsabilidad at obligasyong dapat pasanin ng mga tao, ang mga bagay na kailangan makamit ng mga taong may normal na pagkatao, at ang mga bagay na dapat maisakatuparan ng mga taong nasa hustong gulang bilang ang mga pakay at layon mo sa paghahangad, at kung kaya mong pasanin ang iyong mga responsabilidad, anumang halaga ang iyong ibayad at anumang pasakit ang iyong tiisin ay hindi ka magrereklamo, at hangga’t nakikilala mo na ito ay mga hinihingi at layunin ng Diyos, magagawa mong tiisin ang anumang pagdurusa at tuparin ang iyong tungkulin. Sa panahong iyon, magiging iba ang kalagayan ng iyong pag-iisip; sa puso mo, makadarama ka ng kapayapaan at katatagan, at makararanas ka ng kasiyahan. Kita mo, kung magagawa ng mga tao nang normal ang kanilang mga tungkulin, mapapasan ang atas ng Diyos, at matatahak ang tamang landas sa buhay, sa loob ng puso nila, nakakaramdam sila ng kapayapaan at kagalakan, at nakakaranas ng katatagan at kasiyahan. Kung higit pa nilang mahahangad ang katotohanan at maaabot ang punto kung saan kumikilos sila nang ayon sa mga prinsipyo at ginagampanan nila nang maayos ang kanilang mga tungkulin, sumailalim na sila sa ilang pagbabago” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Noong isinapuso ko ang paglutas sa mga isyu sa tungkulin ko, natututo nang nakatuon kung saan ako kulang, at ginagawa ang makakaya ko para tuparin ang mga responsabilidad ko, hindi na nakaramdam ng pasakit ang puso ko kundi mas napanatag pa. Mas bihira na akong makaramdam ng mga emosyon ng panlulumo, at kahit na lumilitaw ang mga ito nang paminsan-minsan, hindi na ako naaapektuhan ng mga ito. Hindi ko namamalayan, nagsimula na akong tumuon sa mga wastong bagay, at nagkamit ako ng pagpapahalaga sa pasanin sa mga tungkulin ko. Nangyari ang lahat ng pagbabagong ito sa akin dahil sa mga salita ng Diyos. Salamat sa Diyos!


38. Ang Mga Problemang Nakaharap sa Pagdidilig sa Mga Baguhan

Ni Qiuyue, Tsina

Dinidiligan ko ang mga baguhan sa iglesia. Isang gabi noong Setyembre 2008, gaya ng dati, hinihintay kong dumating sa bahay ang isang mag-asawa, sina Yu Hui at Xin Ming, para sa isang pagtitipon. Katatanggap lang nila sa gawain ng Diyos sa mga huling araw. Halos isang oras na ang lumipas at hindi pa sila dumarating, at nagsisimula na akong mag-alala at hindi mapanatag, iniisip na, “Magmula nang tanggapin ng batang mag-asawang ito ang bagong gawain ng Diyos, napakaaktibo nila palagi sa bawat pagtitipon. Palagi silang dumarating sa oras at bihirang mahuling dumating. Ano ba ang nangyayari ngayong gabi? Magdidis-oras na ng gabi, at wala pa ring bakas nila. Hindi, hindi na ako makapaghihintay! Kailangan ko nang umalis at alamin kung ano ang nangyayari.” Nagmadali akong pumasok sa kuwarto ko, inilagay ko sa bag ko ang libro ng mga salita ng Diyos, isinukbit ko sa balikat ko, at lumabas na ako. Noong mismong sandaling iyon, dumating sila, halatang balisa at nababagabag. Inilabas nila sa kanilang mga bag ang mga libro nila ng mga salita ng Diyos at ipinatong ang mga iyon sa mesa. Pagkatapos, naupo sila sa sofa nang nakatungo, na walang sinasabi, paminsan-minsan, dumurungaw sila sa bintana, na parang gusto nilang umalis. Nagulat ako at naisip ko, “Siguradong may pinagdaraanan sila!” Tahimik akong nagdasal sa Diyos, hinihingi sa Kanyang gabayan ako sa pakikipagbahaginan at paglutas sa mga problema nila. Habang nagsasalin ako ng tsaa, nagtanong ako, “Xin Ming, Yu Hui, kumusta kayo sa bahay? O may mga kuru-kuro ba kayo sa gawain ng Diyos? Anumang mga problema ang nakakaharap natin, basta’t lumalapit tayo sa Diyos at naghahanap ng katotohanan, malulutas ang anumang problema. Buksan natin ang mga puso natin at mag-usap tayo.”

Pagkalipas ng ilang sandali, tumingala si Xin Ming at atubiling sinabi, “Sister, hindi ko talaga maunawaan: Ang Makapangyarihang Diyos ba na sinasampalatayahan natin ay tao o Diyos?” Pagkatapos ay sinabi ni Yu Hui, “Sister, sa totoo lang, noong makalawa, binabasa namin ni Xin Ming sa bahay ang mga salita ng Makapangyarihang Diyos, nang dumating si Elder Zhang mula sa simbahan namin. Sinabi niya sa amin na tingnan ang ulat sa website na nasa telepono niya. Ang ulat ay tungkol sa sinasabi ng CCP at ng mga lider ng relihiyon na ang Ang Iglesia ng Makapangyarihang Diyos ay nananampalataya sa isang ordinaryong tao. Marami ring iba pang sinasabi ang ulat. Pagkatapos itong basahin, nagulat ako at talagang nabagabag. Hindi ako makakain o makatulog, at hindi ako nakatulog kahit saglit sa loob ng dalawang gabi. Hindi maalis-alis sa isip ko ang mga salitang ‘isang ordinaryong tao’, at nag-aalala ako na mali kung talagang nananampalataya kami sa isang tao. Kung ganoon, hindi ba’t nasayang lang namin ang mahigit sa sampung taon ng pananampalataya sa Panginoong Jesus? Paano kami makapapasok sa kaharian ng langit kung ganoon? Pero naisip ko, noong mga panahong nananampalataya ako kay Jesus, madalas kong naririnig ang mga pastor at elder na ipinaliliwanag ang Bibliya, pero tuyo at madilim ang pakiramdam ko sa espiritu ko. Wala pa nga akong gana na pumunta sa mga pagtitipon. Pero magmula noong tinanggap ko ang gawain ng Makapangyarihang Diyos sa mga huling araw, naramdaman ko na ang pagbabasa sa mga salita ng Diyos ay binuhay ang puso ko at talagang nakatulong sa ating mga buhay. Nagkaroon ng kapayapaan at kagalakan sa puso namin ni Xin Ming nitong mga nakaraang araw. Pero ngayon, pagkatapos ng sinabi ni Elder Zhang, hindi ko alam kung ano ang gagawin. Sister, sabihin mo sa akin, sino ba mismo ang Makapangyarihang Diyos na sinasampalatayahan natin? Siya ba si Cristo, o isang ordinaryong tao?”

Agad kong ibinahagi, “Xin Ming, Yu Hui, maaaring natatakot tayo na isang tao ang Makapangyarihang Diyos na sinasampalatayahan natin, pero isipin natin ito sandali: Hindi ba’t isang ordinaryong tao rin sa anyo ang Panginoong Jesus? Bakit nagawa nating sumampalataya sa Panginoong Jesus nang mahigit sa sampung taon? Bakit nanampalataya sina Pedro, Juan, at ang Samaritana na ang ordinaryong taong ito, ang Panginoong Jesus, ay si Cristo? Naisip ba ninyo ang mga katanungang ito?”

Napakurap nang sandali si Xin Ming at nagsabing, “Bakit tayo nananampalataya? Hindi ko pa talaga napag-isipan ang mga tanong na iyon. Basta naisip ko na si Jesus ay ang Panginoon, ang Cristo, at na dapat tayong manampalataya.”

Sinabi ko, “Bagama’t nanampalataya tayo sa Panginoong Jesucristo, hindi natin naunawaan ang diwa ni Cristo. Kaya ngayon, bagama’t sumusunod tayo sa Makapangyarihang Diyos, hindi natin alam kung paano kumilatis kapag may nagsabing nananampalataya tayo sa isang ordinaryong tao. Sa totoo lang, noong una kong tinanggap ang gawain ng Makapangyarihang Diyos, may kapareho akong mga kaisipan, at nalilito rin ako sa isyung ito. Kalaunan, nagbasa ng ilang sipi mula sa mga salita ng Makapangyarihang Diyos ang isang sister at ibinahagi ang katotohanan sa paksang ito. Noon ko lang naunawaan na ang Makapangyarihang Diyos na sinasampalatayahan natin ay ang Cristo ng mga huling araw.” Habang nagsasalita ako, binuksan ko kaagad ang libro ng mga salita ng Diyos at nagsabing, “Magbasa tayo ng dalawang sipi mula sa mga salita ng Diyos. Sabi ng Makapangyarihang Diyos: ‘Tinatawag na Cristo ang Diyos na nagkatawang-tao, at si Cristo ay ang katawang-taong isinuot ng Espiritu ng Diyos. Hindi katulad ng sinumang tao sa laman ang katawang-taong ito. Ang kaibhang ito ay dahil si Cristo ang pagkakatawang-tao ng Espiritu, sa halip na pagiging makalaman. Siya ay kapwa may normal na pagkatao at ganap na pagka-Diyos. Hindi taglay ng sinumang tao ang pagka-Diyos Niya. Ang normal na pagkatao Niya ang nagpapanatili sa lahat ng normal na gawain Niya sa katawang-tao, habang isinasakatuparan ng pagka-Diyos Niya ang gawain ng Diyos Mismo’ (Ang Salita, Vol. I. Ang Pagpapakita at Gawain ng Diyos. Ang Diwa ni Cristo ay Pagpapasakop sa Kalooban ng Ama sa Langit). ‘Ang “pagkakatawang-tao” ay ang pagpapakita ng Diyos sa katawang-tao; gumagawa ang Diyos sa gitna ng nilikhang sangkatauhan sa larawan ng katawang-tao. Kaya, dahil Siya ang pagkakatawang-tao ng Diyos, kailangan muna Siyang maging katawang-tao, katawang-taong may normal na pagkatao; ito ang pinakapangunahing kinakailangan. Sa katunayan, ang pahiwatig ng pagkakatawang-tao ng Diyos ay na ang Diyos ay buhay at gumagawa sa katawang-tao, na ang Diyos sa Kanyang pinakadiwa ay nagkakatawang-tao, nagiging isang tao’ (Ang Salita, Vol. I. Ang Pagpapakita at Gawain ng Diyos. Ang Diwa ng Katawang-taong Tinatahanan ng Diyos). Ibinubunyag ng mga salita ng Diyos ang mga katotohanan at misteryo na hindi naunawaan ng sangkatauhan sa loob ng libo-libong taon. Ano ang pagkakatawang-tao? Ano ang Cristo? Si Cristo ang Diyos na nagkatawang-tao, at ang Espiritu ng Diyos na pumaparito sa lupa para maging isang tao na may laman at dugo, nagpapakita at gumagawa sa katawang-tao. Sa panlabas, mukhang isang lubos na normal at ordinaryong tao ang nagkatawang-taong Diyos, pero taglay Niya ang Espiritu ng Diyos na nananahan sa loob Niya at ang diwa ng pagka-Diyos. Gaya lang noong nagkatawang-tao ang Panginoong Jesus para gawin ang gawain Niya, nagpakita rin Siya bilang isang ordinaryong tao at dumaan sa normal na proseso ng paglaki ng isang tao. May mga magulang, at mga kapatid Siya, at noong panahong iyon, tinawag Siya ng mga tao na Jesus ng Nazaret, ang anak ng karpinterong si Jose. Ito ang mga pagpapamalas ng normal na pagkatao ng Panginoong Jesus. Sa panlabas, isang ordinaryong Hudyo lang ang Panginoong Jesus, pero may diwa Siya ng pagka-Diyos. Kaya Niyang ipahayag ang katotohanan at ipagkaloob sa tao ang daan ng pagsisisi. Kaya Niyang gampanan ang gawain ng pagtutubos, ng pagpapatawad sa mga kasalanan ng mga tao, at ipahayag ang mapagmahal at maawaing disposisyon ng Diyos. Kaya Niyang gumawa ng mga tanda at kababalaghan gaya ng pagpapagaling sa maysakit, pagtataboy sa mga demonyo, at muling pagbuhay sa patay, at pagpapakain sa limang libong tao sa pamamagitan ng limang tinapay at dalawang isda. Ang mga salita at gawain ng Panginoong Jesus, ang mga disposisyong ipinahayag Niya, at ang awtoridad na ipinakita Niya ay mga bagay na walang sinuman ang makakaabot o magtataglay. Ang mga ito ay mga pagbubunyag ng pagka-Diyos na diwa ng Panginoong Jesus. Samakatwid, ang Panginoong Jesus ay ang Cristo, na kilala rin bilang ang Anak ng tao. Ang Panginoong Jesus ay ang nagkatawang-taong Diyos, at ito ay isang katunayan na laganap na tinatanggap ng relihiyosong mundo. Kung ang isang entidad ay may pagka-Diyos lang na walang normal na pagkatao, kung ganoon, ang entidad na ito ay ang hindi nakikita at hindi nahahawakang Banal na Espiritu at hindi matatawag na Cristo. Pero kung ang isang tao ay may pagkatao lang na walang pagka-Diyos, kung gayon ang taong ito ay hindi ang Diyos na nagkatawang-tao. Gaya lang nating mga ordinaryong tao, lahat tayo ay sa laman, at ginawa tayong tiwaling lahat ni Satanas. Pagkatao lang ang taglay natin. Kahit sina Daniel, Isaias, at iba pang sinaunang santo at propeta ay pagkatao lang ang taglay. Mga miyembro lang sila ng tiwaling sangkatauhan at hindi nagtataglay ng pagka-Diyos ni Cristo. Samakatwid, natatangi ang pagka-Diyos na diwa ni Cristo at isang bagay na walang sinuman ang nagtataglay.”

Kumurap si Yu Hui na wari’y may malalim na iniisip. Pagkatapos mag-isip-isip nang ilang sandali, sinabi niya, “Kung hindi ibinunyag ng Makapangyarihang Diyos ang mga misteryong ito, walang sinuman sa atin ang makakaunawa nito. Maging ang mga pastor at elder ng relihiyosong mundo ay hindi ito nauunawaan. Madalas nilang ipinangangaral na si Cristo ay ang Hari, ang Hinirang ng Diyos. Si David ay ang hari ng Israel at hinirang din, pero bakit hindi siya puwedeng tawaging Cristo? Hindi ito maipaliwanag nang malinaw ng mga pastor at elder. Nauunawaan ko na ngayon. Pagkatao lang ang taglay ni David at hindi siya nagtataglay ng diwa ng pagka-Diyos, kaya hindi siya matatawag na Cristo. Pero kapwa may normal na pagkatao at ganap na pagka-Diyos ang Panginoong Jesus, kaya matatawag Siyang Cristo. Gaya ng madalas nating inaawit, ‘Cristo, Cristo, Jesuscristo, ang pinakapundasyon ng iglesia...’” Habang kumakanta, banayad na tinatapik-tapik ni Yu Hui ang kamay sa ritmo.

Nang nakita ko sila na pareho nang nagsasalita at nagbabahagi, dahan-dahan nang humupa ang kaba ko. Ngumiti ako at sinabing, “Tama iyan. Kapag naunawaan natin kung ano si Cristo, malinaw rin sa atin kung bakit tinatawag na Cristo at Anak ng tao ang Panginoong Jesus. Ngayon, naaalala ba ninyo na ilang bahagi sa Bibliya ang nagpopropesiya sa pagbabalik ng Panginoon bilang ang ‘ pagparito ng Anak ng tao’?”

Sumagot sila, “Oo, naaalala namin!” Dire-diretsong binigkas ni Xin Ming, “Sinasabi sa Lucas 17:24: ‘Sapagkat gaya ng kidlat, na kumikislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan.’”

Pagkatapos, ibinahagi ko, “Kapag binabanggit natin ang ‘Anak ng tao,’ ibig sabihin, pumarito sa lupa ang Espiritu ng Diyos at naging tao, ipinanganak ng isang normal na tao, na may mga magulang at pamilya. Sa panlabas, isa lang Siyang ordinaryong tao. Sa mga huling araw, nagkatawang-tao muli ang Diyos bilang ang Anak ng tao, na siyang Makapangyarihang Diyos. Sa panlabas, isang ordinaryong Anak ng tao lang ang Makapangyarihang Diyos, pero Siya ang kumakatawan sa Espiritu ng Diyos. Siya ay Diyos Mismo. Ipinahayag ng Makapangyarihang Diyos ang lahat ng katotohanan para dalisayin at iligtas ang sangkatauhan, at ginawa Niya ang gawain ng paghatol at pagkastigo sa mga huling araw para ganap na lutasin ang makasalanang kalikasan ng mga tao, para iligtas sila sa katiwalian at pinsala ni Satanas, at sa huli, para dalhin sila sa kaharian ng Diyos. Nalutas ng katotohanang ipinahayag ng Makapangyarihang Diyos at ng gawaing nagawa Niya ang lahat ng kalituhan at paghihirap na dinanas ng mga mananampalataya ng Panginoon sa Kapanahunan ng Biyaya, at ang mga katotohanang ito ay mga bagay na walang ibang makakapagpahayag. Hindi nakabatay sa pagkilala ng tao kung Siya ba ang Diyos na nagkatawang-tao, lalong hindi ito nakabase sa mga walang batayang tsismis at maling kaisipan mula sa CCP o mga relihiyosong lider. Sa halip, natutukoy ito ng gawaing ginagawa ng Diyos at ng diwa Niya. Sa pagsisiyasat sa tunay na daan, para mahusgahan kung Siya ba ay ang Diyos na nagkatawang-tao, hindi puwedeng tingnan lang natin ang ang panlabas na anyo Niya at balewalain ang diwa Niya. Basahin natin ang isang sipi ng mga salita ng Diyos. Sabi ng Makapangyarihang Diyos: ‘Hindi mahirap magsiyasat tungkol sa gayong bagay, ngunit kinakailangan nito na malaman muna ng bawat isa sa atin ang katotohanang ito: Siya na Diyos na nagkatawang-tao ay magtataglay ng diwa ng Diyos, at Siya na Diyos na nagkatawang-tao ay magtataglay ng pagpapahayag ng Diyos. Dahil ang Diyos ay naging tao, dadalhin Niya ang gawaing layon Niyang gawin, at dahil ang Diyos ay naging tao, ipapahayag Niya kung ano Siya, at magagawa Niyang ihatid ang katotohanan sa tao, pagkalooban ito ng buhay, at ituro ang daan para rito. Ang katawang-tao na walang diwa ng Diyos ay tiyak na hindi ang Diyos na nagkatawang-tao; walang duda ito. Kung layon ng tao na magsiyasat kung ito ang katawang-tao ng Diyos, kailangan niyang patunayan ito mula sa disposisyon na Kanyang ipinapahayag at sa mga salitang Kanyang sinasambit. Ibig sabihin, para patunayan kung ito nga ang katawang-tao ng Diyos o hindi, at kung ito nga ang tunay na daan o hindi, kailangan makilala ang kaibhan batay sa Kanyang diwa. Kaya nga, sa pagtukoy kung ito ang katawan ng Diyos na nagkatawang-tao, ang susi ay nasa Kanyang diwa (Kanyang gawain, Kanyang mga pagbigkas, Kanyang disposisyon, at maraming iba pang aspekto), sa halip na sa panlabas na anyo’ (Ang Salita, Vol. I. Ang Pagpapakita at Gawain ng Diyos. Paunang Salita). Napakalinaw ng mga salita ng Diyos. Para matukoy natin kung Siya ba ang Diyos na nagkatawang-tao, ang mga pangunahing bagay na puwede nating gamitin para makilatis ito ay ang mga salita Niya, ang gawain Niya, at ang disposisyong ipinapahayag Niya. Ito lang ang mga paraan para makilala natin si Cristo. Mukhang ordinaryo at normal si Cristo, pero makikilala natin Siya kung Siya ba ay Diyos o hindi sa pamamagitan ng gawain at mga salita Niya. Gaya ng Panginoong Jesus. Mukha Siyang isang ordinaryong tao, pero nagawa Niyang tapusin ang Kapanahunan ng Kautusan, simulan ang Kapanahunan ng Biyaya, at maipako sa krus para tubusin ang sangkatauhan. Nagsalita ang Panginoong Jesus nang may awtoridad at kapangyarihan. Sa isang salita, binuhay Niya si Lazaro mula sa kamatayan, at pinakain Niya ang 5,000 katao sa pamamagitan ng limang tinapay at dalawang isda. Ang mga salita at gawain ng Panginoong Jesus, pati na rin ang awtoridad na ipinakita Niya, ay sapat na para patunayan ang pagkakakilanlan at katayuan Niya. Hindi Siya ordinaryong tao, kundi si Cristo! Pero ang mga punong pari, eskriba, at Pariseo noong panahong iyon ay hindi naghangad na siyasatin ang gawain ng Panginoong Jesus, pero batay sa nakita nila, hinusgahan nila ang Panginoong Jesus bilang isang tao lang, sinasabing, Hindi ba’t ito ang anak ng karpintero?’ Hindi ba’t si Jesus lang ito na mula sa Nazaret?’ Hindi ba’t kilala natin ang mga magulang Niya?’ Sinamantala nila ang bawat pagkakataong mayroon sila para kondenahin ang Panginoong Jesus. Hindi tumuon ang mga mananampalataya sa pagkilatis, at gaya ng mga tambo na sumasayaw sa hangin, sinunod nila ang mga Pariseo sa pagkondena sa Panginoong Jesus. Sa huli, nakipagtulungan ang mga Pariseo sa gobyernong Romano para maipako Siya sa krus. Noong AD 70, nagdusa sila sa sumpa at kaparusahan ng Diyos. Nawasak ang Israel, at tumakas ang mga Israelita papunta sa mga banyagang lupain sa loob ng dalawang libong taon. Ito ang kalunos-lunos na kinalabasan ng paglaban at pagkondena kay Jesucristo. Bagama’t puno ng mapagmahal na kabaitan at awa ang Panginoong Jesus, nagtataglay rin ng katuwiran at pagiging maharlika ang Diyos, at hindi nalalabag ang disposisyon Niya. Ang Panginoong Jesus ay ang Diyos na nagkatawang-tao, at ang gawain at mga salita Niya ay mga pagpapahayag ng Banal na Espiritu. Hindi tinanggap ng mga Pariseo ang katotohanang ipinahayag ni Jesucristo, at walang habas pa nga silang nag-imbento ng mga tsismis tungkol sa Panginoong Jesus, hinusgahan at kinondena Siya. Ibig sabihin nito ay tinatanggihan nila ang katotohanan at tinatanggihan si Cristo, at paglapastangan ito laban sa Banal na Espiritu. Ang kasalanan na paglapastangan sa Banal na Espiritu ay hindi patatawarin sa buhay na ito o sa mundong darating! Sinabi ng Panginoong Jesus: ‘Ang bawat kasalanan at kapusungan ay ipatatawad sa mga tao; datapuwat ang kapusungang laban sa Banal na Espiritu ay hindi ipatatawad’ (Mateo 12:31).”

Pagkatapos makinig, galit na sinabi ni Xin Ming, “Labis na kamuhi-muhi ang mga Pariseong iyon! Ni hindi nila nakilala ang Panginoong Jesucristo, pero Siya ay kinondena nila at nag-imbento ng mga tsismis tungkol sa Kanya. Walang saysay ang maraming taon ng pagbabasa nila sa Lumang Tipan!” Tumingin si Yu Hui kay Xin Ming at sinabing, “Hindi mo puwede na sabihing ganoon. Kung ipinanganak tayo noon, baka nakondena natin ang Panginoong Jesus gaya nila. Hindi natin masasabi!”

Nagpatuloy ako, “Tama iyan. Dapat magsilbing mga babala sa mga susunod na henerasyon ang mga pagkakamaling ito ng nakaraan! Sa mga huling araw, nagkatawang-tao muli ang Panginoong Jesus bilang ang Anak ng tao para magsalita at gumawa sa lupa. Ang Anak ng tao na ito ay ang Makapangyarihang Diyos. Sa pagharap sa gawain ng Makapangyarihang Diyos, hindi ba’t dapat tayong maging maingat at mapanuri, maghanap at magsiyasat nang may pusong may-takot-sa-Diyos, at hindi humusga batay lang sa mga anyo? Magbasa tayo ng ilang kasulatan. Sinasabi sa Juan 16:12–13: ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon man ay kung Siya, ang Espiritu ng katotohanan ay dumating, ay papatnubayan Niya kayo sa buong katotohanan.’ Sinasabi sa Pahayag 2:7: ‘Ang may pakinig, ay makinig sa sinasabi ng Espiritu sa mga iglesia.’ Gayundin, ‘Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). Mula sa mga kasulatang ito, makikita natin na nagpropesiya ang Panginoong Jesus na magsasalita Siya ng maraming bagay kapag bumalik Siya, at na ipapahayag Niya ang katotohanan at isasakatuparan ang gawain ng paghatol. Kaya, sabihin ninyo sa akin, natupad na ba ang mga propesiyang ito?” “Natupad na,” sabay silang sumagot.

Kinuha ko ang kopya ko ng Ang Salita ay Nagpapakita sa Katawang-tao at sinabing, “Ang librong ito, Ang Salita ay Nagpapakita sa Katawang-tao, ay ang balumbong binuksan ng Kordero. Ito ang salitang binigkas ng Banal na Espiritu sa mga iglesia. Ang mga katotohanang ito ay ang mga salita ng Diyos na nagtutustos sa buhay ng tao, at ang mga ito ay walang hanggang daan ng katotohanan. Sa pamamagitan ng pagbabasa sa mga salita ng Makapangyarihang Diyos, nakikita natin na hindi lamang ibinubunyag ng Makapangyarihang Diyos ang misteryo ng anim na libong taon ng plano ng pamamahala ng pagliligtas ng Diyos, kundi ibinubunyag din ang misteryo ng pagkakatawang-tao, ang kaugnayan sa pagitan ng Bibliya at ng Diyos, at ang mga kalalabasan at hantungan ng lahat ng uri ng tao. Hinahatulan at inilalantad din ng Diyos ang makasalanang kalikasan ng paglaban ng sangkatauhan sa Diyos, at ang katotohanan tungkol sa paggawang tiwali ni Satanas sa sangkatauhan at ang iba’t iba nilang tiwaling disposisyon. Ipinapakita rin Niya sa tao ang landas para makalaya sa kasalanan, at kasabay nito, ibinubunyag ng Diyos sa sangkatauhan ang Kanyang matuwid, maharlika, at puspos ng poot na disposisyon na hindi nalalabag. Ang mga salita at gawain ng Makapangyarihang Diyos ay ganap na tumutupad sa mga propesiya ng Bibliya. Pag-isipan natin ito: Kung isang ordinaryong tao lang ang Makapangyarihang Diyos, paano Niya mabubunyag ang pinakaloob na katotoohanan ng gawain ng Diyos sa Kapanahunan ng Kautusan at Kapanahunan ng Biyaya? Paano Niya maihahayag ang misteryo ng gawain ng pamamahala ng Diyos para iligtas ang sangkatauhan? Paano Niya maipapahayag ang matuwid na disposisyon ng Diyos at ang Kanyang pagkamakapangyarihan-sa-lahat at karunungan? Kung isang ordinaryong tao lang ang Makapangyarihang Diyos, paano Niya masisimulan ang Kapanahunan ng Kaharian at tatapusin ang Kapanahunan ng Biyaya, na dinadala sa isang bagong kapanahunan ang mga pinatawad sa kanilang mga pagkakasala at sumunod sa Panginoong Jesus, at sinisimulan ang gawain ng paghatol simula sa sambahayan ng Diyos? Sinong dakilang tao o sikat na personalidad ang makakapagsalita ng gayong mga salita at makagagawa ng gayong mga gawain? Sinong pastor o elder ang makapagsasabi ng gayong mga salita? Siguradong wala sa kanila! Ngayon, pag-isipan natin: Bukod sa Diyos, sino ang makatatapos sa anim na libong taon ng plano ng pamamahala ng Diyos? Sino pa ang makapagpapahayag ng katotohanan para hatulan ang mga tao, linisin sila, at iligtas sila sa kasalanan? Sino pa ang makatutukoy sa kalalabasan ng lahat ng uri ng tao? Walang sinuman. Tanging ang nagkatawang-taong Makapangyarihang Diyos ang makagagawa ng gawaing ito at may gayong awtoridad! Dahil tanging ang Cristo ng mga huling araw, ang Makapangyarihang Diyos, ang makagagawa ng gawaing ito, kung ganoon, tao ba o Diyos ang Makapangyarihang Diyos?”

Sabay na sumagot sina Yu Hui at Xin Ming, “Diyos Siya!” Kumalma ang tensiyonadong ekspresyon ni Yu Hui, at sumilay ang ngiti sa mukha niya. Sabik na sabik niyang sinabi, “Labis na kahanga-hanga! Naparito ang Makapangyarihang Diyos para isakatuparan ang gawain ng paghatol simula sa sambahayan ng Diyos at nagpahayag ng napakaraming salita. Pawang gawain ito ng Diyos. Kung ordinaryong tao lang Siya, paano Niya ito makakamit?”

Talagang sabik na sabik ako at sinabi nang nakangiti, “Talagang mainam na kaya ninyong maarok ito nang ganito! Magbasa tayo ng isang sipi mula sa mga salita ng Makapangyarihang Diyos, at magiging mas malinaw pa ang puso natin. Sabi ng Makapangyarihang Diyos: ‘Sa pagkakataong ito, pumaparito ang Diyos upang gumawa ng gawain hindi sa espirituwal na katawan, kundi sa isang napaka-ordinaryong katawan. Bukod dito, ito ang katawan ng ikalawang pagkakatawang-tao ng Diyos, at ito rin ang katawan kung saan bumabalik ang Diyos sa katawang-tao. Isa itong napaka-ordinaryong katawang-tao. Kung titingnan Siya, wala kang makikitang anumang nagpapabukod-tangi sa Kanya sa iba, ngunit maaari kang magkamit mula sa Kanya ng mga katotohanang hindi pa narinig dati. Itong hamak na katawang-taong ito lang ang pagsasakatawan ng lahat ng salita ng Diyos ng katotohanan, ang tagapagdala ng gawain ng Diyos sa mga huling araw, at ang pagpapahayag kung saan nauunawaan ng tao ang buong disposisyon ng Diyos. Hindi mo ba lubhang ninanais na makita ang Diyos na nasa langit? Hindi mo ba lubhang ninanais na maunawaan ang Diyos na nasa langit? Hindi mo ba lubhang ninanais na makita ang hantungan ng sangkatauhan? Sasabihin Niya sa iyo ang lahat ng lihim na ito—mga lihim na wala pang taong nakapagsabi sa iyo, at sasabihin din Niya sa iyo ang mga katotohanang hindi mo nauunawaan. Siya ang pasukan mo patungo sa kaharian, at ang gabay mo patungo sa bagong kapanahunan. Ang ordinaryong katawang-tao ito ay nagtataglay ng maraming hiwagang di-maarok ng tao. Hindi mo maarok ang Kanyang mga gawa, ngunit ang buong layon ng gawaing ginagawa Niya ay sapat upang bigyan ka ng kakayahan na makitang hindi Siya isang simpleng katawang-tao na gaya ng inaakala ng mga tao, sapagkat kinakatawan Niya ang mga layunin ng Diyos sa mga huling araw, at ang pagmamalasakit ng Diyos sa sangkatauhan sa mga huling araw. Bagama’t hindi mo naririnig ang Kanyang mga salitang tila yumayanig sa kalangitan at lupa, bagama’t hindi mo makita ang Kanyang mga matang tulad ng lumalagablab na apoy, at bagama’t hindi mo natatanggap ang pagdidisiplina ng Kanyang bakal na pamalo, gayumpaman, maririnig mo mula sa Kanyang mga salita na nagiging puno ng poot ang Diyos at mababatid na nagpapakita ang Diyos ng awa sa sangkatauhan, at makikita ang matuwid na disposisyon ng Diyos at ang karunungan Niya, at higit pa rito, mapapahalagahan ang malasakit ng Diyos sa buong sangkatauhan. Ang gawain ng Diyos sa mga huling araw ay ang pahintulutan ang tao na makita sa lupa ang Diyos na nasa langit na namumuhay kasama ng mga tao, at bigyang-kakayahan ang tao na kumilala, magpasakop, matakot, at magmahal sa Diyos. Ito ang dahilan kung bakit bumalik Siya sa katawang-tao sa pangalawang pagkakataon. Kahit na ang nakikita ng tao ngayon ay isang Diyos na katulad ng tao, isang Diyos na mayroong ilong at dalawang mata, at isang hindi kapansin-pansing Diyos, sa huli, ipakikita sa inyo ng Diyos na kung hindi umiral ang taong ito, sasailalim ang mga langit at ang lupa sa napakatinding pagbabago; kung hindi umiral ang taong ito, magdidilim ang kalangitan, masasadlak sa kaguluhan ang lupa, at mamumuhay ang buong sangkatauhan sa gitna ng taggutom at mga salot. Ipakikita Niya sa inyo na kung hindi pumarito ang Diyos na nagkatawang-tao upang iligtas kayo sa mga huling araw, matagal na sanang winasak ng Diyos ang buong sangkatauhan sa impiyerno; kung hindi umiral ang katawang-taong ito, magiging mga pangunahing makasalanan kayo magpakailanman, at magiging mga bangkay kayo habang panahon. Dapat ninyong malaman na kung hindi umiral ang katawang-taong ito, magiging imposible para sa sangkatauhan na matakasan ang isang malaking kalamidad, at magiging imposible para dito na makatakas sa mas matinding kaparusahang ipapataw ng Diyos sa sangkatauhan sa mga huling araw. Kung hindi isinilang ang karaniwang katawang-taong ito, lahat sana kayo ay nasa kalagayan kung saan nagsusumamo kayo para sa buhay nang walang kakayahang mamuhay at manalangin para sa kamatayan nang hindi namamatay; kung hindi umiral ang katawang-taong ito, hindi ninyo makakamit ang katotohanan at makakapunta sa harap ng trono ng Diyos ngayon, kundi sa halip, parurusahan kayo ng Diyos dahil sa mabibigat ninyong kasalanan. Alam ba ninyong kung hindi dahil sa pagbabalik sa katawang-tao ng Diyos, walang magkakaroon ng pagkakataon sa kaligtasan; at kung hindi dahil sa pagparito ng katawang-taong ito, matagal na sanang tinapos ng Diyos ang lumang kapanahunan? Dahil dito, magagawa pa rin ba ninyong tanggihan ang ikalawang pagkakatawang-tao ng Diyos? Yamang napakaraming pakinabang ang matatamo ninyo sa karaniwang taong ito, bakit hindi ninyo Siya malugod na tatanggapin?’ (Ang Salita, Vol. I. Ang Pagpapakita at Gawain ng Diyos. Alam Mo Ba? Gumawa ang Diyos ng Dakilang Bagay sa Gitna ng mga Tao). Si Cristo ang katotohanan, ang daan, at ang buhay, at isa itong ganap na katunayan. Kung hindi ipinahayag ni Cristo ang katotohanan, at hindi natin narinig ang tinig ng Diyos, hinuhusgahan lang Siya batay sa anyo, kung ganoon, magiging mahirap para sa atin na makilala Siya. Sa panlabas, isang ordinaryong tao ang Makapangyarihang Diyos, pero Siya ay Diyos na nagkatawang-tao sa mga huling araw. Nagpahayag Siya ng maraming katotohanan at gumagawa Siya para iligtas ang buong sangkatauhan. Gayumpaman, ang gobyernong CCP at ang mga lider mula sa mundo ng relihiyon, ay humuhusga na isang ordinaryong tao ang Makapangyarihang Diyos. Isang ganap na maling kaisipan ito. Pag-isipan natin ito. Ateista ang CCP at sumusunod sa Satanismo ni Marx. Mapanlaban ito sa Diyos at palaging inaaresto at inuusig ang mga Kristiyano. Isa itong laganap na kinikilalang katunayan. Puwede ba nating paniwalaan ang sinasabi nila?”

Kinuyom ni Xin Ming ang kamao niya at inihampas ito sa mesa, dismayadong sinasabi, “Ateista ang gobyernong CCP, at nilalabanan nito ang Diyos. Noong nanampalataya tayo sa Panginoong Jesus, nagdusa tayo nang matindi sa panunupil at pag-uusig nito. Paano ko nagawang paniwalaan ang mga walang batayang tsismis nito?”

Sumagot ako kay Xin Ming sa pagsasabing, “Magmula nang itatag ang CCP, palagi nitong inuusig ang mga Kristiyano, at binansagan nito na isang kulto ang Kristiyanismo, at libro ng kulto ang Bibliya. Inaaresto nito ang mga Kristiyano sa iba’t ibang lugar, pinahihirapan, kinokondena, at sinisentensiyahan ang mga ito, nagdudulot na magkawatak-watak ang maraming pamilya at mamatay ang mga tao. Ngayong dumating ang Makapangyarihang Diyos para iligtas ang tao, lalo pang nanggagalaiti ang CCP at nakikita ang Diyos bilang isang kaaway. Naghahanap ito kung saan-saan ng mga kopya ng Ang Salita ay Nagpapakita sa Katawang-tao, kinukumpiska at sinisira ang mga iyon kapag nakita. Kapag ang mga kapatid mula sa Ang Iglesia ng Makapangyarihang Diyos ay nagtitipon para magbahaginan tungkol sa mga salita ng Diyos, ipangaral ang ebanghelyo, at magpatotoo tungkol sa Diyos, ginagamit ng CCP ang buong kapangyarihan ng bansa para supilin at arestuhin sila, nagkakalat kung saan-saan sa internet ng mga walang batayang tsismis at paninira sa Iglesia, walang kabuluhang nagtatangkang lipulin ang iglesia ng Diyos. Ang gayong masamang ateistang partido na mapanlaban sa Diyos ay ni hindi alam kung ano si Cristo o kung ano ang pagkakatawang-tao. Wala itong kalipikasyon na magkomento sa mga usapin ng pananalig, pero walang pakundangan nitong sinasabi na naniniwala sa isang tao ang Ang Iglesia ng Makapangyarihang Diyos. Hindi ba’t purong pagkakalat ito ng mga walang batayang tsismis at kalapastanganan? Ang mga lider ng relihiyon na iyon, kapag nakikita nila ang pagpapakita at gawain ng Diyos, sa halip na akayin ang mga mananampalataya na hanapin ang katotohanan at salubungin ang Panginoon, ay nakikisali pa talaga sa CCP sa pagkondena sa Makapangyarihang Diyos! Kapag nakikita nila ang dagsa ng mga mananampalataya na nagsisiyasat sa Kidlat ng Silanganan, at na parami nang parami ang mga taong tumatanggap dito, natatakot sila na mawawalan sila ng mga posisyon at kabuhayan, kaya ginagawa nila ang lahat ng makakaya nila para hadlangan at limitahan ang mga mananampalataya sa pagsisiyasat sa tunay na daan, ganap na isinasara ang mga iglesia at nagpapakalat ng mga walang batayang tsismis at paninira sa Ang Iglesia ng Makapangyarihang Diyos, na nagdudulot sa marami na hindi nakakaunawa sa katotohanan na maging takot na takot na siyasatin ang Kidlat ng Silanganan pagkatapos marinig ang mga walang batayang tsismis at maladiyablong salita nila, at mapalampas ang pagkakataong salubungin ang pagparito ng Panginoon. Paano naiiba ang mga kilos na ito ng mga relihiyosong pastor at elder sa mga Pariseo na lumaban sa Panginoong Jesus?”

Tumango nang may pagsang-ayon sina Yu Hui at Xin Ming. Sinabi ni Yu Hui, “Sa pamamagitan ng pagbabasa sa mga salita ng Diyos at pakikinig sa pagbabahagi mo, naunawaan ko na sa wakas na habang gumagawa ang Diyos para iligtas ang mga tao, ginagawang tiwali ni Satanas ang mga tao. Kapag naparito ang Makapangyarihang Diyos para ipahayag ang katotohanan at gumawa para iligtas ang sangkatauhan, nanggigigil si Satanas, at desperadong nag-iimbento ng mga kasinungalingan para magdala ng pagkagambala at pagkawasak. Napakatraydor at sama nito! Salamat sa gabay ng Diyos, nanatili kami at nagkamit ng pagkaunawa. Kung wala ito, malamang ay naniwala na kami ni Xin Ming sa mga walang batayang tsismis at maladiyablong salitang ikinakalat ng CCP at ng mga relihiyosong pastor at elder, at nawalan sana kami ng lakas ng loob na magpatuloy na manampalataya. Halos maiwala namin ang pagliligtas ng Diyos. Muntik na talaga!” Kinuha kaagad ni Yu Hui sa mesa ang libro ng Ang Salita ay Nagpapakita sa Katawang-tao, at mahigpit itong niyakap sa dibdib niya. Bigla ring sumilay kay Xin Ming ang pagkatanto, at sinabi niya, “Mula ngayon, hindi na tayo dapat maniwala sa mga walang batayang tsismis at maling kaisipan na ikinakalat ng CCP at ng mga pastor at elder mula sa mundo ng relihiyon. Walang maitutulong ang mga iyon sa buhay natin. Sa halip, dapat tayong gumugol ng mas maraming oras sa pagbabasa ng mga salita ng Makapangyarihang Diyos at dumalo nang mas madalas sa mga pagtitipon para makipagbahaginan, at unti-unti, mauunawaan natin ang bagong gawain ng Diyos.”

Nagsimula akong lumuha, at may pagkasabik kong sinabi, “Naunawaan na ninyo ang katotohanan tungkol sa pagkakatawang-tao ng Diyos, at nakalaya na kayo sa panlilihis ng mga walang batayang tsismis at maling kaisipan ng CCP at ng mundo ng relihiyon, at nakabalik kayo sa Diyos. Tunay na biyaya ito ng Diyos! Gaano man subukan ng CCP at ng mundo ng relihiyon na ikalat ang mga walang batayang tsismis, siraan, at dungisan ang gawain ng Makapangyarihang Diyos, makikilala pa rin ng mga tunay na nananampalataya sa Diyos ang tinig ng Diyos at babalik sa presensiya Niya. Naniniwala ang mga huwad na mananampalataya na iyon sa mga walang batayang tsismis at maladiyablong salita ng CCP at ng mundo ng relihiyon, at ayaw nilang hanapin o siyasatin ang gawain at mga salita ng Makapangyarihang Diyos. Kaya, nabihag sila ng halimaw at namarkahan ng marka ng halimaw. Sila ay parang mga ipa na tinangay ng hangin at sinunog ng di-kailanman-mamatay na apoy. Sa ganitong paraan, napaghihiwalay ang trigo at mga mapanirang damo. Masyadong makapangyarihan-sa-lahat at marunong ang Diyos!”

Pagkatapos ng pagtitipon namin, maingat na iniligpit nina Xin Ming at Yu Hui ang mga libro nila ng mga salita ng Diyos, isinabit ang mga bag nila sa kanilang balikat, at masayang umalis. Tumayo ako sa tabi ng bintana, pinanonood sila hanggang sa hindi na sila matanaw, at hindi ko maiwasang mapabulalas, “Salamat sa Makapangyarihang Diyos!”


39. Hindi Ko na Nararamdamang Mababa Ako

Ni Debra, Amerika

Mula pa noong bata ako, mahiyain na ako at mabagal mag-isip. Sinasabi ng buong pamilya ko na hindi ako matalino, na mabagal ako. Dagdag pa roon, mahina ang mga abilidad ko sa lengguwahe, kaya madali akong kabahan kapag nagsasalita ako sa harap ng maraming tao. Kapag kinabahan na ako, nabablangko na ang utak ko, kaya, madalas akong nananahimik. Kapag nasa paaralan ako at nagtanong ang guro, masiglang sumasagot ang lahat ng kaklase ko, pero hindi ako maglalakas-loob na magboluntaryong sumagot kahit na alam ko ito. Pasibo lang akong maghihintay na tawagin ako ng guro, o tahimik akong sasagot sa isip ko. Ang pamilya at mga kaibigan ko ay nagsabing lahat na mabagal akong mag-isip at hindi mahusay magsalita. Madalas ding ikuwento sa akin ng tatay ko ang isang istorya tungkol sa kung paanong kailangang magsimula nang lumipad ng mababagal na ibon bago pa ang iba para mapunan ang kawalan nila ng abilidad. Sa paglipas ng panahon, nagsimula ko na ring maramdaman na medyo mabagal ako, at naramdaman ko na hindi sapat ang anumang ginawa ko para magpakitang-gilas sa iba. Samakatwid, talagang lumayo ako sa iba. Pagkatapos kong magsimulang manampalataya sa Diyos, nakita ko kung gaano kabait ang mga kapatid ko, at naramdaman ko na parang pamilya ko na sila. Nagsalita rin ako at nagkuwento sa mga kapatid ko tungkol sa kalagayan at mga paghihirap ko. Tutulungan at hihikayatin ako ng lahat, at hindi na ako masyadong napipigilan; nakaramdam ng paglaya ang puso ko at puno ito ng kasiyahan. Gayumpaman, nararamdaman ko pa rin na lubos akong napipigilan kapag nagsasalita sa harap ng napakaraming tao. May ilang pagtitipon na marami ang tao, at kapag ako na ang magbabahagi, sobra akong kinakabahan kaya nagsisimula akong manginig. Nagkakagulo-gulo ang kaisipan ko, at nauutal ako sa pagsasalita. Ilang sister ang tumitingin sa akin, at ngumingiti ako na nahihiya. Noong panahong iyon, namumula ang mukha ko sa kahihiyan, at desperado ako na bumuka ang lupa at lamunin ako. Nagsimula akong mag-isip, “Ano kaya ang iniisip sa akin ng mga kapatid ko? Iniisip kaya nila na talagang napakawalang silbi ko? Mukhang kailangan ko nang huwag masyadong magsalita sa hinaharap at hayaan na mas magbahagi ang mga kapatid na may mahusay na kakayahan.” Pagkatapos, sa mga pagtitipon, kapag napakaraming tao, ako ang palaging huling magbabahagi; minsan, hindi talaga ako magbabahagi. Naglalakas-loob lang akong magbahagi gamit ang mga simpleng salita kapag hindi masyadong marami ang tao, o kapag nasa harap ako ng mga kapatid na kilalang-kilala ko. Minsan, nagkamit ako ng ilang resulta sa paggawa ng tungkulin ko, at hiningi sa akin ng superbisor na talakayin ang magagandang daan at pamamaraan para matuto ang lahat mula sa mga iyon at gamitin ang mga iyon bilang sanggunian. Gayumpaman, nang naisip ko ang pagtalakay sa mga bagay-bagay sa harap ng maraming kapatid, talagang natakot ako. Nag-alala ako na kapag dumating na ang oras, kakabahan ako at magsasalita nang malabo—sobrang nakakahiya iyon! Paulit-ulit akong tumanggi sa dahilang wala naman akong anumang mga espesyal na pamamaraan. Kalaunan, nagnilay ako, bakit ako natatakot at umaatras tuwing kailangan kong magsalita sa napakaraming tao?

Minsan, nagbasa ako ng mga salita ng Diyos: “May ilang tao na mabagal mag-isip, hindi mahusay magsalita, at simple ang hitsura simula noong bata sila, kaya ang ibang kapamilya nila at ibang tao sa lipunan ay nagsasabi ng ilang negatibong komento tungkol sa kanila. Halimbawa, sinasabi ng mga tao: ‘Ang batang ito ay mapurol ang isip, mabagal ang reaksiyon niya sa mga bagay-bagay, at nakakaasiwa siyang magsalita. Tingnan mo ang anak ng taong iyon, talagang nabibilog niya ang ulo ng mga tao sa matatamis niyang salita. Pero kapag ang batang ito ay nakakatagpo ng mga tao, hindi niya alam kung ano ang sasabihin o kung paano pasasayahin ang mga tao, at kapag may nagagawa siyang mali, hindi niya alam kung paano ipaliwanag o pangatwiranan ang kanyang sarili. Hangal ang batang ito.’ Sinasabi ito ng kanilang mga magulang, at sinasabi rin ito ng kanilang mga kamag-anak, kaibigan, at guro. Ang kapaligirang ito ay di-halatang nagdudulot ng presyur sa gayong mga indibidwal, nagsasanhing magkaroon sila ng partikular na uri ng kaisipan nang hindi namamalayan. Anong uri ng kaisipan? Pakiramdam nila ay hindi sila kaakit-akit at walang may gusto sa hitsura nila, at na hindi sila nakakakuha ng matataas na grado sa pag-aaral nila at na mabagal ang reaksiyon nila; palagi silang nahihiya na ibuka ang kanilang bibig at magsalita kapag nakikita nila ang iba, at masyado silang nahihiyang magsalita ng pasalamat kapag binibigyan sila ng mga tao ng mga bagay. Iniisip nila, ‘Bakit ba labis akong nakakaasiwang magsalita? Bakit napakamatatas ng ibang tao? Hangal lang talaga ako!’ Hindi namamalayan, iniisip nila na labis silang walang halaga pero hindi pa rin nila matanggap na ganoon sila ka-walang kuwenta, na ganoon sila kahangal. Sa puso nila, madalas nilang itinatanong sa kanilang sarili, ‘Ganoon ba talaga ako kahangal? Ganoon ba talaga ako ka-hindi kanais-nais?’ Hindi sila gusto ng kanilang mga magulang, pati na rin ng kanilang mga kapatid, kanilang mga guro o mga kaklase. At paminsan-minsan, sinasabi ng kanilang mga kapamilya, kamag-anak, at kaibigan na ‘Pandak siya, maliit ang mga mata at ilong niya, at kung ganyan ang hitsura niya, wala siyang masyadong mararating paglaki niya.’ Sa ganitong uri ng kapaligiran, sa una ay nakakaramdam sila ng paglaban sa puso nila at pagkatapos ay unti-unti nilang tinatanggap at kinikilala ang sarili nilang mga pagkukulang at kahinaan, pero kasabay nito ay lumilitaw ang isang negatibong emosyon sa kaibuturan ng kanilang puso. Ano ang tawag sa emosyong ito? Pagiging mas mababa. Ang mga taong nakakaramdam ng pagiging mas mababa ay nakikita lang ang sarili nilang mga pagkukulang at hindi ang kanilang mga kalakasan; palagi nilang nararamdaman na hindi sila kaakit-akit at kagusto-gusto, na ang isip nila ay hindi matalas at na mabagal ang mga reaksiyon nila, at na hindi nila kayang basahin ang mga tao. Sa madaling salita, nararamdaman nila na ganap silang walang sapat na kakayahan. Ang kaisipang ito ng pagiging mas mababa ay dahan-dahang nangingibabaw sa loob ng puso mo, at ito ay nagiging isang emosyon na hindi maiwaksi na gumagapos sa puso mo. Pagkatapos mong lumaki at pumunta sa lipunan, o nagpakasal at nagtatag na ng iyong propesyon, anuman ang iyong pagkakakilanlan at katayuan sa lipunan, ang emosyong ito ng pagiging mas mababa na naitanim sa pagpapalaki sa iyo simula noong bata ka ay nakakaapekto at kumokontrol pa rin sa iyo, ipinadarama sa iyo na mas masahol ka kaysa sa ibang mga tao sa bawat aspekto” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Labis na nauugnay sa kalagayan ko ang mga salita ng Diyos. Magmula pa noong bata ako, tinatawag akong utal at mabagal mag-isip ng mga taong nasa palibot ko; madalas ding sabihin ng pamilya ko, “Tingnan mo kung gaano katalino ang ate mo. Pero sa lagay mo, hindi ka kailanman aakma sa kung saan …” Unti-unti, lalo kong naramdaman na para bang hindi ako masyadong marunong kaysa sa iba, at nagkaroon ako ng inferiority complex. Mula nang bata pa ako hanggang sa pagtanda, hindi ko kailanman naisip na mayroon akong anumang mga kalakasan: Mahihina ang abilidad ko sa pagpapahayag, at mahina rin ang sikolohikal na tibay ko, kaya kinakabahan ako kapag nagsasalita sa harap ng maraming tao, at higit pa roon, hindi ako mabilis mag-isip, kaya hindi ako madalas magsalita at hindi ako nakikilahok sa maraming bagay. Pagkatapos kong magsimulang manampalataya sa Diyos, palagi akong natatakot na hahamakin ako ng mga kapatid ko dahil wala akong mahusay na abilidad na ipahayag ang sarili ko, at sinusubukan kong magsalita nang kaunti hangga’t maaari para umiwas na mapahiya. Napakapasibo ko kapag nagbabahagi sa oras ng mga pagtitipon, tumatanggi akong talakayin kung ano ang nakamit ko mula sa paggawa ng tungkulin ko, at pinipili kong palaging umatras. Dahil apektado ako ng mga damdamin ng pagiging mababa, nawalan ako ng maraming pagkakataon na makamit ang katotohanan, at ni hindi ko magawa ang mga tungkulin na kaya kong gawin. Naramdaman kong kaawa-awa ang buhay ko, kaya ginusto kong hanapin ang katotohanan para lutasin ang problemang ito.

Isang araw, binasa ko ang mga salita ng Diyos: “Puno ang puso mo ng ganitong emosyon ng pagiging mas mababa at matagal nang umiiral ang emosyong ito, hindi ito isang pansamantalang lagay ng loob. Sa halip, mahigpit nitong kinokontrol ang iyong mga kaisipan mula sa kaibuturan ng iyong kaluluwa, mahigpit nitong tinatakpan ang bibig mo, kaya gaano man katama ang pagkaunawa mo sa mga bagay-bagay, o anuman ang mga pananaw at opinyon mo sa mga tao, pangyayari at bagay, naglalakas-loob ka lang na pag-isipan ang iba’t ibang anggulo nito sa puso mo, hindi ka kailanman naglalakas-loob na magsalita nang malakas para marinig ng iba. Sang-ayunan man ng iba ang sinasabi mo, o itatama, o pupunahin ka, hindi ka maglalakas-loob na harapin o makita ang gayong kalalabasan. Bakit ganito? Ito ay dahil ang emosyon mo ng pagiging mas mababa ay nasa loob mo, nagsasabi sa iyo na, ‘Huwag mong gawin iyan, hindi mo iyan kaya. Wala kang ganyang kakayahan, wala kang ganyang realidad, hindi mo dapat gawin iyan, sadyang hindi ka ganyan. Huwag kang gumawa o mag-isip ng kahit ano ngayon. Magiging totoo ka lang sa sarili mo kung mamumuhay ka sa pagiging mas mababa. Hindi ka kwalipikadong hangarin ang katotohanan o buksan ang puso mo at sabihin ang nais mo at makipag-ugnayan sa iba gaya ng ginagawa ng ibang tao. At iyon ay dahil hindi ka mahusay, hindi ka kasinghusay nila.’ Ang ganitong emosyon ng pagiging mas mababa ang umaakay sa pag-iisip ng mga tao; pinipigilan sila nitong isakatuparan ang mga obligasyon na dapat gampanan ng isang normal na tao at ipamuhay ang buhay ng normal na pagkatao na dapat nilang ipinamumuhay, samantalang itinuturo rin nito ang mga pamamaraan, direksiyon at mga layon ng kung paano nila itinuturing ang mga tao at bagay-bagay, paano sila umaasal at kumikilos. … Nakikita natin mula sa mga partikular na pagpapamalas at pagbubunyag na ito na sa sandaling ang isang negatibong emosyon na ito—ang pakiramdam ng pagiging mas mababa—ay magsimulang umepekto at mag-ugat sa kaibuturan ng puso ng mga tao, kung gayon, maliban sa kung hahangarin nila ang katotohanan, magiging napakahirap para sa kanila na pawiin ito at makawala sa pagpipigil nito, at mapipigilan sila nito sa lahat ng kanilang gagawin. Bagama’t hindi nasisiguro na isang tiwaling disposisyon ang pakiramdam na ito, nagdulot na ito ng malubhang negatibong epekto; malubha nitong pinipinsala ang kanilang pagkatao at may malaking negatibong epekto ito sa iba’t ibang emosyon at sa pananalita at mga kilos ng kanilang normal na pagkatao, kasama ang mga napakalulubhang kahihinatnan. Ang maliit na impluwensiya nito ay makakaapekto sa kanilang katangian, mga kagustuhan at ambisyon; ang malaking impluwensiya nito ay makakaapekto sa kanilang mga layon at direksiyon sa buhay. Sa mga sanhi ng pakiramdam na ito ng pagiging mas mababa, sa proseso nito at sa mga kahihinatnan na idinudulot nito sa isang tao, sa alinmang aspekto mo ito titingnan, hindi ba’t isa itong bagay na dapat bitiwan ng mga tao? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Noong ikompara ko ang sarili ko sa mga salita ng Diyos, napagtanto ko ang pinsala ng pamumuhay sa mga damdamin ng pagiging mababa. Hindi isang simpleng emosyon ang damdamin ng pagiging mababa, kundi direkta nitong naaapektuhan ang sariling asal at mga kilos mo; ginagapos at tinatali ka nito. Simula noong bata pa ako, sinasabi ng lahat ng nakapaligid sa akin na mabagal akong mag-isip at hindi mahusay magsalita; madalas ding ikuwento ng tatay ko ang istorya tungkol sa kung paanong ang mababagal na ibon ay kailangan nang magsimulang lumipad bago pa ang iba para mapunan ang kawalan nila ng abilidad. Unti-unti, naisip ko na likas akong mabagal kaysa sa iba, kaya, madalas akong nananahimik, at ni hindi ako nangangahas na magkusang gawin ang mga bagay na kaya ko. Positibong bagay dapat ang pagtitipon ng mga kapatid para pagbahaginan ang pagkaarok at pagkaunawa nila sa mga salita ng Diyos, pero palagi kong nararamdaman na hindi ako magaling magsalita, at natatakot ako na kung hindi ako magsasalita nang maayos, hahamakin ako ng mga kapatid ko, kaya hindi ako nangangahas na magsalita at magbahagi kaagad. Minsan, hindi nga ako nangangahas na magbahagi kapag may kaunti akong kaliwanagan at pagkaunawa sa mga salita ng Diyos. Sa katunayan, kapag nagkamit ka ng ilang resulta sa paggawa ng tungkulin mo, dahil ito sa kaliwanagan at pamumuno ng Banal na Espiritu, at dapat mong sabihin ang tungkol sa mga ito para mas maraming kapatid ang makinabang dito. Gayumpaman, naapektuhan ako ng mga damdamin ng pagiging mababa at nag-alala na kung kabahan ako at hindi makapagsalita nang maayos, mapapahiya ako; sa halip, pinili kong tumakas, nawalan ako ng pagkakataong magsagawa. Ginapos ako ng mga damdamin ng pagiging mababa, dahilan para maramdaman ko na napipigilan ako sa lahat ng ginagawa o sinasabi ko; hindi ko magawang maagap na boluntaryong akuin ang mga pasanin, at hindi ako umusad sa buhay pagpasok ko. Noong nakita ko ang pinsala ng pamumuhay sa ilalim ng mga damdamin ng pagiging mababa, nagdasal ako sa Diyos, “Mahal kong Diyos, mula pagkabata ko hanggang sa pagtanda ko, palagi akong nagagapos ng mga damdamin ng pagiging mababa. Pagkatapos kong magsimulang manampalataya sa Diyos, napipigilan pa rin ako ng mga ito at hindi ko magawa ang sarili kong tungkulin. Ayaw kong patuloy na mamuhay sa mga damdamin ng pagiging mababa; gusto kong baguhin ang mga bagay-bagay. Nawa ay tulungan Mo akong iwaksi ang mga gapos ng mga negatibong emosyon.”

Kalaunan, binasa ko ang mga salita ng Diyos: “Kaya, paano mo tumpak na masusuri at makikilala ang iyong sarili, at paano ka makalalaya sa emosyon ng pagiging mas mababa? Dapat mong gamitin ang mga salita ng Diyos bilang batayan sa pagkamit ng pagkilala sa iyong sarili, pag-alam sa kung ano ang iyong pagkatao, kakayahan, at talento, at kung anong mga kalakasan ang mayroon ka. Halimbawa, ipagpalagay na dati kang mahilig at magaling kumanta, pero palagi kang pinupuna at minamaliit ng ilang tao, sinasabing hindi ka makasabay sa tugtog at na wala ka sa tono, kaya ngayon ay nadarama mo na hindi ka magaling kumanta at hindi ka na naglalakas-loob na gawin ito sa harap ng ibang tao. Dahil mali kang sinuri at hinusgahan ng mga taong iyon na makamundo, ng mga taong magulo ang isip at ordinaryo, nalimitahan ang mga karapatan na nararapat sa iyong pagkatao, at napigilan ang iyong talento. Bilang resulta, ni hindi ka na naglalakas-loob kumanta ng isang awitin, at matapang ka lang na nakakakanta nang malakas at malaya kapag nag-iisa ka. Dahil karaniwan ay nararamdaman mo na masyado kang napipigilan, kapag hindi ka nag-iisa, hindi ka nangangahas na kumanta ng awitin; nangangahas ka lang na kumanta kapag mag-isa ka, tinatamasa ang oras na nagagawa mong kumanta nang malakas at malinaw, at sobrang kaaya-aya at malaya ang pakiramdam mo sa oras na iyon! Hindi ba’t totoo iyon? Dahil sa pinsalang nagawa sa iyo ng mga tao, hindi mo alam at hindi mo malinaw na nakikita kung ano ba talaga ang kaya mong gawin, kung saan ka magaling, at kung saan ka hindi magaling. Sa ganitong sitwasyon, kailangan mong gumawa ng tamang pagsusuri at sukatin nang tama ang iyong sarili batay sa mga salita ng Diyos. Dapat mong pagtibayin kung ano ang natutunan mo at kung saan nakasalalay ang mga kalakasan mo, at humayo ka at gawin mo ang anumang kaya mo; para naman sa mga bagay na hindi mo kayang gawin, ang iyong mga kakulangan at kapintasan, dapat mong pagnilayan at kilalanin ang mga ito, at dapat din na tumpak mong suriin at alamin kung ano ang kakayahan mo, at kung mahusay o mahina ba ito. Kung hindi mo maunawaan o malinaw na makilala ang sarili mong mga problema, kung gayon, hilingin mo sa mga tao sa paligid mo na may pagkaunawa na kilatasin ka. Tumpak man o hindi ang sasabihin nila, kahit papaano ay mabibigyan ka nito ng pagbabatayan at mabibigyan ka nito ng kakayahan na magkaroon ng batayang pagsusuri o paglalarawan sa iyong sarili. Pagkatapos, malulutas mo na ang esensiyal na problema ng negatibong emosyon ng pagiging mas mababa, at unti-unti kang makakaahon mula rito. Ang emosyon ng pagiging mas mababa ay madaling lutasin kung makakakilatis at, mamumulat dito ang isang tao, at kung mahahanap niya ang katotohanan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (1)). Mula sa mga salita ng Diyos, nakakita ako ng isang landas ng pagsasagawa. Dapat kong timbangin at suriin ang sarili ako ayon sa mga salita ng Diyos, at hindi maapektuhan ng mga hindi tumpak na pagsusuri ng iba o hayaan silang impluwensiyahan ang sarili kong pananaw sa sarili at paghusga. Naisip ko kung paano sinabi ng Diyos na maaari kong tanungin ang mga kapatid na kilalang-kilala ko tungkol sa ebalwasyon nila sa akin, at pagkatapos ay timbangin nang obhetibo ang sarili ko nang ayon sa mga salita ng Diyos. Samakatwid, tinanong ko ang ilang sister na kilalang-kilala ako. Sinabi nila, “Sa katunayan, hindi ka walang silbi gaya ng sinasabi mo. Karaniwan, mayroon kang sarili mong pagkaarok sa mga prinsipyo na nauugnay sa mga tungkulin mo, at kaya mong talakayin ang ilang pagkaunawa mo sa mga salita ng Diyos. Minsan, kaya mo ring tulungan ang mga kapatid mo. Dapat mong ituring nang tama ang sarili mo.” Nang marinig ko ang ebalwasyon sa akin ng mga sister ko, napagtanto ko na hindi ako kasinghina ng gaya ng inaakala ko. Hindi ako maaaring patuloy na mamuhay sa maling ebalwasyon sa akin ng mga tao at husgahan ng negatibo ang sarili ko. Sa katunayan, hindi totoong wala talaga akong anumang mga kalakasan; bagamat medyo may pagkamahiyain ang personalidad ko at hindi ko masyadong maipahayag ang sarili ko kaysa sa iba, madalas, nagagawa kong ipaliwanag nang malinaw ang ilang bagay, kaya kong makakita ng ilang mabubuting landas ng pagsasagawa sa pagganap sa tungkulin ko, at kaya kong gumanap ng ilang papel. Dapat kong tratuhin nang makatwiran ang mga kakulangan ko. Pagkatapos, kapag may mga negatibo na naman akong kaisipan tungkol sa sarili ko, iisipin ko, “Itinalaga ng Diyos ang mga abilidad sa lengguwahe ng isang tao. Hindi ko maaaring maramdaman na parang mababa ako sa iba dahil sa mga kakulangan ko sa bagay na ito at humantong sa pagiging palaging napipigilan. Dapat kong itakda ang tamang mentalidad at tratuhin ito nang wasto, na sinusubukang gawin ang mga bagay sa abot ng makakaya ko ang mga bagay na kaya kong gawin nang maayos.”

Minsan, sinabi ko sa isang sister ang tungkol sa kalagayan ko. Sinabi niya na ang pangunahing problema ko ay masyado akong nagpapahalaga sa pride, at masyado akong nababahala sa kung ano ang iniisip sa akin ng ibang tao. Naghanap ako ng mga mababasang salita ng Diyos na nauugnay sa paglutas sa ganitong uri ng kalagayan. Sabi ng mga salita ng Diyos: “Kapag madalas sinasabi sa inyo ng mga nakatatanda sa pamilya na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,’ ito ay para bigyan mo ng halaga ang pagpapaganda ng iyong imahe, mamuhay nang kagalang-galang na buhay, at hindi gumawa ng mga bagay na sumisira ng iyong puri. Kaya, ginagabayan ba ng kasabihang ito ang mga tao sa positibo o negatibong paraan? Magagawa ba nitong akayin ka tungo sa katotohanan? Magagawa ba nitong akayin ka na maunawaan ang katotohanan? (Hindi, hindi nito magagawa.) Tiyak na hindi! Ang hinihingi ng Diyos mula sa mga tao ay na maging matapat sila. Kapag ikaw ay sumalangsang, o nakagawa ng mali, o nakagawa ng isang bagay na naghihimagsik laban sa Diyos at lumalabag sa katotohanan, kailangan mong pagnilayan ang sarili mo, alamin ang pagkakamali mo, at himayin ang iyong mga tiwaling disposisyon; tanging sa ganitong paraan mo makakamit ang tunay na pagsisisi, at pagkatapos nito ay kikilos ka nang naaayon sa mga salita ng Diyos. Anong uri ng pag-iisip ang dapat taglayin ng mga tao para maisagawa ang pagiging matapat? Mayroon bang anumang salungatan sa pagitan ng hinihinging pag-iisip at ng pananaw na inihahalimbawa ng kasabihang, ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’? (Mayroon.) Ano ang salungatan? Ang kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay naglalayong bigyang-halaga ng mga tao ang pagsasabuhay ng kanilang maliwanag at makulay na pagkatao at ang paggawa ng mas maraming bagay na nagpapaganda ng imahe nila—sa halip na gumawa ng mga bagay na masama o walang dangal, o maglantad ng kanilang pangit na pagkatao—at pigilan silang mamuhay ng isang buhay na hindi kagalang-galang o marangal. Alang-alang sa pagpapahalaga sa sarili ng isang tao, alang-alang sa pagpapakintab ng kanyang imahe, hindi maaaring sabihin ng isang tao na siya ay lubos na walang halaga, lalong hindi niya masasabi sa iba ang tungkol sa madilim niyang pagkatao at mga kahiya-hiyang aspekto, dahil dapat mamuhay ang isang tao ng isang kagalang-galang at marangal na buhay, at upang magkaroon ng dignidad, kailangan niya ng pagpapahalaga sa sarili, at upang magkaroon ng pagpapahalaga sa sarili, kailangan niyang magkunwari at magpanggap. Hindi ba’t sumasalungat ito sa pagiging isang matapat na tao? (Oo.) Kapag ikaw ay nagiging isang matapat na tao, nabitiwan mo na ang kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Kung nais mong maging isang matapat na tao, huwag mong bigyang-importansiya ang iyong imahe; ang imahe ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o magpakitang-taoe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay alang-alang sa pagpapahalaga sa sarili, sa halip, ito ay isang usapin ng pamumuhay para sa pagiging isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para bigyang-kasiyahan ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw sa puso mo. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ko puwedeng sabihin sa kahit sino ang tungkol dito, at hindi ko rin papayagan ang sinumang nakakaalam ng tungkol dito na magsabi sa mga tao tungkol dito. Kung sinuman sa inyo ang may pagsasabihan, hindi ko kayo basta-bastang palalampasin. Ang pagpapahalaga ko sa sarili ang pangunahing priyoridad. Walang kabuluhan ang mabuhay maliban sa pagpapahalaga sa sarili, na mas mahalaga kaysa anupaman. Kung walang pagpapahalaga sa sarili ang isang tao, mawawalan siya ng dignidad. Kaya hindi ka maaaring magsalita nang makatotohanan, kailangan mong magpanggap, kailangan mong pagtakpan ang mga bagay-bagay, kung hindi, hindi ka na magkakaroon ng pagpapahalaga sa sarili o dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta, isa ka lang basura kung gayon.’ Posible bang maabot ang pagiging isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at himayin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo. Gayumpaman, kung bibitiwan mo ang kasabihang ito para mahangad ang katotohanan at maisagawa ang katotohanan, hindi ka na maaapektuhan nito, at hindi mo na ito magiging salawikain o prinsipyo sa paggawa ng mga bagay-bagay, at sa halip, ang gagawin mo ay ang mismong kabaligtaran ng kasabihang ito na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Hindi ka na mamumuhay alang-alang sa iyong pagpapahalaga sa sarili, o para sa iyong dignidad, kundi sa halip, mamumuhay ka para sa paghahangad sa katotohanan, at pagiging isang matapat na tao, at paghahangad na mabigyang-kasiyahan ang Diyos at mamuhay bilang isang tunay na nilikha. Kung susundin mo ang prinsipyong ito, mabibitiwan mo na ang mga epekto ng pagkokondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Nang ikompara ko ang sarili ko sa mga salita ng Diyos, naunawaan ko kung bakit hindi ako kailanman nangahas na magsalita, o na ipahayag ang sariling opinyon ko. Ang pangunahing isyu ay dahil naapektuhan ako ng mga satanikong lason gaya ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Itinuring ko na mas mahalaga ang sarili kong pride kaysa sa anumang bagay, at inakala ko na kung mapapahiya ang isang tao, mawawala rin ang dignidad niya. Mabagal akong mag-isip at hindi mahusay ang mga abilidad ko sa lengguwahe, kaya, naramdaman ko na wala akong silbi: naramdaman ko na napakababa ko. Madali akong kabahan kapag nagsasalita ako sa harap ng napakaraming tao, natatakot ako na kung hindi ko maipahayag nang maayos ang sarili ko, hahamakin ako ng mga kapatid ko, kaya pinili ko na manahimik. Kapag may magaganda akong daan at pamamaraan sa paggawa ng tungkulin ko, kailangan kong sabihin ang mga ito sa mga kapatid ko, hindi lang para tulungan ang mga kapatid ko, kundi para mapabuti ang mga resulta nila at ang pagiging episyente nila sa paggawa ng mga tungkulin nila. Gayumpaman, para maingatan ang kahihiyan ko, tumanggi ako at palaging nagdadahilan; napagtanto ko na masyado akong nagpahalaga sa pride ko at palaging isinaalang-alang ang sarili ko. Masyado akong makasarili at ubod ng sama! Ang layunin ng Diyos ay para maging matapat ang mga tao at matuto kung paano magtapat tungkol sa sarili nila, na inilalahad pa nga ang sariling mga pagkukulang at kahinaan nila; hindi nila dapat na patuloy na pagtakpan ang mga bagay-bagay at hindi sila dapat magbalatkayo. Nang naunawaan ko ang layunin at hinihingi ng Diyos, nagdasal ako sa Diyos, “Mahal kong Diyos. Ayaw kong palaging magapos at mapigilan ng pride ko. Gusto kong iwan ang mga negatibong emosyon ko ng pagiging mababa. Nawa ay akayin Mo ako para maisagawa ko ang katotohanan.”

Minsan, dahil nagkamit ako ng ilang resulta sa paggawa ng tungkulin ko, noong ibinubuod namin ang gawain, hiningi ng superbisor na talakayin ko ang tungkol dito. Nang naisip ko ang tungkol sa pagbabahagi sa ganoong karaming tao, medyo natakot ako. Tatanggi na sana ako, nang bigla kong napagtanto na ang mga kapaligirang nangyayari sa akin araw-araw ay pawang dumarating nang may pahintulot ng Diyos. Pagbibigay ito ng Diyos sa akin ng isang pagkakataon para isagawa ang katotohanan, at dapat ko itong harapin. Naalala ko ang isang sipi ng mga salita ng Diyos: “Kung tutulutan mo ang iyong mga depekto at kapintasan na umiral kasama mo, hayaan mo ang mga ito na umiral, o at kahit na makita ng iba ang iyong mga depekto, maaari pa ngang maging kapaki-pakinabang ito sa iyo, at maging isang proteksiyon din, na pipigil sa iyo na maging mayabang at palalo. Siyempre, para sa maraming tao ay kailangan nila ng lakas ng loob para ibunyag ang sarili nilang mga depekto at kapintasan. Sinasabi ng ilang tao, ‘Ibinubunyag ng lahat ng tao ang sarili nilang mga kalakasan at merito. Sino ba ang sadyang magbubunyag ng sarili nilang mga kahinaan at depekto?’ Hindi sa sadya mong ibinubunyag ang mga ito, kundi ay tinutulutan mo ang mga ito na mabunyag. Halimbawa, kung mahiyain ka at madalas kang kinakabahan kapag nagsasalita kapag maraming tao ang nasa paligid, maaari kang magkusa na sabihin sa iba, ‘madali akong kabahan kapag nagsasalita; hinihiling ko lang sa lahat ng maging maunawain at huwag akong hanapan ng kapintasan.’ Nagkukusa kang ibunyag ang iyong mga depekto at kapintasan sa lahat ng tao, para sila ay maging maunawain at mapagparaya sa iyo, at para makilala ka ng lahat. Kapag mas nakikilala ka ng lahat, mas napapanatag ang iyong puso, at mas nababawasan ang pagpipigil sa iyo ng mga depekto at kapintasan mo. Ang totoo, magiging kapaki-pakinabang at makakatulong ito sa iyo. Ang palaging pagtatakip sa iyong mga depekto at kapintasan ay nagpapatunay na ayaw mong umiral kasama ang mga ito. Kung tutulutan mo ang mga ito na umiral kasama mo, kailangan mong ibunyag ang mga ito; huwag mahiya o panghinaan ng loob, at huwag madama na mas mababa ka kaysa sa iba, o isipin na wala kang silbi at walang pag-asang maligtas. Hangga’t kaya mong magsikap na matamo ang katotohanan, at kaya mong gawin ang iyong tungkulin nang buong puso mo, nang buong lakas mo, at nang buong isip mo nang ayon sa mga prinsipyo, at sinsero ang puso mo, at hindi ka nagiging pabasta-basta sa Diyos, may pag-asa kang maligtas” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Mula sa mga salita ng Diyos, nakita ko na kung may ilang pagkukulang at problema ang isang tao, hindi siya kinokondena ng Diyos, at hindi ibig sabihin na mas mababa sa iba ang taong ito. Umaasa ang Diyos na kaya nating ituring nang tama ang sarili nating mga kakulangan, at hayaang umiral ang mga ito sa atin. Kung pagtatakpan natin ang mga kakulangan natin dahil takot tayong hamakin ng iba, pagbabalatkayo at panlalansi ito, at palagi tayong mapipigilan, hindi natin magagawang lubos na magamit ang kakayahan natin kahit sa mga bagay na kaya nating gawin. Natural ang pagkamahiyain ko, at madali akong kabahan kapag marami akong kasamang tao; mahina rin ang abilidad ko na ipahayag ang sarili ko. Itinalaga ito ng Diyos. Hindi ko dapat palaging iniisip kung paano huwag kabahan kapag nagsasalita ako o kung ano ang gagawin ko sa mahinang abilidad ko ng paghahayag sa sarili ko. Dapat kong harapin ang Diyos at isagawa ang pagiging isang matapat na tao, na sinasabi kung paano ako eksaktong gumawa at kung ano ang karanasan ko. Basta’t sinusubukan kong gawin ito nang maayos sa abot ng makakaya ko, sapat na iyon. Tahimik akong nagdasal sa Diyos, “Mahal kong Diyos, ayaw kong isaalang-alang ang pride ko. Gusto ko lang ituring ang talakayang ito bilang isang pagkakataon para isagawa ang katotohanan at maging isang matapat na tao. Nawa ay akayin Mo ako!” Samakatwid, sinabi ko sa lahat ang mga karanasan ko sa loob ng panahong ito at ang mga pakinabang na nakamit ko sa paggawa ng tungkulin ko. Bagamat kinakabahan ako paminsan-minsan at hindi ganoon kaayos magsalita, hindi ako napigilan nito, at nakaramdam ng paglaya ang puso ko. Pinagnilayan at naunawaan ko ang sarili ko dahil sa mga salita ng Diyos, at unti-unti kong naiwaksi ang mga tali at pagpipigil ng damdamin ng pagiging mas mababa para magawa ko ang tungkulin ko nang may maagap at positibong saloobin. Salamat sa Diyos!


40. Pamamaalam sa Mapapait na Taon ng Paghahabol sa Pera, Kasikatan, at Pakinabang

Ni Xu Fei, Tsina

Isinilang ako sa isang ordinaryong pamilya mula sa probinsya, at ang kondisyon ng aming pamumuhay ay talagang karaniwan lamang. Isang guro ang kapitbahay ko, at maraming henerasyon nang mayaman ang pamilya niya at lubos silang iginagalang. Talagang naiinggit ako. Noong bata pa ako, noodles ang kinakain ng mga kapitbahay namin, samantalang tinapay na mais lang ang kayang kainin ng aking pamilya. Kapag naglalakad ang mga kapitbahay sa kalasada, masigla silang binabati ng mga taga-nayon, pero kaunting pagbati lang na pabasta-basta ang ibinibigay nila sa amin. Nang makita ko kung gaano kaayos at kalinis manamit ang mga anak ng kapitbahay, at pagkatapos ay tiningnan ko ang sarili kong lumang-lumang cotton-padded na jacket, hiyang-hiya akong tumayo kasama sila, pakiramdam ko ay napakababa ko. Naisip ko na, “Kapag lumaki ako, kikita ako ng kaunting pera para bumuti ang kondisyon ng pamumuhay ng aking pamilya, para makapamuhay kami ng magandang buhay, para respetuhin kami ng iba.” Noong ako ay labinlimang taong gulang, nahatulan ang aking ama ng pitong taong pagkakulong dahil sa isyung pampulitika. Dahil walang pera o kapangyarihan ang pamilya namin, pati tiyuhin ko ay inapi kami, at pinasaktan pa niya sa tiyahin ko ang nanay ko dahil lang sa maliliit na bagay. Nang makita ko ito, napuno ang puso ko ng pagkamuhi, at lalo nitong pinatindi ang pagnanais kong kumita ng pera, dahil pakiramdam ko ay tanging sa pagiging mayaman matatapos ang pang-aapi sa amin. Madalas kong naririnig na sinasabi ng mga tao na, “Hindi nakikipaglaban ang mahihirap sa mayayaman, at hindi nakikipagkompetensiya ang mayayaman sa mga opisyal. Kayang durugin ng mayayaman ang mahihirap gamit ang pera, at kayang ipapatay ng isang opisyal ang isang mahirap na tao gamit ang isang salita.” Naisip ko na, “Tanging sa pagkakaroon ng pera magkakaroon ang isang tao ng kapangyarihan at katayuan, at hindi siya mamaliitin o aapihin. Kailangan kong kumita ng pera!” Kalaunan, narinig ko na maaari akong kumita ng pera bilang isang drayber ng taxi, kaya nagpunta ako para kumuha ng lisensya ko sa pagmamaneho. Pagkatapos magmaneho ng taxi ng ilang panahon, naramdaman kong hindi sapat ang kinikita kong pera, kaya nagsimula akong magtrabaho sa sales sa isang kompanya, at nagawa kong kumita ng libo-libong yuan na komisyon sa pamamagitan ng pagsasara ng isang kasunduan. Para kumita ng mas maraming komisyon, ginugol ko ang karamihan sa oras ko sa pagtatawag, at kahit pagod na pagod na ako at nahihilo, hindi ako nagpahinga. Kahit namaos na ang lalamunan ko, hindi ako tumigil para uminom ng tubig. Basta gusto ng kliyente, pupunta ako anumang oras. Minsan umuuwi ako ng hatinggabi, pagod na pagod, pero kapag naiisip ko ang libo-libong yuan na kikitain kong komisyon kapag naisara ang kasunduan, hindi ko na gaanong ramdam ang pagod.

Pagkatapos magpakasal noong 2002, nagbukas kami ng asawa ko ng isang restaurant para mapabuti ang kondisyon ng pamumuhay ng aming pamilya. Noong 2003, sumiklab ang SARS, at matapos ang mahigit isang taong operasyon, hindi kumikita ang restaurant, kaya inilipat namin ito. Hindi ako kontento na mabigo lang nang ganito, kaya nagbukas kami ng isa pang restaurant, pero sa huli, dahil sa iba’t ibang kadahilanan, hindi namin naipagpatuloy ang pagpapatakbo nito. Nasaktan ako at nawalan ng pag-asa, pero hindi ako handang sumuko, kaya sinabi ko sa sarili ko na, “Para sa kapakanan ng buhay ng pamilya ko, at para matigil ang pangmamaliit sa amin ng mga tao, hindi ako puwedeng sumuko nang basta-basta. Kailangan kong magpatuloy sa pagsisikap. Ayaw kong tanggapin na hindi ko kayang kumita ng pera!” Kalaunan, nagbukas kami ng asawa ko ng isa pang restaurant, at araw-araw kaming abalang-abala na hindi na ako nakakatulog bago maghatinggabi. Para makatipid sa isa pang empleyado, naghugas na rin ako ng mga pinggan, naglampaso ng mga sahig, at naglinis kahit buntis na ako sa pangalawang anak ko, at nang isang buwan na ang anak ko, bumalik ako para magtrabaho sa restaurant. Sa paglipas ng panahon, lalo pang naging abala ang restaurant, na may dose-dosenang mesa para sa mga bisita araw-araw, at kailangan kong maging abala sa pag-aasikaso sa mga bisita. Sa tag-araw, madalas sumasakit ang ulo ko dahil sa init, at abalang-abala kami na wala na akong oras para uminom ng tubig. Pagod na pagod ang katawan at isipan ko. Pero nang makita kong kumita kami ng mahigit 10,000 yuan sa isang araw, talagang natuwa ako, at naisip ko na kahit gaano man kahirap o nakakapagod ang mga bagay, magiging sulit naman ang lahat ng ito. Sa pamamagitan ng aming pagsisikap, hindi lang kami nakabili ng sasakyan at bahay, kundi nagawa rin naming makapag-ipon ng kaunting pera. Naisip ko na, “Pagkatapos ng maraming taong ito ng paghihirap, maaari na akong magtaas-noo at mamuhay nang may dignidad.” Kalaunan, nagbukas ang asawa ko ng isang investment company at nagtayo pa ng isang pabrika sa aming bayan. Napakalaki ng aming kinikita na hindi na namin ito mabilang. Sinabi ng anak ko sa akin na, “Nanay, puno ng pera ang likod ng kotse ni Tatay!” Maraming tao ang nagsimulang sumubok na mapalapit sa amin, at palaging may tumutulong sa gawain sa bahay. Maging ang mga opisyal ng gobyerno ay dumalaw para makipag-usap sa amin. Kapag naglalakad ako sa kalsada, binabati ako ng mga tao mula sa malayo, at kapag pinag-uusapan ako ng mga tao, nagbibigay sila ng lubos na pagsang-ayon, at sinasabi rin nila sa mga magulang ko na, “Talagang kahanga-hanga ang anak ninyong babae; sa loob lang ng isang taon ay nakapagpatayo na siya ng tatlong bahay, at dagdag pa rito ang dalawang pabrika, at ang restaurant na itinayo niya sa lungsod! Kahanga-hanga!” Talagang nasiyahan ako nang marinig kong sabihin ito ng mga tao, at naisip ko na, “Napakasayang magkaroon ng pera. Sa wakas ay makakapagdala na ako ng karangalan sa mga magulang ko! Kailangang palaging maghangad ng mas mataas, dahil kapag may pera ka, nagsisimulang mag-iba ang tingin sa iyo ng mga tao. Sabi nga nila, ‘Kapag mahirap ka sa lungsod, walang may pakialam sa iyo, pero kung mayaman ka sa kabundukan, makakahanap ka ng mga kamag-anak na hindi mo alam na mayroon ka!’ Matapos ang mga taong ito ng pagsisikap, sa wakas ay maaari ko nang itaas ang aking noo.”

Masaya akong namuhay nang ganito sa loob ng dalawa o tatlong taon, pero kahit na mayroon kaming pera, ari-arian, at lahat ng kailangan namin, at maayos ang takbo ng restaurant, kompanya, at mga pabrika, palagi akong nakakaramdam ng kahungkagan sa puso ko. Madalas lumabas ang asawa ko kasama ang mga kliyente para kumain, uminom, at magsaya, at madalas ay buong gabi siya sa labas. Lalo siyang naging madalang sa bahay, at hindi na inaalagaan ang mga bata. Bihira na rin kaming magsalo-salo sa pagkain bilang pamilya. Nagkaroon nga kami ng pera, pero nawala naman sa amin ang pakiramdam ng isang tahanan. Nakaramdam ako sa puso ko ng magkakahalong emosyon, at ng malalim na pagkabagabag. Kapag may libreng oras ako, naiinip ako, at wala akong magawa kundi magpalakad-lakad para magpalipas ng oras Hindi nagtagal, bumagsak ang mga investment ng asawa ko, at ikinulong siya dahil sa pagkakasangkot niya sa isang kasong pinansiyal. Hindi na rin makapagpatuloy ng operasyon ang pabrika, at lumabas na winaldas ng namamahala sa kompanya ang sampu-sampung milyong pondo, kaya wala kaming nagawa kundi ibenta ang aming mga sasakyan at ari-arian para mabayaran ang mga utang. Kailangan ding ibenta pati ang restaurant na pinatakbo ko. Pagkatapos ng insidenteng ito sa pamilya namin, lumayo sa amin ang mga kaibigan at kamag-anak, na tinitingnan kami nang malamig at kinukutya. Sa gitna ng aking pagdurusa, nalaman ko na nagtataksil ang asawa ko. Pakiramdam ko ay parang bigla akong tinamaan ng kidlat. Naging mahirap para sa aking tanggapin ang lahat ng pagbabagon ito sa kapalaran namin, at sumigaw ako sa puso ko, “Diyos ko, ito ba ang kapalaran ko?” Labis akong nagdalamhati at nawalan ng pag-asa na ilang gabi akong hindi makatulog, at wala akong mapagsabihan ng sakit sa puso ko.

Hindi ko matanggap na nasira ang lahat ng taon ng pagsusumikap ko, kaya gusto kong humanap ng taong makakasama sa pagbubukas ng isang pabrika. Pero kailanman ay hindi ako nakahanap ng angkop na tao, kaya nangutang ako para bumili ng sasakyan at nagsimula ng negosyong pagta-taxi para kumita ng pera. Dahil sa aking pagiging matipid, tuloy-tuloy na pag-iisip, maling pagkain, at kakulangan sa tulog, tumigas ang mga daluyan ng dugo ko, at nagsimula akong magkaroon ng mataas na kolesterol at altapresyon. Nagkaroon din ako ng mga bukol sa thyroid. Kalaunan, lalo pang lumala ang kalusugan ko. Nagluluha ang mga mata ko kapag nahahanginan, nanlalabo ang paningin ko, at madalas din akong makaramdam ng pananakit ng ulo at paninikip ng dibdib. Kapag matindi na ang sakit ng ulo ko, napipilitan akong magmaneho na ang isang kamay ay nakahawak sa batok at ang isa naman ay nasa manibela. Hindi ko inasahan na pagkalipas ng dalawang taon, mananakaw ng pamangkin ko ang lahat ng perang kinita ko sa pagmamaneho. At sa isang iglap, naglaho ang mga ipon ko na pinagpaguran kong kitain nang maraming taon. Labis akong nasaktan at wala akong magawa. Sa huli, hindi na kinaya ng katawan ko, at kinailangan kong huminto at magpahinga para makabawi ng lakas. Sa aking tahimik na pag-iisa, naisip ko na, “Nagsikap ako nang husto para kumita ng pera sa loob ng maraming taon, pero sa huli, wala akong napala at nauwi ako sa pakakaroon ng katawang puno ng karamdaman. Itinadhana ba na gugulin ko ang buhay ko nang hindi kumikita ng pera?” Sa aking pagdurusa, habang ako ay naghihirap sa bingit ng kawalan ng pag-asa, dumating sa akin ang ebanghelyo ng Makapangyarihang Diyos ng mga huling araw.

Noong Marso 2021, isang kaibigan ang nagpatotoo sa akin tungkol sa ebanghelyo ng Makapangyarihang Diyos ng mga huling araw, sinabi niyang nagkatawang tao muli ang Diyos at nagsagawa ng isang panibagong yugto ng gawain, at na nagpapahayag Siya ng mga salita para hatulan at dalisayin ang mga tao, na sa huli ay maibabalik ang mga tao sa wangis na ayon sa orihinal na pagkakalikha ng Diyos sa kanila, at maibabalik ang buhay ng tao sa kung paano ito sa Hardin ng Eden. Talagang natuwa ako nang marinig ko ito, at pagkatapos ng isang yugto ng imbestigasyon, tinanggap ko ang panibagong gawain ng Diyos: “Ginagamit ng Diyos ang Kanyang buhay para tustusan ang lahat ng bagay, kapwa buhay at walang buhay, na dinadala ang lahat sa magandang kaayusan sa bisa ng Kanyang kapangyarihan at awtoridad. Ito ay isang katunayan na walang makakaisip o makakaarok, at ang mga katunayang ito na hindi maarok ang siya mismong pagpapamalas, at katibayan, ng puwersa ng buhay ng Diyos. Ngayo’y may lihim Akong sasabihin sa iyo: Ang kadakilaan at kapangyarihan ng buhay ng Diyos ay di-maarok ng sinumang nilikha. Gayon ito ngayon, tulad noon, at magkakagayon pagdating ng panahon. Ang pangalawang lihim na sasabihin Ko ay ito: Ang pinagmumulan ng buhay ng lahat ng nilikha ay ang Diyos; gaano man ang kanilang pagkakaiba sa anyo o kayarian, at ano mang uri ka ng buhay na nilalang, walang nilalang ang maaaring sumalungat sa landas ng buhay na itinakda ng Diyos. Gayunman, ang nais Ko lang ay maunawaan ito ng tao: Kung walang pangangalaga, proteksyon, at panustos ng Diyos, hindi matatanggap ng tao ang lahat ng dapat niyang matanggap, gaano man katindi ang kanyang pagsisikap o pagpupunyagi. Kung wala ang panustos ng buhay mula sa Diyos, nawawalan ng pagpapahalaga ang tao sa buhay at ng kahulugan ng buhay. Paano matutulutan ng Diyos na sayangin ng tao ang halaga ng Kanyang buhay, na walang inaalala? At tulad ng nasabi Ko dati: Huwag kalimutan na ang Diyos ang pinagmumulan ng iyong buhay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Matapos basahin ang mga salita ng Diyos, labis akong naantig, at naunawaan ko na ang Diyos ang may kataas-taasang kapangyarihan sa lahat ng bagay at ang kumokontrol sa kapalaran ng sangkatauhan. Gaano man sila magsikap, hindi matatamo ng mga tao ang mga hindi itinakda ng Diyos para sa kanila. Inakala ko na may kakayahan ang aking mga kamay tulad ng sa iba at kung kayang gawin ng iba, kaya ko rin. Pero pagkatapos ng lahat ng taon ng pagsisikap ko, kahit na kumita ako ng pera, at nagawa kong magkaroon ng mga sasakyan, ari-arian, isang kompanya, at mga yaman, kung kailan nagsisimula pa lang akong magkaroon ng kaunting tagumpay, biglang naglaho ang lahat, at kalaunan, ninakaw ng pamangkin ko ang perang kinita ko sa pagmamaneho ng taxi sa loob ng dalawang taon. Naunawaan ko na sa wakas na hindi mababago ng mga tao ang kanilang kapalaran, at na sa buhay na ito, hindi ko makakamtan ang mga bagay na hindi itinakda para sa akin, kahit gaano man ako magsikap. Nang mapagtanto ko ito, sa wakas ay naging payapa na ang puso ko, at nakaramdam ako ng kapanatagan. Namuhay ako sa matinding pasakit dahil hindi ko kinilala ang kataas-taasang kapangyarihan ng Diyos at palagi kong nilalabanan ang aking kapalaran. Matapos basahin ang mga salita ng Diyos, naunawaan ko na ang lahat ay itinakda ng Diyos, at na ako ay isang hamak na nilikha lamang at dapat magpasakop sa kataas-taasang kapangyarihan at mga pagsasaayos ng Diyos.

Pagkatapos, binasa ko ang mga salita ng Diyos: “Sa kalawakan ng mundo, ang mga karagatan ay nagiging mga kaparangan, at ang mga kaparangan ay nagiging mga karagatan, nang napakaraming beses. Maliban sa Kanya na may kataas-taasang kapangyarihan sa lahat ng bagay sa gitna ng lahat ng bagay, walang sinuman ang may kakayahang umakay at gumabay sa sangkatauhang ito. Walang sinumang ‘makapangyarihang tao’ ang magpapakapagod o maghahanda para sa sangkatauhang ito, lalo nang walang sinumang makakaakay sa sangkatauhang ito tungo sa hantungan ng liwanag at magpapalaya rito mula sa mga kawalan ng katarungan ng mundo ng tao. Naghihinagpis ang Diyos sa kinabukasan ng sangkatauhan, nagdadalamhati Siya sa pagbagsak ng sangkatauhan, at nasasaktan Siya na unti-unting naglalakad ang sangkatauhan patungo sa pagkabulok at sa landas na wala nang balikan” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). “Ang sangkatauhan, na lumayo mula sa panustos ng buhay ng Makapangyarihan sa lahat, ay hindi nakakaalam kung ano ang layon ng kanilang pag-iral, subalit takot pa rin sa kamatayan. Wala silang tulong o masasandalan, ngunit atubili pa ring ipikit ang kanilang mga mata, at nagpapakatatag sila para mapanatili ang katawan na walang kamalayan ng isang kaluluwa, habang namumuhay sila para lang iraos ang buhay sa mundong ito. Sa ganitong paraan ka namumuhay, walang pag-asa, walang layunin na tulad ng iba. Tanging ang Banal na Isa ng alamat ang magliligtas sa mga tao, na habang nananaghoy sa kanilang pagdurusa, ay lubhang umaasam sa Kanyang pagdating. Ang gayong paniniwala ay matagal nang hindi pa rin nagaganap sa mga yaong walang kamalayan. Gayumpaman, patuloy pa ring inaasam ito ng mga tao. Ang Makapangyarihan sa lahat ay may habag sa mga taong ito na nagdurusa nang labis; kasabay nito, nakakaramdam Siya ng pagkasuya sa mga taong ito na talagang walang anumang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, at bigyan ka ng tubig at pagkain, upang magising ka at hindi ka na mauhaw o magutom. Kapag pagod ka na at nararamdaman mo ang kapanglawan ng mundong ito, huwag magulumihanan, huwag manangis. Yayakapin ng Makapangyarihang Diyos, ang Tagapagbantay, ang iyong pagdating anumang oras. Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsan ay nawalan ka ng direksyon, at minsan ay nawalan ka ng malay sa daan at minsan ay nagkaroon ng ‘ama,’ na matatanto mo, bukod pa riyan, na ang Makapangyarihan sa lahat ay laging nagmamasid, naghihintay nang napakatagal na panahon sa iyong pagbabalik. Matagal na Siyang nagmamasid nang may masidhing pananabik, naghihintay ng tugon na hindi dumarating. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Matapos basahin ang mga salita ng Diyos, labis akong naantig at napuno ako ng mainit na damdamin. Napagtanto ko na matagal nang naghihintay ang Diyos sa pagbabalik ko. Sa simula, ang paghahangad lang ng pera ang laman ng isipan, at ang inisip ko lang ay pera, pera, pera! Sa pagitan ng pagbubukas ng aming restaurant at ng pagkabigo ng aming investment company, at kasama na rin ang malalamig na pagtingin ng mga kaibigan at kamag-anak, at ang pagtataksil ng asawa ko, lahat ng bagay na ito ay nagdulot sa akin ng matinding pasakit at kawalan ng pag-asa na umabot sa puntong gusto ko pa ngang mamatay. Pero nang maisip ko ang matatanda at ang mga bata sa bahay, binitiwan ko ang iniisip ko na kitilin ang sarili kong buhay. Kalaunan, nang magmaneho ako ng taxi, madalas na sumasakit ang ulo ko, at kahit umabot na ng 170mmHg ang presyon ng dugo ko, hindi ko magawang huminto at magpahinga. Para makamtan ang kasikatan at pakinabang, at para tumaas ang tingin ng iba sa akin, pinilit kong ipagpatuloy ang pagkita ng pera sa kabila ng karamdaman ko. Naisip ko ang isang kasamahan na nagmamaneho isang araw pero na-stroke at namatay kinabukasan. Pero hindi pa ako nakaranas ng anumang aksidente. Ang lahat ng ito ay ang pag-aaruga at proteksiyon ng Diyos. Nasa pinakamababang punto ako ng aking buhay. Nalugi ang mga negosyo ng pamilya, nagtaksil sa akin ang asawa ko, malamig ang pagtrato sa akin ng aking mga kaibigan at kamag-anak, at maging ang nanay ko ay kasal lang ng kanyang apo ang inaalala at hindi ako pinapansin. Ipinakita sa akin ng lahat ng bagay na ito na pagdating talaga sa usaping ito, pera at mga pakinabang lang ang inaalala ng mga tao, at ang totoo, wala talagang pagmamahal sa pamilya. Sa aking pagdurusa at kawalan ng magawa, dumating sa akin ang gawain ng Diyos ng mga huling araw, at narinig ko ang tinig ng Diyos at bumalik ako sa Kanya. Matapos maranasan ito, nakita ko na tahimik akong binabantayan at pinoprotektahan ng Diyos, at naramdaman ko ang Kanyang tunay na pagmamahal.

Sa unang kalahati ng 2022, ginagampanan ko ang mga tungkulin ko sa iglesia, at aktibo akong nangangaral ng ebanghelyo sa aking mga kaibigan at kamag-anak, dinadala ko sila palapit sa Diyos. Nakaramdam ako ng malalim na kasiyahan sa puso ko. Kalaunan, binasa ko ang mga salita ng Diyos: “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? Marahil, ang mga tao ay walang katulad na antas ng kaalamang batay sa karanasan sa kasabihang ito, ngunit ang lahat ay mayroong magkakaibang mga antas ng interpretasyon at pagkilala sa kasabihang ito batay sa mga bagay na nangyari sa kanilang paligid at sa kanilang mga sariling karanasan. Hindi ba’t ganito ang sitwasyon? Gaano man karami ang karanasan ng isang tao sa kasabihang ito, ano ang negatibong epekto na maaaring maidulot nito sa puso ng isang tao? Nabubunyag ang isang bagay sa pamamagitan ng disposisyon ng mga tao sa mundong ito, kasama na ang bawat isa sa inyo. Ano ito? Ito ay pagsamba sa pera. Mahirap bang alisin ito mula sa puso ng isang tao? Napakahirap nito! Tila sadyang napakalalim ng pagtitiwali ni Satanas sa mga tao! Ginagamit ni Satanas ang pera upang tuksuhin ang mga tao, at tiwaliin silang sumamba sa pera at sambahin ang mga materyal na bagay. At paano naipapamalas sa mga tao ang pagsambang ito sa pera? Inaakala ba ninyo na hindi niyo kayang manatiling buhay sa mundong ito nang walang pera, na ang kahit isang araw na walang pera ay imposible? Ang katayuan ng mga tao ay base sa kung gaano karaming pera ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para makakuha ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gampanan ang kanilang tungkulin at sumusunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). “Ginagamit ni Satanas ang kasikatan at pakinabang upang kontrolin ang isipan ng mga tao, idinudulot sa mga tao na wala nang ibang isipin kundi ang dalawang bagay na ito. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan at nagbubuhat ng mabibigat na pasanin para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, suot-suot ang mga kadenang ito, wala silang lakas ni tapang na makaalpas. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na mawawalan ng kabuluhan ang buhay kung walang kasikatan at pakinabang, at iniisip ninyo na kung tatalikuran ng mga tao ang kasikatan at pakinabang, hindi na nila makikita ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Pagdating ng oras na nais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Malinaw na ipinaliliwanag ng mga salita ng Diyos ang ugat ng pagdurusa ng tao. Namumuhay ang mga tao sa paghahabol sa pera, kasikatan, at pakinabang. Ito ay mga di-nakikitang tanikala na inilagay ni Satanas sa mga tao, na nag-uudyok sa mga taong maging bulag sa paghahangad ng pera, kasikatan, at pakinabang, kahit pa umabot sa punto na isasakripisyo ang lahat, at sa huli, nilalayo nila ang kanilang mga sarili sa Diyos, at ipinagkakanulo Siya. Naimpluwensiyahan ako ng mga lason ni Satanas, namumuhay ako sa mga pananaw na “Hindi kalahatan ang pera, ngunit kapag wala ito, wala kang magagawa,” “Pera ang nagpapaikot sa mundo,” at “Dapat ay may lakas ang mga tao na ipaglaban ang kanilang dignidad,” at nagkaroon ako ng pera, kasikatan, at nakamit ko ang layon ng aking paghahangad. Mula pagkabata, naniwala ako na kung mayroon lang akong pera, makakamit ko ang lahat, magkakaroon ng kumpiyansa sa sarili at hahangaan. Para kumita ng malaki at makilala, nagbenta ako ng mga paninda sa kalye, nagmaneho ng taxi, at nagtrabaho sa sales, at pagkatapos kong magpakasal, nagbukas ako ng isang restaurant. Pagkatapos ng bawat kabiguan, tumanggi akong sumuko. Para makatipid sa pagkuha ng isa pang empleyado, nagtrabaho pa nga ako sa restaurant isang araw bago ako manganak. Nang magpatingin ako, sinabi ng doktor na kulang sa oxygen ang anak ko at iminungkahi niyang pumunta ako sa ospital para sa oxygen, pero para makatipid, hindi ako pumunta, na naging dahilan para isilang ang anak ko na may brain hypoxia at kinailangang ilagay sa isang neonatal incubator. Para kumita ng pera, ginugol ko ang mga araw ko sa pagbabanat ng buto mula umaga hanggang gabi. Nagawa kong kumita ng kaunting pera, pero niloko ako ng asawa ko, at sa huli, nagkawatak-watak ang aming pamilya, at nauwi ako sa pagkakaroon ng katawan na puno ng mga karamdaman. Naranasan ko mismo kung paano ginamit ni Satanas ang mga di-nakikitang tanikala ng kasikatan at pakinabang para kontrolin ako, na naging dahilan para hindi ako makawala, at mamuhay ako sa matinding pagdurusa Nakaramdam ako ng matinding takot nang inalala ko ang panahong iyon dahil muntik na akong mamatay sa aking paghahangad ng pera, kasikatan, at pakinabang. Kung hindi dahil sa pagkalinga at proteksiyon ng Diyos, hindi ko na alam kung saan ako mamamatay. Sa pagbabalik-tanaw ko rito, pansamantala kong natamo ang paghanga at respeto ng iba sa paghahangad ng pera, kasikatan, at pakinabang, pero sa huli, walang saysay ang lahat ng ito. Kung nagpatuloy ako sa landas na ito, magdudulot lang ako ng walang katapusang pasakit sa sarili ko, at tuluyan na akong lalamunin ni Satanas. Medyo natakot ako nang mapagtanto ko ito, at naging handa akong bitawan ang pera, kasikatan, at pakinabang, at sumunod sa Diyos nang wasto.

Kalaunan, nagbasa ako ng mas marami pang salita ng Diyos: “Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilikha sa ilalim ng kapamahalaan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pamamatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananampalataya sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat na tandaan—ito ay isang positibong bagay” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Labis akong nagdusa sa paghahangad ko ng pera, kasikatan, at pakinabang, at namuhay ako sa matinding kahungkagan at pagdurusa, at nagkaroon pa ng malubhang karamdaman, pero ang salita ng Diyos ang nagpaunawa sa akin ng katotohanan at ang nagbukas ng aking mga mata sa mga mapaminsalang layunin ni Satanas na ipahamak ang mga tao. Nakita ko ang pagmamahal at pagliligtas ng Diyos sa mga tao. Ang mga salita ng Diyos ang nagbigay sa akin ng direksyon, pinigilan akong magpatuloy sa maling landas. Nakita ko na ang mga tao sa paligid ko ay namumuhay rin sa gitna ng pasakit ng paghahagad sa pera, kasikatan, at pakinabang, at nais kong magpatotoo sa pagmamahal ng Diyos at sa Kanyang pagliligtas sa akin para ang mga dumaranas ng kaparehong mga bagay na aking pinagdaanan ay makalaya rin sa kanilang pagdurusa, at magkaroon ng pagkakataong tanggapin ang mga salita ng Diyos at maligtas ng Diyos.

Isang araw, hindi nagtagal, biglang nakipag-ugnayan sa akin ang isang kaibigan na dati kong katrabaho sa isang proyekto at sinabi niya na, “Tipunin mong muli ang iyong mga empleyado at pagtrabahuhin mo na sila! Kumikita na ako ngayon ng 200,000 hanggang 300,000 yuan kada taon. Hindi mo kailangang mag-alala tungkol sa kompanya, basta gawin mo na lang ang iyong bahagi. Mas mahusay ka sa negosyo kaysa sa akin, kaya tiyak na kikita ka ng maraming pera.” Nang marinig ko ito, medyo nainggit ako at natukso. Kapag nagtatrabaho ako sa mga proyekto dati, kailangang ako mismo ang makipag-ugnayan sa mga kompanya at mag-asikaso ng negosyo, pero ngayon, kailangan ko lang pamunuan ang pangkat ko at kikita na ako ng maraming pera. Hindi ko sinasadyang maisip na, “Malaki ang kinikita nilang pera bawat buwan, kaya kung makikipagtulungan ako sa kanila, dapat ay kumita rin ako ng malaki. Hirap na hirap na akong makaraos at sobra-sobra na ang utang ko ngayon. Alam ng lahat ang sitwasyon ko, kaya kung hindi ko itutuloy ito, kukutyain at aalipustahin ba nila ako nang hindi ko alam?” Pero naisip ko na, “Kung makikipagtulungan ako sa kanila sa mga proyekto, hindi ko na magagawang manampalataya sa Diyos at magagampanan nang maayos ang mga tungkulin ko, at manganganib akong mapalayo sa Diyos.” Nang isipin ko ang masasakit na araw na iyon, ayaw ko nang ulitin ang mga parehong pagkakamali. Nasasaktan at naguguluhan, nagdasal ako sa Diyos, “Diyos ko, ayaw kong mapalayo sa Iyo. Paki-gabayan ako.” Pagkatapos magdasal, naisip ko ang mga hirap at ginhawang pinagdaanan ko noon. Nang ako ay lubos na nagdurusa at walang magawa, biniyayaan ako ng Diyos, ginabayan ako na makalapit sa Kanya, at ginamit ang Kanyang mga salita para akayin ako, na naging dahilan para mapagtanto ko na ang buhay ng isang tao, mahirap man o mayaman, ay nasa ilalim lahat ng pagpapasya ng Diyos, hindi alintana kung gaano man kalaki ang taglay niyang kayamanan. Dahil dito, nagkaroon ako ng kaunting pagkaunawa sa kataas-taasang kapangyarihan ng Diyos at nakalabas ako mula sa aking pagdurusa. Mapalad ako na nagagampanan ko ang tungkulin ko bilang isang nilikha, at ito ay pagtataas at biyaya ng Diyos sa akin. Kung nagpatuloy ako sa paghahangad ng pera, kasikatan, at pakinabang, mabibigo akong masuklian ang pagmamahal ng Diyos at ang Kanyang masisidhing layunin para sa akin. Pagkatapos ng maingat na pag-iisip, tinanggihan ko ang alok ng kaibigan ko. Kalaunan, gaano man nila ako subukang hikayatin, nanindigan ang puso ko. Buo na ang pasya ko na hindi ko na iiwan ang Diyos para muling maghangad ng pera, kasikatan, at pakinabang. Nais kong manampalataya sa Diyos nang wasto, maayos na gampanan ang mga tungkulin ko, at suklian ang pagmamahal ng Diyos. Mula noon, ginagampanan ko na ang mga tungkulin ko sa iglesia. Salamat sa Diyos!


41. Ang Paghahanap ng Landas para Malutas ang Aking Mapagmataas na Disposisyon

Ni Cyrus, Pilipinas

Nag-aral ako ng sayaw noong high school, at mayroon akong kaunting karanasan sa pagsasayaw. Mahilig din talaga akong magsayaw. Nang isaayos ng iglesia na gampanan ko ang tungkulin ng pagsasayaw, talagang natuwa ako—Pakiramdam ko na dahil sa aking pundasyon, siguradong madali ko itong matututuhan. Tinanggap ko ang tungkuling ito nang walang pag-aalinlangan. Habang nag-eensayo, madali kong nagawa ang lahat ng galaw, kaya inisip ko na mas mahusay akong mananayaw kaysa sa mga kapatid ko. Minsan nagbibigay ng mga suhestiyon ang mga kapatid ko, sinasabi nila na iba ang mga galaw ko kumpara sa kanila, at na dapat ay magkakatugma ang aming mga galaw. Sa panlabas ko lang tinanggap ang mga ito Sa puso ko, pakiramdam ko ay mas tama ang mga galaw ko kaysa sa kanila, at ayaw kong makinig sa kanila. Kalaunan, nang suriin ng mga superbisor ang video sample na ginawa namin, binanggit din nila na hindi pare-pareho ang mga galaw namin at dapat na magkakatugma ang mga ito. Gayumpaman, sinabi rin nila na napakahusay ng mga galaw ko sa chorus section, at na maaaring matuto sa akin ang ibang kapatid. Hiniling din nila na turuan ko sila ng sayaw. Nang marinig ko ito, natuwa ako, at lalo kong naramdaman na ako ang pinakamahusay na mananayaw sa mga tao rito. Marami akong karanasan at maaari ko silang gabayan at pamunuan sa pagsasayaw. Habang tinuturuan ko sila ng mga galaw, kinailangan nilang mag-ensayo nang paulit-ulit bago nila maabot ang pamantayan ko dahil napakalawak at may mas malakas na puwersa ang mga galaw ko. Napakahirap nito para sa kanila. Noong panahong iyon, hindi ako nagnilay sa aking sarili, hindi rin ako gumawa ng mga pagbabago para mas maging angkop ang plano ng sayaw. Sa halip, inisip ko lang na magaling ako at talagang espesyal ang mga galaw ko. Nang magpatuloy kami sa pag-eensayo kinabukasan, nagkaroon kami ng iba’t ibang opinyon tungkol sa mga galaw ng aming paa. Ayaw ko itong gawin sa paraang iminumungkahi nila, dahil sa tingin ko ay hindi maganda ang mga galaw nila. Nagpatuloy ako sa pagtuturo sa kanilang mag-ensayo ayon sa mga ideya ko.

Kalaunan, sinabi ni Sister Diane na masyadong eksaherado ang mga galaw ng kamay ko at hindi kagalang-galang at hiniling niyang bawasan ko ang sakop ng aking mga galaw. Sumang-ayon sa kanya ang ibang kapatid, pero hindi ko ito tinanggap. Inakala kong tama ang mga galaw ko. Gayumpaman, nag-alala ako na kung hindi ko tatanggapin ang kanilang suhestiyon, baka sabihin nila na napakayabang ko. Doon ko lamang sinubukang bawasan ang sakop ng mga galaw ng kamay ko. Nang balikan namin ang video sample ng sayaw, natuklasan kong hindi pare-pareho ang aming mga galaw. Mas malawak pa rin ang sakop ng mga galaw ko kaysa sa kanila. Naniwala ako na mas magaling akong sumayaw kaysa sa kanila at mas tama ang mga galaw ko. Noong una, pinuri ako ng mga superbisor dahil sa husay ng mga galaw ko, kaya kung hindi pare-pareho ang mga galaw namin, sigurado akong sila ang may problema. Minsan, kahit na ginagawa ko ang mga bagay sa paraang iminungkahi nila, hindi ko iniisip na maganda ang mga galaw nila. Sa totoo lang, tuwing lihim akong tumututol sa kanilang mga suhestiyon at hindi kami nagkakasundo, sobrang nasasaktan ang puso ko. Pagod na pagod ako at hindi ko maramdaman ang presensiya ng Diyos sa akin. Nawala rin ang sigasig ko sa aking tungkulin. Nagsimula akong mag-isip nang malalim, “Bakit ba nasasaktan ang puso ko tuwing sumasayaw ako kasama sila? Alinsunod ba sa layunin ng Diyos ang paggampan ko ng aking tungkulin sa ganitong paraan?” Ayaw kong magpatuloy nang ganito, kaya nagdasal ako sa Diyos, nagmamakaawang bigyang-liwanag Niya ako para mapagnilayan ko ang aking mga problema.

Isang araw, sa aking mga debosyonal, nabasa ko ang isang sipi ng mga salita ng Diyos na talagang nakapagpaantig sa akin. Sabi ng Makapangyarihang Diyos: “Huwag mong palaging subukang magpasikat, palaging magsabi ng matatayog na bagay, at gawin ang mga bagay-bagay nang mag-isa. Dapat mong matutuhan kung paano makipagtulungan sa iba, at dapat mas tumuon ka sa pakikinig sa mga mungkahi ng iba at pagtuklas sa kanilang mga kalakasan. Sa ganitong paraan, magiging madali ang pakikipagtulungan nang magkakasundo. Kung palagi mong sinusubukan na magpasikat at ikaw ang masunod, hindi ka nakikipagtulungan nang magkakasundo. Ano ang ginagawa mo? Nagdudulot ka ng kaguluhan at nananabotahe sa iba. Ang pagdudulot ng kaguluhan at pananabotahe sa iba ay pagganap sa papel ni Satanas; hindi iyon paggampan sa tungkulin. Kung palagi kang gumagawa ng mga bagay na nagdudulot ng kaguluhan at nananabotahe sa iba, gaano man katinding pagsisikap ang gugulin mo o pag-iingat ang gawin mo, hindi iyon matatandaan ng Diyos. Maaaring hindi ka gaanong malakas, pero kung may kakayahan kang makipagtulungan sa iba, at nagagawa mong tumanggap ng angkop na mga mungkahi, at kung tama ang iyong mga motibasyon, at napoprotektahan mo ang gawain ng sambahayan ng Diyos, isa kang tamang tao. … Kung hindi mo nauunawaan ang katotohanan, dapat kang matutong sumunod. Kung may sinumang nakauunawa sa katotohanan o nagsasalita alinsunod sa katotohanan, dapat mong tanggapin ito at sundin. Sa anumang paraan ay hindi ka dapat gumawa ng mga bagay na nakagagambala o nakakapagsabotahe, at hindi ka dapat kumilos nang arbitraryo at magdesisyon nang ikaw lang. Sa ganitong paraan, wala kang magagawang masama. Tandaan mo: Ang paggampan sa iyong tungkulin ay hindi pagsasagawa ng sarili mong operasyon o sarili mong proyekto. Hindi mo ito personal na gawain, gawain ito ng iglesia, at nag-aambag ka lamang ng mga kalakasang taglay mo. Ang ginagawa mo sa gawain ng pamamahala ng Diyos ay maliit na bahagi lamang ng kooperasyon ng tao. Maliit na papel lamang ang ginagampanan mo sa isang sulok. Iyan ang responsabilidad na pinapasan mo. Sa puso mo, mayroon ka dapat nitong katwiran. Kaya nga, ilang tao man ang sama-samang gumagampan ng kanilang tungkulin, o anumang paghihirap ang kinakaharap nila, ang unang dapat gawin ng lahat ay manalangin sa Diyos at sama-samang magbahaginan, hanapin ang katotohanan, at pagkatapos ay tukuyin kung ano ang mga prinsipyo ng pagsasagawa. Kapag ginagampanan nila ang kanilang tungkulin sa ganitong paraan, magkakaroon sila ng isang landas ng pagsasagawa” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Magkakasundong Pagtutulungan). Pagkatapos basahin ang mga salita ng Diyos, naunawaan ko na kung nais nating magampanan nang maayos ang mga tungkulin natin, kailangan nating matutong makipagtulungan sa ating mga kapatid, matuto mula sa lakas ng bawat isa para mapunan ang ating mga kahinaan. Sa ganitong paraan lang tayo aayon sa layunin ng Diyos. Kung palagi nating gustong kumapit sa sarili nating mga ideya, makakaapekto ito sa gawain at magdudulot ng pagkasuklam ng Diyos. Napagnilayan ko rin na kaya hindi ako nakikipagtulungan sa aking mga kapatid ay dahil pakiramdam ko ay mas marami akong karanasan at mas mahusay akong sumayaw kaysa sa kanila, kaya dapat ay itulad nila ang kanilang mga galaw sa akin. Nang payuhan ako ng mga kapatid na ang mga galaw ko ay masyadong eksaherado, lumaban ako, at ayaw kong sundin ang kanilang mga suhestiyon. Kahit na nakikita kong tunay nga na masyadong malaki ang sakop ng aking mga galaw, ayaw ko pa ring magbago. Minsan, sinusunod ko ang kanilang mga suhestiyon, pero sa puso ko ay hindi ako kumportable rito. Naniwala pa rin akong mas mahusay ang mga galaw ko, at kumapit ako sa mga ideya ko. Ang ibig sabihin nito ay hindi tugma at hindi nagkakaisa ang mga galaw ko at ang mga galaw nila. Nakita ko na naging napakayabang ko, at palagi akong naniniwalang tama ang mga galaw ko. Sa katunayan, tunay ngang labis na eksaherado ang mga galaw ko at hindi talaga ito magandang tingnan. Bukod pa rito, dahil hindi tugma ang mga galaw ko sa mga galaw ng iba, nakaapekto ito sa kaayusan ng kabuuang galaw at nakaapekto sa mga resulta ng sayaw. Nagdulot ito ng kaguluhan. Sabi ng Diyos: “Dapat mong matutuhan kung paano makipagtulungan sa iba, at dapat mas tumuon ka sa pakikinig sa mga mungkahi ng iba at pagtuklas sa kanilang mga kalakasan. Sa ganitong paraan, magiging madali ang pakikipagtulungan nang magkakasundo.” Sa totoo lang, lahat ng mga kapatid ko ay may ilang lakas. Ang ilan ay mayroong banayad at natural na mga galaw ng ulo, samantalang ang mga galaw ng ulo ko ay kasing tigas ng isang robot. Gayundin, ang mga galaw nila, bagaman hindi kalakihan ang sakop, ay mukhang napaka-elegante. Napagtanto ko na kapag muli nila akong binigyan ng mga suhestiyon, dapat kong tanggapin ang mga ito, at gawin ang makakaya ko para sundin ang mga iminungkahi nilang galaw. Kung mayroon akong ibang opinyon, maaari ko itong ipahayag at talakayin sa aking mga kapatid, at maaari kaming magtulungan para gawing tugma at wasto ang aming mga galaw, at sumayaw nang mahusay para purihin ang Diyos at magpatotoo sa Diyos.

Minsan, sinabi ng mga kapatid na masyadong magalaw ang aking mga balikat at ulo at kailangang ayusin, at na kailangan ding ayusin ang galaw ng baywang ko. Sa simula, hindi ko ito lubusang matanggap: inisip ko na tama ang mga galaw ko. Gayumpaman, nang makita kong iba ang mga galaw ng ulo nila kumpara sa akin, naisip ko na baka tama nga sila, at sinubukan kong tanggapin ito. Minsan ay nagagawa ko ang mga suhestiyon ng mga kapatid ko nang maayos, pero minsan ay muli akong bumabalik sa dati kong gawi. Habang nakatingin sila sa akin, naisip ko na, “Bakit ganoon, mas mahusay ang pundasyon ko sa pagsasayaw kaysa sa kanila, pero ako pa ang kailangang magsikap na baguhin ang mga galaw ko?” Nakaramdam ako ng labis na panghihina at pagkahiya. Naalala ko ang mga salita ng Diyos: “Dapat mong matutuhan kung paano makipagtulungan sa iba, at dapat mas tumuon ka sa pakikinig sa mga mungkahi ng iba at pagtuklas sa kanilang mga kalakasan. Sa ganitong paraan, magiging madali ang pakikipagtulungan nang magkakasundo. Kung palagi mong sinusubukan na magpasikat at ikaw ang masunod, hindi ka nakikipagtulungan nang magkakasundo” (Ang Salita, Vol. III. Ang mga Diskurso ni Cristo ng mga Huling Araw. Ang Tamang Pagtupad ng Tungkulin ay Nangangailangan ng Magkakasundong Pagtutulungan). Ang mga salita ng Diyos ang nagpaunawa sa akin na dapat akong mas tumuon sa pagkatuto mula sa mabubuting puntos ng ibang tao at sa pagtanggap ng kanilang mga suhestiyon. Dahil sinabi nilang lahat na hindi maganda ang mga galaw ko, kailangan kong gawin ang aking makakaya para magbago. Bagaman hindi madaling gawin nang maayos ang mga galaw na ito, kailangan kong gawin ang aking makakaya para magtugma ang aming mga galaw. Bukod pa rito, ang pagtanggap sa mga suhestiyon ng iba ay hindi lamang makakatulong sa akin na sumayaw nang mahusay para purihin ang Diyos, kundi malulutas din nito ang aking tiwaling disposisyon at makakatulong sa aking umiwas sa kayabangan at sa pagmamatuwid sa sarili. Kinagabihan, nagpatuloy akong mag-ensayo mag-isa matapos ang aming pag-eensayo bilang pangkat. Nang muli kaming mag-ensayo ng sayaw kinabukasan, sinabi nila na mas bumuti nang bahagya ang mga galaw ko. Bagaman hindi pa rin perpekto ang mga galaw ko, nagpakita naman ito ng kaunting pagbuti. Hindi ako maaaring sumayaw ayon sa sarili kong mga kagustuhan—kailangan kong isaalang-alang kung tugma ba ang mga galaw namin o hindi. Ito ay dahil kahit pa napakahusay sumayaw ng isa sa amin, kung sumasayaw naman siya nang hindi tugma sa iba, hindi magiging maganda o maayos tingnan ang aming sayaw, at hindi rin ito magbubunga ng mabubuting resulta. Kalaunan, pinanood ng mga superbisor ang video ng sayaw na ginawa namin at sinabi nilang bumuti ang mga galaw namin. Alam ko na ito ay pamumuno ng Diyos, at resulta rin na nakamit sa pamamagitan ng aming maayos na pakikipagtulungan.

Isang araw, nakabasa ako ng ilang salita ng Diyos sa isang pagtitipon, na nagbigay sa akin ng ilang panibagong pagkaunawa sa sarili kong tiwaling disposisyon. Sabi ng Makapangyarihang Diyos: “Labis na ginawang tiwali ni Satanas ang sangkatauhan na lahat sila ay may satanikong kalikasan at mapagmataas na disposisyon; maging ang mga hangal at mangmang ay mapagmataas, at iniisip nilang sila ay mas mahusay kaysa sa ibang tao at tumatanggi silang sumunod sa mga ito. Kitang-kita na napakalalim ng katiwalian ng sangkatauhan at napakahirap para sa kanilang magpasakop sa Diyos. Dahil sa kanilang pagmamataas at pagmamatuwid sa sarili, ang mga tao ay ganap na walang katwiran; wala silang sinumang susundin—kahit pa ang sinasabi ng iba ay tama at umaayon sa katotohanan, hindi nila ito susundin. Dahil sa pagmamataas kaya nangangahas ang mga tao na husgahan ang Diyos, kondenahin ang Diyos, at labanan ang Diyos. Kaya, paano malulutas ang isang mapagmataas na disposisyon? Maaari ba itong malutas sa pamamagitan ng pag-asa sa pagpipigil ng tao? Maaari ba itong malutas sa pamamagitan lamang ng pagkilala at pagtanggap dito? Hinding-hindi. May isang paraan lamang upang malutas ang isang mapagmataas na disposisyon, at iyon ay ang pagtanggap sa paghatol at pagkastigo ng Diyos. Tanging ang mga may kakayahan lamang tumanggap ng katotohanan ang unti-unting makawawaksi ng kanilang mga mapagmataas na disposisyon; hindi kailanman malulutas ng mga hindi tumatanggap sa katotohanan ang kanilang mga mapagmataas na disposisyon. Maraming tao ang nakikita Kong lumalaki ang ulo kapag nagpapakita sila ng talento sa kanilang tungkulin. Kapag nagpapakita sila ng ilang abilidad, iniisip nilang sila ay talagang kahanga-hanga, at pagkatapos ay namumuhay sila sa mga abilidad na ito at hindi na pagbubutihin pa ang sarili. Hindi sila nakikinig sa iba anuman ang sabihin ng mga ito, iniisip na ang maliliit na bagay na ito na taglay nila ay ang katotohanan, at sila ang pinakamataas. Anong disposisyon ito? Ito ay isang mapagmataas na disposisyon. Kulang na kulang sila sa katwiran. Magagawa ba ng isang tao nang maayos ang kanyang tungkulin kapag siya ay may mapagmataas na disposisyon? Magagawa ba niyang magpasakop sa Diyos at sundin ang Diyos hanggang sa wakas? Mas mahirap pa ito. Upang ayusin ang isang mapagmataas na disposisyon, kailangan niyang matutunang danasin ang gawain, paghatol at pagkastigo ng Diyos habang ginagampanan niya ang kanyang tungkulin. Sa ganitong paraan lamang niya tunay na makikilala ang kanyang sarili. Kapag malinaw mong nakita ang iyong tiwaling diwa, malinaw na nakita ang ugat ng iyong pagmamataas, at pagkatapos ay nakilatis at nahimay ito, saka mo lamang tunay na malalaman ang iyong kalikasang diwa. Kailangan mong hukayin ang lahat ng tiwaling bagay sa loob mo, at ikumpara ang mga ito sa katotohanan at alamin ang mga ito batay sa katotohanan, pagkatapos ay malalaman mo kung ano ka: Hindi ka lamang puno ng isang tiwaling disposisyon, at hindi ka lamang walang katwiran at pagpapasakop, kundi makikita mo na kulang ka sa napakaraming bagay, na wala kang katotohanang realidad, at kung gaano ka kaawa-awa. Pagkatapos, hindi mo na magagawang maging mapagmataas. Kung hindi mo hinihimay at kinikilala ang iyong sarili sa ganitong paraan, kapag ginampanan mo ang iyong tungkulin, hindi mo malalaman ang iyong lugar sa sansinukob. Iisipin mong magaling ka sa lahat ng paraan, na ang lahat ng bagay tungkol sa iba ay masama, at tanging ikaw ang pinakamahusay. Pagkatapos, palagi kang magpapakitang-gilas sa lahat, para tingalain at sambahin ka ng iba. Ito ay ganap na kawalan ng kamalayan sa sarili. May mga taong palaging nagpapakitang-gilas. Kapag nakikita ng iba na hindi ito kaaya-aya, pinupuna nilang mayabang ang mga taong ito. Ngunit hindi nila ito tinatanggap; iniisip pa rin nilang sila ay may talento at may kakayahan. Anong disposisyon ito? Masyado silang mapagmataas at mapagmagaling. Ang mga tao bang ganito kayabang at kamapagmagaling ay may kakayahang mauhaw sa katotohanan? Kaya ba nilang hangarin ang katotohanan? Kung hindi nila kailanman makikilala ang kanilang sarili, at hindi nila iwinawaksi ang kanilang tiwaling disposisyon, magagampanan ba nila nang maayos ang kanilang tungkulin? Tiyak na hindi” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Pagkatapos basahin ang mga salita ng Diyos, naunawaan ko na dahil may mapagmataas na disposisyon ang isang tao, palagi niyang pinaniniwalaan na tama siya, at na mas mataas siya kaysa sa iba. Napakahirap magpasakop sa Diyos at tumanggap ng mga suhestiyon ng iba tulad nito. Kapag may taglay na ilang talento o kasanayan ang isang tao sa partikular na larangan, iniisip niya na mas mahusay at mas marunong siya kaysa sa iba, nagtatrabaho siya ayon sa sarili niyang mga ideya, at nahihirapan siyang makipagtulungan sa iba. Kahit na ang mga suhestiyon na inilalatag ng iba ay umaayon sa mga prinsipyo, ayaw pa rin niyang tanggapin ang mga ito. Ganito mismo ang pag-uugali ko. Naniwala ako na may karanasan ako sa pagsasayaw at dapat ay matuto ang mga tao mula sa mga galaw ko. Sa partikular, nang sabihin ng mga superbisor na mahusay akong sumayaw, mas lalo pang tumaas ang tingin ko sa sarili ko. Kapag nagbibigay ng mga suhestiyon ang mga kapatid ko, hindi ako nakikinig nang maayos, at ayaw kong subukan ang mga ito para mapabuti. Kahit tama ang mga sinasabi ng mga kapatid ko, at malinaw kong nakikita na ang mga galaw ko ay hindi pareho at hindi tugma sa mga galaw ng iba, ayaw ko pa rin itong tanggapin, at ayaw kong baguhin ang sarili ko. Naisip ko, “Bakit ako makikinig sa inyo? Mas mahusay akong sumayaw kaysa sa inyo. Ako dapat ang gumagabay sa inyo.” Kapag gusto ng mga kapatid ko na paulit-ulit akong mag-ensayo ng isang dance step, ayaw ko itong tanggapin, at pakiramdam ko ay tinuturuan nila ako. Hindi ba’t napakayabang ng pag-uugali kong ito? Sumasayaw tayo nang sama-sama dahil sa kataas-taasang kapangyarihan at pagsasaayos ng Diyos, para maayos tayong makapagtulungan at magampanan nang mabuti ang ating mga tungkulin. Gayumpaman, ako ay naging mayabang at mapagmagaling: Palagi akong sumasayaw sa sarili kong paraan at hindi tumatanggap ng mga suhestiyon ng iba, na naging dahilan ng mahinang pagtutulungan ng mga kapatid at nakaantala rin sa pag-usad ng sayaw. Sa totoo lang, ang mga galaw na natutuhan ko sa mundo ay hindi mga prinsipyo o pamantayan. Ang ilang galaw ay masyadong eksaherado at hindi gaanong maka-Diyos: Hindi nito makakamtan ang epekto ng pagpapatotoo sa Diyos. Ako ay nananampalataya sa Diyos, at dapat akong kumilos sa disente at wastong pamamaraan. Sumasayaw ako para purihin ang Diyos at para maramdaman ng mga manonood ang kasiyahan sa puso nila at makapagbigay-puri sa Diyos kasama ko. Hindi ko na maaaring ipagpatuloy ang pagiging mayabang at pagkapit sa aking mga ideya. Kailangan kong magpasakop sa mga hinihingi ng sambahayan ng Diyos at bitiwan ang sarili ko, at maayos na makipagtulungan sa mga kapatid ko.

Kalaunan, binasa ko ang isang sipi ng mga salita ng Diyos: “Palagay ba ninyo ay may taong perpekto? Gaano man kalakas ang mga tao, o gaano man sila kahusay at katalino, hindi pa rin sila perpekto. Dapat itong maunawaan ng mga tao, totoo ito at ito ang saloobin na dapat mayroon ang mga tao upang wastong maharap ang kanilang sariling mga kagalingan at kalakasan o mga kamalian; ito ang pangangatwirang dapat taglayin ng mga tao. Sa gayong pangangatwiran, maaari mong harapin nang wasto ang iyong sariling mga kalakasan at kahinaan pati na ang sa iba, at ito ang magbibigay sa iyo ng kakayahang makipagtulungan sa kanila nang magkakasundo. Kung naunawaan mo ang aspektong ito ng katotohanan at makakapasok ka sa aspektong ito ng katotohanang realidad, makakaya mong makisama nang maayos sa iyong mga kapatid, na humuhugot ng lakas sa kanilang magagandang katangian upang mapunan ang anumang mga kahinaang mayroon ka. Sa ganitong paraan, anumang tungkulin ang iyong ginagampanan o anuman ang iyong ginagawa, lagi kang magiging mas mahusay roon at pagpapalain ka ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na anumang kasanayan o karanasan na mayroon tayo sa isang partikular na larangan, hindi ito nangangahulugang hindi tayo magkakamali at hindi rin ito nangangahulugang tayo ay perpekto. Ang lahat ay nagkakamali at may mga pagkukulang. Hinihingi nito sa ating matuto sa mga kalakasan ng iba para mapunan ang ating mga kahinaan bago natin magampanan nang maayos ang ating tungkulin. Noon, hindi ako nakikipagtulungan nang maayos sa mga kapatid kapag nag-eensayo kami. Napakayabang ng disposisyon ko, at palagi kong iniisip na mas mahusay ako. Hindi ko tinrato nang seryoso ang mga suhestiyon nila, kaya palaging hindi tugma ang mga galaw ko sa mga galaw nila. Kung hindi dahil sa pagsisiwalat ng mga salita ng Diyos at sa paggabay ng aking mga kapatid, hindi ko sana naunawaan ang sarili ko, at baka lalo pa akong naging mayabang. Kailangan kong matuto mula sa mga kapatid ko. Dapat akong matuto sa kanilang mga kalakasan para mapunan ang aking mga kahinaan at makapagtulungan kami. Sa ganitong paraan lang namin magagampanan nang maayos ang aming tungkulin. Kalaunan, habang sumasayaw kami, itinuro ng mga kapatid ko ang ilan pang problema na mayroon ako. Halimbawa, masyado raw mabilis ang mga galaw ko at iba ang tiyempo ko kumpara sa kanila. Iminungkahi nila na medyo bagalan ko para makasabay ako sa kanila. Nang marinig ko ang mga suhestiyong ito, kahit hindi ayon sa gusto ko ang mga ito, ayaw ko nang kumapit sa sarili kong mga ideya gaya ng dati. Kailangan kong makipagtulungan nang maayos sa mga kapatid ko at tanggapin ang kanilang mga suhestiyon. Nang mag-ensayo ako nang ganito, naging mas mahusay ang mga galaw ko kaysa dati, napanatili ko ang pagkakatugma ko sa kanila, at bumuti ang pagsasayaw ko.

Sa karanasang ito, natutuhan ko kung paano makipagtulungan nang wasto sa aking mga kapatid, at nagkaroon ako ng kaunting pagkaunawa sa sarili kong mapagmataas na disposisyon. Na nagawa kong makamit ang kaunting pagkaunawang ito at maisagawa ang maliit na pagbabagong ito ay bunga ng mga salita ng Diyos. Labis akong nagpapasalamat sa Diyos!


42. Paano Ko Nalutas ang Aking Pagkainggit

Ni Songyi, Tsina

Noong Oktubre 2019, nakipagtulungan ako kay Mo Han sa gawain ng potograpiya. Dahil nag-aral ako ng potograpiya noon, mas mataas ang antas ng tagumpay ko sa pagkuha ng mga larawan na pasok sa pamantayan kaysa sa kanya. Naisip ko na, “Tila may kaunting talento ako sa potograpiya, dahil sa simula pa lamang ay nakakakuha na ako ng maraming materyal na agad magagamit. Tiyak na iisipin ng superbisor na isa akong bihirang talento sa potograpiya.” Lihim akong nasiyahan sa loob ko, at minaliit ko rin si Mo Han, iniisip ko na, “Kasali ka pa naman noon sa isang asosasyon ng mga potograpo, pero hindi naman gaanong kahanga-hanga ang mga kasanayan mo!” Kalaunan, sa isang pagtitipon, pinuri ng superbisor ang aking mga kasanayan at ang dedikasyon ko sa mga tungkulin ko, at hiniling niya kay Mo Han na matuto pa mula sa akin. Musika ito sa pandinig ko. Pagkatapos niyon, lalo pa akong nagsikap sa aking mga tungkulin. Minsan, sa tanghali, tinitiis ko ang matinding init at mag-isa akong kumukuha ng mga larawan sa mga talahiban. Isang beses, kahit masama ang pakiramdam ko, ipinagpatuloy ko ang pagkuha ng mga larawan sa gitna ng malakas na ulan. Inisip ko na basta’t mas marami akong makuhang magandang larawan, lalo pa akong hahangaan ng lahat, at para sa bagay na ito, sulit ang pagdurusa. Paglipas ng panahon, naging malinaw na labis akong pinahahalagahan ng superbisor, at sa tuwing mayroong teknikal na talakayan, palaging hinihiling sa akin na ikuwento ang mga karanasan ko sa pagkuha ng larawan. Sa mga sesyon ng pagsasanay, ako rin ang unang hinihilingan na mag-analisa at magbuod. Nang makita ko kung gaano ako pinahahalagahan ng superbisor, lalo kong naramdaman na isa akong indibidwal na may talento.

Isang gabi, lumapit ang superbisor sa aming pangkat at sinabi niyang kailangan naming mamili ng lider ng pangkat na mamamahala ng gawain. Pagkatapos ibahagi ang mga prinsipyo, inirekomenda ako ni Mo Han at ng isa pang sister bilang lider ng pangkat. Lihim akong nasiyahan sa loob ko, iniisip ko na, “May kabuluhan pala ang mga pagsisikap ko sa aking tungkulin. Napansin na ng lahat.” Pero sa panlabas, nagpanggap akong mapagpakumbaba, sinasabi na, “Naku, hindi ko kaya. Kahit medyo magaling ako sa teknikal na aspekto ng mga bagay, wala akong buhay pagpasok. Hindi ko kayang akuin ang mga responsabilidad ng isang lider ng pangkat.” Kalaunan, nagsagawa ang superbisor ng isang komprehensibong pagsusuri at pinili si Mo Han bilang lider ng pangkat. Naisip ko kung paanong si Mo Han ay matatag sa kanyang gawain, naaarok niya ang ilang prinsipyo, at kung paanong may mas mahusay siyang buhay pagpasok. Nanampalataya ako sa Diyos nang mas maikling panahon at mas mahusay lang ako sa teknikal na aspekto ng mga bagay, at sa ngayon, talagang mas angkop ako sa gawaing may iisang gampanin. Pero nang makita ko ang ganitong kinalabasan, nakaramdam pa rin ako ng kalituhan at ng matinding panghihinayang. Ginugol ko ang buong araw na naguguluhan at hindi ko magawang hikayatin ang sarili ko na gumawa ng kahit ano. Kahit na alam kong si Mo Han ang tamang piliin bilang lider ng pangkat, sumama pa rin ang loob ko, at napaisip ako, “Iniisip ba ng superbisor na hindi ko nauunawaan ang katotohanan, na wala akong anumang buhay pagpasok, at na isa lang akong trabahador na gumagawa lang ng gawain, kaya naman hindi niya pinlanong linangin ako?” Kalaunan, nang makipagtipon sa amin ang superbisor, sinimulan kong obserbahan siya, iniisip kung mas binibigyan ba niya ako ng pansin o si Mo Han. Napansin ko na minsan ay tinatanong niya nang detalyado ang tungkol sa kalagayan ni Mo Han, at ilang beses pang nakipagbahaginan nang pribado ang superbisor kay Mo Han. Lalo pa nitong kinompirma ang mga iniisip ko, at naramdaman kong mas pinapahalagahan ng superbisor si Mo Han. Labis akong napanghinaan ng loob at nabagabag, at nagsimula pa akong magdamdam kay Mo Han. Isang beses, sinabi ng superbisor na humusay na si Mo Han sa pagkuha ng mga larawan at hiniling dito na ibahagi ang kanyang karanasan sa pagkuha ng larawan. Dahil dito, lalo pa akong nainggit kay Mo Han, at pakiramdam ko ay inagaw niya sa akin ang atensiyon. Pagkatapos niyon, talagang naiilang na ako tuwing kasama ko si Mo Han, at minsan ay naiinis pa ako kahit marinig ko lang siyang magsalita, at nakakaramdam ako ng pagnanais na kontrahin siya at sadyang tutulan siya. Nang makita niya ang saloobin kong ito, nadama ni Mo Han na nalimitahan siya at minsan ay binanggit niya sa akin na nababagabag siya sa palagi kong pakikipagtalo at pagtutol sa kanya, at na labis na nakakapagod para sa kanya ang makipag-ugnayan sa akin. Alam kong mali ang ganitong pagkainggit ko sa kanya, pero hindi ko talaga makontrol ang sarili ko. Noon, tuwing nakakahanap ako ng magagandang video tutorial, inirerekomenda ko ang mga ito kay Mo Han, at kung may mapansin akong mga isyu sa mga kuha niya, tutukuyin ko ang mga iyon para matulungan siya. Pero simula nang maramdaman kong mas pinahahalagahan siya ng superbisor, ayaw ko nang tumulong pa sa kanya sa mga teknikal na bagay. Minsan, kinukutya ko pa siya nang harapan, sinasabi ko na mahina at hindi maganda ang mga komposisyon niya. Pagkatapos ng ilang insidenteng ganito, nagsimulang magduda si Mo Han kung sapat nga ba ang kanyang kakayahan para maging angkop siya sa tungkuling ito. Nang makita kong naging sanhi ng pagkawala ng kanyang kumpiyansa ang mga puna ko, bukod sa hindi ako nadismaya, sa totoo lang ay medyo natuwa pa ako, iniisip na kapag naging negatibo siya, baka isipin ng superbisor na wala siyang kakayahan at muli akong pahalagahan. Isang beses, kinailangan naming mabilis na kumuha ng mga larawan, at nainis ako kahit sa panonood lang kay Mo Han na nagsisikap humanap ng mga lokasyon buong araw. Natakot ako na baka makahanap siya ng magagandang lokasyon at makakuha ng ilang larawang matatanggap, kung ganoon ay lalo pa siyang pahahalagahan ng superbisor. Kaya nagtangka akong pahinain ang kanyang pagiging masigasig, sinasabing nagsusumikap lang siya para makuha ang paghanga ng mga tao, at na ginagawa lang niya ang lahat ng ito alang-alang sa reputasyon at katayuan. Nang marinig niya ang sinabi ko, nakaramdam si Mo Han ng pagkalimita sa kanyang tungkulin. Isa pang beses, napansin kong patuloy ang pakikipagbahaginan ng superbisor para lutasin ang kalagayan ni Mo Han, at nakaramdam ako ng inggit. Nang oras ko na para magbahagi, ginamit ko ang pagkukunwari na kilala ko ang sarili ko para gumawa ng paraan at sabihin sa harap ng superbisor na, “Napakarami kong hinihingi kay Mo Han. Naramdaman ko lang na dahil maraming taon na siyang nananampalataya sa Diyos, dapat ay mayroon na siyang mga katotohanang realidad, kaya nais kong tulungan niya ako sa aking buhay pagpasok. Pero nang hindi niya ako tinulungan, sinimulan ko siyang maliitin.” Nagbanggit din ako ng mga bagay tulad ng kung paanong tumutulong sa akin ang mga kapatid na nakilala ko noon. Pagkatapos sabihin ito, nakonsensiya ako. Tinanong ng superbisor si Mo Han kung ano ang iniisip nito. Sinabi ni Mo Han na, “Labis akong nabagabag sa sinabi niya. Pakiramdam ko ay kahit nauunawaan ko ang ilang doktrina matapos ang maraming taon ng pananampalataya sa Diyos, wala pa rin akong gaanong katotohanang realidad o pagmamahal para sa kanya.” Nang makita kong kaya pa rin ng sister na tumanggap mula sa Diyos at magnilay sa kanyang sarili, labis akong nahiya at hiniling kong bumuka na lang sana ang lupa at lamunin ako. Matapos ang insidenteng ito, nagsimula akong magnilay sa aking sarili, at napagtanto ko na sinisikil at minamaliit ko si Mo Han alang-alang sa reputasyon at katayuan. Kalaunan, binasa ko ang mga salita ng Diyos na nagsisiwalat kung paano sinisikil at ibinubukod ng mga anticristo ang mga tumututol alang-alang sa katayuan, at ito ang nagbigay sa akin ng kaunting pagkaunawa sa katiwalian na aking naibunyag.

Sabi ng Makapangyarihang Diyos: “Ang lantarang panunupil ng mga anticristo sa mga tao, pagbubukod sa mga tao, pambabatikos laban sa mga tao, at paglalantad sa mga problema ng mga tao ay pawang may pinupuntirya. Walang pag-aalinlangan, ginagamit nila ang mga kaparaanang tulad nito para puntiryahin ang mga naghahangad sa katotohanan at nakakakilatis sa kanila. Sa pagsira sa mga taong ito, nakakamit nila ang layon na patatagin ang sarili nilang posisyon. Ang pambabatikos at paghihiwalay sa mga tao nang ganito ay likas na mapaminsala. May pagka-agresibo ang kanilang pananalita at paraan ng pagsasalita: paglalantad, pagkokondena, paninirang-puri, at malupit na pambabatikos. Binabaluktot pa nila ang mga katunayan, nagsasabi ng mga positibong bagay na para bang negatibo ang mga iyon at ng negatibo na para bang positibo ang mga iyon. Isinasakatuparan ng pagbabaligtad ng itim at puti at paghahalo-halo ng tama at mali nang ganito ang layon ng mga anticristo na talunin ang mga tao at sirain ang reputasyon ng mga ito. Anong pag-iisip ang nag-uudyok sa pambabatikos at paghihiwalay na ito sa mga hindi sumasang-ayon? Kadalasan, nagmumula ito sa inggit. Sa isang malupit na disposisyon, ang inggit ay may kasamang matinding pagkamuhi; at dahil sa inggit nila, binabatikos at inihihiwalay ng mga anticristo ang mga tao. Sa sitwasyong katulad nito, kung ang mga anticristo ay malalantad, maiuulat, mawawalan ng katayuan, at makakaranas ng pagkadismaya, magiging tutol at di-kontento, at magiging mas madali pa nga para sa kanila na maging labis na mapaghiganti. Ang pagiging mapaghiganti ay isang uri ng pag-iisip, at isang uri din ito ng tiwaling disposisyon. Kapag nakikita ng mga anticristo na nakasisira sa kanila ang ginawa ng isang tao, na mas may kakayahan ang iba kaysa sa kanila, o na mas maganda o mas madunong ang mga pahayag at mungkahi ng isang tao kaysa sa kanila, at sumasang-ayon ang lahat sa mga pahayag at mungkahi ng taong iyon, nadarama ng mga anticristo na nanganganib ang kanilang posisyon, umuusbong ang inggit at pagkamuhi sa kanilang puso, at nambabatikos at naghihiganti sila. Kapag naghihiganti, karaniwan na ang mga anticristo ang unang umaatake sa kanilang pinupuntirya. Maagap sila sa pag-atake at pagpapabagsak sa mga tao, hanggang sa magpasakop ang mga ito. Saka lamang nila madarama na nakapaglabas na sila ng galit. Ano ang iba pang mga pagpapamalas ng pambabatikos at paghihiwalay sa mga tao? (Paghamak sa iba.) Ang paghamak sa iba ay isa sa mga paraan ng pagpapamalas nito; gaano ka man kahusay sa paggawa ng iyong trabaho, hahamakin o kokondenahin ka pa rin ng mga anticristo, hanggang sa ikaw ay maging negatibo at mahina at hindi na makatayo. Pagkatapos ay matutuwa sila, at naisakatuparan na nila ang kanilang layon kung magkagayon” (Ang Salita, Vol. IV. Paglalantad sa mga Anticristo. Ikalawang Aytem: Binabatikos at Inihihiwalay Nila ang mga Hindi Sumasang-ayon). “Anong uri ng disposisyon ito kapag may nakita ang isang tao na mas mahusay kaysa sa kanya at sinusubukan niya itong pabagsakin, gumagawa ng walang batayang mga tsismis tungkol dito, o gumagamit ng mga kasuklam-suklam na paraan para siraan ito at isabotahe ang reputasyon nito—inaapakan pa maging ang pagkatao nito—para maprotektahan niya ang sarili niyang puwang sa isip ng mga tao? Hindi lang ito kayabangan at kapalaluan, ito ay disposisyon ni Satanas, ito ay isang mapaminsalang disposisyon. Lihim na mapanira at buktot na nagagawa ng taong ito na batikusin at ihiwalay ang mga taong mas mahusay at mas malakas kaysa sa kanya. At ipinapakita ng hindi niya pagtigil hanggang sa mapabagsak ang mga tao kung gaano siya kadiyablo! Dahil namumuhay siya ayon sa disposisyon ni Satanas, malamang na maliitin niya ang mga tao, subukang isangkalan sila, at pahirapan sila. Hindi ba ito paggawa ng kasamaan? At habang namumuhay nang ganito, iniisip pa rin niyang maayos ang lagay niya, na mabuti siyang tao—subalit kapag may nakita siya na taong mas magaling kaysa sa kanya, malamang na pahirapan niya ito, na tapak-tapakan niya ito. Ano ang isyu rito? Hindi ba’t ang mga taong kayang gumawa ng ganoong masasamang gawa ay mga walang pakundangan at suwail? Ang mga gayong tao ay iniisip lamang ang sarili nilang mga interes, isinasaalang-alang lamang nila ang sarili nilang damdamin, at ang tanging nais nila ay matupad ang sarili nilang mga pagnanais, ambisyon, at pakay. Wala silang pakialam kung gaano kalaking pinsala ang idinudulot nila sa gawain ng iglesia, at mas gugustuhin nilang isakripisyo ang mga interes ng sambahayan ng Diyos para maprotektahan ang kanilang katayuan sa isipan ng mga tao at ang sarili nilang reputasyon. Hindi ba’t ang mga taong gaya nito ay mayabang at nag-aakalang mas matuwid sila kaysa sa iba, mga makasarili at ubod ng sama? Ang gayong mga tao ay hindi lamang mayabang at nag-aakalang mas matuwid sila kaysa sa iba, labis din silang makasarili at ubod ng sama. Hinding-hindi sila mapagsaalang-alang sa mga layunin ng Diyos. Mayroon bang may-takot-sa-Diyos na puso ang gayong mga tao? Wala man lang silang may-takot-sa-Diyos na puso. Ito ang dahilan kung bakit wala silang pakundangan kung kumilos at ginagawa nila ang anumang gusto nila, nang walang nadaramang anumang pagsisisi, walang anumang pangamba, walang anumang pagkabalisa o pag-aalala, at hindi iniisip ang mga kahihinatnan nito. Ito ang madalas nilang ginagawa, at kung paano sila palaging kumikilos. Ano ang kalikasan ng ganoong pag-uugali? Sa mas banayad na salita, ang mga gayong tao ay napakamainggitin at may napakalakas na pagnanais para sa pansariling reputasyon at katayuan; sila ay napakamapanlinlang at lihim na mapanira. Sa mas masakit na pananalita, ang diwa ng problema ay ang gayong mga tao ay wala man lang may-takot-sa-Diyos na puso. Hindi sila natatakot sa Diyos, naniniwala sila na sila ang pinakamahalaga, at itinuturing nila ang bawat aspekto ng kanilang sarili bilang mas mataas kaysa sa Diyos at mas mataas kaysa sa katotohanan. Sa kanilang puso, ang Diyos ay hindi karapat-dapat banggitin at hindi mahalaga, at wala man lang anumang katayuan ang Diyos sa kanilang puso” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Habang binabasa ang mga salita ng Diyos, talagang natakot at nabagabag ako. Palaging sumasagi sa isipan ko ang mga eksena ng pakikipagtulungan ko kay Mo Han sa mga tungkulin ko. Nang magsimula akong makakuha ng ilang resulta sa mga larawang kuha ko at nakita kong mas pinapansin ako ng superbisor, pakiramdam ko ay may talento ako. Nang dumating ang oras para pumili ng lider ng pangkat, inakala ko na ako ang tiyak na mapipili. Pero nang mapili si Mo Han, talagang nakaramdam ako ng pagkanegatibo at kalungkutan, at sumama ang loob ko at nainggit ako kay Mo Han, iniisip ko na inagaw niya sa akin ang atensiyon. Para mabawi ko ang lugar ko sa paningin ng superbisor, sinimulan kong subukang ipagtabuyan si Mo Han. Hindi lang sa madalas akong kumampi sa panig na salungat sa kanya, kundi kapag napapansin ko ang mga kapintasan sa mga larawang kuha niya, kinukutya at minamaliit ko siya para pababain ang kanyang kumpiyansa. Nang makita kong nililimitahan niya ang kanyang sarili, palihim akong natuwa, at umasa akong lalo pa siyang malulugmok sa pagkanegatibo, nang sa gayon ay makita siya ng superbisor bilang walang kakayahan at muli akong pahahalagahan. Nang makita ko siyang abalang-abalang naghahanap ng mga lokasyon, natakot akong baka makakuha siya ng magagandang larawan at mas pahalagahan siya ng superbisor, kaya inakusahan ko siyang naghahangad ng reputasyon at katayuan para siraan siya. Maging sa mga pagtitipon, nayayamot ako kapag mas madalas makipagbahaginan sa kanya ang superbisor, kaya minaliit ko siya sa harap ng superbisor, sinusubukan kong ipakita sa superbisor na wala siyang katotohanang realidad at pagmamahal sa kapwa. Talagang kasuklam-suklam at buktot ang mga walang konsensiyang pagtatangka kong sikilin ang aking sister! Sa paanong paraan naiiba ang masasamang gawa kong ito sa inaasal ng mga anticristo para protektahan ang kanilang katayuan? Simula nang makipagtulungan sa akin, palagi akong pinagpapasensiyahan at pinagtitiyagaan ni Mo Han. Kung minsan kapag nasa masamang kalagayan ako, ibinabahagi niya ang mga karanasan niya para gabayan at tulungan ako. Alam niyang may mga pagkukulang siya sa teknikal na mga aspekto, patuloy siyang nagsusumikap na matuto, at nagsisikap siya na makakuha ng magagandang larawan. Anumang mga paghihirap at labis na pagkapagod ang naranasan niya sa pagkuha ng mga larawan sa labas, bihira siyang magreklamo. Maging sa kanyang buhay pagpasok o sa saloobin niya sa kanyang mga tungkulin, mas mahusay siya kaysa sa akin, at ang pagkakapili sa kanya bilang lider ng pangkat ay lubos na naaayon sa mga prinsipyo. Pero dahil sa inggit, paulit-ulit ko siyang sinikil at ibinukod. Tunay ngang wala akong pagkatao! Hinihimay ng Diyos ang diposisyon ng mga anticristo sa pagbabahaginan, pero nabigo akong makita ang sarili ko ayon dito at magnilay sa sarili ko, at patuloy akong sumunod sa aking tiwaling disposisyon para sikilin ang sister ko. Ni hindi ko pa taglay ang pinakapayak na may-takot-sa-Diyos na puso. Paanong hindi magdudulot ng pagkasuklam at pagkamuhi ng Diyos ang mga kilos ko? Habang lalo kong inaalala ang mga pakikisalamuha ko kay Mo Han, lalo akong nakakaramdam ng pagsisisi at pagkakonsensiya Kinamuhian ko ang sarili ko dahil sa hindi paghahangad ng katotohanan at dahil sa pagsunod sa satanikong kalikasan ko para makagawa ng napakaraming kasamaan.

Noong panahong iyon, labis akong nasiraan ng loob. Tuwing naiisip ko kung paanong nakagawa ako ng kasamaan at tinahak ko ang landas ng mga anticristo alang-alang sa reputasyon at katayuan, napupuno ako ng pagsisisi. Madalas, sa kalaliman ng gabi, nagtatago ako sa ilalim ng kumot at tahimik na umiiyak. Hindi man lang ako naglakas-loob na magbukas ng saloobin sa mga kapatid, dahil natakot akong kasuklaman at itaboy nila ako kapag nalaman nilang ganito ako, at na baka mawala pa sa akin ang pagkakataong magampanan ang mga tungkulin ko. Hindi rin ako nangahas na magdasal sa Diyos, dahil pakiramdam ko ay matagal nang nagdulot ng pagkamuhi at pagkasuklam ng Diyos ang isang katulad ko, kaya hindi pakikinggan ng Diyos ang mga dasal ko. Sa ganitong paraan, nalugmok ako sa labis na pagkanegatibo at pasakit.

Isang araw, nabasa ko ang isang sipi ng mga salita ng Diyos na labis na umantig sa akin. Sabi ng Makapangyarihang Diyos: “Kahit gaano man kagalit ang Diyos sa mga taga-Ninive, sa sandaling nagpahayag sila ng pag-aayuno at nagsuot ng magaspang na damit at naglagay ng mga abo, unti-unting lumambot ang Kanyang puso, at nagsimulang magbago ang Kanyang isip. Noong bago Niya iproklama sa kanila na wawasakin Niya ang syudad nila—ang panahon bago ang kanilang pangungumpisal at pagsisisi sa kanilang mga kasalanan—galit pa rin sa kanila ang Diyos. Sa sandaling nagsagawa sila ng serye ng mga gawain ng pagsisisi, unti-unting nagbago at napalitan ng awa at pagpaparaya ang galit ng Diyos sa mga taga-Ninive. Walang anumang magkasalungat sa magkaparehong paghahayag ng dalawang aspekto ng disposisyon ng Diyos sa magkaparehong pangyayari. Paano mauunawaan at malalaman ng isang tao ang ganitong kawalan ng pagkakasalungatan kung gayon? Ipinahayag at ibinunyag ng Diyos ang dalawang magkabaligtad na bahaging ito ng mga diwa bago at pagkatapos magsisi ang mga taga-Ninive, nagtutulot sa mga tao na makita ang pagiging totoo at pagiging hindi nalalabag na diwa ng Diyos. Ginamit ng Diyos ang Kanyang saloobin upang sabihin sa mga tao ang mga sumusunod: Hindi sa hindi nagpaparaya ang Diyos sa mga tao, o hindi Niya nais na maawa sa kanila; sa halip, bihira silang tunay na magsisi sa Diyos, at bihirang tunay na talikdan ang kanilang masasamang gawi at iwanan ang karahasan sa kanilang mga kamay. Sa madaling sabi, kapag nagagalit ang Diyos sa tao, umaasa Siya na tunay na makapagsisi ang tao, at umaasa Siya na makita ang tunay na pagsisisi ng tao, kung saan ay, patuloy Niyang bukas-palad na ipagkakaloob ang Kanyang awa at pagpaparaya sa tao. Ibig sabihin nito na ang masamang pag-uugali ng tao ang nagdudulot ng poot ng Diyos, samantalang ang awa at pagpaparaya ng Diyos ay ipinagkakaloob sa mga nakikinig sa Diyos at tunay na nagsisisi sa harap Niya, sa mga makatatalikod sa kanilang masasamang gawi at makakabitiw sa karahasan sa kanilang mga kamay. Ang saloobin ng Diyos ay napakalinaw na ipinahayag sa Kanyang pakikitungo sa mga taga-Ninive: Ang awa at pagpaparaya ng Diyos ay hindi mahirap na makamit at ang hinihingi Niya sa isang tao ay tunay na pagsisisi nito. Hangga’t ang mga tao ay tatalikod sa kanilang masasamang gawi at tatalikdan ang kanilang karahasan, babaguhin ng Diyos ang Kanyang puso at ang Kanyang saloobin tungo sa kanila” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Nang mabasa ko ang siping ito ng mga salita ng Diyos, nakaramdam ako ng hindi maipaliwanag na emosyon. Naramdaman ko ang awa ng Diyos sa akin. Parang nakakita ako ng sinag ng liwanag sa isang madilim na daang walang patutunguhan. Naisip ko ang lahat ng kasamaang nagawa ko alang-alang sa reputasyon at katayuan, at ang pinsalang naidulot ko sa sister ko, pero hindi sumuko sa akin ang Diyos at sa halip ay patuloy Niya akong binibigyang-liwanag at ginagabayan sa pamamagitan ng Kanyang mga salita, na nagbibigay-daan para makita ko ang mga isyu sa sarili ko, at para maunawaan na kapag nabubunyag, walang saysay ang pagkalugmok sa pagtalikod sa sarili, pagiging negatibo at kahinaan, at na ang pinakamahalaga ay ang magsisi. Naisip ko kung paanong kapwa nakagawa ng kasamaan ang mga tao sa Sodoma at Nineve hanggang sa puntong nagpasya ang Diyos na wasakin sila. Pero napagtanto ng mga tao sa Nineve na kasuklam-suklam sa Diyos ang kanilang mga kilos hanggang sa nasa bingit na sila ng pagkawasak, at nagawa nilang lumapit sa Diyos sa tamang oras para magsisi at mangumpisal ng kanilang mga kasalanan. Dahil sa kanilang taos-pusong pagsisisi, natanggap nila ang awa ng Diyos. Nakita ko na kahit kinamumuhian ng Diyos ang masasamang gawa ng tao, may malasakit at awa pa rin Siya sa mga tao, at binibigyan Niya ang mga tao ng bawat pagkakataon para magsisi. Labis akong naantig. Tunay na tunay ang pagmamahal ng Diyos sa sangkatauhan! Sa pagninilay ko sa halos isang taong pakikipagtulungan ko kay Mo Han, nakita kong palagi ko siyang kinaiinggitan at pinagtatabuyan, at na hindi ko kailanman pinagnilayan ang sarili ko. Napakamanhid ko. Kung hindi dahil sa paghatol at pagsisiwalat ng mga salita ng Diyos, hindi ko sana kailanman nakita ang mga problema sa sarili ko, at nagpatuloy sana akong kumilos ayon sa satanikong kalikasan ko at gumawa ng mas marami pang kasamaan. Ang paghatol at pagkastigo ng Diyos ay Kanyang proteksiyon at pagmamahal! Sa pag-iisip nito, nagkaroon ako ng determinasyon at nagdasal ako sa Diyos, sinabing handa akong harapin nang buong tapang ang mga problema sa sarili ko at magsisi sa Kanya.

Pagkatapos nito, binasa ko ang mga salita ng Diyos: “Para sa mga anticristo, ang reputasyon at katayuan ay hindi kung anong karagdagang hinihingi lamang, lalong hindi mga bagay na panlabas sa kanila na makakaya nila kahit wala ang mga ito. Bahagi ang mga iyon ng kalikasan ng mga anticristo, iyon ay nasa kanilang mga buto, sa kanilang dugo, ang mga iyon ay likas sa kanila. Hindi masasabing ang mga anticristo ay walang pakialam kung sila ba ay nagtataglay ng reputasyon at katayuan; hindi ganito ang kanilang saloobin. Kung gayon, ano ang kanilang saloobin? Ang reputasyon at katayuan ay malapit na nauugnay sa kanilang pang-araw-araw na buhay, sa kanilang pang-araw-araw na kalagayan, sa kung ano ang kanilang hinahangad sa araw-araw. Kung kaya’t para sa mga anticristo, ang katayuan at reputasyon ang buhay nila. Paano man sila mabuhay, anuman ang kapaligiran na tinitirhan nila, anuman ang gawain na kanilang ginagawa, anuman ang kanilang hinahangad, anuman ang kanilang mga layon, anuman ang direksyon ng kanilang buhay, umiikot ang lahat ng ito sa pagkakaroon ng magandang reputasyon at mataas na katayuan. At hindi nagbabago ang pakay na ito; hinding-hindi nila kayang isantabi ang gayong mga bagay. Ito ang totoong mukha ng mga anticristo at ang kanilang diwa. Maaari mo silang ilagay sa isang sinaunang gubat sa pusod ng kabundukan, at hindi pa rin nila isasantabi ang paghahangad nila sa reputasyon at katayuan. Maaari mo silang ilagay sa gitna ng anumang grupo ng mga tao, at ang pawang maiisip nila ay reputasyon at katayuan pa rin. Kahit na naniniwala rin sa Diyos ang mga anticristo, itinuturing nila ang paghahangad sa reputasyon at katayuan bilang katumbas ng pananalig sa Diyos at tinatrato ang dalawang bagay na ito nang magkapantay. Ibig sabihin, habang tinatahak nila ang landas ng pananalig sa Diyos, hinahangad din nila ang kanilang sariling reputasyon at katayuan. Masasabi na sa puso ng mga anticristo, ang paghahangad sa katotohanan sa kanilang pananalig sa Diyos ay ang paghahangad sa reputasyon at katayuan, at ang paghahangad sa reputasyon at katayuan ay ang paghahangad din sa katotohanan; ang magkamit ng reputasyon at katayuan ay ang makamit ang katotohanan at buhay. Kung nararamdaman nila na wala silang kasikatan, pakinabang, o katayuan, na walang tumitingala sa kanila, nagpapahalaga sa kanila, o sumusunod sa kanila, bigong-bigo sila, naniniwala silang wala nang saysay pang maniwala sa Diyos, wala na itong kabuluhan, at sinasabi nila sa kanilang sarili na, ‘Bigo ba ang gayong pananalig sa diyos? Hindi ba’t wala na akong pag-asa?’ Madalas na kinakalkula nila ang gayong mga bagay sa kanilang puso. Kinakalkula nila kung paano sila makalilikha ng sariling puwang sa sambahayan ng Diyos, kung paano sila maaaring magkaroon ng matayog na reputasyon sa iglesia, kung paano nila mapapakinig ang mga tao kapag nagsasalita sila, at mapapasuporta sa kanila kapag kumikilos sila, kung paano nila mapapasunod sa kanila ang mga tao nasaan man sila, at kung paano sila magkakaroon ng maimpluwensiyang tinig sa iglesia, at ng kasikatan, pakinabang, at katayuan—talagang pinagtutuunan nila ang gayong mga bagay sa puso nila. Ang mga ito ang hinahangad ng gayong mga tao. Bakit palagi silang nag-iisip ng ganoong mga bagay? Matapos basahin ang mga salita ng Diyos, matapos marinig ang mga sermon, hindi ba talaga nila nauunawaan ang lahat ng ito, hindi ba talaga nila nagagawang makilala ang lahat ng ito? Talaga bang hindi kayang baguhin ng mga salita ng Diyos at ng katotohanan ang kanilang mga kuru-kuro, ideya, at opinyon? Hindi talaga iyon ang kaso. Ang problema ay nasa kanila; ito ay lubos na dahil hindi nila minamahal ang katotohanan, dahil sa puso nila, tutol sila sa katotohanan, at bilang resulta, lubos nilang hindi tinatanggap ang katotohanan—na siyang natutukoy ng kanilang kalikasang diwa” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Sinasabi ng Diyos na lahat ng ginagawa ng mga anticristo ay para sa sarili nilang reputasyon at katayuan, at na pinahahalagahan nila ang reputasyon at katayuan na para bang ito ang mismong buhay nila. Hindi sila magpapapigil para ipaglaban ang katayuan, kahit na kapalit ang pagkakapinsala sa mga interes ng sambahayan ng Diyos. Sa pagninilay sa aking saloobin tungkol sa reputasyon at katayuan, hindi ba’t katulad ito ng sa mga anticristo? Simula nang magkamit ako ng ilang resulta sa paggampan ko ng aking tungkulin ng potograpiya at makuha ko ang halaga ko sa mga mata ng superbisor, pakiramdam ko ay kahanga-hanga ako at talagang nasiyahan ako na pinahahalagahan ng iba. Para mapanatili ang magandang imahe sa mga mata ng superbisor, pakiramdam ko ay sulit ang anumang sakripisyo o paghihirap na tiniis ko sa paggampan ng tungkulin ko, na para bang ang paghanga ng iba ang lahat para sa akin Nang makita ko na pinili ng superbisor si Mo Han bilang lider ng pangkat, naramdaman kong kinuha niya ang lugar ko sa puso ng iba, at nakaramdam ako ng hindi makayanang sakit. Para sa akin, ang pagkawala ng paghanga ng iba ay parang pagkawala ng pundasyon ko. Pakiramdam ko ay tuluyan na akong naparalisa. Para mabawi ang halaga ko sa mga mata ng superbisor, kinutya, inalipusta, ibinukod, at sinikil ko si Mo Han. Hindi lang ako gumawa ng kasamaan, nakasakit ng aking sister, at nakaantala sa gawain ng iglesia, kundi nalugmok din ako sa kadiliman at namuhay sa matinding pagdurusa. Lahat ng ito ay dahil sa walang humpay kong paghahangad ng reputasyon at katayuan. Namuhay ako sa mga satanikong lason ng “Ako ang sarili kong panginoon sa buong langit at lupa,” at “Isa lang ang lalaking maaaring manguna,” at nais kong ako lang ang namumukod-tangi. Nang makita kong medyo mas binibigyang-pansin ng superbisor ang sister ko, nainggit ako at sumama ang loob ko. Itinuring ko pa siya bilang kaaway at naramdaman kong hindi ko na siya matiis. Tinatahak ko ang landas ng isang anticristo! Nakita ko na ang reputasyon at pakinabang ay mga di-nakikitang gapos na inilalagay ni Satanas sa mga tao, at na mga gamit ito para gawing tiwali at pinsalain ang mga tao. Kung hindi dahil sa pagsisiwalat at paghatol ng mga salita ng Diyos na gumigising sa manhid kong puso, namumuhay pa rin sana ako sa aking tiwaling disposisyon, at kung nagpatuloy ako nang ganito, sa kalaunan, masasalungat ko ang disposisyon ng Diyos sa paggawa ng lahat ng uri ng kasamaan, at sa huli ay matitiwalag at mapaparusahan ako ng Diyos.

Kalaunan, binasa ko ang isang sipi ng mga salita ng Diyos: “Kung kasikatan, pakinabang at katayuan lamang ang hahangarin ng mga tao—kung sariling mga interes lamang ang hahangarin nila—hindi nila kailanman matatamo ang katotohanan at ang buhay, at sila ang mawawalan sa huli. Inililigtas ng Diyos ang mga naghahangad sa katotohanan. Kung hindi mo tatanggapin ang katotohanan, at kung wala kang kakayahang pagnilay-nilayan at alamin ang sarili mong tiwaling disposisyon, hindi ka tunay na magsisisi, at hindi ka magkakaroon ng buhay pagpasok. Ang pagtanggap sa katotohanan at pagkilala sa iyong sarili ang landas tungo sa pag-unlad sa buhay at pagtatamo ng kaligtasan, ito ang pagkakataon para sa iyo na lumapit sa harapan ng Diyos at matanggap ang Kanyang masusing pagsisiyasat, paghatol, at pagkastigo, at matamo ang katotohanan at ang buhay. Kung susukuan mo ang paghahangad sa katotohanan alang-alang sa paghahangad ng katanyagan, pakinabang, at katayuan at sarili mong mga interes, katumbas lang ito ng pagsuko sa oportunidad na matanggap ang paghatol at pagkastigo ng Diyos at na matamo ang kaligtasan. Pinipili mo ang katanyagan, pakinabang, at katayuan at ang sarili mong mga interes, pero ang isinusuko mo naman ay ang katotohanan, at ang nawawala sa iyo ay ang buhay, at ang pagkakataong maligtas. Ano ang mas mahalaga? Kung pipiliin mo ang sarili mong mga interes at isusuko mo ang katotohanan, hindi ba ito kahangalan? Sa payak na pananalita, isa itong malaking kawalan para sa isang maliit na pakinabang. Ang katanyagan, pakinabang, katayuan, pera, at mga interes ay pawang pansamantala lamang, nawawala ang mga ito tulad ng usok, samantalang ang katotohanan at ang buhay ay walang hanggan at hindi nagbabago. Kung lulutasin ng mga tao ang kanilang mga tiwaling disposisyon na nagsasanhi na hangarin nila ang katanyagan, pakinabang, at katayuan, may pag-asa silang magtamo ng kaligtasan. Bukod dito, ang mga katotohanang nakakamit ng mga tao ay walang hanggan; hindi makukuha ni Satanas mula sa mga tao ang mga katotohanang ito, o ng kahit sino pang iba. Tinatalikuran mo ang iyong mga interes ngunit ang nakakamit mo ay ang katotohanan at kaligtasan; ang mga resultang ito ay pagmamay-ari mo, at nakakamit mo ang mga ito para sa iyong sarili. Kung pipiliin ng mga tao na isagawa ang katotohanan, kahit na nawala na ang kanilang mga interes, natatamo nila ang pagliligtas ng Diyos at ang buhay na walang hanggan. Ang mga taong iyon ang pinakamatatalino. Kung isusuko ng mga tao ang katotohanan alang-alang sa kanilang mga interes, mawawala sa kanila ang buhay at ang pagliligtas ng Diyos; ang mga taong iyon ang pinakahangal” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Matapos basahin ang mga salita ng Diyos, naunawaan ko na pansamantala lamang ang pagkamit sa kasikatan, pakinabang, at katayuan, at na tanging ang pagkakamit ng katotohanan ang walang hanggan. Ang paghahanap ng mga layunin ng Diyos sa mga bagay-bagay na nangyayari sa atin at ang pagbitaw sa mga personal na interes upang umasal ayon sa mga hinihingi ng Diyos ay ang paraan para makamit ang pagsang-ayon ng Diyos. Ito ang pinakamahalagang paraan para mabuhay. Naisip ko si Job, na hindi nahumaling sa kanyang posisyon, sa kabila ng kanyang mabunying posisyon at katayuan. Nang mapasakamay niya ang mataas na katayuan at hinangaan siya ng iba, hindi siya nagpakasasa sa kasiyahan kundi patuloy siyang natakot sa Diyos at umiwas sa kasamaan. Nang dumating sa kanya ang mga pagsubok ng Diyos, at nawala ang kanyang katayuan, mga anak, at ari-arian, pinuri pa rin niya ang katuwiran ng Diyos habang nakaupo sa abo. Wala siyang pakialam sa mga opinyon o pananaw ng iba sa kanya, at sa halip, nagpasakop lang siya sa mga sitwasyong isinaayos ng Diyos para sa kanya. Sa pamamagitan ng mga kilos niya, naipakita ni Job ang tamang wangis na dapat isabuhay ng isang nilikha. Sa pagninilay sa aking sarili, nagkaroon ako ng kaunting pansamantalang paghanga mula sa iba dahil lang marunong ako ng ilang teknikal na kasanayan at may ilang magagandang kuha, kaya nawala sa paningin ko ang aking posisyon at katayuan. Akala ko ay kahanga-hanga ako at na dapat ituring akong mahalaga ng iba. Nang makita kong nahihigitan ako ng iba, nainggit ako at sumama ang loob ko. Nakagawa pa ako ng kasamaan at nakapanakit ng iba. Kumpara kay Job, lubos akong walang katwiran at walang kahihiyan!

Makalipas ang kaunting panahon, inilipat si Sister Zhang Nuo sa grupo namin. Hindi nagtagal, napili siya bilang lider ng pangkat. Nang makita kong kumokonsulta kay Zhang Nuo ang mga sister sa paligid ko tungkol sa mga bagay na hindi nila nauunawaan sa kanilang gawain, at na minsan ay pinupuri ng superbisor si Zhang Nuo dahil sa kanyang pagpapahalaga sa pasanin sa kanyang mga tungkulin at dahil sa kanyang pagiging masigasig sa pag-aaral ng mga teknikal na kasanayan, medyo nabalisa ako at nanlumo. Noon, mas pinahalagahan ako ng superbisor, pero ngayon, nang narito na si Zhang Nuo, tila mas mababa ako kaysa sa kanya. Isang araw, habang nakaupo ako sa harap ng kompyuter ko, pinagnilayan ko ang mga ibinubunyag ko. Bakit ako nababalisa kapag nakikita kong mahusay si Zhang Nuo? Bakit ako nanlulumo kapag hinahangaan siya ng mga sister sa paligid ko? Hindi ba’t dahil natamaan nito ang reputasyon at katayuan ko? Kaya nagdasal ako sa Diyos, “Makapangyarihang Diyos, muling lumitaw ang pagnanais kong makipagkompetensiya, ayaw ko nang magapos at malimitahan ng reputasyon at katayuan. Anuman ang tingin ng iba sa akin, nais ko lang gampanan nang maayos ang tungkulin ko. Pakiprotektahan ang puso ko.” Pagkatapos, binasa ko ang isang sipi ng mga salita ng Diyos: “Kung may ibang mas magaling sa iyo at mas nauunawaan ang katotohanan kaysa sa iyo, dapat kang matuto mula sa kanya—hindi ba’t mabuti ito? Ito ay isang bagay na dapat ikagalak ng lahat. Halimbawa, nariyan si Job, ang taong iyon ay isa sa mga tagasunod ng Diyos sa kasaysayan ng tao. Ito ba ay isang maluwalhating bagay na nangyari sa anim na libong taong gawain ng pamamahala ng Diyos, o isa ba itong kahihiyan? (Ito ay isang maluwalhating bagay.) Ito ay isang maluwalhating bagay. Anong saloobin ang dapat mayroon kayo pagdating sa bagay na ito? Anong perspektiba ang dapat mayroon kayo? Dapat maging masaya kayo para sa Diyos at ipagdiwang Siya, purihin ninyo ang kapangyarihan ng Diyos, magpuri kayo na nagkamit ng kaluwalhatian ang Diyos—isa itong mabuting bagay” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Lihim na Mapanira, at Mapanlinlang (Unang Bahagi)). Biglang naging malinaw sa akin ang lahat dahil sa mga salita ng Diyos. Tunay nga, kapag nakakamit ng mga kapatid ang mga bumubuting resulta sa kanilang mga tungkulin, hindi ba’t ipinapakita nito na nagbubunga ang gawain ng Diyos sa mga tao? Isa itong bagay na nagdadala ng kaginhawahan sa puso ng Diyos. Isa itong mabuting bagay! Hindi na ako maaaring magapos ng tiwaling disposisyon ko at maging mapanlaban sa Diyos. Kinabukasan, kinuha ko ang inisyatibang magbukas ng saloobin kay Zhang Nuo tungkol sa kalagayan ko. Matapos akong magsagawa nang ganito, nakaramdam ako ng higit na paglaya sa puso ko, at naging mas malapit ang ugnayan ko sa kanya. Kalaunan, binabanggit pa rin minsan ng superbisor na mabilis ang pag-usad ni Zhang Nuo sa mga teknikal na kasanayan niya at may potensyal siyang malinang. Nang makita kong binibigyan siya ng superbisor ng higit na pagpapahalaga, nakakaramdam pa rin ako ng panlulumo minsan, pero hindi na ito kasing sakit tulad ng dati. Sa halip, nagtuon ako sa pagkatuto mula sa kanya at sa paghugot mula sa kanyang mga kalakasan. Ang pagsasagawa nang ganito ay nagparamdam sa akin ng higit na kapanatagan at kalayaan sa puso ko, at sa tulong niya, nagkaroon din ako ng kaunting pag-usad sa mga teknikal na kasanayan ko.

Masakit para sa akin ang karanasang ito ng pagkakabunyag, pero mahalaga rin ito, at talagang nagpapasalamat ako sa Diyos sa pagsasaayos ng ganitong sitwasyon para maranasan ko. Ang mga pagbabagong nakamit ko ay bungang lubos ng pagmamahal ng Diyos!


44. Hindi Ko Na Sinusubukang Protektahan ang Aking Dangal

Ni Tracey, Myanmar

Noong Setyembre 2023, inihalal ako ng mga kapatid ko bilang lider sa iglesia, pangunahin akong responsable para sa gawain ng pagdidilig. Nang marinig ko ang balitang ito, nakaramdam ako ng matinding presyur. Naisip ko, “Ang gawain ng iglesia ay kinapapalooban ng maraming gampanin. Kasisimula ko pa lang magsanay at wala akong anumang karanasan. Kung pupunta ako at susubaybayan ang gawain ng mga kapatid ko at may ilang bagay akong hindi kayang asikasuhin, ano ang iisipin nila sa akin? Sasabihin ba nilang wala akong katwiran, na sinusubaybayan ko ang gawain ng ibang tao nang hindi ko alam kung paano ito gawin?” Dahil ayaw kong malaman nila ang mga kakulangan ko at maliitin ako, tinanggihan ko ang tungkulin bilang lider. Sinabi ko sa superbisor, “Mas mabuti pang magsumikap ako sa kasalukuyan kong tungkulin.” Nakipagkita at nakipagbahaginan sa akin ang superbisor, “Masyadong mataas ang hinihingi mo sa sarili mo. Lahat ng tao ay may mga kakulangan, at napakanormal na may ilang pagkukulang sa ating gawain. Hindi ganoon kataas ang mga hinihingi ng Diyos sa atin. Ang pinahahalagahan ng Diyos ay ang ating saloobin sa ating tungkulin, at tinitingnan Niya kung ibinubuhos natin ang lahat ng ating pagsisikap sa ating gawain.” Nang marinig ko ang sinabi ng superbisor, naisip kong tama siya. Lahat ng tao ay may mga kakulangan at pagkukulang, kaya kailangan nating lahat na mas magsanay at mag-aral pa. Hindi ko dapat tinanggihan ang tungkuling ito. Pagkatapos, pinagnilayan ko ang sarili ko. Bakit patuloy kong sinusubukang tumanggi nang dumating ang tungkuling ito?

Isang araw habang nagdedebosyonal, nabasa ko ang isang sipi ng mga salita ng Diyos: “Kung nais mong maging deboto sa lahat ng bagay para matugunan ang mga layunin ng Diyos, hindi mo iyon magagawa sa pamamagitan lamang ng pagganap ng isang tungkulin; kailangan mong tanggapin ang anumang atas na ibinibigay ng Diyos sa iyo. Tumutugon man ito o hindi sa iyong panlasa o sa iyong mga interes, o isang bagay man ito na hindi nakakasiya sa iyo, na hindi mo pa nagawa dati, o isang bagay na mahirap gawin, dapat mo pa rin itong tanggapin at magpasakop ka rito. Hindi mo lamang dapat tanggapin ito, kundi kailangan mo ring aktibong makipagtulungan, at matuto tungkol dito, habang dumaranas ka at pumapasok. Kahit pa ikaw ay nahihirapan, napapagod, napapahiya, o ibinubukod, kailangan mo pa ring gawin ito nang may debosyon. Sa pagsasagawa lamang sa ganitong paraan mo magagawang maging deboto sa lahat ng bagay at matutugunan ang mga layunin ng Diyos. Dapat mo itong ituring na tungkuling dapat mong gampanan, hindi bilang personal na gawain. Paano mo dapat maunawaan ang mga tungkulin? Bilang isang bagay na ibinibigay ng Lumikha—ng Diyos—sa isang tao para gawin; ganito nalilikha ang mga tungkulin ng mga tao. Ang atas na ibinibigay ng Diyos sa iyo ay tungkulin mo, at ganap na likas at may katwiran na gampanan mo ang iyong tungkulin gaya ng hinihingi ng Diyos. Kung malinaw mong nakikita na ang tungkuling ito ay atas ng Diyos, at na ito ay pagmamahal ng Diyos at pagpapala ng Diyos para sa iyo, magagawa mong tanggapin ang iyong tungkulin nang may mapagmahal-sa-Diyos na puso, at magagawa mong maging mapagsaalang-alang sa mga layunin ng Diyos habang ginagampanan mo ang iyong tungkulin, at magagawa mong mapagtagumpayan ang lahat ng paghihirap para mabigyang-kasiyahan ang Diyos. Hinding-hindi magagawa ng mga tunay na gumugugol ng kanilang sarili para sa Diyos na tanggihan ang atas ng Diyos; hindi nila kailanman magagawang tanggihan ang anumang tungkulin. Kahit ano pang tungkulin ang ipagkatiwala ng Diyos sa iyo, kahit ano pang mga paghihirap ang kaakibat nito, hindi mo ito dapat tanggihan, kundi tanggapin. Ito ang landas ng pagsasagawa, na ang isagawa ang katotohanan at maging deboto sa lahat ng bagay, upang mabigyang-kasiyahan ang Diyos. Ano ang pinagtutuunan dito? Iyon ay ang mga salitang ‘sa lahat ng bagay.’ Ang ‘lahat ng bagay’ ay hindi nangangahulugan ng mga bagay na gusto mo o kung saan ka mahusay, lalong hindi ang mga bagay na pamilyar ka. Kung minsan, ito ay mga bagay kung saan hindi ka mahusay, mga bagay na kailangan mong matutunan, mga bagay na mahirap, o mga bagay kung saan kailangan mong magdusa. Gayumpaman, anuman ito, basta’t ito ay ipinagkatiwala sa iyo ng Diyos, kailangan mo itong tanggapin mula sa Kanya; kailangan mong tanggapin ito at gampanan nang mabuti ang tungkulin, ginagawa ito nang may debosyon at tinutugunan ang mga layunin ng Diyos. Ito ang landas ng pagsasagawa. Anuman ang mangyari, dapat mo laging hanapin ang katotohanan, at sa sandaling nakatitiyak ka na kung anong uri ng pagsasagawa ang naaayon sa mga layunin ng Diyos, ganoon ka dapat magsagawa. Tanging sa paggawa nito mo isinasagawa ang katotohanan, at sa ganitong paraan ka lamang makakapasok sa katotohanang realidad” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na para matugunan ang mga layunin ng Diyos, dapat nating tanggapin ang anumang tungkuling nagmumula sa Diyos. Ang tungkuling dumarating sa atin ay maaaring isang hindi pa natin nagawa dati, kaya dapat tayong maglaan ng oras at pagsisikap para matutuhan ito, at kailangang mas magdusa ang ating laman. O maaaring masaktan ang ating pride dahil sa ating mga kakulangan, pero anuman ang mangyari, dapat tayong magkaroon ng isang simple at masunuring puso. Ito ang saloobin sa tungkulin na dapat taglayin ng isang nilikha. Tiningnan ko ang sarili ko bilang paghahambing. Nang malaman kong nahalal ako bilang lider sa iglesia, alam kong kailangang subaybayan ng mga lider ang iba’t ibang aytem ng gawain sa iglesia, pero kulang ako sa lahat ng aspekto, kaya nag-alala ako na kung mahaharap ako sa ilang problemang hindi ko alam kung paano haharapin habang sinusubaybayan ang gawain, at hindi makapagturo ng solusyon sa mga kapatid ko, tiyak na mamaliitin ako ng lahat at sasabihing wala akong kakayahan. Kaya, naghanap ako ng mga dahilan para sabihing hindi ko alam kung paano gawin ang maraming gampanin at hindi ko kakayanin ang trabaho. Nang dumating ang tungkuling ito, hindi ko naisip kung paano magpapakita ng pagsasaalang-alang sa mga layunin ng Diyos at pasanin ang aking tungkulin; sa halip, gusto ko itong tanggihan para hindi ako maliitin ng mga tao. Hindi ko man lang pinrotektahan ang gawain ng iglesia. Talagang makasarili at kasuklam-suklam ako. Biniyayaan ako ng Diyos sa pamamagitan ng pagpapahintulot sa aking gawin ang tungkulin ng isang lider. Isa itong magandang pagkakataon para makamit ang katotohanan, at dapat kong gawin nang maayos ang aking tungkulin nang may maagap at positibong saloobin. Nang maunawaan ko ito, handa akong baguhin ang maling kaisipan ko. Bagama’t napakarami kong kakulangan at pagkukulang, handa akong matuto mula sa mga kapatid ko. Kaya, sinabi ko sa superbisor na handa akong magsanay para maging lider.

Pagkatapos, nabasa ko ang mga salita ng Diyos: “Ang unang klase ay iyong maaaring maging superbisor ng iba’t ibang aytem ng gawain. Ang unang hinihingi sa kanila ay ang magkaroon sila ng abilidad at kakayahan na umarok sa katotohanan. Ito ang pinakamaliit na hinihingi. Ang ikalawang hinihingi ay ang magbuhat sila ng pasanin—ito ay kailangang-kailangan” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). “Maaaring itinatanong ng ilang tao: ‘Bakit hindi kasama sa mga pamantayan na dapat matugunan ng mga tao na may talento ang pag-unawa sa katotohanan, pagtataglay ng katotohanang realidad, at kakayahang matakot sa Diyos at umiwas sa kasamaan upang maiangat at malinang? Bakit hindi nila isinasama ang kakayahang makilala ang Diyos, magpasakop sa Diyos, maging tapat sa Diyos, at maging isang nilikha na pasok sa pamantayan? Napag-iwanan na ba ang mga bagay na ito?’ Sabihin ninyo sa Akin, kung may isang tao na nakauunawa sa katotohanan at nakapasok na sa katotohanang realidad, at kayang magpasakop sa Diyos, at tapat sa Diyos, at nagtataglay ng may-takot-sa-Diyos na puso, at higit pa rito, nakikilala ang Diyos, hindi lumalaban sa Kanya, at isang nilikha na pasok sa pamantayan, kailangan pa rin ba silang linangin? Kung talagang nakamit na nila ang lahat ng ito, hindi ba’t naisakatuparan na ang bunga ng paglilinang? (Oo.) Samakatwid, hindi na kasama ang mga pamantayang ito sa mga hinihingi para maiangat at malinang ang mga taong may talento. Dahil ang mga kandidato ay iniaangat at nililinang mula sa mga tao na hindi nakauunawa sa katotohanan at puno ng mga tiwaling disposisyon, kaya imposible para sa mga kandidatong ito na iniaangat at nililinang na magkaroon na ng katotohanang realidad, o ganap nang nagpapasakop sa Diyos, lalo na ang maging ganap nang tapat sa Diyos, at tiyak na malayo pa rin sila sa pagkakakilala sa Diyos at sa pagkakaroon ng may-takot-sa-Diyos na puso. Ang mga pamantayan na dapat tugunan higit sa lahat ng iba’t ibang uri ng tao na may talento upang maiangat at malinang ay ang mga kababanggit lang natin—ito ang mga pinakamakatotohanan at mga pinakapartikular” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). “Sabihin ninyo sa Akin, paano kayo magiging ordinaryo at normal na mga tao? Gaya ng sinasabi ng Diyos, paano kayo tatayo sa tamang lugar ng isang nilikha—paano ninyo magagawang hindi subukang maging isang pambihirang tao, o maging kung sinong dakilang tao? Paano ka dapat magsagawa upang maging isang ordinaryo at normal na tao? Paano ito magagawa? Sino ang sasagot? (Una sa lahat, kailangan naming aminin na ordinaryong tao kami, na lubha kaming karaniwan. Maraming bagay ang hindi namin nauunawaan, hindi naiintindihan, at hindi malinaw na makita. Dapat naming aminin na kami ay tiwali at may kapintasan. Pagkatapos niyon, kailangan naming magkaroon ng tapat na puso at humarap nang mas madalas sa Diyos para maghanap.) Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang lider ng pangkat, ako ang superbisor, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Una, ibaba mo ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding presyur, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan; ang sinumang napapagod sa buhay ay idinulot ito sa kanilang sarili. Huwag kang magkunwari o magpanggap. Una, magtapat ka tungkol sa iniisip mo sa iyong puso, tungkol sa tunay mong mga saloobin, upang malaman ng lahat ang mga iyon at maunawaan ang mga iyon. Bilang resulta, ang iyong mga alalahanin at ang mga hadlang at mga hinala sa pagitan mo at ng iba ay mawawalang lahat. May iba pang nakahahadlang sa iyo. Palagi mong itinuturing ang sarili mo na pinuno ng grupo, isang lider, isang manggagawa, o isang taong may titulo, katayuan, at posisyon: Kung sasabihin mong mayroon kang hindi nauunawaan, o hindi kayang gawin, hindi ba’t hinahamak mo ang iyong sarili? Kapag isinantabi mo ang mga gapos na ito sa iyong puso, kapag tumigil ka na sa pag-iisip na isa kang lider o isang manggagawa, at kapag tumigil ka na sa pag-iisip na mas magaling ka sa ibang tao at naramdaman mo na isa kang pangkaraniwang tao, na katulad ng lahat, at na mayroong ilang aspekto kung saan mas mababa ka sa iba—kapag nagbahagi ka ng katotohanan at mga bagay na may kinalaman sa gawain nang may ganitong saloobin, iba ang epekto, gayundin ang atmospera” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Mula sa mga salita ng Diyos, naunawaan ko ang mga prinsipyo ng sambahayan ng Diyos sa pag-aangat at paglilinang ng mga tao. Hindi naman sa ang mga tao lang na may katotohanang realidad o kayang gawin ang lahat ng iba’t ibang aytem ng gawain ang maaaring iangat at linangin para maging mga lider. Sa halip, basta’t may kakayahan kang umarok sa katotohanan, may disenteng pagkatao, nagdadala ng pasanin sa paggawa ng tungkulin mo, at handang matuto kahit wala kang karanasan, maaari kang linangin. Dagdag pa rito, kung ikaw ay nahalal bilang lider, hindi mo dapat itaas ang iyong sarili, at dapat mong ilagay ang iyong sarili sa tamang posisyon at aminin na isa ka lamang ordinaryong tao, at na anuman ang gawain, hindi ka ipinanganak na kaya nang gawin ito; kapag nahaharap ka sa mga bagay na hindi mo alam kung paano gawin o hindi mo nauunawaan, maaari kang maghanap mula sa iyong mga kapatid. Naalala ko na noong una akong nagsanay sa pagdidilig ng mga baguhan, hindi ko alam kung paano gawin ang gawain, pero noong panahong iyon, napagtanto ko na ang pagdidilig sa mga baguhan ay pagsasanay kung paano gamitin ang katotohanan para lumutas ng mga problema, na kapaki-pakinabang sa aking buhay pagpasok, kaya nagkaroon ako ng motibasyon na gawin nang maayos ang aking tungkulin. Nang magsanay ako kasama ng mga kapatid ko, unti-unti, paglipas ng panahon ay nagawa ko na ring lumutas ng ilang problema. Napagtanto ko na anuman ang gawain, hindi naman sa magagawa mo lamang ito kapag alam mo na kung paano ito gawin at nauunawaan mo na ito; palagi kang kailangang dumaan sa isang proseso ng pag-aaral at pagsasanay. Gayumpaman, pinaghaharian ako ng aking mapagmataas na disposisyon, at inisip ko na kung ako ay lider sa iglesia, kung gayon ay dapat mas marami akong nauunawaan kaysa sa iba at mas mahusay ako sa gawain kaysa sa iba. Sa ganitong paraan laang ako magiging kalipikadong pumunta at sumubaybay sa gawain ng ibang tao. Naisip ko rin na kung hindi ko ito kayang gawin o hindi ko ito nauunawaan, tiyak na mamaliitin ako ng ibang tao, kaya tinanggihan ko ang tungkulin. Hindi ko alam ang tunay kong kakayahan. Masyado akong walang katwiran! Sa totoo lang, hindi naman mataas ang hinihingi ng Diyos sa atin—ang maging mga ordinaryong tao lang at kalmadong harapin ang ating mga pagkukulang, para aktibong humingi ng tulong sa mga kapatid tungkol sa mga bagay na hindi natin nauunawaan, at hanapin ang katotohanan para mapunan ang ating mga kakulangan. Kung unti-unti tayong magsasanay nang ganito, mas magiging mabilis din ang pag-unlad natin. Nang maunawaan ko ito, naging handa akong bitiwan ang nakalilinlang na pananaw na, “Isa akong lider, dapat ay mas magaling ako sa iba at mas marami akong alam kaysa sa iba,” at isagawa ang pagiging matapat na tao. Tinanggap ko ang tungkulin ng isang lider mula sa kaibuturan ng puso ko.

Noong una, responsable lang ako para sa iglesia kung saan ako kabilang. Medyo pamilyar ako sa mga miyembro at gawain ng iglesia, pero hindi nagtagal, hiniling sa akin ng superbisor na akuin ko pa ang responsabilidad para sa gawain ng ilan pang mga iglesia. Naisip ko: “Napakahusay ng kapabilidad sa gawain ng mga kapatid sa mga iglesiang ito. Mas matagal na silang nananampalataya sa Diyos kaysa sa akin. Hindi ako kasinghusay nila. Kung hindi ko magawa ang maraming bagay kapag sinusubaybayan ko ang gawain nila, ano na lang kaya ang iisipin nila sa akin? Hindi kaya nila ako maliitin?” Nagpadala ako ng mensahe sa superbisor, sinabi kong hindi ko ito kaya at hindi ko ito magagawa. Hiniling sa akin ng superbisor na subukan ko munang magsanay at tingnan. Kalaunan, naalala ko ang isang sipi ng mga salita ng Diyos na nabasa ko dati: “Para sa lahat ng gumagampan ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling pagnanais, mga personal na intensyon, mga motibo, pagmamalaki, at katayuan. Unahin ang mga interes ng sambahayan ng Diyos—ito ang pinakamababang dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon paggampan ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito nang ilang panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling pagnanais, intensyon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos itong maranasan sa loob ng ilang panahon, madarama mo na isa itong mabuting paraan para umasal. Ito ay pamumuhay nang prangka at tapat, at hindi pagiging isang mababang-uri at ubod ng sama na tao; pamumuhay ito nang makatarungan at marangal sa halip na pagiging kasuklam-suklam, mababang-uri, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang pagnanais mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Habang pinagninilayan ko ang mga salita ng Diyos, naunawaan ko na para magawa ko nang maayos ang aking tungkulin, kailangan kong bitiwan ang pag-aalala ko sa aking dangal at katayuan, at unahin ang mga interes ng sambahayan ng Diyos sa lahat ng pagkakataon. Ito lang ang makatutugon sa Diyos. Ang pagdating ng tungkuling ito sa akin ay pagtataas sa akin ng Diyos, na nag-uudyok sa akin na mas hanapin pa ang katotohanan at tahakin ang landas ng paghahangad sa katotohanan. Naisip ko kung gaano katensiyonado ang sitwasyon ngayon sa Myanmar, na may patuloy na digmaan. Hindi ko alam kung gaano katagal ko pa magagawa ang tungkulin ko. Ngayong may pagkakataon akong gumawa ng tungkulin, dapat ko itong pahalagahan, at hindi ko na ito puwedeng tanggihan dahil lang nag-aalala ako sa kung ano ang iisipin ng iba sa akin. Anuman ang mga problemang malalantad sa tungkulin ko sa susunod, dapat kong harapin nang kalmado ang sarili kong mga pagkukulang. Nang maisip ko ito sa ganitong paraan, medyo napanatag ang puso ko. Isang araw, kinausap ko ang mga kapatid na kasama ko sa gawain at tinalakay namin ang tungkol sa mga susunod na gawain. Nagtapat ako sa kanilang dalawa at sinabing, “Marami akong kakulangan at maraming gampanin ang hindi ko kayang gawin, kaya kailangan nating magtulungan.” Nang ibuka ko ang bibig ko para sabihin ito, namula nang husto ang mukha ko. Bagama’t pakiramdam ko ay medyo napahiya ako, labis na napanatag ang puso ko matapos kong aminin sa kanila ang sarili kong mga kakulangan at sabihin ang nasa puso ko. Hindi ako minaliit ng mga kapatid, at handa silang makipagtulungan sa akin para magawa namin nang maayos ang gawain.

Isang araw, nabasa ko ang isa pang sipi ng mga salita ng Diyos, at nagkaroon ako ng kaunting pagkaunawa sa pinakaugat ng pagtanggi ko sa aking tungkulin. Sabi ng Makapangyarihang Diyos: “Sa halip na hanapin ang katotohanan, karamihan sa mga tao ay may kani-kanilang sariling makikitid na adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagkilala ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas. Pero walang kamalayan ang mga tao tungkol dito. Ang paniniwala nila ay dapat silang kumapit sa kapirasong reputasyong ito hanggang sa pinakahuli. Wala silang kamalay-malay na kapag ganap na tinalikdan at isinantabi ang mga walang kabuluhan at mabababaw na bagay na ito saka lamang sila magiging totoong tao. Kung iniingatan ng isang tao ang mga bagay na ito na dapat iwaksi bilang buhay, mawawala ang kanyang buhay. Hindi nila alam kung ano ang nakataya. Kaya, kapag kumikilos sila, lagi silang may reserbasyon, lagi nilang sinusubukang protektahan ang sarili nilang reputasyon at katayuan, inuuna nila ang mga ito, nagsasalita lamang para sa kanilang sariling kapakinabangan, upang huwad na ipagtanggol ang kanilang sarili. Lahat ng ginagawa nila ay para sa kanilang sarili. Sumusugod sila agad sa anumang bagay na nagniningning, ipinapaalam sa lahat na naging kabahagi sila nito. Ang totoo, wala naman itong kinalaman sa kanila, subalit ayaw na ayaw nilang mapag-iwanan, lagi silang natatakot na hamakin ng ibang tao, lagi silang nangangamba na sabihin ng ibang tao na wala silang kuwenta, na wala silang anumang kayang gawin, na wala silang kasanayan. Hindi ba’t ang lahat ng ito ay kontrolado ng kanilang mga satanikong disposisyon? Kapag nagagawa mong bitiwan ang mga bagay na gaya ng reputasyon at katayuan, higit na mas magiging panatag at malaya ka; matatahak mo ang landas ng pagiging tapat. Ngunit para sa marami, hindi ito madaling makamit. Kapag lumitaw ang kamera, halimbawa, hindi magkamayaw sa pagpunta sa harapan ang mga tao; gusto nilang nakikita ang kanilang mukha sa kamera, mas matagal na makuhanan, mas mabuti; takot silang hindi magkaroon ng sapat na oras sa kamera, at gagawin nila ang kahit na ano para sa pagkakataong makuha ito. At hindi ba ito kontrolado lahat ng kanilang mga satanikong disposisyon? Ito ang mga sataniko nilang disposisyon. Nakuhanan ka na—ano na ngayon? Mataas na ang tingin sa iyo ng mga tao—ano naman ngayon? Iniidolo ka nila—ano naman ngayon? Pinatutunayan ba ng anuman dito na mayroon kang katotohanang realidad? Walang anumang halaga ang mga ito. Kapag kaya mong mapagtagumpayan ang mga bagay na ito—kapag wala ka nang pakialam sa mga ito, at hindi mo na nararamdamang mahalaga ang mga ito, kapag hindi na nakokontrol ng reputasyon, banidad, katayuan, at paghanga ng mga tao ang iyong mga saloobin at pag-uugali, lalong hindi ng kung paano mo gampanan ang iyong tungkulin—kung gayon, lalong magiging epektibo, at mas dalisay ang pagganap mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa ko ng mga salita ng Diyos, naunawaan ko na pinahahalagahan ng lahat ng tao ang katayuan, at isinasaalang-alang nila ang sarili nilang reputasyon at katayuan sa bawat pagkakataon sa lahat ng ginagawa nila. Naisip ko noong una, nang mahalal ako bilang lider sa iglesia. Dahil nagsisimula pa lang akong magsanay at marami akong kakulangan, natakot ako na kung susubaybayan ko ang gawain ng mga kapatid habang maraming bagay ang hindi ko alam gawin, magmumukha akong talagang walang kakayahan. Para hindi ako maliitin ng mga tao, paulit-ulit kong tinanggihan ang tungkulin ko. Ang makapagsanay ako bilang lider ay pagtataas sa akin ng Diyos. Umaasa ang Diyos na tatahakin ko ang landas ng paghahangad sa katotohanan at unti-unting malutas ang sarili kong mga tiwaling disposisyon. Pero, hindi ko pinahalagahan ang pabor na iyon at patuloy kong tinatanggihan ang tungkulin ko para lang protektahan ang aking reputasyon. Paghihimagsik ito laban sa Diyos. Sa paglipas ng mga taon, natamasa ko ang pagdidilig at pagtutustos ng napakaraming salita ng Diyos, pero nang kailanganin kong gawin ang gawain ng iglesia hindi ko inisip kung paano tutuparin ang mga responsabilidad ko o kung paano ko susuklian ang biyaya ng Diyos. Talagang masyado akong walang pagkatao! Sa totoo lang, mula nang maging lider ako, unti-unti kong sinangkapan ang sarili ko ng ilang katotohanan sa aspekto ng pagkilatis, at nagsanay na gamitin ang katotohanan para lumutas ng mga problema. Bilang lider, marami akong naranasan at nagkaroon din ako ng maraming pagkakataon para magkamit ng katotohanan. Lahat ng ito ay mga tunay na pakinabang! Kung hindi ako nagsilbi bilang lider at hindi ko sinubaybayan ang gawain ng iba, hindi sana malalantad ang sarili kong mga kakulangan at hindi ako mapapahiya. Pero, sa huli, hindi ako magkakamit ng katotohanan at hindi magbabago ang mga disposisyon ko. Hindi ba’t mauuwi lang sa wala ang lahat sa bandang huli? Sa huli, mawawala lang ang pagkakataon kong maligtas at maipapahamak ko lang ang sarili ko. Nakakatakot isipin ito. Kalaunan, normal ko nang nagagawa ang tungkulin ko nang hindi nalilimitahan ng pag-aalala sa reputasyon.

Minsan, pumunta ako sa isang iglesia para dumalo sa isa sa mga pagtitipon nila. Isang sister ang malinaw na nagpahayag ng mga ideya sa pakikipag-usap tungkol sa gawain, at gusto kong magdagdag. Pero, dahil pakiramdam ko ay napakahusay at napakakumpleto na ng sinabi ng sister, hindi na ako nagsalita. Naisip ko: “Kung pupunta ako rito at hindi ako magbibigay ng kahit kaunting payo, ano na lang kaya ang iisipin ng mga kapatid sa akin? Hindi kaya nila isipin na talagang wala akong silbi at wala rin akong kapabilidad sa gawain?” Nang maisip ko ito, medyo napahiya ako, at naisip kong tiyak na nakilatis na ako ng mga kapatid. Kaya ayoko nang dumalo pa sa mga pagtitipon nila. Noong mga panahong iyon, hindi ko sinubaybayan o inalam ang gawain nila. Noong oras na iyon, medyo sinisi ko rin ang sarili ko, “Hindi ko sinubaybayan ang gawain dahil natakot akong maliitin ako ng mga kapatid. Hindi ba’t pagpapabaya ito sa tungkulin? Kung matagal kong hindi susubaybayan ang gawain, tiyak na mawawala sa akin ang tungkuling ito, at mawawala rin ang maraming pagkakataon na magkamit ng katotohanan. Hindi ko puwedeng palaging isaalang-alang kung ano ang tingin sa akin ng ibang tao. Gaano man kataas ang tingin sa akin ng mga tao, wala itong silbi. Ang pinakamahalaga ay kung ano ang tingin sa akin ng Diyos.” Kaya, binitiwan ko ang pagpapahalaga ko sa dangal ko at pumunta ako para subaybayan ang gawain. Kalaunan, gumawa ako ng plano para sa sarili ko, binabalangkas kung aling mga iglesia ang susubaybayan ko sa loob ng isang linggo at kung anong mga aspekto ng gawain ang susubaybayan ko. Noong una, kinakabahan ako nang husto. Natatakot akong hindi ako makakapagsalita nang maayos at mamaliitin ako ng mga kapatid. Sa tuwing nangyayari ito, pinapakalma ko ang sarili ko at nagdarasal sa Diyos, hinihiling sa Diyos na huwag ako hayaang mapigilan ng pag-aalala sa reputasyon. Nang maiwasto ko ang aking kaisipan, nagawa kong pakalmahin ang puso ko at normal nang masubaybayan ang gawain. Bukod dito, sa pamamagitan ng pagsubaybay sa gawain, natuklasan kong lahat ng kapatid ay may kani-kanilang mga kalakasan, at sa pamamagitan nito, napupunan ko rin ang aking mga kakulangan. Minsan, kapag may problema akong hindi ko maarok habang sinusubaybayan ang gawain, sinasabi ko ito sa kanila nang diretso, “Hindi ko pa rin lubos na nauunawaan ang problemang ito, kaya hihingi ako ng gabay sa susunod.” Sa pagsasagawa nang ganito, naging lubos na panatag ang puso ko. Ang magawang makamit ang bahagyang pagkaunawang ito at matamo ang maliit na pagbabagong ito ay bunga na nakamtan sa pamamagitan ng mga salita ng Diyos. Salamat sa Diyos!


45. Ang Nakamit Ko Mula sa Pagdaranas ng Pag-uusig at Kapighatian

Ni Lu Ning, Tsina

Noong Hunyo 2022, hinaharap ng aming iglesia ang mga malawakang pag-aresto ng CCP. Labis akong nalungkot nang malaman kong ang mga kapatid sa paligid ko ay isa-isang inaaresto. Kasabay nito, nag-alala rin ako sa sarili kong seguridad, naisip ko na, “Nakipag-ugnayan ako sa ilang kapatid na naaresto. Gumampan pa nga ako ng mga tungkulin at sumakay sa parehong kotse kasama sila. Kung susuriin ng pulisya ang mga kuha ng CCTV, wala nang paraan para makatakas ako sa pagkakadawit. Mayroon akong lupus, at namamaga ang mga paa ko. Kung maaaresto at papahirapan ako ng mga pulis, tiyak na hindi ito kakayanin ng katawan ko. Bukod pa rito, hindi ako makakakain o makakatulog nang maayos sa kulungan. Mahina na rin naman ang kalusugan ko, kaya kahit hindi ako bugbugin ng mga pulis hanggang mamatay, mamamatay naman ako sa kulungan dahil sa karamdaman. Kung mamamatay ako, mawawala ang pagkakataon ko sa kaligtasan.” Nang maisip ko ito, nakaramdam ako ng labis na takot sa puso ko. Isang araw, nagpunta ako para magpadala ng isang liham sa isang lider, si Sister Zhao Yan. Sinabi niya na noong nasa labas siya, napansin niyang parang may sumusunod sa kanya. Kalaunan, lumibot siya sa maraming iba’t ibang lugar, bumalik lamang sa bahay nang makita niyang nailigaw na niya ito. Nang marinig ko ito, medyo kinabahan ako. Naisip ko na, “Kailangan kong maghatid sa kanya ng mga liham dalawa o tatlong beses sa isang araw. Kung sinusundan siya, madadawit kaya ako?” Ninais kong magtago at huwag nang maghatid ng mga liham. Gayumpaman, naisip ko na dahil napakahirap ng sitwasyon, hindi na personal na magagampanan ng mga lider ang kanilang gawain. Maraming gampanin ang kinailangang isagawa sa pamamagitan ng mga liham. Kung hindi maihahatid sa oras ang mga liham sa mga lider, maaantala ang gawain. Pinag-isipan ko ito nang mabuti, at nagpasya akong lakasan ang loob ko at patuloy na gampanan ang tungkuling ito. Bukod sa pagpapadala at pagtanggap ng mga liham, diniligan ko rin ang mga baguhan. Isang lugar ng pagtitipon para sa mga baguhan ang minsang binisita ng isang sister na naaresto. Dahil hindi kami makahanap ng isang angkop na pamilyang nagho-host, at hindi maaaring itigil ang mga pagtitipon ng baguhan, matapos timbangin ang kabuuang sitwasyon, napagpasyahan naming maaari pa ring gamitin ang lugar ng pagtitipon kung babantayan namin ang sitwasyon. Nagpatuloy kaming magtipon doon. Gayumpaman, nag-alala ako na kung matuklasan ng mga pulis ang tungkol sa lugar na ito ng pagtitipon, baka pumunta sila at arestuhin kami anumang oras. Kapag nagtitipon kami, hindi ko mapakalma ang puso ko. Noong panahong iyon, nakatali sa gawain ang ilang baguhan, at ang ilan ay inuusig ng kanilang mga pamilya. Hindi ko pinag-isipang mabuti kung paano makipagbahaginan para malutas ang kalagayan ng mga baguhan. Kapag pumupunta ako sa mga pagtitipon, wala akong sigla sa ginagawa ko. Unti-unti, tumigil silang magtipon nang regular. Kalaunan, napagtanto ko na mali ang sarili kong kalagayan, at hinanap ko ang katotohanan para lutasin ang sarili kong mga problema.

Sa mga debosyonal ko, binasa ko ang mga salitang ito ng Diyos: “Kapag pormal Kong sinimulan ang Aking gawain, lahat ng tao ay gagalaw tulad ng Aking paggalaw, kaya magpapakaabala ang mga tao sa buong sansinukob kasama Ko, ang buong sansinukob ay nasa kalagayan ng ‘masayang pagkaabala,’ at nauudyukan Kong sumulong ang tao. Dahil dito, nilalatigo Ko ang malaking pulang dragon mismo hanggang sa magdeliryo ito at malito, at nagsesebisyo ito sa Aking gawain, at, kahit ayaw nito, hindi nito magawang sundin ang sarili nitong mga pagnanais, bagkus ay wala itong mapagpilian kundi ang ‘magpasakop sa Aking mga pamamatnugot.’ Sa lahat ng plano Ko, ang malaking pulang dragon ang Aking panghambing, Aking kaaway, at Akin ding alipin; dahil dito, hindi Ko kailanman niluwagan ang Aking ‘mga hinihingi’ rito. Samakatwid, ang huling yugto ng gawain ng Aking pagkakatawang-tao ay natatapos sa sambahayan nito—mas nakatutulong ito sa maayos na pagseserbisyo ng malaking pulang dragon sa Akin, at sa pamamagitan nito ay lulupigin Ko ito at tatapusin ang Aking plano. Habang gumagawa Ako, lahat ng anghel ay magsisimula sa pangwakas na pakikibaka na kasama Ko at magpapasyang tugunan ang Aking mga layunin sa huling yugto, kaya ang mga tao sa lupa ay magpapasailalim sa Aking harapan kagaya ng mga anghel, at mawawalan ng hangaring salungatin Ako, at hindi gagawa ng anumang nagkakanulo sa Akin. Ito ang mga dinamika ng Aking gawain sa buong sansinukob” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 29). Matapos basahin ang mga salita ng Diyos, naunawaan ko na ang malaking pulang dragon ay isang gamit-panserbisyo ng gawain ng Diyos. Ginagamit ng Diyos ang pag-uusig ng malaking pulang dragon para magsilbi sa pagbubunyag ng lahat ng uri ng tao. Mabubunyag kung sino ang masasamang damo at kung sino ang mga trigo. Ang mga taong tunay na nananampalataya sa Diyos at may tunay na pananalig sa Diyos ay kayang magpursige sa paggampan ng kanilang tungkulin anumang sitwasyon ang harapin nila o gaano man kapanganib ang kanilang sitwasyon. Ang mga taong hindi tunay na nananampalataya sa Diyos ay napanghihinaan ng loob at umaatras kapag nahaharap sa pag-aresto at pag-uusig. Nakita ko na kapag nahaharap sa isang mapanganib na sitwasyon, ayaw ko pa ngang gampanan ang tungkulin ko dahil sa kahinaan ng loob at takot, at palagi ko pang nais na magtago. Ang tanging isinaalang-alang ko ay ang personal na seguridad ko. Hindi ko man lang isinaalang-alang ang gawain ng iglesia. Naging pabaya pa nga ako sa pagdidilig ng mga baguhan. Hindi ba’t ang pag-uugali ko ay isang pagkakanulo sa Diyos? Kung magpapatuloy ako nang ganito, hindi ba’t magiging masamang damo ako, na ihihiwalay?

Nagbasa ako ng higit pang mga salita ng Diyos: “Kahit gaano pa ‘kalabis na makapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga kapabilidad nito para sa pagtitiwali at pang-aakit ng tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa walang-tigil na pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman nakakontrol at nakapaghari sa anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, hindi madali para kay Satanas na hipuin kahit na ang isang patak ng tubig o isang butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Pagkatapos basahin ang mga salita ng Diyos, naunawaan ko na ang lahat ng bagay at pangyayari ay nasa mga kamay ng Diyos. Gaano man kalaganap si Satanas, hindi ito mangangahas kumilos ayon sa sarili nitong kalooban nang walang pahintulot ng Diyos. Naisip ko ang karanasan ni Job. Nang makipagpustahan sa Diyos si Satanas, hindi pinahintulutan ng Diyos si Satanas na kunin ang buhay ni Job, kaya hindi nangahas si Satanas na kumilos nang ganoon. Kumikilos ito sa loob ng saklaw na ipinahintulot ng Diyos, at hindi nangangahas lumabis dito nang kahit gahibla man ng buhok. Nakita kong hindi ko naunawaan ang kataas-taasang kapangyarihan ng Diyos. Pakiramdam ko palagi na hindi ako maaaresto kung magtatago ako sa bahay, habang nanganganib naman akong maaresto kung nagtatrabaho ako sa labas. Kapag kailangan kong maghatid ng ilang liham sa isang araw o magpunta at magdilig ng mga baguhan, nakakaramdam ako ng paglaban sa puso ko. Pakiramdam ko na sa paggawa nito ay nanganganib akong masubaybayan ng mga pulis at pagkatapos ay maaresto. Matapos basahin ang mga salita ng Diyos, naunawaan ko na kahit araw-araw akong dumaan sa ilalim ng pagmamasid ng lahat ng uri ng surveilance camera, hindi ako maaaring arestuhin ng mga pulis nang walang pahintulot ng Diyos. Naisip ko ang karanasan ng isang sister. Pinahinto siya ng mga pulis sa isang checkpoint at malapit na sana siyang arestuhin. Mukhang wala nang paraan para makatakas siya, pero madali siyang nakalusot nang harap-harapan. Maraming taon akong nanampalataya sa Diyos, pero wala akong tunay na pagkaunawa sa pagkamakapangyarihan-sa-lahat, sa kataas-taasang kapangyarihan, at sa awtoridad ng Diyos. Nang harapin ko ang isang mapanganib na kapaligiran, ninais kong umiwas at magtago para maprotektahan ang sarili ko, tulad ng isang pagong na umaatras pabalik sa kanyang bahay. Napakaliit ng pananalig ko! Habang pinag-iisipan kong mabuti ang mga salita ng Diyos, medyo bumuti ang kalagayan ko. Kalaunan, nang muli akong maghatid ng mga liham, hindi na ako ganoon katakot. Nais ko na lang maihatid ang mga liham sa lalong madaling panahon para hindi maantala ang gawain ng iglesia. Nang pumasok sa isip ko ang panghihina ng loob habang papunta ako para magdilig ng mga baguhan, sinadya kong magdasal sa Diyos, at hiniling ko sa Diyos na protektahan ang puso ko para mapakalma ito. Sa puso ko, nakatuon ako sa pagninilay sa mga salita ng Diyos, isinama ko ang mga ito sa mga problema ng mga baguhan sa aking pakikipagbahaginan. Sinabi ng lahat ng baguhan na may natutuhan sila mula sa mga pagtitipon; regular na ulit silang nakakapagtipon.

Kalaunan, nagnilay ako sa sarili ko. Bakit ba palagi kong isinasaalang-alang ang sarili kong seguridad sa sandaling maharap ako sa isang mapanganib na sitwasyon? Binasa ko ang mga salitang ito ng Diyos: “Sa kapaligiran ng mainland Tsina, posible bang maiwasang sumuong sa anumang panganib at tiyaking walang masamang mangyayari habang ginagampanan ang tungkulin? Kahit ang pinakamaingat na tao ay hindi makakatiyak niyon. Ngunit ang pagiging maingat ay kinakailangan. Ang pagiging handa nang maaga ay makakapagpabuti nang kaunti sa mga bagay-bagay, at makakatulong ito na mabawasan ang mga kawalan kapag nagkakaproblema. Kung walang anumang paghahanda man lang, magiging malaki ang mga kawalan. Nakikita mo ba nang malinaw ang kaibahan ng dalawang sitwasyong ito? Samakatwid, tungkol man ito sa mga pagtitipon o sa paggampan ng anumang uri ng tungkulin, pinakamainam na maging maingat, at kinakailangang magsagawa ng ilang hakbang na pang-iwas. Kapag ang isang tapat na tao ay gumagampan sa kanyang tungkulin, maaari siyang mag-isip nang mas komprehensibo at masusi. Gusto niyang isaayos nang mabuti ang mga bagay na ito sa abot ng kanyang makakaya para kung magkakaproblema man, mababawasan ang mga kawalan. Pakiramdam niya ay dapat niyang matamo ang resultang ito. Ang isang taong walang katapatan ay hindi nagsasaalang-alang sa mga bagay na ito. Iniisip niya na hindi mahalaga ang mga bagay na ito, at hindi niya itinuturing ang mga ito bilang kanyang responsabilidad o tungkulin. Kapag may nangyayaring hindi maganda, wala siyang nararamdamang anumang paninisi sa kanyang sarili. Ito ay isang pagpapamalas ng kawalan ng katapatan. Ang mga anticristo ay walang ipinapakitang katapatan sa Diyos. Kapag inaatasan sila ng gawain, masaya nila itong tinatanggap, at gumagawa sila ng ilang magagandang deklarasyon, ngunit kapag dumarating ang panganib, tumatakbo sila nang napakabilis; sila ang unang tumatakbo, ang unang tumatakas. Ipinapakita nito na ang kanilang pagiging makasarili at kasuklam-suklam ay talagang malala. Wala silang anumang pakiramdam ng responsabilidad o katapatan man lang. Kapag nahaharap sa isang problema, ang alam lang nila ay tumakas at magtago, at iniisip lang nila ang pagprotekta sa kanilang sarili, hindi kailanman isinasaalang-alang ang kanilang mga responsabilidad o tungkulin. Alang-alang sa kanilang pansariling seguridad, palaging ipinapakita ng mga anticristo ang kanilang makasarili at kasuklam-suklam na kalikasan. Hindi nila inuuna ang gawain ng sambahayan ng Diyos o ang kanilang sariling mga tungkulin. Lalong hindi nila inuuna ang mga interes ng sambahayan ng Diyos. Sa halip, inuuna nila ang sarili nilang seguridad” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Isinisiwalat ng mga salita ng Diyos na ang mga anticristo ay sadyang makasarili at kasuklam-suklam. Anuman ang harapin nila, ang tanging isinasaalang-alang nila ay ang kanilang personal na pakinabang. Sa partikular, kapag nahaharap sila sa isang mapanganib na kapaligiran, sa sandaling magkaroon ng pinakamaliit na banta ng panganib, ang una nilang isinasaalang-alang ay ang kanilang personal na seguridad. Hindi man lang nila isinasaalang-alang kung mapipinsala ang gawain ng iglesia. Nakita ko na ang disposisyon na naibunyag ko ay katulad ng sa isang anticristo. Sa panahong ito, maraming kapatid ang naaresto. Ang unang pumasok sa isip ko ay iyong nakipag-ugnayan ako sa mga taong naaresto, kaya may potensyal na panganib sa sarili kong seguridad. Nang isaayos ng mga lider na maghatid ako ng mga liham, natakot akong maaresto ng mga pulis at mabugbog hanggang mamatay. Pagkatapos ay hindi na ako magkakaroon ng isang magandang kahihinatnan o destinasyon sa hinaharap. Naramdaman kong inilalagay ko ang sarili ko sa panganib ng kamatayan sa paggampan ng tungkuling ito: May kaakibat itong matinding panganib. Kaya ninais kong tanggihan ang tungkuling ito. Kalaunan, kahit na mukhang nagpapasakop ako sa panlabas, pinipilit ko lang ang sarili kong gawin ito. Sa sandaling magkaroon ng pinakamaliit na senyales ng panganib, humihina ang loob ko at natatakot ako, at palagi kong gustong magtago. Alam na alam ko na ang pagdidilig ng mga baguhan ay bahagi ng tungkulin ko. Gayumpaman, dahil sa panghihina ng loob at pagkatakot ay hindi ko mapakalma ang puso ko at hindi ako makapagtipon kasama ng mga baguhan. Nangangahulugan ito na hindi nalutas ang mga problema ng mga baguhan, at namuhay sila sa pagkanegatibo, na ayaw nilang dumalo sa mga pagtitipon. Sa bawat pagkakataon, inisip ko ang sarili kong seguridad at kung paano mapoprotektahan ang sarili ko. Isinantabi ko ang gawain ng iglesia at ang buhay pagpasok ng aking mga kapatid. Wala talaga akong pagkatao! Napakamakasarili at kasuklam-suklam ko! Mula sa kaibuturan ng puso ko, nakaramdam ako ng pagsisisi. Handa akong bitawan ang personal na pakinabang, at tuparin ang tungkulin ko maaresto man ako o hindi. Nang maisip ko ito, mas kumalma ang puso ko.

Kalaunan, nakarinig ako ng tuloy-tuloy na balita tungkol sa mga kapatid na inaaresto, at muling kinabahan ang puso ko. Alam ng isa sa mga brother na naaresto ang tungkol sa ilang lugar ng pagtitipon. Dinala ko pa nga siya sa isang lugar ng pagtitipon ilang araw bago iyon, at hindi ako sigurado kung nakita at nasundan ako. Pakiramdam ko ay maaari akong maaresto anumang oras. Kung maaaresto ako, kahit hindi ako mabugbog hanggang mamatay ay mamamatay naman ako sa kulungan dahil sa karamdaman. Lalo pang lumala ang takot ko habang iniisip ko ito, at nais kong muling magtago. Pero may isa pa akong naisip, “Kung aalis ako, ano ang mangyayari sa gawain dito? Hindi ako maaaring mamuhay sa isang makasarili at kasuklam-suklam na paraan tulad ng isang anticristo. Hindi ko maaaring balewalain ang gawain ng iglesia para protektahan ang sarili ko.” Kahit ginagampanan ko ang tungkulin ko sa panlabas, nanatili pa rin akong mahina ang loob at natatakot sa puso ko. Isang beses, sa aking debosyonal, nabasa ko ang mga salitang ito ng Diyos: “Sa mainland Tsina, naranasan na ng hinirang na mga tao ng Diyos ang panunupil at mga pang-aaresto ng malaking pulang dragon, at nakaranas na rin sila ng ilang tukso. Gaano karaming beses man silang naging mahina at nabigo, ang lahat ng kayang maghangad sa katotohanan ay unti-unting lumago sa tayog at nagkaroon ng buhay pagpasok. Kung makaharap nilang muli ang mga kapaligiran at tuksong naranasan nila noon, magkakaroon sila ng kaunting pananalig. Kung isang araw ay dalhin sila ng karanasan nila sa puntong hindi na sila takot sa kamatayan, at kaya na nilang malinaw na makita na ang buhay at kamatayan ng mga tao ay nasa mga kamay nga ng Diyos at pinamamatnugutan at isinasaayos ng Diyos, hindi ba’t ibig sabihin niyon na mas lumakas na ang pananalig nila? Tulad lang ng sa kapanahunan ng Lumang Tipan—bakit hindi sinakmal ng mga leon si Daniel nang itinapon siya sa lungga ng mga leon? Dahil may pananalig siya na hindi pinahintulutan ng Diyos ang mga leon na sakmalin siya. Kung gayon, ano ang iniisip ni Daniel sa puso niya? Hindi siya nagreklamo tungkol sa Diyos. Sa puso niya, sinabi niya: ‘Itinapon ako ng Diyos sa lungga ng mga leon. Ako at ang mga leon ay kapwa mga nilikha. Kung pahihintulutan ng Diyos ang mga ito na kainin ako, oras na para mamatay ako. Kung hindi ito pahihintulutan ng Diyos, hindi ako kakainin ng mga leon. Pinatutunayan nito na dapat pa rin akong mamuhay sa mga kamay ng Diyos, at na hindi pa tapos ang buhay ko at hindi pa ako dapat na mamatay. Itinatakda ito ng Lumikha.’ Nang maharap si Daniel sa usaping ito, una, hindi niya itinatwa ang pangalan ng Diyos; pangalawa, wala siyang paghihinala sa ginawa ng Diyos, hindi niya ito hinusgahan o kinondena, o hindi siya naghimagsik laban sa Diyos, at nagawa niyang magpasakop sa mga pagsasaayos ng Diyos. Kaya natalo at napahiya si Satanas. Kaya, ano ang mga kilos at pagpapamalas ni Daniel? Mga patotoo ang mga ito. Kapag may gayon kang tayog ay saka ka lang mahaharap sa mga gayong pagsubok. Kahit na ilagay ka ng Diyos sa lungga ng mga leon, hindi ka takot, at hindi nangangahas ang mga leon na kainin ka, pinatutunayan nito na mayroon kang tunay na pananalig at na tumahak ka na sa landas ng pagpeperpekto. Ganito mismo ang paglago sa buhay. Isang pagsubok din ang pagkakatapon sa lungga ng mga leon, tulad lang ng pagkakaalis sa napakalaking kayamanan ni Job. Ano ang pagpapamalas ni Job? (Pagpapasakop.) Bakit nagawa niyang magpasakop? Ito ay dahil walang mga pagdududa si Job tungkol sa ginawa ng Diyos. Nagkaloob o nag-alis man ang Diyos ng mga gantimpala, ayos lang ito para kay Job. Kahit na ibigay ng Diyos ang isang araw at kunin ang susunod, magpapasakop pa rin si Job. Paano man kumilos ang Diyos, ayos lang ito para kay Job; kaya niyang hayaan ang Diyos na mamatnugot ayon sa gusto ng Diyos at magpasakop sa Diyos. Kaayon siya ng Diyos. Paano man kumilos ang Diyos, kahit na paglaruan siya ng Diyos, kaya pa rin niyang magpasakop. … Ang tunay na pananalig ay naglalaman ng tunay na pagpapasakop, at ang tunay na pagpapasakop ay nagpapalitaw sa tunay na pananalig. Kung mayroon kang tunay na pananalig at kaya mong magkamit ng tunay na pagpapasakop, anong pagsubok ang makakatalo sa iyo? Anong kapaligiran ang makakatalo sa iyo? Walang makakatalo sa iyo. Kahit na itapon ka sa lungga ng mga leon, hindi mangangahas ang mga leon na kainin ka. Hindi ba’t mabuting bagay ito? (Oo.)” (Pagbabahagi ng Diyos). Ipinaunawa sa akin ng mga salita ng Diyos na kung nananampalataya ka sa Diyos sa Tsina, isang bansang ateista, hindi mo maiiwasan ang pag-aresto at pag-uusig. Gayumpaman, gaano man kapanganib ang kapaligiran, kung kaya mong itaya ang buhay mo sa panganib, na hindi natatakot sa kamatayan, ito ay pagkakaroon ng tunay na pananalig sa Diyos. Katulad ito ni Daniel. Nanampalataya siya sa kataas-taasang kapangyarihan ng Diyos at mayroon siyang pananalig sa Diyos. Nang ihagis siya sa lungga ng mga leon, hindi siya nagreklamo sa Diyos. Mabuhay man siya o mamatay, nagpasailalim siya sa pamamatnugot ng Diyos. Ipinaranas sa atin ng Diyos ang pag-uusig at kapighatian para sa pamamagitan nito ay maperpekto ang tunay nating pananalig sa Diyos. Dapat kong tularan si Daniel, at ilagay sa mga kamay ng Diyos ang buhay o kamatayan ko. Kung pinahintulutan ako ng Diyos na maaresto ng mga pulis, magpapasakop ako sa mga pagsasaayos ng Diyos. Kung hindi naman ako pinahintulutan ng Diyos na maaresto, handa akong gampanan nang maayos ang tungkulin ko.

Kalaunan, nakarinig ako ng isang himno ng iglesia, na talagang nakaantig sa akin.

Sumusunod kay Cristo, Hindi Ako Kailanman Tatalikod, Kahit Hanggang Kamatayan

Ang Anak ng tao sa mga huling araw ay nagpapahayag ng katotohanan, ginigising ang di-mabilang na puso. Nakikita kong ang mga salita ng Diyos ay pawang katotohanan, kaya sumusunod ako sa Kanya. Si Satanas, ang malaking pulang dragon, ay hibang  na inaapi at inaaresto ang hinirang na mga tao ng Diyos. Iyong mga sumusunod kay Cristo at gumagawa ng mga tungkulin nila ay ibinubuwis ang kanilang buhay. Balang araw, maaari akong maaresto at mausig dahil sa pagpapatotoo sa Diyos. Sa puso ko, malinaw kong nauunawaan na isa itong pang-uusig na alang-alang sa pagiging matuwid. Balang araw, baka maaresto at makulong ako dahil sa pangangaral ng ebanghelyo. Ito ang pagdurusang inorden ng Diyos para sa mga sumusunod sa Kanya. Hindi ko alam kung gaano katagal ko pa matatahak ang landas na ito ng pangangaral ng ebanghelyo, pero hangga't nabubuhay ako, ipapakalat ko ang mga salita ng Diyos at magpapatotoo ako kay Cristo. Ginugugol ko ang aking sarili para lang hangarin ang katotohanan at tuparin ang atas ng Diyos. Sa buhay na ito, ikinararangal ng puso ko ang sumunod at magpatotoo kay Cristo. Kahit hindi ko makita ang araw na maisasakatuparan ang kaharian, sapat nang makapagpatotoo at mapahiya si Satanas sa araw na ito. Kasama ko ang Diyos sa pag-uusig at kapighatian; Siya ang aking sandigan. Marahil ang buhay ko ay maglalahong parang isang panandaliang paputok, ngunit ang mamatay bilang martir para sa Diyos ay isang matunog na patotoo. Naihandog ko ang aking munting lakas sa pagpapalaganap ng ebanghelyo ng kaharian. Wala akong mga reklamo at mga pagsisisi. Dahil nakapagpatotoo ako sa Diyos, hindi naging walang saysay ang buhay ko. Ito ang pag-orden ng Diyos, at nag-aalay ako sa Kanya ng papuri at pasasalamat.

…………

—Sundan ang Kordero at Kumanta ng mga Bagong Awitin

Paulit-ulit kong pinakinggan ang awit na ito. Nabigyan ako ng inspirasyon, pero nahiya rin ako. Handa ang mga kapatid ko na isakripisyo ang kanilang mga buhay para mangaral ng ebanghelyo at magpatotoo sa Diyos. Kahit na mauwi man sila sa pagiging martir, maninindigan sila sa kanilang patotoo. Sa kabaligtaran, hinarap ko lang ang mga potensyal na banta sa aking seguridad—hindi ito tungkol sa pagsasakripisyo ng buhay ko. Pero kahit ganoon, natakot ako na ayaw ko nang gampanan ang mga tungkulin ko. Wala akong halaga kumpara sa mga kapatid na ito. Labis kong inaalala ang aking sarili! Naisip ko ang mga disipulo noong Kapanahunan ng Biyaya, na nakaranas ng matinding pag-uusig para magpatotoo sa gawain ng Panginoong Jesus. Gayumpaman, hindi sila kailanman tumigil sa pangangaral ng ebanghelyo o sa pagpapatotoo sa Diyos dahil natakot sila sa kamatayan. Sa huli, naging martir sila para sa Diyos. Bagama’t namatay ang kanilang laman, hindi namatay ang kanilang mga kaluluwa; nagpatuloy sila sa pamumuhay sa ibang paraan. Nakatanggap ng pagsang-ayon ng Diyos ang kanilang patotoo, at naging mahalaga at makabuluhan ang kanilang kamatayan. Sa kabaligtaran, ang mga taong mahina ang loob, natatakot, at inaalala lamang ang pagliligtas sa kanilang sarili ay naging mga Hudas at ipinagkanulo ang Diyos para mapangalagaan ang sarili nilang buhay. Bagama’t namuhay sila nang ilang panahon, tuluyang nawasak ang kanilang mga espiritu, kaluluwa, at katawan magpakailanman. Nang maunawaan ko ito, hindi na mahina ang loob ko at hindi na ako nalilimitahan ng kamatayan. Kung isang araw ay talagang maaaresto ako, iyon ay isang patotoong dapat kong panindigan. Mas pipiliin ko pang mamatay kaysa maging si Hudas at ipagkanulo ang Diyos. Naisip ko ang isang sipi ng mga salita ng Diyos: “Anuman ang hinihingi sa iyo ng Diyos, kailangan mo lamang pagsikapan ito nang buo mong lakas, at umaasa Ako na magagawa mong tuparin ang katapatan mo sa Diyos sa harap Niya sa mga huling araw na ito. Hangga’t kaya mong makita ang nasisiyahang ngiti ng Diyos habang Siya ay nakaupo sa Kanyang trono, kahit ito man ay ang oras ng iyong kamatayan, dapat mong makayang tumawa at ngumiti habang ipinipikit ang iyong mga mata” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 41). Anumang sitwasyon ang harapin ko, isa akong nilikha at dapat kong gampanan nang maayos ang tungkulin ko. Kailangan kong sumunod sa Diyos at gampanan nang maayos ang tungkulin ko kahit na ilaan ko pa ang buhay ko para rito. Kalaunan, ginampanan ko nang normal ang tungkulin ko. Agad kong inabisuhan ang mga pamilyang nagho-host na pinuntahan ng brother na naaresto, para makalipat sila. Wala nang ibang kapatid na nadamay dahil dito. Nang ang ilang kapatid ay nasa hindi mabuting kalagayan dahil sa takot nilang maaresto, hinanap ko sila at nakipagbahaginan ako sa kanila. Habang parami nang parami ang mga taong tumatanggap sa gawain ng Diyos ng mga huling araw, hiniling sa akin ng mga lider na diligan ang mga baguhang ito. Aktibo akong nakipagtulungan.

Sa pamamagitan ng karanasang ito, nagkaroon ako ng kaunting pagkaunawa sa awtoridad ng Diyos, at sa sarili kong makasarili at kasuklam-suklam na satanikong kalikasan. Mula sa kaibuturan ng puso ko, nagpapasalamat ako sa Makapangyarihang Diyos!


46. Ang Pagsasabi ng Totoo Tungkol sa mga Pagkakamali ng Mabubuting Kaibigan ay Nagpapatagal at Nagpapaganda sa Pagkakaibigan

Ni Ziyan, Tsina

Noong 2023, ipinareha ako kay Ye Xun para gawin ang mga tungkuling nakabatay sa teksto. Mas mahusay kaysa sa akin ang kapabilidad sa gawain ni Ye Xun, at mas episyente rin siya. Kadalasan, kung nasa anumang uri ako ng kalagayan, ibabahagi niya ang mga salita ng Diyos para tulungan ako. Magkasundong-magkasundo kami. Noong Pebrero 2024, sa isang pagtitipon, isinama ni Ye Xun ang mga salita ng Diyos para maunawaan ang kanyang sariling mapagmataas na disposisyon, pero napakapangkalahatan ng pagkaunawa. Pagkatapos niya, tinukoy ni Lan Xin ang ilang mayabang at nakapipigil na pag-uugali ni Ye Xun kapag ginagawa niya ang tungkulin niya. Sinabi niya na kadalasan, kapag tinutukoy ni Ye Xun ang mga problema niya, naglalaman ng kaunting panghahamak ang tono ni Ye Xun, na masyadong nakapipigil kay Lan Xin. At may ilang pagkakataon na nang nadama niyang mahina ang kakayahan niya at hindi siya sapat para sa tungkulin, mapanghamak na sinabi sa kanya ni Ye Xun na magbitiw kung hindi niya ito kayang gawin, na nagdulot sa kanya na maging napakanegatibo. Habang nagsasalita si Lan Xin, unti-unting lumungkot ang mukha ni Ye Xun. Nang matapos na si Lan Xin sa pagbabahagi niya, umiyak si Ye Xun, na nagsasabing napigilan niya ang iba at nakagawa siya ng kasamaan, at mababa ang lagay ng loob niya. Naisip ko na hindi ganap na natanggap ni Ye Xun ang mga problemang tinukoy ni Lan Xin, pero naisip ko rin na malaki ang pagpapahalaga ni Ye Xun sa kahihiyan, kaya normal na hindi niya magawang tanggapin ito kaagad noong tinukoy ni Lan Xin ang mga problema ni Ye Xun. Magiging mas mabuti-buti na siya pagtagal-tagal, kaya wala na akong sinabi. Habang kumakain, ilang beses hinanap ni Lan Xin si Ye Xun para kausapin, pero binalewala siya ni Ye Xun. Medyo nakakaasiwa ang paligid. Magkasama kaming nagtatrabaho ni Ye Xun sa parehong opisina, at pagkatapos ng tanghalian, dumating si Lan Xin sa opisina namin para tulungan ako sa kompiyuter. Pagkatapos ay lumabas si Ye Xun, na para bang sinasadya niyang iwasan si Lan Xin. Noon, madalas silang nag-uusap at nagtatawanan ni Lan Xin, pero ngayon, para bang ibang tao na ito. Napagtanto ko na may pagkiling si Ye Xun laban kay Lan Xin. Gusto kong tanungin ang kalagayan niya, at tukuyin na ang saloobin niya ay saloobing hindi tumatanggap sa katotohanan at magpaparamdam ng pagpigil sa mga tao. Pero, nagbago ang isip ko, “Katutukoy lang ni Lan Xin sa mga problema ni Ye Xun, pero hindi pa rin niya binabago ang kalagayan niya. Kung pupunta ako at pupunahin siya ngayon, hindi ba’t mas magiging negatibo lang siya? Kung kalaunan ay magkakaroon siya ng masamang opinyon tungkol sa akin at balewalain ako, ano ang gagawin ko? Iisa ang opisina namin at madalas kaming magkita. Kung talagang lumamig ang ugnayan namin, magiging napakahirap na magkasundo sa hinaharap. Kalaunan, kung nasa anumang kalagayan ako o maharap sa anumang mga problema sa gawain ko, ano ang gagawin ko kung hindi niya ako tutulungan? Hindi ba’t ipinapahiya ko lang ang sarili ko?” Nang maisip ko ito, nilunok ko ang mga salita na sasabihin ko sana. Gayumpaman, nakikita ko nang malinaw na hindi mabuti ang kalagayan ni Ye Xun, at nasisi ko ang sarili ko dahil sa hindi pagbabahagi nito. Kaya, humugot ako ng lakas ng loob na magtanong, “Mukhang hindi napakabuti ng kalagayan mo. Dahil ba, mahirap tanggapin nang diretsahan ang mga problemang tinukoy ni Lan Xin? Kung may mga naiisip ka, puwede kang magsabi at ibahagi ang mga iyon. Huwag mong kimkimin sa loob mo!” Sinabi ni Ye Xun sa mahinang boses, “Ayos lang ako. Pinag-iisipan ko ito,” at pagkatapos ay wala na siyang sinabi pa. Nang makita kong ayaw niyang magtapat at magbahagi tungkol dito, biglang-bigla ay hindi ko na alam kung ano ang sasabihin ko. Nag-alala ako na kung may sabihin pa ako, mag-uudyok ito ng pagkainis sa akin, at magkakaroon siya ng masamang opinyon sa akin. Kaya, nagsalita lang ako ng kaunting salita ng pampalakas-loob at mabilis na tinapos ang pag-uusap.

Pagkatapos noon, nagpakaabala si Ye Xun sa pagkain at pagtatrabaho sa loob ng dalawang araw. Talagang hindi man lang siya nagsalita maliban na lang kapag may tinanong kami sa kanya, at pagkatapos ay ilang salita lang ang sasabihin niya. Noon, tuwing may anumang mga problema sa gawain na hindi ko maunawaan, maagap na ipapahayag ni Ye Xun ang mga opinyon niya at magbibigay ng kaunting mungkahi. Kung may alinmang bahagi sa aking gawain ng mga liham kung saan hindi malinaw ang pagbabahagi ko, tutulungan niya akong mas pagandahin ang mga iyon. Gayumpaman, sa loob ng dalawang araw na iyon, ni hindi man lang nagbahagi si Ye Xun tungkol sa mga problemang dinanas namin sa aming gawain. Gusto kong banggitin ang mga iyon at talakayin ang mga iyon, pero nang makita ko na hindi maganda ang lagay ng loob ni Ye Xun, naisip ko na mahihirapang magkamit ng anumang resulta sa pagtalakay ng gawain, kaya hindi ko na binanggit ang mga iyon. Bilang resulta, naapektuhan ang gawain. Pagkatapos noon, gusto kong ilantad ang pag-uugali ni Ye Xun para magkaroon siya ng kamalayan sa mga problema niya. Pero naisip ko na bahagya nga lang nabanggit ni Lan Xin ang mayabang na disposisyon ni Ye Xun, at naging ganito na kasama ang kalagayan ni Ye Xun dahil doon. Kung babanggitin ko na naman na hindi niya tinatanggap ang katotohanan, hindi ba’t magkakaroon siya ng pagkiling laban sa akin, at gagawin niya ang tungkulin niya nang may bakod sa kanyang puso? Gaano kahirap para sa amin ang magkasundo kung ganoon? Dahil doon, maingat kong sinabi kay Ye Xun, “Kung may mga naiisip ka, puwede mong sabihin ang mga iyon. Kung magpapatuloy kang kailanman ay walang sinasabing kahit ano gaya nito, mapipigilan mo ang mga tao. Inilatag ng Diyos ang ganitong uri ng kapaligiran para hayaan tayong pagnilayan ang ating mga sariling tiwaling disposisyon. Kapaki-pakinabang ito para sa ating buhay pagpasok.” Sinabi niya sa mahinang tinig, “Dahan-dahan ko itong pinag-iisipan. Ayos lang ako. Mas mabuti nang ganito. Kung mas kaunti ang sasabihin ko sa hinaharap, hindi ko malilimitahan ang mga tao.” Noong makita ko si Ye Xun na nagsasalita na parang may tampo pa rin siya, nag-atubili na naman ako. “Kung tutukuyin ko ang mga problema niya at hindi niya tatanggapin ang mga iyon, babalewalain niya rin kaya ako? Huwag na lang, maghintay na lang tayo hanggang sa magbukas siya at saka tayo magbahagi sa oras na iyon.” Kalaunan, noong tinalakay namin ang gawain, wala pa rin gaanong sinabi si Ye Xun. Nakita ni Lan Xin kung paano umasta si Ye Xun, at hindi niya alam kung ano talaga ang gagawin. Nadama niyang kasalanan niya ito, at sising-sisi si Lan Xin. Ang lagay niya ay bahagya ring nasisiraan ng loob. Sa loob ng dalawang araw na iyon, wala akong ibang maisip kundi ang usaping ito. Ni hindi ko mapakalma ang puso ko kapag ginagawa ko ang tungkulin ko. Nagdasal ako sa Diyos para sabihin sa Kanya ang kalagayan ko para magabayan Niya akong maunawaan ang sarili ko.

Kalaunan, nabasa ko ang mga salitang ito ng Diyos: “Karamihan sa mga tao ay nais hangarin at isagawa ang katotohanan, ngunit kadalasan ay may pagpapasya at pagnanais lamang sila na gawin iyon; hindi nila naging buhay ang katotohanan. Dahil dito, kapag nakahaharap sila ng masasamang puwersa o ng masasamang tao na gumagawa ng masasamang gawa, o ng mga huwad na lider at anticristo na gumagawa ng mga bagay sa isang paraang lumalabag sa mga prinsipyo—sa gayon ay nagugulo ang gawain ng iglesia at napapahamak ang mga hinirang ng Diyos—nawawalan sila ng lakas ng loob na manindigan at magsalita. Ano ang ibig sabihin kapag wala kang lakas ng loob? Ibig bang sabihin niyan ay kimi ka o hindi makapagsalita? O hindi mo ito lubos na nauunawaan, at sa gayon ay wala kang kumpiyansang magsalita? Walang isa man dito; ito ang pangunahing ibinubunga ng mapigilan ng mga tiwaling disposisyon. Ang isa sa mga tiwaling disposisyong ito na inilalantad mo ay ang mapanlinlang na disposisyon; kapag may nangyayari sa iyo, ang una mong iniisip ay ang sarili mong mga interes, ang una mong isinasaalang-alang ay ang mga ibubunga, kung ito ba ay kapaki-pakinabang sa iyo. Ito ay isang mapanlinlang na disposisyon, hindi ba? Ang isa pa ay makasarili at mababang-uri na disposisyon. Iniisip mo, ‘Ano ang kinalaman sa akin ng kawalan sa mga interes ng sambahayan ng Diyos? Hindi ako isang lider, kaya bakit ako mag-aalala? Wala itong kinalaman sa akin. Hindi ko responsabilidad ito.’ Ang gayong mga saloobin at salita ay hindi mga bagay na sadya mong iniisip, kundi inilalabas ng iyong isip nang hindi mo namamalayan—na tumutukoy sa tiwaling disposisyong nabubunyag kapag ang mga tao ay nahaharap sa isyu. Pinamamahalaan ng mga tiwaling disposisyon na tulad nito ang paraan ng iyong pag-iisip, itinatali ng mga ito ang iyong mga kamay at paa, at kinokontrol kung ano ang sinasabi mo. Sa puso mo, gusto mong tumayo at magsalita, ngunit mayroon kang mga pag-aalinlangan, at kahit na magsalita ka pa, nagpapaliguy-ligoy ka, at nag-iiwan ka ng puwang upang makakambiyo, o kaya naman ay nagsisinungaling ka at hindi nagsasabi ng katotohanan. Nakikita ito ng mga taong malinaw ang mga mata; ang katotohanan, alam mo sa puso mo na hindi mo sinabi ang lahat ng dapat mong sabihin, na ang sinabi mo ay walang bisa, na iniraraos mo lamang ang lahat, at na hindi nalutas ang problema. Hindi mo natupad ang iyong responsabilidad, ngunit lantaran mong sinasabi na natupad mo ang iyong responsabilidad, o hindi sa iyo malinaw ang nangyayari. Totoo ba ito? At ito ba talaga ang iniisip mo? Hindi ba’t ganap ka nang kontrolado ng iyong satanikong disposisyon? Kahit naaayon sa katotohanan ang ilan sa sinasabi mo, sa mahahalagang sitwasyon at isyu, nagsisinungaling ka at nanlilinlang ng mga tao, na nagpapatunay na isa kang taong sinungaling, at nabubuhay ayon sa iyong satanikong disposisyon” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilalantad ng Diyos na sa maraming pagkakataon, handa ang mga tao na isagawa ang katotohanan, pero dahil nadodomina sila ng makasarili at mapanlinlang nilang mga tiwaling disposisyon, masyado nilang isinasaalang-alang ang mga sarili nilang interes, at kahit na malinaw nilang nakikita ang mga problema ng mga kapatid nila, hindi sila naglalakas-loob na tukuyin ang mga iyon o ilantad ang mga iyon. Kahit na tukuyin nga nila ang mga iyon, paligoy-ligoy nila itong ginagawa, hindi buo ang sinasabi, at hindi isinasaalang-alang ang mga interes ng sambahayan ng Diyos. Nasa ganito mismo akong kalagayan. Nakita ko na hindi tinanggap ni Ye Xun ang gabay ni Lan Xin, na binalewala noong nagsalita siya kay Ye Xun; napigilan nito si Lan Xin. Dapat sana ay nagbahagi at tumulong ako sa tamang oras. Gayumpaman, nag-alala ako na kung sa panahong iyon ay tinukoy ko na hindi niya tinanggap ang katotohanan, hindi niya ito kaagad tatanggapin at magkakaroon siya ng masamang opinyon tungkol sa akin, kaya, kalaunan ay hindi na niya ako tutulungan kapag nagkaroon ako ng anumang paghihirap. Kaya, maingat ko lang siyang tinanong tungkol sa kalagayan niya. Noong nakita kong hindi pa siya handang magtapat, nagsimula na naman akong mag-alala na ang paglalantad sa mga problema niya ay magdudulot na mainis siya sa akin, kaya nilunok ko ang mga salitang sasabihin ko sana. Kalaunan, hindi pa rin nagbago ang kalagayan ni Ye Xun. Sa loob ng ilang sunod-sunod na araw, talagang hindi siya masyadong nakipag-usap sa amin, at hindi namin mapag-usapan ang gawain o matalakay ito nang normal. Ni hindi kami makapagkamit ng magagandang resulta sa pagpapatupad ng gawain. Malinaw kong nakita ang mga problema ni Ye Xun, pero hindi ako nangahas na ilantad ang mga iyon dahil gusto kong pangalagaan ang sarili ko. Tumayo lang ako at nanood habang naaapektuhan ang kalagayan ni Lan Xin at ang gawain ng iglesia. Ang mga sarili kong interes lang ang nasa puso ko. Hindi ko talaga pinrotektahan ang gawain ng iglesia. Naging masyado akong mapanlinlang at makasarili!

Kalaunan, nabasa ko ang mga salita ng Diyos, at may naunawaan ako tungkol sa ugat ng kawalan ko ng abilidad na isagawa ang katotohanan. Sabi ng Makapangyarihang Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para mapanatili ang mabuting pagkakaibigang ito, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon. Sumusunod siya sa mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Nililinlang nila ang isa’t isa, pinagtataguan ang isa’t isa, at iniintriga ang isa’t isa. Bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para mapanatili ang kanilang ugnayan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan na madalas na malalagay ang sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing ugnayang panlipunan? (Oo.) Sa gayong mga ugnayang panlipunan, hindi puwedeng makipag-usap ang mga tao nang taos-puso, ni magkaroon ng malalalim na koneksyon, ni magsabi ng anumang gusto nila. Hindi nila masabi nang malakas ang nasa puso nila, o ang mga problemang nakikita nila sa ibang tao, o ang mga salitang makakatulong sa ibang tao. Sa halip, pumipili sila ng magagandang bagay na sasabihin, para patuloy silang magustuhan ng iba. Hindi sila nangangahas na sabihin ang totoo o itaguyod ang mga prinsipyo, kaya napipigilan ang iba na makabuo ng mga mapanlabang kaisipan tungkol sa kanila. Kapag walang sinumang nagiging banta sa isang tao, hindi ba’t mamumuhay ang taong iyon nang medyo maginhawa at mapayapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang baluktot at mapanlinlang na paraan para manatiling buhay, na may elemento ng pagiging mapagbantay, na ang layon ay pangalagaan ang sarili. Sa pamumuhay nang ganito, ang mga tao ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Sa pagitan ng mga tao, mayroon lang pagbabantay laban sa isa’t isa, pagsasamantala sa isa’t isa, at pagpapakana laban sa isa’t isa, kung saan ang bawat tao ay kinukuha ang kailangan nila mula sa ugnayan. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pananakit sa sinuman. Isa itong diskarte at pamamaraan na ginagamit ng isang tao para hindi siya masaktan. Kung titingnan ang ilang aspektong ito ng diwa nito, marangal ba na igiit sa wastong asal ng mga tao na, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? Positibo ba ito? (Hindi.) Kung gayon, ano ang itinuturo nito sa mga tao? Na kailangan ay hindi mo mapasama ang loob o masaktan ang sinuman, kung hindi, sa huli ay ikaw ang masasaktan; at gayundin, na hindi ka dapat magtiwala kaninuman. Kung sasaktan mo ang sinuman sa iyong mabubuting kaibigan, unti-unting magbabago ang inyong pagkakaibigan: Mula sa pagiging mabuti at matalik mong kaibigan ay magiging estranghero siya o isang kaaway. Anong mga problema ang malulutas ng pagtuturo sa mga tao na kumilos nang ganito? Kahit na, sa pamamagitan ng pagkilos sa ganitong paraan, hindi ka nagkakaroon ng mga kaaway at nawawalan pa nga ng iilan, dahil ba dito ay hahangaan at sasang-ayunan ka ng mga tao, at palagi kang ituturing na kaibigan? Ganap ba nitong nakakamit ang pamantayan para sa wastong asal? Sa pinakamainam, hindi na ito hihigit pa sa isa lamang pilosopiya para sa mga makamundong pakikitungo. Maituturing bang mabuting wastong asal ang pagsunod sa pahayag at kaugaliang ito? Hinding-hindi” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Mula sa mga salita ng Diyos, nakita ko na ang dahilan kaya hindi ako nangahas na diretsahang tukuyin ang mga problema ni Ye Xun ay dahil namumuhay ako sa pamamagitan ng mga satanikong pilosopiya para sa mga makamundong pakikitungo. Ginamit ko ang mga kasabihang gaya ng “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila” bilang sarili kong diskarte sa mga makamundong pakikitungo. Naisip ko na para makasundo ang mga tao, kailangan mong magbigay ng konsiderasyon sa kanila, magsalita sa paraan na madali nilang matanggap, at huwag silang sasaktan, at na sa ganitong paraan mo lang mapoprotektahan ang mga relasyon mo sa mga tao at makikibagay sa mga tao. Noong hindi pa ako nananampalataya sa Diyos, kung may nagawang mali ang isang tao, hindi ako mangangahas na direkta itong tukuyin. Kahit na may banggitin ako, gagawin ko iyon nang napakaingat, kaya kasundong-kasundo ko ang mga katrabaho ko. Pagkatapos akong magsimulang manampalataya sa Diyos, nagpatuloy akong umasa sa mga pilosopiyang ito para sa mga makamundong pakikitungo para makisama sa mga kapatid ko. Kapag nakita ko ang mga kapatid ko na gumagawa ng mga bagay na lumalabag sa mga prinsipyo at hindi kapaki-pakinabang sa gawain ng iglesia, hindi ako nangangahas na tukuyin ito dahil baka mapinsala ko ang matiwasay na samahan. Lalo na, noong nakita ko na hindi tinanggap ni Ye Xun ang mga problemang tinukoy ni Lan Xin at noong namumuhay siya sa isang tiwaling disposisyon at hinahadlangan ang mga tungkulin namin, dapat sana ay nagbahagi ako, binigyan siya ng mga gabay, at tinulungan siyang maunawaan ang seryosong kahihinatnan ng hindi pagtanggap sa katotohanan. Gayumpaman, natakot ako na maaapektuhan nito ang ugnayan namin, kaya maligoy lang akong nagtanong tungkol sa kalagayan niya, nang hindi tinutukoy ang mga problema niya. Bilang resulta, patuloy siyang nagtampo at hindi nagawa nang wasto ang tungkulin niya, na nakahahadlang sa gawain. Napagtanto ko na ang pamumuhay sa pamamagitan ng mga satanikong pilosopiya para sa mga makamundong pakikitungo ay hindi talaga pagiging sinsero o matulungin sa mga tao, at hindi pinoprotektahan ang gawain ng iglesia. Ginagawa rin ako nitong mas lalong mapanlinlang at makasarili: Talagang napipinsala nito ang iba at ang iyong sarili! Kapag nakikita ng mga taong may tunay na pagkatao na namumuhay ang kanilang mga kapatid sa isang tiwaling disposisyon, ibabahagi nila ang tungkol sa mga salita ng Diyos batay sa pagmamahal, at tutulungan ang kanilang mga kapatid na maunawaan ang mga tiwaling disposisyon ng mga ito. Gayumpaman, isinaalang-alang ko lang kung magkakaroon ng masamang opinyon sa akin si Ye Xun at kung mas mahihirapan ba kaming magkasundo sa hinaharap pagkatapos kong tukuyin ang mga problema niya. Ang inisip ko lang ay tungkol sa kung paano pangangalagaan ang sarili ko. Hindi ko man lang isinaalang-alang ang buhay pagpasok ng sister ko o ang gawain ng iglesia. Napagtanto ko na bagama’t nanampalataya ako sa Diyos sa loob ng maraming taon, hindi ako nagbago kahit kaunti. Wala akong normal na pagkatao, at tunay na ginalit ko ang Diyos. Noong naunawaan ko ito, napuno ang puso ko ng pagsisisi at panghihinayang. Nanalangin din ako sa Diyos tungkol sa kalagayan ko para magabayan Niya ako na maisagawa ko ang katotohanan.

Kalaunan, napanood ko ang isang video na patotoong batay sa karanasan. Nabanggit dito ang dalawang sipi ng mga salita ng Diyos na partikular na nakatulong sa akin. Sabi ng Makapangyarihang Diyos: “Paminsan-minsan, nangangahulugan ang pagkakasundo ng pagtitimpi at pagpaparaya, ngunit nangangahulugan din ito ng paninindigan at pagtataguyod ng mga prinsipyo. Hindi nangangahulugan ang pagkakasundo na ilagay sa kompromiso ang mga prinsipyo upang maging maayos ang mga bagay-bagay, o sikaping maging ‘mapagpalugod ng tao,’ o manatiling katamtaman—at lalo nang hindi ito nangangahulugang manuyo ka sa isang tao. Ang mga ito ay mga prinsipyo. Kapag naarok mo na ang mga prinsipyong ito, kikilos at magsasalita ka alinsunod sa mga layunin ng Diyos, at maisasabuhay mo rin ang realidad ng katotohanan, nang hindi mo namamalayan, at sa ganitong paraan ay madaling makamit ang pagkakaisa. Sa sambahayan ng Diyos, kung namumuhay ang mga tao ayon sa mga pilosopiya para sa mga makamundong pakikitungo, at kung umaasa sila sa sarili nilang mga kuru-kuro, hilig, pagnanasa, makasariling motibo, sa sarili nilang mga kaloob, at katusuhan sa pakikisama sa isa’t isa, hindi ito ang paraan para mamuhay sa harap ng Diyos, at wala silang kakayahang magkaroon ng pagkakaisa. Bakit ganito? Ito ay dahil kapag namumuhay ang mga tao ayon sa isang satanikong disposisyon, hindi sila magkakaroon ng pagkakaisa” (Ang Salita, Vol. III. Ang mga Diskurso ni Cristo ng mga Huling Araw. Tungkol sa Maayos na Pakikipagtulungan). “Kung taglay mo ang mga intensiyon at pananaw ng isang mapagpalugod ng mga tao, kung gayon, sa lahat ng bagay, hindi mo isasagawa ang katotohanan o itataguyod ang prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa pagliligtas Niya, at hilingin na bigyan ka Niya ng pananalig at lakas at bigyan ka ng kakayahang itaguyod ang mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan na magdusa ng anumang mga kawalan ang gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang may matapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung lagi kang nagpupumilit na mamuhay ayon sa pilosopiya ni Satanas, na pinoprotektahan ang mga relasyon mo sa iba, hindi kailanman isinasagawa ang katotohanan, at hindi naglalakas-loob na sumunod sa mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananalig o lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananalig sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang katotohanang realidad, hindi ka maliligtas kailanman. Dapat maging malinaw sa iyo na ang pagtatamo ng katotohanan ay isang kinakailangang kondisyon para sa kaligtasan. Kung gayon, paano mo matatamo ang katotohanan? Kung naisasagawa mo ang katotohanan, kung nakakapamuhay ka ayon sa katotohanan, at ang katotohanan ang nagiging batayan ng iyong buhay, makakamit mo ang katotohanan at magkakaroon ka ng buhay, at sa gayon ay magiging isa ka sa mga maliligtas” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sinabi ng Diyos na ang tunay na katiwasayan ay hindi lang pagtitimpi at pagpaparaya, at dapat ka ring magkaroon ng mga prinsipyo at manindigan. Hindi ka puwedeng manatili sa landas ng pag-iingat o maging mapagpalugod ng mga tao. Tanging sa pamamagitan ng pagtrato sa mga tao at pakikipagtulungan sa kanila batay sa mga katotohanang prinsipyo, magagawa mong umayon sa layunin ng Diyos. Kung palagi kang mamumuhay sa pamamagitan ng mga satanikong pilosopiya para sa mga makamundong pakikitungo, poprotektahan ang iyong mga interpersonal na relasyon, hindi kayang itaguyod ang mga katotohanang prinsipyo, at hindi kayang isagawa ang mga salita ng Diyos, sa huli, siguradong hindi mo magagawang makamit ang katotohanan, at magiging isa ka sa mga itinitiwalag ng Diyos. Namumuhay ako sa pamamagitan ng mga kaisipan at pananaw ng isang mapagpalugod ng mga tao. Malinaw kong nalaman na dapat kong tukuyin ang mga problema ni Ye Xun at tulungan siyang maunawaan ang sarili niya at baguhin ang kalagayan niya, pero palagi akong nag-aalala na kung tutukuyin ko ang mga iyon, masisira nito ang ugnayan sa pagitan namin. Samakatwid, hindi ko naisagawa ang pagbubukas at pakikipagbahaginan. Sa labas, mukhang matiwasay ang ugnayan naming dalawa, pero hindi niya kailanman naunawaan ang mga problema niya at lumala nang lumala ang kalagayan niya. Nalimitahan ang lahat, at naapektuhan ang gawain. Lahat ng ito ay mga kahihinatnan ng hindi ko pagsasagawa sa katotohanan. Hindi ako puwedeng magpatuloy nang ganito. Dapat akong magsagawa nang naaayon sa mga salita ng Diyos at tukuyin ang pag-uugali ni Ye Xun na hindi tumatanggap ng katotohanan at ang kalikasan nito. Kung tinanggap niya ang katotohanan pagkatapos ng pagbabahaginan at paglalantad, makabubuti iyon sa kanya—magiging tunay na tulong ito. Gayumpaman, kung hindi pa rin niya ito tatanggapin pagkatapos ng pagbabahaginan at patuloy na manlalaban, kakailanganin kong magkamit ng kaunting pagkilatis. Noong gabing iyon, nanalangin ako sa Diyos, nagmamakaawa sa Kanyang bigyan ako ng pananalig para matukoy ko ang mga problema ni Ye Xun. Pagkatapos manalangin, nagkusa akong tanungin ang tungkol sa kalagayan ni Ye Xun, at tinukoy sa kanya ang mga pag-uugali niya na hindi tumatanggap ng katotohanan at pagiging tutol sa katotohanan. Pagkatapos makinig sa akin ni Ye Xun, nagkaroon siya ng kaunting pagkaunawa sa kalagayan niya at handang baguhin ito. Nakita ko na handa niyang tanggapin ang katotohanan, pero sa simula pa lang, namumuhay siya sa isang tiwaling disposisyon at hindi ito kayang baguhin kaagad. Naranasan ko rin na kapag nagsagawa ka ayon sa mga salita ng Diyos, mapapanatag at mapapayapa ang puso mo.

Kinabukasan, sa pagtitipon, noong nagbabahagi si Ye Xun tungkol sa kalagayan niya, sinabi niya na alam niya na napipigilan ng kanyang mayabang na disposisyon ang mga tao, at hindi niya tinanggap ang katotohanan. Gayumpaman, hindi niya naunawaan ang kalikasan at mga kahihinatnan ng pagkilos nang ganito. Nagsimula na namang mahirapan ang loob ko, “Siguro, dapat ko na namang tukuyin ang mga bagay-bagay sa kanya, para mas magkaroon siya ng pagkaunawa sa mga detalye. Kung nauunawaan lang niya ang isang pangkalahatang balangkas, sa hinaharap ay hindi ito makatutulong sa pagbabago at pagpasok niya. Pero kung tutukuyin ko ito, hindi kaya niya iisipin na masyado akong maraming hinihingi sa kanya? Paano kung hindi niya ito matanggap at maging negatibo na naman siya? Kung makabubuo siya ng mga pagkiling laban sa akin, paano kami magkakasundo sa hinaharap? Siguro, dapat kong hayaan lang siyang dahan-dahang maunawaan ang mga bagay nang siya lang mag-isa.” Nang naisip ko ito, medyo umatras na naman ako. Sa pagkakataong ito, napagtanto ko na ang pag-aatubili ko ay dahil pa rin gusto kong panatilihin ang ugnayan ko sa kanya. Tahimik akong nanalangin sa Diyos, nagmamakaawang bigyan Niya ako ng pananalig at maitrato ko ang sister ko nang may matapat na puso. Naalala ko ang mga salitang ito ng Diyos: “Paano ipinapahayag ang nakapagpapabuti na pananalita? Ito ay pangunahing nagpapalakas-loob, nagbibigay-direksyon, gumagabay, nanghihikayat, umuunawa, at nagpapanatag. Isa pa, sa ilang natatanging pagkakataon, kinakailangan na direktang ibunyag ang mga kamalian ng ibang tao at pungusan sila, upang magtamo sila ng kaalaman sa katotohanan at kagustuhang magsisi. Saka lang makakamtan ang nararapat na epekto. Ang ganitong paraan ng pagsasagawa ay tunay na kapaki-pakinabang sa mga tao. Tunay na tulong ito sa kanila, at nakapagpapabuti ito para sa kanila, hindi ba?” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (3)). Ipinaunawa sa akin ng mga salita ng Diyos na hindi lang ang mga salita ng pagpapalakas-loob at panghihikayat ang makatutulong sa mga tao. Ang pagpupungos pagdating sa mga problema ng mga tao at pagtukoy sa mga kahinaan at kakulangan nila ay ang mas malaking pagpapatibay. Matutulungan nito ang mga tao na mas maunawaan ang kalagayan nila, hanapin ang katotohanan para lutasin ang mga problema, at kapaki-pakinabang din ito sa buhay pagpasok nila. Ngayon, hindi naunawaan ni Ye Xun ang kalikasan at mga kahihinatnan ng hindi niya pagtanggap sa katotohanan. Sa pagtukoy nito, matutulungan ko siya na mas maunawaang mabuti ang sarili niya. Makatutulong ito kapwa sa sarili niyang buhay pagpasok at sa gawain ng iglesia. Hindi mahalaga kung anuman ang isipin sa akin ni Ye Xun. Ang pinakamahalagang bagay ay dapat kong isagawa ang mga salita ng Diyos at bigyan ng tunay na tulong ang sister ko. Sa gayong dahilan, nagbasa ako ng ilang sipi ng mga salita ng Diyos kaugnay sa kalagayan ni Ye Xun, at tinukoy na pangkalahatan at kulang sa detalye ang pagkaunawa niya. Pagkatapos, sa pagsasama sa mga salita ng Diyos, ibinahagi ko ang tungkol sa kalikasan at mga kahihinatnan ng pagkilos sa ganitong paraan. Sa pamamagitan ng pagbabahaginan, inamin ni Ye Xun na sa kasalukuyan, wala siyang napakalalim na pagkaunawa, at handa siyang ayusin ang mga bagay at magbago. Humingi rin siya ng tawad kay Lan Xin noon din. Ibinahagi rin ni Lan Xin ang sarili niyang kalagayan. Nagbukas ang lahat tungkol sa kanilang sarili, at wala nang hadlang pa sa pagitan ng sinuman. Tunay kong naranasan kung paanong ang pagsasagawa ayon sa mga salita ng Diyos ay nagdadala ng tulong at mga pakinabang sa mga tao. Hangga’t handa ang mga tao na tanggapin ang katotohanan, ang pagtukoy sa mga isyu, pagtutulungan ng isa’t isa, pagbabahaginan, at paglalantad sa pagitan ng mga kapatid, bukod sa hindi magpapanegatibo sa mga tao, sa katunayan ay makatutulong pa nga na mas maunawaan nang mabuti ang kanilang sarili, at uusad ang lahat sa kanilang buhay pagpasok. Ito ang mga pakinabang ng pagsasagawa sa katotohanan.


47. Alam Ko na Ngayon Kung Paano Itrato ang Pag-aasawa

Ni Song Xiao, Tsina

Ipinangaral sa akin ng lola ko ang ebanghelyo ng Makapangyarihang Diyos ng mga huling araw noong 18 taong gulang ako. Sa pamamagitan ng pagbabasa sa mga salita ng Makapangyarihang Diyos, naunawaan ko na sa mga huling araw, ipinapahayag ng Diyos ang katotohanan at isinasakatuparan ang gawain ng paghatol para linisin at iligtas ang mga tao, klasipikahin sila ayon sa kanilang uri, at sa huli ay tapusin ang kapanahunang ito. Hindi ako kailanman nanampalataya sa Panginoong Jesus at mapalad ako na makaabot sa huling yugto ng gawain ng Diyos. Biyaya ito ng Diyos sa akin. Dapat akong taimtim na manampalataya sa Diyos at gawin ang tungkulin ko para suklian ang pagmamahal ng Diyos. Mula noon, masigasig akong naghahangad at madalas akong nagbabasa ng mga salita ng Diyos at nakikipagtipon sa mga magulang at lola ko. Aktibo rin ako sa paggawa ng mga tungkulin ko. Pagkatapos ng anim na buwan, umalis ako ng bahay para gawin ang tungkulin ko dahil sa pangangailangan ng gawain. Paminsan-minsan, maglalaan ako ng ilang oras para umuwi ng bahay kapag napapadaan ako sa bayan ko.

Noong 2019, 25 na taong gulang ako. Isang beses, noong umuwi ako ng bahay, sinabi sa akin ng tatay ko, “Anak, nasa edad ka na para mag-asawa, at dapat ka nang bumuo ng sarili mong pamilya. Tingnan mo ang pinsan mo at ang asawa niya. Pagkatapos nilang magpakasal, nagagawa pa rin nila ang mga tungkulin nila sa iglesia, at naging maayos naman ang lahat.” Nagbigay siya ng dalawa pang halimbawa ng mga batang kapatid na nag-asawa, dahil sinusubukan niyang kumbinsihin ako na ganoon din ang gawin ko. Sinabi ko, “Abala ako sa paggawa ng tungkulin ko. Wala talaga sa loob ko ang mag-asawa at mamuhay nang pamilyado. Sa buhay na ito, gusto ko lang ilaan ang lahat ng oras ko sa pananampalataya sa Diyos at paggawa sa tungkulin ko. Tanging sa paghahangad ng katotohanan at paggawa nang maayos sa mga tungkulin natin magkakaroon ng kabuluhan ang buhay natin. Sabi ng Diyos: ‘May mga tao na inaapi ng kanilang mga pamilya kaya hindi nila magawang maniwala sa Diyos maliban kung mag-aasawa sila. Sa ganitong paraan, ang pag-aasawa, sa kabaligtaran, ay nakakatulong sa kanila. Para sa iba, walang pakinabang ang pag-aasawa, kundi ang kapalit nito ay kung anong mayroon sila dati’ (Ang Salita, Vol. I. Ang Pagpapakita at Gawain ng Diyos. Pagsasagawa (7)). Walang sinuman sa pamilya namin ang umuusig sa akin, kaya gusto kong ilaan ang lahat ng oras ko sa paggawa ng tungkulin ko. Makatutulong ito sa aking paghahangad sa buhay.” Habang nagsasalita ako, nakita kong nakahiga ang tatay ko sa kama, dismayado siya. Bumulong siya nang may mahinang boses, “Pagtahak sa tamang landas ang gamitin ang lahat ng oras mo para gawin ang tungkulin mo. Kung pipiliin mong hindi mag-asawa, kalayaan mo iyon at hindi kita hahadlangan. Pero kapag naiisip ko ang pamilya natin, na naipagpapatuloy lang ng nag-iisang anak na lalaki sa loob ng tatlong henerasyon, at kung hindi ka mag-aasawa, mahihinto na sa iyo ang lahi natin, Sa puso ko ay nalungkot ako. Kaya, naisip ko na talakayin sa iyo na kung sakali, baka piliin mong mag-asawa, katulad ng pinsan mo.” Pagkatapos noon, hindi na ako uli kailanman kinumbinsi ng tatay ko nang gaya nito.

Pagkatapos ng Spring Festival noong 2024, naaresto ang ilang kapatid sa lugar kung saan ko ginagawa ang tungkulin ko. Naiwan akong walang angkop na bahay-tuluyan para tirahan nang ilang panahon, kaya iminungkahi ko sa mga lider na umuwi muna ako sa bahay pansamantala. Habang nasa bahay ako, paminsan-minsan ay kinakausap ako ng nanay ko tungkol sa pag-aasawa. Isang beses, ipinakilala niya ang mga anak ng dalawang sister. Naisip niya na talagang mabait ang isa sa kanila, at tinanong ako kung ano ang tingin ko rito. Nang marinig ko ito, naisip ko, “Palaging bumabagabag sa isipan ng mga magulang ko ang usapin ng pag-aasawa, at ngayon, umaaksiyon na sila. Kung diretsahan akong tatanggi, magiging napakasakit niyon sa nanay ko.” Kaya, iniba ko ang usapan, sadya kong sinusubukang iwasan ito. Isang gabi, nakikipagkuwentuhan ako sa nanay ko. Taimtim na sinabi ng nanay ko, “Anak, alam mo ba kung bakit inipon ko ang lahat ng perang ito? Ang isang dahilan ay para bayaran ang medikal na pangangailangan ng lola mo; ang isa pa ay para may pakasalan ka. Ngayon, pumanaw na ang lola mo, at ang isang pangunahing usapin na natitira sa pamilya natin ay ang pag-aasawa mo. Kung may makilala kang nararapat sa iyo, mag-asawa ka na! Hindi naman iyan hahadlang sa pananampalataya mo sa Diyos. Tatlumpung taong gulang ka na, at hindi ka na bumabata. Kung hindi ka mag-aasawa, wala kang makakasama at magiging mag-isa ka lang. Hindi na rin kami bumabata ng tatay mo, at hindi ka namin masasamahan sa buong buhay mo.” Nang marinig ko ang mga salitang ito ng nanay ko, nakadama ako ng bahagyang kirot sa puso ko. Sa mga nagdaang taon, matatag talaga ang paninindigan ko sa pag-aasawa, pero ngayon, talagang nagdadalawang isip ako. Naalala ko nang pumanaw ang lola ko noong nakaraang taon. Nadama ko na dahil nabawasan ng isa ang kamag-anak ko sa mundo, bawas na ng isa ang makakasama ko, at nakadama ako ng panlalamig sa puso ko, “Kung hindi ako mag-aasawa, kapag pumanaw ang mga magulang ko, tatanda akong mag-isa.” Dagdag pa rito, hindi pa kailanman nanghingi ng kahit ano sa akin ang mga magulang ko magmula noong bata ako. Sinuportahan nila ako sa loob ng maraming taon na ito habang malayo ako sa bahay na ginagawa ang tungkulin ko. Hindi ko nagawang tugunan ito, ang kaisa-isang napakaliit na inaasahan nila sa akin sa buhay na ito. Pakiramdam ko ay nabigo ko ang mga magulang ko. Pero, may naisip pa ako, “Kung mag-aasawa ako at magkakaroon ng mga anak, mas marami akong magiging alalahanin sa buhay ko, at mas kakaunti ang oras at lakas ko para sa tungkulin ko. Baka nga hindi ko magawa ang tungkulin ko. Ito ang sitwasyon ng isang brother, kung saan ang buhay ay nagtulak sa kanya na bumalik sa mundo para kumita pagkatapos niyang mag-asawa. Ni hindi siya makadalo nang regular sa mga pagtitipon. Natanggap ko ang biyaya ng Diyos na makapunta sa sambahayan ng Diyos para gawin ang tungkulin ko, at sa nakalipas na ilang taon, marami akong natanggap mula sa Diyos. Kung hindi ko gagawin ang tungkulin ko, at sa halip ay mamumuhay ng isang buhay may-asawa, mabibigo ko ang Diyos!” Kaya sinabi ko sa nanay ko, “Ayaw kong bumuo ng pamilya. Kapag bumuo ako ng pamilya, marami akong magiging alalahanin, at maaapektuhan ang tungkulin ko. Ayos lang akong mag-isa. Mamuhay ka lang nang maayos at hindi mo ako kailangang alalahanin.” Nang marinig ng nanay ko ang sinabi kong ito, napakalungkot niya na napatungo siya at wala nang sinabi pa. Naalala ko ang dismayado at malungkot na mukha ng tatay ko ilang taon na ang nakalilipas, at biglang lumambot ang puso ko. Naisip ko, “Kung ni hindi ko matugunan ang mga magulang ko sa kahilingang ito, at ipapahiya sila sa harap ng mga kamag-anak namin at mga kaibigan nila at makukutya at mahahatulan ng iba, hindi ba’t magiging napakamakasarili ko? Ako lang ang nag-iisang anak na isinilang at pinalaki ng mga magulang ko, kaya kung hindi ako mag-aasawa at magkakaanak, walang magiging mga tagapagmana ang pamilya ko. Mabibigo ko ang mga magulang at ninuno ko. Hindi ba’t hindi ito pagiging mabuting anak? Tinatanong ako ng lahat ng kamag-anak at kaibigan ko kung kailan ako mag-aasawa. Sinasabi ng ilan sa kanila na hindi umaako ng wastong responsabilidad ang mga magulang ko. Sinasabi nila na kahit na nasa hustong gulang na ako, wala pa rin akong asawa, lalong wala akong mga anak, at na pinuputol ko ang lahi ng pamilya ko. Kung hindi pa rin ako nagmamadaling bumuo ng isang pamilya at bumuo ng propesyon, sino ang nakakaalam kung ano pa ang sasabihin nila kapag nakatalikod ako!” Noong panahong iyon, ginugulo ako ng usaping ito, at minsan, hindi ako makatulog kahit lampas na ng hatinggabi. Naisip ko, “Maraming taon ko nang ginagawa ang tungkulin ko nang malayo sa bahay, at nakakita na ako ng iilang kapatid na kaedad ko na nag-asawa na at may mga anak na. Bagama’t marami silang pinagkakaabalahan, nagagawa pa rin nila ang ilang tungkulin nila. Ano kaya kung maghanap ako ng isang nararapat na tao, mag-asawa ako, at manampalataya din sa Diyos habang ipinamumuhay ang buhay na iyon? Hindi ko dapat hayaan ang mga kamag-anak at kaibigan ko na sabihing pinuputol ko ang lahi ng pamilya, dahil mapapahiya nito ang mga magulang ko sa harap nila. Pero magdadala sa akin ng matitinding alalahanin ang pag-aasawa at ang pagkakaroon ng anak, at maglalagay ng matitinding limitasyon sa akin sa paggawa ng tungkulin ko, nang hindi man lang nakakatulong kahit kaunti sa pananampalataya ko sa Diyos o sa paghahangad ko sa katotohanan …” Nalilito ako. Kalaunan, nakahanap para sa akin ang mga lider ng isang angkop na pamilyang nagho-host at nagpadala sila ng sulat na hinihiling sa aking pumunta at gawin ang tungkulin ko. Umiyak ang nanay ko noong nakita niya akong umalis. Sobrang lungkot ko, at pinigilan ko ang luha ko para hindi makita ng nanay ko. Pakiramdam ko ay parang nabigo ko ang mga magulang ko sa buhay na ito. Huwag na nating banggitin pa na bilang anak nila, hindi ko sila nagawang samahan, pinag-alala ko rin sila sa akin at naging tampulan sila ng tsismis kapag nakatalikod sila dahil sa akin. Dahil namumuhay ako sa kalagayang ito, nahirapan ako, at naapektuhan din ang pagganap ko sa tungkulin ko. Alam ko na mali ang kalagayan ko, kaya sadya kong binasa ang mga salita ng Diyos para lutasin ang problema.

Isang hapon, bigla kong naalala ang isang himno ng mga salita ng Diyos na narinig ko dati “Ang Dapat Itaguyod ng mga Kabataan.” Pagkatapos ay hinanap ko ang siping ito ng mga salita ng Diyos at binasa ito. Sabi ng Makapangyarihang Diyos: “Ang kabataan ay hindi dapat mawalan ng mga aspirasyon, sigasig, at ng isang masiglang espiritung nagpupunyagi pataas; hindi sila dapat panghinaan ng loob tungkol sa kanilang mga kinabukasan, at ni hindi sila dapat mawalan ng pag-asa sa buhay o ng tiwala sa hinaharap; dapat silang magtiyagang magpatuloy sa daan ng katotohanan na pinili na nila ngayon—upang matanto ang kanilang naising gugulin ang kanilang buong buhay para sa Akin. Hindi sila dapat mawalan ng katotohanan, ni hindi sila dapat magkimkim ng pagiging mapagpaimbabaw at kawalan ng katarungan—dapat silang maging matatag sa kanilang wastong paninindigan. Hindi sila dapat magpatangay, kundi dapat silang magkaroon ng espiritung may tapang na magsakripisyo at makibaka para sa katarungan at katotohanan. Ang mga kabataan ay dapat magkaroon ng katapangang huwag sumuko sa pang-aapi ng mga puwersa ng kadiliman at baguhin ang kabuluhan ng kanilang pag-iral. Hindi dapat isuko ng mga kabataan ang kanilang sarili sa paghihirap, kundi dapat silang maging bukas at prangka, at mapagpatawad sa kanilang mga kapatid. Siyempre, ito ang mga hinihingi Ko sa lahat, at ang Aking payo sa lahat. Ngunit higit pa riyan, ito ang Aking mga salitang magpapaginhawa sa lahat ng kabataan. Dapat kayong magsagawa ayon sa Aking mga salita. Lalo na, hindi dapat mawalan ng paninindigan ang mga kabataan na malinaw na kilatisin ang mga takbo ng mga bagay at maghanap ng katarungan at katotohanan. Dapat ninyong hangarin ang lahat ng bagay na maganda at mabuti, at dapat ninyong matamo ang realidad ng lahat ng positibong bagay. Higit pa rito, dapat kayong maging responsable sa inyong buhay, at hindi ninyo dapat ito ipagwalang-bahala. Pumaparito sa lupa ang mga tao at bihirang Ako ay matagpuan, at bihira ding magkaroon ng oportunidad na hanapin at matamo ang katotohanan. Bakit hindi ninyo pahalagahan ang magandang pagkakataong ito bilang tamang landas na tatahakin sa buhay na ito? At bakit ninyo binabalewala palagi ang katotohanan at katarungan? Bakit ninyo palaging niyuyurakan at sinisira ang inyong sarili para sa kasamaan at karumihang nilalaro ang mga tao?” (Ang Salita, Vol. I. Ang Pagpapakita at Gawain ng Diyos. Mga Salita para sa mga Kabataan at Matatanda). Sa pagbabasa sa mga salita ng Diyos, naramdaman ko na para bang harapan akong ginagabayan ng Diyos. Lubhang lumakas ang loob ko. Nakita ko na sobrang umaasa ang Diyos sa mga kabataan na hangarin nila ang katotohanan. Bilang isang kabataan, hindi lang hinihingi sa akin ng pananampalataya sa Diyos na magkaroon ng mga ideyal at layon ng paghahangad para magkamit ng katotohanan, kundi humihingi rin sa akin na magkaroon ng paninindigan: hindi ako puwedeng umayon sa agos, kundi dapat kong magawang gamitin ang pagkilatis sa mga isyu. Naisip ko si Pedro. Nagsimula siyang manampalataya sa Diyos noong bata pa siya. Inasam niya ang katarungan at nauuhaw siya sa katotohanan. Hiniling ng mga magulang niya na pumasok siya sa eskuwelahan para makakuha siya ng opisyal na posisyon kapag mas matanda na siya, pero alam ni Pedro na kabaligtaran iyon ng paghahangad sa tamang landas, na isang hungkag na buhay ito. Hindi siya napigilan ng mga magulang niya, at pinili pa ring tahakin ang landas ng pananampalataya sa Diyos. Kayang tukuyin ni Pedro ang tama sa mali at nanindigan siya. Nagawa niyang kamuhian, tanggihan, at ayawan na sumunod sa kung ano ang galing sa tao, at nagawa niyang tiisin ang kahihiyan at ibinigay pa ang buhay niya para masundan ang bagay na galing sa Diyos. Sa huli, naperpekto siya ng Diyos at nagsabuhay ng pinakamakabuluhang buhay. Kumpara sa karanasan ni Pedro, hiyang-hiyang ako. Noong napasailalim ako sa pagkondena ng mga walang pananampalataya tungkol sa usapin ng pag-aasawa, at nagtiis ng kaunting kahihiyan at pasakit, nawalan ako ng paninindigan. Itinuring ko na magkasinghalaga ang pag-aasawa at pagkakaroon ng anak para tuparin ang mga tungkulin ko bilang mabuting anak sa mga magulang ko at ang paggawa sa mga tungkulin ng isang nilikha. Namamangka ako sa dalawang ilog: Parehong hindi matatag ang dalawang panig dahil wala pa akong pinipili sa mga ito. Ngayon ay ang kritikal na panahon kung kailan gumagawa ang Diyos para iligtas ang mga tao. Kung mag-aasawa ako at magkakaanak sa panahong ito, kakailanganin kong magsikap para suportahan sila, at hindi ako magkakaroon ng napakaraming oras at lakas para gawin ang tungkulin ko o hangarin ang katotohanan. Kung mawawala sa akin ang magagandang kondisyong mayroon ako ngayon, pagsisisihan ko iyon habambuhay. Noong naunawaan ko ito, nakita ko na ang pagnanais kong bumuo ng pamilya habang wastong nananampalataya sa Diyos at ginagawa ang tungkulin ko nang sabay ay talagang hindi makatotohanan. Kapag nag-asawa ako, baka hindi na ito nakadepende pa sa akin. Hindi ako puwedeng maimpluwensiyahan ng mga magulang ko. Dapat akong magpatuloy sa paghahangad ko. Nang napagtanto ko ito, hindi na ako masyadong naguguluhan at nahihirapan sa puso ko. Gayumpaman, pagkatapos noon, tuwing dumarating sa akin ang isang angkop na sitwasyon, nagkakaroon pa rin ako ng ideya ng kagustuhang mag-asawa at mamuhay ng ganoong uri ng buhay. Minsan, taimtim akong nanalangin sa Diyos, “Mahal kong Diyos, noong araw na bumalik ako sa Iyo, nagpasya akong susundan Kita sa buong buhay ko, gugugulin ang sarili ko para sa Iyo, at gagawin ko ang mga tungkulin ng isang nilikha. Pero kamakailan lang, palagi kong iniisip ang paghahanap sa katuwang, pagbuo ng pamilya, at pamumuhay sa pamilyado habang nananampalataya sa Diyos. Ayaw kong mahulog nang gaya nito, pero wala akong lakas na pagtibayin ang pasya ko. Pakiusap, ilabas Mo ako sa maling kalagayang ito.”

Isang araw, nabasa ko ang isang sipi ng mga salita ng Diyos at nagkamit ng kaunting pagkaunawa sa sarili kong problema. Sabi ng Makapangyarihang Diyos: “Hindi matiis ng ibang tao ang pangungulit ng kanilang mga magulang. Sa simula, iniisip nila na magandang bagay ang walang asawa at sarili lamang nila ang kanilang aalagaan. Lalo na pagkatapos nilang sumampalataya sa Diyos, abalang-abala sila sa paggampan ng kanilang mga tungkulin araw-araw at wala silang oras para isipin ang mga bagay na ito, kaya hindi sila nakikipag-date at hindi rin sila mag-aasawa sa hinaharap. Gayunpaman, hindi nila malampasan ang pagsisiyasat ng kanilang mga magulang. Hindi pumapayag ang kanilang mga magulang, palagi silang hinihimok at pinipilit. Sa tuwing nakikita ng mga magulang ang kanilang mga anak, nagsisimula silang mangulit: ‘May dine-date ka ba ngayon? Mayroon ka bang nagugustuhan? Bilisan mo na at dalhin siya sa bahay para matingnan namin siya para sa iyo. Kung nababagay siya sa iyo, magpakasal ka na; hindi ka na bumabata! Ang mga babae ay trenta anyos na at hindi nag-aasawa at ang mga lalaki ay trenta y singio na at hindi naghahanap ng mapapangasawa—ano ba ang nangyayari? Ito ba ay pagtatangkang guluhin nang husto ang mundo? Sino ang mag-aalaga sa iyo kapag matanda ka na kung hindi ka mag-aasawa?’ Laging nag-aalala ang mga magulang at inaabala nila ang kanilang sarili sa bagay na ito, nais nilang hanapin mo ang ganito o ganoong klase ng tao, itinutulak ka na mag-asawa at maghanap ng katuwang sa buhay. At pagkatapos mong mag-asawa, patuloy pa rin silang nanggugulo sa iyo: ‘Bilisan mo at mag-anak ka na habang bata pa ako. Aalagaan ko sila para sa iyo.’ Sasabihin mo, ‘Hindi ko kailangang alagaan mo ang mga anak ko. Huwag kang mag-alala.’ Sasagot sila ng, ‘Ano ang ibig mong sabihin sa “Huwag kang mag-alala”? Bilisan mo at mag-anak ka na! Kapag naipanganak na ang mga anak mo, ako na ang bahalang mag-alaga sa kanila para sa iyo. Kapag medyo malaki na sila, pwede ka nang pumalit sa pag-aalaga.’ Anuman ang mga ekspektasyon ng mga magulang para sa kanilang mga anak—hindi mahalaga kung ano ang mga saloobin ng mga magulang o kung tama ba ang mga ekspektasyong ito—parati itong isang pasanin para sa mga anak. Kung talagang makikinig sila sa kanilang mga magulang, hindi sila magiging komportable at malulungkot sila. Kung hindi sila makikinig sa kanilang mga magulang, makokonsensiya sila: ‘Hindi naman mali ang mga magulang ko. Napakatanda na nila at hindi nila ako nakikitang nag-aasawa o nagkakaanak. Nalulungkot sila, kaya’t hinihimok nila akong mag-asawa at magkaroon ng mga anak. Responsabilidad din nila ito.’ Kaya, pagdating sa pangangasiwa sa mga ekspektasyon ng mga magulang tungkol sa bagay na ito, sa kaloob-looban, palaging mayroong bahagyang pakiramdam ang mga tao na ito ay isang pasanin. Nakikinig man sila o hindi, tila mali ito, at sa alinmang paraan, pakiramdam nila ay lubhang kahiya-hiya at imoral na suwayin ang mga hinihingi o pagnanais ng kanilang mga magulang. Isa itong bagay na nagpapabigat sa kanilang konsensiya. May ilang magulang pa nga na nakikialam sa buhay ng kanilang mga anak: ‘Bilisan mo at mag-asawa ka na at magkaroon ng mga anak. Bigyan mo ako ng isang malusog na apong lalaki muna.’ Sa ganitong paraan, sinusubukan pa nga nilang makialam sa kasarian ng sanggol. May mga magulang din na nagsasabing, ‘Mayroon ka nang anak na babae, bilisan mo at bigyan mo ako ng apo na lalaki, gusto ko ng apo na lalaki at apo na babae. Abala kayong mag-asawa sa pananampalataya sa Diyos at paggampan ng inyong mga tungkulin buong araw. Hindi ninyo ginagawa ang nararapat ninyong gawain; ang pagkakaroon ng mga anak ay isang malaking bagay. Hindi mo ba alam na, “Sa tatlong paglabag sa obligasyon sa magulang, ang hindi pagkakaroon ng anak ang pinakamalubha”? Sa tingin mo ba ay sapat na ang magkaroon ng anak na babae? Mabuti pang bilisan mo na at bigyan din ako ng apo na lalaki! Ikaw ang nag-iisang anak sa pamilya natin; kung hindi mo ako bibigyan ng apo na lalaki, hindi ba’t magiging katapusan na ng ating lahi?’ Nag-iisip-isip ka, ‘Tama nga, kung sa akin matatapos ang lahi ng pamilya namin, hindi ba’t bibiguin ko lang ang aking angkan?’ Kung gayon, mali ang hindi mag-asawa, at ang mag-asawa subalit hindi nagkakaroon ng mga anak ay mali rin; pero hindi rin sapat ang magkaroon ng anak na babae, dapat magkaroon ka ng anak na lalaki. May ilang tao na lalaki ang una nilang anak, pero sinasabi ng kanilang mga magulang na, ‘Hindi sapat ang isa lang. Paano kung may mangyari? Mag-anak ka pa ng isa para masamahan nila ang isa’t isa.’ Pagdating sa kanilang mga anak, ang salita ng mga magulang ay batas at maaaring ganap silang hindi makatwiran, kaya nilang bigkasin ang pinakabaluktot na lohika—talagang hindi alam ng kanilang mga anak kung paano sila pakitunguhan. Pinanghihimasukan at pinupuna ng mga magulang ang buhay, trabaho, at pag-aasawa ng kanilang mga anak, pati na ang mga saloobin ng kanilang mga anak sa iba’t ibang bagay. Maaari lamang tiisin ng mga anak ang kanilang galit. Hindi sila pwedeng magtago mula sa kanilang mga magulang o umiwas sa mga ito. Hindi nila pwedeng pagalitan o turuan ang kanilang mga magulang—kaya, ano ang magagawa nila? Tinitiis nila ito, sinusubukang bihirang makipagkita sa kanilang mga magulang hangga’t maaari, at iniiwasan nilang pag-usapan ang mga isyung ito kung talagang kinakailangan nilang magkita. At kung talagang mababanggit ang mga usapin, agad nilang ititigil ito at magtatago sa isang lugar. Gayunpaman, may ilang tao na sumasang-ayon sa mga hinihingi ng kanilang mga magulang upang matugunan ang mga ekspektasyon ng kanilang mga magulang at hindi mabigo ang mga ito. Maaaring atubili kang magmamadali sa pakikipag-date, pag-aasawa, at pagkakaroon ng mga anak. Pero hindi sapat na magkaroon ng isang anak; dapat magkaroon ka ng mangilan-ngilang anak. Ginagawa mo ito para matugunan ang mga hinihingi ng iyong mga magulang at pasayahin at paligayahin sila. Hindi mahalaga kung matutugunan mo man ang mga kahilingan ng iyong mga magulang, ang kanilang mga hinihingi ay magiging problema para sa sinumang anak. Walang ginagawang anumang labag sa batas ang mga magulang mo, at hindi mo sila maaaring punahin, makipag-usap sa iba tungkol dito, o mangatwiran sa kanila. Habang pabalik-balik ka nang ganito, nagiging pasanin mo ang bagay na ito. Palagi mong nararamdaman na hangga’t hindi mo matugunan ang mga hinihingi ng iyong mga magulang na mag-asawa at mag-anak, hindi mo magagawang harapin ang iyong mga magulang at mga ninuno nang may malinis na konsensiya. Kung hindi mo pa natutugunan ang mga hinihingi ng iyong mga magulang—ibig sabihin, hindi ka pa nakipag-date, hindi ka pa nag-asawa, at hindi pa nagkaanak at hindi mo naipagpatuloy ang lahi ng pamilya gaya ng hiniling nila—makakaramdam ka ng kagipitan sa loob mo. Magiging maluwag lang nang kaunti ang pakiramdam mo kung sasabihin ng iyong mga magulang na hindi sila makikialam sa mga bagay na ito, bibigyan ka ng kalayaang tanggapin kung ano ang mangyayari. Gayunpaman, kung ang komento ng lipunan na nagmumula sa iyong mga kamag-anak, kaibigan, kaklase, kasamahan, at iba pa ay para kondenahin ka at pag-usapan ka habang ikaw ay nakatalikod, kung gayon, isa rin itong pasanin para sa iyo. Kapag ikaw ay 25 taong gulang na at walang asawa, sa tingin mo ay hindi ito gaanong mahalaga, pero kapag umabot ka na sa 30 taong gulang, magsisimula mong maramdaman na hindi ito gaanong maganda, kaya iiwasan mo ang mga kamag-anak at kapamilyang ito, at hindi ito babanggitin. At kung wala ka pang asawa sa edad na 35 taong gulang, sasabihin ng mga tao na, ‘Bakit wala ka pang asawa? May problema ba sa iyo? Medyo kakaiba ka talaga, ano?’ Kung may asawa ka na pero ayaw mo ng mga anak, sasabihin nilang, ‘Bakit hindi ka nagkaanak pagkatapos mag-asawa? Ang ibang tao ay nag-aasawa at nagkakaroon ng anak na babae at pagkatapos ay anak na lalaki, o nagkakaroon sila anak na lalaki at pagkatapos ay anak na babae. Bakit ayaw mong magkaroon ng mga anak? Ano ang problema mo? Wala ka bang damdamin ng isang tao? Normal ka man lang ba?’ Nagmumula man ito sa mga magulang o sa lipunan, ang mga isyung ito ay nagiging isang pasanin para sa iyo sa iba’t ibang kapaligiran at senaryo. Pakiramdam mo ay mali ka, lalo na sa iyong partikular na edad. Halimbawa, kung ikaw ay nasa pagitan ng trenta at singkwenta na edad at wala ka pa ring asawa, hindi ka na naglalakas-loob na makipagkita sa mga tao. Sasabihin nila, ‘Hindi nag-asawa kailanman sa buong buhay niya ang babaeng iyan, siya ay isang matandang dalaga, walang may gusto sa kanya, walang magpapakasal sa kanya.’ ‘Ang lalaking iyan, hindi siya kailanman nagkaroon ng asawa sa buong buhay niya.’ ‘Bakit hindi sila nag-asawa?’ ‘Malay natin, baka may mali sa kanila.’ Nagninilay-nilay ka, ‘Wala namang mali sa akin. Kaya, bakit wala pa akong asawa kung gayon? Hindi ko pinakinggan ang aking mga magulang at pinababayaan ko sila.’ Sinasabi ng mga tao, ‘Walang asawa ang lalaking iyan, walang asawa ang babaeng iyan. Tingnan mo nga kung gaano kakaawa-awa ang mga magulang nila ngayon. Ang ibang mga magulang ay may mga apo na at mga apo sa tuhod, samantalang sila ay wala pa ring asawa. Malamang na may ginawang masama ang kanilang mga ninuno, ano? Hindi ba’t iniiwan nitong walang tagapagmana ang pamilya? Wala silang sinumang apo na magpapatuloy sa lahi ng kanilang pamilya. Anong problema ng pamilyang iyon?’ Gaano man katibay ang iyong kasalukuyang saloobin, hangga’t ikaw ay isang mortal, ordinaryong tao, at wala kang sapat na katotohanan para maunawaan ang bagay na ito, sa malao’t madali ay aabalahin at guguluhin ka nito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Ang inilantad ng mga salita ng Diyos ay ang mismong kalagayan ko. Alam ko na isang malaking sagabal ang pag-aasawa at wala itong pakinabang sa paghahangad ng katotohanan o sa paggawa sa tungkulin ko, kaya, ayaw kong mag-asawa. Pero noong hindi pa ako nakakapag-aasawa o nagkakaanak noong tatlumpung taong gulang na ako, kinutya ako at pinulaan ng mga kamag-anak at kaibigan ko. Wala sa amin ng mga magulang ko ang nakadamang kaya naming magtaas-noo. Nagresulta ito sa paulit-ulit na pag-uudyok sa akin ng mga magulang ko na mag-asawa para hindi maputol ang lahi ng pamilya. Aktibo pa nga silang nagpakilala ng mga potensyal na katuwang ko. Ang lahat ng ito ay resulta ng pagkakagapos sa mga tradisyonal na kuru-kuro na “Sa tatlong paglabag sa obligasyon sa magulang, ang hindi pagkakaroon ng anak ang pinakamalubha,” at “Kapag nasa edad na ang mga lalaki, dapat silang mag-asawa; kapag nasa edad na ang mga babae, dapat na silang magpakasal.” Tinrato natin bilang mga prinsipyo ang mga nakalilinlang na ideyang ito, na ikinintal sa atin ni Satanas, para gabayan ang ating pag-asal at mga pagkilos. Naniwala tayo na dapat mag-alala ang mga magulang sa pag-aasawa ng mga anak nila at pagkakaroon ng propesyon para may mga anak na magpapatuloy sa lahi ng pamilya, habang dapat magpasakop dito ang mga anak at magkaanak ng sarili nila para matiyak ang maraming tagapagmana, para matamasa ng mga magulang nila ang kasiyahan ng isang bahay na puno ng mga bata at apo. Kung hindi ito nagawa ng mga anak, matindi itong paghihimagsik at hindi pagiging mabuting anak. Hindi ko matugunan ang mga inaasahan ng mga magulang ko, na nagdulot sa kanila ng pag-aalala at kalungkutan dahil sa akin, at nawalan sila ng magandang reputasyon. Naramdaman ko na, bilang isang anak, napakamakasarili ko at walang galang akong anak. Hindi ko makayanan ang pagkondena ng mga kamag-anak at kaibigan, at naisip ko ang pag-aasawa para masuklian ang pagkakautang ko sa mga magulang ko. Gayumpaman, ayaw kong mawalan ako ng mga paborableng kondisyon sa paghahangad sa katotohanan at paggawa sa tungkulin ko. Hindi ako makakain o makatulog nang maayos dahil dito, at namuhay ako sa kalungkutan. Binigyan ng Diyos ang mga tao ng karapatang magpasya kung mag-aanak sila o hindi, at paano man pumili ang mga tao, makatwiran ito. Pero ginagamit ni Satanas ang mga tradisyonal na kuru-kuro gaya ng “Sa tatlong paglabag sa obligasyon sa magulang, ang hindi pagkakaroon ng anak ang pinakamalubha,” at “Kapag nasa edad na ang mga lalaki, dapat silang mag-asawa; kapag nasa edad na ang mga babae, dapat na silang magpakasal” para igapos ang mga tao paranang sa gayon ay kung may pagkatao man ang isang tao o kung mabuting anak ba siya ay nasusuri batay sa kung may asawa ba siya at kung may anak ba siya, at hindi batay sa kanilang katangian, lalo pa sa mga salita ng Diyos. Sa ganitong paraan, bukod sa hindi magagawang suriin ng mga tao ang isang tao nang walang pagkiling, kundi napupuwersa rin ang lahat na mamuhay alang-alang sa pag-aasawa at pagpapatuloy sa lahi ng pamilya dahil sa takot na makondena at maitaboy ng iba. Sa katotohanan, ang hindi pag-aasawa ay hindi nangangahulugang hindi pagiging mabuting anak sa mga magulang niya. Ayaw isipin ng ilang tao ang mga seryosong relasyon dahil abala sila sa propesyon nila. Hindi nag-aasawa ang ilan dahil sa mga presyur ng buhay. Pinili kong huwag mag-asawa para magawa ko nang maayos ang mga tungkulin ng isang nilikha. Kalayaan ko ito at ang pinakatamang desisyon. Gayumpaman, hindi ko taglay ang katotohanan at hindi ko makilatis ang mga bagay-bagay, kaya naigapos ako ng mga tradisyonal na kuru-kuro at hindi ako makapagkamit ng paglaya. Napipilitan lang akong tiisin ang presyur mula sa pamilya ko at pagkondena ng opinyon ng lipunan. Maraming taon na kaming nananampalataya ng tatay ko sa Diyos, pero tinitingnan pa rin namin ang mga bagay-bagay nang nakaasa sa mga nakalilinlang na pananaw na ito, at nakagapos at nakatanikala pa rin kami sa mga tradisyonal na kuru-kurong ito. Talagang napakahangal namin!

Isang araw, nabasa ko ang mga salita ng Diyos: “Ano ba ang problema kung mapuputol ang angkan ng pamilya? Hindi ba’t usapin lamang ito ng mga apelyido ng laman? Walang ugnayan sa isa’t isa ang mga kaluluwa; wala silang mana o pagpapatuloy sa isa’t isa na pag-uusapan. Ang sangkatauhan ay may iisang ninuno; ang bawat isa ay inapo ng ninunong iyon, kaya’t walang pagdududa sa pagtatapos ng lahi ng sangkatauhan. Ang pagpapatuloy ng lahi ay hindi mo responsabilidad. Ang pagtahak sa tamang landas sa buhay, ang pamumuhay nang malaya at may liberasyong buhay, at ang pagiging isang tunay na nilikha ang dapat na hinahangad ng mga tao. Ang pagiging isang makina para sa pagpaparami ng sangkatauhan ay hindi isang pasanin na dapat mong dalhin. Hindi mo rin responsabilidad na magparami o magpatuloy ng isang angkan ng pamilya alang-alang sa ilang pamilya. Hindi binigay sa iyo ng Diyos ang responsabilidad na ito. Ang sinumang gustong magkaanak ay maaaring gawin iyon at mag-anak; ang sinumang gustong ipagpatuloy ang kanilang angkan ay maaaring gawin iyon; ang sinumang handang umako sa responsabilidad na iyon ay maaaring akuin ito; wala itong kinalaman sa iyo. Kung ayaw mong akuin ang responsabilidad na iyon at ayaw mong tuparin ang obligasyong ito, ayos lang iyon, karapatan mo ito. Hindi ba’t tama ito? (Oo.)” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Nagdala ng sobrang kalinawan at kaliwanagan sa puso ko ang mga salita ng Diyos, na para bang natanggal ang mabigat na nakadagan. Naunawaan ko na walang anumang responsabilidad ang mga tao na ipagpatuloy ang lahi ng pamilya. Noong simula, nilikha ng Diyos sina Adan at Eba, ang mga ninuno ng sangkatauhan, at sa pamamagitan ng tuloy-tuloy na pag-aanak, lumikha ng mga angkan at pamilya ang sangkatauhan, pero ang kaluluwa ng tao ay hindi ekslusibong nabibilang sa anumang isang angkan o pamilya. Ang Diyos ay may kataas-taasang kapangyarihan at nagsasaayos kung sino ang mapupunta sa kung anong pamilya. Sa buhay na ito, maaari kang isilang sa pamilya ng Li; sa susunod na buhay, maaaring ipanganak ka sa pamilya ng Zhao, at sa buhay pagkatapos niyon, maaaring isaayos ng Diyos na ipanganak ka sa isang banyagang bansa. Ang apelyido ay pagkakakilanlan para sa isang tao, at anuman ang apelyido ng isang tao, sa huling pag-aanalisa, lahat tayo ay sangkatauhang nilikha, at ang Diyos ang pinagmumulan ng ating buhay. Noon, hindi ko pa nakita nang malinaw ang bagay na ito. Palagi akong naniniwala na naipagpatuloy ang tatlong henerasyon ng pamilya ko sa pamamagitan ng isang anak na lalaki lang, pagkatapos kung, sa henerasyon ko ay hindi ako mag-aasawa at magkakaanak, kung gayon ay mapuputol ko ang lahi ng pamilya at bibiguin ang mga magulang at ninuno ko. Sa puso ko ay kinondena ko ang sarili ko dahil doon. Ipinaunawa sa akin ng mga salita ng Diyos na ang mga kaluluwa ng tao ay walang kaugnayan sa isa’t isa. Kung pipiliin kong hindi mag-asawa o magkaanak, walang kinalaman iyon kung mabuting anak man ako o hindi. Dumating kami ng mga magulang ko sa mundong ito na may kanya-kanyang misyon. Biniyayaan ako ng Diyos sa pamamagitan ng pagpapahintulot sa akin na makapunta sa sambahayan ng Diyos para gawin ang tungkulin ko, at pinili kong bitiwan ang mga makamundong alalahanin para makatuon sa paggawa sa tungkulin ko. Pagtahak ito sa tamang landas at pag-asikaso sa mga wastong tungkulin. Sinasang-ayunan ito ng Diyos.

Kalaunan, nagbasa pa ako ng mga salita ng Diyos: “Pagdating sa pag-aasawa, isantabi muna natin ang katunayan na ang pag-aasawa ay inorden ng Diyos. Ang saloobin ng Diyos sa bagay na ito ay ang pagkalooban ang mga tao mismo ng karapatang pumili. Maaari mong piliin na hindi mag-asawa, o maaari kang mag-asawa; pwede mong piliing mamuhay bilang mag-asawa, o pwede mong piliing magkaroon ng isang buo at malaking pamilya. Malaya kang gawin ito. Anuman ang basehan mo sa paggawa ng mga pasyang ito o anuman ang layon o resulta na gusto mong matamo, sa madaling salita, ibinibigay sa iyo ng Diyos ang karapatang ito; may karapatan kang pumili. … Bagamat binigyan ka ng Diyos ng ganitong karapatan, kapag ginamit mo ang karapatang ito, kailangan mong maingat na isaalang-alang kung anong pasya ang iyong gagawin at anong mga kahihinatnan ang maaaring idulot ng pasyang ito. Anuman ang mga kahihinatnang lilitaw, hindi mo dapat sisihin ang iba, ni sisihin ang Diyos. Dapat mong panagutan ang mga kahihinatnan ng iyong sariling mga pasya. … Sa isang banda, ang pagpiling pumasok sa pag-aasawa ay hindi nangangahulugan na nasuklian mo na ang kabutihan ng iyong mga magulang o natupad na ang iyong tungkulin bilang anak; siyempre, ang piliing hindi mag-asawa ay hindi rin nangangahulugan na sinasalungat mo ang iyong mga magulang. Sa kabilang banda, ang pagpiling mag-asawa o magkaroon ng maraming anak ay hindi paghihimagsik laban sa Diyos, ni pagsalungat sa Kanya. Hindi ka kokondenahin dahil dito. Hindi rin magiging dahilan ang pagpiling hindi mag-asawa na magkakaloob sa iyo ang Diyos ng kaligtasan sa huli. Sa madaling salita, ikaw man ay walang asawa, may asawa, o mayroong maraming anak, hindi itatakda ng Diyos batay sa mga salik na ito kung maliligtas ka ba sa huli. Hindi tinitingnan ng Diyos ang iyong katayuan sa pag-aasawa; tinitingnan lamang Niya kung hinahangad mo ba ang katotohanan, ang iyong saloobin sa pagganap ng iyong mga tungkulin, kung gaano karaming katotohanan ang iyong tinanggap at kung sa gaano karaming katotohanan ka nagpasakop, at kung kumikilos ka ba ayon sa mga katotohanang prinsipyo. Sa huli, isasantabi rin ng Diyos ang iyong katayuan sa pag-aasawa upang suriin ang landas sa buhay, ang mga prinsipyong ipinamumuhay mo, at ang mga patakarang sinusunod mo sa pag-iral, upang matukoy kung ikaw ba ay maliligtas. Siyempre, may isang katunayan na dapat banggitin. Para sa mga walang asawa o sa mga hiwalay na, tulad niyong mga hindi nag-asawa o umalis sa buhay may asawa, may isang bagay na kapaki-pakinabang para sa kanila, at ito ay ang hindi nila kinakailangang maging responsable para sa sinuman o sa anumang bagay sa loob ng buhay may asawa. Hindi nila kailangang pasanin ang mga responsabilidad at obligasyon na ito, kaya’t medyo mas malaya sila. Mas maluwag ang kanilang oras, mas marami ang kanilang enerhiya, at higit na may personal na kalayaan sa ilang aspekto. Halimbawa, bilang isang taong nasa hustong gulang, kapag lumalabas ka para gampanan ang iyong mga tungkulin, walang makakapigil sa iyo—kahit ang iyong mga magulang ay walang ganitong karapatan. Ikaw mismo ay nagdarasal sa Diyos, gagawa Siya ng mga pagsasaayos para sa iyo, at maaari kang mag-impake at umalis. Ngunit kung ikaw ay may asawa at pamilya, hindi ka gaanong malaya. Kailangan mong maging responsable sa kanila. Una sa lahat, pagdating sa mga kalagayan ng pamumuhay at mga pinansiyal na mapagkukunan, kahit papaano ay kailangan mong magbigay ng pagkain at damit para sa kanila, at kapag bata pa ang iyong mga anak, dapat mo silang ipasok sa paaralan. Dapat mong pasanin ang mga responsabilidad na ito. Sa mga sitwasyong ito, hindi malaya ang taong may asawa dahil mayroon silang mga obligasyon sa lipunan at pamilya na kailangan nilang tuparin. Mas simple ang buhay para sa mga walang asawa at walang anak. Kapag ginagampanan ang kanilang mga tungkulin sa sambahayan ng Diyos, hindi sila magugutom o lalamigin; magkakaroon sila ng pagkain at tirahan. Hindi nila kailangang magpakaabala sa pagkita ng pera at pagtatrabaho dahil sa mga pangangailangan ng buhay-pamilya. Iyon ang pagkakaiba. Sa huli, pagdating sa pag-aasawa, pareho pa rin ang punto: Wala ka dapat na dinadalang anumang pasanin. Ito man ay mga ekspektasyon ng iyong mga magulang, mga tradisyonal na pananaw mula sa lipunan, o iyong mga sariling labis na pagnanais, wala ka dapat na anumang pasanin” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Mula sa mga salita ng Diyos, naunawaan ko na hindi dapat magdala ng anumang pasanin ang mga tao kung pipiliin nilang mag-asawa o hindi. Binigyan tayo ng Diyos ng karapatan na makapili nang malaya. Hindi ako kokondenahin ng Diyos kung pipiliin kong mag-asawa, ni itatakda Niya na maliligtas ako dahil lamang hindi ko piniling mag-asawa. Hindi itinatakda ng Diyos ang mga kalalabasan ng mga tao batay sa kung may asawa sila. Tinitingnan Niya kung nakapasok ba ang mga tao sa katotohanan sa kanilang pananampalataya sa Diyos at kung nagawa ba nila nang maayos ang mga tungkulin nila. Pantay-pantay ang lahat sa paghahangad sa katotohanan. Sa katunayan, napagtanto ko rin na ang mga kapatid na walang asawa ay may kaunting kalamangan sa paghahangad sa katotohanan at paggawa sa kanilang mga tungkulin. Kung wala ang mga abala ng isang pamilya, mas marami silang oras at lakas na mailalaan para gawin ang mga tungkulin nila at pagnilayan ang mga salita ng Diyos. Kapaki-pakinabang ito para sa mga tao na makapasok sa katotohanan. Nang makita ko na maraming bagong mananampalataya sa Diyos sa buong mundo ang nagsimulang mangaral ng ebanghelyo para patotohanan ang Diyos, naisip ko kung ano ang sinabi ng Diyos: “Habang nahihinog ang mga tao ng Diyos, pinapatunayan nito na higit pang bumabagsak ang malaking pulang dragon; malinaw itong nakikita ng tao. Ang pagkahinog ng mga tao ng Diyos ay isang palatandaan ng pagpanaw ng kaaway” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 10). Halos nasa pagtatapos na ang gawain ng Diyos, at ngayon, patindi nang patindi ang mga sakuna. Kung hindi tayo magbubuhos ng mas maraming oras at lakas sa ating mga tungkulin ngayon, maaaring wala nang pagkakataon para hangarin nang wasto ang katotohanan o gawin ang ating mga tungkulin kalaunan kahit na may pagnanais pa tayo. Ngayon, aktibong ginagawa ng mga kapatid sa buong mundo ang mga tungkulin nila, at ipinapakalat at pinapatotohanan ang gawain ng Diyos. Mabubuting gawa ang mga ito, na tinatandaan ng Diyos. Ngayon, pinipili kong huwag mag-asawa. Dapat kong gawin nang wasto ang tungkulin ko, regular na pagnilayan ang mga salita ng Diyos para lutasin ang sarili kong mga tiwaling disposisyon, at gamitin ang oras ko para hangarin ang katotohanan. Tanging kung makapagpapatotoo ako sa Diyos at magagawa nang maayos ang tungkulin ko saka hindi mawawalan ng saysay ang pamumuhay sa buhay na ito. Pagkatapos ko itong maunawaan, nagdasal ako sa Diyos, “Mahal kong Diyos, binitiwan ko ang pag-aasawa at kusang-loob kong piniling gamitin ang lahat ng oras ko para gawin ang mga tungkulin ko. Gabayan Mo nawa ako na tahakin ang landas ng paghahangad sa katotohanan, at isagawa at danasin ang mga salita ng Diyos para lutasin ang mga tiwaling disposisyon ko.”

Kalaunan, nagbasa pa ako ng mga salita ng Diyos: “Sa pakikitungo sa iyong mga magulang, dapat ka munang makatwirang dumistansiya mula sa pagiging magkadugo at kilatisin ang iyong mga magulang gamit ang mga katotohanang natanggap at naunawaan mo na. Kilatisin ang iyong mga magulang batay sa kanilang mga kaisipan, pananaw, at motibo tungkol sa pag-asal, at sa kanilang mga prinsipyo at pamamaraan ng paggawa, na magpapatunay na sila rin ay mga taong ginawang tiwali ni Satanas. Tingnan at kilatisin sila mula sa perspektiba ng katotohanan, sa halip na laging isipin na matayog, hindi makasarili, at mabait sa iyo ang mga magulang mo, at kung titingnan mo sila sa ganoong paraan, hinding-hindi mo matutuklasan kung ano ang mga isyu sa kanila. Huwag tingnan ang iyong mga magulang mula sa perspektiba ng inyong ugnayan bilang magkapamilya, o mula sa tungkulin mo bilang isang anak. Tingnan mo mula sa malayo kung paano sila makitungo sa mundo, sa katotohanan, at sa mga tao, usapin, at bagay. Gayundin, sa mas partikular, tingnan mo ang mga ideya at pananaw na naikondisyon sa iyo ng iyong mga magulang hinggil sa kung paano mo dapat tingnan ang mga tao at bagay, at kung paano ka dapat umasal at kumilos—ganito mo sila dapat kilalanin at kilatisin. Sa ganitong paraan, unti-unting magiging malinaw ang kanilang mga katangian bilang tao at ang katunayang nagawa silang tiwali ni Satanas. Anong klaseng tao sila? Kung hindi sila mga mananampalataya, ano ang kanilang saloobin sa mga taong nananampalataya sa Diyos? Kung sila ay mananampalataya, ano ang kanilang saloobin sa katotohanan? Sila ba ay mga taong naghahangad sa katotohanan? Mahal ba nila ang katotohanan? Gusto ba nila ang mga positibong bagay? Ano ang kanilang pananaw sa buhay at sa mundo? At iba pa. Kung makikilatis mo ang iyong mga magulang batay sa mga bagay na ito, magkakaroon ka ng malinaw na ideya. Kapag malinaw na ang mga bagay na ito, magbabago ang matayog, marangal, at hindi natitinag na katayuan ng iyong mga magulang sa isipan mo. At kapag nagbago na ito, ang pagmamahal na ipinapakita ng iyong mga magulang—kasama na ang kanilang mga partikular na salita at kilos, at ang matatayog nilang imaheng pinanghahawakan mo—ay hindi na gaanong tatatak sa isipan mo. Ang pagiging hindi makasarili at ang kadakilaan ng pagmamahal ng iyong mga magulang para sa iyo, pati na ang kanilang debosyon sa pag-aalaga sa iyo, pagpoprotekta sa iyo, at maging ang pagkagiliw sa iyo, ay hindi na magiging mahalaga sa iyong isipan, nang hindi namamalayan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (13)). Ang mga salita ng Diyos ang nagbunsod ng pagkamulat sa kaibuturan ko. Natatandaan ko kung paano ako paulit-ulit na inudyukan ng mga magulang ko na mag-asawa. Sa labas, iniisip ako ng mga magulang ko at nag-aalalang mag-iisa ako, pero sa diwa, namumuhay silang nakaasa sa mga tradisyonal na kuru-kuro, na magdudulot sa akin na mabitag sa pamilyadong buhay ng laman, kaya mawawalan ako ng mga paborableng kondisyon sa paghahangad sa katotohanan. Nanggagaling ito sa mga panggugulo ni Satanas. Noon, palagi kong tinitingnan ang mga bagay-bagay mula sa perspektiba ng laman at pagmamahal sa pamilya; hindi ko nakilatis ang mga bagay ayon sa katotohanan. Palagi kong iniisip na inuudyukan ako ng mga magulang ko na mag-asawa dahil inakala nilang makabubuti ito sa akin, at nakonsensiya ako dahil sa pagtanggi sa kanila. Kung hindi dahil sa mga salita ng Diyos na umaakay sa akin sa bawat pagkakataon, hindi ko magagawang makilatis ang mga tradisyonal na pagpapahalagang kultural na ito. Ngayon, dapat kong sundin ang mga salita ng Diyos sa mga usapin ng pananampalataya sa Diyos at pagpili sa landas ko. Hindi ako puwedeng maapektuhan ng mga magulang ko. Kung ang sinasabi nila ay naaayon sa mga salita ng Diyos, puwede ko itong sundin; pero kung taliwas ito sa katotohanan at hindi kapaki-pakinabang sa buhay ko, dapat ko itong tanggihan. Nang naunawaan ko ito, hindi ako nakaramdam ng anumang presyur sa puso ko tungkol sa pagpapasya na hindi mag-asawa.

Pagkatapos noon, nakahanap ako ng oras para sumulat sa tatay ko para ibahagi ang pagkaunawa ko na batay sa karanasan, para maunawaan niya rin ang katotohanan mula sa mga salita ng Diyos at iwan ang pinsala ng mga tradisyonal na kuru-kuro. Kalaunan, sumulat ng liham ang tatay ko bilang sagot, “Napakaganda ng pagkakasulat sa karanasan mo. Noon, dahil sa mga tradisyonal na kaisipan, gusto kong hilingin sa iyo na humanap ng katuwang. Pagkabasa ko sa liham mo, talagang hinangaan ko ang pasya mo. Pagkatapos kong basahin ang mga salita ng Diyos na nahanap mo para sa akin, nagawa ko rin na baguhin ang pananaw na ito. Noon, ginulo kita sa pamamagitan ng pagtitiwala sa pagmamahal na makalaman, pero ngayon, nauunawaan ko na handa kang isuko ang pag-aasawa para ilaan ang lahat ng oras mo sa paggawa ng tungkulin mo, na pinakamakabuluhang bagay!” Nang makita ko ang tugon ng tatay ko, sobra akong nagpapasalamat. Katotohanan ang mga salita ng Diyos. Binago nito ang mga maling kaisipan at pananaw namin. Iniligtas kami nito mula sa mga paglilimita ng mga tradisyonal na kuru-kuro para magawa namin ang mga tungkulin namin nang may kalayaan at paglaya. Malinaw kong naranasan ang pagliligtas ng Diyos at pagmamahal ng Diyos. Salamat at papuri sa Makapangyarihang Diyos!


48. Hindi na Ako Ginagawang Negatibo ng Introvert Kong Personalidad

Ni Song Yuan, Tsina

Mula pagkabata ay introvert na ako, at hindi ko man lang nga nakikilala ang lahat ng kaklase ko sa paaralan. Wala akong masyadong maraming kaibigan, at ayaw ko masyadong makihalubilo sa iba, dahil pakiramdam ko ay wala naman kaming mapag-uusapan. Unti-unti, lubha akong natakot na makipag-ugnayan sa mga taong hindi ko kilala, at kapag maraming tao, kinakabahan ako nang sobra at lalo pang ayaw kong magsalita, dahil natatakot akong mapahiya sa harap ng iba kapag may nasabi akong mali.

Noong nasa hayskul ako, tinanggap ko at ng aking pamilya ang gawain ng Makapangyarihang Diyos sa mga huling araw. Kalaunan, sinanay ako sa paggawa ng graphic design sa iglesia, isang tungkulin na kadalasang nakaupo sa harap ng kompyuter. Kadalasan, ikinukuwento ko ang tungkol sa sarili kong kalagayan sa mga pagtitipon, pero hindi ko kinailangang makisalamuha masyado sa iba, at kaya hindi ako labis na nalimitahan ng introvert na personalidad ko. Noong 2022, tinanggap ko ang tungkulin sa pagdidilig. Noong una, nakipagtipon kami ni Sister Jiayin sa mga baguhan. Hindi talaga mahiyain si Jiayin. Sa kabaligtaran, mahusay siya sa pakikipag-usap sa mga baguhan, at habang nakikipag-usap, nagagawa niyang maunawaan ang mga kalagayan at isyu nila, pagkatapos ay hinahanap niya ang mga kaugnay na sipi ng mga salita ng Diyos para ibahagi sa kanila. Gustong-gusto talaga siya ng mga baguhan at gusto nilang makipag-usap sa kanya. Tuwing nakikita ko ito, naiinggit talaga ako. Gusto ko sanang maging kasing-extrovert niya at makipag-usap sa mga tao nang ganoon kadali. Para sa akin, ito ay isang napakahirap na bagay, at iniisip ko kung paano ito nagagawa ng aking sister nang ganoon kadali. Pinanonood ko sila masayang nagkukuwentuhan mula sa gilid, at palagi kong nararamdaman na hindi ako nababagay sa kanila, at napapasama nito ang loob ko. Minsan, hinihiling ni Jiayin na magsalita ako. Kaya kong makipagbahaginan nang kaunti tungkol sa mga katanungang mayroon ang mga baguhan, pero sa sandaling magsalita na ako, nauutal ako at paulit-ulit ang sinasabi ko. Hindi ko kailanman naipahahayag nang maayos ang gusto kong sabihin. Pakiramdam ko ay parang napakahina ng kakayahan ko na hindi man lang ako makapagsalita nang maayos, at napaisip ako kung ano ang sasabihin ko sa mga baguhan kung ipagkakatiwala sila ng sister ko sa akin. Naiisip ko pa lang na kailangan kong makipagtipon sa mga baguhan nang mag-isa ay kinakabahan na ako, dahil natatakot ako na kung hindi ako maayos na magsasalita, aayawan ako ng mga baguhan at hindi na nila gugustuhing magtipon. Lalo pa akong natakot na dahil sa mga isyu ko sa pakikipag-ugnayan, hindi ko matutupad ang tungkulin ko nang maayos. Dahil kinakailangan sa pagdidilig ng mga baguhan at pangangaral ng ebanghelyo ang makipag-ugnayan sa mga tao, at wala talaga ako ng kasanayang ito, pakiramdam ko na kung hindi ko kayang magdilig ng mga baguhan, hindi ko rin magagawa ang ibang tungkulin nang maayos, at ito ang nagpaisip sa akin, “Kung wala akong magagawang tungkulin, paano ako maliligtas? Ano ang magiging kinabukasan o destinasyon ko?” Dahil tinanggap ko ang tungkuling ito, kailangan kong maghanap ng paraan para mapagtagumpayan ang paghihirap na ito. Kalaunan, nagsimula akong makinig nang maigi sa kung paano nakikipag-usap ang aking sister sa iba, kung ano ang sinasabi niya bilang pambungad na pananalita, kung paano niya nauunawaan ang mga paghihirap ng mga baguhan, at iba pa. Isinaulo ko ang mga bagay na ito at tinandaan ang mga ito, para kapag nakipagkita ako sa mga baguhan, alam ko kung ano ang sasabihin ko. Pero nang talagang pumunta na ako mag-isa para makipagtipon sa mga baguhan, labis akong kinabahan. Sadyang hindi nakikipagtulungan ang aking isipan, at nakalimutan ko ang karamihan sa mga isinaulo ko. Nakahugot ako ng kaunting tapang at pinilit ko ang sarili kong magsalita, sinusundan bilang halimbawa ang sinabi ng aking sister, pero para talagang walang buhay ang sinabi ko. Maging ang pagtatanong ng isang bagay na kasingsimple ng, “Kumusta na kayo nitong mga nakaraang araw?” ay hindi lumabas nang kasing-natural ng sa sinabi ng sister, at pagkatapos magsalita nang kaunti, nagkakaroon ng isang nakakaasiwang katahimikan. Naiinis ako sa sarili ko, iniisip na, “Bakit ba napakaasiwa ko sa aking pananalita? Hindi man lang ako makapagsalita ng ilang karaniwang salita nang maayos!” Gusto ko talagang baguhin ang introvert kong personalidad, dahil pakiramdam ko na sa pagbabago lang ng personalidad ko mas magagawa ko ang tungkulin ng pagdidilig, at sa ganoon lang magiging sigurado ang aking kinabukasan at destinasyon. Naisip ko na marahil ay hindi pa ako sapat na nakapagsagawa, kaya simula noon, tuwing may pagtitipon, ginagawa ko ang aking makakaya para mas makipag-usap pa sa mga baguhan, pero hindi ko talaga ito mapagtagumpayan. Pagkatapos ay naisip ko na mas manalangin pa sa Diyos, at baka kung gagabayan ako ng Diyos, magiging mas extrovert ako at magagawang makipag-ugnayan. Pero pagkatapos manalangin nang ilang beses, hindi ko pa rin mapigilang kabahan kapag nakikipagkita ako sa mga tao, at unti-unti ay pinanghinaan ako ng loob, iniisip na, “Bakit wala pa rin akong nakikitang anumang pagbabago matapos magsanay nang napakatagal? Gusto kong tuparin ang tungkuling ito, pero hindi talaga bagay ang personalidad kong ito para dito. Bakit hindi ako ginawang mas extrovert pa ng Diyos? Kung kaya kong makipag-ugnayan tulad ni Jiayin, magagawa kong tuparin ang tungkuling ito, tama? Kung patuloy akong magkakaroon ng mga paghihirap sa pakikipag-ugnayan, iisipin kaya ng mga baguhan na naiilang ako? Gugustuhin pa rin ba nilang makipagtipon sa akin sa hinaharap? Paano kung tanggalin ako dahil sa hindi pagtupad sa aking tungkulin?”

Minsan, may isang baguhan na may ilang kuru-kuro, at inatasan ako ng mga lider ng iglesia na alalayan siya. Pagkauwi ko sa bahay, nagmadali akong maghanap ng mga kaugnay na katotohanan. Inaral ko ang mga ito ng ilang ulit at sinaulo pa nga ang mga ito, pero pagdating ko sa bahay ng baguhan, labis pa rin akong kinakabahan na kumakabog ang puso ko, at nagpapawis ang mga kamay ko mula sa mahigpit na pagkakakapit. Nagbanggit din ang baguhan ng ilan pang kuru-kuro, at bagaman may kaunting ideya ako kung paano lulutasin ang mga iyon, sa sobrang kaba ko ay nablangko ang isip ko, at nakalimutan ko kung ano ang sasabihin ko matapos lang ang dalawang pangungusap. Lubos na walang interes ang mga sagot ng baguhan. Pagkaalis ko, naisip ko, “Hindi talaga ako magaling dito! Malinaw na naghanda ako nang napakaaga, pero nang dumating ang mahalagang sandali, sadyang hindi ko maipahayag ang sarili ko nang malinaw. Ang tungkuling ito ay hindi talaga isang bagay na maaaring gawin ng isang taong hindi magaling magsalita na tulad ko.” Habang mas iniisip ko ang tungkol dito, mas nagiging negatibo ako.

Makalipas ang ilang panahon, pinadalhan ako ng mga lider ng isang liham. Sinabi dito na may introvert akong personalidad, hindi kayang makipag-ugnayan sa iba, at na wala akong pagpapahalaga sa pasanin sa aking tungkulin, at kaya matapos ang pagtatasa, napagpasiyahan nilang italaga ako sa ibang tungkulin. Halo-halo ang naramdaman kong emosyon, “Ang isang tulad kong hindi mahusay sa mga salita, ay hindi man lang makapagdilig ng mga baguhan, lalong hindi ako makapangaral ng ebanghelyo. Wala akong ibang talento, kaya anong tungkulin pa ang magagawa ko? Malapit nang matapos ang gawain ng Diyos, at ako ay walang anumang tungkulin; hindi ba’t ibig sabihin nito na matitiwalag ako?” Habang mas iniisip ko ang tungkol dito, mas nagiging miserable ako, at naging napakanegatibo ko na nagsimula pa nga akong magreklamo laban sa Diyos. Naisip ko, “Ginawa ko ang lahat ng makakaya ko para magbago, pero hindi ko pa rin kayang makipag-ugnayan nang maayos. Bakit binigyan ako ng Diyos ng gayong personalidad? Dapat sana ay ginawa akong mas extrovert ng Diyos, kayang makipag-ugnayan sa iba. Kung gayon ay magagawa kong tuparin ang tungkulin ko.” Sa pag-iisip ko nang ganito, bigla ako nakaramdam ng kaunting takot, “Hindi ba’t nagrereklamo ako laban sa Diyos?” Hindi na ako naglakas-loob na mag-isip pa nang ganito, pero nawalan ako ng gana na gawin ang aking tungkulin. Noong panahong iyon, nasa masamang kalagayan ang isang baguhan, at ayaw kong makipagbahaginan at lutasin iyon. Naisip ko na dahil ipapasa ko naman ang baguhan sa ibang sister para diligan, puwede kong hayaan ang sister na mag-asikaso sa mga problema nito. Habang iniisip ko ito, medyo nakonsensiya ako, at napagtanto ko na hindi ito tama. Naisip ko ang mga salita ng Diyos: “Binibigyan tayo ng Diyos ng buhay, kaya dapat nating gawin nang maayos ang ating tungkulin; sa bawat araw na nabubuhay tayo, dapat nating gawin nang maayos ang tungkulin sa araw na iyon. Dapat nating gawing pangunahing misyon ang ipinagkatiwala sa atin ng Diyos, gawing numero unong bagay sa buhay natin ang paggawa ng ating tungkulin upang matapos ito nang maayos. Bagama’t hindi natin hinahangad ang pagiging perpekto, maaari tayong magsikap tungo sa katotohanan, at kumilos batay sa mga salita ng Diyos at sa mga katotohanang prinsipyo, upang matugunan natin ang Diyos, mapahiya si Satanas, at wala tayong pagsisisihan. Ito ang saloobin na dapat taglayin ng mga mananampalataya sa Diyos sa kanilang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Ipinaunawa sa akin ng mga salita ng Diyos na tinitingnan ng Diyos ang saloobin ng isang tao sa kanyang tungkulin, at kung dedikado ba siya at ibinibigay ba niya ang lahat ng kanyang makakaya, at na ito ang pinakamahalagang bagay. Inakala ko na dahil introvert ako at hindi kayang makipag-ugnayan nang maayos, hindi ko inilalaan ang sarili ko sa aking tungkulin, at ayaw kong magsikap para hanapin ang katotohanan upang malutas ang mga problema ng baguhan. Hindi ko talaga isinaalang-alang ang buhay ng baguhan. Nang may ganitong saloobin, wala akong pagpapahalaga sa responsabilidad, kaya paano ako sasang-ayunan ng Diyos? Kahit na itinalaga na ako sa ibang tungkulin, may ilang gampanin na kailangan pa ring gawin sa panahon ng paglilipat ng gawain. Hindi ako maaaring magpabasta-basta. Kailangan kong agad na lutasin ang mga problema ng baguhan at gawin ang responsabilidad ko hanggang sa huli. Kalaunan, naghanap ako ng mga paraan para malutas ang mga isyu ng baguhan, at sa gulat ko, nakahanap ako ng isang labis na kapaki-pakinabang na artikulong batay sa karanasan na eksaktong tumutugon sa mga problema ng baguhan. Pagkatapos ay ibinahagi ko sa baguhan ang mga karanasan ng may-akda mula sa artikulo, at bagaman hindi ako masyadong matatas sa aking mga sinabi, sa huli ay nalutas ang mga problema ng baguhan.

Kalaunan, nakita ng mga lider na nagsulat ako ng ilang artikulo ng patotoong batay sa karanasan at itinalaga ako para gumawa ng mga tungkuling nakabatay sa teksto. Makalipas ang tatlong buwan, hiniling sa akin ng mga lider na magbahagi sa ilang kapatid ng mga prinsipyo sa pagsulat ng mga sermon. Nang naisip ko ang aking personalidad at ang kawalang kakayahan ko na makipag-ugnayan, lalo na ang maipahayag ang mga prinsipyo, nag-isip ako kung paano magiging posible na maibahagi ko ang mga bagay na ito nang malinaw sa iba. Kaya sinabi ko sa isang marahas na tono, “Pinipilit ninyo akong gawin ang isang bagay na hindi ko kayang gawin! Maaari kong mahadlangan ang pag-usad ng iba!” Gaano man nakipagbahaginan sa akin ang mga lider, pakiramdam ko ay wala akong kakayahan at may paglaban ako. Matapos umalis ng mga lider, kumalma ako at nakaramdam ng kaunting pagsisisi at paninisi sa sarili. Napagtanto ko na ang mga tungkuling itinalaga sa akin ay lahat bahagi ng kataas-taasang kapangyarihan at mga pagsasaayos ng Diyos, at na ang tanggihan ang tungkulin ko nang ganoon ay hindi naaayon sa layunin ng Diyos. Pagkatapos niyon, pumayag ako na tanggapin ang tungkuling ito. Gayumpaman, napigil pa rin ako ng aking introvert na personalidad, at nasisiraan ako ng loob sa lahat ng ginagawa ko. Naisip ko, “Anumang mangyari, hindi ko kayang magtagumpay sa aking paghahangad, kaya magiging trabahador na lang ako. Sapat na iyon.” Bagaman alam ko na ang pag-iisip na ito ay mali, hindi ko alam kung paano ito baguhin.

Kalaunan, nakabasa ako ng isang sipi ng mga salita ng Diyos, na talagang nakatulong sa akin. Sabi ng Makapangyarihang Diyos: “May ilang problema na hindi kayang lutasin ng mga tao. Halimbawa, maaaring madali kang kabahan kapag nakikipag-usap sa iba; kapag nahaharap sa mga sitwasyon, maaaring may sarili kang mga ideya at pananaw pero hindi mo malinaw na masabi ang mga ito. Lalo kang kinakabahan kapag maraming tao sa paligid; hindi malinaw ang iyong pagsasalita at nanginginig ang iyong mga labi. Ang ilang tao ay nauutal pa nga; para sa iba naman, kung may mga miyembro ng kabilang kasarian sa paligid, lalong hindi sila naiintindihan, sadyang hindi ninyo alam kung ano ang sasabihin o gagawin. Madali ba itong malampasan? (Hindi.) Sa loob ng maikling panahon, kahit papaano, hindi madali para sa iyo na malampasan ang kapintasang ito dahil parte ito ng iyong likas na mga kondisyon. … kung kaya mong lampasan ang depektong ito, ang kapintasang ito, sa loob ng maiksing panahon, gawin mo. Kung mahirap itong lampasan, huwag ka nang mag-abala pa, huwag makipaglaban dito, at huwag hamunin ang iyong sarili. Siyempre, kung hindi mo malampasan ito, hindi ka dapat makadama ng pagkanegatibo. Kahit hindi mo ito kailanman malampasan sa buong buhay mo, hindi ka kokondenahin ng Diyos, dahil hindi ito ang iyong tiwaling disposisyon. Ang iyong pagkatakot sa harap ng mga tao, ang iyong nerbiyos at takot—ang mga pagpapamalas na ito ay hindi sumasalamin sa iyong tiwaling disposisyon; ang mga ito man ay likas sa iyo o dulot ng kapaligiran sa buhay kalaunan, sa pinakamalala, ito ay isang depekto, isang kapintasan ng iyong pagkatao. Kung hindi mo ito mababago pagkalipas ng mahabang panahon, o maging sa buong buhay mo, huwag mo itong pakaisipin, huwag hayaang pigilan ka nito, at hindi ka rin dapat maging negatibo dahil dito, dahil hindi mo ito tiwaling disposisyon; walang silbi na subukang baguhin o labanan ito. Kung hindi mo ito kayang baguhin, tanggapin mo ito, hayaan itong umiral, at ituring ito nang tama, dahil maaari kang umiral kasama ng depektong ito, ng kapintasang ito—ang pagkakaroon mo nito ay hindi nakakaapekto sa iyong pagsunod sa Diyos at paggawa ng mga tungkulin mo. Hangga’t kaya mong tanggapin ang katotohanan at gawin ang mga tungkulin mo sa pinakaabot ng iyong mga abilidad, maaari ka pa ring maligtas, hindi ito nakakaapekto sa iyong pagtanggap sa katotohanan at hindi nakakaapekto sa pagtatamo mo ng kaligtasan. Samakatuwid, hindi ka dapat madalas na mapigilan ng isang partikular na depekto o kapintasan sa iyong pagkatao, hindi ka rin dapat maging negatibo at panghinaan ng loob, o bumitiw pa nga sa iyong tungkulin at sa paghahangad sa katotohanan, at mawalan ng pagkakataong maligtas, dahil sa parehong dahilan. Ito ay lubos na hindi sulit; iyan ang gagawin ng isang hangal at mangmang na tao” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Ang mga salita ng Diyos ay parang napapanahong ulan na dumidilig sa tuyo kong puso. Nagdala ang mga ito sa akin ng pag-asa at nagbigay sa akin ng motibasyong kinakailangan ko para hangarin ang katotohanan. Naunawaan ko na ang problemang palagi kong hindi mapagtagumpayan ay nauugnay sa aking mga likas na katangiang pantao. Ang mga bagay na ito ay taglay ko nang ipinanganak ako, mga bagay na inorden ng Diyos, at kahit pa may mga kapintasan ang mga tao, hindi sila kinokondena ng Diyos dahil dito sapagkat hindi mga tiwaling disposisyon ang mga ito. Naisip ko kung paanong palagi akong natatakot na makihalubilo dahil sa aking introvert na personalidad. Kinakabahan at nauutal ako sa presensiya ng mga taong hindi ko kilala o sa mga sitwasyong may maraming tao, at naaasiwa ako sa sinasabi ko at hindi magawang makipag-ugnayan sa iba. Naisip ko na ang mga taong introvert ay hindi makagagawa ng mga tungkulin nila nang kasing-epektibo nang sa mga taong extrovert, kaya patuloy kong sinusubok na baguhin ang aking introvert na personalidad. Inakala ko na kung babaguhin ko ang aking personalidad, matutupad ko ang aking mga tungkulin at magkakaroon ng pag-asa para sa pagliligtas. Para dito, sinubukan kong matuto kung paano magsalita tulad nang iba at nanalangin pa nga sa Diyos para gawin akong medyo mas extrovert. Nang nabigo ang lahat ng pagtatangka kong magbago, nabuo sa isip ko na hindi ako nababagay para sa tungkuling ito. Nalugmok ako sa masasamang emosyon ng pagkasira ng loob, at lalo pa akong naging negatibo. Pagkatapos gawin ang mga tungkuling nakabatay sa teksto, hiniling sa akin ng mga lider na magbahagi ng mga prinsipyo sa mga kapatid, pero nanlaban ako at ayaw na tanggapin ito, dahil pakiramdam ko na sa personalidad ko, hindi ako kailanman makapagbabahagi nang maayos. Nakuntento na lang ako sa pagiging isang trabahador, ginagawa ang anumang makayanan ko. Dahil hindi ko nauunawaan ang katotohanan, hindi ko maayos na mapangasiwaan ang aking mga kapintasan at pagkukulang. Nalugmok ako sa masasamang emosyon ng pagkasira ng loob, at hinusgahan ko ang sarili ko. Lubos ang pasasalamat ko na tinulungan ako ng mga salita ng Diyos sa tamang oras. Ipinaunawa ng mga ito sa akin na ang pagiging introvert ay hindi isang tiwaling disposisyon kundi isang kapintasan sa pagkatao ng isang tao. Isa itong likas na katangiang pantao, at hindi hinihingi ng Diyos na baguhin ko ito, gusto Niya lang na matutuhan kong mamuhay kasama ito. Kaya, hindi ako dapat mahirapan dito o magapos nito. Kahit na may kapintasang ito, basta’t hinahangad ko ang katotohanan at binabago ang tiwaling disposisyon ko, maililigtas pa rin ako. Naging napakahangal ko nang isinuko ko ang paghahangad sa katotohanan dahil lang mayroon akong kapintasan!

Kalaunan, nabasa ko ang isa pang sipi ng mga salita ng Diyos na nagtama sa maling pananaw ko, ipinaunawa sa akin na ang personalidad ng isang tao ay walang kinalaman sa kanyang kaligtasan. Sabi ng Makapangyarihang Diyos: “Anuman ang iyong mga problema, depekto, o mga kapintasan, hindi isyu ang mga ito sa mga mata ng Diyos. Tinitingnan lang ng Diyos kung paano mo hinahanap ang katotohanan, isinasagawa ang katotohanan, kumikilos ayon sa mga katotohanang prinsipyo, at sumusunod sa daan ng Diyos sa ilalim ng mga likas na kalagayan ng pagkatao—ang mga ito ang tinitingnan ng Diyos. Kaya, sa mga usaping nauugnay sa mga katotohanang prinsipyo, huwag hayaan na paghigpitan ka ng mga pangunahing kondisyon tulad ng kakayahan, mga likas na gawi, personalidad, mga kagawian, at mga istilo ng pamumuhay ng tao ng normal na pagkatao. Siyempre, huwag mo ring igugol ang iyong enerhiya at panahon sa pagsubok na lampasan ang mga pangunahing kondisyong ito, o sa pagsubok na baguhin ang mga ito. … Ito ay isang bagay na mayroon ang bawat nilikhang tao nang ipinanganak sila. Wala itong kinalaman sa mga tiwaling disposisyon o sa diwa ng pagkatao ng isang tao; isa lang itong kalagayan ng pagkatao na nakikita ng mga tao mula sa panlabas, at isang paraan ng pagtrato ng isang tao sa mga tao, pangyayari, at bagay. Ang ilang tao ay mahusay sa pagpapahayag ng kanilang sarili, samantalang ang iba ay hindi; ang ilan ay mahilig maglarawan ng mga bagay, samantalang ang iba ay hindi; ang ilan ay mahilig magsarili ng kanilang mga iniisip, samantalang ang iba ay ayaw na magkimkim ng kanilang mga iniisip, bagkus ay gustong ipahayag nang malakas ang mga ito para marinig ng lahat ang mga ito, at saka lang sila nagiging masaya. Ang mga ito ang iba’t ibang paraan ng pagharap ng mga tao sa buhay at mga tao, pangyayari, at bagay; ang mga ito ang mga personalidad ng mga tao. Ang personalidad mo ay isang bagay na taglay mo noong ipinanganak ka. Kung bigo kang baguhin ito kahit pagkatapos ng maraming pagtatangka, hayaan mong sabihin Ko sa iyo, maaari ka nang tumigil ngayon; hindi mo kailangang magpakapagod nang husto. Hindi ito mababago, kaya huwag mong subukang baguhin ito. Anuman ang orihinal mong personalidad, iyon pa rin ang iyong personalidad. Huwag subukang baguhin ang iyong personalidad alang-alang sa pagkakamit ng kaligtasan; ito ay isang nakalilinlang na ideya—anumang personalidad ang mayroon ka, isa iyong obhektibong katunayan, at hindi mo ito mababago. Sa usapin ng mga obhektibong dahilan para dito, ang resultang nais na makamit ng Diyos sa Kanyang gawain ay walang kinalaman sa iyong personalidad. Kung makakamit mo man ang kaligtasan ay wala ring kaugnayan sa iyong personalidad. Dagdag pa rito, kung ikaw man ay isang taong nagsasagawa sa katotohanan at nagtataglay ng katotohanang realidad ay walang kinalaman sa iyong personalidad. Kaya, huwag mong subukang baguhin ang iyong personalidad dahil lang sa gumagawa ka ng ilang tungkulin o naglilingkod bilang isang superbisor ng isang partikular na aytem ng gawain—maling kaisipan ito. Ano ang dapat mong gawin kung gayon? Anuman ang iyong personalidad o likas na mga kalagayan, dapat mong sundin at isagawa ang mga katotohanang prinsipyo. Sa huli, hindi sinusukat ng Diyos kung sumusunod ka sa Kanyang daan o kung makakamit mo ang kaligtasan batay sa iyong personalidad kung ano ang taglay mong likas na kakayahan, mga kasanayan, mga abilidad, kaloob, o talento, at siyempre ay hindi rin Niya tinitingnan kung gaano mo napigilan ang iyong mga likas na gawi at pangangailangan ng katawan. Sa halip, tinitingnan ng Diyos kung, habang sinusundan mo ang Diyos at ginagawa ang iyong mga tungkulin, isinasagawa at dinaranas mo ba ang Kanyang mga salita, kung mayroon ka bang kahandaan at kapasyahang hangarin ang katotohanan, at sa huli, kung nakamit mo ba ang pagsasagawa sa katotohanan at pagsunod sa daan ng Diyos. Ito ang tinitingnan ng Diyos” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Malinaw na nagsalita ang Diyos. Ang kaligtasan ng isang tao ay walang kinalaman sa kanyang personalidad. Hindi hinahatulan ng Diyos kung ang isang tao ay maliligtas batay sa kanyang likas na personalidad, o batay sa kanyang kakayahan, mga abilidad, o mga talento, kundi sa halip ay kung nakapagsasagawa ba siya ng katotohanan at nakasusunod sa daan ng Diyos. Ginagagawa ko ang aking tungkulin nang may maling pananaw. Palagi kong inisip na bilang isang tagadilig, hindi ko maisasakatuparan ang aking tungkulin nang maayos kung hindi ko kayang makipag-ugnayan sa iba, at na tiyak na hindi ako maliligtas sa hinaharap. Inakala ko na tanging sa pagbabago ng aking personalidad at mga kapintasan ay maisasakatuparan ko ang aking tungkulin at maliligtas sa hinaharap. Kaya patuloy kong sinubukan na baguhin ang aking personalidad, pero sa huli, hindi ko ito mabago at naging negatibo lang ako. Nagreklamo pa nga ako laban sa Diyos dahil sa hindi Niya pagbibigay sa akin ng extrovert na personalidad. Patuloy kong sinikap na baguhin ang aking personalidad, pero mali ito, dahil ang mga pagbabago sa personalidad ay mga panlabas na pagbabago lang. Kahit na mabago ko pa ang aking mga kapintasan at maging extrovert at magawang makipag-ugnayan sa iba, kung hindi ko lulutasin ang aking tiwaling disposisyon, palagi lang na nagpapabasta-basta sa tungkulin ko nang hindi ginagawa ang lahat ng aking makakaya kapwa sa katawan at puso, hindi hinahanap ang katotohanan kapag nahaharap sa mga hamon, at nakikipagtalo pa sa Diyos o nagrereklamo laban sa Kanya, hindi ako sasang-ayunan ng Diyos, at sa huli ay matitiwalag ako.

Kalaunan, nabasa ko ang isa pang sipi ng mga salita ng Diyos: “Ang mga likas na katangian na mayroon ang mga tao noong isinilang sila at ang mga likas na gawi ng kanilang laman ay hindi ang mga puntirya ng gawain ng Diyos, at pinupuntirya ng gawain Niya ang mga tiwaling disposisyon ng mga tao, at ang mga bagay sa loob ng mga tao na naghihimagsik laban sa Diyos at hindi tugma sa Diyos. Kung ang nasa imahinasyon ng mga tao ay na ang pakay ng gawain ng Diyos ay baguhin ang kanilang kakayahan, ang kanilang mga likas na gawi, at maging ang kanilang personalidad, mga nakagawian, mga padron sa pamumuhay, at iba pa, ang bawat aspekto ng kanilang pagsasagawa sa pang-araw-araw na buhay ay maiimpluwensiyahan at maaapektuhan ng sarili nilang mga kuru-kuro at imahinasyon, at hindi maiiwasan na magkakaroon ng maraming baluktot na bahagi o mga sukdulang bagay. Ang mga baluktot na bahagi at sukdulang bagay na ito ay hindi naaayon sa mga katotohanang prinsipyo at magdudulot sa mga tao na lumihis mula sa konsensiya at katwiran ng normal na pagkatao, at humiwalay sa takbo ng normal na pagkatao. Halimbawa, sabihin natin na sa iyong mga kuru-kuro at imahinasyon, naniniwala ka na gustong baguhin ng Diyos ang kakayahan, mga abilidad, at maging ang mga likas na gawi ng mga tao; kung iniisip mo na ito ang mga bagay na gustong baguhin ng Diyos, anong uri ng mga paghahangad ang magkakaroon ka? Magkakaroon ka ng mga paghahangad na baluktot at mahigpit-na-pinanghahawakan—gugustuhin mong maghangad ng superyor na kakayahan, at tutuon ka sa pag-aaral ng iba’t ibang uri ng kasanayan at pagiging dalubhasa sa iba’t ibang uri ng kaalaman para magkaroon ka ng superyor na kakayahan at superyor na mga abilidad, at superyor na kabatiran at paglilinang sa sarili, at maging ng ilang kapabilidad na superyor sa mga ordinaryong tao—sa ganitong paraan, magbibigay-pansin ka sa mga panlabas na abilidad at talento. Kung gayon, ano ang mga kahihinatnan sa mga tao ng gayong mga paghahangad? Hindi lang sila mabibigong tumahak sa landas ng pagsisikap na matamo ang katotohanan, sa halip ay tatahakin nila ang landas ng mga Pariseo. Makikipagkompetensiya sila sa isa’t isa para makita kung sino ang may superyor na kakayahan, sino ang may mas superyor na mga kaloob, sino ang may superyor na kaalaman, sino ang may mas mahuhusay na kapabilidad, sino ang may mas maraming kalakasan, sino ang may mas mataas na katanyagan sa gitna ng mga tao at tinitingala at pinapahalagahan ng iba. Sa ganitong paraan, hindi lang nila hindi magagawang isagawa ang katotohanan at kumilos nang ayon sa mga katotohanang prinsipyo, sa halip ay tatahak sila sa isang landas na palayo mula sa katotohanan” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Pagkabasa ng sipi na ito ng mga salita ng Diyos, nagnilay at nag-isip ako. Ang gawain ng Diyos sa mga huling araw ay ang maipaunawa ang mga katotohanang prinsipyo sa atin, at malinis at mabago ang ating mga tiwaling disposisyon, gayundin ang lahat ng bagay sa atin na naghihimagsik at lumalaban sa Diyos, hindi para baguhin ang mga bagay-bagay tulad ng ating mga likas na kakayahan, instinto, at personalidad. Hindi ko naunawaan ang gawain ng Diyos at namuhay sa maling perspektiba. Patuloy kong hinihingi sa Diyos na gawin akong extrovert, mahusay magsalita, at may mahusay na kakayahan, pero salungat ito sa mga hinihingi ng Diyos. Naisip ko si Pablo. Sa panlabas, kitang-kita na mayroon siyang mga dakilang kaloob, mahusay magsalita, at nagkamit ng maraming tao sa pamamagitan ng pangangaral ng ebanghelyo, pero hindi siya kailanman nagsikap sa katotohanan o tumuon sa buhay pagpasok, at hindi kailanman nagbago ang kanyang tiwaling disposisyon. Palagi rin niyang itinataas ang sarili niya dahil sa lahat ng gawaing ginawa niya, at sa huli, sinabi niya ang labis na mapagmataas na mga salitang “Sa akin, ang mabuhay ay si cristo.” Sinalungat nito ang disposisyon ng Diyos at nagdulot sa pagpaparusa sa kanya ng Diyos. May kilala rin ako na napaka-extrovert at mahusay magsalita, pero nakatuon lang siya sa pagsasangkap sa sarili niya ng mga salita at doktrina, at hindi siya kailanman nagsagawa ng katotohanan o kinalala ang sarili niya sa pamamagitan ng pagninilay, at sa huli, nabunyag siya bilang isang hindi mananampalataya at natiwalag. Nakita ko na ang hindi paghahangad sa katotohanan at hindi pagtutuon sa pagbabago sa disposisyon ng isang tao sa kanyang pananalig ay napakamapanganib, at sa huli, maaari itong magdala sa pagtahak ng isang tao sa maling landas at pagkakatiwalag sa kanya ng Diyos.

Nabasa ko ang isa pang sipi ng mga salita ng Diyos at nahanap ang isang landas ng pagsasagawa. Sabi ng Makapangyarihang Diyos: “Kahit gaano pa kaperpekto o karangal ang iyong pagkatao, o maaari mang mas kaunti ang iyong mga kapintasan at depekto, at nagtataglay ka man ng mas maraming kalakasan kaysa sa ibang tao, hindi ito nangangahulugan na nauunawaan mo ang katotohanan, hindi rin nito mapapalitan ang iyong paghahangad sa katotohanan. Sa kabaligtaran, kung hahangarin mo ang katotohanan, kung marami kang nauunawaan sa katotohanan, at kung may sapat at praktikal kang pagkaunawa tungkol dito, mapupunan nito ang maraming depekto at problema sa iyong pagkatao. Halimbawa, sabihin nang ikaw ay mahiyain at introverted, nauutal ka, at hindi ka masyadong edukado—ibig sabihin, marami kang depekto at kakulangan—pero mayroon kang praktikal na karanasan, at bagama’t nauutal ka kapag nagsasalita, malinaw mong naibabahagi ang katotohanan, at ang pakikipagbahaginang ito ay nakakapagpatibay sa lahat kapag naririnig nila ito, naglulutas ng mga problema, nagbibigay-kakayahan sa mga tao na makaahon mula sa pagkanegatibo, at pumapawi sa kanilang mga reklamo at maling pagkaunawa tungkol sa Diyos. Kita mo, bagama’t nauutal ka sa iyong mga salita, nakalulutas ng mga problema ang mga ito—napakahalaga ng mga salitang ito! Kapag naririnig ng mga karaniwang tao ang mga ito, sinasabi nila na isa kang taong walang pinag-aralan, at hindi ka sumusunod sa mga tuntunin ng gramatika kapag nagsasalita ka, at kung minsan ay hindi rin talaga naaangkop ang mga salitang ginagamit mo. Maaaring gumagamit ka ng wika na pangrehiyon, o ng pang araw-araw na wika, at na ang iyong mga salita ay walang pagkapino at istilo na kagaya sa mga taong may mataas na pinag-aralan na napakahusay magsalita. Gayumpaman, ang iyong pakikipagbahaginan ay nagtataglay ng katotohanang realidad, kaya nitong malutas ang mga paghihirap ng mga tao, at pagkatapos itong marinig ng mga tao, naglalaho ang lahat ng madidilim na ulap sa paligid nila, at nalulutas ang lahat ng problema nila. Kita mo, hindi ba’t mahalaga ang pagkaunawa sa katotohanan? (Oo.)” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Binigyan ako ng mga salita ng Diyos ng isang malinaw na landas ng pagsasagawa. Ang kailangan kong pagtuunan ay ang paghahangad sa katotohanan. Bagaman mayroon akong mga kapintasan sa aking personalidad, basta’t nauunawaan ko ang katotohanan, maari kong mapunan ang ilan sa mga isyung ito. Sa pagbabalik-tanaw, noon pa mang tinanggap ko ang tungkulin ng pagdidilig, palagi kong iniisip na nabibigo ako sa tungkulin ko dahil sa aking introvert na personalidad at kawalan ng kakayahang makipag-ugnayan sa mga baguhan, kaya patuloy kong sinusubukang baguhin ang mga kapintasan ko sa aking personalidad. Hindi ako kailanman nagsikap sa katotohanan, at sa halip, ibinuhos ko ang lahat sa pagsisikap na mapagtagumpayan ang aking mga kapintasan. Sa katunayan ay mali ito. Noong panahong iyon, habang sinusuportahan ko ang mga baguhan, bagaman napipigil ako ng aking personalidad at hindi alam kung ano ang sasabihin kapag nahaharap sa mga kuru-kuro ng mga baguhan, ang katotohanan, ang pangunahing isyu ay na mayroon lang akong bahagyang pagkaunawa sa kung paano tutugunan ang mga kuru-kuro nila. Sa realidad, ang pagkabigo ko na tuparin ang tungkulin ko ay hindi lahat isyu sa personalidad, at ang pangunahing isyu ay nasa hindi ko pagkaunawa sa katotohanan. Mula noon, kinailangan kong pagtuunan ng pagsisikap ang mga katotohanang prinsipyo, at kung nauunawaan ko ang katotohanan nang malinaw, sa wakas ay makapagsasalita na ako nang malinaw Kung minsan ay kinakabahan ako at nakalilimutan ko ang aking mga salita, maaari akong mas manalangin pa sa Diyos para mapakalma ang puso ko, at maaari kong ulit-ulitin sa puso ko ang gusto kong sabihin at dahan-dahan itong bigkasin. Kung hindi ko pa rin maipaliwanag ang isang bagay nang malinaw, kalaunan ay maaari kong hanapin ang mga kaugnay na sipi ng mga salita ng Diyos o maghanap mula sa mga kapatid. Ganito ako dapat magsagawa.

Ngayon, hindi na ako nagiging negatibo dahil sa aking introvert na personalidad, at kapag nakikipagbahaginan sa mga pagtitipon, sinasanay kong pakalmahin ang puso ko at nagagawa kong makipag-ugnayan sa iba. Hindi na ako nababahala sa kung paano makipag-ugnayan sa ibang tao tulad nang dati, at hindi ko na nararamdaman na nasasakal ako dahil sa presyur. Pakiramdam ko talaga na kayang lutasin ng katotohanan ang lahat ng mga paghihirap ng isang tao at na ang mga salita ng Diyos ang naglabas sa akin mula sa pagiging negatibo. Hindi na ako ginagapos o pinipigilan ng mga kapintasan sa personalidad ko.


49. Mga Pagninilay Matapos Mapungusan

Ni Meng Han, Tsina

Noong 2023, nahalal ako bilang isang lider pandistrito. Naramdaman kong may malaking responsabilidad ko. Nagpupunta ako sa iba’t ibang iglesia araw-araw, maagap na tinutugunan ang anumang isyung makita ko. Pagkaraan ng ilang panahon, nagbunga ng kaunting resulta ang gawain ng pag-aalis ng iglesia, at nagsimula ring magkaroon ng pag-usad ang iba pang mga gampanin. Medyo naging kampante ako, iniisip na nakagawa ako ng kaunting aktuwal na gawain. Kalaunan, nang sinubaybayan ng nakatataas na lider na si Sister Chenxi, ang gawain, tinukoy niya na mabagal ang pag-usad ng gawain ng halalan, na hindi pa natatapos ang paghahalal ng mga lider at diyakono, nahahadlangan ang gawain sa iglesia, at hindi rin umuusad ang gawain ng ebanghelyo. Nang marinig kong sinabi ito ni Chenxi, bagama’t medyo nahiya ako, tunay naman talaga ang mga isyung ito, at hindi ko mapagkakaila ang mga ito. Kaya sinimulan kong subaybayan ang mga gampaning ito. Pagkatapos ng kaunting pagsisikap, parehong nagkaroon ng kaunting pag-usad ang gawain ng halalan at ang gawain ng ebanghelyo, at naisip ko, “Simula nang tinukoy ni Chenxi ang mga isyung ito, sinusubaybayan ko na ang gawain, naiharap na ang mga lider at diyakono, at napahusay ang gawain ng ebanghelyo kumpara noong nakaraang buwan. Sa pagkakataong ito, siguradong hindi na niya babanggitin na mayroon akong anumang problema.”

Kalaunan, nang muling nagtanong si Chenxi tungkol sa pag-usad ng gawain sa halalan, ibinahagi ko sa kanya ang nalalaman ko tungkol sa sitwasyon, pero sa gulat ko, sinabi niya, “Ngayong naiharap na ang mga lider at diyakono, nakolekta na ba nang maayos ang kanilang mga resume at pagsusuri? Kailan magsisimula ang pormal na halalan?” Nang marinig kong sinabi ito ni Chenxi, bigla akong nabalisa, iniisip na, “Kahit pa sinusubaybayan ko ang gawain ng halalan sa bawat iglesia, hindi ako sigurado kung nakolekta na bang lahat ang mga resume at pagsusuri, o kung kailan mangyayari ang pormal na halalan.” Mabilis kong sinabi, “Kailangan pa itong subaybayan.” Pagkatapos ay tinanong ni Chenxi, “Sa saklaw ng iyong responsabilidad, marami pang lider at diyakono ang kinakailangan at nahahadlangan ang gawain—bakit hindi ka kumikilos nang may higit na pagmamadali tungkol dito? Nariyan din ang gawain ng ebanghelyo. Ilang iglesia ang matagal nang hindi nagkakaroon ng anumang resulta. Alam mo ba kung ano talaga ang problema? Ano ang ginagawa mo para malutas ito? Hindi maganda ang resulta ng gawain ng ebanghelyo sa buong lugar mo ngayon.” Nang marinig ko ito, nakaramdam ako ng paglaban, iniisip na, “Matapos mong tukuyin ang mga paglihis sa aming gawain kamakailan, hindi ba’t kaagad naming sinubaybayan at nilutas ang mga bagay ito? Nagsasakripisyo kami at hindi kami naging tamad. Kailangan din naman ng panahon para maipatupad ang mga gawain, hindi ba? Bukod pa riyan, hindi ba’t may pag-usad na sa gawain ng ebanghelyo at gawain ng halalan kamakailan? Bakit pinupungusan mo pa rin kami? Para bang anuman ang gawin namin, hindi pa rin ito sapat para sa iyo. Hindi ba’t sadya mo lang kaming pinupuntirya at naghahanap ng mga kamaliang mapupuna?” Habang mas iniisip ko ang tungkol dito, mas lalo akong nakaramdam ng panlalaban, at sa inis, sinabi kong, “Malinaw na wala akong mga kapabilidad sa gawain at na hindi nagbubunga ng magagandang resulta ang tungkulin ko. Mas mabuti pang tanggalin na lang ako!” Nang makita akong ganoon, sinabi ni Chenxi na hindi ko tinatanggap ang katotohanan, at na kapag may mga problema sa gawain, hindi ko hinahanap ang katotohanan para itama ang mga paglihis, kundi sa halip ay nakararamdam ng paglaban at pagtutol. Pero anuman ang sabihin niya, ayaw ko nang makinig, at yumuko na lang ako, pakiramdam ko ay labis akong naagrabyado. Naisip ko, “Talagang nagsisikap ako nang husto nitong mga nakaraang araw. Hindi ba’t sinusubaybayan ko nga nitong mga panahong ito ang gawain? Hindi ba’t paggawa ito ng aktuwal na gawain? Sa tingin mo ay hindi pa rin ito sapat, at sinasabi mo pa nga na hindi ko tinatanggap ang katotohanan, kaya kung kailangan akong tanggalin, gawin mo na lang ito, at tanggalin ako! Masyadong mataas ang mga hinihingi ng tungkulin ng isang lider, at malinaw na hindi ko matutugunan ang mga ito!” Pagkatapos ng insidenteng ito, talagang sumama ang loob ko. Habang nagpapakalma ako para pagnilayan ang aking sarili, napagtanto ko na ang pagtukoy ni Chenxi sa mga problema ko ay hindi para pahirapin ang mga bagay-bagay para sa akin, ni hindi rin para gawin akong katatawanan, kundi dahil iniisip niya ang tungkol sa gawain ng iglesia Bakit hindi ko iyon matanggap? Pumunta ako sa harapan ng Diyos at nanalangin, “O Makapangyarihang Diyos, tinukoy ng sister ang mga isyu sa tungkulin ko ngayon at talagang nahihirapan akong tanggapin ito. Gusto ko palaging makipagtalo at pangatwiranan ang sarili ko, at pakiramdam ko ay palagi akong naaagrabyado. O Diyos, pakiusap bigyang-liwanag at gabayan mo ako para maunawaan ko ang aking sarili.”

Sa aking paghahanap, nakita ko na inilalantad ng Diyos ang mga pag-uugali ng mga anticristo na hindi tumatanggap sa katotohanan, at iniugnay ang mga ito sa aking sarili. Sabi ng Makapangyarihang Diyos: “Kapag ang isang anticristo ay pinupungusan, ang unang ginagawa niya ay labanan at tanggihan ito sa kaibuturan ng kanyang puso. Nilalabanan niya iyon. At bakit ganoon? Ito ay dahil ang mga anticristo, sa kanilang kalikasang diwa, ay tutol at namumuhi sa katotohanan, at hindi talaga nila tinatanggap ang katotohanan. Natural, ang diwa at disposisyon ng isang anticristo ay humahadlang sa kanya na aminin ang sarili niyang mga pagkakamali o aminin ang sarili niyang tiwaling disposisyon. Batay sa dalawang katunayang ito, ang saloobin ng isang anticristo kapag pinupungusan ay ang tanggihan at salungatin ito, nang ganap at lubusan. Kinasusuklaman at nilalabanan niya iyon sa kaibuturan ng kanyang puso, at wala siya ni katiting na bahid ng pagtanggap o pagpapasakop, lalo na ng anumang tunay na pagninilay o pagsisisi. Kapag ang isang anticristo ay pinupungusan, sinuman ang gumagawa niyon, tungkol saan man iyon, gaano man katindi ang dahilan kaya siya ang sinisisi sa bagay na iyon, gaano man kalantad ang pagkakamali niya, gaano kalaki ang kasamaang nagawa niya, o ano ang ibinubunga ng kanyang kasamaan para sa gawain ng iglesia—hindi isinasaalang-alang ng anticristo ang alinman dito. Para sa isang anticristo, pinupuntirya siya ng nagpupungos sa kanya, o hinahanapan siya ng mali para pahirapan siya. Maaari pa ngang isipin ng anticristo na inaapi siya at ipinapahiya, na hindi siya itinatrato bilang tao, at na hinahamak siya at kinukutya. Matapos pungusan ang isang anticristo, hindi niya pinagninilayan kailanman kung ano talaga ang nagawa niyang mali, anong uri ng tiwaling disposisyon ang naipakita niya, at kung hinanap niya ba ang mga prinsipyo kung saan siya dapat tumalima, kung kumilos ba siya alinsunod sa mga katotohanang prinsipyo, o tinupad ang kanyang mga responsabilidad hinggil sa usapin kung saan siya pinupungusan. Hindi niya sinusuri o pinagninilayan ang alinman dito, ni hindi niya isinasaalang-alang at pinag-iisipan ang mga isyung ito. Sa halip, tinatrato niya ang pagpupungos ayon sa sarili niyang kagustuhan at nang may pagkamainitin ng ulo. Sa tuwing pinupungusan ang isang anticristo, mapupuspos siya ng galit, pagsuway, at sama ng loob, at hindi makikinig sa payo ng sinuman. Hindi niya tinatanggap ang mapungusan, at hindi niya nagagawang bumalik sa harap ng Diyos para kilalanin at pagnilayan ang kanyang sarili, para itama ang kanyang mga kilos na labag sa mga prinsipyo, tulad ng pagiging pabasta-basta o panggugulo sa kanyang tungkulin, ni hindi niya ginagamit ang pagkakataong ito para lutasin ang kanyang sariling tiwaling disposisyon. Sa halip, naghahanap siya ng mga dahilan para ipagtanggol ang kanyang sarili, para mapawalang-sala ang sarili niya, at magsasabi pa nga siya ng mga bagay na nagpapasimula ng alitan at nag-uudyok sa iba. Sa madaling salita, kapag pinupungusan ang mga anticristo, ang mga espesipiko nilang pagpapamalas ay pagsuway, pagkadismaya, paglaban, at pagsalungat, at nagkakaroon ng ilang reklamo sa puso nila: ‘Napakalaki ng kabayarang ibinigay ko at napakarami ko nang nagawang trabaho. Kahit na hindi ko sinunod ang mga prinsipyo o hinanap ang katotohanan sa ilang bagay, hindi ko ginawa itong lahat para lang sa sarili ko! Kahit na nakapagdulot pa ako ng ilang pinsala sa gawain ng iglesia, hindi ko sinadyang gawin iyon! Sino ba ang hindi nagkakamali? Hindi ninyo puwedeng sunggaban ang mga pagkakamali ko at walang-tigil akong pungusan nang hindi isinasaalang-alang ang mga kahinaan ko, at nang walang pagmamalasakit sa lagay ng loob ko o sa kumpiyansa ko sa sarili ko. Walang pagmamahal ang sambahayan ng diyos para sa mga tao at sobra itong hindi makatarungan! Bukod pa roon, pinupungusan ninyo ako dahil sa isang napakaliit na pagkakamali—hindi ba’t nangangahulugan itong hindi maganda ang tingin ninyo sa akin at gusto ninyo akong itiwalag?’ Kapag pinupungusan ang mga anticristo, ang unang nasa isip nila ay hindi ang pagnilayan kung ano ang nagawa nilang mali o ang tiwaling disposisyong ibinunyag nila, kundi ang makipagtalo, ipaliwanag at pangatwiranan ang sarili nila, habang bumubuo ng mga haka-haka” (Ang Salita, Vol. IV. Paglalantad sa mga Anticristo. Ikalabindalawang Aytem). Mula sa mga salita ng Diyos, nakita ko na kahit gaano pa manggulo at mang-abala ang mga anticristo sa gawain ng sambahayan ng Diyos, hindi sila nakararamdam ng pagkakonsensiya, at kapag pinupungusan sila, nakararamdam lang sila ng paglaban at pinangangatwiranan ang sarili nila, palaging sinusubukang depensahan ang kaso nila, hindi tinatanggap o inaamin ang mga pagkakamali nila. Itinuturing pa nga nila ang pagpupungos ng mga kapatid bilang pamumuna o pagpapahirap ng mga bagay-bagay para sa kanila. Dulot ito ng kalikasan ng mga anticristo na pagiging tutol at namumuhi sa katotohanan. Sa pagbabalik-tanaw, noong pinupungusan ako, hindi ba’t ang naibunyag ko ay ang disposisyon din ng pagiging tutol sa katotohanan? Tinukoy ng nakatataas na lider na mabagal ang pag-usad ng aming gawain sa halalan, at na naging pasibo at matamlay ako sa pagtupad ng aking mga tungkulin. Tinukoy rin niya na hindi naging epektibo ang kabuuang gawain ng ebanghelyo sa saklaw ng aming responsabilidad. Katunayan ang lahat ng ito. Tinukoy niya ang mga problema sa aming gawain at ginabayan kami para itama ang mga paglihis na ito. Ito ay para protektahan ang gawain ng iglesia. Dapat ay tinanggap ko ito at pinagnilayan ang mga isyu sa aking gawain, at pagkatapos ay kaagad na itinama ang mga ito. Gayumpaman, bukod sa hindi ako nagnilay sa aking sarili, kundi namuhay nang kampante. Nakaramdam ako ng paglaban at inayawan ko ang nakatataas na lider, palaging nakikipagtalo at pinangangatwiran ang sarili ko sa loob-loob ko, iniisip na ang pagtukoy niya sa aking mga isyu ay dahil lang sa ayaw niya sa akin, at na sinasadya lang niya na punahin ang mga pagkakamali ko. Naisip ko pa nga na napakataas ng mga hinihingi ng tungkulin ng pamumuno, kaya naging negatibo at suwail ako, sinabing wala akong mga kapabilidad sa gawain at mas mabuti pang tanggalin na ako sa hindi ko pagtupad sa aking tungkulin. Ang hindi ko pagtupad sa tungkulin, at pagkukunwari pang wala akong kakayahan at pagsuko nito, ay talagang kawalan ng katwiran. Hindi ba’t ang mga ibinunyag ko ay disposisyon mismo ng isang anticristo na pagtutol at pagkamuhi sa katotohanan? Naisip ko ang tungkol sa isang anticristong pinatalsik sa iglesia. Palagi siyang gumagawa nang naaayon sa kanyang sariling kagustuhan, at kapag lumilitaw ang mga problema na nakapipinsala sa gawain ng iglesia, hindi siya nakararamdam ng pagsisisi, ni hindi niya tinatanggap ang pagpupungos, gabay, o tulong ng mga kapatid. Maging pagkatapos niyon, hindi niya itinatama ang sarili niya at patuloy lang na nakikipagtalo at humihiyaw laban sa kanila. Sa huli, itiniwalag siya mula sa iglesia dahil sa marami niyang masamang gawa. Kung magpapatuloy ako sa pagtanggi na tumanggap ng pagpupungos, o ng tamang payo ng mga kapatid, nagdudulot ng seryosong pinsala sa gawain ng iglesia, sa huli, ako ay mabubunyag at matitiwalag din ng Diyos tulad ng isang anticristo! Sa pagkakatanto na ako rin ay may mga pag-uugali ng isang anticristo at disposisyon ng pagiging tutol sa katotohanan, nagsimula akong matakot. Tahimik akong nanalangin sa Diyos, hinihiling sa Kanyang iadya ako mula sa paggawa ng masama at paglaban sa Kanya.

Pagkatapos manalangin, naisip ko, “Ano ba talaga ang ibig sabihin ng paggawa ng aktuwal na gawain?” Sa aking paghahanap, nabasa ko ang mga salita ng Diyos: “Hindi mahalaga kung gaano ka katalentado, kung anong antas ng kakayahan at edukasyon ang taglay mo, kung gaano karaming islogan ang kaya mong isigaw, o kung gaano karaming salita at doktrina ang naaarok mo; hindi alintana kung gaano ka man kaabala o kapagod sa isang araw, o kung gaano kalayo na ang iyong nalakbay, kung ilang iglesia na ang iyong binisita, o kung gaano kalaking panganib ang iyong hinarap at pagdurusang tiniis—wala sa mga ito ang mahalaga. Ang mahalaga ay kung ginagampanan mo ba ang iyong gawain nang ayon sa mga pagsasaayos ng gawain, kung tumpak mo bang naipatutupad ang mga pagsasaayos na iyon; kung, sa ilalim ng iyong pamumuno, ay nakikilahok ka ba sa bawat partikular na gawain na iyong responsabilidad, at kung ilang tunay na isyu ang talagang nalutas mo; kung ilang indibidwal ang nakaunawa sa mga katotohanang prinsipyo dahil sa iyong pamumuno at paggabay, at kung gaano umusad at umunlad ang gawain ng iglesia—ang mahalaga ay kung nakamit mo ba o hindi ang mga resultang ito. Anuman ang partikular na gawaing kinabibilangan mo, ang mahalaga ay kung palagi ka bang sumusubaybay at nagdidirekta ng gawain sa halip na umaastang mataas at makapangyarihan at nag-uutos lamang. Bukod dito, ang mahalaga rin ay kung may buhay pagpasok ka ba o wala habang ginagawa mo ang iyong tungkulin, kung kaya mo bang harapin ang mga usapin nang ayon sa mga prinsipyo, kung may patotoo ka ba ng pagsasagawa sa katotohanan, at kung kaya mo bang pangasiwaan at lutasin ang mga tunay na isyung kinakaharap ng hinirang na mga tao ng Diyos. Ang ganitong mga bagay at iba pang katulad nito ay pawang mga pamantayan sa pagsusuri kung tinutupad ba o hindi ng isang lider o manggagawa ang kanyang mga responsabilidad” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (9)). Mula sa mga salita ng Diyos, nakita ko na sinusukat ng Diyos kung ang isang lider o manggagawa ba ay gumagawa ng aktuwal na gawain hindi sa pamamagitan ng kung gaano karaming pagdurusa o gaano karaming sakripisyo ang tila tiniis ng isang tao, kundi batay sa kung gaano karaming paghihirap at problema sa gawain ang nalutas niya, kung gaano kaepektibo ang gawain, at kung gaano siya kahusay sa kanyang tungkulin. Pero palagi akong umaasa sa sarili kong mga kuru-kuro at imahinasyon, iniisip na kahit ano pa man ang kalalabasan, kahusayan, o pag-usad, basta’t hindi ako naging tamad, nagpapakaabala araw-araw, at ang mga kinakailangang gawain ay naisasakatuparan sa tamang panahon, gumagawa ako ng aktuwal na gawain. Kaya, nang tinukoy ng nakatataas na lider na hindi ako gumagawa ng aktuwal na gawain, pakiramdam ko ay naagrabyado ako, at ayaw kong tanggapin ito at gusto kong makipagtalo. Sa pagninilay sa sarili ko batay sa mga salita ng Diyos, nakita ko na kahit abala ako araw-araw, hindi ko naman hinahanap ang mga katotohanang prinsipyo para lutasin ang marami sa mga tunay na isyu, lalo na sa halalan ng mga lider at diyakono. Bagama’t nagsulat ako ng mga liham para hikayatin ang mga tao, kadalasan ay nagpapabasta-basta lang ako, sumisigaw lang ng mga islogan at sumusubaybay sa mga bagay-bagay sa isang simpleng paraan. Bihira akong magtanong tungkol sa kung kumusta ang pagpapatupad ng iglesia pagkatapos, kung kumusta ang pag-usad, at kung anong mga paghihirap ang hindi pa nalulutas, na nagdulot sa mabagal na pag-usad sa halalan at napakababang kahusayan sa gawain. Nangyari din ang parehong problema sa pagsusubaybay ko sa gawain ng ebanghelyo. Sa panlabas, mukhang madalas kong sinubaybayan ang gawain, pero kadalasan, pagpapasa lang ito ng impormasyon pataas at pababa. Bihira akong magtanong tungkol sa mga partikular na umiiral na problema, at lalong bihira kong lutasin ang mga ito sa tamang oras, kaya naging hindi mabisa ang gawain. Hindi ito paggawa ng aktuwal na gawain. Sa paggawa ng aking tungkulin nang ganito, nagpapabasta-basta lang ako, sa diwa ay sinusubukang linlangin ang mga tao at dayain ang Diyos. Hinihingi sa atin ng Diyos na gawin natin ang ating mga tungkulin sa paraang nagsasaalang-alang sa Kanyang mga layunin, at na tumuon tayo sa pagiging mahusay at epektibo. Sa paggawa lang nito natin magagawa ang ating mga tungkulin nang pasok sa pamantayan. Paimbabaw ko lang na ipinatupad ang gawain at hindi ako lumutas ng mga tunay na problema, na nagdulot sa kawalan ng tunay na pag-usad o mga resulta sa gawain sa saklaw ng aking mga responsabilidad. Kung magpapatuloy ito, mauuwi lang ako sa pagkabunyag bilang isang huwad na lider at matatanggal. Sa pagkatanto sa mga bagay na ito, kinamuhian ko ang sarili ko, at tahimik na nagpasiya sa sarili ko na, “Kapag ginawa kong muli ang aking tungkulin, kailangan ko ito gawin nang may kasipagan at buong dedikasyon, at dapat akong tumuon sa kahusayan at mga tunay na resulta sa pagsasakatuparan ng gawain, para maisulong ang gawain sa lalong madaling panahon.” Kalaunan, kapag nagpapatupad ng gawain ng ebanghelyo, nakipagbahaginan ako sa mga lider at diyakono tungkol sa layunin ng Diyos sa pagliligtas sa tao gayundin sa kahalagahan ng pangangaral ng ebanghelyo, at inakay ko sila para aktuwal na makilahok sa gawain ng ebanghelyo. Naunawaan ng mga kapatid ang kahalagahan ng pangangaral ng ebanghelyo at aktibong gumawa sa gawain ng ebanghelyo, at kalaunan, nagkaroon ng kaunting pag-usad ang gawain ng ebanghelyo. Sa gawain ng halalan, sinubaybayan ko rin at nilutas ang mga problema sa tamang oras, at makalipas ng ilang panahon, karamihan sa mga lider ng iglesia at diyakono ay nahalal, at ang gawain ng iglesia ay nakapagpatuloy na nang normal.

Kalaunan, nagbasa pa ako ng mga salita ng Diyos: “Pagdating sa pagpupungos, ano ang dapat malaman ng mga tao kahit papaano? Dapat maranasan ang pagkakapungos para magampanan ang tungkulin ng isang tao sa paraang pasok sa pamantayan—hindi puwedeng wala ito. Isa itong bagay na dapat harapin ng mga tao sa araw-araw at maranasan nang madalas para magtamo ng kaligtasan sa kanilang pananalig sa Diyos. Walang sinuman ang maaaring hindi mapungusan. Ang pagkakapungos ba sa isang tao ay isang bagay na may kinalaman sa kanyang mga kinabukasan at kapalaran? (Hindi.) Para saan ba ang pagpupungos sa isang tao? Ito ba ay para kondenahin siya? (Hindi, ito ay para tulungan ang mga tao na maunawaan ang katotohanan at magawa ang kanilang tungkulin ayon sa mga prinsipyo.) Tama iyon. Iyon ang pinakatamang pagkaunawa ukol dito. Ang pagpupungos sa isang tao ay isang uri ng disiplina, isang uri ng pagtutuwid, at likas na isa rin itong uri ng pagtulong at pagsagip sa mga tao. Ang pagkakapungos ay nagtutulot sa iyo na mabago mo nang maagap ang maling paghahangad mo. Tinutulutan ka nitong agarang matanto ang mga problemang kasalukuyang mayroon ka, at tinutulutan kang makita nang maagap ang mga tiwaling disposisyong ipinapakita mo. Anu’t anupaman, nakakatulong sa iyo ang pagkakapungos na malaman mo ang iyong mga pagkakamali at magawa mo ang iyong mga tungkulin ayon sa mga prinsipyo, maagap ka nitong pinipigilan na makapagdulot ng mga pagkalihis at na maligaw, at pinipigilan ka nito na makapagdulot ng mga kalamidad. Hindi ba’t ito ang pinakamalaking tulong sa mga tao, ang kanilang pinakamalaking pagsagip? Dapat magawang tratuhin nang tama ng mga may konsensiya at katwiran ang pagkakapungos” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Mula sa mga salita ng Diyos, naunawaan ko ang kahalagahan ng mapungos, at na ang mapungos ay isang mahalagang karanasan para sa isang tao na gawin ang kanilang mga tungkulin nang pasok sa pamantayan. Kapag napapansin ng mga kapatid ang mga problema o paglihis sa aming mga tungkulin, ang kakayahan nilang matukoy ang aming mga problema at mapungos o malantad kami sa tamang panahon ay nakatutulong sa aming mapagtanto ang mga problema at maitama ang mga ito kaagad. Ito ay pagprotekta sa gawain ng iglesia at pagbibigay ng tunay na tulong sa amin. Naisip ko ang tungkol sa paulit-ulit na pagtukoy ng mga nakatataas na lider sa mga problema sa aming gawain ay hindi para pahirapin ang mga bagay-bagay para sa akin o ipahiya ako, kundi para tulungan akong mapagtanto ang mga puwang at paglihis sa gawain ko, nagbibigay-daan sa akin na magawa ang gawain ng iglesia nang mas mahusay sa hinaharap, at para din tulungan akong makilala ang tiwaling disposisyon ko na pagiging pabasta-basta sa aking tungkulin. Sa sandaling iyon, talagang napagtanto ko na ang pagpupungos ay hindi lang kapaki-pakinabang para sa buhay pagpasok ng mga tao, kundi para tulungan din silang kaagad na itama ang kanilang mga paglihis at problema sa kanilang mga tungkulin, para mapigilan silang gawin ang gusto nila at maiwasang mapinsala ang gawain ng iglesia. Ang mapungos ay pagmamahal at pagliligtas ng Diyos! Kalaunan, nang sinubaybayan ng nakatataas na lider ang aking gawain, patuloy niyang tinukoy ang aking mga isyu, at bagaman minsan, gusto ko pa ring makipagtalo, napagtanto ko na ang pagsubaybay ng lider sa gawain ko ay paggabay niya sa akin, pagtuturo sa akin kung paano pumasok sa mga prinsipyo sa gawain ko, at kaya sa puso ko, hindi ako nakaramdam ng pagiging kasingmapanlaban.

Hindi nagtagal, pinadalhan ako ng nakatataas na lider ng isang liham na sinasabing nagiging pasibo ako sa pagsusubaybay sa gawain ng ebanghelyo, at na ipinagsasawalang-bahala ko ang gawain ng ebanghelyo at ipinapasa ang lahat ng paghihirap sa mga manggagawa ng ebanghelyo. Pagkabasa ng liham, hindi ko mapigilang makipagtalo sa aking puso, “Paano mo nasabing ipinagsasawalang-bahala ko ito? Hindi naging epektibo ang gawain ng ebanghelyo, at naging balisa at nadismaya ako dahil dito. Nagsikap ako para pasiglahin ang gawain ng ebanghelyo nitong mga nakalipas na araw, at nagbigay ako ng pagbabahagi at tulong kaugnay sa mga lumitaw na isyu. Paano mo nasabing hindi ako nakikisali sa gawain ng ebanghelyo?” Sa sandaling iyon, napagtanto kong nagsisimula na naman akong magbunyag ng disposisyon ng pagiging tutol sa katotohanan, at naisip ko, “Siguradong tinukoy ng liham ng pamunuan ang isang problema, kaya kailangan muna akong magkaroon ng pagpapahalaga sa katwiran at magpasakop.” Kaya tahimik akong nanalangin sa aking puso, hinihiling sa Diyos na gabayan ako para magpasakop. Pagkatapos ay naalala ko ang isang sipi ng mga salita ng Diyos na nabasa ko noon tungkol sa kung paano pangangasiwaan ang mapungos, at kaya kaagad kong hinanap ito para basahin. Sabi ng Makapangyarihang Diyos: “Kaya ano ba mismo ang isang mapagpasakop na saloobin? Una, kailangan mong magkaroon ng positibong saloobin: Kapag pinupungusan ka, hindi mo muna sinusuri ang tama at mali—tinatanggap mo lang ito, nang may pusong nagpapasakop. Halimbawa, maaaring may magsabi na may ginawa kang mali. Bagama’t hindi mo nauunawaan sa puso mo, at hindi mo alam kung ano ang ginawa mong mali, gayunman, tinatanggap mo pa rin ito. Ang pagtanggap ay pangunahing isang positibong saloobin. Bukod pa rito, mayroong isang saloobin na bahagyang mas negatibo—ang manatiling tahimik at huwag gumawa ng anumang paglaban. Anong uri ng mga pag-uugali ang kaakibat nito? Hindi ka nangangatwiran, nagtatanggol sa iyong sarili, o gumagawa ng mga obhetibong dahilan para sa sarili mo. Kung palagi kang nagdadahilan at nangangatwiran para sa sarili mo, at ipinapasa ang pananagutan sa ibang tao, paglaban ba iyon? Iyon ay isang disposisyon ng paghihimagsik. Hindi ka dapat tumanggi, lumaban, o mangatwiran. Kahit na may batayan ang pangangatwiran mo, iyon ba ang katotohanan? Isa iyong obhetibong dahilan ng tao, hindi ang katotohanan. Hindi ka tinatanong tungkol sa mga obhetibong dahilan—kung bakit nangyari ang bagay na ito, o kung paano nagkaganito—sa halip, sinasabi sa iyo na ang kalikasan ng kilos na iyon ay hindi naaayon sa katotohanan. Kung mayroon kang kaalaman sa ganitong antas, talagang magagawa mong tumanggap at hindi lumaban. Ang pagkakaroon muna ng mapagpasakop na saloobin kapag nangyayari sa iyo ang mga bagay-bagay ang susi. … Kapag nahaharap sa pagpupungos, anong mga kilos ang bumubuo sa isang tumatanggap at mapagpasakop na saloobin? Kahit papaano, dapat may katinuan ka at nagtataglay ng katwiran. Dapat ka munang magpasakop, at hindi mo dapat labanan o tanggihan ito, at dapat tratuhin mo ito nang may pagkamakatwiran. Sa ganitong paraan, magkakaroon ka ng pinakabatayan na antas ng katwiran. Kung nais mong matamo ang pagtanggap at pagpapasakop, dapat mong maunawaan ang katotohanan. Hindi simpleng bagay na maunawaan ang katotohanan. Una, dapat mong tanggapin ang mga bagay mula sa Diyos: Sa pinakamaliit na batayan, dapat mong malaman na ang mapungusan ay isang bagay na pinahihintulutan ng Diyos na mangyari sa iyo, o na nagmumula ito sa Diyos. Ganap man na makatwiran o hindi ang pagpupungos, dapat kang magtaglay ng tumatanggap at mapagpasakop na saloobin. Isa itong pagpapamalas ng pagpapasakop sa Diyos, at kasabay nito, ito ay pagtanggap din sa pagsisiyasat ng Diyos. Kung patuloy ka lang na mangangatwiran at magtatanggol ng sarili mo, iniisip na ang pagpupungos ay nagmumula sa tao at hindi sa Diyos, kung gayon ay baluktot ang pagkaarok mo. Una, hindi mo tinanggap ang pagsisiyasat ng Diyos, at pangalawa, wala kang mapagpasakop na saloobin o mapagpasakop na pag-uugali sa sitwasyong inihanda ng Diyos para sa iyo. Ito ay isang taong hindi nagpapasakop sa Diyos” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Sinasabi sa atin ng mga salita ng Diyos na kapag pinupungos tayo, hindi natin dapat suriin ang tama at mali o subukang makipagtalo at pangatwiranan ang sarili natin, kundi sa halip ay magsimulang tumanggap at magpasakop. Kahit pa hindi natin nauunawaan, dapat nating harapin ang bagay na ito nang may saloobin ng paghahanap at pagpapasakop. Ito ang pagpapahalaga sa katwiran na mayroon dapat ang isang tao. Ang pagpupungos na ito na kinaharap ko ay pinahintulutan ng Diyos, at dapat ko itong tanggapin mula sa Diyos. Bagaman hindi ko pa alam ang aking mga problema, hindi ko dapat subukang makipagtalo o pangatwiranan ang aking sarili. Sa halip, dapat akong manahimik at maghanap nang may pagpapakumbaba, at magnilay sa mga paglihis at problema sa gawain ko. Ito ang tamang saloobin na dapat mayroon ako kapag humaharap sa pagpupungos. Nang mas pinag-isipan ko pa ito, bagaman karaniwan kong sinusubaybayan ang gawain ng ebanghelyo, hindi ako gumagawa ng maraming detalyadong gampanin. Halimbawa, hindi ko kailanman partikular na tiningnan o nilutas ang mga isyung kinahaharap ng mga manggagawa ng ebanghelyo kapag nangangaral at nagpapatotoo sila sa Diyos. Hindi ba’t ito mismo ang sinasabi ng nakatataas na lider tungkol sa hindi pakikilahok sa mga detalye ng gawain at pagsasawalang-bahala sa gawain ng ebanghelyo? Sa pagkakatanto sa mga bagay na ito, tinanggap ko ang gabay ng lider mula sa aking puso. Sunod, aktuwal kong sinubaybayan ang mga manggagawa ng ebanghelyo, at kapag may nangyayaring mga isyu, kaagad ako humahanap ng mga kaugnay na katotohanan at nakikipagbahaginan ng mga solusyon. Unti-unti, nagsimulang bumuti ang gawain ng ebanghelyo.

Sa pagdanas sa maraming ulit na pagpupungos, nagkamit ako ng kaunting pagkaunawa sa aking disposisyong anticristo, na tutol sa katotohanan, at napagtanto ko na dahil may mga tiwaling disposisyon ang mga tao, madalas nilang ginagawa ang mga tungkulin nila nang pabasta-basta, at na kung hindi natin tatanggapin ang pagpupungos at sa halip ay nakararamdam tayo ng paglaban at pagsuway, magdadala lang ito ng matinding pinsala sa gawain. Mismong ang paulit-ulit na pagpupungos na ito na kinaayawan ko ang nagprotekta sa akin, pinahihintulutan akong maiwasan na tumahak sa maling landas ng isang huwad na lider. Ang mapungusan ay talagang kapaki-pakinabang sa pagganap ko ng aking tungkulin!


50. Sino ang Humahadlang sa Akin sa Landas Patungo sa Kaharian ng Langit?

Ni Hosea, Vietnam

Noong Agosto ng 2020, inimbitahan ako ng isang sister sa online na pagtitipon ng Ang Iglesia ng Makapangyarihang Diyos. Sa pagbabasa ng mga salita ng Makapangyarihang Diyos, paghahanap, at pagsisiyasat, nakasiguro ako na ang salita ng Makapangyarihang Diyos ay ang tinig ng Diyos, at na ang Makapangyarihang Diyos ay ang nagbalik na Panginoong Jesus. Labis akong naantig, at sabik na sabik. Pinananabikan din ng mga kapatid kong lalaki ang pagbabalik ng Panginoon. Alam kong kailangan kong sabihin agad sa kanila ang magandang balita para matanggap din nila ang gawain ng Diyos sa mga huling araw. Kaya, ipinangaral ko ang ebanghelyo sa aking ikatlong kapatid, at sinabi niya sa aming panganay na kapatid, na lider ng simbahan, ang tungkol sa balita ng pagparito ng Panginoon. Sa hindi inaasahan, pagkatapos malaman ng aking panganay na kapatid, nagmamadali siyang pumunta sa bahay ko nung gabing iyon … “Hosea, sinabi mong nagbalik na ang Panginoong Jesus at gumagawa ng bagong yugto ng gawain? Paano ito naging posible? Pinatawad na ng Panginoong Jesus ang mga kasalanan natin. Sa pagbabalik Niya, deretso Niya tayong iaakyat sa kaharian ng langit. Paano kaya Siya makakagawa ng bagong gawain?” “Kapatid, ‘wag kang magalit sa’kin. Bagamat pinapatawad ng Panginoong Jesus ang ating mga kasalanan, nagkakasala pa rin tayo, at naroon pa rin ang ating makasalanang kalikasan. Sabi ng Diyos, ‘Kayo nga’y magpakabanal, sapagkat Ako’y banal’ (Levitico 11:45). Kapatid, hindi natin makikita ang Panginoon kung hindi tayo banal, at hindi tayo makapapasok sa kaharian ng langit kung hindi pa tayo nalinis sa kasalanan. Kailangan pa rin natin na gumawa ang Diyos ng gawain ng paghatol para alisin ang ating makasalanang kalikasan at lutasin ang ugat ng problema ng kasalanan—” “Ipinako sa krus ang Panginoong Jesus para pasanin ang lahat ng ating kasalanan. Hindi na tayo itinuturing ng Panginoon na makasalanan. Sabi mo hindi pa tayo nalinis, pero sariling ideya mo lang ‘yan. Hindi iyan sinasabi ng Bibliya. Hindi mo ba alam kung ano ang sinasabi ng Bibliya? ‘Sapagkat sa puso’y nananampalataya ang tao sa ikatutuwid; at ang ginagawang pagpapahayag sa bibig ay sa ikaliligtas’ (Roma 10:10). Hindi ba’t naligtas na tayo sa pamamagitan ng pananalig sa Panginoon? Bakit kailangan pang gumawa ng bagong gawain ang Panginoon?” “Kapatid, ang sinabi mo ay mga salita ni Pablo, hindi mga salita ng Panginoong Jesus. Hindi kailanman sinabi ng Panginoong Jesus na ang mga naligtas sa pamamagitan ng pananampalataya ay makakapasok sa kaharian ng langit. Napakalinaw na sinasabi ng Panginoong Jesus kung sino ang makakapasok sa kaharian ng langit. ‘Hindi ang bawat nagsasabi sa Akin, Panginoon, Panginoon, ay papasok sa kaharian ng langit; kundi ang gumaganap ng kalooban ng Aking Ama na nasa langit’ (Mateo 7:21). Kapatid, kailangan nating gawin ang kalooban ng Diyos at kumilos ayon sa mga salita ng Diyos para makapasok sa kaharian ng langit. Natutugunan ba natin ang pamantayang ito? Madalas pa rin tayong nagkakasala, at hindi natin naisasakatuparan ang mga salita ng Panginoon. Hinihiling ng Panginoong Jesus na mahalin natin ang ating kapwa gaya ng ating sarili. Nagagawa ba natin ‘yun? Bukod sa hindi natin sila kayang mahalin, naiinggit pa tayo, napopoot sa kanila, at madalas tayong namumuhay sa kasalanan. Hindi tayo karapat-dapat na pumasok sa kaharian ng langit. Ito ang dahilan kung bakit nagbabalik ang Diyos sa mga huling araw para magsalita at gawin ang gawain ng paghatol. Ginagawa Niya ito para maalis ang makasalanang kalikasan ng mga tao, malutas ang ugat ng problema ng ating kasalanan, at lubusang linisin at iligtas ang mga tao. Mismong ang Panginoong Jesus ay nagpropesiya, ‘Siya na nagtatakwil sa Akin, at hindi tumatanggap sa Aking mga salita, ay mayroong isang hahatol sa kanya: ang salitang Aking sinalita, ay siyang sa kanya’y hahatol sa huling araw’ (Juan 12:48). At ang sabi ng Bibliya, ‘Sapagkat dumating na ang panahon ng pasimula ng paghuhukom sa bahay ng Diyos’ (1 Pedro 4:17).” “Tama na! Sinasabi mong may isa pang yugto ng gawain pagbalik ng Panginoon. Hindi ba’t nangangahulugan ‘yon na walang kabuluhan ang gawain ng pagtubos ng Panginoong Jesus? Hindi ba ito mauuwi sa wala?” Nang marinig ko ang sinabi ng kapatid ko, medyo nabahala ako. Paano ako makakapagbahagi para maunawaan niya ang gawain ng Diyos at maalis ang kanyang mga kuru-kuro? Noon ko naisip ang isang sipi ng mga salita ng Makapangyarihang Diyos. “Bagama’t maraming gawaing ginawa si Jesus sa tao, kinumpleto lamang Niya ang pagtubos sa buong sangkatauhan at naging handog dahil sa kasalanan ng tao; hindi Niya inalis ang lahat ng tiwaling disposisyon ng tao. Ang lubos na pagliligtas sa tao mula sa impluwensya ni Satanas ay hindi lamang kinailangan ni Jesus na maging handog dahil sa kasalanan at pasanin ang mga kasalanan ng tao, kundi kinailangan din ng Diyos na gumawa ng mas malaki pang gawain upang ganap na alisin sa tao ang kanyang maka-Satanas na tiwaling disposisyon. Kaya nga, ngayong napatawad na ang tao sa kanyang mga kasalanan, nagbalik na ang Diyos sa katawang-tao upang akayin ang tao tungo sa bagong kapanahunan, at sinimulan ang gawain ng pagkastigo at paghatol. Ang gawaing ito ay naghatid sa tao sa isang mas mataas na dako. Lahat ng nagpapasakop sa Kanyang kapamahalaan ay magtatamasa ng mas mataas na katotohanan at tatanggap ng mas malalaking pagpapala. Tunay silang mabubuhay sa liwanag, at matatamo nila ang katotohanan, ang daan, at ang buhay” (Ang Salita, Vol. I. Ang Pagpapakita at Gawain ng Diyos. Paunang Salita). Nalinawan at naliwanagan ang puso ko sa mga salita ng Diyos. Sinabi ko sa kapatid ko, “Ang pagbabalik ng Diyos sa mga huling araw para gawin ang gawain ng paghatol ay hindi nangangahulugan na ang gawain ng pagtubos ng Panginoong Jesus ay walang kabuluhan. Pinatawad ng Panginoong Jesus ang mga kasalanan ng mga tao para hindi na sila kondenahin at patayin ng batas, pero ang ginawa ng Panginoong Jesus ay gawain lamang ng pagtubos, hindi ang gawain ng pagdadalisay at pagliligtas ng mga tao. Lahat tayo ay nabubuhay pa rin sa kasalanan. Kung wala ang gawain ng paghatol ng Diyos sa mga huling araw, hindi tayo makakatakas mula sa kasalanan at makakapasok sa kaharian ng Diyos.” Nang makita niyang hindi niya ako mapabulaanan, nagalit siya nang husto at sinabing, “Sandali ka pa lang nananalig sa Makapangyarihang Diyos, pero marami ka nang natutunan. Anuman ang sabihin ko, may nasasabi ka para pabulaanan ako, kaya wala na akong masasabi pa sa’yo!” Pagkatapos nun, galit na galit siyang umalis. Naisip ko, “Nananalig siya sa Panginoon at araw-araw na nananabik sa pagparito ng Panginoon, kaya bakit, pagkatapos marinig ang pagbabalik ng Panginoon, bukod sa hindi niya ito siniyasat, nagalit pa nga siya? Siguro, sa sobrang dami niyang kuru-kurong panrelihiyon, hindi niya ito agad matanggap. Kailangan kong humanap ng isa pang pagkakataon para makapagbahagi sa kanya.”

Hindi nagtagal, ang dalawa kong hipag ay dumating sa bahay ko matapos malaman na nananalig ako sa Makapangyarihang Diyos … “Hosea, nananalig ka sa Makapangyarihang Diyos, nananalangin ka sa pangalang iyon, hindi sa pangalan ng Panginoon. Pagtataksil ito sa Panginoon at pagiging isang apostata.” “Hmm, sinasabi mo ‘yan dahil hindi mo pa nauunawaan. Hindi mo pa nabasa ang mga salita ng Makapangyarihang Diyos, at hindi mo alam na Siya ang nagbalik na Panginoong Jesus. Ang Makapangyarihang Diyos at ang Panginoong Jesus ay iisang Espiritu at iisang Diyos. Gumagamit lang ang Diyos ng iba’t ibang pangalan sa iba’t ibang kapanahunan. Nung Kapanahunan ng Kautusan, ang pangalan ng Diyos ay Jehova, pero sa Kapanahunan ng Biyaya, ang pangalan ng Diyos ay Jesus. Nagbago ang pangalan ng Diyos, pero masasabi mo ba na ang Panginoong Jesus at si Jehova ay hindi iisang Diyos? Masasabi mo ba na ang pananalig sa Panginoong Jesus ay pagtataksil sa Diyos na si Jehova? Ang Makapangyarihang Diyos, ang Panginoong Jesus, at si Jehova ay iisang Diyos. Heto, ipapakita ko sa inyo ang isang video, at maiintindihan niyo.” Sabi ng Makapangyarihang Diyos, “Minsan na Akong nakilala bilang Jehova. Tinawag din Akong ang Mesiyas, at tinawag Akong minsan ng mga tao na Jesus na Tagapagligtas nang may pagmamahal at paggalang. Gayunman, ngayon ay hindi na Ako ang Jehova o Jesus na nakilala ng mga tao noong araw; Ako ang Diyos na bumalik na sa mga huling araw, ang Diyos na magbibigay-wakas sa kapanahunan. Ako ang Diyos Mismo na nagbabangon mula sa dulo ng daigdig, puno ng Aking buong disposisyon, at puspos ng awtoridad, karangalan, at kaluwalhatian. Hindi nakipag-ugnayan sa Akin ang mga tao kailanman, hindi Ako nakilala kailanman, at palagi nang walang-alam tungkol sa Aking disposisyon. Mula sa paglikha ng mundo hanggang ngayon, wala ni isa mang tao na nakakita sa Akin. Ito ang Diyos na nagpapakita sa tao sa mga huling araw ngunit nakatago sa tao. Nananahan Siya sa piling ng tao, tunay at totoo, tulad ng nagniningas na araw at naglalagablab na apoy, puspos ng kapangyarihan at nag-uumapaw sa awtoridad. Wala ni isa mang tao o bagay na hindi hahatulan ng Aking mga salita, at wala ni isa mang tao o bagay na hindi padadalisayin sa pamamagitan ng pagliliyab ng apoy. Sa huli, lahat ng bansa ay pagpapalain dahil sa Aking mga salita, at dudurugin din nang pira-piraso dahil sa Aking mga salita. Sa ganitong paraan, makikita ng lahat ng tao sa mga huling araw na Ako ang Tagapagligtas na nagbalik, at na Ako ang Makapangyarihang Diyos na lumulupig sa buong sangkatauhan. At makikita ng lahat na minsan na Akong naging handog dahil sa kasalanan para sa tao, ngunit na sa mga huling araw ay nagiging mga ningas din Ako ng araw na tumutupok sa lahat ng bagay, gayundin ang Araw ng katuwiran na nagbubunyag sa lahat ng bagay. Ito ang Aking gawain sa mga huling araw. Ginamit Ko ang pangalang ito at taglay Ko ang disposisyong ito upang makita ng lahat ng tao na Ako ay isang matuwid na Diyos, ang nagliliyab na araw, ang nagniningas na apoy, at upang lahat ay sambahin Ako, ang iisang tunay na Diyos, at upang makita nila ang Aking tunay na mukha: Hindi lamang Ako ang Diyos ng mga Israelita, at hindi lamang Ako ang Manunubos; Ako ang Diyos ng lahat ng nilalang sa buong kalangitan at sa lupa at sa karagatan” (Ang Salita, Vol. I. Ang Pagpapakita at Gawain ng Diyos. Nakabalik Na ang Tagapagligtas Sakay ng Isang “Puting Ulap”). Matapos basahin ang mga salita ng Diyos, nagbahagi ako sa mga hipag ko, “Nagbabago ang pangalan ng Diyos batay sa kapanahunan at yugto ng gawain ng Diyos. Ang Diyos ay may iba’t ibang pangalan sa iba’t ibang kapanahunan, isang pangalan para sa bawat kapanahunan, at ang bawat pangalan ay kumakatawan sa gawain ng Diyos sa bawat kapanahunan. Nung Kapanahunan ng Kautusan, itinakda ng Diyos ang mga batas sa ilalim ng pangalang ‘Jehova’ at tinuruan ang sangkatauhan na mamuhay sa lupa. Nung Kapanahunan ng Biyaya, ang Espiritu ng Diyos ay nagkatawang-tao bilang ang Panginoong Jesus at ginawa ang gawain ng pagtubos sa sangkatauhan. Sa mga huling araw, nagkakatawang-tao ang Diyos bilang ang Makapangyarihang Diyos para ipahayag ang katotohanan at gawin ang gawain ng paghatol at pagdadalisay ng mga tao. Sa panlabas, ang pangalan at gawain ng Diyos ay nagbago, pero ang diwa ng Diyos ay hindi nababago. Ito ay palaging ang parehong Diyos na gumagawa para iligtas ang sangkatauhan.” Binigyan ko rin sila ng halimbawa. Maaaring ang isang tao ay nagtatrabaho sa isang ospital, at lahat ay tinatawag siyang “doktor,” pero isang araw, nagpasya siyang magturo, at tinatawag siya ng lahat na “guro,” at kalaunan, nangangaral siya sa isang iglesia, at tinatawag siya ng iba na “pastor.” Nakikita niyo na ba? Nagbago ang kanyang trabaho, at nagbago kung ano ang tawag sa kanya ng iba, pero siya pa rin ang parehong tao. Siya pa rin ‘yon. Kagaya nun, ang Diyos ay gumagamit ng iba’t ibang pangalan sa iba’t ibang kapanahunan, pero ang diwa at identidad ng Diyos ay hindi nagbago, at Siya pa rin ang parehong Diyos. Kapag nananalangin kami sa pangalan ng Makapangyarihang Diyos, hindi namin ipinagkakanulo ang Panginoon at hindi kami nagiging apostata, sinasalubong natin ang Panginoon at sinusundan ang Kanyang mga yapak. Habang nagsasalita ako, biglang dumating ang panganay at pangatlo kong kapatid. Galit na sumabad ang panganay kong kapatid. “Huwag niyo na siyang kausapin. Hindi niyo siya makukumbinsi. Kahit anong sabihin niyo, may sagot siya, kaya bakit pa kayo mag-aabala?” “Hosea, nananalig ka sa maling bagay. Oras na para huminto.” “Sinasabi mong ang Makapangyarihang Diyos ay ang nagbalik na Panginoong Jesus. Mangaral ka sa pastor. Kung sasabihin ng pastor na ito ang tunay na daan, sama-sama tayong manalig dito, pero kung hindi, bumalik ka sa simbahan at sumampalataya kasama namin. Magkakadugo kayong lahat. Hindi kayo pwedeng magkanya-kanya ng landas.” Nang makita ko kung paano sinasamba ng mga kapatid at hipag ko ang pastor, sinabi ko sa kanila, “Tayong mga mananampalataya ay dapat sundin at dakilain ang Diyos higit sa lahat. Hindi tayo pwedeng pikit-matang sumunod sa sinasabi ng mga tao. Lalo na pagdating sa pagsalubong sa Panginoon, hindi natin pwedeng hayaan na ang pastor ang magdesisyon. Sinabi ng Panginoong Jesus na naririnig ng mga tupa ng Diyos ang Kanyang tinig. Dapat tayong tumuon sa pakikinig sa tinig ng Diyos para masalubong natin ang Panginoon.” Sinabi ko rin sa kanila, “Nang dumating ang Panginoong Jesus upang gumawa, ang mga nananalig sa Judaismo ay hindi hinangad na marinig ang tinig ng Diyos. Pikit-mata nilang sinundan ang mga Pariseo sa paglaban at pagkondena sa Panginoong Jesus. Dahil dito, nawala sa kanila ang pagliligtas ng Panginoon. Isa itong aral para sa atin.” Pero kahit anong sabihin ko, hindi nakikinig ang mga kapatid at hipag ko, at iginiit nila na hindi maaaring magkamali ang pastor. Nang makita ang saloobin nila, naisip ko, “Labis nilang sinasamba ang pastor na kung tatanggapin ito ng pastor, baka tanggapin din nila ito.”

Isang araw noong Enero ng 2021, pumunta sa bahay ko ang pastor at mga lider, at sinamantala ko ang pagkakataon para ipangaral ang ebanghelyo sa kanila. “Sinasabi sa Mateo 24:37, ‘Kung paano ang mga araw ni Noe, gayon din naman ang pagparito ng Anak ng tao.’ At sabi sa 24:44, ‘Kaya nga kayo’y magsihanda naman; sapagkat paririto ang Anak ng tao sa oras na hindi ninyo iniisip.’ Sinasabi sa Lucas 17:24–25, ‘Sapagkat gaya ng kidlat, na pagkislap buhat sa isang panig ng silong ng langit, ay nagliliwanag hanggang sa kabilang panig ng silong ng langit; gayon din naman ang Anak ng tao sa Kanyang kaarawan. Datapuwat kailangan muna Siyang magbata ng maraming bagay at itakwil ng lahing ito.’ Binabanggit sa propesiya ang ‘ang pagparito ng Anak ng tao’ at ‘ang Anak ng tao ay darating.’ Kaya, sino ang Anak ng tao? Ang Anak ng tao ay tumutukoy sa pagkakatawang-tao ng Diyos. Ang Panginoong Jesus ang Anak ng tao dahil Siya ang pagkakatawang-tao ng Espiritu ng Diyos. Ang isang espiritu ay hindi matatawag na Anak ng tao. Kaya, sinasabi sa propesiya na ang Panginoon ay magbabalik bilang ang Anak ng tao sa mga huling araw, ibig sabihin, Siya ay paparito na nagkatawang-tao. Kung ang espirituwal na katawan ng Panginoong Jesus pagkatapos ng muling pagkabuhay ay bumaba sakay ng mga ulap at nagpakita sa lahat nang may dakilang kaluwalhatian, sino ang maglalakas-loob na labanan o kondenahin Siya? Pero sinabi ng Panginoong Jesus, ‘Kailangan muna Siyang magbata ng maraming bagay at itakwil ng lahing ito.’ Paano matutupad ang propesiyang ito? Kapag pumarito lang sa katawang-tao ang Diyos bilang ang Anak ng tao, na nagpapakita bilang isang ordinaryo at normal na tao, sa isang anyo na hindi nakikilala ng mga tao, saka Siya maaaring kondenahin at tanggihan. Kung kaya, ayon sa propesiya ng Panginoong Jesus, ang Panginoon ay magbabalik na nagkatawang-tao sa mga huling araw, at napakatiyak nito.” “Binabanggit ng mga talatang ito sa Bibliya ang ‘ang Anak ng tao,’ at ang ibig sabihin nito ay ang Panginoong Jesus.” “Brother Elian, nagsasalita nang napakalinaw ang Panginoong Jesus. Ito ay mga propesiya tungkol sa pagbabalik ng Panginoon, hindi ng Panginoong Jesus.” “Malinaw na sinasabi ng Bibliya, ‘At sa gayo’y lilitaw ang tanda ng Anak ng tao sa langit: at kaya magsisitaghoy ang lahat ng mga angkan sa lupa, at makikita nila ang Anak ng tao na napaparitong nasa mga ulap ng langit na may kapangyarihan at dakilang kaluwalhatian’ (Mateo 24:30). Ang Panginoon ay babalik sakay ng isang ulap, pero sinasabi mong Siya ay paparito na nagkatawang-tao. Hindi ba’t magkasalungat ang mga bagay na ito? Naghihintay kami para sa Panginoong Jesus na paparitong sakay ng ulap. Ngayon, malapit na ang oras, lahat ng uri ng mga sakuna ay lumitaw na, at ang Panginoon ay paparito na sakay ng ulap para dalhin tayo sa kaharian ng langit. Matapos ang lahat ng taong ito ng pananalig sa Panginoon, halos nandun ka na, pero ikaw, isinusuko mo lang ang lahat ng ito.” “Pastor Jaxon, totoo rin ang propesiya na binanggit mo, pero ang pagkakatawang-tao ng Diyos ay hindi sumasalungat sa Kanyang pagparito sakay ng mga ulap. Hindi ko naunawaan ang tanong na ito nung una. Nang maglaon, pagkatapos kong basahin ang mga salita ng Makapangyarihang Diyos, natanto ko na ang pagbabalik ng Panginoon ay nangyayari sa dalawang hakbang. Una, Siya ay lihim na paparito bilang ang Anak ng tao upang ipahayag ang katotohanan at gawin ang gawain ng paghatol, pagkatapos, kapag nabuo na ang isang grupo ng mga mananagumpay, magpapadala ang Diyos ng mga sakuna para gantimpalaan ang mabubuti at parusahan ang masasama. Pagkatapos ng mga sakuna, bababa ang Diyos sakay ng ulap at hayagang magpapakita sa lahat. Sa oras na iyon, lahat ng lumalaban at kumokondena sa Makapangyarihang Diyos ay iiyak at magngangalit ang kanilang mga ngipin, na ganap na tutupad sa propesiya ng pagparito ng Panginoon sakay ng mga ulap, ‘Narito, Siya’y pumaparitong nasasa mga alapaap; at makikita Siya ng bawat mata, at ng nangagsiulos sa Kanya; at ang lahat ng mga angkan sa lupa ay magsisitaghoy dahil sa Kanya’ (Pahayag 1:7).” Nung oras na iyon, nagulat ang pastor at ang iba pa, at tumahimik. Binasa ko sa kanila ang isang sipi ng mga salita ng Makapangyarihang Diyos. “Kapag nakita ng sarili ninyong mga mata si Jesus na bumababa mula sa langit sakay ng puting ulap, ito ang magiging pagpapakita sa publiko ng Araw ng katuwiran. Marahil ay magiging panahon iyon ng matinding katuwaan sa iyo, subalit dapat mong malaman na ang sandali na nasasaksihan mong bumababa si Jesus mula sa langit ay ang sandali rin ng pagbaba mo sa impiyerno para maparusahan. Iyon ang magiging panahon ng pagwawakas ng plano ng pamamahala ng Diyos at ito ay kung kailan ginagantimpalaan ng Diyos ang mabubuti at pinarurusahan ang masasama. Sapagkat magwawakas na ang paghatol ng Diyos bago pa makakita ng mga tanda ang tao, kung kailan mayroon lamang pagpapahayag ng katotohanan. Yaong mga tumatanggap sa katotohanan at hindi naghahanap ng mga tanda, at sa gayon ay napadalisay na, ay nakabalik na sa harap ng luklukan ng Diyos at nakapasok na sa yakap ng Lumikha. Yaon lamang mga nagpupumilit sa paniniwala na ‘Ang Jesus na hindi nakasakay sa puting ulap ay isang huwad na Cristo’ ang sasailalim sa walang-hanggang kaparusahan, sapagkat naniniwala lamang sila sa Jesus na nagpapakita ng mga tanda, ngunit hindi kinikilala ang Jesus na nagpapahayag ng matinding paghatol at nagpapalabas ng tunay na daan at buhay. Kaya nga maaari lamang silang harapin ni Jesus kapag hayagan Siyang nagbabalik sakay ng puting ulap. Masyado silang sutil, masyadong tiwala sa kanilang sarili, masyadong mapagmataas. Paano gagantimpalaan ni Jesus ang gayong kababang-uri? Ang pagbabalik ni Jesus ay isang dakilang kaligtasan para sa mga may kakayahang tanggapin ang katotohanan, ngunit para sa mga hindi nagagawang tanggapin ang katotohanan, ito ay isang tanda ng pagsumpa. Dapat ninyong piliin ang sarili ninyong landas, at hindi ninyo dapat lapastanganin ang Banal na Espiritu at tanggihan ang katotohanan. Hindi kayo dapat maging mangmang at mapagmataas, kundi isang taong sumusunod sa patnubay ng Banal na Espiritu at nananabik at naghahanap sa katotohanan; sa ganitong paraan lamang kayo makikinabang” (Ang Salita, Vol. I. Ang Pagpapakita at Gawain ng Diyos. Kapag Namasdan Mo Na ang Espirituwal na Katawan ni Jesus, Napanibago na ng Diyos ang Langit at Lupa). Natigilan ang lahat ng naroroon nang marinig nila ang maawtoridad na mga salita ng Diyos. Mayamaya, nagsalita ang pastor. “Kasasabi mo lang na ito ay mga bagong salita ng Diyos? Hindi tama ‘yon. Ang mga salita ng Diyos ay nasa Bibliya lahat, at wala sa mga salita ng Diyos ang nasa labas ng Bibliya. Kung mayroon man, mga karagdagan ito sa Bibliya. Malinaw na sinasabi ng Pahayag, ‘Aking pinapatotohanan sa bawat taong nakikinig sa mga salita ng propesiya ng aklat na ito, kung ang sinuman ay magdagdag sa mga bagay na ito, Idadagdag sa kanya ng Diyos ang mga salot na nakasulat sa aklat na ito: At kung ang sinuman ay mag-alis sa mga salita ng aklat ng hulang ito, ay aalisin ng Diyos ang kanyang bahagi sa punongkahoy ng buhay, at sa bayang banal, na nakasulat sa aklat na ito’ (Pahayag 22:18–19).” “Pastor Jaxon, nang sinabing walang maaaring idagdag o ibawas, nagbababala ito sa mga tao na huwag basta-basta magdagdag o magtanggal ng mga propesiya sa Aklat ng Pahayag, hindi ito nangangahulugan na ang Diyos ay hindi na magsasalita ng mga bagong salita. Ang Panginoong Jesus Mismo ang nagsabing, ‘Mayroon pa Akong maraming bagay na sa inyo ay sasabihin, ngunit ngayon ay hindi ninyo mangatitiis. Gayon ma’y kung Siya, ang Espiritu ng katotohanan ay dumating, ay papatnubayan Niya kayo sa buong katotohanan’ (Juan 16:12–13). Napakalinaw na sinabi ng Panginoong Jesus, sa pagbabalik Niya sa mga huling araw, magpapahayag Siya ng maraming salita para gabayan tayo sa lahat ng katotohanan. Ayon sa iyong pagkaunawa, pagbalik ng Diyos sa mga huling araw, hindi na Siya magsasalita at gagawa. Kung gayon, paano matutupad at maisasakatuparan ang mga salitang ito ng Panginoong Jesus? Ang Diyos ang katotohanan, ang pinagmulan ng buhay, ang patuloy na umaagos na bukal ng buhay na tubig. Nililimitahan mo ang mga salita at gawain ng Diyos sa mga nasa Bibliya, na para bang ang pwede lang sabihin ng Diyos ay ang mga salitang ito na nasa Bibliya. Hindi ba ito paglilimita at pagmamaliit sa Diyos?” Tumigil sa pagsasalita si Pastor Jaxon matapos marinig ang mga sinabi ko. Naisip ko, “Dati akong sumasamba sa mga pastor. Akala ko’y pamilyar sila sa Bibliya at may kaalaman sa Diyos. Sa gulat ko, hindi nila nauunawaan ang Bibliya, at nililimitahan pa nga nila ang gawain ng Diyos.” Nadismaya ako.

Pagkatapos ng ilang debate, nakita ng pastor na matatag ako sa pananalig ko, at pagkatapos ay gumamit siya ng maraming maling paniniwala para lituhin ako, na pinabulaanan ko gamit ang mga salita ng Diyos, at pinatotohanan ko ang gawain ng Diyos sa mga huling araw, pero hindi man lang sila nakinig. Sa pagtatapos ng debate, nang makita ni Pastor Jaxon na hindi niya ako mapabulaanan, wala na siyang sinabi. Si Elian, na sumama sa kanya, ay sinabi sa akin, “Hosea, gusto naming huminto ka na sa pananalig sa Makapangyarihang Diyos dahil nagpapakaresponsable kami sa buhay mo. Ginagawa namin ito dahil sa pagmamahal. Natatakot kami na tatahakin mo ang maling landas. Ang mga taong nakakaunawa sa Bibliya na tulad mo ay dapat maging mga lider sa simbahan at makipagtulungan sa gawain namin. Magiging maganda ‘yon.” Nang marinig kong sabihin niya ‘to, naisip ko ang mga salita ng diyablo na tumukso sa Panginoong Jesus sa Bibliya, “Muling Siyang dinala ng diyablo sa isang bundok na lubhang mataas, at ipinamalas sa Kanya ang lahat ng mga kaharian sa sanlibutan, at ang kaluwalhatian nila; At sinabi nito sa Kanya, ‘Lahat ng mga bagay na ito ay ibibigay ko sa Iyo, kung Ikaw ay magpapatirapa at sasambahin Mo ako’” (Mateo 4:8–9). Ang paghiling nila sa akin na maging lider sa simbahan ay panunukso ng diyablo. Akala nila, kung aakitin nila ako gamit ang katanyagan at katayuan, sasama ako sa kanila. Napakahalaga sa kanila ng katanyagan at katayuan! Narinig nila ang balita ng pagparito ng Panginoon, pero sa halip na maghanap at magsiyasat, sinubukan nila akong tuksuhin palayo sa tunay na daan. Napakatuso nun! Kaya, tinanggihan ko sila. “Hindi na ako babalik sa simbahan. Ngayon, nagbalik na ang Panginoong Jesus para gumawa ng bagong gawain. Hindi na siya gumagawa sa mga simbahan ng Kapanahunan ng Biyaya. Ano ang mabuting maidudulot sa ‘kin ng pagpunta sa simbahan? Dapat nating tanggapin ang bagong gawain ng Diyos at sundin ang Diyos, o tayo ay iiwan at palalayasin ng Panginoon. Katulad na lang nung dumating ang Panginoong Jesus para gumawa. Narinig ng mga disipulo ang mga salita ng Panginoong Jesus, nakilala ang tinig ng Panginoon, sinunod ang Panginoon, at nakamit ang pagliligtas ng Panginoon, at ang mga tumutupad sa mga batas sa templo ay iniwan at pinalayas ng Panginoon. Higit sa lahat, dapat alam mo ang katunayang ito. Nagbalik na ang Panginoon sa mga huling araw. Kung hindi tayo makikinig sa Kanyang tinig, paano natin Siya masasalubong? Sinabi ng Panginoong Jesus, ‘Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin’ (Juan 10:27). Ipinropesiya rin ng Pahayag, ‘Ang may pakinig, ay makinig sa sinasabi ng Espiritu sa mga iglesia’ (Pahayag Mga Kabanata 2, 3). ‘Narito Ako’y nakatayo sa pintuan at tumutuktok: kung ang sinuman ay duminig sa Aking tinig at magbukas ng pinto, Ako’y papasok sa kanya, at hahapong kasalo niya, at siya’y kasalo Ko’ (Pahayag 3:20). Pastor Jaxon, sa pagsalubong sa Panginoon, ang pinakamahalagang bagay ay ang pakikinig sa tinig ng Panginoon. Kung may nagpapatotoo na Siya’y nagbalik na, dapat nating isantabi ang ating mga kuro-kuro, dapat tayong maghanap, at magsiyasat. Kung hindi, hindi tayo makasasalubong sa Panginoon at makapapasok sa kaharian ng langit.” “Hindi natin kailangang makinig sa tinig ng Diyos, kailangan lang nating maghintay sa pagparito ng Panginoon sakay ng ulap para dalhin tayo sa Kanyang kaharian. Kung dumating ang araw na ang Panginoong Jesus ay pumarito sakay ng isang ulap at kami ang umiiyak at nagngangalit ang mga ngipin, aakuin namin ang responsibilidad. Pero kailangan kong linawin ang mga bagay sa’yo. Huwag mo kaming sisihin kung magkamali ka ng pananalig at makatahak sa maling landas. Kung ngayon gusto mong baguhin ang mga bagay-bagay, pwede ka pa ring bumalik sa simbahan. Bibigyan pa kita ng ilang araw para pag-isipan ito. Pitong araw mula ngayon, pumunta ka sa simbahan at bigyan mo ako ng sagot. At binabalaan kita, bawal kang mangaral ng ebanghelyo mo sa simbahan. Kung may sinuman sa simbahan natin ang magsimulang manalig sa Makapangyarihang Diyos dahil sa ‘yo, pagbabayaran mo ito!” Pagkatapos magsalita ng pastor, sinabi niya sa pamilya ko, “Ang dami naming sinabi, pero hindi siya nakinig. Kayo ang pamilya niya, kaya subukan ninyong himukin siya.” Pagkatapos nun, galit na umalis ang pastor.

Galit na galit ang pamilya ko nang makita nilang hindi ako nakinig sa pastor, kaya lumapit silang lahat para pagsabihan ako, at nagbanta pa ng karahasan ang pangalawa kong kapatid na lalaki. “Tinawag namin ‘yung pastor, at ipinahiya mo kami. Ang daming sinabi ng pastor, pero hindi ka nakinig, at ipinipilit mo pa ring manalig sa Makapangyarihang Diyos. Kaya gugulpihin kita hanggang mamatay ka!” “Pakiusap, ano ba’ng ginawa kong mali at gusto mo akong suntukin? Pumarito na ang Panginoon. Nakinig lang ako sa tinig Niya at sinalubong Siya. Bakit mo ako ginaganito? Nananalig pa rin ba kayo sa Diyos?” “Hindi ka man lang nakikinig sa pastor. Ano bang problema mo?” “Nananalig ba kayo sa Diyos o nananalig sa pastor? Dahil lang sa pagtanggap ko sa gawain ng Diyos sa mga huling araw, hinahadlangan at ginugulo ako ng pastor nang ganito. Sa tingin ko, ang pastor at ang mga lider na ‘yon ay mga mapagpaimbabaw na Pariseo. Ngayon ay nagbalik na ang Diyos, gumagawa Siya ng bagong gawain, at nagpahayag Siya ng napakaraming katotohanan, pero hindi sila naghahanap at nagsisiyasat, at hinahadlangan nila ang iba sa pagsalubong sa Panginoon. Gumagamit pa sila ng katayuan para iligaw ako palayo sa tunay na daan, sinasabing para ito sa kapakanan ng buhay ko. Hindi ba’t kasinungalingan lang ‘to? Gusto nila akong linlangin at sirain! Inilantad ng Panginoong Jesus ang mga Pariseo, sinasabing, ‘Sa aba ninyo, mga eskriba at mga Pariseo, mga mapagpaimbabaw! Sapagkat sinasarhan ninyo ang kaharian ng langit laban sa mga tao: sapagkat kayo ay hindi na nagsisipasok, at ang nagsisipasok man ay ayaw ninyong bayaang mangakapasok. … Sapagkat inyong nililibot ang dagat at ang lupa sa paghanap ng isa ninyong mapagbabalik-loob; at kung siya ay magkagayon na, ay inyong ginagawa siyang makaibayo pang anak ng impiyerno kaysa sa inyong sarili’ (Mateo 23:13, 15). Ano ang pagkakaiba ng pastor at mga lider mula sa mga Pariseo? Paano niyo nagagawang pumanig sa kanila?” “Kung ititiwalag ka ng pastor, hindi na tayo magkapatid, at hindi na mahalaga sa amin kung mabuhay ka man o mamatay. Bayaran mo ang perang inutang mo sa amin sa loob ng dalawang linggo.”

Napakalungkot ko na makitang wala silang puso. Kapag nagkakaproblema sila, sinisikap kong tulungan sila, pero ngayon ay tinatrato nila ako nang ganito. Paanong umabot sa ganito ang mabubuting kapatid na kilala ko noon? Paanong naging pamilya ko ang mga taong ito? Nung gabing ‘yon, nakahiga ako sa kama at hindi ako makatulog. Ang sakit isipin nun na hindi ko na napigilan ang mga luha ko. Nagdasal ako sa Diyos, hinihiling sa Diyos na bigyan ako ng pananalig at gabayan ako sa pag-unawa sa Kanyang kalooban para malaman ko kung paano danasin ang sitwasyong ito. Naalala ko na sinabi ng Panginoong Jesus, “Huwag ninyong isiping ako’y naparito upang magdala ng kapayapaan sa lupa: hindi ako naparito upang magdala ng kapayapaan, kundi tabak. Sapagka’t ako’y naparito upang papagalitin ang lalake laban sa kaniyang ama, at ang anak na babae laban sa kaniyang ina, at ang manugang na babae laban sa kaniyang biyanang babae: At ang magiging kaaway ng tao ay ang kaniya ring sariling kasangbahay” (Mateo 10:34–36). “Kung kayo’y kinapopootan ng sanlibutan, alam niyo na Ako’y unang kinapootan nito bago kayo” (Juan 15:18). Totoo ang mga salita ng Panginoon, at natupad ang mga propesiya ng Panginoon. Dahil lang sa tinanggap ko ang gawain ng Diyos sa mga huling araw, sinusubukan akong hadlangan at usigin ng pastor at mga kapatid ko. Hindi nila ako kinamumuhian, kinamumuhian nila ang Diyos. Matapos isipin ang nangyari nitong mga nakaraang araw, nagpapasalamat ako sa Diyos. Tinulungan ako ng salita ng Diyos na malampasan ang paggambala at paghadlang ng aking pastor at pamilya, at binigyan din ako nito ng kaunting pagkakilala sa kanila.

Isang araw, nalaman ng isang sister ang sitwasyon ko at nagpadala siya sa’kin ng isang sipi ng mga salita ng Makapangyarihang Diyos. “Huwag kang masiraan ng loob, huwag manghina, at gagawin Kong malinaw ang mga bagay-bagay para sa iyo. Ang daan tungo sa kaharian ay hindi masyadong patag; walang ganyan kasimple! Nais ninyo na madaling magkamit ng mga pagpapala, hindi ba? Ngayon, ang bawat tao ay magkakaroon ng mapapait na pagsubok na haharapin. Kung wala ang mga ganitong pagsubok, ang mapagmahal na pusong taglay ninyo para sa Akin ay hindi titibay at hindi kayo magkakaroon ng tunay na pag-ibig para sa Akin. Kahit na binubuo lamang ang mga pagsubok na ito ng maliliit na bagay, dapat dumaan ang lahat ng tao sa mga iyon; magkakaiba lamang ang antas ng kahirapan ng mga pagsubok sa bawat tao. Ang mga pagsubok ay pagpapala mula sa Akin, at ilan sa inyo ang malimit na lumalapit sa Aking harapan at nakaluhod na nagmamakaawa para sa Aking mga pagpapala? Mga hangal na bata! Lagi ninyong iniisip na ang ilang mapapalad na salita ay maibibilang na Aking pagpapala, gayunman ay hindi ninyo kinikilala ang kapaitan bilang isa sa Aking mga pagpapala. Ang mga nakikibahagi sa Aking kapaitan ay tiyak na makikibahagi sa Aking katamisan. Iyan ang Aking pangako at Aking pagpapala sa inyo. Huwag kayong mag-atubiling kumain at uminom at tamasahin ang Aking mga salita. Kapag dumaraan ang kadiliman, naiipon ang liwanag. Pinakamadilim bago magbukang-liwayway; pagkatapos nito ay unti-unting nagliliwanag ang kalangitan, at sumisikat ang araw. Huwag kayong matakot o mahiya” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 41). Nagbahagi siya sa akin, “Nananalig tayo sa Makapangyarihang Diyos at sinasalubong ang Panginoon, pero ayaw ni Satanas na maligtas o makamit tayo ng Diyos, kaya gumagamit ito ng iba’t ibang paraan para hadlangan at guluhin tayo. Pero pinahihintulutan ito ng Diyos. Bakit? Gusto ng Diyos na ibunyag ang pananampalataya ng mga tao kung tunay ba o huwad. Ang isang taong may tunay na pananampalataya, na tupa ng Diyos, ay kayang malampasan ang pagsubok. Gaano man siya guluhin ni Satanas, kaya niyang magpatuloy na sumunod sa Diyos. Yaong mga hindi nabibilang sa Diyos, na huwad na nananalig, ay aatras kapag ginugulo sila ni Satanas. Ito ang karunungan ng Diyos na ginagamit batay sa mga pakana ni Satanas. Ngayon ay ginugulo at hinahadlangan ka ng pastor at pamilya mo. Isa itong pagsubok. Pagkatapos maranasan ito, mauunawaan mo ang ilang katotohanan at makikita mo nang malinaw ang ilang bagay. Malalaman mo rin kung paano makilala kung sino ang tunay at kung sino ang huwad na mananampalataya, at magkakaroon ka ng pananalig sa Diyos, na mga bagay na hindi natin matatamo sa komportableng kapaligiran. May halaga ang paghihirap na ito.” Pagkatapos kong makinig sa pagbabahagi ng sister, naunawaan ko na ang paghadlang at panggugulo ng pastor at pamilya ko ay tila ginagawa ng mga tao, pero ang totoo, lahat ito’y panggugulo ni Satanas, na sinusubukang mawala sa akin ang pagliligtas ng Diyos. Talagang nakapopoot si Satanas. Sa pangyayaring ito, nagkaroon ako ng kaunting pagkakilala sa pastor, at mas tumatag ang pagnanais kong sumunod sa Diyos. Pagkalipas ng ilang araw, nang makitang nananalig pa rin ako sa Makapangyarihang Diyos, dumating din ang tito ko para pigilan ako. “Hosea, pakinggan mo na lang ako. Bumalik ka na. Ano ang gagawin mo kung ititiwalag ka ng pastor? Kung magkakaproblema ka sa hinaharap o magkakasakit ka, sino ang tutulong sa iyo?” “Nasalubong ko na sa wakas ang Panginoon, kaya anupaman, susundin ko ang Makapangyarihang Diyos. Hindi na ako babalik sa simbahan.” “Mas maraming alam kaysa sa iyo ang pastor. Sa usapin ng pananalig sa Diyos, kailangan nating makinig sa pastor.” “Nang dumating ang Panginoong Jesus para gumawa, inakala rin ng mga mananampalataya sa Judaismo na mas nakakaalam ang mga Pariseo at sumunod sila sa mga ito sa paglaban at pagkondena sa Panginoon. Dahil dito, isinumpa at pinarusahan nila. Bilang mga mananampalataya sa Diyos, dapat tayong makinig sa mga salita ng Diyos. Kung ang mga salita at kilos ng pastor ay hindi naaayon sa mga salita ng Diyos, hindi tayo pwedeng makinig sa kanya. Sinabi ko sa pastor na ang Diyos ay nagbabalik sa mga huling araw para ipahayag ang maraming katotohanan, na napatunayan sa Bibliya at sa mga propesiya ng Panginoong Jesus, at wala silang magawa para pabulaanan ito, pero wala talaga silang pagnanais na maghanap, sinubukan nila akong pigilan sa pagsalubong sa Panginoon, at hindi ako pinapayagang ibahagi ito sa sinuman sa aking mga kapatid. Sa palagay mo ba’y naaayon sa mga salita ng Diyos ang ginawa nila? Tito, hindi ka naghahanap at hindi mo sinisiyasat ang gawain ng Diyos sa mga huling araw. Nakikinig ka sa anumang sabihin ng pastor. Hindi mo pa nabasa kahit kailan ang mga salita ng Makapangyarihang Diyos, kaya paano mo malalaman kung totoo o hindi ang mga ito? Para itong pagtawid sa ilog. Kung sinasabi ng isang tao na malalim ang tubig at sinasabi ng isa pa na mababaw ito, sino ang paniniwalaan mo? Hindi ba’t malalaman mo ang totoo kung ikaw mismo ang tatawid? Kung nananalig ka sa Panginoon, pero hindi nakikinig sa Kanya, at ipinipilit mong makinig sa pastor, sa huli, kung mapupunta sa impiyerno ang pastor, hindi ba’t mapupunta ka rin sa impiyerno? Hindi ba’t ito’y pag-akay ng bulag sa kapwa bulag papunta sa hukay?” “Hindi ka ba natatakot na isumbong ka ng pastor sa gobyerno at ipahuli ka?” “Kahit na isumbong nila ako sa gobyerno, kahit anong gawin sa akin ng gobyerno, kahit usigin pa ako, kailangan kong sundin ang Makapangyarihang Diyos.” Nung araw na ‘yon, patuloy akong sinubukang kumbinsihin ng tito ko, pero hindi ko siya pinakinggan. Makalipas ang isang linggo, para hindi na ako abalahin ng pastor, pumunta ako sa pastor at mga lider, sinabi ko sa kanila na determinado akong manalig sa Makapangyarihang Diyos at hindi na ako babalik sa simbahan, at hiniling ko sa kanilang ‘wag na akong kausapin pa. Hindi inaasahang tumanggi ang pastor na sumuko, at sinabi niya sa akin, “Itong Kidlat ng Silanganan na sinasampalatayaan mo ay hindi ang pagbabalik ng Panginoon. Kung patuloy kang mananalig, pagtataksilan mo ang Panginoon.” Sabi ko sa kanya, “Ipinropesiya ng Panginoong Jesus ang pagbabalik Niya, sinasabing, ‘Sapagkat gaya ng kidlat na kumikidlat sa silanganan, at nakikita hanggang sa kanluran; gayon din naman ang pagparito ng Anak ng tao’ (Mateo 24:27). Hindi ba’t ang paglitaw ng Kidlat ng Silanganan ay tumutupad sa Kanyang propesiya?” Nang makita ni Pastor Jaxon na hindi niya ako mapabulaanan, nagalit siya at nagsimulang husgahan at kondenahin ang gawain ng Diyos. Nagalit ako nang husto sa sinabi niya. Naalala ko na sinabi ng Panginoong Jesus, “Dinirinig ng Aking mga tupa ang Aking tinig, at sila’y Aking nakikilala, at sila’y nagsisisunod sa Akin” (Juan 10:27). Naririnig ng mga tupa ng Diyos ang Kanyang tinig. Hindi nauunawaan ng pastor at ng mga lider ang tinig ng Diyos, at hinuhusgahan nila ang Diyos. Hindi sila mga tupa ng Diyos. Sila ay sa diyablo. Sinabi ko sa kanila, “Noon, hinusgahan at kinondena ng mga Pariseo ang Panginoong Jesus. Ngayong narinig ninyong nagbalik na ang Panginoon, hindi kayo naghahanap o nagsisiyasat. Kahit na nakikita niyong binibigkas nang napakahusay ang mga salita ng Makapangyarihang Diyos, kumokondena at lumalaban pa rin kayo. Hindi ba’t mga makabagong Pariseo lang kayo?” Galit na galit ang pastor at mga lider nang sabihin ko ito, kaya gumawa sila ng ibang paraan para pilitin ako. “Dahil masyado kang siguradong gusto mong manalig sa Makapangyarihang Diyos, magsulat tayo ng isang deklarasyon na pipirmahan mo para sabihing hindi ka nananalig sa Panginoong Jesus.” “Bakit ko pipirmahan ‘yon? Ang Makapangyarihang Diyos ang nagbalik na Panginoong Jesus, at nananalig ako sa Makapangyarihang Diyos, na pagsalubong sa Panginoon. Paano mo nasasabing hindi ako nananalig sa Panginoong Jesus? Hindi ba’t binabaluktot nun ang mga katunayan? Ayon sa iyo, nang dumating ang Panginoong Jesus upang gumawa, lahat ng disipulo ng Panginoon tulad nina Pedro at Juan ay umalis sa templo at sumunod sa Panginoong Jesus. Masasabi mo bang ipinagkanulo nila ang Diyos na si Jehova? Tiyak na hindi. Nakisabay sila sa bagong gawain ng Diyos. Sa parehong paraan, ngayon ay nagbalik na ang Panginoong Jesus para gumawa ng bagong gawain, at ang pananalig ko sa Makapangyarihang Diyos ay pagsunod sa mga yapak ng Kordero. Paano ito naging pagtataksil sa Panginoong Jesus? Hindi ako pipirma sa anumang ganyan!” “Kailangan mong lagdaan ang deklarasyon na ito, at kailangan ding pumirma ang mga kapatid at magulang mo, para patunayan na ikaw mismo ang umalis sa simbahan, hindi na itiniwalag ka namin.” Sa sandaling ‘yon, nakita ko ang pakay ng pastor. Kung ipapahayag kong hindi ako nananalig sa Panginoong Jesus at sa halip ay nananalig sa Makapangyarihang Diyos, hindi ba’t mangangahulugan itong itinatanggi ko na ang Makapangyarihang Diyos at ang Panginoong Jesus ay iisang Diyos? Kung pipirma ako, magiging katibayan ito para sa kanila na itatwa at kondenahin ang Makapangyarihang Diyos. Napakasama at napakalupit nila! Kung dadalhin nila ang deklarasyong ito sa gobyerno ng Vietnam, uusigin ako. Ito ang kanilang kasuklam-suklam na pakay. Nung gabing ‘yon, nagdebate kami hanggang pasado alas-diyes, pero kahit anong sabihin ko, para bang hindi makaunawa ang pastor, at naging walang galang siya at di-makatwiran, kaya wala na akong masabi sa kanila. Kinabukasan, nang marinig ng pamilya ko ang balita, pumunta sila sa bahay ko para akusahan ako. “Nagsumikap kami ng ama mo para palakihin ka, tapos ngayon ay iiwan mo na kami? Wala ka talagang konsensya!” “Nay, hindi kita iniwan. Ipinangaral ko sa inyo ang ebanghelyo nang maraming beses, pero hindi kayo naniniwala rito. Hindi kayo nakikinig sa mga salita ng Diyos, sa pastor lang. Sarili niyong pasya ito.” “Simula ngayon, hindi na kita anak!” “Simula ngayon, maghiwalay na tayo ng landas. Hindi na tayo magkapatid. Anuman ang mga problemang kakaharapin mo, hindi ka namin tutulungan.” “Kung ganun, kayo ang bahala. Nananalig lang ako sa Diyos, at inuusig niyo ako nang ganito, pinapapili ako sa pagitan ninyo at ng Diyos, kaya syempre pipiliin ko ang Diyos. Pero hindi ko kailanman sinabing hindi ko na kayo mga magulang at kapatid. Kayo ang nagsabi niyan.”

Pagkatapos nun, hindi na ako nagsisimba. Akala ko’y hindi na ako guguluhin ng pastor at mga lider. Sa hindi inaasahang pagkakataon, isang araw noong Abril, lumapit sa akin ang katrabaho sa simbahan na namamahala sa pananalapi at iginiit na pumunta ako sa simbahan para pumirma sa isang deklarasyon ng hindi pananalig sa Panginoong Jesus. Galit na galit ako. Hindi ako tinatantanan ng mga taong ito. Bakit sobra silang napopoot? Pagkatapos ko siyang paalisin, pinakalma ko ang sarili ko at nagdasal ako sa Diyos, at naisip ko ang isang sipi ng mga salita ng Makapangyarihang Diyos. “Kapag ang Diyos ay gumagawa, nagmamalasakit sa isang tao, at nagmamasid sa taong ito, at kapag pinapaboran at sinasang-ayunan Niya ang taong ito, nakabuntot din nang malapitan si Satanas, tinatangkang linlangin ang taong ito at ilagay sa kapahamakan. Kung nais ng Diyos na makamit ang taong ito, gagawin ni Satanas ang lahat ng makakaya nito upang hadlangan ang Diyos, gamit ang iba’t ibang masasamang kaparaanan upang tuksuhin, guluhin at pinsalain ang gawain ng Diyos, upang makamit ang natatagong layon nito. Ano ang layon nito? Ayaw nito na makamit ng Diyos ang sinuman; nais nitong agawin ang pagmamay-ari sa mga taong nais makamit ng Diyos, gusto nitong kontrolin sila, ang pangasiwaan sila upang sambahin nila ito nang sa gayon ay samahan nila ito sa paggawa ng mga kasamaan, at labanan ang Diyos. Hindi ba ito ang masamang layunin ni Satanas? Madalas ninyong sabihin na si Satanas ay napakabuktot, napakasama, subalit nakita na ba ninyo ito? Nakikita ninyo kung gaano kasama ang sangkatauhan; hindi pa ninyo nakikita kung gaano kasama ang totoong Satanas. Subalit sa usapin tungkol kay Job, malinaw ninyong naobserbahan kung gaano talaga kasama si Satanas. Ginawang napakaliwanag ng usaping ito ang nakasusuklam na mukha ni Satanas at ang diwa nito. Sa pakikipagdigma sa Diyos at pagsunud-sunod sa likuran Niya, ang layunin ni Satanas ay ang buwagin ang lahat ng gawain na nais gawin ng Diyos, ang sakupin at kontrolin ang mga nais na makuha ng Diyos, ang ganap na puksain ang mga nais na makuha ng Diyos. Kung hindi sila mapupuksa, sila kung gayon ay aangkinin ni Satanas upang magamit nito—ito ang layunin nito” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi IV). Pagkatapos pagnilayan ang mga salita ng Diyos, mas malinaw kong nakita ang mga panlilinlang ni Satanas. Nakita ko na nabibilang kay Satanas ang mga pastor at elder na ito. Mga kasabwat sila ni Satanas. Ginawa nila ang lahat para hadlangan at guluhin ang pananalig ko sa Makapangyarihang Diyos, para ilayo ako sa Diyos. Hiniling nila sa’kin na pumirma sa isang liham na nagtatatwa sa Panginoong Jesus para bigyan sila ng dahilan na kondenahin ako. Napakalupit ng mga puso nila! Mula simula hanggang wakas, ginampanan nila ang papel ng mga Satanas. Kalaunan, nahalata rin ng pamilya ko ang mga layunin ng pastor, napagtantong gusto niyang pirmahan ko ang sulat para maiulat niya ako sa gobyerno, at sinabi sa’kin ng aking ina, “Hosea, huwag mong pirmahan ang sulat na ‘yan. Ang sama ng pastor. Wala kang ginawang mali sa pananalig mo sa Diyos, pero tinatrato ka niya nang ganito. Kung daranas ka ng anumang pang-uusig, hindi ko siya hahayaang makalusot.” Sinasamba ko noon ang mga pastor. Akala ko’y naglilingkod sila sa Panginoon at ang pagtulong sa kanila ay pagmamahal sa Panginoon, kaya madalas akong magbigay ng mga handog, parehong pera at mga kalakal. Kapag nasisira ang mga sasakyan nila, lagi kong kinukumpuni ang mga ito, magkano man ang halaga. Sa karanasang ito, nakikita ko na ngayon ang tunay na mukha ng mga pastor. Alang-alang sa pagprotekta sa kawan, hinahadlangan nila ang mga tao sa pagsisiyasat sa tunay na daan, at pinipigilan ang iba sa pagsalubong sa Panginoon at pagpasok sa kaharian ng langit. Gusto lang nilang panatilihin tayong lahat sa ilalim ng kontrol nila, para magbigay tayo ng mas maraming pera sa kanila at suportahan sila. Sila ay mga balakid na humahadlang sa mga tao na makapasok sa kaharian ng langit.

Gaya ito ng sinasabi ng mga salita ng Makapangyarihang Diyos. “Mayroong mga nagbabasa ng Bibliya sa mga malalaking iglesia at nagsasalaysay nito nang buong araw, ngunit wala ni isa sa kanila ang nakauunawa sa layon ng gawain ng Diyos. Wala ni isa sa kanila ang nakakilala sa Diyos, lalong wala ni isa sa kanila ang nakaayon sa kalooban ng Diyos. Lahat sila ay walang halaga, masasamang tao, bawat isa ay nagpapakataas upang pangaralan ang Diyos. Sadya nilang sinasalungat ang Diyos kahit na dala-dala nila ang Kanyang bandila. Sinasabi nilang sila ay nananampalataya sa Diyos, subalit kumakain pa rin sila ng laman at umiinom ng dugo ng tao. Ang lahat ng ganitong tao ay mga diyablong lumalamon sa kaluluwa ng tao, mga pinunong demonyo na sadyang humahadlang sa mga sumusubok na tumapak sa tamang landas, at mga balakid na nakasasagabal sa mga naghahanap sa Diyos. Sila ay tila may ‘magagandang konstitusyon,’ ngunit paano malalaman ng kanilang mga tagasunod na sila ay walang iba kundi mga anticristo na umaakay sa mga tao na manindigan laban sa Diyos? Paano malalaman ng kanilang mga tagasunod na sila ay mga nabubuhay na diyablo na nakatuon sa paglamon ng mga kaluluwa ng tao?” (Ang Salita, Vol. I. Ang Pagpapakita at Gawain ng Diyos. Lahat ng Taong Hindi Nakakakilala sa Diyos ay mga Taong Sumasalungat sa Diyos). Nagpapasalamat ako sa proteksyon ng Diyos. Ang salita ng Makapangyarihang Diyos ang umakay at gumabay sa akin nang hakbang-hakbang, ang nagbigay-daan sa aking makita ang mga panlilinlang ni Satanas, malinaw na makita kung paano kinamumuhian ng mga pastor ang katotohanan at nilalabanan ang Diyos, ganap na mapalaya ang sarili ko mula sa gapos ng masasamang lingkod at mga anticristo, at makabalik sa sambahayan ng Diyos. Puno ng pasasalamat sa Diyos ang puso ko! Ngayon, tinatamasa ko ang pagtustos ng salita ng Diyos araw-araw, ipinangangaral ko ang ebanghelyo at pinatototohanan ko ang Diyos kasama ng aking mga kapatid, at nasisiyahan at natutuwa ako! Salamat sa Diyos!


51. Ang Pagdurusa na Dumarating sa Atin ay Pagmamahal Din ng Diyos

Ni Zhou Hui, Tsina

Noong labimpitong taong gulang ako, pumanaw ang tatay ko dahil sa karamdaman, at hindi nagtagal, nabulag naman ang nanay ko. Para alagaan ang nanay ko, kinailangan kong mag-asawa at magsimula ng isang pamilya. Pagkatapos ng kasal, nakita kong hindi nakaririwasa ang pamilya ng asawa ko. Itinago sa akin ng asawa ko na nagkaroon siya ng maraming utang, at madalas magpunta ang mga tao sa bahay namin para maningil. Dahil dito, madalas akong bumuntung-hininga at umiyak. Puno ako ng sakit at kawalang magawa. Hindi nagtagal, isang kamag-anak ang nangaral sa akin ng ebanghelyo ng Diyos ng mga huling araw. Nakita ko na nagpapahayag ang Diyos ng katotohanan at nagsasakatuparan ng gawain ng pagliligtas sa mga tao. Para bang nakaapuhap ako ng magsasalba sa akin, at tumingin ako sa Diyos at ipinagkatiwala ang lahat ng mga paghihirap ng pamilya ko sa Kanya. Unti-unti, medyo bumuti ang mga bagay-bagay sa bahay, at lihim akong nagpasalamat sa Diyos sa puso ko. Kalaunan, nagkasakit ang aking asawa at pumanaw. Ginastos namin ang lahat ng aming ipon at wala sa mga kaibigan o kamag-anak ang tumulong sa amin. Nalaman ko na hindi maaasahan ang mga tao. Nang naharap ako sa mga paghihirap sa buhay, nanalangin at umasa ako sa Diyos, at nakita ko ang ilan sa mga pagpapala ng Diyos. Mahina at sakitin ang anak ko noong bata pa siya, pero matapos pumanaw ng aking asawa, hindi na siya kasingdalas na magkasakit. Unti-unti na ring bumubuti ang aking neurasthenia. Ang minimum living allowance, na hindi ko makuha dati dahil wala akong perang pambili ng mga regalo para sa mga opisyal, ay naibigay rin. Nakita ko ang awa at proteksiyon ng Diyos, at labis ang pasasalamat ko sa Kanya, at mas nakatiyak pa ako na ang Diyos ang tanging maaasahan natin. Kaya mas ginanahan pa ako sa aking paghahangad. Naisip ko na basta’t ginagawa ko nang maayos ang aking tungkulin, palagi tayong poprotektahan ng Diyos, at na magiging maayos ang lahat nang walang sakuna o kasawian sa aming pamilya. Noong panahong iyon, ginagawa ko ang makakaya ko sa bawat tungkuling isinaayos ng iglesia para sa akin, at kahit pa nangangahulugan ito ng pagsailalim sa mga panganib ng pagdadala ng mga aklat ng mga salita ng Diyos, hindi ako tumanggi. Madalas kong sabihin sa aking anak na babae ang tungkol sa mga kamangha-manghang gawa at biyaya ng Diyos, at tuwing may oras ako, binabasa ko ang mga salita ng Diyos sa kanya. Kalaunan, nagpasya ang anak ko na isuko ang kanyang pag-aaral at ilaan ang sarili niya sa tungkulin.

Isang araw noong Abril 2020, biglang nagbalik ang aking anak mula sa ibang lugar kung saan niya ginagawa ang kanyang tungkulin at sabi niya ay nakararamdam siya ng kaunting pananakit sa kanyang puso at na kailangan niyang manatili sa bahay at magpahinga ng ilang araw. Hindi ako masyadong nag-isip noong una. Naisip ko, “Mahina na siya noon pa, at minsan ay nagkakaroon siya ng mga palpitasyon kapag medyo pagod siya. Kailangan niya lang magpahinga, at magiging maayos din siya.” Makalipas ng ilang araw, bumuti nang kaunti ang kalusugan ng aking anak, at umalis siya para gawin ang kanyang tungkulin. Pero hindi nagtagal, bumalik muli siya. Sabi niya na paminsan-minsan, kapag umaalis siya para gawin ang kanyang mga tungkulin at kararating lang niya sa tahanang matutuluyan, hindi siya makahinga at kumikibot ang kanyang buong katawan. Dinala ko siya sa ospital para magpatingin, at sinabi ng doktor na mayroon siyang congenital heart disease, at walang espesyal na gamot para sa kondisyong ito, at mapangangasiwaan lang ito sa pamamagitan ng pag-aalaga. Sinabi rin ng doktor na kung hindi siya nakararanas ng madalas nap ag-atake, mananatiling medyo matatag ang kanyang kondisyon, pero kung palagi siyang inaatake, maaaring bumigay kaagad ang kanyang katawan, at kung lumala na talaga ito, kakailangin niyang operahan. Nang marinig kung gaano kaseryoso ang kondisyon ng anak ko, kinabahan ako at napuno ako ng hindi kaaya-ayang pakiramdam. “Paano naging ganoon kaseryoso ang kondisyon ng anak ko? Bakit hindi siya pinrotektahan ng Diyos? Nasa edad 20 pa lang siya! Paano kung patuloy siyang magkakasakit? Hindi ba’t tuluyan nang bibigay ang katawan niya?” Palagi akong balisa, natatakot na baka mas lumala pa ang kondisyon ng aking anak. Madalas aking manalangin sa Diyos, ipinagkakatiwala ang karamdaman ng anak ko sa Kanya. Naisip ko na makapangyarihan sa lahat ang Diyos, at basta’t may pananalig kami sa Kanya at natutuhan namin ang mga aral sa sitwasyong ito, gagaling ang kanyang karamdaman. Isang beses, nang nagpunta kami ng anak ko sa isang pagtitipon, inatake siya pagkadating na pagkadating namin sa tahanang matutuluyan. Nanginginig ang buo niyang katawan, hirap na huminga, at mapulang-mapula ang kanyang mukha. Parang naghahabol siya ng kanyang hininga at na mamamatay na siya. Parang dinudurog ang puso ko na makitang ganito ang anak ko, at nag-umapaw ang mga reklamo sa aking puso, “Isinuko ng aking anak ang kanyang pag-aaral para gawin ang tungkulin niya nang full-time, kaya paano siya nagkaroon ng gayong kalalang karamdaman? Pahihirapan ba ang anak ko ng kondisyong ito buong buhay niya? Paano kung palagi siyang aatakihin ng karamdamang ito at hindi na niya kayaning mabuhay? Kung iiwan ako ng aking anak, paano ako mabubuhay nang mag-isa? Dapat na minamahal at kinahahabagan ng Diyos ang mga tao, kung ganoon, bakit hindi Niya kami pinrotektahan?” Nakaramdam ng pagkakasupil at hinanakit ang puso ko dahil sa mga kaisipang ito, at minsan umiiyak ako nang lihim sa gabi. Nalugmok ako sa pagiging negatibo at mga reklamo, tumigil ako sa pagsasapuso sa aking mga tungkulin, at iniwan ko ang karamihan ng gawain ko sa aking kapareha. Halos hindi ko nga nasusulyapan ang binabasa ko kapag kumakain at umiinom ng mga salita ng Diyos, nagpabasta-basta lang ako sa mga panalangin ko, at naging malayo ako sa Diyos. Nakita ako ng anak ko nang ganito at sinabi niya sa akin, “Inay, ang karamdamang ito ay isang bagay na kailangan kong maranasan. Nakikita ko na nalulugmok ka sa pagiging negatibo at mga reklamo, at na nagtayo ka ng hadlang sa pagitan ng puso mo at ng Diyos. Kailangan mong hanapin ang mga salita ng Diyos para malutas ito.” Napagtanto ko rin na mali ang aking kalagayan, kaya nanalangin ako sa Diyos at ipinahayag ang aking mga damdamin, “O Diyos, labis akong nagdurusa ngayon. Nag-aalala ako na hindi bubuti ang kondisyon ng anak ko at na patuloy lang itong lulubha. Ano ang gagawin ko kung hindi makaliligtas dito ang anak? Alam ko na pinahintulutan Mo ang karamdaman ng anak ko, pero hindi ko nauunawaan ang Iyong layunin. Pakiusap gabayan Mo ako para matutuhan ang mga aral at tulungan Mo akong makalabas mula sa sakit na ito.”

Isang umaga, nabasa ko ang isang sipi ng mga salita ng Diyos: “Maraming tao na madalas magkasakit, at gaano man sila manalangin sa Diyos, hindi pa rin sila gumagaling. Gaano man nila kagustong mawala ang karamdaman nila, hindi nila kaya. Minsan, maaari pa nga silang maharap sa mga agaw-buhay na sitwasyon at napipilitan sila na diretsong harapin ang mga ito. Sa katunayan, kung ang isang tao ay talagang may pananalig sa Diyos sa kanyang puso, una sa lahat, dapat ay alam niyang nasa mga kamay ng Diyos ang haba ng buhay ng isang tao. Ang panahon ng kapanganakan at kamatayan ng isang tao ay paunang inorden ng Diyos. Kapag nagbibigay ng karamdaman ang Diyos sa mga tao, may dahilan sa likod nito—may kabuluhan ito. Ang nararamdaman nila ay karamdaman, ngunit, ang totoo, ang naipagkaloob sa kanila ay biyaya, hindi karamdaman. Una sa lahat, kailangang kilalanin at tiyakin ng mga tao ang katunayang ito, at seryosohin ito. Kapag nagkakasakit ang mga tao, maaari silang lumapit nang madalas sa Diyos, at tiyakin na gawin nila ang nararapat, nang may pagsisinop at pag-iingat, at tratuhin ang kanilang tungkulin nang may higit na pag-iingat at kasipagan kaysa sa iba. Pagdating sa mga tao, ito ay isang proteksyon, hindi mga kadena. Ito ay isang pamamaraan sa pasibong aspekto. Dagdag pa riyan, ang haba ng buhay ng bawat tao ay paunang inorden ng Diyos. Maaaring nakamamatay ang isang karamdaman mula sa pananaw ng medisina, ngunit sa pananaw ng Diyos, kung kailangan mo pang mabuhay at hindi pa ito ang iyong oras, hindi ka mamamatay kahit gusto mo. Kung mayroon kang atas mula sa Diyos, at hindi pa tapos ang iyong misyon, hindi ka mamamatay, kahit na magkaroon ka ng isang karamdaman na nakamamatay—hindi ka pa kukunin ng Diyos. Kahit hindi ka magdasal at maghanap ng katotohanan, at hindi mo ipagamot ang iyong karamdaman, o kahit maantala ang iyong pagpapagamot, hindi ka mamamatay. Totoo ito lalo na sa mga taong may mahalagang atas mula sa Diyos: Kapag hindi pa tapos ang kanilang misyon, anumang karamdaman ang dumapo sa kanila, hindi sila agad mamamatay; mabubuhay sila hanggang sa huling sandali ng pagtatapos ng misyon. May ganito ka bang pananalig?” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa ng mga salita ng Diyos, labis akong napanatag, at naging mas payapa ang aking puso. Ang buhay at kamatayan ng isang tao ay lahat pauna nang itinakda ng Diyos. Walang kuwenta ang pag-aalala ko. Kung hindi nakompleto ng anak ko ang kanyang misyon, kahit magkaroon pa siya ng nakamamatay na sakit, hindi siya mamamatay. At kung nakompleto na niya ang kanyang misyon, hindi ko siya mapananatili kung oras na niya. Naisip ko noong nasa mabuting kalusugan ang asawa at ama ko, pero bigla silang nagkasakit at hindi nagtagal ay pumanaw samantalang ang biyenan kong babae ay palaging maysakit, pero nabubuhay pa rin sa edad niyang nasa walumpu. Ang oras ng kamatayan ng isang tao ay walang kaugnayan sa kung maysakit siya. Depende ito sa kataas-taasang kapangyarihan at pagtatakda ng Diyos. Kinailangan kong tingnan ang mga bagay-bagay ayon sa mga salita ng Diyos, hanapin ang katotohanan, at matutuhan ang mga aral mula sa sitwasyong ito.

Kalaunan, sinikap kong unawain kung bakit nahaharap ako sa gayong sitwasyon. Nahanap ko ang “Ang mga Prinsipyo sa Pagdaan sa mga Pagsubok at Pagpipino,” at nakita ang sipi na ito ng mga salita ng Diyos: “Sa kanilang pananampalataya sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang layon sa kanilang pananampalataya. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na ang mga tao ay hindi nadalisay at nagbubunyag ng katiwalian, ito ang mga aspekto kung saan dapat silang mapino—ito ang pagsasaayos ng Diyos. Inihahanda ng Diyos ang isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan gugustuhin mong isuko ang iyong mga plano at mga pagnanais at magpasakop sa kataas-taasang kapangyarihan at pagsasaayos ng Diyos kahit pa nangangahulugan ito ng pagkamatay. Samakatwid, kung ang mga tao ay hindi sasailalim sa ilang taon ng pagpipino, kung hindi sila magtitiis ng itinakdang dami ng pagdurusa, hindi nila maaalis sa sarili nila ang paglilimita ng katiwalian ng laman sa kanilang mga saloobin at sa kanilang mga puso. Sa alinmang aspekto, ang mga tao ay napipigilan pa rin ng kanilang satanikong kalikasan, at sa alinmang aspekto na mayroon pa rin silang sarili nilang mga ninanais at hinihingi, ito ang mga aspekto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan-sa-lahat at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Iyon ay imposible!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa ng mga salita ng Diyos, mas naunawaan ko pa nang kaunti ang layunin ng Diyos. Dahil masyadong maraming dumi sa pananalig ng mga tao, dapat itong mabunyag sa pamamagitan ng mga pagsubok at pagpipino. Sa pagpipino lang maipapakita ng isang tao ang kanyang tunay na tayog, at doon lang niya malalaman ang kanyang katiwalian. Dati, nagawa kong talikuran ang mga bagay-bagay, igugol ang sarili ko, at gawin ang aking tungkulin. Ni hindi ko iniwasan ang mapanganib na tungkulin ng paglilipat ng mga aklat ng mga salita ng Diyos, at dinala rin ang aking anak sa harap ng Diyos, kaya akala ko ay napakahusay kong ginagawa ang aking paghahangad. Inakala kong makikita ng Diyos ang mga sakripisyo at paggugol ko at tiyak na kahahabagan Niya kami, at babantayan at poprotektahan Niya kami. Pero nang nagkaroon ng sakit sa puso ang anak ko, at patuloy itong umaatake at nanghina siya, hindi ko makita ang pag-aalaga at proteksiyon ng Diyos, at nabunyag ang aking tunay na tayog. Naging negatibo at mapaghinanakit ako. Sinubukan ko pa ngang makipagtalo sa Diyos, binabanggit ang mga dati kong sakripisyo at paggugol, at tumigil ako sa pagsasapuso sa aking tungkulin. Nakita ko na ang pananalig ko sa Diyos ay tungkol lang pala talaga sa kagustuhan kong magkamit ng biyaya at mga pakinabang mula sa Kanya, at na hindi talaga ako isang tao na taos-pusong nananampalataya sa Diyos at naghahangad sa katotohanan. Noon ko lang napagtanto na ang masisidhing layunin ng Diyos ay nasa karamdaman ng anak ko, at na isinaayos ng Diyos ang mga pangyayaring ito para dalisayin at baguhin ang katiwalian at karumihan sa kaibuturan ko. Hindi na ako puwedeng maging negatibo at antagoniko. Kailangan kong bumaling sa mga salita ng Diyos para malutas ang mga maling layunin at pananaw sa aking pananampalataya. Matapos maunawaan ang layunin ng Diyos, medyo nagawa kong makapagpasakop sa Kanya, at nabawasan ang sakit sa aking puso.

Pagkatapos ay nagbasa ako ng dalawa pang sipi ng mga salita ng Diyos: “Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahangad sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tunay na daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga nananampalataya sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tunay na daan, gayunman ay hindi mo ito nakamtan: Wala kang anuman. Handa ka bang magpatuloy sa ganitong buhay, ang buhay ng isang baboy? Ano pang silbi na mabuhay ang mga gayong tao? Ang iyong buhay ay kasumpa-sumpa at walang-dangal, nabubuhay ka sa gitna ng karumihan at kahalayan, at hindi mo hinahangad ang anumang layon; hindi ba’t ang iyong buhay ang pinakahamak sa lahat? Mayroon ka bang lakas ng loob na humarap sa Diyos? Kung magpapatuloy ka na dumanas sa ganitong paraan, hindi ba’t wala kang matatamo? Ang tunay na daan ay naibigay na sa iyo, ngunit kung makakamit mo ito sa kasukdulan o hindi ay nakasalalay sa iyong pansariling paghahangad” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). “Napupuno ng lakas ang ilang tao sa sandaling makita nila na ang pananampalataya sa Diyos ay maghahatid sa kanila ng mga pagpapala, ngunit nawawala ang lahat ng sigla sa sandaling makita nila na kailangan nilang dumanas ng mga pagpipino. Iyan ba ang paniniwala sa Diyos? Sa huli, kailangan kang ganap at lubos na magpasakop sa harap ng Diyos sa iyong pananampalataya. Naniniwala ka sa Diyos ngunit mayroon ka pa ring mga hinihiling sa Kanya, marami ka pa ring mga relihiyosong kuru-kuro na hindi mo mabitawan, mga personal na interes na hindi mo mapakawalan, at naghahangad ka pa rin ng mga pagpapala ng laman at nais mong sagipin ng Diyos ang iyong laman, na iligtas ang iyong kaluluwa—lahat ng ito ay mga pag-uugali ng mga tao na may maling pananaw. Kahit may pananampalataya sa Diyos ang mga taong may mga relihiyosong paniniwala, hindi sila naghahangad na baguhin ang kanilang disposisyon at hindi sila naghahangad ng kaalaman tungkol sa Diyos, kundi ang tanging hinahangad nila ay ang mga interes ng kanilang laman. Marami sa inyo ang may pananampalatayang nabibilang sa kategorya ng mga relihiyosong pananalig; hindi iyan tunay na pananampalataya sa Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Ang inilarawan ng Diyos ay ang mismong kalagayan ko. Nanampalataya ako sa Diyos nang wala akong magawa at nasasaktan, at nakita ko ang biyaya at mga pagpapala ng Diyos, kaya itinuring ko ang Diyos bilang Siyang maaasahan ko para tulungan ako at pagaanin ang mga paghihirap ko. Lalo na nang pumanaw ang asawa ko at naiwan akong mag-isa kasama ang anak ko, mas lalo ko pang itinuring ang Diyos bilang huli kong pag-asa. Naniwala ako na basta’t taos-puso akong nananampalataya sa Diyos at ginagawa ang mga tungkulin ko nang maayos, poprotektahan kami ng Diyos at pananatilihin Niya kaming ligtas. Nanampalataya ako sa Diyos nang may mga ganitong kuru-kuro, kaya nang binantayan at pinrotektahan kami ng Diyos at hindi kami nagdusa ng mga kamalasan, naging handa akong talikuran at igugol ang sarili ko, at ginanahan ako sa paggawa ng aking tungkulin. Nang nakita kong lumalala ang karamdaman ng anak ko at hindi siya pinagagaling ng Diyos, pinanghinaan ako ng loob at nadismaya, at nagbago kaagad ang aking saloobin. Lumabas ang pagiging negatibo at mga reklamo ko, at binanggit ko pa ang aking mga sakripisyo at paggugol para subukang makipagtalo sa Diyos, iniisip na hindi dapat kami tinatrato nang ganito ng Diyos. Hindi ko na gustong isapuso ang mga tungkulin ko. Naging negatibo at antagoniko ako sa Diyos. Noon ko lang nakita na nananampalataya pala ako sa Diyos para lang gamitin Siya upang lutasin ang aking mga paghihirap at upang bantayan Niya kami, protektahan kami, at bigyan kami ng mapayapang buhay. Ang mga taon ko ng pagsasakripisyo at paggugol ay hindi talaga taos-puso. Napuno ako ng mga hindi makatwirang hinihingi at magagarbong pagnanais sa Diyos. Sinusubukan kong makipagtawaran sa Diyos, para linlangin Siya. Talagang wala akong katwiran! Noong nagsisimula pa lang akong manampalataya sa Diyos, mababa ang tayog ko, at ang Diyos, sa Kanyang awa, ay pinagkalooban kami ng kaunting biyaya. Espesyal na biyaya na ito ng Diyos, pero hindi kailanman nasiyahan ang kasakiman ko. Palagi kong gustong binibiyayaan ako ng Diyos, at kapag hindi ko nakikita ang biyaya ng Diyos, nagiging mapanlaban ako sa Kanya. Talagang wala akong pagkatao! Bagaman tinanggap ko ang gawain ng Diyos sa mga huling araw, nagbabasa ng mga salita ng Diyos araw-araw, at, pagdating sa doktrina, nauunawaan ko na ginagawa ng Diyos ang gawain ng paghahatol at pagdadalisay ng mga tao, ang mga pananaw ko tungkol sa pananalig ay nanatiling nakatali sa Panahon ng Biyaya. Ginusto ko lang na patuloy na humingi ng biyaya at mga pagpapala mula sa Diyos. Wala akong pinagkaiba sa mga relihiyosong komunidad na gusto lang kumain ng mga tinapay nila hanggang sa mabusog, isang hindi mananampalataya na nananampalataya lang sa relihiyon. Kung magpapatuloy ako sa ganitong uri ng pananampalataya, hindi ko kailanman matatamo ang katotohanan, at hindi magbabago ang disposisyon ko, at kung hindi ako magsisisi, hindi ako kailanman maliligtas.

Kalaunan, nabasa ko ang isang sipi ng mga salita ng Diyos at nagkamit ng dalisay na pagkakaunawa sa pagmamahal ng Diyos. Sabi ng Makapangyarihang Diyos: “Dapat ay madalas na suriin ng mga tao ang anumang bagay sa kanilang puso na hindi kaayon ng Diyos, o na isang maling pagkaunawa sa Kanya. Paano ba nagkakaroon ng mga maling pagkaunawa? Bakit nagkakamali ng pagkaunawa ang mga tao sa Diyos? (Dahil naaapektuhan ang sarili nilang interes.) Matapos makita ng mga tao ang mga totoong pangyayari tungkol sa pagpapalayas sa mga Hudyo mula sa Judea, nasaktan sila, at sinabing, ‘Noong una, mahal na mahal ng Diyos ang mga Israelita. Inakay Niya sila palabas ng Ehipto at itinawid sa Dagat na Pula, binigyan sila ng manna mula sa kalangitan at tubig-bukal na maiinom, pagkatapos ay personal Niya silang binigyan ng mga batas para pamunuan sila, at tinuruan sila kung paano mamuhay. Nag-uumapaw ang pagmamahal ng Diyos para sa tao—lubhang pinagpala ang mga taong nabuhay noon! Paanong biglang nagbago ang saloobin ng Diyos sa kanila sa isang kisap-mata? Saan napunta ang lahat ng Kanyang pagmamahal?’ Hindi ito matanggap ng mga tao, at nagsimula silang magduda, sinasabing, ‘Ang Diyos ba ay pag-ibig o hindi? Bakit hindi na makita pa ang orihinal Niyang saloobin sa mga Israelita? Naglahong parang bula ang Kanyang pagmamahal. May pagmamahal ba Siya kahit kaunti?’ Dito nagsisimula ang maling pagkaunawa ng mga tao. Ano ang konteksto kung saan bumubuo ng mga maling pagkaunawa ang mga tao? Dahil kaya ito sa hindi kaayon ng mga kuru-kuro at imahinasyon ng mga tao ang mga kilos ng Diyos? Ang katunayan bang ito ang nagiging sanhi para magkamali ang tao ng pagkaunawa sa Diyos? Hindi ba’t nagkakaroon ng maling pagkaunawa ang mga tao sa Diyos dahil nililimitahan nila ang Kanyang pagmamahal? Iniisip nilang, ‘Ang Diyos ay pag-ibig. Samakatwid, dapat Niyang alagaan at protektahan ang mga tao, at buhusan sila ng biyaya at mga pagpapala. Ganito ang pagmamahal ng Diyos! Gusto ko kapag minamahal ng Diyos ang mga tao nang ganito. Lalo kong nakikita kung gaano minahal ng Diyos ang mga tao nang itawid Niya sila sa Dagat na Pula. Lubos na pinagpala ang mga tao noon! Nais ko sanang maging isa sa kanila.’ Kapag wiling-wili ka sa kuwentong ito, tinatrato mo ang pagmamahal na ibinunyag ng Diyos sa sandaling iyon bilang pinakamataas na katotohanan, at ang nag-iisang palatandaan ng Kanyang diwa. Nililimitahan mo Siya sa iyong puso, at tinutukoy mo na ang lahat ng ginawa ng Diyos nang sandaling iyon ang pinakamataas na katotohanan. Iniisip mong ito ang pinakakaibig-ibig na katangian ng Diyos, at ang siyang pinakanagdudulot sa mga tao na igalang at katakutan Siya, at na ito ang pagmamahal ng Diyos. Ang totoo niyan, ang mga kilos mismo ng Diyos ay positibo, pero dahil sa iyong paglilimita, ang mga ito ay naging mga kuru-kuro sa iyong isipan, at naging basehan ng kung paano mo tinutukoy ang Diyos. Dahil sa mga ito ay nagkakamali ka ng pagkaunawa sa pagmamahal ng Diyos, na para bang wala nang anupaman ito kundi awa, malasakit, proteksyon, patnubay, biyaya, at mga pagpapala—na para bang iyon lang ang pagmamahal ng Diyos. Bakit labis mong pinahahalagahan ang mga aspektong ito ng pag-ibig? Dahil ba nauugnay ito sa pansarili mong interes? (Oo, ganoon nga.) Sa aling mga pansariling interes ito nauugnay? (Sa mga layaw ng laman at isang maginhawang buhay.) Kapag nananampalataya ang mga tao sa Diyos, gusto nilang matamo ang mga bagay na ito mula sa Kanya, pero hindi ang iba pang bagay. Ayaw isipin ng mga tao ang tungkol sa paghatol, pagkastigo, mga pagsubok, pagpipino, pagdurusa para sa Diyos, pagtalikod sa mga bagay at paggugol ng kanilang sarili, o maging pagsasakripisyo ng kanilang sariling buhay. Gusto lang ng mga tao na tamasahin ang pagmamahal, malasakit, proteksyon, at gabay ng Diyos, kaya tinutukoy nila na ang pagmamahal ng Diyos ang tanging katangian ng Kanyang diwa, at ang nag-iisa Niyang diwa. Hindi ba’t ang mga bagay na ginawa ng Diyos noong itinawid Niya ang mga Israelita sa Dagat na Pula ang pinagmulan ng mga kuru-kuro ng mga tao? (Oo, ang mga ito ang pinagmulan.) Lumikha ito ng konteksto kung saan bumuo ang mga tao ng mga kuru-kuro tungkol sa Diyos. Kung bumuo sila ng mga kuru-kuro tungkol sa Diyos, matatamo ba nila ang isang tunay na pagkaunawa tungkol sa gawain at disposisyon ng Diyos? Malinaw na hindi lamang sa hindi nila ito mauunawaan, kundi magkakamali rin sila ng interpretasyon dito at bubuo ng mga kuru-kuro tungkol dito. Pinatutunayan nito na masyadong makitid ang pag-unawa ng tao, at hindi ito tunay na pagkaunawa. Dahil hindi ito ang katotohanan, kundi isang uri ng pagmamahal at pagkaunawa na sinusuri at binibigyang-kahulugan ng mga tao mula sa Diyos batay sa kanilang sariling mga kuru-kuro, imahinasyon, at makasariling hangarin; hindi ito naaayon sa tunay na diwa ng Diyos. Sa ano pang mga paraan minamahal ng Diyos ang mga tao bukod sa awa, pagliligtas, malasakit, proteksyon, at pagdinig sa kanilang mga panalangin? (Sa pamamagitan ng pagtutuwid, pagdidisiplina, pagpupungos, paghatol, pagkastigo, mga pagsubok, at pagpipino.) Tama iyon. Ipinapakita ng Diyos ang Kanyang pagmamahal sa maraming paraan: sa pamamagitan ng pamamalo, pagdidisiplina, pagsasaway, gayundin ng paghatol, pagkastigo, mga pagsubok, pagpipino, at iba pa. Ang lahat ng ito ay aspekto ng pagmamahal ng Diyos. Tanging ang perspektibang ito ang komprehensibo at naaayon sa katotohanan. Kung nauunawaan mo ito, kapag sinusuri mo na ang iyong sarili at napagtatantong mayroon kang mga maling pagkaunawa tungkol sa Diyos, hindi ba’t magagawa mo nang kilalanin ang iyong mga pagkabaluktot, at pagbutihan ang pagninilay-nilay kung saan ka nagkamali? Hindi ba’t matutulungan ka nitong lutasin ang iyong mga maling pagkaunawa tungkol sa Diyos? (Oo, makakatulong ito.) Upang magawa ito, dapat mong hanapin ang katotohanan. Hangga’t hinahanap ng mga tao ang katotohanan, mapapawi nila ang kanilang mga maling pagkaunawa tungkol sa Diyos, at sa sandaling mapawi na nila ang kanilang mga maling pagkaunawa tungkol sa Diyos, makapagpapasakop na sila sa lahat ng pagsasaayos ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pag-unawa Lamang sa Katotohanan Malalaman ng Isang Tao ang mga Gawa ng Diyos). Pagkabasa sa mga salita ng Diyos, sa wakas ay napagtanto ko na ang dahilan kung bakit ganoon katindi ang reaksiyon ko sa karamdaman ng anak ko, at labis ang pagkanegatibo ko at sakit nito sa akin ay dahil nilimitahan ko ang pagmamahal ng Diyos. Noong wala akong magawa, nanalangin ako sa Diyos, at nakita ko ang Kanyang pag-aalaga at proteksiyon, kaya nagsimula akong umasa sa aking mga kuru-kuro at imahinasyon, at nilimitahan ko ang Diyos bilang isang maawaing Diyos na nagbibigay ng kapayapaan at kagalakan sa mga tao. Inakala ko na basta’s nananalangin ang mga tao sa Diyos sa panahon ng problema, magbubukas ang Diyos ng daan para sa kanila at tutulungan sila sa anumang sandali o lugar. Inakala ko na ganito lang ang pagmamahal ng Diyos. Nang maysakit ang anak ko, nanampalataya ako na dahil mahal ng Diyos ang mga tao, tiyak na pagagalingin niya ang aking anak, pero nang hindi gumaling ang karamdaman ng anak ko, nagsimula kong pagdudahan ang pagmamahal ng Diyos at puno ako ng mga reklamo sa Kanya. Sinukat ko ang pagmamahal ng Diyos batay sa kung kapaki-pakinabang ito sa akin. Nang nakita ko ang pag-aalaga at proteksiyon ng Diyos sa amin, kinilala ko ito bilang Kanyang pagmamahal, pero nang ang isinaayos ng Diyos na sitwasyon ay hindi umaayon sa mga pagnanais ko at hindi kapaki-pakinabang sa akin, tumanggi akong tanggapin ito at hindi ito kinilala bilang pagmamahal ng Diyos. Nakita ko na ang pagkaunawa ko sa pagmamahal ng Diyos ay lubos na may pagkiling at baluktot, at na talagang hindi ito naaayon sa katotohanan! Ngayon, ipinahahayag ng Diyos ang mga salita, at ginagawa Niya ang gawain ng paghatol at pagdadalisay, hindi ang gawain ng pagkakaloob ng biyaya sa mga tao. Kapag unang nanampalataya ang mga tao sa Diyos at mababa ang kanilang tayog, kinahahabagan sila ng Diyos at pinagkakalooban sila ng ilang biyaya at mga pagpapala. Isa itong paraan ng pagpapahayag ng Diyos ng Kanyang pagmamahal. Kapag naunawaan na ng mga tao ang kaunting katotohanan at lumago sa kanilang tayog, nagsasaayos ang Diyos ng iba’t ibang sitwasyon ayon sa kanilang tayog para subukan at pinuhin sila. Nagbibigay-daan ito na makilala ng mga tao ang kanilang sarili at ang Diyos sa iba’t ibang sitwasyon, na humahantong sa pagbabago sa kanilang disposisyon, at nagbibigay-daan din ito sa mga taong maunawaan ang katotohanan at matamo ang pagliligtas ng Diyos. Lalo pa nga itong pagmamahal ng Diyos. Bagaman pareho kaming nagdusa nang kaunti mula sa karamdaman ng aking anak, ibinunyag nito ang karumihan sa pananalig ko, at nakita ko na ang pagkaunawa ko sa gawain ng Diyos ay puno ng mga kuru-kuro at imahinasyon at nagawa kong itama ang mga ito sa oras. Napagtanto rin ng aking anak na ang kanyang mga pagsisikap at paggugol ay para magkamit ng mga pagpapala, at na nananampalataya siya sa diyos ng mga sarili niyang kuru-kuro, at binago niya ang mga mali niyang pananaw sa pananalig at napalapit siya sa Diyos. Ito ang pagmamahal at pagliligtas ng Diyos para sa amin. Sa pagkakatanto sa mga bagay na ito, nawala ang mga reklamo at maling pagkaunawa ko sa Diyos, at nagkaroon ako ng kakayahang gawin ang mga tungkulin ko nang normal.

Kalaunan, nahanap ko ang isang landas ng pagsasagawa sa mga salitang ito ng Diyos. Sabi ng Makapangyarihang Diyos: “Naniniwala ka sa Diyos at sumusunod sa Kanya, kaya kailangan na mayroon kang mapagmahal-sa-Diyos na puso. Dapat mong iwaksi ang iyong tiwaling disposisyon, kailangan mong hangaring tugunan ang mga layunin ng Diyos, at kailangan mong tuparin ang tungkulin ng isang nilikha. Dahil naniniwala at sumusunod ka sa Diyos, dapat mong ialay ang lahat sa Kanya, at hindi ka dapat gumawa ng mga personal na pagpili o paghingi, at dapat mong makamit ang katugunan sa mga layunin ng Diyos. Dahil ikaw ay nilikha, dapat kang magpasakop sa Panginoong lumikha sa iyo, sapagkat ikaw ay likas na walang kapamahalaan sa iyong sarili, at walang likas na kakayahang kontrolin ang sarili mong tadhana. Dahil isa kang taong naniniwala sa Diyos, dapat kang maghangad ng pagkabanal at pagbabago” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Pagkabasa sa mga salita ng Diyos, naunawaan ko na sa ating pananalig, hindi natin dapat hangarin na magtamasa ng biyaya ng Diyos o palaging hingin na mahalin Niya tayo. Sa halip, dapat tayong tumayo sa posisyon ng mga nilikha para maranasan ang gawain ng Diyos, at para maranasan ang lahat ng tao, pangyayari, at mga bagay na isinaayos ng Diyos. Kahit pa dumating ang mga pagdurusa at pagsubok, kapag hindi natin nauunawaan ang mga layunin ng Diyos, dapat tayong magpasakop, magdasal, at palaging maghanap, magnilay sa mga tiwaling disposisyon na ibinubunyag natin, magsisi, at magbago, at panghawakan ang mga tungkulin natin para mapalugod ang Diyos. Ito ang dapat gawin ng isang nilikha. Namuhay lang ako dati sa mga kumportableng kapaligiran. Para akong isang bulaklak sa loob ng isang greenhouse, hindi makatatagal sa ulan at hangin. Masyado akong marupok at may mababang tayog, at sa kaunting paghihirap lang, nagiging negatibo ako at nanghihina, at kapag humaharap sa mga pagsubok at pagpipino, hindi talaga ako makapanindigan. Matapos kong pagdaanan ang sitwasyong ito, bahagyang lumago ang tayog ko, nagkamit ako ng kaunting pagkaunawa sa sarili kong katiwalian, at nagkaroon din ako nang mas mabuting pagkaunawa sa gawain ng Diyos. Naging napakalaking pakinabang talaga nito sa akin!

Ngayon, kahit hindi pa lubusang gumagaling ang sakit ng aking anak at umaatake pa rin ito paminsan-minsan, at nalulungkot ako at nadudurog ang puso ko sa tuwing nakikita ko siyang nagkakasakit, hindi na ako gaanong napipigil nito, at nagagawa ko na ang aking mga tungkulin nang normal. Ang pagbabagong ito at pagkaunawang ito ay dumating bilang resulta ng mga salita ng Diyos.


52. Ang Nakamit Ko Mula sa Pagkakatanggal

Ni Zhang Liang, Tsina

Noong 2016, nahalal ako bilang isang lider ng iglesia. Naging katuwang ko si Sister Zhang Jing para maging responsable sa gawain ng iglesia. Mahigit dalawang taon pa lamang akong nananampalataya sa Diyos noong panahong iyon. Matagal na panahon nang lider si Zhang Jing at may malawak siyang karanasan sa gawain. Dagdag pa rito, napakalinaw ng pakikipagbahaginan niya sa mga pagtitipon. Anumang mga paghihirap na mayroon ang mga kapatid, mabilis niyang nahahanap ang mga salita ng Diyos na may kaugnayan dito para makapagbahaginan at matulungan sila. Talagang hinahangaan siya ng lahat. Inggit na inggit ako kay Zhang Jing, at umasa akong balang-araw ay magiging katulad ko siya at makukuha ko ang paghanga at pagsang-ayon ng lahat. Pagkatapos ng isang yugto ng pagsisikap, kapag nadidiskubre kong may sinumang nasa anumang uri ng kalagayan sa mga pagtitipon, mabilis ko ring nahahanap ang ilang salita ng Diyos at naibabahagi gamit ang sarili kong mga karanasan o ilang halimbawa. Ang aking mga kapatid ay masinsinang nakikinig at gumagawa ng mga tala. Napakasaya ko na makita ang tagpong ito, at naramdaman kong talagang sinasang-ayunan ako ng mga kapatid ko. Dahil dito ay mas masigla akong nakipagbahaginan.

Minsan, sama-samang iniulat ng ilang kapatid sa iglesia ang isang huwad na lider. Hindi ko alam kung paano ito haharapin noong panahong iyon, kaya taimtim akong nagdasal sa Diyos, at pagkatapos ay naghanap ako ng pagbabahaginan kasama ang mga kapatid ko. Sa wakas, natanggal ang huwad na lider, at bumalik sa normal ang gawain ng iglesia. Pagkatapos ng insidenteng ito, nagsimula akong humanga sa sarili ko: “Nalutas ko ang ganito kakomplikadong problema sa loob ng ilang araw. Kailangan kong ipakita sa mga kapatid ko kung paano ito gawin. Sa kabila ng aking murang edad at ng maikling panahon ng pananampalataya ko sa Diyos, kaya ko pa ring mangasiwa ng mga komplikadong problema.” Sa mga pagtitipon, masigla kong tinatalakay kung paano ko inasikaso ang liham ng pag-uulat, pero hindi ko binanggit ang mga detalye kung paano ako namumuhay sa gitna ng mga paghihirap noong panahong iyon, kung paanong hindi ko makilatis ang mga bagay-bagay, at kung paanong ako ay naging negatibo. Pangunahin kong binigyang-diin kung gaano kakomplikado ang insidente, kung gaano kasama ang pagkatao ng huwad na lider, at kung paano ko hinanap ang katotohanan, nananatiling kalmado at walang takot para malutas ang problema. Noong panahong iyon, taimtim na nakinig ang lahat. Habang pinagmamasdan ko ang naiinggit na tingin sa kanilang mga mata, nakaramdam ako ng tuwa sa puso ko. Lalo ko pa talagang naramdaman na may kapabilidad ako sa gawain. Sa isa pang pagkakataon, nalimitahan ang isang sister sa paggampan ng kanyang tungkulin dahil hinahadlangan siya ng mga kapamilya niya na walang pananampalataya. Tinalakay ko kung paano ako inusig ng asawa ko dahil sa pananampalataya sa Diyos, at kung paanong sa huli ay iniwan ko ang aking pamilya at ginugol ko ang lahat ng oras ko sa paggampan ng aking tungkulin. Ikinuwento ko nang sobrang detalyado kung gaano ako nagdusa, kung paano ako nagpasya, at kung paano ko iniwan ang pamilya ko. Pagkatapos makinig sa akin, talagang hinangaan ako ng sister. Sinabi niya, “Nagawa mong manindigan kahit lubha kang inusig ng asawa mo. Nagdusa ka talaga nang labis. Tunay na mayroon kang determinasyon!” Sinabi ng ibang kapatid na, “Talagang alam mo kung paano danasin ang mga bagay-bagay. Mas naghahangad ka ng katotohanan kaysa sa amin. Bakit kaya hindi namin maisagawa ang katotohanan?” Noong panahong iyon, sinabi ko na, “Pare-pareho ang ating katiwalian. Basta’t handa tayong magsagawa ng katotohanan, papatnubayan tayo ng Diyos.” Gayumpaman, sa puso ko, labis ko pa ring hinangaan ang sarili ko. Nadama ko na naghahangad ako ng katotohanan, at may mas mataas na tayog kaysa sa mga kapatid ko. Kung hindi, paano ko nagawang iwanan ang pamilya ko para gampanan ang tungkulin ko? At bakit inihalal ako ng lahat bilang isang lider? Sa totoo lang, noong dinaranas ko ang pag-uusig ng asawa ko, labis ang aking pagkanegatibo at panghihina. Pansamantala ko pa ngang isinuko ang tungkulin ko. Gayumpaman, dinaanan ko lang ang lahat ng ito, o tuluyan ko na itong hindi binanggit. Pakiramdam ko, “Kung sasabihin ko ang lahat, siguradong iisipin ng lahat na wala akong tayog, at na hindi ako mas mahusay kaysa sa kanila. Kung gayon, sino pa ang hahanga sa akin sa hinaharap? Gayundin, kung mas magsasalita ako tungkol sa positibong pagsasagawa, mapalalakas din niyon ang loob ng mga kapatid ko. Wala namang mali roon.” Kaya naman, hindi ko na ito pinag-isipan pa. Sa pangkalahatan, kapag nakikipagbahaginan sa mga pagtitipon ay sinasadya kong mas magsalita tungkol sa mga positibong pagkaunawa, pero hindi ko binabanggit ang sarili kong mga tiwaling disposisyon at masasamang kaisipan at ideya. Bilang alternatibo, nagsasalita na lang ako sa payak na paraan tungkol sa mga pangkalahatang panlabas na katiwalian, na ibinubunyag ng lahat. Natakot ako na kung malaman ng mga tao, hindi na nila ako hahangaan. Sinabi ko rin, nang sinasadya at hindi sinasadya, kung gaano kaabala ang gawain ko, kung gaano karami ang mga bagay na kailangan kong gawin, at kung paanong palagi akong nagtatrabaho hanggang gabing-gabi na. Pagkatapos ay naniwala ang mga kapatid ko na kaya kong magtiis ng pagdurusa at magbayad ng halaga, at na nagdala ako ng pasanin sa paggampan ng aking tungkulin. Sinabi rin nila na kaya kong makipagbahaginan tungkol sa katotohanan para malutas ang mga problema, at na isa akong taong naghangad ng katotohanan. Humanga at umasa silang lahat sa akin. Kalaunan, natuklasan ko na tuwing nakikipagtipon ako sa mga katrabaho ko, ibinubuhos lang ng bawat isa ang lahat ng problema sa kanilang gawain nang minsanan at pagkatapos ay hindi na sila masyadong nagsasalita. Sa buong pagtitipon, ako lang ang nagsasalita tungkol sa mga bagay-bagay Naramdaman ko na may mali rito—hindi ba’t ang mga pagtitipon ay naging lugar na kung saan ako lang ang puwedeng magsalita? Nang magkaroon sila ng mga paghihirap, hindi nila hinanap ang katotohanan, kundi hinintay lang nila ako na lutasin ang mga ito. Hindi ba’t sa ganitong paraan ay lumalapit sila sa akin? Sinabi ko sa kanila na dapat silang higit pang magdasal sa Diyos, higit pang maghanap at makipagbahaginan, at huwag lamang umasa sa mga tao. Gayumpaman, pagkatapos niyon ay nanatili pa rin silang ganoon.

Kalaunan, natanggal ako dahil palagi akong nagbubulalas ng mga salita at doktrina para magpasikat sa mga pagtitipon at pagbabahaginan, na hindi nalulutas ang mga problema, at hindi nakakakuha ng mga resulta ang gawain ko. Noong panahong iyon, hindi ko ito masyadong pinag-isipan. Naisip ko na kung tinanggal ako dahil hindi ako nakagawa ng tunay na gawain, ganoon talaga iyon: dapat lang akong matanggal. Ano’t anuman, ibinigay ko ang lahat, at hindi ako nagpabaya o nagpakatuso. Gayumpaman, hindi ko inasahan na pagkatapos kong matanggal, may ilang kapatid na hindi pumayag, at tinanong nila kung bakit ako tinanggal ng mga lider. Hiniling sa akin ng mga lider na pagnilayang mabuti ang sarili kong mga problema. Doon ko naramdaman ang takot. Naisip ko, “Natanggal ako dahil sa kung paano ko ginampanan ang gawain ko, at ngayon ipinagtatanggol ako ng mga kapatid ko laban sa kung anong nakikita nilang kawalan ng katarungan at pinoprotektahan ako. Hindi ba’t inilapit ko lang sila sa akin? Ito ay pagtahak sa landas ng mga anticristo!” Habang lalo kong iniisip, lalo akong natakot. Hindi ko mapigilan ang pagtulo ng mga luha ko, at taimtim akong nagdasal sa Diyos, “Mahal kong Diyos, iniwan ko ang pamilya at trabaho ko, at nais kong gampanan nang maayos ang aking tungkulin. Hindi ko inasahan na bukod sa mabibigo akong gampanan nang maayos ang tungkulin ko, inilalapit ko rin ang mga tao sa akin. Talagang mapaghimagsik ako! Mahal kong Diyos, hinihiling kong patnubayan Mo ako para maunawaan ang mga problema ko para makapagsisi at makapagbago ako.”

Kasunod nito, nagsimula akong magnilay sa sarili ko. Sa paghahanap ng kasagutan, nabasa ko ang mg salitang ito ng Diyos: “Itinataas at pinatototohanan ang kanilang sarili, ibinibida ang mga sarili nila, sinisikap na pataasin ang tingin sa kanila at sambahin sila ng mga tao—may kapabilidad sa mga bagay na ito ang tiwaling sangkatauhan. Ganito ang likas na reaksiyon ng mga tao kapag pinamamahalaan sila ng mga satanikong kalikasan nila, at karaniwan ito sa lahat ng tiwaling sangkatauhan. Paano karaniwang itinataas at pinatototohanan ng mga tao ang kanilang sarili? Paano nila natatamo ang pakay na gawing mataas ang tingin sa kanila at sambahin sila ng mga tao? Nagpapatotoo sila sa kung gaano karaming gawain ang nagawa nila, kung gaano sila nagdusa, kung gaano nila ginugol ang sarili nila, at kung anong halaga ang binayaran nila. Itinataas nila ang kanilang sarili sa pamamagitan ng pagsasalita tungkol sa kanilang kapital, na nagbibigay sa kanila ng mas mataas, mas matatag, mas ligtas na lugar sa isipan ng mga tao, upang mas maraming tao ang magpapahalaga, tataas ang tingin, hahanga, at gayundin ang sasamba, titingala, at susunod sa kanila. Upang matamo ang pakay na ito, maraming bagay na ginagawa ang mga tao na nagpapatotoo sa Diyos sa panlabas, pero sa totoo lang ay nagtataas at nagpapatotoo sa kanilang sarili. Makatwiran ba ang kumilos nang ganoon? Lampas sila sa saklaw ng pagkamakatwiran at wala silang kahihiyan, ibig sabihin, walang kahihiyan silang nagpapatotoo sa nagawa nila para sa Diyos at kung gaano sila nagdusa para sa Kanya. Ibinibida pa nga nila ang kanilang mga kaloob, mga talento, karanasan, mga natatanging kasanayan, matatalinong diskarte sa mga makamundong pakikitungo, ang mga paraang ginagamit nila upang paglaruan ang mga tao, at iba pa. Ang kaparaanan nila ng pagtataas at pagpapatotoo sa kanilang sarili ay ang ipangalandakan ang sarili nila at maliitin ang iba. Nagbabalatkayo sila at pinapaganda nila ang sarili nilang imahe, ikinukubli ang mga kahinaan, mga kakulangan, at mga kapintasan nila sa mga tao upang ang tanging nakikita ng mga ito ay ang kanilang luningning. Hindi man lang sila nangangahas na magsabi sa ibang tao kapag nakararamdam sila ng pagkanegatibo; salat sila sa tapang na magtapat at makipagbahaginan sa mga ito, at kapag may ginawa silang anumang mali, ginagawa nila ang lahat-lahat upang ikubli at pagtakpan ito. Hindi nila kailanman binabanggit ang pinsalang naidulot nila sa gawain ng iglesia sa takbo ng paggawa ng tungkulin nila. Kapag may nagawa silang maliit na ambag o natamong ilang maliit na tagumpay, gayunman, mabilis sila sa pagpapakitang-gilas nito. Hindi sila makapaghintay na ipaalam sa buong daigdig kung gaano kahusay ang kapabilidad nila, kung gaano kataas ang kakayahan nila, kung gaano sila katangi-tangi, at kung gaano sila mas magaling kaysa sa mga normal na tao. Hindi ba’t isa itong paraan ng pagtataas at pagpapatotoo sa kanilang sarili? Ang pagtataas at pagpapatotoo ba sa sarili ay isang bagay na ginagawa ng isang taong may konsensiya at katwiran? Hindi. Kaya kapag ginagawa ito ng mga tao, anong disposisyon ang karaniwang nabubunyag? Kayabangan. Ito ang isa sa mga pangunahing disposisyon na nabubunyag, na sinusundan ng panlilinlang, na kinasasangkutan ng paggawa ng lahat ng maaari upang gawing mataas ang pagpapahalaga sa kanila ng ibang mga tao. Ang kanilang mga salita ay hindi mabubutasan at malinaw na naglalaman ng mga motibasyon at pakana, nagpapakitang-gilas sila, gayumpaman ay nais nilang itago ang katunayang ito. Ang kalalabasan ng kung ano ang sinasabi nila ay na pinararamdam sa mga tao na mas mahusay sila kaysa sa iba, na wala silang sinumang kapantay, na ang lahat ng iba ay nakabababa sa kanila. At ang kalalabasang ito ay hindi ba natatamo sa pamamagitan ng mga pakubling paraan? Anong disposisyon ang nasa likod ng gayong mga paraan? At mayroon bang anumang mga sangkap ng kabuktutan? (Mayroon.) Isa itong uri ng buktot na disposisyon” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Matapos basahin ang mga salita ng Diyos, pinagnilayan ko na pagkatapos akong matanggal, ang pangunahing dahilan kung bakit hindi ito pinayagan ng mga kapatid ko ay dahil madalas kong itinataas at ipinangangalandakan ang sarili ko, at hindi ako nagtapat tungkol sa mga sarili kong kakulangan at katiwalian, na nagbigay-daan para ang makita lamang ng lahat ay ang mabuti kong katangian. Nakipaglaban sila para sa akin sa inakala nilang kawalan ng katarungan dahil lamang nailihis ko sila. Naisip ko ang tungkol sa pag-aasikaso ko ng liham ng pag-uulat. Sa simula, nalito rin ako, at hindi ko alam kung paano ito aasikasuhin. Kalaunan, nalutas ko lang ang problema sa pamamagitan ng taimtim na pagdarasal sa Diyos, at paghahanap, pagtalakay, at pakikipagtulungan sa mga kapatid ko. Gayumpaman, sa harap nila, detalyado kong ipinaliwanag kung paano ako naghanap ng kasagutan, kung paano ko nakilatis ang huwad na lider batay sa mga katotohanang prinsipyo, at kung paanong sa wakas ay naasikaso at nalutas ko ito. Ang lahat ng aking itinampok ay tungkol sa kung ano ang nagawa ko, para magkaroon ang lahat ng panibagong pagtingin sa akin. Palagi ko ring sinasamantala ang mga pagkakataon para ikuwento kung paano ako nakaranas ng pag-uusig mula sa pamilya ko para ipangalandakan ang sarili ko. Detalyado kong ikinuwento kung paano ako inusig at kung gaano ako nagdusa, pero dinaanan ko lamang ang sarili kong mga kahinaan. Hindi man lang ako nagbanggit ng kahit isang salita tungkol sa kung paano ko tinalikuran ang tungkulin ko at ipinagkanulo ang Diyos, para isipin ng lahat na mayroon akong tayog at marunong dumanas ng mga bagay-bagay. Madalas ko ring ipinangangalandakan kung paano ako nagdusa at nagbayad ng halaga sa paggampan ng tungkulin ko, at sinadya kong higit na magkuwento tungkol sa positibong paraan ng pagsasagawa at pagpasok. Itinago ko ang sarili kong pagkanegatibo at mga paghihirap para magkamaling isipin ng mga tao na higit kong hinangad ang katotohanan kaysa sa kanila at mayroon akong realidad. Ginamit ko ang mga ilusyon na ito para dayain at lokohin ang mga kapatid ko. Tunay ngang napakabuktot at ubod ng sama ko! Tiningala at hinangaan ako ng mga kapatid ko dahil niloko ko sila. Nagsalita pa nga sila para protektahan ako nang tanggalin ako ng iglesia ayon sa mga prinsipyo dahil hindi ako nakagawa ng tunay na gawain. Ang lahat ng ito ay mga kinahinatnan ng pagtataas at pangangalandakan ko sa sarili ko. Paano ito naging paggampan sa tungkulin ko? Hayagan kong nilalabanan ang Diyos at pinipinsala ang mga kapatid ko! Naisip ko kung paanong wala akong nagawang anumang kabutihan para sa mga kapatid ko noong naging lider ako, sa halip ay inililihis at pinipinsala ko sila, at talagang nakaramdam ako ng labis na kalungkutan sa puso ko.

Noong panahong iyon, taimtim akong nagdarasal sa Diyos araw-araw, hinihiling ang tulong ng Diyos sa paglutas ng mga problema ko. Isang araw, nabasa ko ang mga salitang ito ng Diyos: “Partikular na iniidolo ng ilang tao si Pablo. Gusto nilang lumabas at magbigay ng mga talumpati at gumawa, gusto nilang dumadalo sa mga pagtitipon at mangaral, at gusto nila na pinakikinggan sila ng mga tao, sinasamba sila, at maging sentro sila ng atensiyon ng mga ito. Gusto nilang magkaroon ng puwang sa puso ng iba, at natutuwa sila kapag pinahahalagahan ng iba ang imaheng ipinakikita nila. Himayin natin ang kanilang kalikasan mula sa mga pag-uugaling ito. Ano ang kanilang kalikasan? Kung ganito talaga silang kumilos, sapat na iyan upang ipakita na sila ay mayabang at palalo. Hindi talaga nila sinasamba ang Diyos; naghahangad sila ng mas mataas na katayuan at nagnanais na magkaroon ng awtoridad sa iba, na ariin ang mga ito, at magkaroon ng puwang sa puso ng mga ito. Ito ang klasikong imahe ni Satanas. Ang mga namumukod-tanging aspekto ng kanilang kalikasan ay na mapagmataas at palalo sila, hindi nila sinasamba ang Diyos, at sinusubukan nilang pasambahin sa kanila ang iba. Ang gayong mga pag-uugali ay maaaring magbigay sa iyo ng napakalinaw na pananaw sa kanilang kalikasan” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang posibilidad na ipagkakanulo mo ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapipigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para itaas mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito na umupo ka sa puwesto ng Diyos at hingin sa mga tao na magpasakop sila sa iyo, at magiging dahilan para ipagpitagan mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan!” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Habang pinag-iisipan ko nang mabuti ang mga salita ng Diyos, napagtanto ko na palagi kong nais na nakasentro ang mga tao sa akin dahil napakayabang ng kalikasan ko. Hindi ko naunawaan ang aking pagkakakilanlan o katayuan, at ayaw kong maging isang karaniwang tao, na matatag na ginagampanan ang aking tungkulin. Sa halip, saanman ako magpunta, nais kong hangaan at sambahin ako ng mga tao. Para makamit ang layuning ito, palagi akong nagbubulalas ng mga salita at doktrina sa mga pagtitipon para ipangalandakan ang sarili ko, para isipin ng mga tao na taglay ko ang katotohanang realidad. Palagi ko ring ipinangangalandakan kung paano ko nalulutas ang mga problema, tinitiis ang pagdurusa, at ginugugol ang aking sarili. Sinadya kong itago ang mga katiwaliang naibunyag ko at ang aking pagkanegatibo at kahinaan. Ipinakita ko sa mga tao ang ilusyon ng pagiging labis na determinado at masigasig sa paghahangad ng katotohanan para makuha nang may panlilinlang ang paghanga ng mga kapatid ko. Naging dahilan ito para isipin ng mga kapatid ko na taglay ko ang katotohanang realidad at kaya kong lutasin ang mga problema. Kapag may mga bagay na dumarating sa kanila, hindi sila nagdadasal sa Diyos at naghahanap ng katotohanan, at sa halip ay umaasa sila sa akin para lutasin ito. Nakipaglaban pa nga sila sa inakala nilang kawalan ng katarungan noong ako ay natanggal. Kung iisipin, isa akong lider sa iglesia. Ang mga bagay tulad ng pag-aasikaso ng mga liham ng pag-uulat at paglutas ng mga problema ay pawang bahagi ng pangunahing gawain ko. Higit pa rito, nagawa kong pangasiwaan nang maayos ang bagay-bagay dahil taglay ko ang pamumuno ng Diyos at ang pagbabahagi at tulong ng aking mga kapatid. Doon lamang makakamit ang mga resultang ito. Wala akong anumang makakamit kung aasa ako sa sarili ko. Talagang wala akong kapital na karapat-dapat ipangalandakan. Bukod dito, medyo nagdusa ako nang maranasan ko ang pag-uusig ng aking pamilya, pero kung nananampalataya sa Diyos ang isang tao at sumusunod sa Diyos sa bansa kung saan naghahari ang CCP, kailangan niyang tiisin ang mga paghihirap na ito. Ito ay para maligtas ako. Higit pa rito, madalas akong mahina at negatibo, at minsan ko nang tinalikuran ang aking mga tungkulin at ipinagkanulo ang Diyos. Kung hindi dahil sa pamumuno ng mga salita ng Diyos, hindi ko sana nagawang mag-isang manindigan. Gayumpaman, hindi ko dinakila ang Diyos at hindi ako nagpatotoo tungkol sa Diyos. Sa halip, itinaas ko ang sarili ko. Natuwa pa nga ako at naging kasiya-siya sa akin nang hangaan ako ng lahat. Tunay ngang wala akong kahihiyan kahit kaunti! Nakita ko na walang lugar ang Diyos sa puso ko, ni wala akong pinakamaliit na bakas ng isang may-takot-sa-Diyos na puso. Hayagan akong isang tiwaling tao, na wala man lang katotohanang realidad, pero sinubukan ko pa ring maghanap ng mga palihim na paraan para itaas at ipangalandakan ang sarili ko, ninanais na magkaroon ng sarili kong lugar sa mga puso ng mga kapatid ko. Tunay ngang napakayabang ko at walang katwiran! Pagkatapos ay naisip ko si Pablo, at kung paano siya naging labis na mayabang at palalo. Palagi niyang nais na hangaan at sambahin siya ng mga tao. Sa sandaling makagawa siya ng kaunting gawain, ipangangalandakan niya kung paano siya nagdusa at kung gaano siya katapat, pero hindi siya kailanman nagpatotoo sa mga salita ng Panginoong Jesus. Sa huli, sinabi pa niya na, “Para sa akin ang mabuhay ay si Cristo.” Ito ay matinding kayabangan at kalapastanganan. Sinalungat niya ang diposisyon ng Diyos at tinamo niya ang matuwid na kaparusahan ng Diyos. Sa pamamagitan ng pagsisiwalat ng mga salita ng Diyos, sa wakas ay nakita ko na ang aking pag-uugali sa paggawa ko ng mga bagay, at ang diposisyong naibunyag ko, ay katulad ng kay Pablo. Tinahak ko ang landas ng mga anticristo, na nilalabanan ang Diyos. Kinondena ito ng Diyos. Labis akong natakot sa puso ko. Hindi ko inasahan na matapos ang ilang taon na pananampalataya sa Diyos, mauuwi ako bilang isang taong lumaban sa Diyos. Ililigtas pa rin kaya ako ng Diyos? Gagamitin ba Niya ang pagtatanggal na ito para ibunyag at itiwalag ako? Habang lalo kong iniisip, lalo akong nagdadalamhati. Kaya nagdasal ako sa Diyos, hinihiling sa Kanya na bigyang-liwanag ako para maunawaan ko ang Kanyang layunin.

Kalaunan, nagbasa ako ng dalawang sipi ng mga salita ng Diyos: “Sadyang sensitibo ang mga tao patungkol sa sarili nilang kalalabasan at hantungan, at sa mga pagbabago sa pagkakatalaga ng kanilang tungkulin at sa pagkakatanggal mula sa kanilang tungkulin. Malimit na nagkakaroon ng maling konklusyon ang ilang tao tungkol sa gayong mga bagay, iniisip na sa sandaling matanggal sila at wala na silang katayuan, o kapag sinasabi ng Diyos na ayaw na Niya sa kanila at hindi Niya sila gusto, kung gayon ay katapusan na nila. Ito ang nagiging pagtukoy nila. Naniniwala silang, ‘Wala nang kabuluhang sumampalataya sa Diyos, ayaw sa akin ng Diyos, at nakatakda na ang aking kalalabasan, kaya ano pa ang saysay na mabuhay?’ Pagkarinig ng iba sa gayong mga kaisipan, iniisip nilang makatwiran at marangal ang mga ito—pero anong uri ba talaga ito ng pag-iisip? Ito ay paghihimagsik laban sa Diyos, at pagsuko sa kawalan ng pag-asa. Bakit sila nawawalan ng pag-asa? Ito ay dahil hindi nila nauunawaan ang mga layunin ng Diyos, hindi nila malinaw na nakikita kung paano inililigtas ng Diyos ang mga tao, at wala silang tunay na pananalig sa Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (1)). “Kapag naririnig mo ang isang pahayag ng pagkondena mula sa Diyos, iniisip mo na, dahil kinondena na ng Diyos, pinabayaan na ng Diyos ang mga tao, at hindi na sila maliligtas, at dahil dito ay nagiging negatibo ka, at pinababayaan ang iyong sarili sa kawalang-pag-asa. Maling pag-unawa ito sa Diyos. Sa katunayan, hindi pinabayaan ng Diyos ang mga tao. Nagkamali sila ng pag-unawa sa Diyos at pinabayaan nila ang kanilang sarili. Wala nang mas kritikal pa kaysa sa kapag pinababayaan ng mga tao ang kanilang sarili, gaya ng natupad sa mga salita ng Lumang Tipan: ‘Ang mangmang ay namamatay sa kakulangan ng pag-unawa’ (Kawikaan 10:21). Wala nang mas hahangal pang pag-uugali kaysa kapag hinahayaan ng mga tao ang kanilang sarili na mawalan ng pag-asa. Kung minsan ay may nababasa kang mga salita ng Diyos na tila tumutukoy sa mga tao; sa katunayan, hindi tumutukoy ang mga ito sa sinuman, kundi pagpapahayag ang mga iyon ng mga layunin at opinyon ng Diyos. Ang mga ito ay mga salita ng katotohanan at prinsipyo, hindi tumutukoy ang mga ito sa sinuman. Ang mga salitang binigkas ng Diyos sa mga panahon ng galit o pagkapoot ay kumakatawan din sa disposisyon ng Diyos, ang mga salitang ito ay ang katotohanan, at bukod pa riyan, mga prinsipyo. Dapat itong maunawaan ng mga tao. Ang layon ng Diyos sa pagsasabi nito ay para tulutan ang mga tao na maunawaan ang katotohanan, at maunawaan ang mga prinsipyo; talagang hindi ito para tukuyin ang sinuman. Wala itong kinalaman sa huling hantungan at gantimpala ng mga tao, lalong hindi ang mga ito ang huling kaparusahan ng mga tao. Ang mga ito ay mga salita lamang na sinalita para hatulan at pungusan ang mga tao, ang mga ito ay resulta ng pagkagalit sa mga taong hindi tumutugon sa Kanyang mga ekspektasyon, at sinasalita ang mga ito para gisingin ang mga tao, para pakilusin sila, at ang mga ito ay mga salitang nagmumula sa puso ng Diyos. Gayumpaman, ang ilang tao ay nadadapa at tinatalikuran ang Diyos dahil sa iisang pahayag ng paghatol mula sa Diyos. Hindi alam ng ganitong mga tao kung ano ang mabuti para sa kanila, hindi sila tinatablan ng katwiran, hindi nila talaga tinatanggap ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Paglutas Lamang sa mga Kuru-kuro ng Isang Tao Siya Makakapagsimula sa Tamang Landas ng Pananampalataya sa Diyos (1)). Mula sa mga salita ng Diyos, naunawaan ko ang masusing layunin ng Diyos. Kapag dumarating sa atin ang kabiguan at pagkabunyag, hindi ito nangangahulugan na tayo ay matitiwalag. Kung mahahanap natin ang katotohanan sa gitna ng kabiguan, matututo ng mga aral, at tunay na magsisisi, ito, para sa atin, ang kaligtasan. Naisip ko kung paano ko palaging itinataas at ipinangangalandakan ang sarili ko habang ginagampanan ang tungkulin ko. Sa buong panahong iyon, tinatahak ko ang landas ng mga anticristo nang hindi ito namamalayan. Nang tinanggal ako sa pagkakataong ito, ang tanging naisip ko, dahil hindi ako nakakagawa ng tunay na gawain, iibahin ang tungkulin ko at ayos lang iyon. Hindi talaga ako nagnilay sa sarili ko. Tanging nang paalalahanan ako ng mga lider na magnilay sa aking sarili, at sa pagsisiwalat ng mga salita ng Diyos, naunawaan ko na matagal ko nang tinatahak ang maling landas, at gumagawa ako ng kasamaan at nilalabanan ang Diyos. Talagang napakamanhid ko! Para sa akin, ang pagtatanggal na ito ay napakalaking proteksiyon. Gumagawa ako ng kasamaan at bigla ako nitong pinahinto. Kung hindi, baka tuluyan na akong naparusahan at baka wala pa rin akong kamalay-malay sa nangyayari. Nakita ko na ang kabiguan at pagkabunyag ay hindi nangangahulugan ng pagkatiwalag—sa halip, ito ay para maunawaan ko ang aking sarili at makamit ang pagsisisi at pagbabago. Naranasan ko ang masusing layunin ng Diyos, at labis akong naantig. Napakarami kong nagawang bagay na lumaban sa Diyos pero hindi pa rin Niya inabandona ang aking kaligtasan. Tunay nga itong pagmamahal ng Diyos! Hindi na mali ang pagkaunawa ko sa Diyos, at handa akong magsisi sa Diyos.

Kalaunan, nagbasa ako ng mas marami pang salita ng Diyos: “Kapag nagpapatotoo para sa Diyos, dapat pangunahin kang magsalita tungkol sa kung paano hinahatulan at kinakastigo ng Diyos ang mga tao, at kung anong mga pagsubok ang ginagamit Niya para pinuhin ang mga tao at baguhin ang kanilang mga disposisyon. Dapat din kayong magsalita tungkol sa kung gaano nang katiwalian ang naibunyag sa inyong karanasan, kung gaano na kayo nagdusa, kung gaano karaming bagay ang ginawa ninyo upang labanan ang Diyos, at kung paano kayo nalupig kalaunan ng Diyos. Magsalita kung gaano karaming tunay na kaalaman tungkol sa gawain ng Diyos ang mayroon kayo, at kung paano kayo dapat magpatotoo para sa Diyos at suklian Siya para sa Kanyang pag-ibig. Dapat ninyong lagyan ng diwa ang ganitong uri ng wika, habang inilalagay ito sa isang payak na paraan. Huwag pag-usapan ang tungkol sa mga hungkag na teorya. Magsalita kayo nang mas praktikal; magsalita kayo nang mula sa puso. Ganito ninyo dapat danasin ang mga bagay-bagay. Huwag ninyong sangkapan ang inyong mga sarili ng mga tila malalim at hungkag na teorya para magpakitang-gilas; sa paggawa nito ay nagmumukha kayong mapagmataas at walang-katwiran. Dapat ay magsalita kayo nang higit tungkol sa mga tunay na bagay mula sa aktuwal ninyong karanasan, at mas magsalita nang mula sa puso; ito ay pinakakapaki-pakinabang sa iba, at pinakanararapat na makita nila” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). “Kung gayon, anong paraan ng pagkilos ang hindi pagtataas at pagpapatotoo sa sarili? Kung magpapakitang-gilas ka at magpapatotoo sa iyong sarili tungkol sa isang partikular na bagay, makakamit mo ang resulta na mapataas ang tingin sa iyo ng ilang tao at sambahin ka. Subalit kung inilalantad mo ang iyong sarili at ibinabahagi ang pagkakilala mo sa sarili tungkol sa parehong bagay na iyon, iba ang kalikasan nito. Hindi ba’t totoo ito? Ang paglalantad sa sarili ng isang tao para pag-usapan ang tungkol sa pagkakilala niya sa sarili ay isang bagay na dapat tinataglay ng ordinaryong pagkatao. Positibong bagay ito. Kung talagang kilala mo ang iyong sarili at tama, tunay, at tumpak ang sinasabi mo tungkol sa iyong kalagayan; kung nagsasalita ka tungkol sa pagkakilala na ganap na nakabatay sa mga salita ng Diyos; kung iyong mga nakikinig sa iyo ay napapabuti at nakikinabang dito; at kung nagpapatotoo ka sa gawain ng Diyos at niluluwalhati mo Siya, iyon ay pagpapatotoo sa Diyos. … Ang susi sa pagkilatis kung ang mga tao ay nagtataas at nagpapatotoo sa sarili nila o hindi ay ang pagtingin sa layunin ng nagsasalita. Kung ang layunin mo ay ang ipakita sa lahat kung paano nabunyag ang iyong katiwalian, at kung paano ka nagbago, at para makinabang ang iba mula rito, kung gayon, ang iyong mga salita ay taimtim at totoo, at naaayon sa mga katunayan. Tama ang gayong mga layunin, at hindi ka nagpapakitang-gilas o nagpapatotoo sa iyong sarili. Kung ang iyong layunin ay ang ipakita sa lahat na may mga tunay na karanasan ka, at na nagbago ka na at nagtataglay ng katotohanang realidad, para mapataas ang tingin nila sa iyo at sambahin ka nila, mali ang mga layuning ito. Iyon ay pagpapakitang-gilas at pagpapatotoo sa iyong sarili. Kung ang patotoong batay sa karanasan na binabanggit mo ay huwad, may halong kasinungalingan, at naglalayong linlangin ang mga tao, para pigilan silang makita ang tunay mong kalagayan, at para pigilang mabunyag sa iba ang mga layunin, katiwalian, kahinaan, o pagkanegatibo mo, kung gayon, mapanlinlang at mapanlihis ang gayong mga salita. Huwad na patotoo ito, panloloko ito sa Diyos at nagbibigay ng kahihiyan sa Diyos, at pinakakinamumuhian ito ng Diyos sa lahat. May mga malinaw na pagkakaiba sa pagitan ng mga kalagayang ito, at lahat ng ito ay matutukoy batay sa layunin” (Ang Salita, Vol. IV. Paglalantad sa mga Anticristo. Ikaapat na Aytem: Itinataas at Pinatototohanan Nila ang Kanilang Sarili). Mula sa mga salita ng Diyos, natagpuan ko ang isang landas ng pagsasagawa. Kapag ginagampanan ko ang tungkulin ko, kailangan kong itakda ang tamang layunin, at sadyang dakilain ang Diyos, magpatotoo sa Diyos, at parangalan ang Diyos bilang dakila sa puso ko. Kapag nagsasalita ako tungkol sa karanasan ko, kailangan kong magkaroon ng may-takot-sa-Diyos na puso. Sa sarili ko mang pagkanegatibo at kahinaan, o ang pagkakabunyag ng sarili kong katiwalian, kailangan ko palaging magbukas ng saloobin tungkol dito at ilantad ito para magkaroon ng pagkilatis ang aking mga kapatid sa ganitong uri ng tiwaling disposisyon, malaman nila kung paano ito uunawain at lulutasin, at makakuha sila ng pagpapatibay at mga pakinabang mula sa aking karanasan. Dagdag pa rito, sa pamamagitan ng pagbubukas at paglalantad ng aking sarili, malinaw na makikita ng aking mga kapatid ang tunay kong tayog at ang katotohanan ng aking katiwalian, at na taglay ko rin ang maraming katiwalian na naibunyag ng iba, na ang ilan sa aking mga tiwaling disposisyon ay maaaring mas matindi pa kaysa sa ibang tao, at na talagang hindi ako karapat-dapat hangaan at sambahin ng iba. Ang pagsasagawa sa ganitong paraan ay pagprotekta rin sa sarili ko.

Nang maunawaan ko ito, naisip ko kung paanong sinabi ng mga lider na walang pagkilatis sa akin ang lahat at hiniling sa aking magnilay sa sarili ko. Kaya nais kong magtapat tungkol aking pagninilay sa sarili at kaalaman ko sa aking sarili sa panahong ito sa mga pagtitipon at ilantad ang katiwalian na naibunyag ko. Sa ganitong paraan, makikilatis ako ng lahat. Gayumpaman, nang dumating na ang oras para aktuwal na magsalita, may kaunting pagtatalo sa puso ko, “Kung malalaman ng lahat ng kapatid ko ang mga bagay na ito na naibunyag ko at ang mga pag-uugali ko, ano kaya ang iisipin nila tungkol sa akin? Sasabihin ba nila na isa akong ipokrito mula pa noon? Tatanggihan ba nila ako?” Pagkatapos medyo hindi ako naging handang magbukas ng saloobin at makipagbahaginan. Noong panahong iyon, naalala ko ang pakikipagbahaginan ng Diyos tungkol sa pagsisisi ng mga tao sa Nineve. Sabi ng Diyos: “Ang ‘Ang paglayo sa masamang gawi ng isang tao’ ay nangangahulugan na hindi na muling gagawin ng taong tinutukoy ang mga gawaing iyon magpakailanman. Sa madaling salita, hindi na siya kailanman muling kikilos sa masamang paraang ito; ang paraan, pinagmulan, motibo, intensyon at prinsipyo ng kanyang mga pagkilos ay nagbagong lahat; hindi na niya kailanman muling gagamitin ang mga pamamaraan at mga prinsipyong ito upang magdulot ng kasiyahan at kaligayahan sa kanyang mga puso. Ang ‘iniwan’ sa ‘iniwan ang karahasan sa mga kamay ng isang tao’ ay nangangahulugan na binitawan o isinantabi, upang ganap na makawala sa nakaraan at hindi na kailanman muling balikan. Nang iwanan ng mga taga-Ninive ang karahasan sa kanilang mga kamay, pinatunayan at kinatawan nito ang tunay nilang pagsisisi. Pinagmamasdan ng Diyos ang panlabas na anyo ng mga tao, gayundin ang kanilang mga puso. Nang mapansin ng Diyos ang tunay na pagsisisi sa puso ng mga taga-Ninive nang walang pag-aalinlangan, at napansin din na tinalikdan na nila ang kanilang masasamang gawi at iniwan ang karahasan sa kanilang mga kamay, binago Niya ang Kanyang puso” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi II). Nagsisi sa Diyos ang mga tao ng Nineve nang nakasuot ng sako at nakaupo sa abo. Tinalikuran nila ang kanilang masasamang pamamaraan noon at hindi na muling gumawa ng masasamang gawa. Sa huli, nakuha nila ang awa ng Diyos. Sa kabaligtaran, nasabi ko lang ang tungkol sa kagustuhan kong magsisi. Pero nang aktuwal na dumating sa akin ang isang sitwasyon, ninais ko lang protektahang muli ang sarili kong kahihiyan. Hindi ito tunay na pagsisisi! Kailangan kong bitawan ang sarili kong kahihiyan, at magtapat tungkol sa katotohanan ng aking katiwalian sa mga kapatid ko. Kailangang hayaan kong malinaw na makita ng lahat ang tunay kong tayog, para hindi na nila ako hangaan o sambahin, at maunawaan nila ang pagiging matuwid ng Diyos mula sa kabiguan ko, na magsisilbing babala sa kanila. Nang mapagtanto ko ito, nagtapat ako at ibinahagi ko kung ano ang naibunyag ko at kung paano ako umasal mula nang ako ay maging isang lider: kung paano ko itinaas at ipinangalandakan ang aking sarili. Pagkatapos kong makipagbahaginan, nadama kong labis na lumaya ang puso ko.

Makalipas ang ilang araw, nagsaayos ang mga nakatataas na lider ng isang tungkulin para sa akin. Noong panahong iyon, labis akong nasabik na napaiyak ako. Hindi ko kailanman inasahan na kapag tunay akong nagsisi sa Diyos, masisilayan ko ang Kanyang nakangiting mukha. Hindi ako inabandona ng Diyos, ni hindi Niya ako tinrato ayon sa aking mga pagsalangsang. Labis akong naantig. Palihim akong nagpasya, “Sa hinaharap, kailangan kong magkaroon ng may-takot-sa-Diyos na puso kapag ginagampanan ko ang tungkulin ko, sadyang dakilain ang Diyos, at magpatotoo sa Diyos, gawin ang aking makakaya para hangarin ang katotohanan, gampanan ang aking mga tungkulin sa praktikal na paraan, at tigilan ang pagpapangalandakan sa aking sarili.” Kalaunan, nang gampanan ko ang mga tungkulin ko, nagpakita ako ng mas higit na pagpipigil. Tuwing nais kong ipangalandakan ang sarili ko, sinasadya kong magdasal sa Diyos, tinatanggap ang Kanyang pagsisiyasat, naghihimagsik laban sa aking maling mga layunin, at hindi na kumikilos alinsunod sa aking mga tiwaling disposisyon. Nang magsagawa ako sa ganitong paraan, nakaramdam ako ng labis na kapanatagan sa puso.


53. Ang mga Kahihinatnan ng Pananampalatayang Nakabase sa mga Kuru-kuro at Imahinasyon

Ni Qi Zhao, Tsina

Noong 2004, hinirang ako ng Diyos para pumunta sa Kanyang sambahayan. Habang nakikipagtipon sa mga kapatid, minsan naririnig ko silang nagbabahagi ng kanilang mga karanasan, nagsasabing hindi nila isinuko ang mga tungkulin nila habang may karamdaman sila, at himalang gumaling sila. Nabasa ko rin ang mga artikulo ng patotoong batay sa karanasan na isinulat ng ilang kapatid. Isang kapatid na babae ang nagkakanser pero pinilit pa ring gawin ang mga tungkulin niya, at tinanggal ng Diyos ang kanser niya nang hindi niya nalalaman. Nang malaman ko ang mga patotoong ito, naisip ko, “Nang maharap sa mga pagsubok ng karamdaman ang mga kapatid, umasa sila sa pananampalataya para maranasan ang mga iyon—nanindigan sila sa kanilang patotoo, at gumaling ang karamdaman nila. Sa hinaharap, dapat matuto ako mula sa kanila. Kahit ano pang sakit o sakuna ang dumating, dapat kumapit ako nang mahigpit sa mga tungkulin ko at manindigan ako sa aking patotoo. Sa ganitong paraan, mabubuhay rin ako sa mga pagpapala ng Diyos gaya ng mga kapatid.”

Noong tag-araw ng 2011, isang tanghali, ang anak kong pitong taong gulang ay naglalaro sa sala suot ang roller skates. Aksidenteng natamaan niya ang telebisyon, na bumagsak sa kanya, dahilan kaya dinugo siya nang matindi kung saan-saan, kahit pati sa ilong niya. Nabigla ako at talagang kinabahan ako. Agad akong nanalangin sa Diyos, “O Diyos, anuman ang mangyari sa aking anak, mabuhay man siya o mamatay, tulungan Mong hindi magreklamo ang puso ko.” Matapos masuri sa ospital ang anak ko, sinabi ng doktor na obserbahan siya sa bahay at na basta’t hindi siya lalagnatin, magiging maayos ang lahat. Kalaunan, gumaling ang anak ko. Pagkatapos, pinag-isipan ko ang pangyayaring ito. Hindi ako nagreklamo noong nasa krisis na ito, at mabilis na gumaling ang anak ko. Mas nakumbinsi ako nito na ang hindi pagrereklamo habang nasa kalamidad at ang paninindigan sa aking patotoo ay magpapahintulot sa akin na makamit ang proteksyon at mga pagpapapala ng Diyos. Mula noon, ginugol ko ang aking sarili nang may higit pang sigasig. Kahit ano pang tungkulin ang italaga sa akin ng iglesia, kahit gaano pang paghihirap o kabayaran ang sangkot, sinusunod ko lahat. Pakiramdam ko, isa akong taong nagmamahal sa Diyos at siguradong pagpapalain ng Diyos sa hinaharap.

Noong Mayo 2016, ginagawa ko ang aking mga tungkulin malayo sa tahanan ko. Isang araw, nakatanggap ako ng sulat mula sa bahay, na nagsasabing may leukemia ang anak ko at malubha ang karamdaman niya at dinala na siya sa ospital. Pagkatapos basahin ang sulat, nablangko ang isip ko, at nagpunta ako sa aking silid para manalangin. Lumuhod ako sa kama, humihikbi nang hindi mapigilan, nagsasabing, “O Diyos, labindalawang taong gulang lang ang anak ko. Kukuhanin mo na ba talaga siya?” Pagkatapos niyon, wala na akong nasabi pang iba. Gusto kong umuwi kaagad para maalagaan ang aking anak, para aliwin at palakasin ang loob niya, pero naisip ko na may mga anticristo na nanggugulo sa buhay iglesia, hinahadlangan ang iba’t ibang gawain, at nagdadala ng kapahamakan sa buhay ng mga kapatid. Sa kritikal na sandaling ito, pinapanood ng Diyos kung ano ang pipiliin ko—kung itataguyod ko ba ang gawain ng iglesia o isasantabi ang aking mga tungkulin para alagaan ang anak ko. Naisip ko si Job na nagtiis ng matitinding pagsubok, balot ng mga sugat, pero hindi nagreklamo sa Diyos kundi nanindigan sa kanyang patotoo. Sa huli, nagpakita ang Diyos sa kanya, hindi lang siya pinagaling kundi pinagpala pa nang masagana. Nang maisip ko na ang sakit ng anak ko ay nasa mga kamay ng Diyos, kailangan ko ring piliing mapalugod ang Diyos at maitaguyod ang mga tungkulin ko, hindi hayaang manaig ang mga pakana ni Satanas. Naniniwala ako na kung maninindigan ako sa aking patotoo, pagpapalain ng Diyos ang anak ko para gumaling siya. Lalo na kung isasaalang-alang kung paano nagpasakop si Abraham sa Diyos at handa siyang isakripisyo ang nag-iisa niyang anak na si Isaac, at kung paanong hindi kinuha ng Diyos ang anak niya kundi mas pinagpala pa siya, pakiramdam ko ay sinusubok din ako Diyos sa pamamagitan ng aking anak. Kung ipagkakatiwala ko ang anak ko sa mga kamay ng Diyos at maninindigan ako sa patotoo ko, naniniwala akong pagpapalain ng Diyos ang anak ko para gumaling. Pagkatapos niyon, hindi ko na pinagtuunan ang karamdaman ng anak ko kundi iginugol ko ang aking sarili sa aking mga tungkulin.

Nang umuwi ako, sinabi ng asawa ko na walang leukemia ang anak namin; sobra lang ang puting blood cells nito at mahina ang resistensya, na maaaring mauwi sa leukemia kung walang agarang gamutan. Pumunta kami sa maraming kilalang ospital, pero kahit pagkatapos kumonsulta sa maraming eksperto, hindi nila matukoy ang karamdaman. Wala kaming ibang pagpipilian kundi ang bumalik sa bahay para sa makalumang gamutan. Gumastos kami ng mahigit dalawang libong yuan para sa mga gamot galing Tsina, pero hindi siya bumuti. Naisip ko, “Sa Diyos, walang mahirap na kaso. Basta’t tapat na umaasa ang mga tao sa Diyos at nagpapasakop sa Kanya, hindi ba’t madali lang para sa Diyos na pagalingin sila?” Pagkatapos niyon, madalas akong makipagbahaginan sa anak ko, “Sa karamdamang ito, hindi tayo dapat magreklamo at dapat magpasakop tayo sa mga pamamatnugot at pagsasaayos ng Diyos. Kung maninindigan tayo sa ating patotoo, sisiguruhin ng Diyos na gagaling ka sa sakit mo.” Samantala, nagtanung-tanong din ako sa lahat ng lugar tungkol sa mga katutubong gamot sa sakit ng anak ko. Gayunpaman, pagkatapos ng isang buwan, hindi na nga bumuti ang kondisyon ng anak ko, lumala pa ito. Nagsimula akong makaramdam ng pagkanegatibo at panghihina ng espiritu, naisip ko, “Ginagawa ko nang masipag ang mga tungkulin ko mula noong magkasakit ang anak ko. Bakit hindi pinapangalagaan ng Diyos ang kalusugan ng aking anak? Bakit lumalala ang kondisyon niya kahit maraming gamutan? Kung talagang magiging leukemia ito gaya ng sinabi ng mga doktor, wala na bang matitirang pag-asa sa anak ko?” Habang mas pinag-iisipan ko ito, mas lalo akong natatakot.

Isang umaga, halos umiiyak na sinabi sa akin ng asawa ko, “Sinubukan na natin ang lahat ng paraan para sa karamdaman ng batang ito, pero hindi na nga siya bumubuti, lumalala pa. Ano ang dapat nating gawin?” Pagkakita ko sa pagdadalamhati ng asawa ko, nakaramdam ako ng pagkabalisang hindi maipaliwanag. Kaya, kinuha ko ang mga salita ng Diyos para basahin. Sabi ng Makapangyarihang Diyos: “Habang sumasailalim sa mga pagsubok, normal sa mga tao ang manghina, o maging negatibo ang kalooban, o hindi malinawan ang layunin ng Diyos o ang landas ng kanilang pagsasagawa. Ngunit ano’t anuman, kailangan mong magkaroon ng pananampalataya sa gawain ng Diyos, at huwag itanggi ang Diyos, gaya ni Job. Bagama’t mahina si Job at isinumpa ang araw ng kanyang sariling pagsilang, hindi niya itinanggi na lahat ng bagay sa buhay ng tao ay ipinagkaloob ni Jehova, at na si Jehova rin ang Siyang babawi sa lahat ng ito. Anumang mga pagsubok ang pinagdaanan niya, pinanatili niya ang pananampalatayang ito. Sa iyong karanasan, anumang pagpipino ang pinagdaraanan mo sa pamamagitan ng mga salita ng Diyos, ang hinihingi ng Diyos sa sangkatauhan, sa madaling salita, ay ang kanilang pananampalataya at mapagmahal-sa-Diyos na puso. Ang Kanyang ginagawang perpekto sa pamamagitan ng paggawa sa ganitong paraan ay ang pananampalataya, pagmamahal, at mga hangarin ng mga tao. Ginagawa ng Diyos ang gawain ng pagpeperpekto sa mga tao, at hindi nila ito nakikita, hindi ito nadarama; sa gayong mga sitwasyon, kinakailangan ang iyong pananampalataya. Kinakailangan ang pananampalataya ng mga tao kapag may isang bagay na hindi nakikita ng mata lamang, at kinakailangan ang iyong pananampalataya kapag hindi mo mapakawalan ang iyong sariling mga kuru-kuro. Kapag hindi malinaw sa iyo ang gawain ng Diyos, ang kinakailangan mong gawin ay manampalataya at manindigan at panghawakan nang mahigpit ang iyong patotoo. Nang umabot si Job sa puntong ito, nagpakita sa kanya ang Diyos at nangusap sa kanya. Ibig sabihin, sa pananampalataya mo lamang makikita ang Diyos, at kapag mayroon kang pananampalataya gagawin kang perpekto ng Diyos. Kung walang pananampalataya, hindi Niya ito magagawa” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Pagkatapos basahin ang mga salita ng Diyos, nagkaroon ako ng kaunting kaunawaan sa kung ano ba ang tunay na pananampalataya—ang pananampalataya sa Diyos at matibay na paninindigan sa ating patotoo sa Kanya kahit hindi natin nakikita o nahahawakan ang isang bagay, gaya ni Job, na hindi itinanggi ang Diyos kailanman. Ito ang ninanais ng Diyos. Nakipagbahaginan ako sa aking asawa, “Ang pananampalataya lang sa Diyos at paggawa ng ating mga tungkulin kapag maayos ang lahat ay hindi talaga sumasalamin sa tunay na pananampalataya. Kapag nahaharap tayo sa mga pagsubok at hindi natin makita ang magiging resulta, pero kaya pa rin nating magpatuloy sa pananampalataya at pagsunod sa Diyos—tunay itong pananampalataya, at ito ang ninanais na bunga ng pagpipino at ng mga pagsubok ng Diyos. Kung hindi, mananalig lang tayo sa Diyos dahil sa Kanyang biyaya at mga kapakinabangan, at aakusahan tayo ni Satanas at tatangging kilalanin tayo. Bumuti man o hindi ang kondisyon ng anak natin, kung patuloy tayong susunod at magpapasakop sa Diyos, matatalo at mapapahiya si Satanas, at magkakamit ng kaluwalhatian ang Diyos mula sa atin.” Pagkarinig ng asawa ko rito, tumango siya bilang pagsang-ayon.

Pagkatapos niyon, wala pa ring makitang pagbuti sa kondisyon ng anak ko. Isang araw, nakasandal ang anak ko sa gilid ng bintana, pinapanood ang ibang mga batang papasok sa eskuwela dala ang mga bag nila. Mukhang naiinggit siya, habang may luha sa mga mata at bara sa lalamunan, sinabi niya, “Nanay, lahat ng ibang bata ay papasok sa eskuwela, pero may sakit ako at hindi ako makakapasok. Lagi mong sinasabi sa akin na magpasakop sa Diyos. Hanggang kailan ako dapat magpasakop bago ako gumaling?” Ang marinig ang mga salita ng aking anak ay parang kutsilyo sa puso ko. Hindi na iyon kinaya ng pananampalataya ko. Naisip ko, “Mula nang magkasakit ang anak ko, naghirap ako, pero pinanindigan ko palagi ang mga tungkulin ko. Nagawa ko na ang magagawa ko para makipagtulungan. Bakit hindi pa rin ginagamot ng Diyos ang sakit ng anak ko? Hindi ba sapat ang katapatan ng puso ko? Sinabi ng doktor na kung hindi magagamot ang sakit ng anak ko, puwede siyang maputulan ng paa. Kung magkaganoon, paano siya mabubuhay sa hinaharap?” Habang iniisip ang mga nakakakilabot na kahihinatnang ito, naghihirap sa sakit ang puso ko, parang ipinaraan sa gilingan. Nang umabot ako sa ganitong antas ng sakit, nanalangin ako sa Diyos, “O Diyos, bakit hindi gumagaling ang sakit ng anak ko? Masyadong mababa ang tayog ko; hindi ko na talaga kayang tiisin ito. O Diyos, bigyang-liwanag Mo ako para maunawaan ko ang Iyong layunin.”

Noong katapusan ng Setyembre, pinadalhan ako ng sulat ng aming lider, hinihiling ang aking pakikipagtulungan sa isang partikular na tungkulin. Tumanggi ako dahil nag-aalala ako sa karamdaman ng aking anak. Kalaunan, napagtanto ko na sa lahat ng mga taon na nanampalataya ako sa Diyos, hindi pa ako tumanggi sa isang tungkulin kahit gaano pa katindi ang kinakaharap kong hirap. Pero ngayon, tinanggihan ko ang isang tungkulin dahil sa sakit ng anak ko. Nabalisa ako nang mapagtanto ko ito. Pinagnilayan ko ang saloobin ko sa Diyos sa panahong ito, at napagtanto ko na nananalangin lang ako at nagbabasa ng mga salita ng Diyos sa isang pabasta-bastang paraan. Wala akong lakas sa puso ko. Araw-araw, bukod sa pagpapainom ng gamot sa anak ko, puno ng takot at pagkabalisa ang puso ko. Lagi akong nag-aalala na baka hindi na bubuti ang sakit ng anak ko at baka mawala siya sa akin, kaya hindi ako makapagtuon sa aking mga tungkulin. Nang maisip ko ito, bigla kong napagtanto—hindi ba’t ipinagkakanulo ko ang Diyos? Naisip ko ang isang sipi ng mga salita ng Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensya at dapat kang parusahan. Ito ay talagang natural at makatuwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, nagtataksil ka sa Kanya sa pinakamalalang paraan. Sa ganito, mas kahabag-habag ka pa kaysa kay Judas, at dapat na sumpain” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Naramdaman ko ang galit ng Diyos mula sa Kanyang istriktong mga salita ng paghatol. Seryosong bagay pala ang pagbabalewala sa atas ng Diyos. Ang saloobin ng Diyos sa mga tumatanggi sa Kanyang atas ay isa na pagkasuklam at pagsumpa. Nakapagpanginig sa akin ang mga nabasa kong salitang ito. Nanampalataya ako sa Diyos sa loob ng maraming taon nang walang katotohanang realidad; nang maharap sa mga sitwasyong hindi umaayon sa aking mga kuru-kuro, kaya ko pa ring talikuran ang aking mga tungkulin at ipagkanulo ang Diyos. Nang mapagtanto ko ito, nagsisising nanalangin ako sa Diyos.

Habang naghahanap, nabasa ko ang isang sipi ng mga salita ng Diyos: “Nasa ganitong uri ng kalagayan ang karamihan ng mga tao ngayon: Upang makamit ang mga pagpapala, dapat kong gugulin ang aking sarili para sa Diyos at magbayad ng halaga para sa Kanya. Upang makamit ang mga pagpapala, dapat kong talikdan ang lahat para sa Diyos; dapat kong tapusin ang ipinagkatiwala Niya sa akin, at kailangan kong gampanang mabuti ang aking tungkulin. Ang kalagayang ito ay pinangingibabawan ng layuning magtamo ng mga pagpapala, na isang halimbawa ng paggugol sa sarili para sa Diyos na pawang para sa layunin ng pagkakamit ng mga gantimpala mula sa Kanya at pagkakamit ng isang korona. Hindi nagtataglay ng katotohanan ang mga puso ng ganoong mga tao, at tiyak na binubuo lamang ng ilang salita at doktrina ang kanilang pagkaunawa na ipinangangalandakan nila saan man sila mapadako. Ang landas nila ay ang landas ni Pablo. Ang pananampalataya ng ganoong mga tao ay isang kilos ng palagiang mabigat na gawain, at nararamdaman nila sa kaibuturan na kung higit silang gumagawa, higit na mapatutunayan ang kanilang katapatan sa Diyos; na kung higit na marami silang ginagawa, higit na tiyak na malulugod ang Diyos; at kung higit na marami silang ginagawa, higit silang magiging karapat-dapat na pagkalooban ng isang korona sa harap ng Diyos, at mas malalaking pagpapala ang matatamo nila. Iniisip nila na kung makakaya nilang tiisin ang pagdurusa, mangangaral, at mamamatay para kay Cristo, kung makakaya nilang ihandog ang mga sarili nilang buhay, at kung makakaya nilang makumpleto ang lahat ng mga tungkuling ipinagkatiwala sa kanila ng Diyos, kung gayon ay sila ang magiging mga taong magtatamo ng pinakamalalaking pagpapala, at tiyak na pagkakalooban sila ng mga korona. Ito ang tiyak na nailarawan ni Pablo sa isip at ito ang kanyang hinangad. Ito ang mismong landas na nilakaran niya, at sa ilalim ng paggabay ng ganoong mga saloobin isinagawa ni Pablo ang paglilingkod sa Diyos. Hindi ba nagmula ang gayong mga saloobin at mga layunin sa isang satanikong kalikasan? Katulad lamang ito ng mga makamundong tao, na naniniwalang dapat nilang itaguyod ang karunungan habang nasa lupa, at na pagkatapos makamtan ito ay mamumukod-tangi sila sa madla, magiging mga opisyal, at magkakaroon ng katayuan. Iniisip nila na sa sandaling mayroon na silang katayuan, matutupad na rin nila ang kanilang mga ambisyon at maiaangat na nila ang kanilang mga negosyo at pamilya sa isang partikular na antas ng kasaganahan. Hindi ba’t lahat ng walang pananampalataya ay tumatahak sa landas na ito? Yaong mga pinangingibabawan ng ganitong satanikong kalikasan ay maaari lamang maging katulad ni Pablo sa kanilang pananampalataya. Iniisip nila: ‘Dapat kong itakwil ang lahat upang gugulin ang sarili ko para sa Diyos. Dapat akong maging tapat sa harap ng Diyos, at sa huli, tatanggapin ko ang pinakamalalaking gantimpala at mga pinakadakilang korona.’ Ito rin ang katulad na pag-uugali ng mga makamundong tao na naghahangad ng mga makamundong bagay. Wala talaga silang anumang ipinagkaiba, at magkatulad sila ng kalikasan. Kapag may ganitong uri ng satanikong kalikasan ang mga tao, sa mundo sa labas, maghahangad silang magtamo ng kaalaman, pagkatuto, katayuan, at mamukod-tangi sa madla. Kung naniniwala sila sa Diyos, hahangarin nilang magkamit ng mga dakilang korona at malalaking pagpapala. Kung hindi hinahangad ng mga tao ang katotohanan kapag naniniwala sila sa Diyos, siguradong tatahakin nila ang landas na ito. Isa itong di-nababagong katunayan, batas ito ng kalikasan. Ang landas na tinatahak ng mga taong hindi hinahangad ang katotohanan ay tuwirang salungat sa landas ni Pedro” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Sa pagsisiwalat ng mga salita ng Diyos, nakita ko na sa nakaraang maraming taon, ang pagtalikod at paggugol ko ay hindi para tuparin ang aking mga tungkulin at palugurin ang Diyos, kundi para makipagtransaksyon sa Diyos, laging pinangungunahan ng layuning magkamit ng mga pagpapala—ang tinahak ko ay ang landas ni Pablo ng paghahangad ng mga pagpapala. Mula noong tanggapin ko ang gawain ng Diyos sa mga huling araw, nakita ko na kapag pinaninindigan ng mga kapatid ang kanilang patotoo sa panahon ng karamdaman at pagsubok, nakakatanggap sila ng pag-aalaga, proteksyon, at mga pagpapala ng Diyos. Samakatuwid, kahit gaano pa kahirap o kapanganib ang mga tungkuling itinatalaga sa akin ng iglesia, nakikipagtulungan ako nang walang anumang pasubali. Sa puso ko, matibay akong naniniwala na hangga’t naghihirap ako at nagbabayad ng halaga para sa Diyos, hindi nagrereklamo kapag nahaharap sa mga pagdurusa, at nagpapatuloy sa paggawa ng aking mga tungkulin, siguradong tatanggapin ko ang mga pagpapala ng Diyos. Nang malaman kong nagkaroon ng malubhang karamdaman ang anak ko, pinili ko pa ring gawin ang mga tungkulin ko at gugulin ang sarili ko para sa Diyos, upang pagalingin ng Diyos ang aking anak. Pero, nang hindi gumaling ang sakit ng anak ko sa loob ng matagal na panahon, nagsimula akong maghinaing laban sa Diyos. Ginamit kong pangtransaksyon sa Diyos ang dating pagtalikod at paggugol ko, nakipagtalo ako at tumutol sa Kanya, nagreklamo sa kakulangan ng proteksyon Niya sa anak ko, at tumanggi pa nga akong gawin ang mga tungkulin ko. Nakita ko na ganap na nalantad ang aking satanikong kalikasan na makasarili, ubod ng sama, at mapaghanap ng pakinabang. Ginagamit ko ang aking pagtalikod at paggugol para sa Diyos bilang paraan para humingi ng mga pagpapala mula sa Kanya. Napagtanto ko na naglalakad ako sa parehong landas ni Pablo. Ginugol ni Pablo ang kanyang sarili at nagbayad siya ng halaga para sa Diyos habang umaasang magkaroon ng mga gantimpala at isang korona, nakikipagtransaksyon sa Diyos. Dinaya at nilabanan niya ang Diyos, at sa huli ay natanggap niya ang pagkondena at pagpaparusa ng Diyos. Nang pagnilayan ko ang maraming taon ko ng pananampalataya sa Diyos, dahil sa hindi paghahangad sa katotohanan o paghahanap sa mga layunin ng Diyos sa Kanyang mga salita, ginawa kong transaksyon ang paggugol ko para sa Diyos at ang pagganap ko sa tungkulin. Nakita ko kung gaano talaga ako kamakasarili at kakasuklam-suklam, ganap na hindi karapat-dapat sa pagliligtas ng Diyos!

Pagkatapos nabasa ko ang mga salitang ito ng Diyos: “Sumasailalim ka sa mga pagsubok kay Job, at kasabay nito ay sumasailalim ka sa mga pagsubok kay Pedro. Noong sinubok si Job, tumayo siyang saksi, at sa huli, nagpakita sa Kanya si Jehova. Pagkatapos niyang tumayong saksi, saka lamang siya naging karapat-dapat na makita ang mukha ng Diyos. Bakit sinabing: ‘Nagtatago Ako mula sa lupain ng karumihan ngunit ipinakikita Ko ang Aking Sarili sa banal na kaharian’? Ibig sabihin niyan ay kapag ikaw ay banal at tumatayong saksi, saka ka lamang magkakaroon ng dangal na makita ang mukha ng Diyos. Kung hindi ka makatayong saksi para sa Kanya, wala kang dangal para makita ang Kanyang mukha. Kung aatras ka o magrereklamo laban sa Diyos sa harap ng mga pagpipino, sa gayon ay bigo kang tumayong saksi para sa Kanya at pinagtatawanan ka ni Satanas, hindi mo makakamtan ang pagpapakita ng Diyos. Kung katulad ka ni Job, na sa gitna ng mga pagsubok ay isinumpa ang kanyang sariling laman at hindi nagreklamo laban sa Diyos, at nagawang kamuhian ang kanyang sariling laman nang hindi nagrereklamo o nagkakasala sa pamamagitan ng kanyang mga salita, tatayo kang saksi. Kapag sumasailalim ka sa mga pagpipino kahit paano at kaya mo pa ring maging katulad ni Job, na lubos na nagpasakop sa harap ng Diyos at walang ibang mga kinakailangan sa Kanya o sarili mong mga kuru-kuro, magpapakita sa iyo ang Diyos” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). “Kahit na ginagamit ng Diyos ang iba’t ibang paraan ng pagsubok sa bawat tao sa iba’t ibang konteksto, nakita ng Diyos kay Abraham ang nais Niya, nakita Niyang totoo ang puso ni Abraham at walang pasubali ang kanyang pagpapasakop. Ito mismong pagiging ‘walang pasubali’ na ito ang ninais ng Diyos. Madalas sabihin ng mga tao na, ‘Inialay ko na ito, tinalikuran ko na iyan—bakit hindi pa rin nasisiyahan ang Diyos sa akin? Bakit Niya ako laging isinasailalim sa mga pagsubok? Bakit Niya ako parating sinusubukan?’ Ito ay nagpapakita ng isang katunayan: Hindi pa nakikita ng Diyos ang iyong puso, at hindi pa Niya nakakamit ang iyong puso. Ang ipinahihiwatig nito ay hindi pa Niya nakikita ang katapatan na gaya ng ipinamalas ni Abraham nang nagawa niyang itaas ang panaksak upang patayin ang kanyang anak sa pamamagitan ng sarili niyang mga kamay at ialay ito sa Diyos. Hindi pa Niya nakikita ang iyong walang pasubaling pagpapasakop, at hindi pa Siya nakaramdam ng kalinga sa iyo. Samakatuwid, natural lamang na patuloy kang sinusubok ng Diyos” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Mula sa mga salita ng Diyos, naunawaan ko na pinagpapala ng Diyos ang mga tapat na gumugugol ng sarili nila para sa Kanya. Anuman ang ikinikilos ng Diyos, nagpapasakop sila nang walang pasubali sa Kanyang mga pamamatnugot at pagsasaayos, nang walang anumang hinihingi, hinihiling, o personal na pakikialam. Ito ay isang tunay na patotoo. Hindi ko maiwasang isipin si Job. Narinig lang niya ang tungkol sa Diyos, pero nang mawala ang lahat ng kanyang pag-aari at anak, nang mabalot siya ng mga sugat, at kutyain pa nga ng asawa niya, sumunod pa rin siya sa paraan na may pagkatakot sa Diyos at pag-iwas sa kasamaan, sinabi niya, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Hindi sinubukan ni Job na makipagnegosasyon sa Diyos o humingi sa Kanya ng mga bagay-bagay; pinanatili niya ang isang pusong dalisay para sa Diyos. Naisip ko rin si Abraham. Isandaang taon na siya noong maging anak niya si Isaac, na mahal na mahal niya. Nang hingin ng Diyos na ihandog niya si Isaac bilang isang alay, kahit may pagmamahal siya para sa anak niya, hindi siya nabuhay sa pagmamahal na iyon. Pumayag siyang ialay si Isaac sa altar. Ang kanilang pananampalataya at pagpapasakop sa Diyos ay ganap at walang pasubali, walang kasamang pakikipagnegosasyon o paghingi. Ang ginawa nila ay ganap na para sundan ang daan ng Diyos, hindi para sa mga pagpapala o personal na pakinabang. Ang kanilang mga patotoo ay talagang kapuri-puri at kahanga-hanga. Gayunpaman, mali ang aking pagkaunawa noon pa man. Nang maharap ako sa karamdaman at kalamidad, basta’t patuloy kong nagagawa ang mga tungkulin ko nang hindi nagrereklamo, inakala kong sapat na ang mabubuting pag-uugali na ito para mapanindigan ko ang aking patotoo at mapalugod ang Diyos, at na matatanggap ko ang Kanyang mga pagpapala. Pero sa likod ng aking paggugol, walang sinseridad o pagpapasakop sa Diyos. Ang aking mga sakripisyo ay ganap na nauudyukan ng pandaraya, pakikipagnegosasyon, at paghingi ng mga bagay-bagay. Hindi talaga ito isang tunay na patotoo, at ang pag-uugaling ito ay kasuklam-suklam sa Diyos at hindi karapat-dapat sa Kanyang mga pagpapala. Noon, maraming beses ko nang nabasa ang tungkol sa mga patotoo nina Job at Abraham, pero hindi ako tumuon sa kung paano sila tumahak sa daan ng Diyos, natakot sa Kanya, umiwas sa kasamaan, at nanatiling tapat at nagpapasakop sa Diyos. Sa halip, tumuon ako sa mga pagpapalang tinanggap nila pagtapos nilang manindigan sa kanilang patotoo. Ang lahat ng ito ay dahil nahimok ako ng aking satanikong kalikasan na mapaghanap ng pakinabang. Sa pagsisiwalat ng mga salita ng Diyos, nagkaroon ako ng kaunting kaalaman sa kung ano ang bumubuo sa isang tunay na patotoo.

Kalaunan, naisip ko: Sa mga taon ko ng pananampalataya sa Diyos, palagi kong inakala na kung gugugol ako at magsasakripisyo para sa Diyos, dapat pagpalain ako ng Diyos; ito ang ibig sabihin ng pagiging matuwid ng Diyos. Kaya nang hindi bumuti ang karamdaman ng anak ko at mas lumala pa nga, napuno ang puso ko ng mga reklamo at maling pagkaunawa, at tinanggihan ko pa nga ang tungkulin ko. Hinanap ko kung paano tamang harapin ang sitwasyong ito. Sa aking paghahanap, nakita ko ang isang sipi ng mga salita ng Diyos: “Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang inalis ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inordena Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. Kung hindi ka naging kalugud-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito rin ba ay pagiging matuwid Niya? Oo. Maaaring hindi mo pa ito makita sa ngayon mula sa mga katotohanan, ngunit dapat mong maunawaan ito sa doktrina. … Lahat ng ginagawa ng Diyos ay matuwid. Bagama’t maaaring hindi maarok ng mga tao ang katuwiran ng Diyos, hindi sila dapat manghusga nang basta-basta. Kung may ginagawa Siya na mukhang hindi patas para sa mga tao, o kung mayroon silang anumang mga kuru-kuro tungkol doon, at nagiging daan iyon para sabihin nilang hindi Siya matuwid, kung gayon ay masyado silang hindi makatwiran. Nakikita mo na nakakita si Pedro ng ilang bagay na hindi maunawaan, ngunit sigurado siya na naroon ang karunungan ng Diyos at na nasa mga bagay na iyon ang kabutihang-loob ng Diyos. Hindi maaarok ng mga tao ang lahat ng bagay; may napakaraming bagay silang hindi nauunawaan. Sa gayon, hindi madaling malaman ang disposisyon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay sa pagsisiwalat ng Diyos, napagtanto ko na wala akong dalisay na pagkaunawa sa matuwid na disposisyon ng Diyos. Inakala ko noon na kung igugugol natin ang sarili natin para sa Diyos at maninindigan tayo sa ating patotoo, dapat tayong pagpalain ng Diyos, alisin ang lahat ng ating paghihirap at sakit, hayaan tayong mabuhay sa Kanyang mga pagpapala. Tila patas at makatwiran ito para sa akin; akala ko ito ang pagiging matuwid ng Diyos. Gayunpaman, ang ganitong uri ng pagkaunawa ay hindi nakaayon sa layunin ng Diyos. Ang Diyos ang Lumikha, at ang mga tao ay mga nilikha. Nakadepende sa Diyos kung paano Niya tayo tatratuhin, at hindi tayo dapat magkaroon ng mga hindi makatwirang hinihingi sa Diyos. Kagaya noong pinanindigan ni Job ang kanyang patotoo, ang pagpapala ng Diyos kay Job ay ang Kanyang pagiging matuwid, at kahit pa hindi Niya pagpalain si Job, matuwid pa rin Siya. Ang disposisyong diwa ng Diyos ay pagiging matuwid. Gayunpaman, nabigo akong makita ito. Naniwala ako na ang pagiging matuwid ay nangangahulugan ng pagkakapantay-pantay, pagiging patas, at pagiging makatwiran. Akala ko kung magsasakripisyo ako para sa Diyos, dapat gantimpalaan ako ng mga pagpapala. Puno ng pakikipagtransaksyon ang mentalidad na ito. Nang magkasakit ang anak ko, kahit nagtiyaga ako sa paggawa ng aking mga tungkulin, mayroong personal na dahilan sa likod niyon—ang humingi ng biyaya mula sa Diyos, ang alisin ng Diyos ang sakit ng anak ko. Sa totoo lang, isa itong transaksyon, hindi patotoo. Kung hindi dahil sa karamdaman ng anak ko, hindi pa malalantad ang ubod ng samang motibo ko ng pakikipagnegosasyon sa Diyos. Nakita ko ang pagkilos ng karunungan ng Diyos at napagtanto ko ang kawalan ko ng konsensiya at katwiran. Kaya, gumawa ako ng isang pasya: Sa kabila ng sakit ng aking anak, magpapasakop ako sa mga pamamatnugot at pagsasaayos ng Diyos at tutuparin ko ang aking mga tungkulin bilang isang nilikha.

Kalaunan, nabasa ko ang isang sipi ng mga salita ng Diyos: “Walang kaugnayan sa pagitan ng tungkulin ng tao at kung siya ay pinagpala o isinumpa. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang mapagpala ay kapag ang isang tao ay nagawang perpekto at nagtatamasa ng mga biyaya ng Diyos matapos magdanas ng paghatol. Ang maisumpa ay kapag ang disposisyon ng isang tao ay hindi nagbabago matapos silang magdanas ng pagkastigo at paghatol, iyon ay kapag hindi pa sila nagawang perpekto kundi pinarusahan. Ngunit napagpala man sila o naisumpa, dapat tuparin ng mga nilalang ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahanap sa Diyos. Hindi mo dapat gawin ang iyong tungkulin para lamang mapagpala, at hindi ka dapat tumangging kumilos dahil sa takot na maisumpa” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Binigyan ako ng mga salita ng Diyos ng malinaw na sagot: Ang paggawa ng tungkulin ay isang bokasyon na mula sa langit. Wala itong kinalaman sa mga pagpapala o kamalasan; ito ang dapat nating gawin. Noon, nabuhay ako sa mga kuru-kuro at imahinasyon, naniniwala na kung magsisikap ako sa aking mga tungkulin, ibig sabihin ay karapat-dapat ako sa mga pagpapala ng Diyos, at dapat panatilihin ng Diyos na ligtas ang pamilya ko. Ngayon nauunawaan ko na na mali ang pananaw na ito. Bumuti man o hindi ang karamdaman ng aking anak, hindi ako dapat makipagnegosasyon sa Diyos. Mula noon, handa na akong magpasakop sa mga pamamatnugot at pagsasaayos ng Diyos at tuparin ang aking mga tungkulin at responsabilidad. Pagkatapos ng tatlong araw, nakatanggap ako ng sulat mula sa nakatataas na lider na nagsasabing may agarang gawain na gagawin ko. Kahit atubili akong iwan ang aking anak, nauunawaan kong hindi ako dapat mabuhay base sa pagmamahal lang. Mayroon akong sariling misyon na tutuparin, at nasa mga kamay ng Diyos ang karamdaman ng aking anak. Handa akong ipagkatiwala sa Diyos ang aking anak at magpasakop sa Kanyang mga pamamatnugot at pagsasaayos. Pagkatapos niyon, ginawa ko ang aking tungkulin.

Pagkaraan ng tatlong buwan, umuwi ako para bisitahin ang anak ko at nalaman kong dinala siya ng asawa ko sa isang doktor sa baryo para ipagamot. Nabawasan ang pamamaga sa mga binti ng anak ko, at paunti-unti siyang bumubuti sa bawat araw. Pagdating ng pagtatapos ng taon, sinabi ng doktor, “Ang bilis gumaling ng batang ito. Nagamot na ang sakit niya.” Nang marinig ko ang resultang ito, sobrang natuwa ako, hindi ko masabi sa mga salita.

Pagkatapos ng karanasang ito, nagkamit ako ng kaunting kaalaman tungkol sa matuwid na disposisyon ng Diyos. Napagtanto ko rin na ang paghahangad na makamit ang katotohanan at matupad ang mga tungkulin ng isang tao bilang isang nilikha ay ang pinakamahahalagang bahagi ng pananampalataya sa Diyos. Hindi tayo dapat humihingi sa Diyos ng mga kapakinabangang pisikal, kapayapaan sa pamilya, kalayaan mula sa karamdaman at sakuna, o ng kanais-nais na mga resulta at mga destinasyon. Hindi makatwiran ang mga hinihinging ito. Kapag umaasa tayo sa mga kuru-kuro at imahinasyon sa ating pananampalataya, hindi tayo kailanman makakapasok sa katotohanang realidad. Sa pamamagitan lang ng pagdanas sa paghatol at pagkastigo ng mga salita ng Diyos, pati na rin sa mga pagsubok at pagpipino natin makakamit ang katotohanan, maiwawaksi ang katiwalian at magagawang mabuhay sa liwanag ng presensya ng Diyos. Kahit na nagtiis ako ng kaunting sakit at pagpipino sa pamamagitan ng sakit ng aking anak, inilantad nito ang matagal ko nang tiwaling mga karumihan at ang mga nakalilinlang na pananaw na pinanghawakan ko tungkol sa pananampalataya sa Diyos. Tinulungan ako ng karanasang ito para makilala ang sarili ko, mahanap ang katotohanan, at mapagtanto kung anong uri ng patotoo ang sinasang-ayunan ng Diyos. Itinulak ako nito na mabilis na itama ang mga mali kong pananaw at lumakad sa tamang landas. Ito ang pabor ng Diyos sa akin!


54. Sa Likod ng Aking mga Kasinungalingan

Ni Yang Rui, Tsina

Noong Enero 2021, nahalal ako bilang isang mangangaral. Pagkalipas ng tatlong buwan o higit pa, dahil sa mahinang kapabilidad sa gawain ay hindi ko mahusay na nagampanan ang gawain at itinalaga akong muli bilang isang lider ng iglesia. Napakalungkot ko noong panahong iyon, “Itinalaga akong muli; ano kaya ang iisipin sa akin ng mga kapatid kapag nalaman nila? Iisipin kaya nila na hindi ko hinahangad ang katotohanan at wala akong anumang kapabilidad sa gawain? Mamaliitin kaya nila ako? Kung hindi ko magawa nang maayos ang gawain ng isang lider ng iglesia at matanggal ako, tuluyan nang masisira ang magandang imahe ko sa kanilang mga puso.” Pagkaisip ko nito, talagang hindi ko na magawang hikayatin ang aking sarili. Pagkatapos, nang gawin ko ang aking tungkulin, nagsinungaling ako at nagpanggap para protektahan ang aking imahe sa isipan ng iba.

Noong Mayo, dumating ang mga nakatataas na lider para subaybayan ang iba’t ibang aytem ng gawain sa iglesia. Nakahanap sila ng ilang salita ng Diyos na naglalantad sa mga huwad na lider na hindi gumagawa ng tunay na gawain, at ibinahagi nila ito sa amin. Naisip ko, “Bakit ipinapakita sa amin ng mga lider ang mga salita ng Diyos tungkol sa paksang ito? Alam kaya nila na hindi ako gumagawa ng tunay na gawain sa panahong ito, at babala ba ito sa akin na kung magpapatuloy ako sa hindi maayos na paggawa ay matatanggal ako? Kamakailan lang, ibinaba ang ranggo ko dahil sa mahinang kapabilidad ko sa gawain. Kung matanggal akong muli, tiyak na sasabihin ng mga kapatid na talagang wala akong kakayahan. Magiging kahiya-hiya talaga iyon! Hindi maaari. Hindi ko hahayaang maliitin ako ng mga kapatid. Kailangan kong magsikap at magkamit ng ilang resulta.” Noong panahong iyon, madalas akong dumalo sa mga pagtitipon kasama ang aking mga grupo at nakikipagbahaginan sa kanila. Nang makita kong nahihirapan ang mga kapatid sa pangangaral ng ebanghelyo, sinubukan kong lutasin agad ang mga ito, ngunit pagkatapos ng ilang beses na pakikipagbahaginan, walang naging malinaw na mga resulta. Nagpadala ng liham ang mga lider para alamin ang tungkol sa gawain ng ebanghelyo. Nais kong iulat ang mga isyung ito sa mga lider, ngunit naisip ko kung paanong lahat ng iyon ay mga dati nang problema na hindi pa rin nalulutas. Kung iuulat ko ang mga ito, sasabihin kaya ng mga lider na wala akong kapabilidad sa gawain at hindi ko kayang lutasin ang mga tunay na problema, at tatanggalin ako? Hindi ba’t lubusan akong mapapahiya? Kaya, salungat sa aking iniisip, sinabi ko, “Wala pa akong nakitang anumang problema o paglihis sa ngayon, ngunit iuulat ko ang mga ito kung may makita ako kalaunan.” Pagkatapos tumugon, hindi mapakali ang puso ko, “Hindi ba’t nagsisinungaling ako at nanlilinlang? Pero kung sasabihin ko ang totoo, malalaman ng mga lider na hindi ko kayang lumutas ng mga problema at hindi ako makagawa ng tunay na gawain. Tiyak na tatanggalin nila ako.” Kaya, hindi ako nagnilay-nilay sa aking sarili.

Noong Hulyo, nagpadala sa amin ang iglesia ng tatlong dokumento ng pag-aalis. Pinaalalahanan ako ng sister na katuwang ko na basahin agad ang mga ito, ngunit hindi ko ito pinansin. Pagkalipas ng isang buwan, dumating si Sister Zhang Yu sa aming iglesia para kumustahin ang mga dokumento ng pag-aalis. Nag-alala ako na kung malaman ni Zhang Yu na matagal naantala ang mga dokumentong ito dahil hindi ko sinuri ang mga ito sa tamang oras, sasabihin kaya niya na hinahadlangan ko ang gawain ng paglilinis, at na isa akong huwad na lider? Pagkalipas ng ilang sandali, tinanong ako ni Zhang Yu kung naisumite na ba ang mga dokumentong ito. Lubos akong nakonsensiya, “Kung sasabihin ko ang totoo na ako ang nakaantala sa mga ito, tiyak na sasabihin ni Zhang Yu na hinadlangan ko ang gawain ng paglilinis. Kung maiuulat ito sa mga nakatataas na lider at pagkatapos ay matanggal ako, magiging napakakahiya-kahiya niyon!” Pinagtakpan ko ang sarili ko at sinabing, “Ang ilang lider at diyakono ay hindi pa pumipirma para sa paglilinis.” Sinabi ni Zhang Yu, “Napakahalaga ng gawain ng paglilinis. Kailangan mong magmadali at papirmahin sila nang walang pagkaantala.” Namula ang mukha ko, at nag-aalangan kong sinabi, “Sige.” Bagama’t wala nang ibang sinabi si Zhang Yu, ang puso ko ay matagal na hindi mapakali, at inusig ako ng aking konsensiya, “Malinaw na kasalanan ko ang hindi pagsusuri kaagad sa mga dokumento para sa paglilinis, ngunit ipinasa ko ang responsabilidad sa iba. Hindi ba’t binabaluktot ko ang mga katunayan at nagsisinungaling?” Nag-alala akong malalantad ang aking kasinungalingan, at hindi ako mapakali at kinabahan ako. Labis din akong nabagabag: Bakit napakahirap magsabi ng totoo?

Pagkatapos, naging abala ako gaya ng dati, ngunit pagdating sa paggawa ng aking tungkulin, paikot-ikot lang ako at madaling-madali. Wala akong makitang anumang problema at walang anumang aytem ng gawain ang nagkaroon ng bunga. Kalaunan, dumating sa isang pagtitipon ang isang nakatataas na lider para alamin ang tungkol sa gawain. Sinagot ko ang bawat tanong niya nang may labis na pag-iingat, at kinumpirma ko rin ang aking mga sagot sa aking katuwang, na nakaupo sa tabi ko, dahil hindi ko masagot ang ilang tanong dahil hindi ko nauunawaan ang mga detalye ng ilang gampanin. Nang tanungin ako ng lider kung ano ang kalagayan ko, itinago ko ang totoo, at direktang pinungusan ako ng lider, “Natuklasan kong hindi ka gumagawa ng tunay na gawain. Kapag nag-uulat ka tungkol sa gawain, palagi mong inuulat ang mabuti at pinagtatakpan ang masamang balita, kaya hindi maunawaan ng iba kung ano ba talaga ang nangyayari sa gawain. Isinaayos ng iglesia na itigil mo muna ang iyong mga tungkulin para makapagnilay-nilay ka sa iyong sarili.” Nang marinig kong tinukoy ng lider ang mga problema ko, pakiramdam ko ay lubusan akong napahiya, na gusto ko na lang magpalamon sa lupa.

Pagkatapos akong tanggalin, nanghina ako nang husto at napagtanto kong napakasama ng kalagayan ko. Kaya lumapit ako sa harap ng Diyos para manalangin, na nawa’y bigyang-liwanag Niya ako at gabayan akong maunawaan ang aking tiwaling diwa. Isang araw, nabasa ko ang mga salita ng Diyos: “Madalas ginagamit ng mga anticristo ang pamamaraan ng pagsisinungaling sa ang Itaas at pagtatago ng mga bagay-bagay sa mga mababa sa kanila para maiwasan ang pagpupungos ng ang Itaas. … Kung lumilitaw ang ilang problema sa gawain ng iglesia, alam ng mga anticristo na tiyak silang mapupungusan, o matatanggal pa nga kapag nalaman ng ang Itaas ang tungkol sa mga isyu, kaya, itinatago nila ang mga problema, at hindi iniuulat ang mga ito sa ang Itaas. Wala silang anumang pakialam kung ano ang epekto o pinsalang maidudulot ng mga problemang iyon sa gawain ng sambahayan ng Diyos kung hindi malulutas ang mga ito; wala silang malasakit sa kahit anong kawalan na mararanasan ng gawain ng sambahayan ng Diyos. Hindi nila iniisip kung anong paraan ng pagkilos ang makakabuti sa gawain ng sambahayan ng Diyos o makakapagpalugod sa Diyos; isinasaalang-alang lamang nila ang kanilang sariling reputasyon at katayuan, kung paano sila titingnan at tatratuhin ng ang Itaas, at kung paano nila pangangalagaan ang kanilang reputasyon at katayuan upang hindi maapektuhan ang mga ito. Sa ganitong paraan tinitingnan ng mga anticristo ang mga bagay-bagay at pinag-iisipan ang mga problema, at ganap itong kumakatawan sa kanilang disposisyon. Kaya, tiyak na hindi makatotohanang iuulat ng mga anticristo ang mga problema na umiiral sa loob ng iglesia, o na lumilitaw sa kanilang gawain. Anuman ang gawain nila, anumang paghihirap ang kinakaharap nila, o kung nahaharap sila sa mga sitwasyon na hindi nila alam kung paano pangasiwaan, o kung saan hindi nila alam kung ano ang gagawing pagpapasya, habang isinasakatuparan ang gawain na iyon, pagtatakpan at itatago nila ito, natatakot sila na sasabihin ng ang Itaas na masyadong mahina ang kanilang kakayahan, o na malalaman ng ang Itaas ang kanilang tunay na sitwasyon, o pupungusan sila ng ang Itaas dahil hindi nila maagap na pinangasiwaan at nilutas ang mga paghihirap o sitwasyong iyon. Binabalewala ng mga anticristo ang mga interes ng sambahayan ng Diyos at ang gawain ng iglesia upang maiwasan ang pagpupungos ng ang Itaas. Hindi sila nag-aatubiling isakripisyo ang gawain at mga interes ng iglesia para lang mapanatili ang kanilang katayuan at kabuhayan, at para matiyak na mayroong magandang impresyon tungkol sa kanila ang ang Itaas. Wala silang pakialam kung naaantala o naaapektuhan ba nila ang pag-usad ng gawain ng iglesia, at mas lalong wala silang pakialam tungkol sa buhay pagpasok ng mga hinirang ng Diyos. Anuman ang mga suliraning kinakaharap ng mga kapatid, o anuman ang mga problemang umiiral pagdating sa kanilang buhay pagpasok, hindi kayang lutasin ng mga anticristo ang mga ito, at hindi sila kokonsulta sa ang Itaas” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Inilalantad ng Diyos na palaging gustong lumikha ng mga anticristo ng isang perpektong imahe sa puso ng mga tao, at takot na takot silang matuklasan ng iba ang kanilang mga kakulangan at pagkukulang. Para maprotektahan ang kanilang reputasyon at katayuan, at mapigilan ang iba na makilatis sila, binabalot nila ang kanilang sarili, nagpapanggap, at nagsisinungaling sa bawat pagkakataon para linlangin at lokohin ang mga tao, wala silang pakialam kahit kaunti kung mapinsala man ang gawain ng sambahayan ng Diyos. Sila ay sukdulang makasarili, kasuklam-suklam, baliko at mapanlinlang. Nang ikumpara ko ang sarili kong pag-uugali sa iba’t ibang paraan ng pagkilos ng mga anticristo, sunud-sunod na larawan ang lumitaw sa aking isipan. Nag-alala ako na kung sasabihin ko sa mga lider ang tungkol sa aking mga aktuwal na paghihirap at mga problemang natuklasan ko sa gawain, sasabihin ng mga lider na mayroon akong mahinang kakayahan at hindi ko kaya ang gawain, mamaliitin ako, o tatanggalin pa nga ako. Kung magkagayon, lubusan akong mapapahiya. Kaya, pinagtakpan ko ang aking sarili at wala akong sinabi ni isang salita tungkol sa mga paglihis at problema sa gawain. Inakala kong sa ganitong paraan ay hindi matutuklasan ng mga lider ang aking mga problema. Nang magtanong ang mga lider tungkol sa mga paglihis at problema sa gawain ng ebanghelyo, dapat ay matapat akong tumugon, ngunit sinadya kong ilihim ang mga paglihis at problema para maprotektahan ang sarili kong reputasyon at katayuan. Nang itanong ni Zhang Yu kung naisumite na ba ang mga dokumento para sa pag-aalis, naisip ko na kung sasabihin ko ang totoo na ako ang nakaantala sa mga iyon, kapag nalaman iyon ng mga nakatataas na lider, manganganib na tanggalin ako, at tuluyan nang masisira ang magandang imahe ko sa isipan ng iba. Kaya, binaluktot ko ang mga katunayan at ipinasa ang sisi sa iba. Napagtanto ko kung gaano ako naging mapanlinlang! Ako ay nagsinungaling, nanlinlang, gumamit ng mga ilusyon para lokohin at iligaw ang mga tao, nilalansi sila para makuha ang tiwala at kabutihang-loob nila. Ang mga kilos ko ay walang pinagkaiba sa mga kilos ng mga anticristo—talagang napakabuktot at kasuklam-suklam ko! Inakala kong matalino ako, at na makakalusot ako sa pagsisinungaling at pandaraya sa ganitong paraan. Pero sinisiyasat ng Diyos ang lahat ng bagay, at nakita Niya nang napakalinaw ang mga mapanlinlang kong intensiyon at mga panlalansing ginawa ko, at kinondena Niya ang lahat ng iyon. Kung hindi ako nagsisi at nagpatuloy akong maging baliko at mapanlinlang, sa huli ay matitiwalag at mapaparusahan lang ako.

Kalaunan, nabasa ko ang mga salita ng Diyos: “Kapag nanlilinlang ang mga tao, sa anong mga layunin ito nag-uugat? Anong mithiin ang sinusubukan nilang makamit? Walang pasubali, ito ay para magkamit ng katanyagan, pakinabang at katayuan; sa madaling sabi, ito ay alang-alang sa sarili nilang mga interes. At ano ang pinakaugat ng paghahangad sa mga pansariling interes? Ito ay dahil nakikita ng mga tao ang mga pansarili nilang interes bilang mas mahalaga kaysa sa lahat ng iba pa. Nanlilinlang sila upang makinabang sila, at sa gayon ay nabubunyag ang kanilang mapanlinlang na disposisyon. Paano dapat lutasin ang problemang ito? Kailangan mo munang kilatisin at alamin kung ano ba ang mga interes, kung ano ba mismo ang idinudulot ng mga ito sa mga tao, at kung ano ba ang mga kahihinatnan ng paghahangad sa mga ito. Kung hindi mo ito maunawaan, madaling sabihin na tatalikuran mo ang mga ito pero mahirap itong gawin. Kung hindi nauunawaan ng mga tao ang katotohanan, wala nang iba pang mas mahirap talikuran para sa kanila kaysa sa sarili nilang mga interes. Iyon ay dahil ang mga pilosopiya nila sa buhay ay ‘Ang bawat tao para sa kanyang sarili at bahala na ang iba’ at ‘Ang tao ay namamatay para sa kayamanan, gaya ng mga ibon para sa pagkain.’ Malinaw na nabubuhay sila para sa sarili nilang mga interes. Iniisip ng mga tao na kung wala ang sarili nilang mga interes—na kung mawawala ang kanilang mga interes—hindi sila mabubuhay. Ito ay na para bang hindi maihihiwalay ang buhay nila sa sarili nilang mga interes, kaya nga karamihan sa mga tao ay bulag sa lahat maliban sa sarili nilang mga interes. Mas mataas ang tingin nila sa sarili nilang mga interes kaysa sa anumang ibang bagay, nabubuhay lang sila para sa sarili nilang mga interes, at ang pagdudulot sa kanilang isuko ang sarili nilang mga interes ay para na ring paghiling sa kanila na isuko nila ang buhay nila. Kaya, ano ang dapat gawin sa gayong mga sitwasyon? Dapat tanggapin ng mga tao ang katotohanan. Makikita lamang ng mga tao ang diwa ng sarili nilang mga interes kapag naunawaan nila ang katotohanan; saka lamang sila makapagsisimulang bitiwan at maghimagsik laban sa mga ito, at magawang tiisin ang sakit na pakawalan ang mga bagay na labis nilang mahal. At kapag kaya mo nang gawin ito at talikuran ang mga sarili mong interes, mas mapapanatag ka at mas magiging payapa ang iyong puso, at kapag nagawa mo iyon ay nadaig mo na ang laman. Kung kumakapit ka sa iyong mga interes at tumatanggi kang isuko ang mga iyon, at kung hindi mo tinatanggap ang katotohanan kahit kaunti, sa iyong puso ay maaari mong sabihin na, ‘Ano bang masama kung magsikap akong makinabang at umayaw akong mawalan? Hindi naman ako pinarusahan ng Diyos, at ano ba ang magagawa ng mga tao sa akin?’ Walang sinumang makagagawa ng anumang bagay sa iyo, pero sa ganitong pananalig sa Diyos, mabibigo ka sa huli na matamo ang katotohanan at ang buhay. Magiging isang napakalaking kawalan ito para sa iyo—hindi ka makapagtatamo ng kaligtasan. May mas matindi pa bang panghihinayang? Ito ang kasasapitan sa huli ng paghahangad mo para sa sarili mong mga interes. Kung kasikatan, pakinabang at katayuan lamang ang hahangarin ng mga tao—kung sariling mga interes lamang ang hahangarin nila—hindi nila kailanman matatamo ang katotohanan at ang buhay, at sila ang mawawalan sa huli” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Mula sa mga salita ng Diyos, naunawaan ko na palagi akong kumikilos nang mapanlinlang dahil isinasaalang-alang ko ang sarili kong reputasyon at katayuan sa bawat pagkakataon. Mula pa pagkabata, nakondisyon na ako ng mga satanikong lason, tulad ng “Ang bawat tao para sa kanyang sarili, bahala na ang iba,” “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Habang nabubuhay ang puno para sa balat nito, nabubuhay naman ang tao para sa kanyang mukha.” Naging mga prinsipyo na ang mga satanikong batas na ito na namamahala sa sariling asal ko at umaakay sa akin na magsinungaling at manlinlang nang paulit-ulit para sa kapakanan ng sarili kong reputasyon at katayuan. Nang malinaw kong natuklasan ang mga paglihis at problema sa gawain at hindi ko alam kung paano lulutasin ang mga ito, nagsinungaling ako sa mga lider, sinabing wala akong natuklasang anumang problema. Nang malinaw na ako ang nakaantala sa gawain ng pag-aalis, binaluktot ko ang mga katunayan at ipinasa ang sisi sa iba. Nakita kong nagsinungaling at nandaya ako laban sa konsensiya ko para maprotektahan ang aking reputasyon at katayuan. Talagang napakamakasarili at ubod ng sama ko! Naisip ko ang sinasabi ng Bibliya: “Kayo ay sa inyong amang diyablo, at ang mga nasa ng inyong ama ay inyong gagawin. … Kapag nagsasalita siya ng kasinungalingan, ay nagsasalita siya ng sa sarili niya: sapagkat siya ay isang sinungaling, at ama nito” (Juan 8:44). Tanging ang diyablo lang ang laging nagsisinungaling at hindi kailanman nagsasabi ng kahit isang salita ng katotohanan: Ang diwa ng diyablo ay pagsisinungaling. Hinihingi sa atin ng Diyos na maging matatapat na tao at magsabi nang totoo, pero nagsinungaling ako at nandaya nang paulit-ulit para protektahan ang sarili kong reputasyon at katayuan. Nananampalataya ako sa Diyos pero hindi ko isinagawa ang katotohanan, sa halip ay namuhay ako ayon sa mga satanikong batas ng pamumuhay, sinusubukang lansihin ang Diyos, at labanan Siya. Kung hindi ako magsisisi, sa huli ay mapaparusahan lang ako ng Diyos. Nagpatirapa ako sa harap ng Diyos at nanalangin, “Mahal kong Diyos, nakita ko na na napakamapanlinlang ng aking kalikasan, at na ako ay isang buhay na Satanas na walang kahit katiting na integridad o dignidad. Talagang kinasusuklaman Mo ako. Ayaw ko nang labanan Ka pa. Handa akong isagawa ang katotohanan, maging isang matapat na tao, at isabuhay ang isang tunay na wangis ng tao.”

Pagkatapos ay nagbasa pa ako ng mas maraming salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga pagkukulang, iyong mga kapintasan, iyong mga pagkakamali, iyong mga tiwaling disposisyon—maging ganap na bukas tungkol sa lahat ng ito, at makipagbahaginan tungkol sa lahat ng ito. Huwag mong itago ang mga ito sa loob mo. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang balakid, na siyang pinakamahirap malampasan. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang pagpapanggap, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang sisiyasating mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mabibitiwan mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkabasa ng mga salita ng Diyos, nakahanap ako ng landas ng pagsasagawa. Para malutas ang problema ng pagsisinungaling, kailangan mong maging isang matapat na tao, magawang magtapat at ilahad ang anumang katiwalian o kakulangan sa halip na pagtakpan ang mga ito, at maghanap ng pakikipagbahaginan sa iyong mga kapatid kung mayroon kang anumang mga paghihirap, natututo mula sa kalakasan ng isa’t isa para mapunan ang mga kahinaan. Ang paggawa ng iyong tungkulin sa ganitong paraan ay makapagtatamo ng magagandang resulta, kapaki-pakinabang ito sa iyong buhay pagpasok, at kapaki-pakinabang din sa gawain ng iglesia. Bukod pa rito, naunawaan ko rin na ang sambahayan ng Diyos ay nagtatanggal ng mga tao ayon sa mga prinsipyo. Walang sinuman ang basta-basta na lang tatanggalin dahil sa kanilang mga kakulangan o paglihis; sa halip, ang pagtatanggal ay tinitimbang batay sa kung hinahangad ba nila ang katotohanan at kung gumagawa ba sila ng tunay na gawain. Tatanggalin lamang sila kung hindi nila hinahangad ang katotohanan at hindi sila gumagawa ng tunay na gawain. Kung maliit ang kanilang tayog at mahina ang kanilang kakayahan, at talagang hindi nila kaya ang gampanin, itatalaga silang muli sa ibang mga tungkulin batay sa kanilang tayog at kakayahan. Katulad lang noong itinalaga akong muli mula sa pagiging mangangaral para maging isang lider ng iglesia. Itinalaga lang akong muli dahil mahina ang aking kapabilidad sa gawain at hindi ko kayang pasanin ang gawain. Isinasaalang-alang ng mga pagsasaayos na ito ang gawain ng iglesia, at kapaki-pakinabang din sa aking buhay pagpasok. Gayunpaman, wala akong pagkakilala sa mga bagay-bagay, naghinala ako, at nagkamali ako ng pagkaunawa. Wala talaga akong konsensiya! Naisip ko kung paano ako namuhay noon para sa reputasyon at katayuan, nagsisinungaling at nanlalansi ng mga kapatid ko habang iniisip na napakatalino ko. Naniwala akong sa paggamit ng kasinungalingan para pagtakpan ang katotohanan, mapapanatili ko ang aking katayuan. Hindi ko napagtanto na sinisiyasat ng Diyos ang kaibuturan ng puso ng mga tao. Dahil sa panlilinlang at panlalansi ko, hindi lang naantala ang gawain, dumanas din ako ng matinding pagdurusa sa pamamagitan ng pamumuhay sa pagkakagapos ng tiwaling disposisyon ko, nawalan ng integridad at dignidad, at namuhay nang sobrang nakakapagod. Sa hinaharap, kailangan kong mamuhay ayon sa mga salita ng Diyos, at nang may kamalayan kong ilalantad ang sarili kong katiwalian, hindi na poprotektahan ang aking reputasyon at katayuan.

Noong Hulyo 2022, muli akong nahalal bilang isang lider sa iglesia. Minsan, sumulat ang mga nakatataas na lider para itanong kung bakit napakabagal ng pag-usad ng gawain ng pag-aalis. Naisip ko, “Kung sasabihin kong naantala ang pag-usad dahil hindi ko gaanong naaarok ang mga prinsipyo ng pagkilatis sa mga tao, mamaliitin kaya ako ng mga lider?” Noong oras na iyon, naisip ko ang pinsalang naidulot ko sa gawain dahil sa aking panlilinlang, para lang maprotektahan ang aking reputasyon at katayuan, at sinabi ko sa mga lider ang totoo. Nakahanap ang mga lider ng ilang kaugnay na prinsipyo para sa mga paghihirap ko, at naglipat sila ng isang sister para tulungan ako, kaya nagkaroon ako ng ilang landas na susundan habang ginagawa ko ang gawain ng pag-aalis. Pagkatapos ng karanasang ito, naunawaan ko na hindi gaanong nakakapagod ang buhay kapag nagsasabi ka ng totoo at hindi namumuhay ayon sa mapanlinlang na disposisyon, at mas napalaya ang puso ko. Gaya ng sinabi ng Diyos: “Kapag nagsasalita ka, napakarami mong pasikot-sikot, masyado kang nag-iisip, at namumuhay nang nakakapagod, lahat ng ito ay para protektahan ang sarili mong reputasyon at pride! Nalulugod ba ang Diyos sa pag-asal mo nang ganito? Pinakakinasusuklaman ng Diyos ang mga taong mapanlinlang. Kung gusto mong maging malaya sa impluwensiya ni Satanas at makamit ang kaligtasan, kailangan mong tanggapin ang katotohanan. Una ay kailangan mong magsimula sa pagiging isang matapat na tao. Maging prangka, sabihin ang totoo, huwag magpalimita sa iyong mga damdamin, iwaksi ang iyong pagkukunwari at panlalansi, at magsalita at pangasiwaan ang mga bagay nang may prinsipyo—isa itong madali at masayang paraan ng pamumuhay, at makapamumuhay ka sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Maiwawaksi ng Isang Tao ang mga Gapos ng Isang Tiwaling Disposisyon).


55. Kung Paano Ako Nakalaya Mula sa mga Tukso ng Pera, Kasikatan, at Pakinabang

Ni Su Yan, Tsina

Noong bata pa ako, mahirap ang pamilya ko at madalas akong nililibak ng mga tao sa paligid ko at minamaliit at hindi pinapansin ng mga kamag-anak at kaibigan. Kaya gumawa ako ng pagpapasya na paglaki ko, magiging isang mayaman at tanyag na tao ako, para igalang at hangaan ako ng mga tao. Noong 2000, nalugi ang pharmaceutical company kung saan kami nagtrabaho ng asawa ko, kaya kasunod nito ay nagtayo kami ng dalawang botika. Sa simula, matapat naming pinatakbo ang negosyo, at dahil isa akong lisensiyadong parmasyutiko na may kaalaman sa pharmacology, karamihan sa mga gamot na inihanda ko ay mabisa para sa aming mga kostumer, at nagtiwala sila sa akin. Pero paglipas ng panahon, napansin kong sa kabila ng araw-araw na pagsisikap, napakaliit ng aming kinikita, samantalang palaki nang palaki ang kinikita ng ibang mga parmasyutiko, at hindi lamang sila nagmamay-ari ng mga bahay at sasakyan, kundi bumili rin sila ng mga tindahan. Alam kong nagmula ang pera nila sa hindi wastong pamamaraan, pero ayaw kong sundan sila sa hindi etikal na paraan ng pagkita ng pera. Gayumpaman, sa paglipas ng panahon, dahil natukso ng pera, nagsimula kaming matuto mula sa ibang mga parmasyutiko, na gumagamit ng mapanlinlang na mga pamamaraan para kumita ng pera, tulad ng paghahalo ng murang medikal na sangkap sa mga mamahaling sangkap at pagbebenta sa mga ito nang magkasama, at nakakakita naman ng kaunting epekto ang mga kostumer matapos nilang inumin ang mga ito. Hindi lang nito napanatili ang aming mga kostumer kundi nagbigay-daan din ito para kumita kami ng mas maraming pera. Paminsan-minsan, nababagabag ang konsensiya ko, pero kapag naiisip ko kung paanong ginagawa rin naman ito ng iba, naiisip ko na kung matapat naming patatakbuhin ang aming negosyo, wala kaming kikitain, kaya sumabay na lang kami sa agos. Naisip ko rin na basta’t kumita kami ng mas maraming pera, hindi na kailangang mag-alala ang anak kong lalaki tungkol sa kolehiyo o pag-aasawa, magkakaroon kaming mag-asawa ng suporta at kaseguruhan sa aming pagtanda, at makikilala rin ako bilang isang matagumpay at tanyag na tao. Makalipas ang ilang taong pagsusumikap, unti-unting umunlad ang aming dalawang botika, at nakabili kami ng bahay at kotse, at nagkaroon ng kaunting ipon. Ang mga tao sa paligid namin, kabilang ang mga kamag-anak at kaibigan, ay nagsimulang humanga at mainggit sa akin, at ang aking banidad ay lubos na nasiyahan.

Habang nalulunod ako sa mga pangarap ng kayamanan, may nangyaring hindi inaasahan. Noong Setyembre 2012, inimbitahan kami ng aking asawa at kaibigan sa isang birthday party, pero sa hindi inaasahan, naaksidente ang aming sinasakyan habang papunta kami roon, kaya may isang namatay at tatlong nasugatan. Hindi lamang nasugatan at naospital ang asawa ko, kundi dahil siya ang nagmamaneho, kinailangang magbayad ng malaking danyos ang aming pamilya. Ang biglaang kamalasang ito ay nagdulot sa akin ng labis na pasakit, at muntik nang bumigay ang aking isipan. Sa panahong ito, may isang taong nagbahagi sa akin ng ebanghelyo ng Makapangyarihang Diyos ng mga huling araw. Sa pamamagitan ng pagbabasa ng mga salita ng Diyos, nalaman ko na ang mga tao ay nilikha ng Diyos, at na ang ating kapalaran ay kinokontrol at pinamumunuan Niya. Naunawaan ko rin na tanging sa paglapit sa Diyos at pagtanggap ng Kanyang pagliligtas magkakaroon ang isang tao ng tunay na kaligayahan at kagalakan. Unti-unti, humupa ang matinding sakit sa puso ko, at naging handa akong ipagkatiwala sa mga kamay ng Diyos ang lahat ng paghihirap na ito. Sa hindi inaasahan, mabilis na nakalabas ng ospital ang asawa ko, at sa huli, hindi na kailangang magbayad ng napakalaking danyos ang aming pamilya. Labis akong nagpasalamat sa Diyos. Kalaunan, binasa ko ang mga salita ng Diyos: “Ang Cristo ng mga huling araw ay naghahatid ng buhay, at naghahatid ng pangmatagalan at walang katapusang daan ng katotohanan. Ang katotohanang ito ang landas kung saan nakakamit ng tao ang buhay, at ang tanging landas para makilala ang Diyos at sang-ayunan ng Diyos” (Ang Salita, Vol. I. Ang Pagpapakita at Gawain ng Diyos. Tanging si Cristo ng mga Huling Araw ang Makapagbibigay sa Tao ng Daan ng Buhay na Walang Hanggan). Sa mga huling araw, ipinapahayag ng Diyos ang katotohanan para linisin at iligtas ang sangkatauhan, para palayain ang mga tao sa madilim na kapangyarihan ni Satanas at bigyan sila ng buhay na walang hanggan, at dalhin sila sa kaharian ng Diyos. Ito ang tanging pagkakataon para maligtas ang mga tao. Pakiramdam ko ay napakasuwerte ko na nagawa kong lumapit sa Diyos sa buhay na ito at tanggapin ang Kanyang pagliligtas, at nagpasya akong sumunod nang wasto sa Diyos sa buhay na ito.

Noong panahong iyon, inaasikaso ko ang mga negosyo ko sa araw at dumadalo ako sa mga pagtitipon sa gabi, at kapag may oras ako, nangangaral din ako ng ebanghelyo. Noong 2014, napili ako bilang isang diyakono ng pagdidilig. Alam kong mahalaga ang tungkuling ito at nais ko itong gampanan nang maayos, pero araw-araw na maagang nagbubukas ang botika, at minsan ay abalang-abala ako na ni hindi ko na magawa ang mga debosyonal ko, at karaniwan, halos wala na akong oras na manahimik sa harap ng Diyos at masigasig na basahin ang Kanyang mga salita. Kapag nakikipagtipon sa mga kapatid, binabasa ko lamang ang mga salita ng Diyos at ibinabahagi ang ilang salita at doktrina, pero hindi ito gaanong nakakatulong o nakakapagpatibay sa iba. Minsan, abalang-abala ako sa aming mga negosyo na naaantala ko ang mga pagtitipon, at nakakaramdam ako ng matinding pagkakonsensiya at pagkabalisa sa kalooban. Naisip ko ang mga salita ng Diyos: “Kapag puspos ng kagalakan ang inyong puso dahil ginagantimpalaan kayo para sa inyong mga pagpapagal, hindi ba kayo pinanghihinaan ng loob na hindi ninyo napagkalooban ang inyong sarili ng sapat na katotohanan?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Nabasa ko rin na sinasabi ng salita ng Diyos na: “Hindi Ako ang laman ng inyong isipan sa bawat isang sandali, ni ang katotohanang nagmumula sa Akin, kundi ang inyong asawa, inyong mga anak, at ang mga bagay na inyong kinakain at isinusuot. Iniisip ninyo kung paano kayo magtatamo ng mas mainam at mas mataas pang kasiyahan. Ngunit kahit halos pumutok na ang inyong tiyan sa kabusugan, hindi pa rin ba kayo isang bangkay? Kahit, sa tingin, napapalamutian ninyo nang marangyang bihisan ang inyong sarili, hindi pa rin ba kayo naglalakad na bangkay na walang buhay? Nagpapakahirap kayo alang-alang sa inyong sikmura, hanggang sa puntong tinutubuan na kayo ng uban, subalit walang sinuman sa inyo ang nagsasakripisyo ni isang hibla ng buhok para sa Aking gawain. Palagi kayong humahangos, pinapagod ninyo ang inyong katawan at kinakalog ninyo ang inyong utak, para sa kapakanan ng inyong sariling laman, at para sa inyong mga anak—subalit wala ni isa sa inyo ang nagpapakita ng anumang pag-aalala o malasakit para sa Aking mga layunin. Ano pa ba ang inaasam ninyong matamo mula sa Akin?” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Sa pagninilay sa mga salita ng Diyos, nakaramdam ako ng labis na pagkakonsensiya at malalim na pang-aakusa. Araw-araw akong abalang kumita ng pera, at minsan ay hindi na regular ang aking mga debosyonal at pagdalo sa mga pagtitipon, at hindi ko rin madiligan nang maayos ang mga kapatid ko. Hindi lamang ito nakaantala sa sarili kong paghahangad ng katotohanan kundi nakahadlang din ito sa buhay pagpasok ng mga kapatid ko. Ngayon ay mabilis na lumalaganap ang ebanghelyo ng kaharian ng Diyos, at mas marami pang tao ang kinakailangan para mangaral ng ebanghelyo at magpatotoo tungkol sa Diyos. Dapat kong ituon ang aking puso sa tungkulin ko, at iambag sa gawain ng ebanghelyo ang ilan sa aking mga pagsisikap, pero tinatamasa ko ang pagdidilig at probisyon ng Diyos habang nabibigong gampanan ang tungkulin ko, at inaalala ko pa rin ang aking hinaharap, kasikatan, at pakinabang. Nagsikap ako nang mabuti para kumita ng pera pero nabigo akong isaalang-alang ang mga layunin ng Diyos. Tunay ngang napakalaki ng utang ko sa Diyos! Pagkatapos ng masusing pagsasaalang-alang, nagpasya akong ilipat ang isa sa mga botika. Bagama’t mababawasan ang aking kita, magkakaroon ako ng mas maraming oras para hangarin ang katotohanan at gampanan ang aking tungkulin. Pero hindi talaga sumang-ayon ang asawa ko. Bukod pa rito, noong panahong iyon, naglabas ang National Pharmaceutical Supervision Administration ng mga bagong patakaran, na nangangahulugang ang mga lisensiyadong parmasyutiko lang ang puwedeng magbukas ng mga botika, at sa aming bansa, mula sa mahigit isandaang botika, iilan lamang ang may mga kalipikasyong hinihingi para magpatakbo, at pag-aari namin ang dalawa sa mga ito. Ibig sabihin nito ay habang unti-unting nababawasan ang aming mga kakompetensiya, bubuti nang bubuti ang aming negosyo. Nainggit sa amin ang karamihan sa aming mga kapwa, at tuwang-tuwa ang asawa ko, sinabi niya sa akin, “Sa dalawang botika, kikita tayo ng hindi bababa sa 400,000 yuan kada taon!” Naantig ang puso ko nang marinig kong sinabi niya ito, at naisip ko na, “Nagsikap kami sa lahat ng mga taong ito para kumita ng kaunting pera, at ngayon ay may magandang pagkakataon kami para kumita ng malaking pera. Kung ipagpapatuloy namin ito nang ilang taon pa, magkakaroon kami ng malaking kayamanan. Siguro ay maghihintay na lang ako at kikita pa ng kaunting pera bago ko buong-oras na ilaan ang sarili ko sa tungkulin ko.” Kaya, ipinagpatuloy ko ang pagpapatakbo ng botika habang ginagampanan ko ang tungkulin ko. Pero lalo pang naging mas abala ang negosyo sa aming mga botika, at kung minsan, kapag paalis na ako para pumunta sa isang pagtitipon, may kostumer na magpupumilit na ihanda ko ang kanyang gamot, kaya nahuhuli ako sa pagtitipon. Kahit manatili ako sa bahay at hindi pumunta sa botika, tumatawag o nakikipag-ugnayan pa rin ang mga kostumer para sa gamot o payong medikal, na nakakagulo sa akin, nagdudulot ng kaguluhan sa isipan ko at nakahahadlang sa aking tahimik na pagbabasa ng mga salita ng Diyos. Sa isa pang pagkakataon, isinaayos kong mangaral ng ebanghelyo kasama ang mga kapatid ko, pero hindi ako makapunta dahil may bagay na kailangang unahin sa botika. Tuwing naaantala ko ang pagtitipon o nabibigong gampanan ang aking tungkulin, labis akong nakokonsensiya. Araw-araw ay abala ako sa negosyo, at wala na akong oras para hangarin ang katotohanan o gampanan ang aking tungkulin. Kung magpapatuloy ito, lalayo nang lalayo ang puso ko sa Diyos. Nais ko pa ring ilipat ang isa sa mga botika, pero hindi sumang-ayon ang asawa ko at nagsimulang hadlangan ako sa aking pananalig, nagbanta pa nga siyang hihiwalayan ako kung ipagpapatuloy ko ang pananampalataya sa Diyos. Dahil dito ay labis akong naguluhan. Nang ako ay nalilito na, may nangyaring hindi inaasahan, na naging dahilan para sa wakas ay magsimula akong magnilay.

Biglang sinapian ng demonyo ang asawa ko nang ilang araw dahil sa pagsamba niya sa masasamang espiritu. Nang makita ko ang kakaibang kalagayan niya, labis akong natakot. Binasa ko ang mga salita ng Diyos: “Sa lupa, lahat ng uri ng masasamang espiritu ay walang-tigil sa paggala sa paghahanap ng mapagpapahingahan, at walang-hinto sa paghahanap ng mga bangkay ng mga tao na maaaring lamunin. Aking mga tao! Kailangan kayong manatili sa loob ng Aking pangangalaga at proteksyon. Huwag magpakasama kailanman! Huwag kumilos nang walang-ingat kailanman! Dapat mong ialay ang iyong katapatan sa Aking sambahayan, at sa katapatan mo lamang malalabanan ang panlalansi ng mga diyablo. Anuman ang mangyari, hindi ka dapat kumilos na tulad noong araw, na gumagawa ng isang bagay sa Aking harapan at ng iba naman sa Aking likuran; kung kikilos ka sa ganitong paraan, hindi ka na puwedeng matubos. Hindi ba higit pa sa sapat ang nabigkas Kong mga salita na tulad ng mga ito?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 10). Hindi nanampalataya ang asawa ko sa tunay na Diyos, at sinamba niya ang masasamang espiritu bilang mga diyos. Dahil dito, pinahirapan siya ni Satanas at ng masasamang espiritu. Kahit nananampalataya ako sa tunay na Diyos, namuhay pa rin ako sa ilalim ng kapangyarihan ni Satanas. Naghahangad ako ng mga makamundong bagay at namumuhay nang nakagapos sa pera. Hindi ko binasa nang maayos ang mga salita ng Diyos, at hindi ko natupad ang tungkulin ko. Kung magpapatuloy ako nang ganito, lalo lamang akong lalayo sa Diyos, at kapag nawala sa akin ang proteksiyon ng Diyos, maaari akong kunin ni Satanas anumang oras. Nagsilbing babala sa akin ang sitwasyon ng asawa ko; hindi na ako maaaring manatiling nagmamatigas na nabubulagan. Noong panahong iyon, isang deputy director ng tax bureau na kilala ko ang na-diagnose na may cancer sa murang edad. Marami siyang pera at labis na iginalang ng marami, pero nang maharap sa kamatayan, walang halaga ng pera o katanyagan ang makatulong sa kanya. Noong sandaling iyon, tinanong ko ang sarili ko, “Ano nga ba talaga ang layunin ng buhay? Ito ba ay para mabuhay lang tayo para sa pera? Ano ang silbi ng pera at katanyagan sa harap ng kamatayan? Sa huli, hindi ba’t mauuwi tayong lahat na walang bitbit habang iniiwan natin ang mundong ito?”

Kalaunan, nagbasa ako ng ilan pang salita ng Diyos, at nagkaroon ako ng mas malinaw na pagkaunawa sa ugat ng paghahangad ng pera, kasikatan, at pakinabang. Sabi ng Makapangyarihang Diyos: “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng tahimik na pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? … Ginagamit ni Satanas ang pera upang tuksuhin ang mga tao, at tiwaliin silang sumamba sa pera at sambahin ang mga materyal na bagay. At paano naipapamalas sa mga tao ang pagsambang ito sa pera? Inaakala ba ninyo na hindi niyo kayang manatiling buhay sa mundong ito nang walang pera, na ang kahit isang araw na walang pera ay imposible? Ang katayuan ng mga tao ay base sa kung gaano karaming pera ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para makakuha ng pera? Hindi ba’t ang maraming tao ay nawawalan ng kanilang dignidad at integridad sa paghahanap ng mas maraming pera? Hindi ba marami ang mga taong nawawalan ng pagkakataon na gampanan ang kanilang tungkulin at sumusunod sa Diyos para lamang sa pera? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya?” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). “Ginugugol ng mga tao ang kanilang buong buhay sa paghahanap ng salapi at kasikatan at pakinabang; mahigpit silang kumakapit sa mga dayaming ito, itinuturing ang mga ito ang tanging paraan nila ng suporta, na para bang kung mayroon sila nito ay maaari silang patuloy na mabuhay, na maaari silang makaiwas sa kamatayan. Subalit kapag malapit na silang mamatay doon lamang nila natatanto kung gaano kalayo ang mga bagay na ito sa kanila, at sa harap ng kamatayan, kung gaano sila kahina at kawalang kapangyarihan, kung gaano sila kabulnerable, at kung gaano sila kalungkot at tila walang-magawa, at walang matatakbuhan. Natatanto nila na ang buhay ay hindi nabibili ng salapi o ng kasikatan at pakinabang, na gaano man kayaman ang isang tao, gaano man kataas ang kanyang posisyon, lahat ng tao ay pantay-pantay na mahihirap at maliit sa harap ng kamatayan. Natatanto nila na hindi nabibili ng pera ang buhay, na hindi nabubura ng kasikatan at pakinabang ang kamatayan, na alinman sa pera o kasikatan at pakinabang ay hindi nakapagpapahaba ng buhay ng isang tao nang kahit na isang minuto o kahit na isang segundo” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos ay naunawaan ko na mula sa murang edad, naitanim na sa akin ang maraming satanikong lason tulad ng “Pera ang nagpapaikot sa mundo,” “Mamamatay ang tao para sa pera; mamamatay ang ibon para sa pagkain,” at “Kung walang hirap, walang sarap.” Akala ko na kapag may pera ka, nasa iyo na ang lahat, at na makakamit mo ang paghanga at paggalang ng iba, at mamumuhay ka nang masaya at kontento. Akala ko ay ganitong uri ng buhay ang may kabuluhan at halaga, kaya ninais kong yumaman at maging isang taong may kayamanan at katanyagan. Itinuring ko ang pera, kasikatan, at pakinabang bilang aking buhay, sandigan, at seguridad sa buhay. Pero ano nga ba talaga ang naidulot sa akin ng pera, kasikatan, at pakinabang? Ang mga ito ba ang tunay kong sandigan at seguridad? Naihatid ba ng mga ito sa akin ang tunay na kagalakan at kapayapaan? Sa paglipas ng panahon, ginawa ko ang lahat ng makakaya ko para kumita ng pera. Humantong pa nga ako sa panlilinlang ng mga kostumer para di-matapat na kumita ng pera sa kabila ng aking konsensiya. Pero nang kumita ako ng pera, at nasiyahan ang banidad ko, napagtanto ko sa wakas na ang pagkakaroon ng mga bagay na ito ay hindi pumawi sa kahungkagan at pasakit na nasa kaibuturan ng aking puso, at lalo nang hindi ito nakatulong sa akin na makamit ang kaligayahan at kagalakan na ninanais ko. Sa halip, dahil dito ay nabagabag ang konsensiya ko. Lalo na sa aksidenteng iyon sa sasakyan, kung hindi dahil sa proteksiyon ng Diyos, hindi sana malalaman ng aming pamilya kung paano magpapatuloy sa pamumuhay, at natatakot ako na baka namatay ako nang bigla at maaga. Napagtanto ko na hindi kayang bilhin ng pera, kasikatan, at pakinabang ang buhay, hindi rin nito kayang maghatid ng kapayapaan at seguridad, at na hindi ang mga ito ang tunay kong sandigan, dahil ang Diyos lamang ang tunay kong sandigan. Pero mahigpit pa rin akong kumapit sa pera, kasikatan, at pakinabang. Ang pera, kasikatan, at pakinabang ay parang mga tanikalang gumagapos sa akin. Malinaw kong nakita ang pagliligtas ng Diyos, at naunawaan ko nang bahagya ang halaga at kahulugan ng paghahangad ng kakatohanan, pero nais ko pa ring manampalataya sa Diyos habang naghahangad ng kayamanan. Tunay ngang hangal ako! Naisip ko ang sinabi ng Panginoong Jesus: “Sinoma’y hindi makapaglilingkod sa dalawang panginoon: sapagka’t kapopootan niya ang isa, at iibigin ang ikalawa: o kaya’y magtatapat siya sa isa, at pawawalang halaga ang ikalawa. Hindi kayo makapaglilingkod sa Dios at sa mga kayamanan” (Mateo 6:24). “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sa nakaraang ilang taon na nananampalataya ako sa Diyos, gumugol ako ng maraming oras at lakas sa pagkita ng pera, at hanggang sa ngayon, hindi ko pa gaanong nauunawaan ang katotohanan at hindi pa ako nagkakaroon ng anumang buhay pagpasok. Kung magpapatuloy ako nang ganito, gaano man karami ang perang kitain ko, at gaano man kalaki ang kasiyahan ng laman na matamasa ko o ang reputasyong makamit ko, kung hindi ko makakamit ang katotohanan, sa huli, wala rin akong mapapala. Kung mawawala sa akin ang pagkakataong mailigtas ng Diyos dahil sa pagnanais kong kumita ng pera, at masisira ang buhay ko, hindi ba’t hindi ko iniisip ang hinaharap at isinasakripisyo ko ang aking hinaharap para sa maliliit na panandaliang pakinabang? Nakita ko na ang mga binansagang salitang karunungan tulad ng “Una ang pera,” at “Pera ang nagpapaikot sa mundo” ay mga kasinungalingan at maladiyablong salita ni Satanas na nililihis at ginagawang tiwali ang mga tao, at na ang mga ito ay mga bitag na umaakit sa mga tao para ilayo ang kanilang mga sarili at ipagkanulo ang Diyos, na nagdadala sa kanila sa impiyerno. Mga pakana ito ni Satanas para lamunin ang kaluluwa ng mga tao! Napakatuso at mapaminsala ng mga layunin ni Satanas!

Pagkatapos ay nagbasa ako ng mga salita ng Diyos: “Talaga bang ang mundo ang iyong pahingahan? Matatamo mo ba talaga, sa pag-iwas sa Aking pagkastigo, ang pinakabahagyang ngiti ng kasiyahan mula sa mundo? Magagamit mo ba talaga ang iyong panandaliang kasiyahan upang pagtakpan ang kahungkagan sa iyong puso, kahungkagan na hindi maitatago? Maaari mong lokohin ang lahat sa iyong pamilya, ngunit hinding-hindi mo Ako maloloko. Dahil napakaliit ng iyong pananalig, hanggang sa araw na ito, wala ka pa ring kapangyarihang makasumpong ng anuman sa mga katuwaang handog ng buhay. Hinihimok kita: mas mabuti pang taos-puso mong gugulin ang kalahati ng iyong buong buhay para sa Akin kaysa gugulin mo ang iyong buong buhay nang katamtaman at kaabalahan para sa laman, na tinitiis ang lahat ng pagdurusang halos hindi makayanan ng isang tao. Ano ang silbi ng pagpapahalaga nang husto sa iyong sarili at pagtakas mula sa Aking pagkastigo? Ano ang silbi ng itago ang iyong sarili mula sa Aking panandaliang pagkastigo para lamang umani ng walang-hanggang kahihiyan, ng walang-hanggang pagkastigo?” (Ang Salita, Vol. I. Ang Pagpapakita at Gawain ng Diyos. Ang Kahulugan ng Maging Isang Tunay na Tao). “Hinahanap ng Diyos ang mga taong nag-aasam na Siya’y magpakita. Hinahanap Niya sila na may-kakayahang makinig sa Kanyang mga salita, mga hindi nakakalimot sa Kanyang atas, at naghahandog ng kanilang puso at katawan sa Kanya. Hinahanap Niya ang mga kasingmapagpasakop at kasing-di-mapanlaban ng mga bata sa Kanyang harapan. Kung ilalaan mo ang iyong sarili sa Diyos, hindi nahahadlangan ng anumang puwersa, titingnan ka ng Diyos nang may pabor at ipagkakaloob sa iyo ang Kanyang mga pagpapala. Kung ikaw ay may mataas na katayuan, dakilang reputasyon, saganang kaalaman, napakaraming ari-arian, at suporta ng maraming tao, subalit nananatili kang hindi nagugulo ng mga bagay na ito at humaharap ka pa rin sa Diyos upang tanggapin ang Kanyang pagtawag at ang Kanyang atas, at na gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan. Kung tatanggihan mo ang tawag ng Diyos para sa kapakanan ng katayuan at sarili mong mga layon, lahat ng iyong gagawin ay susumpain at kapopootan pa nga ng Diyos” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Labis akong naantig at nahikayat ng mga salita ng Diyos. Pauna nang itinakda ng Diyos na ako ay isilang sa mga huling araw hindi lamang para tustusan ang aking pamilya, o para magkaanak, kundi para lumapit sa Diyos at tanggapin ang Kanyang pagliligtas, para kilalanin ang kataas-taasang kapangyarihan ng Diyos at magpasakop sa Kanya, para tuparin ang mga responsabilidad ng isang nilikha, para gampanan ang mga tungkulin ng isang nilikha, at para hangarin ang katotohanan at mamuhay ng isang makahulugan at makabuluhang buhay. Ito ang layon at direksyon ng aking buhay. Ngayon ay malapit nang matapos ang gawain ng Diyos, at umaasa ang Diyos na mas marami pang tao ang lalapit sa Kanya para tanggapin ang Kanyang pagliligtas. Samakatwid, dapat kong talikuran ang mga makamundong hangarin ko at gampanan ang tungkulin ko, at sa paggampan ng aking tungkulin, hangarin ang katotohanan para makamit ang kaligtasan mula sa Diyos. Ito ang pinakamakahulugang buhay. Nang maisip ko ito, nagpasya akong bitawan ang negosyo ko at ilaan ang sarili ko sa aking tungkulin nang buong-oras. Hindi na ako magpapakapagod para sa pera, kasikatan, at pakinabang.

Nang mabalitaan ng asawa ko na pinaplano kong ilipat ang isang botika, sumabog siya sa galit, nagbabanta siyang hihiwalayan ako at sinasabi pang isusuplong niya ako dahil nananampalataya ako sa Diyos. Naisip ko kung paanong pinahihirapan at pinapatay pa nga ng CCP nang walang kaparusahan ang mga nananampalataya sa Diyos, at nakaramdam ako ng kaunting takot at panghihina. Nagdasal ako sa Diyos sa puso ko, hinihiling sa Kanya na bigyan ako ng pananalig at lakas. Pagkatapos magdasal, naisip ko kung paanong ang Diyos ang may kataas-taasang kapangyarihan sa lahat, at na ang mga usapin tulad ng kung isusuplong ako ng asawa ko o kung hahabulin ako ng mga pulis ay nasa mga kamay ng Diyos. Dahil ang Diyos ang aking sandigan, hindi na ako natakot. Nang makita niyang tumanggi akong makipagkompromiso, tinawagan ng asawa ko ang mga magulang ko at hiniling sa kanilang kumbinsihin ako. Galit na sinabi sa akin ng tatay ko na, “Bakit mo isusuko ang magandang negosyo at tatanggihan ang madaling pera para lang manampalataya sa Diyos? Baliw ka ba?” Umiiyak namang sinabi ng nanay ko na, “Kung titigil ka sa pagkita ng pera, ano ang mangyayari sa anak mo? Wala ka bang pakialam sa perang gagamitin namin pagkatapos naming magretiro?” Nagsimula ang asawa kong gumamit ng kapwa malulumanay at mahihigpit na pamamaraan, sinabi niya na, “Kung hindi mo isinasaalang-alang ang sarili mo, isaalang-alang mo man lang ang anak natin. Bata pa siya, at sa hinaharap, kakailanganin niya ng pera para sa kolehiyo, pag-aasawa, at bahay. Kakailanganin ng pera para sa lahat ng uri ng bagay. Basta’t kumikita tayo ng pera para sa edukasyon, pag-aasawa, at bahay ng anak natin, hindi kita pipigilang manampalataya sa Diyos.” Nang marinig kong sinabi nila ang mga bagay na ito, medyo nayanig ako, at naisip ko na, “May punto sila. Mahirap ang mundo sa labas, at patindi nang patindi ang kompetisyon. Kakailanganin ng anak ko ng maraming pera para sa kanyang pag-aaral, pag-aasawa, at bahay. Dapat ko bang pakinggan ang asawa ko at ipagpatuloy ang aming negosyo ng isa o dalawang taon pa para kumita ng mas maraming pera para sa anak namin?” Talagang nasaktan at naguluhan ako, kaya tumawag ako sa Diyos, hinihiling sa Kanyang protektahan ang puso ko.

Isang araw, nabasa ko ang mga salita ng Diyos: “Kung ikaw ay determinado lang na lubusang humiwalay mula kay Satanas, ngunit wala kang mga epektibong sandata para talunin si Satanas, ikaw ay manganganib pa rin. Sa paglipas ng panahon, kapag ikaw ay lubhang napahirapan na ni Satanas na wala nang natitirang lakas sa iyo, ngunit hindi mo pa rin magawang magpatotoo, hindi pa rin tuluyang napapalaya ang iyong sarili sa mga paratang at paglusob ni Satanas laban sa iyo, magiging maliit lamang ang pag-asa na maililigtas ka. Sa huli, ibig sabihin, kapag ipinapahayag na ang kongklusyon ng gawain ng Diyos, kung mahigpit ka pa ring hawak ni Satanas, kung saan hindi mo magawang palayain ang iyong sarili, hindi ka na kailanman magkakaroon ng pagkakataon o pag-asa. Kung gayon, ang ipinapahiwatig nito ay magiging ganap na mga bihag ni Satanas ang ganitong mga tao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Ginising ako sa tamang oras ng mga salita ng Diyos. Nais gamitin ni Satanas ang pag-aalala ko sa aking anak para manatili akong nakakulong sa paghahangad ng pera, nais niya akong maging alipin ng salapi, at hindi makatakas sa paikot-ikot na siklong ito. Kung magpapatuloy ako nang ganito, kapag natapos na ang gawain ng Diyos, wala akong makakamit na katotohanan, at mapupunta ako sa impiyerno kasama ni Satanas. Muntik na akong mahulog sa patibong ni Satanas! Nagbanta ang asawa kong hihiwalayan ako para pigilan ako sa paggampan ng aking tungkulin, at nais pa nga niya akong isuplong. Ang layon niya ay panatilihin ako sa bahay para kumita ng pera, at kung hindi ako kikita ng pera para sa kanya, nais niya akong ipaubaya sa pag-uusig ng CCP. Paanong nagkaroon ng pagmamahalan sa pagitan ng mag-asawa sa ganoon? Itinuring niya lang talaga akong kasangkapan para kumita ng pera. Napagtanto kong hindi kami magkauri ng asawa ko, at hindi rin pareho ang landas na tinatahak namin. Kung nais niya akong hiwalayan, magiging mabuting bagay pa nga iyon para sa akin, dahil sa pagiging malaya mula sa paglilimita ng pamilya, malaya na akong makapananampalataya sa Diyos. Pagkatapos, naisip ko na, “Nais kong kumita ng mas maraming pera para sa anak ko para magkaroon siya ng magandang buhay sa hinaharap, pero sa ganito, hindi ako naniniwala na nasa mga kamay ng Diyos ang kapalaran ng isang tao. Pauna nang itinakda ng Diyos ang hinaharap ng anak ko, at gaano man kalaking pera ang kitain ko, hindi ko mababago ang kanyang tadhana. Maaari ko lamang ipagkatiwala sa mga kamay ng Diyos ang aking mga magulang at ang aking anak at maaari lang akong magpasakop sa lahat ng Kanyang pagsasaayos. Ito ang pinakamatalinong pagpili.” Habang iniisip ito, nagpasya ako. Gaano man ako usigin o hadlangan ng asawa ko, maninindigan ako sa aking patotoo.

Kalaunan, nagbasa ako ng mas marami pang salita ng Diyos: “Dapat hangarin ng tao na isabuhay ang isang makabuluhang buhay, at hindi dapat masiyahan sa kanyang kasalukuyang mga kalagayan. Upang maisabuhay ang imahe ni Pedro, dapat niyang taglayin ang kaalaman at mga karanasan ni Pedro. Dapat hangarin ng tao ang mga bagay na mas matatayog at mas malalalim. Dapat niyang hangarin ang isang mas malalim, mas dalisay na pagmamahal sa Diyos, at isang buhay na may kabuluhan at kahulugan. Ito lamang ang buhay; sa ganito lamang magiging katulad kay Pedro ang tao. … Dapat kang magdusa ng paghihirap para sa katotohanan, dapat mong isakripisyo ang iyong sarili para sa katotohanan, dapat kang magtiis ng kahihiyan para sa katotohanan, at dapat kang sumailalim sa higit pang pagdurusa para magkamit ng higit pang katotohanan. Ito ang dapat mong gawin. Hindi mo dapat itapon ang katotohanan alang-alang sa pagtatamasa ng pamilya, katiwasayan, at hindi mo dapat iwala ang dangal at integridad ng buong buhay mo alang-alang sa pansamantalang kasiyahan. Dapat mong hangarin ang lahat ng maganda at mabuti, at dapat mong hangarin ang isang landas sa buhay na higit na makabuluhan. Kung namumuhay ka ng gayong isang di-mahalaga at makamundong buhay, at wala kang anumang layong hahangarin, hindi ba’t pag-aaksaya ito sa iyong buhay? Ano ba ang iyong makakamtan mula sa ganitong paraan ng pamumuhay? Dapat mong talikuran ang lahat ng kasiyahan ng laman alang-alang sa isang katotohanan, at hindi mo dapat itapon ang lahat ng katotohanan alang-alang sa isang munting kasiyahan. Ang mga ganitong tao ay walang integridad o dangal; walang kabuluhan ang kanilang pag-iral!” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Pagkatapos basahin ang siping ito ng mga salita ng Diyos, labis akong naantig. Sa mga huling araw, ipinahayag ng Diyos ang lahat ng katotohanang nagliligtas sa mga tao. Tanging iyong mga nagkakamit ng katotohanan ang makatatanggap ng pangangalaga at proteksiyon ng Diyos, at makaliligtas sa malalaking kalamidad. Kung mananatili akong nakakulong sa kumunoy ng pera, kasikatan, at pakinabang, at hindi makakatakas, mawawala sa akin ang pagkakataong maligtas! Kailangan kong taimtim na hangarin ang katotohanan, hanapin ang pagbabago sa disposisyon ko, at tuparin ang tungkulin ko bilang isang nilikha. Bagama’t hindi ko naunawaan ang maraming katotohanan sa paglipas ng mga taong ito, nagkaroon ako ng kaunting pagkaunawa sa tiwaling disposisyon ko sa pamamagitan ng pagsisiwalat ng mga salita ng Diyos, at nakita ko rin ang mga kahihinatnan ng paghahangad ng pera, kasikatan, at pakinabang. Ang mga pakinabang na ito ay hindi mabibili ng anumang halaga ng pera. Ang pagbabago sa disposisyon ay hindi isang bagay na nangyayari sa isang iglap, at nangangailangan ito ng maraming karanasan sa paghatol at pagkastigo ng Diyos para makamit. Kailangan kong samantalahin ang panahong ito na maghangad para makamit ko ang katotohanan at buhay. Kaya inihayag ko ang posisyon ko sa aking asawa at mga magulang. Sinabi ko, “Ang Diyos ang Panginoon ng sangnilikha, at tayong lahat ay mga nilikha. Ganap na likas at may katwiran ang pananampalataya at pagsamba sa Diyos. Kung hindi kayo mananampalataya sa Diyos, nasa sa inyo na iyon, pero hindi ninyo dapat hadlangan ang aking pananampalataya sa Diyos at paggampan sa aking tungkulin.” Nang makita nila ang aking matibay na saloobin, wala nang nasabi ang pamilya ko. Dahil sa mga kahanga-hangang pagsasaayos ng Diyos, matagumpay na nailipat agad ang botika, at sa wakas ay buong-oras ko nang nailaan ang sarili ko sa paggampan ng aking tungkulin. Salamat sa Diyos!


56. Ang Pagpapakasasa sa Kaginhawahan ay Magdudulot ng Kamatayan ng Isang Tao

Ni Grayson, Amerika

Noong Agosto 2021, itinalaga ako ng mga lider para mangasiwa sa gawaing pangvideo. Karaniwan, bukod sa paggawa ko ng mga video, kailangan ko ring suriin ang mga video na ginawa ng mga kapatid ko, lutasin ang anumang mga problema o paghihirap na naranasan nila sa kanilang mga tungkulin, at makipagbahaginan at tumulong sa paglutas ng anumang mga kalagayang pinagdaraanan nila. Sa simula, nagawa kong ibigay ang lahat ko sa aking tungkulin, pero makalipas ang ilang panahon, nagsimula kong maramdamang nakakaabala at nakakapagod ito. Naisip ko na, “Napakaraming gawaing kailangang gawin araw-araw, at kung susubukan kong asikasuhin at lutasin ang lahat nang paisa-isa, talagang labis itong nakakapagod! Mas mabuti na lang sigurong maging isang miyembro ng pangkat at gumawa ng sarili kong mga video nang wala ang lahat ng alalahanin at pagod na ito.” Nakita ko rin na karaniwang napakaseryoso ng mga kapatid ko sa kanilang mga tungkulin, kaya naisip ko na hindi na kailangang magsuri nang madalas; tutal, bakit ko pa kailangang pagurin nang husto ang sarili ko? Pagkatapos niyon, bukod sa paggawa ng mga video ayon sa iskedyul, itinigil ko ang pagbibigay ng labis na pansin sa ibang mga usapin sa pangkat. Bihira akong magbuod ng mga paglihis o problema sa aming mga tungkulin kasama ang mga kapatid ko, at halos hindi ko kailanman nalutas ang kanilang mga maling kalagayan. Minsan ay pinapaalalahanan ako ng mga kapatid ko na tapusin ang ilang gampanin sa takdang oras, at nakakairita para sa akin ang mga paalala nila, at kapag hinihimok nila ako nang ilang ulit pa, nagsisimula akong makaramdam ng paglaban, “Hindi ba’t ginagawa ko na? Sa bilis ko, kahit gaano niyo pa ako udyukan, hindi na ako bibilis pa!” Sa pamumuhay sa ganitong kalagayan, mas lalo akong nawalan ng pagpapahalaga sa pasanin sa tungkulin ko, at makalipas ang ilang panahon, naramdaman kong lubhang nakakabagot ang tungkulin ko, at nakaramdam ako ng kahungkagan sa puso ko. Gayumpaman, noong panahong iyon, manhid na manhid ako at hindi ako kailanman nagnilay sa aking sarili.

Minsan, napansin ng mga lider na hindi umusad nang ilang araw ang paggawa ng video ni Sister Paula, at pinaalalahanan nila akong subaybayan at alamin ang sitwasyon, para makita kung ano ang mga paghihirap na kinakaharap ni Sister Paula, at para tumulong na malutas ang mga iyon. Kaya agad kong tinanong ang kalagayan niya, at nalaman kong kamakailan, naging medyo pasibo siya sa kanyang mga tungkulin, at na bihira niyang hangaring makipagbahaginan o talakayin ang mga problema sa kanyang gawain. Naisip ko na dapat kong alamin nang detalyado ang sitwasyon, pero naisip ko na, “Kung may mahanap akong anumang mga problema, kailangan ko pang makipagbahaginan at lutasin ang mga iyon, na talaga namang abala. Hindi naman ganoon kabagal ang pag-usad ng gawain, kaya hindi na ito dapat gawing isang malaking bagay.” Kaya hindi ko na masinsinang inalam pa ang mga bagay na ito, at dito na natigil ang usaping ito. Hanggang sa isang araw, napansin ng mga lider na halos nangalahati ang bilang ng mga video na nagawa namin noong buwang iyon kumpara sa nakaraang buwan, na direktang nakaantala sa pag-usad ng gawaing pangvideo. Kaya hinimok nila kaming hanapin ang dahilan, at pinungusan at isiniwalat nila kami dahil ginagampanan namin ang aming mga tungkulin nang pabaya at wala kaming pagpapahalaga sa responsabilidad, at sinabi nilang hindi tapat ang ganitong paraan ng paggampan ng aming mga tungkulin. Sinabi nilang kung hindi kami magsisisi, kamumuhian kami ng Diyos. Talagang hindi ako napanatag, at lalo pa nang marinig kong banggitin ng mga lider ang mga salitang “mabagal na pag-usad,” “hindi tapat,” at “kamumuhian ng Diyos,” lalo akong nabalisa at hindi ko man lang maiangat ang ulo ko. Kalaunan, sa pagbubuod ng gawain, nagbukas ng saloobin ang mga kapatid ko tungkol sa kanilang mga kalagayan. Sinabi nilang kamakailan, sa kanilang mga tungkulin, namumuhay sila sa mga kalagayan ng pagpapakasasa sa kaginhawahan ng laman, ginagampanan ang kanilang mga tungkulin nang walang pagmamadali, hindi nagsisikap na maging mabilis, at na ang mga gampaning maaaring matapos sa kalahating araw ay nagtatagal nang isang buong araw o higit pa, na direktang nakakaapekto sa pag-usad ng gawaing pangvideo. Nang marinig ko ang tungkol sa mga kalagayan ng mga kapatid ko at ang kanilang mga saloobin sa kanilang mga tungkulin, nakaramdam talaga ako ng pagsisisi, at paulit-ulit kong tinatanong ang sarili ko, “Malinaw namang napansin ko ang ilang isyu, kaya bakit hindi ko agad na inalam at nilutas ang mga ito sa tamang oras?”

Sa isa sa mga debosyonal ko, binasa ko ang mga salita ng Diyos: “Anong uri ng mga pagpapamalas at katangian ang ipinapakita niyong mga sobrang tamad? Una, sa anumang bagay na ginagawa nila, pabasta-basta silang kumikilos, nag-aaksaya ng oras, nagmamabagal, at nagpapahinga at nagpapaliban hangga’t maaari. Pangalawa, wala silang pakialam sa gawain ng iglesia. Para sa kanila, maaari naman itong gawin ng sinumang may gusto ng pag-aalala tungkol sa gayong mga bagay. Hindi nila gagawin ito. Kapag nag-aalala nga sila tungkol sa isang bagay, para ito sa sarili nilang kasikatan, pakinabang, at katayuan—ang mahalaga lang para sa kanila ay na natatamasa nila ang mga pakinabang ng katayuan. Pangatlo, umiiwas sila sa paghihirap sa gawain nila; hindi nila matanggap na nakapapagod nang kahit kaunti ang gawain nila, labis na sumasama ang loob nila kung ganoon nga, at hindi nila kayang magtiis ng paghihirap o magbayad ng halaga. Pang-apat, hindi nila kayang magtiyaga sa anumang gawaing ginagawa nila, palagi silang sumusuko sa kalagitnaan at hindi nakatatapos ng mga bagay-bagay. Kung pansamantala silang nasa isang mabuting kalagayan, maaari silang gumawa ng kaunting gawain dahil sa katuwaan, pero kung nangangailangan ng pangmatagalang dedikasyon ang isang bagay, at palagi silang ginagawang abala nito, kailangan itong pag-isipan nang husto, at nakapapagod ito sa katawan nila, sa paglipas ng panahon ay magsisimula silang magreklamo. Halimbawa, ang ilang lider ang nangangasiwa ng gawain ng iglesia, at bago at sariwa ito para sa kanila sa simula. Malaki ang motibasyon nila sa kanilang pagbabahagi sa katotohanan at kapag nakikita nilang may mga problema ang mga kapatid, nagagawa nilang tumulong at lutasin ang mga ito. Pero, matapos ang pansamantalang pagtitiyaga, nagsisimula na silang makaramdam na masyadong nakakapagod ang gawain ng pamumuno, at nagiging negatibo sila—ninanais nilang lumipat sa mas madaling trabaho, at hindi sila handang magtiis ng paghihirap. Kulang ang gayong mga tao sa pagtitiyaga. Panlima, ang isa pang katangian na nakatutukoy sa mga tamad na tao ay ang pag-aatubili nilang gumawa ng tunay na gawain. Sa sandaling magdusa ang laman nila, nagpapalusot sila para iwasan at takasan ang gawain nila, o ipinapasa nila ito sa ibang tao. At kapag natapos ng taong iyon ang gawain, sila mismo ang umaani sa mga gantimpala nang walang kahihiyan. Ito ang limang pangunahing katangian ng mga taong tamad. Dapat kayong magsuri para makita ninyo kung may gayong mga tamad na tao sa mga lider at manggagawa sa mga iglesia. Kung may makita kayong isa, dapat siyang tanggalin kaagad. Makagagawa ba ng mabuting gawain bilang lider ang mga tamad? Anumang uri ng kakayahan ang mayroon sila o anuman ang kalidad ng kanilang pagkatao, kung tamad sila, hindi nila magagawa nang maayos ang gawain nila, at maaantala nila ang gawain at mga importanteng usapin. May sari-saring aspekto ang gawain ng iglesia; ang bawat aspekto nito ay may kaakibat na maraming detalyadong gampanin at nangangailangan ng pagbabahagi tungkol sa katotohanan para malutas ang mga problema upang magawa ang gawain nang maayos. Samakatwid, dapat maging masigasig ang mga lider at manggagawa—kailangan nilang gumawa ng maraming pag-uusap at maraming gawain araw-araw para matiyak ang pagiging epektibo ng gawain. Kung masyadong kaunti ang pagsasalita o gagawin nila, walang magiging resulta. Kaya, kung tamad ang isang lider o manggagawa, tiyak na isa siyang huwad na lider at walang kakayahang gumawa ng tunay na gawain. Hindi gumagawa ng tunay na gawain ang mga tamad na tao, lalong hindi sila pumupunta sa mga lugar ng trabaho, at hindi sila handang lutasin ang mga problema o makisangkot sa anumang partikular na gawain. Wala silang ni katiting na pagkaunawa o pagkaarok sa mga problema sa anumang gawain. Mayroon lang silang paimbabaw, malabong ideya sa isipan nila mula sa pakikinig sa sinabi ng iba, at iniraraos nila ang gawain sa pangangaral lang ng kaunting doktrina. Magagawa ba ninyong makilatis ang ganitong uri ng lider? Makikilala ba ninyo na siya ay huwad na lider? (Medyo.) Pabasta-basta ang mga taong tamad sa anumang tungkuling ginagampanan nila. Ano man ang tungkulin, wala silang pagtitiyaga, paminsan-minsang gumagawa, at nagrereklamo sa tuwing dumaranas sila ng ilang paghihirap, naglalabas ng mga walang-katapusang hinaing. Inaalipusta nila ang sinumang pumupuna o pumupungos sa kanila, tulad ng isang taong mainitin ang ulo na nang-iinsulto ng mga tao sa lansangan, na palaging gustong ilabas ang kanyang galit sa iba, at na hindi gustong gampanan ang tungkulin niya. Ano ang ipinapakita nitong pag-ayaw nilang gampanan ang tungkulin nila? Ipinapakita nito na hindi sila nagbubuhat ng pasanin, ayaw nilang umako ng responsabilidad, at sila ay mga taong tamad. Ayaw nilang magdusa ng mga paghihirap o magbayad ng halaga. Naaangkop itong lalo sa mga lider at manggagawa: Kung hindi sila nagdadala ng pasanin, maisasakatuparan ba nila ang mga responsabilidad ng mga lider at manggagawa? Talagang hindi” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). “Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; para silang may kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga halimaw, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang halimaw, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Mula sa mga salita ng Diyos, naunawaan ko na kapag ginagampanan ng isang taong napakatamad ang kanyang tungkulin, palagi niyang nais na magsikap lang nang kaunti at magpakasasa sa kaginhawahan ng laman. Hindi siya nakararamdam ng pagpapahalaga sa pasanin o responsabilidad kapag ginagampanan niya ang kanyang tungkulin, at kahit pa mayroon siyang mahusay na kakayahan o mga kapabilidad sa gawain, hindi siya mapagkakatiwalaan at hindi niya kayang gumawa ng tunay na gawain. Nagnilay ako sa sarili ko. Hindi ko pinamahalaan nang maayos ang gawain ng pangkat, na humantong sa labis na pagbaba ng mga resulta ng gawaing pangvideo, at nakita ko na ang mga pangunahing dahilan sa likod nito ay na talagang tamad ako, nagpakasasa ako sa kaginhawahan ng laman, at na ayaw kong magdusa at magbayad ng halaga. Sa pagbabalik-tanaw, nakita ko na hindi nagtagal matapos kong simulang pangasiwaan ang gawaing pangvideo, nagsimula kong maramdaman na napakaraming bagay ang kailangang alalahanin, at na kung masusi kong gagawin ang bawat gampanin, kailangan kong magdusa at labis na mapagod, kaya palagi kong nais na gumawa na lang ng sarili kong mga video at iwasang mag-alala sa mga bagay na ito. Sobrang tamad din akong alamin o tanungin ang tungkol sa mga kalagayan o paghihirap ng mga kapatid ko sa kanilang mga tungkulin, at palagi kong nararamdamang labis na nakakaabala ang paggawa nito. Kapag hinihimok ako ng iba tungkol sa pag-usad ng gawain ko, naiinis ako, at pakiramdam ko ay sobrang higpit nila sa akin at hindi nauunawaan ang mga paghihirap ko. Lalo na nang hilingin sa akin ng mga lider na alamin kung kumusta na ang paggampan ni Paula sa kanyang mga tungkulin, bagama’t napagtanto kong may problema, ayaw ko itong alamin nang detalyado, dahil natatakot ako na kung may matuklasan akong problema, kailangan ko pang alalahanin ang tungkol dito at lutasin ito. Sa pagninilay sa saloobin ko sa aking tungkulin, nakita ko na tuwing nahaharap ako sa pisikal na pagdurusa o mga gampanin na nangangailangan ng pag-aalala, palagi kong nais na maging tuso at magpabaya at umiwas sa pagbabayad ng halaga. Ito mismo ang isinisiwalat ng Diyos tungkol sa mga taong tamad at walang silbi! Dahil sa aking katamaran, kabagalan, at kawalan ng responsabilidad, nabigo akong pangasiwaan at subaybayan ang gawain ng mga kapatid ko, na humantong sa kabagalan sa tungkulin ng lahat, at sa pamumuhay nilang lahat sa isang kalagayan ng pagpapakasasa sa kaginhawahan at kawalan ng pagsisikap na makausad, na labis na nakaapekto sa gawaing pangvideo. Taglay ko ang titulo ng superbisor, pero hindi ko tinupad ang mga responsabilidad ng isang superbisor kahit kaunti. Talagang pinipinsala ko ang sarili ko at ang iba! Sa puntong ito ko nakita na ang mga taong tamad ay may mahinang karakter, hindi kayang gampanan nang maayos ang anumang gawain, at na hindi sila mapagkakatiwalaan! Kung hindi ko malulutas ang problema ko ng katamaran, hindi ko kailanman matutupad ang aking tungkulin, at sa huli, mauuwi lang akong kinamumuhian at itinitiwalag ng Diyos!

Bilang tugon sa kalagayang ito, kinain at ininom ko ang mga kaugnay na salita mula sa Diyos. Sabi ng Makapangyarihang Diyos: “Kung hindi kayang ipahayag ng mga tao ang nararapat nilang ipahayag habang naglilingkod o makamit kung ano ang likas na posible para sa kanila, at sa halip ay iniraraos lang nila ang mga bagay-bagay, naiwala na nila ang tungkuling dapat taglayin ng isang nilalang. Ang gayong mga tao ay kilala bilang ‘mga walang-kabuluhan’; sila ay mga walang-silbing yagit. Paano matatawag nang wasto na mga nilalang ang gayong mga tao? Hindi ba mga tiwali silang nilalang na maningning sa labas ngunit bulok sa loob? … Kung nabibigo ang mga tao na tuparin ang kanilang tungkulin, dapat silang surutin ng kanilang budhi at makadama ng pagkakautang; dapat nilang kamuhian ang kanilang kahinaan at kawalang-silbi, ang kanilang pagkasuwail at pagkatiwali, at bukod pa riyan, dapat nilang ibigay ang kanilang buhay sa Diyos. Saka lamang sila magiging mga nilalang na tunay na nagmamahal sa Diyos, at ang gayong mga tao lamang ang karapat-dapat na magtamasa ng mga pagpapala at pangako ng Diyos, at magawa Niyang perpekto. At paano naman ang nakararami sa inyo? Paano ninyo tinatrato ang Diyos na namumuhay sa piling ninyo? Paano ninyo nagampanan ang inyong tungkulin sa Kanyang harapan? Nagawa ba ninyo ang lahat ng ipinagawa sa inyo, kahit na ang kapalit nito ay ang sarili ninyong buhay? Ano ang inyong naisakripisyo? Hindi ba marami kayong natanggap mula sa Akin? Nakakahiwatig ba kayo? Gaano kayo katapat sa Akin? Paano ninyo Ako napaglingkuran? At paano na ang lahat ng Aking naipagkaloob sa inyo at nagawa para sa inyo? Nasuri na ba ninyo ang lahat ng ito? Nahusgahan na ba ninyong lahat at naikumpara ito sa kakatiting na konsensya sa inyong kalooban? Sino ang magiging karapat-dapat sa inyong mga salita at pagkilos? Karapat-dapat kaya ang napakaliit na sakripisyo ninyo sa lahat ng Aking naipagkaloob sa inyo? Wala Akong ibang magagawa at buong-puso na Akong naging tapat sa inyo, subalit nagkikimkim kayo ng masasamang layon at wala kayong interes sa Akin. Iyan ang lawak ng inyong tungkulin, ng inyong tanging tungkulin. Hindi ba ganito? Hindi ba ninyo alam na lubos kayong bigong gampanan ang tungkulin ng isang nilalang? Paano kayo maituturing bilang isang nilalang? Hindi ba malinaw sa inyo ang inyong ipinapahayag at isinasabuhay? Nabigo kayong tuparin ang inyong tungkulin, ngunit hinahangad ninyong matamo ang pagpaparaya at saganang biyaya ng Diyos. Ang gayong biyaya ay hindi naihanda para sa mga walang-silbi at hamak na katulad ninyo, kundi para sa mga yaong walang hinihinging kapalit at malugod na nagsasakripisyo. Ang mga taong katulad ninyo, na mga walang kabuluhan, ay lubos na hindi karapat-dapat na matamasa ang biyaya ng langit. Hirap at walang-katapusang kaparusahan lamang ang makakasama ninyo sa araw-araw! Kung hindi ninyo kayang maging tapat sa Akin, ang inyong kapalaran ay magiging isang pagdurusa. Kung hindi ninyo kayang managot sa Aking mga salita at Aking gawain, ang kahihinatnan ninyo ay isang kaparusahan. Lahat ng biyaya, pagpapala, at kamangha-manghang buhay sa kaharian ay hindi magkakaroon ng kinalaman sa inyo. Ito ang katapusang nararapat na mapasainyo at ang bunga ng inyong sariling kagagawan!” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Nang harapin ko ang paghatol ng mga salita ng Diyos, labis akong nahiya. Noon, palagi kong iniisip na ang pagiging medyo tamad at pagbabayad ng kaunting halaga sa aking mga tungkulin ay hindi ganoon kalaking problema, pero matapos basahin ang mga salita ng Diyos, napagtanto ko ang kaseryosohan ng problemang ito. Sa mga mata ng Diyos, ang pagtupad ng isang tao sa kanyang tungkulin sa abot ng kanyang makakaya, at ang pagkakaroon ng tunay na pagpapasakop at katapatan sa Diyos, ay ang kahulugan at halaga ng buhay ng isang nilikha. Kung ang tungkulin ng isang tao ay madalas ginagampanan nang pabasta-basta, at hindi niya man lang natutupad ang mga responsabilidad na dapat niyang tuparin, ang taong iyon ay hindi karapat-dapat tawaging tao o nilikha. Sa pagninilay ko sa mga salita ng Diyos, nakaramdam ako ng malalim na pangamba at takot. Nang aking isaalang-alang, nakita ko na bagama’t sa panlabas ay ginagampanan ko ang mga tungkulin ko, sa puso ko, wala akong pagpapahalaga sa pasanin o responsabilidad, at palagi kong nararamdaman na ang mga bagay na ito ay nakakaabala at labis na nakakapagod. Madalas akong walang pakialam sa gawaing dapat subaybayan at sa mga problemang dapat lutasin, at kahit na tinatanong ko ang tungkol sa mga ito, ginagawa ko lang ito nang wala sa loob, dahil natatakot ako na kung sisilipin ko nang mas malalim at makakita ako ng mga problema, kailangan ko pang pag-isipan ang paglutas sa mga ito. Para hindi magpakahirap at para magpakasasa sa kaginhawahan ng laman, sinadya kong balewalain ang mga isyu sa gawain at nagbulag-bulagan ako, na lubos na nakaapekto sa pagiging epektibo ng gawain. Nakita ko na sa lahat ng ginagawa ko, palagi akong nandadaya, umiiwas sa gawain, at kumikilos nang pabasta-basta. Sa anong paraan ako nagkaroon ng sinseridad sa Diyos? Sa anong paraan ko ginagampanan ang tungkulin ko? Malinaw na ako ang uri ng walang kuwentang tao na isinisiwalat ng Diyos na “maningning sa labas ngunit bulok sa loob”! Naisip ko kung paanong ang Diyos, para iligtas ang tiwaling sangkatauhan, ay nagtiis ng matinding kahihiyan at pagdurusa, nagkatawang-tao para magpakita at magsagawa. Bagama’t labis siyang inusig at tinugis ng masamang CCP, at nilabanan at kinondena rin ng relihiyosong mundo, hindi kailanman itinigil ng Diyos ang Kanyang gawain, patuloy na ipinapahayag ang mga katotohanan para diligan, palaguin, at tustusan ang mga tao. Sa takot na baka hindi tayo makaunawa, palaging nagsasalita nang matiyaga at detalyado ang Diyos, gumagamit ng mga talinghaga, halimbawa at iba’t ibang perspektiba para mabilis nating maunawaan ang katotohanan at makamit ang pagbabago ng disposisyon. Buong-puso ang dedikasyon ng Diyos sa Kanyang gawain ng pagliligtas sa sangkatauhan, at binayaran Niya ang buong halaga, pero ako, na tumanggap ng pagliligtas ng Diyos, ay walang anumang sinseridad na suklian ang pagmamahal ng Diyos, at hindi ko man lang matupad ang tungkulin ng isang nilikha. Paano ko masasabing mayroon akong anumang pagkatao? Pagkatapos ay naisip ko si Noe, na matapos tanggapin ang atas ng Diyos, ay walang pagod na nagtrabaho para itayo ang arka. Gaano man kahirap ang proyekto o gaano man karami ang mga paghihirap o hadlang, patuloy siyang nagsikap nang 120 taon hanggang sa matapos ang arka. Tiningnan ko ang karakter ni Noe, ang kanyang katapatan at pagpapasakop sa Diyos, at nakita kong siya ay isang taong may pagkatao at katwiran, isang tunay na nilikha, at isang taong karapat-dapat sa tiwala ng Diyos. Sa paghahambing, nakita kong wala man lang akong taglay na pinakapayak na antas ng normal na pagkatao. Hindi ko man lang magawa ang sinasabi ng konsensiya ko, at talagang hindi karapat-dapat na tawaging tao! Kung mananatiling walang pagsisisi ang saloobin ko sa aking mga tungkulin, hindi ba’t mabubunyag at matitiwalag ako ng Diyos? Habang iniisip ko ito ay nakaramdam ako ng kaunting takot, pati na rin ng kaunting pagsisisi at pagkakonsensiya, kaya tahimik akong nagdasal sa Diyos at gumawa ng pagpapasya sa puso ko, na sa paggampan ng mga tungkulin ko sa hinaharap, tiyak na maghihimagsik ako laban sa laman at gagawin ko ang lahat ng aking makakaya para matupad ang mga tungkulin ko.

Pagkatapos ng karanasang ito, mas mahusay ko nang nagampanan ang mga tungkulin ko kaysa dati. Araw-araw, bukod sa paggawa ng mga video, madalas ko ring inaalam kung kumusta na ang paggampanan ng mga kapatid ko sa mga tungkulin nila, at anumang oras na magkaroon sila ng mga paghihirap o problema, ibinabahagi ko sa kanila ang mga solusyon. Bagama’t sa ganitong paraan ng paggampan ng aking mga tungkulin ay kailangan kong mag-alala nang kaunti pa, nakaramdam ako ng kapayapaan at katiyakan dahil alam kong ginagampanan ko ang mga tungkulin ko sa abot ng aking makakaya. Gayumpaman, dahil wala akong gaanong pagkaunawa sa kalikasang diwa ko, makalipas ang ilang panahon, bumalik ako sa kalagayan ng paghahangad ng kaginhawahan.

Dahil dumami ang trabaho sa paggawa ng mga video, napakaraming gawaing kailangang asikasuhin halos araw-araw, at may ilang video na kailangang matapos sa loob ng itinakdang oras. May ilang video na may mas mataas na teknikal na pangangailangan at nanghihingi ng masusing pag-iisip at pagsasaalang-alang. Sa simula, nagagawa ko pang ibigay ang makakaya ko para matapos ang lahat, pero makalipas ang ilang panahon, nagsimula akong magreklamo sa loob ko, iniisip na, “Napakaraming gawain araw-araw; kailan ba ito mababawasan? Kung mababawasan lang sana nang kaunti ang trabaho, hindi sana ako masyadong mapapagod, at mas giginhawa ang aking laman.” Naalala ko isang beses, nagpadala sa akin ang isang sister ng higit sa sampung video nang sabay-sabay, hiniling niyang suriin ko ang mga ito sa loob ng dalawang araw, nakaramdam ako ng kaunting paglaban, iniisip ko na, “Masusuri ko ba talaga ang lahat ng ito sa loob ng dalawang araw? Hindi ba’t mangangailangan iyon ng overtime?” Bagama’t wala akong sinasabi sa panlabas, paulit-ulit akong nagrereklamo sa sarili ko. Kalaunan, napagtanto kong hindi tama ang kalagayan ko, at alam kong kailangan kong matuto mula sa sitwasyong ito. Sa mga sumunod na araw, madalas akong magnilay sa aking sarili, “Bakit ba palagi kong nais pagbigyan ang laman ko kapag dumadami ang trabaho ng tungkulin ko? Ano ba talaga ang kumokontrol sa akin?” Sa aking paghahanap ng kasagutan, nagbasa ako ng ilang sipi ng mga salita ng Diyos. Sabi ng Makapangyarihang Diyos: “Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa lason na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). “Pagdating sa laman, habang mas pinapaboran mo ito, mas lalo itong nagiging ganid. Nararapat itong makaranas ng kaunting pagdurusa. Ang mga taong dumaranas ng kaunting pagdurusa ay tatahak sa tamang landas at gagawa ng nararapat na gawain. Kung ang laman ay hindi nagtitiis ng pagdurusa, nagpapasasa sa kaginhawahan, at lumalaki ito sa pugad ng ginhawa, walang makakamit ang mga tao at imposible nilang makamtan ang katotohanan. Kapag naharap ang mga tao sa mga natural na sakuna at mga sakunang gawa ng tao, hindi sila magkakaroon ng katinuan at magiging di-makatwiran. Sa paglipas ng panahon, magiging mas lalo lang silang salaula. Marami bang halimbawa nito? Iyong mapapansin na sa mundong walang pananampalataya, maraming mang-aawit at artista sa pelikula na talagang handang magtiis ng paghihirap at ialay ang kanilang sarili sa trabaho nila bago sila sumikat. Ngunit nang makamit na nila ang kasikatan at magsimula na silang kumita ng malaking pera, hindi na sila tumatahak sa tamang landas. Ang ilan sa kanila ay gumagamit ng droga, ang ilan ay nagpapatiwakal, at umiikli ang kanilang buhay. Ano ang sanhi nito? Sobra-sobra ang kanilang materyal na kasiyahan, masyado silang komportable, at hindi nila alam kung paano magkamit ng higit na kasiyahan o kasabikan. Ang ilan sa kanila ay gumagamit ng droga upang makahanap ng higit na kasabikan at kasiyahan, at paglipas ng panahon, hindi na nila ito kayang tigilan. Ang ilan ay namamatay dahil sa sobrang paggamit ng droga, at ang iba na hindi alam kung paano makaalpas dito ay nagpapatiwakal na lang sa bandang huli. Napakaraming halimbawa na ganito. Gaano man kaayos ang iyong pagkain, pananamit, pamumuhay, pagsasaya, o gaano man kaginhawa ang iyong buhay, at gaano kalubos mo mang natutugunan ang iyong mga pagnanais, sa bandang huli, puro kahungkagan sa ibabaw ng kahungkagan, at ang resulta ay pagkawasak. Ito bang kaligayahang hinahangad ng mga walang pananampalataya ay tunay na kaligayahan? Ang totoo, hindi ito kaligayahan. Ito ay imahinasyon ng tao, ito ay isang uri ng kasalaulaan, ito ay isang landas kung saan nagiging salaula ang mga tao. Ang diumano’y kaligayahang hinahangad ng mga tao ay huwad. Ang totoo, ito ay pagdurusa. Hindi iyon isang layong dapat hangarin ng mga tao, at wala rin doon ang halaga ng buhay. Ang ilan sa mga pamamaraan at metodong ginagamit ni Satanas para gawing tiwali ang mga tao ay paghangarin silang mapalugod ang laman at magpasasa sa kahalayan bilang layon. Sa ganitong paraan, ginagawang manhid ni Satanas ang mga tao, inaakit nito ang mga tao, at ginagawang tiwali ang mga tao, ipinaparamdam sa kanila na tila ba ito ang kaligayahan at inaakay silang habulin ang layong iyon. Naniniwala ang mga tao na ang makamtan ang mga bagay na iyon ay ang makamtan ang kaligayahan, kaya ginagawa ng mga tao ang lahat ng kanilang makakaya para hangarin ang layong iyon. Ngunit pagkatapos nilang makamtan ito, hindi kaligayahan ang kanilang nararamdaman kundi kahungkagan at pagdurusa. Pinatutunayan nito na hindi iyon ang tamang landas; iyon ay daan patungo sa kamatayan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Sa pagninilay sa mga salita ng Diyos, naunawaan ko na ang paghahangad ng kasiyahan ng laman ay paraan ni Satanas para gawing tiwali ang mga tao. Gumagamit si Satanas ng iba’t ibang pilosopiya para sa mga makamundong pakikitungo at panlilinlang para ilihis at gawing tiwali ang mga tao, tulad ng “Ang bawat tao para sa kanyang sarili, bahala na ang iba,” “Maigsi ang buhay, kaya magpakasaya habang kaya,” at “Magpakasaya ka na ngayon,” na nagiging dahilan para mamuhay ang mga tao ayon sa mga ideyang ito, at nagbibigay-daan para ituring nila ang paghahangad ng kasiyahan ng laman bilang kahulugan at halaga ng buhay, at bilang layon ng buhay. Dahil dito ay hinahangad ng mga tao ang kaginhawaan at kasiyahan ng laman at lalo pa silang nagiging mabisyo at napapariwara, at nawawala sa kanila ang wangis ng tao. Naisip ko kung paanong kahit nanampalataya ako sa Diyos at ginampanan ang aking mga tungkulin sa iglesia, at hindi ako tulad ng mga walang pananampalatayang naghahangad ng pagkain, inumin, at kasiyahan, at nagpapakasasa sa kanilang laman, ang mga lason, pilosopiya, at batas ni Satanas ay malalim pa ring nakatanim sa puso ko, at ang aking mga kaisipan at pananaw ay katulad ng sa mga walang pananampalataya. Palagi kong iniisip na ang pisikal na ginhawa at kasiyahan ay kasingkahulugan ng kaligayahan, at ayaw kong magdusa o magbayad ng halaga sa anumang ginawa ko. Minsan, kapag maraming alalahanin sa aking mga tungkulin o mas nagiging abala ang gawain, nais kong humanap ng oras para ako ay magpahinga at huwag masyadong mapagod. Hindi ko na nga pinagtuunan ng pansin o nilutas ang mga malinaw na isyu sa gawain, isinantabi ko ang mga tungkulin ko. Dahil dito, naantala ko ang pag-usad ng gawain nang hindi ko namamalayan. Tunay na mapanganib ito! Nang balikan ko ang panahong namumuhay ako sa kalagayan ng pagpapakasasa sa kaginhawahan, hindi ko isinaalang-alang kung paano tutuparin ang mga tungkulin ko o kung paano mapaluluguran ang Diyos, at kapag may mga bagay na dumarating, ang palagi kong unang iniisip ay kung magdurusa ba ang aking katawan o makakaranas ng labis na pagkapagod. Tunay ngang makasarili at kasuklam-suklam ako, at wala man lang akong konsensiya o katwiran. Minsan, kahit alam kong kailangan kong isaalang-alang ang mga layunin ng Diyos, patuloy pa rin akong napipigilan ng aking laman, at ayaw kong magdusa o magbayad ng halaga. Sa kaibuturan, nakaramdam ako ng matinding paglaban at pagtutol sa katotohanan at sa mga positibong bagay, at pagdating sa mga gampaning kailangan kong gawin, palagi kong sinusubukang magpalusot para iwasan ang mga ito. Sa paggawa nito, ang katawan ko ay nakakahanap ng kaginhawahan at hindi nagdurusa, pero sa huli, hindi ko nakakamit ang anumang katotohanan. Hindi ba’t nagdadala ako ng labis na kapahamakan sa sarili ko? Sa pag-iisip nito, nagsimula akong magkaroon ng kaunting pagkaunawa sa mapanganib na mga kahihinatnan ng pagpapakasasa sa kaginhawahan.

Kalaunan, nagbasa pa ako ng mas maraming salita ng Diyos: “Ang mga taong tunay na nananampalataya sa Diyos ay kusang-loob na gumaganap ng kanilang mga tungkulin, nang hindi kinakalkula ang sarili nilang mga pakinabang at kawalan. Ikaw man ay isang taong naghahangad sa katotohanan o hindi, dapat kang umasa sa iyong konsensiya at katwiran at talagang magsikap kapag ginagampanan mo ang iyong tungkulin. Ano ang ibig sabihin ng talagang magsikap? Kung nasisiyahan ka na sa kaunting pagsisikap, at pagdanas ng kaunting hirap ng katawan, ngunit hindi mo talaga sineseryoso ang iyong tungkulin o hinahanap ang mga katotohanang prinsipyo, ito ay wala nang iba kundi pagiging pabasta-basta—hindi ito tunay na pagsisikap. Ang susi sa pagsisikap ay ibuhos mo ang puso mo roon, matakot sa Diyos sa puso mo, isaalang-alang ang mga layunin ng Diyos, matakot na maghimagsik laban sa Diyos at masaktan ang Diyos, at dumanas ng anumang paghihirap para magampanan ang iyong tungkulin nang maayos at mapalugod ang Diyos: Kung mayroon kang mapagmahal-sa-Diyos na puso sa ganitong paraan, magagampanan mo nang maayos ang iyong tungkulin. Kung walang takot sa Diyos sa puso mo, hindi ka magkakaroon ng pasanin kapag ginagampanan mo ang iyong tungkulin, hindi ka magkakaroon ng interes doon, at hindi mo maiiwasang maging pabasta-basta, at iraraos mo lang ang mga bagay-bagay, nang walang anumang tunay na epekto—na hindi pagganap ng isang tungkulin. Kung tunay kang may nadaramang pasanin, at pakiramdam mo ay personal na responsabilidad mo ang pagganap sa iyong tungkulin, at na kung hindi, hindi ka nararapat na mabuhay, at isa kang hayop, na magiging marapat ka lamang na matawag na isang tao kung gagampanan mo nang maayos ang iyong tungkulin, at kaya mong harapin ang sarili mong konsensiya—kung mayroon kang nadaramang ganitong pasanin kapag ginagampanan mo ang iyong tungkulin—magagawa mo ang lahat nang masigasig, at magagawa mong hanapin ang katotohanan at gawin ang mga bagay-bagay ayon sa mga prinsipyo, at sa gayon ay magagawa mong gawin ang tungkulin mo nang maayos at mapalulugod ang Diyos. Kung karapat-dapat ka sa misyong ipinagkaloob sa iyo ng Diyos, at sa lahat ng isinakripisyo ng Diyos para sa iyo at sa Kanyang mga ekspektasyon mula sa iyo, kung gayon, ito ay tunay na pagsusumikap. … Kahit papaano man lang, ang mga tao ng sambahayan ng Diyos ay mga tapat na tao. Sila ay mga taong mapagkakatiwalaan sa kanilang tungkulin, na kayang tanggapin ang ibinigay na gawain ng Diyos, at na kayang gampanan nang deboto ang kanilang tungkulin. Kung ang mga tao ay walang tunay na pananampalataya, konsensiya, at katwiran, at kung wala silang pusong natatakot at nagpapasakop sa Diyos, hindi sila naaangkop na gumanap ng mga tungkulin. Kahit pa ginagampanan nila ang kanilang tungkulin, pabara-bara nila itong ginagawa. Sila ay mga trabahador—mga taong hindi pa talaga nagsisi. Ang mga trabahador na tulad nito ay ititiwalag sa malao’t madali. Tanging ang mga tapat na trabahador ang pananatilihin. Bagaman wala ng mga katotohanang realidad ang mga tapat na trabahador, may taglay silang konsensiya at katwiran, nagagampanan nila ang kanilang mga tungkulin nang taos-puso, at pinahihintulutan sila ng Diyos na manatili. Iyong mga nagtataglay ng mga katotohanang realidad, at iyong mga matunog na makapagpapatotoo sa Diyos ay Kanyang mga tao, at pananatilihin din at dadalhin din sila sa Kanyang kaharian” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Mula sa mga salita ng Diyos, naunawaan ko na sa mga mata ng Diyos, tanging ang matatapat na taong taos-pusong gumagampan ng kanilang mga tungkulin ang mga tunay na tao ng sambahayan ng Diyos. Ang ganitong mga tao ay may pagpapahalaga sa responsabilidad para sa kanilang gawain at mapagkakatiwalaan. Hindi sila nasisiyahan sa pagpapakita lamang ng kaunting pagsisikap o paggawa nang pabasta-basta. Sa halip, handa silang magdusa at magbayad ng halaga para matupad ang kanilang mga tungkulin, ginagawa nila ito nang masigasig at hanggang sa makumpleto. Ito ang tunay na paggampan ng isang tao sa kanyang tungkulin. Mula sa mga salita ng Diyos, natagpuan ko ang isang landas ng pagsasagawa. Kailangan kong tratuhin ang mga tungkulin ko nang may matapat na puso. Kapag nais kong magmadali, umiwas sa gawain, at magpakasasa sa kaginhawahan habang ginagampanan ang mga tungkulin ko, kailangan kong maghimagsik laban sa aking laman, ilaan ang puso ko sa bawat usapin na may kaugnayan sa mga tungkulin ko, maging masinop, at tuparin ang mga responsabilidad ko. Sa paggawa nito ko lamang magagampanan ang mga tungkulin ko sa paraang naaayon sa mga layunin ng Diyos. Kaya nagdasal ako sa Diyos, “Diyos ko, sa paggampan sa aking mga tungkulin, palagi kong pinagbibigyan ang laman, nabigo akong tuparin ang mga tungkulin ko, at nabigo akong matugunan ang Iyong mga layunin. Handa na akong magsisi sa Iyo ngayon at tanggapin ang Iyong pagsisiyasat. Isasagawa ko ang pagiging masigasig at responsable sa pagkumpleto ko ng bawat gampanin at tutuparin ko ang mga tungkulin ko gaya nang nararapat.”

Pagkatapos niyon, kapag ginagampanan ko ang mga tungkulin ko, pinagtutuunan ko ang pagsasagawa at pagpasok sa ganitong paraan. Naalala ko minsan, nagpadala sa akin ang mga kapatid ng dalawang video na kailangang agad na suriin. Isa sa mga video ay maraming isyu at nangangailangan ng maraming oras at pagsisikap para masuri, at hindi ko maiwasang muling magreklamo. Pero sa pagkakataong ito, napagtanto ko na isinasaalang-alang ko ang aking laman, kaya agad akong nagdasal sa Diyos at naghimagsik laban sa aking sarili. Naalala ko ang isang sipi ng mga salita ng Diyos: “Kakaunti ang mga oportunidad sa ngayon para gumampan sa isang tungkulin, kaya dapat mong sunggaban ang mga iyon kung kaya mo. Kapag naharap ka sa isang tungkulin, doon ka mismo dapat magsumikap; doon mo dapat ialay ang sarili mo, gugulin ang sarili mo para sa Diyos, at doon mo kinakailangang magbayad ng halaga. Huwag kang maglihim, magkimkim ng anumang mga pakana, magbigay ng anumang palugit, o maghanda ng malulusutan. Kung ikaw ay nagiging maluwag, mapagkalkula o tuso at nagpapakatamad, malamang na hindi maging maganda ang trabaho mo” (Ang Salita, Vol. III. Ang mga Diskurso ni Cristo ng mga Huling Araw. Ang Buhay Pagpasok ay Nagsisimula sa Paggampan ng Tungkulin). Dumating sa akin ang isang agarang gampanin, at ito mismo ang panahong kailangan kong maghimagsik laban sa aking laman at magbayad ng halaga. Dapat kong tanggapin ang pagsisiyasat ng Diyos, masigasig at responsableng tapusin ang gawaing ito, at tuparin ang mga responsabilidad ko, dahil ito lamang ang naaayon sa layunin ng Diyos. Kaya, agad kong tinapos ang pagsusuri ng mga video, at pagkatapos, inasikaso ko ang ibang usapin. Kalaunan, nang maranasan ko ang katulad na mga sitwasyon, gaya ng dati, sinadya kong patahimikin ang sarili ko sa harap ng Diyos at unahin ang mga tungkulin ko. Sa pagsasagawa sa ganitong paraan, nakaramdam ng kapayapaan ang puso ko, at naging higit na makabuluhan ang mga tungkulin ko kaysa dati.

Sa pagdanas ng ganitong mga sitwasyon, nakita ko sa wakas ang mga panganib at kahihinatnan ng pagpapakasasa sa kaginhawahan, at napagtanto ko rin na, sa paggampan ng mga tungkulin, tanging sa pagkakaroon ng tunay na pagpapahalaga sa pasanin at sa pagiging handang magdusa at magbayad ng halaga matutupad ng isang tao ang kanyang mga responsabilidad at tungkulin.


57. Nang si Mama ay Makulong

Ni Zhou Jie, Tsina

Labinlimang taong gulang ako nang tumakas kami ng mama ko mula sa aming bahay. Naaalala ko na malalim na ang gabi nang umalis kami noong 2002. Biglang bumulong sa akin ang mama ko na darating ang mga pulis para arestuhin siya, na hindi kami maaaring manatili sa bahay at kailangan naming umalis agad. Nagkukumahog naming tinipon ang ilang gamit namin at nagmamadaling umalis ng aming bahay. Hindi na kami bumalik pa ng mama ko sa bahay mula noon. Kaya hindi ako isinama ni mama, iniwan niya ako sa ilang kamag-anak habang siya ay nagtago sa ibang lungsod. Dating tinutulungan ng mama ko ang mga kamag-anak na iyon nang siya ay nagnenegosyo pa, ngayon ay nasa peligro kami, pero nag-aalala sila sa kung ano ang maaaring mangyari at ayaw nilang masangkot. Ayaw nila akong tanggapin at pinaringgan pa ang mama ko, sinabing ang kanyang paniniwala sa Diyos ay iniwan siyang walang tahanan at ni hindi niya maalagaan ang kanyang anak. Gusto nilang alisin ako roon ni mama. Galit na galit ako sa kung paanong mali ang pagkaunawa nila sa mama ko. Malinaw na ang lahat ng ito ay dahil sa mga pulis, hindi ito kasalanan ng mama ko. Gusto ko talagang umalis na roon agad. Ayaw kong manatili pa nang kahit isang minuto. Umasa ako na babalik agad ang mama ko at kukunin ako. No’ng unang umalis ang mama ko, napakahirap n’on para sa akin. Pakiramdam ko’y wala akong sinumang masasandigan at labis akong nagdusa. Galing ako sa pamilya na may isang magulang, nagdiborsyo ang mga magulang ko noong ako’y tatlong taong gulang pa lang. Nagsama kami ng mama ko, at ni minsan ay hindi kami nagkahiwalay. Sa tuwing naiisip ko kung paanong hindi na ako maaalagaan ng mama ko, nagsisimula akong umiyak. Kapag nalulungkot ako at walang-magawa, nananalangin ako sa Diyos. Sasabihin ko: “Mahal kong Diyos! Hindi na ako maaalagaan ng mama ko. Pakiusap tulungan Mong mabigyan ako ng lakas.” Matapos manalangin, may nakita akong sipi ng mga salita ng Diyos na nagsasabing: “Huwag matakot, ang Makapangyarihang Diyos ng maraming hukbo ay tiyak na sasaiyo; Siya ay nasa inyong likuran at Siya ang inyong sanggalang” (“Kabanata 26” ng Mga Pagbigkas ni Cristo sa Pasimula sa Ang Salita ay Nagpapakita sa Katawang-tao). “Sumulong nang may katapangan; Ako ang iyong matibay na sandigan, kaya manalig sa Akin!” (“Kabanata 10” ng Mga Pagbigkas ni Cristo sa Pasimula sa Ang Salita ay Nagpapakita sa Katawang-tao). Nilinaw ng mga salita ng Diyos ang mga bagay para sa akin. Wala na sa tabi ko ang mama ko, pero nasa likod ko naman ang Diyos at maaari akong umasa sa Kanya. Hindi ako dapat magpatalo sa paghihirap na ito at hindi na ako maaaring umasa sa mama ko, dapat ako matutong maging malakas—gaano man kahirap at kabigat ang mga bagay, dapat akong umasa sa Diyos at magtiyaga. Kalaunan, tumira ako kasama ng pamilya ni Sister Zhang. Ang pamilya nilang may tatlong miyembro ay pawang mananampalataya. Hindi kami magkadugo, pero napakabuti pa rin ng pagtrato nila sa akin. Madalas akong basahan ng mga salita ng Diyos ng anak na babae ni Sister Zhang at nagbabahagi siya sa katotohanan. Wala man sa tabi ko ang mama ko, pero hindi ako nalungkot. Gustong-gusto kong kasama ang aking mga kapatid.

Noong 2003 iyon. Ang mama ko ay nagpapalaganap ng ebanghelyo sa ibang lungsod. Isang araw, nagpadala siya sa akin ng isang liham na nagsasabing gusto niyang makipagkita, at sinabihan akong hintayin siya sa takdang lugar at oras. Tuwang-tuwa at sabik na sabik ako nang matanggap ang kanyang liham na halos hindi ako nakatulog nang gabing iyon. Sa araw ng aming pagkikita, dumating ako sa lugar ng aming tipanan sa oras, pero makalipas maghintay nang isang oras, wala pa ring senyales niya. Ilang beses akong nag-page sa kanyang beeper, pero hindi siya sumagot. Naghintay ako mula alas dose ng tanghali hanggang alas otso ng gabi, pero hindi siya dumating. Bigong-bigo ako at nakaramdam na baka may masamang nangyari. Kinabukasan, ipinaalam sa akin ng lider ko na, kahapon, walong mga kapatid ang inaresto habang nagpapalaganap ng ebanghelyo, at na isa sa mga ito ay ang mama ko. Sinabihan niya akong agad na sirain ang beeper na ginamit ko para makipag-ugnayan sa mama ko. Labis akong nag-alala nang marinig ko ang balitang ito. Paulit-ulit akong nanalangin sa Diyos, hinihiling na protektahan Niya ang kaligtasan ni mama at tulungan siya na tumayong saksi. Sa panahong iyon, sa tuwing naiisip ko ang mama ko, hindi ko maiwasang umiyak. Madalas akong nag-aalala na baka binubugbog o pinahihirapan siya. Siguro labis ang paghihirap niya sa kulungan. Kailan kaya siya palalayain? Labis-labis ang pag-aalala ko kaya isang araw, bigla na lang akong hinimatay. Nang ako’y magkamalay, paika-ika akong bumalik sa aking silid, gamit ang mga dingding bilang suporta, tapos humiga ako sa kama at umiyak, iniisip kung gaano ako kalungkot at kawalang-magawa. Sa aking pinakamiserableng oras, ang Diyos ang gumabay sa akin. Naalala ko ang isang himno: “Sa panahon ng pagpipino sa akin, nagdadalamhati Ka para sa akin. Tinutustusan ng Iyong mga salita kung ano ang kulang sa akin; kapag nalulungkot ako, inaaliw ako ng mga ito. …” (“Natunaw Na ng Pag-ibig ng Diyos ang Aking Puso” sa Sundan ang Cordero at Kumanta ng mga Bagong Awitin). Malinaw kong nakita na ito ay patnubay ng Diyos! Agad kong napagtanto na hindi ako nag-iisa—kasama ko ang Diyos. Dahil sa pag-uusig ng malaking pulang dragon, hindi ko makapiling ang mama ko. Hindi niya ako maalagaan at maalo, pero hindi umalis ang Diyos sa aking tabi. Sa aking pinakamadilim na sandali, naroon ang Diyos para aluhin ako. Naramdaman ko na napakalapit Niya, at napagtanto na Siya lang ang tunay kong maaasahan. Inisip ko sa sarili ko, “Kung kaya ng Diyos na patnubayan ako nang ganito, natitiyak kong kaya rin Niyang tulungan ang mama ko sa kanyang mga paghihirap.” Nang mapagtanto ko ito, bahagya akong nabuhayan at nabawasan ang pag-aalala at pagkabalisa ko sa sitwasyon ng mama ko. Kalaunan, nagawa ko ring makita ang mama ko. Apat na buwan siyang nakulong at nakalabas lang nang gumamit siya ng koneksyon para masiguro ang paglaya niya. Nang magkita kami, punong-puno siya ng pag-aalala sa akin at binigyan ako ng maraming payo. Nagbahagian kami at pinalakas ang loob ng isa’t-isa at nagkasundo kami na anuman ang mangyari sa amin, lagi kaming susunod sa Diyos at tutuparin ang aming mga tungkulin.

Naaalala ko, Setyembre noon at ang mama ko ay nagpapalaganap pa rin ng ebanghelyo sa ibang lungsod. Narinig ko na isang kapatid na babaeng may mahalagang tungkulin ang naaresto at marami sa mga tao na naka-ugnayan niya ang nasa panganib at kailangang lumipat. Inisip ko sa sarili ko, sino kaya ang kapatid na iyon? Tapos dumating ang aking lider at sinabi sa akin na kailangan kong sirain ang SIM card na ginamit ko para makipag-ugnayan sa mama ko. Napagtanto ko agad na ang mama ko ang naaresto. Alam ko na sa pagkakataong ito, inaaresto siya dahil sa pag-iimprenta ng mga aklat ng mga salita ng Diyos at maaaring isailalim sa malupit na pambubugbog at pagpapahirap. Sa sumunod na ilang araw, labis akong nag-aalala at halos hindi nakakatulog sa gabi. Hindi nagtagal, nalaman ko na mahigit sa dalawampung mga kapatid ang naaresto na at lahat sila ay pinahirapan. Nang marinig ko ito, lalo akong nag-alala. Pinahihirapan kaya sa mga oras na iyon ang mama ko? Buhay pa kaya siya o patay na? Nasa matinding panganib ang mama ko, pero ang kaya ko lang gawin ay mag-alala at mataranta—wala akong anumang magawa para sa kanya. Napakasama ng pakiramdam ko. Hindi ko naiwasang isipin na kung hindi sana tinanggap ng mama ko ang isang napakadelikadong tungkulin, hindi siguro siya naaresto at napahirapan. Napakahirap at napakadelikado na manampalataya sa Diyos sa China. Nang panahong iyon, napakahina ko. Ako’y naguluhan at ligaw at wala akong ganang gawin ang kahit ano. Wala akong lakas at walang motibasyong gawin ang aking tungkulin. Araw-araw, ang ginagawa ko lang ay manalangin sa Diyos at hilingin sa Kanya na protektahan ang mama ko.

Isang araw, may nakita akong isang sipi ng mga salita ng Diyos na nagsasabing: “Nang nawala kay Job ang kanyang kawan na pumupuno sa mga bundok at ang di-masukat na kayamanan, at ang kanyang katawan ay napuno ng masasakit na pigsa, ito ay dahil sa kanyang pananampalataya. Kapag naririnig niya ang tinig Ko, si Jehova, at nakikita ang Aking kaluwalhatian, si Jehova, ito ay dahil sa kanyang pananampalataya. Nakasunod si Pedro kay Jesucristo dahil sa kanyang pananampalataya. Naipako siya sa krus alang-alang sa Akin at nakapagbigay ng maluwalhating patotoo dahil din sa kanyang pananampalataya. … Ang mga tao ay nakatanggap ng napakarami dahil sa kanilang pananampalataya, at hindi ito palaging pagpapala. Maaaring hindi nila matanggap ang uri ng kaligayahan at kagalakan na nadama ni David, o mapagkalooban ng tubig ni Jehova kagaya ni Moises. Halimbawa, pinagpala ni Jehova si Job dahil sa kanyang pananampalataya, nguni’t nagdusa rin siya ng sakuna. Kung ikaw man ay pinagpapala o nagdurusa ng sakuna, kapwa itong mga pinagpalang pangyayari. Kung walang pananampalataya, hindi mo matatanggap ang gawaing panlulupig na ito, lalong hindi mamamasdan ang mga gawa ni Jehova na ipinakikita sa harap mo ngayon. Hindi mo magagawang makakita, at lalong hindi mo magagawang tumanggap” (“Ang Katotohanang Nakapaloob sa Gawain ng Panlulupig (1)” sa Ang Salita ay Nagpapakita sa Katawang-tao). Naisip ko: “Tama nga, nasa mga kamay lahat ng Diyos kung tayo ay pagpapalain o daranas ng kapahamakan. Ang mga paghihirap at pagsubok na dinaranas natin sa ating pananampalataya ay paraan ng Diyos para itaas at subukin tayo.” Gaya ni Job—nakipagpustahan si Satanas sa Diyos na kaya nitong tuksuhin si Job sa pamamagitan ng pagkakait sa kanya ng kanyang mga anak at alagang hayop at sa pagpuno sa kanyang katawan ng mga nagnananang pigsa at sugat, upang itatwa at talikuran niya ang Diyos. Ginagamit din ng Diyos ang mahigpit na pagsubok na ito upang subukin si Job at gawing perpekto ang kanyang pananampalataya. Hindi lang na hindi sinisi ni Job ang Diyos, pinapurihan niya ang Diyos at sinabi: “Tatanggap ba tayo ng mabuti sa kamay ng Diyos, at hindi tayo tatanggap ng masama?” (Job 2:10). “Si Jehova ang nagbigay, at si Jehova ang nagalis; purihin ang pangalan ni Jehova” (Job 1:21). Tumayong saksi si Job para sa Diyos at nakamit ang Kanyang papuri, at narinig pa niya ang tinig ng Diyos sa isang ipu-ipo. Bilang resulta, nagkaroon siya ng mas totoong pananampalataya sa Diyos, at ito ay isang higit na dakilang pagpapala mula sa Kanya. Inisip ko na sa panlabas, mukhang kapinsalaan na ang mama ko ay sinasaktan ng malaking pulang dragon, pero sa totoo ay ginagamit ito ng Diyos upang subukin kami at gawing perpekto ang amin pananampalataya. Ito ay pagpaparangal ng Diyos. Bigla kong napagtanto na pinanonood ako ni Satanas at hinihintay ng Diyos na ihayag ko ang aking posisyon. Hinihintay nilang makita kung mawawala ang pananampalataya ko sa Diyos, itatatwa at pagtataksilan Siya dahil naaresto ang mama ko. Nang mapagtanto ko ito, handa akong tumayo sa panig ng Diyos, hindi siya sisihin o pagtaksilan at tuparin ang aking tungkulin upang mapalugod Siya. Nang naunawaan ko ang layunin ng Diyos, tumigil na ako sa labis na pag-aalala at pagkabahala sa mama ko at handang magpasakop sa mga pangangasiwa at pagsasaayos ng Diyos.

Sinentensyahan siya ng dalawang taon ng muling pagtuturo sa pamamagitan ng pagtatrabaho. Nabigla ako nang malaman ko ito. Napakahabang panahon ng dalawang taon. Ang kondisyon ng pamumuhay at pagkain sa kulungan ay napakasama at kailangan mong magtrabaho araw-araw. Paano malalampasan ng mama ko ang ganoong mala-impiyernong kondisyon at malupit na pagmaltrato? Lampas limampung taong gulang na siya—kakayanin pa ba talaga ng kanyang katawan ang karagdagang pagpapahirap gaya nito? Isang araw, may nakita akong sipi ng mga salita ng Diyos na nagsasabing: “Sa sandaling isilang kang umiiyak sa mundong ito, sinisimulan mong gawin ang iyong tungkulin. Para sa plano ng Diyos at sa Kanyang ordinasyon, ginagampanan mo ang iyong papel at sinisimulan ang iyong paglalakbay sa buhay. Anuman ang iyong pinagmulan, at anumang paglalakbay ang nasa iyong harapan, walang makakaiwas sa mga pagsasaayos at plano ng Langit, at walang sinumang may kontrol sa sarili nilang tadhana, dahil Siya lamang na namumuno sa lahat ng bagay ang may kakayahang gawin iyon” (“Diyos ang Pinagmulan ng Buhay ng Tao” sa Ang Salita ay Nagpapakita sa Katawang-tao). Tinulungan ako ng mga salita ng Diyos na maunawaan na ang bawat tao ay may papel at layunin sa kanilang buhay, at ang daan na tatahakin ng iyong buhay ay matagal nang itinakda ng Diyos. Ang mama ko ay may papel na kailangang gampanan at misyon na kailangang tapusin. Mahabang panahon ang dalawang taon sa kulungan, pero ito ay isang bagay na kailangan niyang pagdaanan. Kung paano ito kakayanin ng kanyang katawan at kung gaano karaming pagdurusa ang kanyang pagdaraanan ay nakasalalay sa Diyos. Pinahintulutan ng Diyos na ang mama ko ay masaktan ng malaking pulang dragon at maaresto at makulong upang subukin siya. Binibigyan siya ng Diyos ng pagkakataon na tumayong saksi para sa Kanya. Dapat akong magmalaki. May mga aral din ako na dapat matutunan sa sitwasyong ito. Kailangan kong matutunan kung paano hindi magreklamo at sisihin ang Diyos kapag nahaharap ako sa paghihirap at kung paano magpasakop at tuparin ang aking tungkulin. Matapos kong maunawaan ang layunin ng Diyos, nanalangin ako sa Diyos, sinasabi sa Kanya na nasa mga kamay Niya ang mama ko at hiniling ko sa Kanya na protektahan siya sa kulungan upang makatayo siyang saksi.

Makalipas ang isa’t kalahating taon, narinig ko na ang mama ko ay nakalabas ng kulungan nang maaga kung kaya nakipag-ugnayan ako sa kanya. Para maiwasang masundan at mamanmanan ng mga pulis, nagdesisyon kami na magkita sa isang sauna. Nang araw na iyon, dumating ako nang mas maaga ng isang oras. Ang bilis ng tibok ng puso ko sa pag-asam: Sabik na sabik akong makita ang mama ko. Pinanatili kong nakapagkit ang mga mata ko sa entrada at pagkatapos sa may bintana, nakita ko ang payat na payat na may-edad na babae. Nang siya’y pumasok, sinabi niya sa isang staff na hinihintay siya sa loob ng kanyang anak na babae. Nang marinig ko siyang magsalita naisip ko, “Hindi ba’t boses ng mama ko iyon?” Isang segundo bago ko ito napagtanto. Kung hindi siya nagsalita, hindi ko talaga siya makikilala. Dati-rati ang mama ko ay may mataas at tuwid na tindig at isang pinong kagandahan, subalit ang laki ng nawala sa kanyang timbang at mukha siyang mas hukot. Hindi na siya kagaya ng dati. Tumakbo ako papunta sa kanya at sumigaw: “Mama!” Lumingon ang mama ko paharap sa akin at sobrang payat ng kanyang mukha na hindi ko siya nakilala. Maputla ang kanyang kutis at mukhang payat at pagod na pagod. Matamlay ang tingin ng kanyang mga mata tulad ng isang tao na nasobrahan sa istimulasyon. Halos napaiyak ako nang nakita siyang ganoon. Hindi ko lubos maisip kung ano ang maaaring pinagdaanan niya sa kulungan—hindi ko kayang isipin iyon. Nagsimulang umapaw ang luha sa aking mga mata. Ang mama ko na nakaupo sa tabi ko ay mahipit na pinisil ang aking kamay at tinanong ako kung kumusta ako sa mga nakalipas na taon. Sinabi niya na habang nakakulong siya, pinakanag-alala siya sa akin at madalas niya akong ipinagdarasal. Natakot siya na baka hindi ko makayanan ang trauma at tumalikod ako sa Diyos. Nang marinig niyang nananampalataya pa rin ako sa Diyos at tinutupad ang aking tungkulin, napakasaya niya. Kumirot ang puso ko para sa mama ko nang makita ko kung gaano na siya kapayat habang nasa silid-bihisan na kami. Nang tumalikod siya, nakita kong may peklat siya sa kaliwang collarbone. Maitim ang peklat at ang buto ay nakalubog sa gitna na parang ito’y nabali. Hindi ko talaga kinayang makita siyang ganoon. Pinigil ko ang aking mga luha at tinanong siya: “Paano mo nakuha ang peklat na ito? Binugbog ka ba ng mga pulis? Sumasakit pa ba ito?” Natakot ang mama ko na mag-aalala ako, kaya sinabi niyang ayos na at magaling na ito. Maraming taon pa ang lumipas bago ko nalaman na ang mama ko ay brutal na pinahirapan matapos siyang maaresto, at isang pulis na propesyonal na sinanay ang sumuntok sa kanyang balikat nang tatlumpung beses, kaya’t nabali at nabitak ang maraming buto, na-dislocate ang kanyang balikat at nawala sa puwesto ang maraming buto sa gulugod. Salamat na lang, na sa pag-iingat ng Diyos, ang mama ko’y himalang gumaling at lahat ng kanyang mga buto ay ganap na naghilom. Maging ang mga doktor sa kulungan ay nagulat kung gaano kabilis siyang gumaling.

Hindi nagtagal matapos n’on ay kinailangan naming maghiwalay dahil kalalaya pa lang ng mama ko at malamang na minamanmanan pa siya ng mga pulis. Para sa aking sariling kaligtasan, kailangan naming magkahiwalay ng kaunti pang sandali. Napakahirap para sa akin ng panahong iyon, gusto kong manatili sa kanyang tabi at tumulong na alagaan siya. Pero dahil sa pag-uusig ng malaking pulang dragon, ni hindi ko matupad ang aking responsibilidad bilang anak. Ang sama-sama ng pakiramdam ko. Habang papauwi, mga imahe ng mahinang katawan ng mama ko at ang peklat niya sa collarbone ang paulit-ulit na sumasagi sa isip ko. Sa tuwing sumasagi ang isang imahe, isang panibagong pagdurusa and dala nito. Hindi ko talaga lubos maisip kung paano siya pinahirapan at pinagmalupitan ng mga pulis na iyon. Galit na galit ako. Napakasama at napakalupit ng malaking pulang dragon! Isang sipi ng mga salita ng Diyos ang sumagi sa aking isip. “Hindi na gaanong nakapagtataka, kung gayon, na nananatiling ganap na nakatago ang Diyos na nagkatawang-tao: Sa isang madilim na lipunang tulad nito, kung saan ang mga demonyo ay walang puso at hindi makatao, paanong matitiis ng hari ng mga diyablo, na pumapatay ng mga tao nang walang pakundangan, ang pag-iral ng isang Diyos na kaibig-ibig, mabait, at banal din? Paano nito maaaring papurihan at ipagsaya ang pagdating ng Diyos? Ang mga sunud-sunurang ito! Sinusuklian nila ng poot ang kabaitan, matagal na nilang hinamak ang Diyos, inaabuso nila ang Diyos, sukdulan ang kanilang kalupitan, wala sila ni bahagyang pagsasaalang-alang para sa Diyos, nandarambong sila at nanloloob, nawalan na silang lubusan ng budhi, wala silang konsensya, at tinutukso nila ang mga walang-muwang upang mawalan ng katwiran. Mga ninuno ng sinauna? Minamahal na mga lider? Tinutulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga pandarayang lahat para pagtakpan ang kasalanan!” (“Gawain at Pagpasok (8)” sa Ang Salita ay Nagpapakita sa Katawang-tao). Malinaw kong nakita ang malupit, lumalaban sa Diyos, at mala-demonyong diwa ng malaking pulang dragon. Brutal na inatake ng mga pulis na ito ang isang may-edad na babae dahil lang nananampalataya siya sa Diyos, walang pakialam kung mabuhay man siya o mamatay. Ginalit ako nang labis nito. Ginawa ng Diyos ang sangkatauhan, kaya dapat lang na tayo ay manampalataya at sumamba sa Diyos, pero ang malaking pulang dragon ay hindi titigil na pahirapan at pagmalupitan ang mga tao upang itatwa at pagtaksilan nila ang Diyos. Labis silang kasuklam-suklam, masama at malupit! Iniisip ko dati na ang mga opisyal ng gobyerno at mga pulis ay mabubuting tao lahat. Pagkatapos lang usigin ng malaking pulang dragon ko napagtanto, na ang kanilang mga pahayag na ang mga mamamayan ay may karapatang legal at kalayaan pangrelihiyon ay mga panlilinlang at kasinungalingan lang. Nagkukumahog nilang inaaresto, inuusig, pinahihirapan at binubugbog ang mga mananampalataya at kating-kati silang pagpapatayin ang lahat ng mga ito. Sila’y walang iba kundi isang grupo ng mga demonyong lumalaban sa Diyos. Kinamumuhian ko silang lahat mula sa kaibuturan ng aking puso. Nais kong ibigay ang puso ko sa Diyos, sumunod sa Kanya at tuparin ang aking tungkulin.

Noong 2013, naaresto na naman ang mama ko. Noong una, medyo nag-alala ako. Inisip ko: “Pahihirapan na naman kaya ang mama ko? Hahatulan na naman kaya siyang makulong? Kakayanin pa ba talaga ng kanyang katawan ang isa pang pagkakakulong?” Habang iniisip ko ito, agad kong napagtanto na ang mama ko ay naaresto nang may pahintulot ng Diyos. Dapat akong magpasakop at hanapin ang layunin ng Diyos. Naisip ko ang mga salita ng Diyos na nagsasabing: “Nakatanggap na ba kayo ng mga pagpapalang ibinigay sa inyo? Naghanap na ba kayo ng mga pangakong ginawa para sa inyo? Siguradong kayo, sa ilalim ng patnubay ng Aking liwanag, ay makakawala mula sa pagsakal ng mga puwersa ng kadiliman. Sa gitna ng kadiliman, siguradong hindi mawawala sa inyo ang liwanag na gumagabay sa inyo. Siguradong kayo ang magiging panginoon ng lahat ng nilikha. Siguradong kayo ay magiging mananagumpay sa harap ni Satanas. Siguradong tatayo kayo, sa pagbagsak ng kaharian ng malaking pulang dragon, sa gitna ng napakaraming tao upang sumaksi sa Aking tagumpay. Siguradong kayo ay magiging matatag at di-natitinag sa lupain ng Sinim. Sa pamamagitan ng mga pagdurusang tinitiis ninyo, mamanahin ninyo ang Aking mga pagpapala, at siguradong magniningning sa inyo ang Aking kaluwalhatian sa buong sansinukob” (“Kabanata 19” ng Mga Salita ng Diyos sa Buong Sansinukob sa Ang Salita ay Nagpapakita sa Katawang-tao). Tinulungan ako ng mga salita ng Diyos na mapagtanto na ang mama ko ay naaresto sa pagkakataong ito nang may pahintulot ng Diyos. Ginagamit ng Diyos ang pag-uusig ng malaking pulang dragon upang gawing perpekto ang aming pananampalataya, bigyan kami ng katotohanan, at tulutan kaming tumayong saksi para sa Kanya. Narinig ko rin ang pagbabahagi ng mga kapatid hinggil sa mga mananampalataya na maka-ilang beses naaresto, at sa huli nang iharap sa pagkakakulong ng CCP, hindi na sila napigilan ng madilim na impluwensya ni Satanas. Ilang beses man silang naaresto, nanampalataya pa rin sila sa Diyos at tinupad ang kanilang mga tungkulin nang sila ay pakawalan, at naramdaman ang pagiging malaya. Ito ay pagliligtas ng Diyos. Nang maunawaan ko ang layunin ng Diyos, nakaramdam ako ng higit na kapanatagan. Nanalangin ako sa Diyos para kay mama, hinihiling na tulungan Niya siya na huwag matakot sa impluwensya ng malaking pulang dragon, At matunog na magpatotoo para sa Kanya. Hindi ko alam kung gaano katagal ako mawawalay sa mama ko sa pagkakataong ito, pero payapa ang pakiramdam ko sa puso ko. Hindi nagtagal, ibinuhos ko ang aking sarili sa pagtupad ng aking tungkulin.

Kalaunan, sinabi sa akin ng mama ko na nang tingnan ng pulis ang kanyang file para siyasatin ang mga dati niyang pagkakasala, kamangha-mangha na walang anumang nakatala. Sinabi ni mama na sa nakalipas na dalawang beses niyang pagkaka-aresto, personal niyang naranasan kung paano siya pinatnubayan ng Diyos sa kanyang paghihirap at nakagawa ng mga mahimalang gawain. Nagkaroon din siya ng mas mabuting pagkaunawa sa kataas-taasang kapangyarihan ng Diyos at ang kanyang pananampalataya sa Diyos ay lalong lumakas. Nang tanungin siya ng pulis kung paano nila ipinalalaganap ang ebanghelyo, ang mama ko ay lantarang tumayong saksi sa gawain ng Diyos. Sa pamamagitan ng karanasan ng mama ko, nakita ko kung gaano karunong ang Diyos. Ginagamit niya ang pang-uusig ng malaking pulang dragon para bigyan tayo ng tapang, karunungan at pananampalataya, para mapabuti ang ating pagkakilala upang makita natin ang mala-demonyong diwa ng malaking pulang dragon at lubusan itong kamuhian at iwanan. Ang malaking pulang dragon ay isa lang kasangkapan sa kamay ng Diyos. Ginagamit nito ang lahat ng posibleng paraan para guluhin at idiskaril and gawain ng Diyos, pero ang mga pagsisikap nito ay nag-aambag lang sa pagkaperpekto ng hinirang na mga tao ng Diyos. Ito ay isang tigreng papel! Dahil nasaksihan ko ang pagiging makapangyarihan sa lahat at karunungan ng Diyos, higit akong naging kompiyansa sa pagsunod sa Diyos at pagdanas ng Kanyang gawain. Dahil dito naisip ko ang mga salita ng Diyos, na nagsasabing: “Kapag pormal Ko nang sinimulan ang gawain Ko, gagalaw ang lahat ng mga tao gaya ng Aking paggalaw, upang maging abala ang mga tao sa buong sansinukob sa mga sarili nila kasabay Ko, mayroong ‘lubos na pagsasaya’ sa buong sansinukob, at nauudyukan Ko pasulong ang tao. Bilang bunga, nilatigo Ko ang malaking pulang dragon mismo sa isang kalagayan ng silakbo ng galit at pagkalito, at pinagsisilbihan nito ang gawain Ko, at, sa kabila ng pagiging atubili, hindi nito magawang sundin ang sarili nitong mga pagnanasa, datapuwa’t naiwang walang pagpipilian kundi magpasakop sa pamamahala Ko. Sa lahat ng mga plano Ko, ang malaking pulang dragon ay siyang Aking hambingan, kaaway Ko, at tagapagsilbi Ko rin; samakatuwid, hindi Ko kailanman niluwagan ang ‘mga pangangailangan’ Ko rito. Samakatuwid, gagawing ganap ang huling yugto ng gawain ng pagkakatawang-tao Ko sa sambahayan nito. Sa ganitong paraan, mas nagagawang maglingkod nang maayos para sa Akin ng malaking pulang dragon, na sa pamamagitan nito’y lulupigin Ko ito at gagawing ganap ang plano Ko” (“Kabanata 29” ng Mga Salita ng Diyos sa Buong Sansinukob sa Ang Salita ay Nagpapakita sa Katawang-tao).

Maaaring ang pang-uusig ng malaking pulang dragon ay naging sanhi para magdusa ako nang higit kaysa sa ibang mga bata, pero sa kabila ng mga paghihirap at mga sandali nang panghihina, naging mas malakas ako. Ang mga karanasang ito ay naging napakahalaga para sa akin. Nakatulong ang mga ito na mabigyan ako ng malalim na pananalig na ang Diyos lang ang palaging nariyan para tumulong at mag-alok sa akin ng tunay na suporta. Basta’t hindi mawawala ang pananampalataya natin sa Diyos, papatnubayan Niya tayo sa mga paghihirap at masasaksihan natin ang Kanyang gawain. Handa akong umasa sa Diyos at matatag na sumunod sa Diyos, tuparin ang aking tungkulin at suklian ang Kanyang Pag-ibig!


58. Ano Ba Talaga ang Itinatago ng Pag-iwas sa Pangangasiwa?

Ni Lin Wei, Tsina

Noong Hunyo 2021, nahalal ako bilang isang mangangaral. Noong una, hindi ako pamilyar sa gawain ko, kaya mapagpakumbaba akong nag-aral mula sa mga katrabaho ko. Pagkalipas ng ilang panahon, ilan sa gawain sa mga iglesiang nasa ilalim ng responsabilidad ko ang nagbunga ng ilang resulta. Gayumpaman, may ilang gawain na hindi masyadong nagkaroon ng pag-usad. Sa isang pagtitipon, tinanong sa akin ng isang nakatataas na lider, “Anong gawain ang nagawa mo sa panahong ito? Kumusta ang pag-usad ng iba’t ibang aytem ng gawain sa iglesia?” Naisip ko, “Mula nang pangasiwaan ko ang gawain, hindi nagkaroon ng pag-usad sa paglilinang ng mga tagadilig. Hindi ko muna ito babanggitin sa ngayon, baka sakaling sabihin ng lider na hindi ako gumagawa nang maayos at hamakin ako. Pero nagkaroon ng ilang resulta sa gawain ng ebanghelyo at sa gawain ng pag-aalis mula sa iglesia. Kung tatalakayin ko ang tungkol sa mga ito, tiyak na magkakaroon ng magandang impresyon sa akin ang lider, at iisipin na may kapabilidad ako sa tungkulin.” Samakatwid, tinalakay ko lang ang gawaing nagtamo ng mga resulta. Hindi ko inasahan na pagkatapos ay tatanungin ako ng lider kung kumusta ang pag-usad ng paglilinang ng mga tagadilig. Naisip ko, “Kung matutuklasan ng lider na hindi ako nakahanap ng sinumang kandidatong angkop para sa paglilinang, sasabihin ba niyang wala akong kapabilidad sa gawain?” Kaya sinabi ko, “Naghahanap ako ng mga tao ngayon.” Pagkarinig dito, hindi na nagtanong nang mas detalyado ang lider. Hinikayat lang niya akong maglinang ng mga tao sa lalong madaling panahon. Lihim akong masaya sa puso ko, iniisip na sa wakas ay nakalusot ako. Sa hindi inaasahan, tinanong ulit ako ng lider, “Mayroon bang anumang panganib sa seguridad sa mga bahay na pinagtitipunan?” Kinabahan ako sa sandaling marinig ko ito. May ilang bahay nga na may mga panganib sa seguridad, pero dahil hindi kami makahanap ng mga angkop na bahay, patuloy lang naming pinagtitiyagaan ang mga iyon. Kung sasabihin ko ang totoo, ano ang iisipin sa akin ng lider? Sasabihin ba niyang sadya kong nilabag ang mga prinsipyo at hindi isinaalang-alang ang kaligtasan? Pupungusan ba niya ako? Noong oras na iyon, medyo nairita ako sa loob ko, “Bakit ba siya nagtatanong ng gayong mga detalyadong tanong?” Kaya nagsinungaling ako at sinabi ko, “May gayong sitwasyon, pero minsan lang namin iyon ginamit. Pagbalik ko, babaguhin ko ito.” Tila nakilatis ng lider ang iniisip ko. Pinungusan niya ako, sinasabing, “Alam na alam mong hindi ligtas ang bahay na pinagtitipunan pero patuloy mo pa rin itong ginagamit. Kung may anumang mangyayari, hindi lubos maisip ang mga kahihinatnan! Masisikmura mo ba ang mga iyon? Gayundin, wala pang nakikitang mga tagadilig na angkop para sa paglilinang. Hindi ba’t pag-antala ito sa gawain?” Nang marinig kong sinabi ito ng lider, lalo pa akong nataranta, “Natuklasan ng lider ang napakaraming problema sa akin sa unang beses niya akong nakilala. Ano pa ang mukhang maihaharap ko? Sasabihin ba ng lider na hindi ko kaya ang tungkulin?” Kasabay niyon, tahimik ko ring ipinagtanggol ang sarili ko, “Hindi pa ako masyadong matagal naging responsable sa gawain, kaya mauunawaan na may ilang gawaing hindi nagawa nang maayos. Hindi ba’t nagbunga ng ilang resulta ang ibang gawain ko? Dapat mo akong bigyan ng kaunting oras para dahan-dahan ko itong magawa.” Nagpaliwanag ako sa pamamagitan ng pagsasabing kasisimula ko pa lang magsanay at hindi ko pa rin nauunawaan ang ilang prinsipyo. Nakinig ang lider at pagkatapos ay nagbahagi sa akin tungkol sa ilang prinsipyo. Lumipas ang usapin.

Pagkalipas ng ilang araw, pumunta ang nakatataas na lider na iyon sa iglesia namin para mag-asikaso ng ilang usapin. Pahapyaw niyang tinanong kung ilang lider at manggagawa sa lugar ng responsabilidad ko ang puwedeng iangat at linangin, at kung may sinumang kailangang tanggalin o italaga sa ibang tungkulin Naisip ko, “Noong nakaraan nang alamin ng lider ang tungkol sa gawain, marami sa mga problema at paglihis ko ang nalantad. Bakit ba nagtatanong na naman siya? Hindi ako madalas nakikipag-ugnayan sa ilan sa mga lider at manggagawa, at hindi ako masyadong sigurado kung puwede silang iangat at linangin. Tungkol naman sa mga lider at manggagawang iyon na hindi nakakakuha ng magagandang resulta sa paggawa ng mga tungkulin nila, hindi ko matitimbang sa ngayon kung kailangan silang maitalaga sa ibang tungkulin. Ano ang dapat kong sabihin? Kung sasabihin kong hindi ko alam, iisipin ng lider na hindi ako gumagawa ng tunay na gawain. Kung sasabihin kong alam ko nga, hindi ako makakapagsalita nang malinaw tungkol sa mga detalye.” Samakatwid, sumagot ako sa isang pabasta-bastang paraan, “Hindi ko ito makilatis, hindi ko ito matitimbang nang maayos.” Nakita ng lider na wala siyang makukuhang sagot sa mga tanong, at hindi na nagtanong pa. Pagkatapos niyon, napagtanto kong mali ang saloobin ko, at nakadama ako ng kaunting paninisi sa sarili. Gusto lang maunawaan ng lider ang mga partikular na detalye ng gawain ng iglesia, at hindi totoo na wala akong anumang nauunawaan. Bakit ba hindi na lang ako magsalita nang matapat?

Kinabukasan, hinanap ako ng lider para sa pagbabahaginan at tinanong niya sa akin, “Bakit hindi ka nagsalita nang totoo noong iniuulat ang sitwasyon sa gawain, at bakit ayaw mong pangasiwaan at kumustahin ng mga tao ang gawaing nasa ilalim ng responsabilidad mo? Anong disposisyon ito?” Nang marinig ko ito, kumabog ang puso ko sa dibdib ko. “Ano na ngayon ang iisipin sa akin ng lider? Hindi ako gumagawa ng tunay na gawain, at hindi ko rin siya hinayaang pangasiwaan ang gawain. Tiyak na isa itong malubhang isyu!” Samakatwid, maingat akong sumagot, “Napagtanto ko lang na naging medyo mapanlinlang ako.” Taimtim na sinabi ng lider, “May mapanlinlang na disposisyon ka nga. Pero mapanlaban ang pakiramdam mo sa gawain ng pangangasiwa at hindi mo hinahayaan ang mga tao na maunawaan ang pag-usad ng gawain. Hinahadlangan nito ang pagpapatupad ng gawain ng iglesia. Ibinubunyag nito ang disposisyon ng isang anticristo. Dapat mong pagnilayan nang mabuti ang sarili mo!” Nang marinig ko ang mga salita ng lider, medyo natakot ang puso ko. Hindi ko inasahan na masyadong malubha ang kalikasan ng problema. Nagdasal ako sa Diyos sa puso ko at hiningi sa Diyos na akayin akong maunawaan ang sarili kong mga problema. Kalaunan, hinanap ng lider ang isang sipi ng mga salita ng Diyos para sa akin, na nagbigay sa akin ng kaunting pagkaunawa sa sarili kong tiwaling disposisyon. Sabi ng Makapangyarihang Diyos: “Anumang gawain ang ginagawa ng isang anticristo, natatakot siya na mas marami pang malalaman ang ang Itaas tungkol dito at magtatanong. Kung magtatanong ang ang Itaas tungkol sa kalagayan ng gawain o sa pamamahala sa mga tauhan, magbibigay lang siya ng pabasta-bastang pag-uulat ng ilang walang-kabuluhang bagay, ilang bagay na pinaniniwalaan niyang ayos lang na malaman ng ang Itaas, na walang mga magiging kahihinatnang dulot ng pagkaalam nila nito. Kung magtatanong ang ang Itaas tungkol sa iba pa nito, maniniwala siya na nakikialam ang mga ito sa kanyang tungkulin at sa kanyang ‘mga panloob na usapin.’ Wala na siyang sasabihin pa sa mga ito, kundi magpapanggap na walang alam, manlilinlang at pagtatakpan ang mga bagay-bagay. … kaya ano ang layon niya sa paggawa ng gawain? Ito ay tungkol sa pagsiguro sa kanyang katayuan at kabuhayan. Anuman ang masasamang bagay na ginagawa niya, hindi niya sinasabi sa mga tao ang intensiyon at motibo sa kanyang ginagawa. Dapat niyang panatilihing lubos na lihim ang mga iyon; klasipikadong impormasyon ang mga bagay na iyon sa kanya. Ano ang pinakasensitibong paksa para sa mga taong tulad nito? Ito ay kapag tinanong mo sila, ‘Ano ang ginagawa mo kamakailan? Nagbunga ba ng anumang resulta ang pagganap mo sa iyong tungkulin? Nagkaroon ba ng anumang paggambala o panggugulo sa lugar na sakop ng iyong gawain? Paano mo pinangasiwaan ang mga ito? Nasa wastong kalagayan ka ba sa iyong gawain? Ginagawa mo ba nang tapat ang iyong tungkulin? Nagdulot ba ng mga kawalan sa mga interes ng sambahayan ng Diyos ang mga ginawa mong desisyon sa gawain? Natanggal na ba ang mga lider na hindi pasok sa pamantayan? Iniangat at nilinang na ba ang mga taong may mahusay na kakayahan na medyo naghahangad sa katotohanan? Sinupil mo ba ang mga taong naging suwail sa iyo? Anong kaalaman ang mayroon ka sa iyong tiwaling disposisyon? Anong uri ng tao ka?’ Ang mga ito ang mga paksa na pinakasensitibo sa kanila. Pinaka-kinatatakutan nila na maitanong sa kanila ang mga ito, kaya, sa halip na hintayin kang tanungin mo sila, magmamadali silang maghanap ng ibang paksa para pagtakpan ang mga ito. Gusto ka nilang iligaw sa lahat ng paraan, pinipigilan kang malaman kung ano talaga ang sitwasyong ito, sa kasalukuyang kalagayan nito. Palagi ka nilang pinananatili sa dilim, palagi kang pinipigilang malaman kung gaano kalayo na talaga ang naabot nila sa kanilang gawain. Walang katiting na pagiging hayag doon. May tunay na pananalig ba sa Diyos ang gayong mga tao? May takot ba sila sa Diyos? Wala. Hindi sila kailanman maagap na nag-uulat ng tungkol sa gawain, ni hindi sila maagap na nag-uulat tungkol sa mga aberya sa kanilang gawain; hindi sila kailanman nagtatanong, naghahanap, o nagiging bukas tungkol sa mga hamon at kalituhan na naranasan nila sa kanilang gawain, kundi sa halip ay nagagawa pang pagtakpan ang mga bagay na iyon, niloloko at nililinlang ang ibang tao. Walang anumang pagiging hayag sa lahat ng kanilang gawain, at kapag pinilit lang sila ng ang Itaas na magbigay ng isang makatotohanang ulat at paliwanag na may pag-aatubili silang magsasabi nang kaunti. Mas gugustuhin pa nilang mamatay kaysa magsalita tungkol sa anumang isyu na may kinalaman sa kanilang reputasyon at katayuan—mamamatay sila bago magbigay ng isang salita tungkol doon. Sa halip, nagpapanggap silang hindi nakakaunawa. Hindi ba’t disposisyon iyon ng isang anticristo?” (Ang Salita, Vol. IV. Paglalantad sa mga Anticristo. Ikawalong Aytem (Ikalawang Bahagi)). Mula sa mga salita ng Diyos, nakita ko na palaging natatakot ang mga anticristo na magtanong ang Itaas tungkol sa gawain nila at malaman ang tungkol sa kalagayan ng gawain nila. Matindi silang natatakot sa mga bagay na hindi nila nagawa, o sa mga kapintasan at pagkukulang nila, sa pagkakalantad. Para protektahan ang sarili nilang reputasyon at katayuan, ginugugol nila ang lahat ng pagsisikap nila sa mga pagtatakip at panlalansi para hindi matuklasan ng mga tao ang totoo. Nagbalik-tanaw ako sa sarili ko. Ganoon din ako. Nang subukan ng lider na alamin ang tungkol sa gawain ko, para patunayang may kapabilidad ako sa gawain, nagkusa akong iulat sa lider ang gawain na nagbunga ng mga resulta. Gayumpaman, pinanatili kong tikom ang bibig ko tungkol sa gawaing hindi nagbunga ng mga resulta. Nang tanungin ako ng lider tungkol sa pag-usad ng paglilinang sa mga tagadilig, kahit na alam na alam kong namumuhay ako sa gitna ng mga paghihirap at hindi gumagawa ng tunay na gawain, natakot ako na kung sasabihin ko ang totoo, pupungusan ako ng lider, kaya naging mapanlinlang ako, at sinabing kasalukuyan itong ginagawa, maling pinapaniwala ang lider na gumagawa ako ng tunay na gawain. Sa ganitong paraan, naisip kong mapoprotektahan ko ang imahe ko sa isip ng lider. Nang tanungin ng lider kung ligtas ang mga bahay na pinagtitipunan, nag-alala ako na kung malalaman ng lider ang tunay na sitwasyon, pupungusan niya ako dahil sa pagkilos nang walang mga prinsipyo kung kaya’t pinagtakpan ko ang mga katunayan at nanlito, iniiwasan ang mahahalagang aspekto ng isyu para ipaisip sa lider na nabigo lang akong kumilos ayon sa mga prinsipyo sa isang pagkakataong ito. Niloko ko ang lider at sinubukang makalusot dito. Nang pungusan at ilantad ako ng lider, nakita ko na hindi ko na ito puwedeng pagtakpan. Natakot akong mapahiya kung kaya’t naghanap ako ng mga palusot, sinasabing hindi ko pa masyadong matagal ginagawa ang tungkulin ko at hindi ko nauunawaan ang mga prinsipyo. Dagdag pa rito, nang tanungin ako ng nakatataas na lider tungkol sa mga lider at manggagawa sa lugar ng responsabilidad ko, kahit na alam na alam kong hindi ko nauunawaan ang ilang tao, naging pabasta-basta ako, sinasabing hindi ko sila makilatis at makilala. Nakita ko na para protektahan ang sarili kong reputasyon at katayuan, nagpasasa ako sa panlilinlang at mga panlalansi sa bawat pagkakataon para pagtakpan ang mga paglihis at kapintasan sa gawain. Talagang naging masyado akong tuso at mapanlinlang! Ang totoo, napakawasto para sa mga lider na magtanong tungkol sa sitwasyon ng gawain. Normal din na magkaroon ng mga paglihis at problema sa gawain. Basta’t kaya kong maunawaan ang mga aspektong hindi ko nagawa at baguhin ang mga iyon, ayos lang iyon. Gayumpaman, hindi ko nagawang tratuhin nang tama ang mga iyon at hindi ko inisip kung paano gagawin ang mga bagay-bagay para maging kapaki-pakinabang sa gawain ng iglesia. Sa halip, para protektahan ang sarili kong reputasyon at katayuan, lantaran akong nagpasasa sa panlilinlang at panlalansi. Inilaan ko ang lahat ng pagsisikap ko sa pagtatakip sa mga paglihis at kapintasan sa gawain. Matindi akong natakot na matuklasan ng lider ang mga iyon. Ang naging resulta nito, hindi naunawaan ng lider ang mga problema sa gawain, at hindi siya nakapagbahagi at hindi niya nalutas agad ang mga iyon. Nakakahadlang sa gawain ng iglesia ang ginagawa ko. Nilalabanan ko ang Diyos! Talagang wala akong may-takot-sa-Diyos na puso. Disposisyon ng anticristo ang ibinunyag ko.

Kalaunan, nabasa ko ang isa pang sipi ng mga salita ng Diyos, at nagkamit ng kaunting pagkaunawa sa pinsala at mga kahihinatnan ng paghahangad sa reputasyon at katayuan. Sabi ng Makapangyarihang Diyos: “Kung ikaw ay isang taong nagmamahal sa katotohanan, titiisin mo ang iba’t ibang paghihirap upang maisagawa ang katotohanan. Kahit pa ang ibig sabihin nito ay pagsasakripisyo ng iyong reputasyon, katayuan, at pagtitiis ng pangungutya at pamamahiya ng iba, hindi mo ito iindahin—basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging matapat. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan upang panindigan ang kanyang reputasyon, katayuan, dignidad, at integridad. Mas pipiliin niyang maging mapanlinlang, at kasuklaman at itakwil ng Diyos. Itinatakwil ng gayong tao ang katotohanan at ang Diyos. Pinipili niya ang sarili niyang reputasyon at katayuan; nais niyang maging mapanlinlang. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at pandaraya; makapamumuhay lamang siya ng buhay na puno ng pasakit dahil sa pagsisinungaling at pagtatakip sa mga ito at pagpipiga sa kanyang utak upang ipagtanggol ang sarili niya araw-araw. Kung iniisip mong maitataguyod ng kasinungalingan ang reputasyon, katayuan, banidad, at pride na ninanais mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at integridad mo, kundi mas matindi pa, napapalagpas mo ang pagkakataong isagawa ang katotohanan at maging isang matapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan. Hindi ito mauunawaan kailanman ng mga mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Mula sa mga salita ng Diyos, naunawaan ko, na minamahal ng Diyos ang matatapat na tao, pero kinapopootan at kinasusuklaman ang mga mapanlinlang na tao. Kung palaging gumagamit ang isang tao ng mga kasinungalingan at panlalansi para protektahan ang sarili niyang reputasyon at katayuan, isa siyang mapanlinlang na tao at hindi maliligtas. Nang pag-isipan ko ito, tinanong at kinumusta ng lider ang gawain para magkaroon siya ng pagkaarok sa kalagayan ng iglesia. Ang sinumang may kahit kaunting katwiran ay dapat na sumagot nang totoo. Gayumpaman, matindi ang takot ko na matuklasan ng lider ang tungkol sa mga paglihis at problema sa gawain ko at na maapektuhan nito ang magandang impresyon sa akin sa isip ng lider. Iniulat ko lang ang magagandang balita, hindi binabanggit ang anumang problema, at nanlito ako para pagtakpan ang mga bagay-bagay. Halimbawa, ang usapin ng paglilinang ng mga tao. Alam na alam kong namumuhay ako sa mga paghihirap at hindi ko ito ipinatupad, pero nagsinungaling ako at sinabing umuusad ako rito. Nariyan din ang usapin ng bahay na pinagtitipunan. Ginamit ko ito nang labag sa mga prinsipyo nang hindi lang miminsan, at ang mga ito ay mga intensyonal at sinadyang paglabag. Gayumpaman, tuso akong nangatwiran sa lider, sinasabing hindi ko nauunawaan ang mga prinsipyo. Dahil hindi ko sinabi ang totoo, hindi maunawaan ng lider ang tunay na sitwasyon, at imposible niyang malutas agad ang iba’t ibang problema at paglihis sa gawain. Sa sandaling magkaroon ng mga problema, mahahadlangan ng mga iyon ang gawain. Sa paggawa nito, nilalabanan ko ang Diyos. Idinudulot ko sa Diyos na mapoot sa akin. Umasa ako sa mga kasinungalingan para protektahan ang sarili kong reputasyon at katayuan sa pamamagitan ng pagtatago sa mga katunayan. Inisip ko na mapoprotektahan ko ang sarili kong reputasyon at katayuan sa pamamagitan ng panloloko sa mga tao. Gayumpaman, pinatunayan ng mga katunayan na sa tuwing nagsisinungaling at nanlalansi ako, nakikilatis ako ng lider. Bukod sa nabigo akong protektahan ang reputasyon at katayuan ko, sa huli ay lalo kong pinagmukhang hangal ang sarili ko. Dahil nagsinungaling at nanlansi ako, sumailalim sa pag-uusig ang konsensiya ko. Naisip ko ang mga huwad na lider at anticristong iyon na nabunyag at natiwalag. Para protektahan ang sarili nilang reputasyon at katayuan at magtaguyod ng imahe nila sa puso ng mga tao, hindi nila tinatanggap ang pagsisiyasat ng Diyos kapag ginagawa ang tungkulin nila, at hindi nila tinatanggap ang pangangasiwa ng mga kapatid nila. Kahit na lubos nilang nagugulo ang gawain, pinagtatakpan pa rin nila ito para walang ibang makaalam. Ang resulta, malubha nilang napipinsala ang gawain ng iglesia, at sa huli, tinatanggal at tinitiwalag sila. Hindi ba’t kapareho ng sa kanila ang pag-uugali ko? Para protektahan ang sarili kong reputasyon at katayuan, paulit-ulit akong naging mapanlinlang para pagtakpan ang mga paglihis at kapintasan sa gawain ko. Dinaya ko ang mga tao at sinubukang lansihin ang Diyos. Kung hindi ako magsisisi, tiyak na maitataboy ako ng Diyos, at mawawalan ng pagkakataong maligtas.

Sa debosyonal ko, nabasa ko ang mga salitang ito ng Diyos: “Pinangangasiwaan, inoobserbahan, at sinusubukang unawain ng sambahayan ng Diyos ang mga taong gumagawa ng tungkulin. Kaya ba ninyong tanggapin ang prinsipyong ito ng sambahayan ng Diyos? (Oo.) Isang magandang bagay kung matatanggap mong pangasiwaan, obserbahan, at subukang unawain ka ng sambahayan ng Diyos. Makakatulong ito sa pagtupad mo sa iyong tungkulin, sa pagkakaroon mo ng kakayanang magawa ang iyong tungkulin nang pasok sa pamantayan at para matugunan ang mga layunin ng Diyos. Kapaki-pakinabang at nakakatulong ito sa iyo, nang wala talagang negatibong epekto. Kapag naunawaan mo na ang prinsipyong ito, hindi ba’t hindi ka na makakaramdam ng paglaban o pagbabantay laban sa pangangasiwa ng mga lider, manggagawa, at mga taong hinirang ng Diyos? Bagama’t paminsan-minsan ay sinusubukan kang unawain ng isang tao, inoobserbahan ka, at pinangangasiwaan ang gawain mo, hindi mo ito dapat personalin. Bakit Ko sinasabi ito? Dahil ang mga gampaning nasa iyo ngayon, ang tungkuling ginagampanan mo, at anumang gawaing ginagawa mo ay hindi mga pribadong gawain o personal na trabaho ng sinumang tao; may kinalaman ang mga ito sa gawain ng sambahayan ng Diyos at may kaugnayan sa isang bahagi ng gawain ng Diyos. Samakatwid, kapag may sinumang gumugugol ng kaunting oras para pangasiwaan o obserbahan ka, o umuunawa sa iyo nang malalim, sumusubok na kausapin ka nang masinsinan at tuklasin kung ano ang naging kalagayan mo sa panahong ito, at kapag medyo mabagsik pa kung minsan ang kanilang saloobin, at pinupungusan, dinidisiplina, at pinagsasabihan ka nila nang kaunti, lahat ng ito ay dahil matapat at responsable sila sa gawain ng sambahayan ng Diyos. Hindi ka dapat magkaroon ng anumang negatibong saloobin o emosyon tungkol dito. Ano ang ibig sabihin kung kaya mo itong tanggapin kapag pinapangasiwaan, inoobserbahan, at sinusubukan kang unawain ng iba? Na sa puso mo, tinatanggap mo ang pagsisiyasat ng Diyos. Kung hindi mo tinatanggap ang pangangasiwa, pag-oobserba, at pagtatangka ng mga tao na unawain ka—kung ayaw mong tanggapin ang lahat ng ito—magagawa mo bang tanggapin ang pagsisiyasat ng Diyos? Ang pagsisiyasat ng Diyos ay mas detalyado, malalim, at tumpak kaysa kapag sinusubukan ng mga tao na unawain ka; ang mga hinihingi ng Diyos ay mas partikular, mahigpit, at malalim. Kung hindi mo matanggap ang mapangasiwaan ng hinirang na mga tao ng Diyos, walang kabuluhang mga salita lamang ba ang pahayag mo na kaya mong tanggapin ang pagsisiyasat ng Diyos? Para magawa mong tanggapin ang pagsisiyasat at pagsusuri ng Diyos, dapat mo munang tanggapin ang mapangasiwaan ng sambahayan ng Diyos, ng mga lider at manggagawa, o ng mga kapatid” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (7)). Mula sa mga salita ng Diyos, naunawaan ko na ang lahat ng tao ay may tiwaling disposisyon, at madalas ay kusang pabasta-basta kapag ginagawa ang mga tungkulin nila. Madalas din silang gumagawa ng mga bagay na lumalabag sa mga prinsipyo batay sa sarili nilang mga ideya, sinisira ang gawain ng iglesia. Bago matamo ang katotohanan, walang sinuman ang maaasahan. Samakatwid, kapag ginagawa natin ang mga tungkulin natin, dapat nating tanggapin ang pangangasiwa ng mga lider at mga kapatid natin. Kapaki-pakinabang ito kapwa sa gawain ng iglesia at sa personal na buhay pagpasok natin. Katulad lang ito ng pagkakataong ito, nang dahil sa agad na pagkakatuklas at pangungumusta ng lider tungkol sa gawain, natuklasan ko sa wakas na hindi umusad ang sarili kong gawain sa paglilinang ng mga tao, at nakahahadlang na ito sa gawain. Nang kumustahin at alamin ng lider ang tungkol sa gawain ay saka lang ako nakaramdam ng pagmamadali, at ginusto ko itong ipatupad agad-agad para maiwasang makapagdulot ng malaking pinsala sa gawain. Dagdag pa rito, pumili ako ng mga bahay na pagtitipunan nang hindi nakabatay sa prinsipyo. Kung hindi sa paulit-ulit na pagtatanong ng lider, patuloy kong pagbibigyan ang sarili ko at kikilos nang labag sa mga prinsipyo. Sa sandaling dumating sa amin ang mga pag-aresto ng malaking pulang dragon at masira ang gawain ng iglesia, mahuhuli na ang lahat para sa mga pagsisisi. Dagdag pa rito, hindi ko naunawaan ang sitwasyon ng mga lider ng iglesia. Ang ilan na dapat na nalinang ay hindi nalinang, habang hindi malinaw sa akin kung sino ang dapat matanggal. Lubos akong naguguluhan. Kahit na ganito ang kaso, sinubukan ko pa ring pagtakpan ang mga bagay-bagay. Kung hindi nagtanong ang lider tungkol sa gawain, kailanman ay hindi ko mapagtatanto na napakaraming paglihis at kapintasan sa paggampan sa tungkulin ko, at hindi ako mababalisa at hindi sasama ang loob ko para baguhin ang mga bagay-bagay. Para naman sa sarili ko, malamang na malamang na maitatalaga ako sa ibang tungkulin o matatanggal dahil hindi ako gumagawa ng mahusay na gawain. Nakita ko na kung wala ang agad na pangungumusta at pagtuklas ng nakatataas na lider tungkol sa gawain, hindi ko talaga magagawa ang tungkulin ko nang ayon sa mga prinsipyo. Makagagawa lang ako ng kasamaan at lalaban sa Diyos nang umaasa sa tiwaling disposisyon ko. Ngayon ko lang naunawaan na kapag pinangangasiwaan at sinusuri ng lider ang gawain ko, hindi niya ako hinahamak, ni sadyang ipinapahiya. Sa halip, tinutupad niya ang mga responsabilidad niya sa gawain niya. Tinutulungan niya akong gawin nang maayos ang tungkulin ko, at pinoprotektahan ang mga interes ng iglesia. Isa itong positibong bagay. Gayumpaman, naging mapanlaban ang pakiramdam ko rito, at sinubukan kong tumakas. Sa paggawa nito, naging tutol ako sa katotohanan. Nilabanan ko ang Diyos! Hindi ko puwedeng ipagpatuloy ang pagsasaalang-alang sa sarili kong imahe at katayuan at takasan ang gawain ng pangangasiwa ng lider. Kailangan kong tratuhin nang tama ang mga paglihis at kapintasan sa gawain ko. Pagkatapos, binago ko ang pinagtitipunang bahay na may panganib sa seguridad, at iniulat sa lider ang aktuwal na mga sitwasyon at paghihirap sa paglilinang sa mga tagadilig. Tinukoy ng lider na hindi ko sinasala ang mga tao nang ayon sa mga prinsipyo, at na masyadong mataas ang mga hinihingi ko sa mga tao. Nagbahagi rin siya sa akin tungkol sa mga prinsipyo, at sinala ang mga tao kasama ko. Sa huli, pumili kami ng mga taong may kapabilidad na malinang.

Kalaunan, nagbasa ako ng mas marami pang salita ng Diyos: “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga pagkukulang, iyong mga kapintasan, iyong mga pagkakamali, iyong mga tiwaling disposisyon—maging ganap na bukas tungkol sa lahat ng ito, at makipagbahaginan tungkol sa lahat ng ito. Huwag mong itago ang mga ito sa loob mo. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang balakid, na siyang pinakamahirap malampasan. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang pagpapanggap, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang sisiyasating mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mabibitiwan mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat kang maging mapagsaalang-alang sa mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Itinuro ng mga salita ng Diyos ang landas ng pagsasagawa para magawa nang maayos ang tungkulin natin. Kailangan nating tanggapin ang pagsisiyasat ng Diyos, at hindi gumamit ng mga pailalim na pamamaraan o panlalansi alang-alang sa sarili nating reputasyon at katayuan. Kailangan nating unahin ang mga interes ng iglesia, at agad na magtapat at maghanap tungkol sa mga bagay na hindi natin nauunawaan o kayang gawin. Dapat huwag nating pagtakpan ang sarili natin o magpanggap tungkol sa gawain na hindi nagawa nang maayos, at kailangan nating kumilos sa paraang pinakakapaki-pakinabang sa gawain. Sa ganitong paraan, hindi nakakapagod ang pag-asal, at puwede nating makamit ang pagsang-ayon ng Diyos sa paggampan ng mga tungkulin natin.

Kalaunan, nakikipagkita man sa akin ang mga lider para malaman ang tungkol sa gawain o nagpapadala ng sulat para kumustahin ang gawain, palagi akong sadyang naghihimagsik laban sa sarili kong tiwaling disposisyon at itinatakda ang tamang saloobin. Minsan, nagpadala ng sulat ang mga nakatataas na lider, humihingi sa amin na mag-ulat tungkol sa ilang aytem ng gawain, at, kung may anumang aytem ng gawain na hindi nagbunga ng magagandang resulta, kailangan naming magbigay ng paliwanag sa dahilan. Naisip ko, “Sa nakaraang dalawang linggo, naging abala ako sa pagpapatupad sa gawain ng pag-aalis. Hindi ako nagkaroon ng pagkakataong kumustahin ang ibang gawain. Isa sa mga iglesia ang kulang ng mga lider, at hindi pa rin nagkakaroon ng anumang halalan. Hindi ko pa rin talaga nakukumusta ang gawain ng pagdidilig at ang gawain ng ebanghelyo. Wala ako masyadong alam sa nangyayari sa mga aspektong ito ng gawain. Paano ako magpapasa ng isang ulat gayong napakaraming trabaho ang hindi nagawa? Kung matutuklasan ng mga lider, sasabihin ba nilang hindi ako gumagawa ng tunay na gawain at wala akong kapasidad sa trabahong ito? Bakit hindi ko na lang hindi iulat ang mga trabahong hindi nagawa sa ngayon, at iulat ang mga iyon kapag nagawa ko na?” Pagkatapos ay nagbago ang isip ko at naisip ko, “Mali ito! Hindi ba’t sinusubukan kong pagtakpan ang mga katunayan, maging mapanlinlang, at manlansi?” Sa oras na ito, napagtanto kong hindi tama ang kalagayan ko. Dali-dali akong nagdasal sa Diyos. Naalala ko ang mga salitang ito ng Diyos: “Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Tama iyon. Hinihingi ng Diyos na dapat nating gawin ang lahat ng bagay sa harapan ng Diyos at tanggapin ang pagsisiyasat ng Diyos. Hindi na ako puwedeng gumawa ng mga bagay-bagay sa harapan ng mga tao, at maging mapanlinlang at manlansi para purihin nila. Naidudulot nito ang pagkapoot ng Diyos. Kahit ano pa ang isipin sa akin ng iba, kailangan kong isagawa ang pagiging isang matapat na tao ayon sa mga salita ng Diyos. Dapat na maging maliwanag at perpektong nakaayon sa mga katunayan ang mga bagay-bagay. Ito lang ang ayon sa layunin ng Diyos. Pagkatapos ay nagdasal ako sa Diyos, “Mahal kong Diyos, hindi ko nagawa nang maayos ang ilang gawain at gusto ko itong pagtakpan sa pamamagitan ng hindi pag-uulat dito. Nawa ay akayin Mo ako na bitiwan ang reputasyon at katayuan, isagawa ang katotohanan para maging isang matapat na tao, at iulat nang totoo ang sitwasyon sa mga lider.” Pagkatapos magdasal, isinulat ko nang totoo ang kalagayan ng lahat ng iba’t ibang aytem ng gawain ng iglesia at ipinasa ito sa mga lider. Pagkatapos, dali-dali kong ibinuod ang sarili kong mga problema at paglihis, at patuloy na kinumusta at sinubaybayan ang mga gampaning ito. Sa huli, natapos kong ipatupad ang lahat ng gawain na hindi natapos. Sa pamamagitan ng pagsasagawa sa ganitong paraan, napalagay nang husto ang puso ko. Kalaunan, ilan sa gawain sa mga iglesiang nasa ilalim ng responsabilidad ko ang hindi naipatupad nang nasa oras. Dahil sa tuloy-tuloy na mga pangungumusta at pangangasiwa ng mga lider, nagawa nila akong hikayating gawin agad ang gawain at baguhin ang mga bagay-bagay. Kapag nakakakita ako ng mga problemang hindi ko malutas, agad ko ring iniuulat ang mga iyon sa mga lider, at nagbibigay sila ng landas ng pagsasagawa. Binigyan nila ako ng maraming gabay at tulong sa gawain ko. Ngayon, tinatanggap ko ang pangangasiwa at pagsubaybay ng mga lider sa gawain ko mula sa kaibuturan ng puso ko.

Sa pamamagitan ng pagbubunyag na ito, nakita ko sa wakas na sa kalikasan ko, hindi ko minamahal ang katotohanan. Alang-alang sa reputasyon at katayuan, nagawa ko pa ngang magsinungaling, manlansi, pagtakpan ang mga kapintasan sa gawain, at takasan ang pangangasiwa ng mga lider. Tinatahak ko ang landas ng mga anticristo! Kasabay niyon, napagtanto ko rin na kung gagawin ko ang tungkulin ko nang wala ang pangangasiwa ng mga lider at manggagawa, hindi ko talaga magagawa nang maayos ang gawain. Naging napakakapaki-pakinabang sa akin ng gawain ng pangangasiwa ng mga lider at manggagawa!


59. Binitiwan Ko ang mga Damdamin na May Pagkakautang Ako sa mga Anak Ko

Ni Yi Shan, Tsina

Noong 2003, tinanggap ko ang gawain ng Makapangyarihang Diyos sa mga huling araw. Partikular akong nasasabik na masalubong ang pagbabalik ng Panginoong Jesus, at gusto kong sabihin agad sa mga kapatid ko sa Panginoon ang magandang balitang ito, para makaharap silang lahat sa Diyos. Samakatwid, agad akong sumali sa pangkat ng mga taga-ebanghelyo.

Noong Marso 2004, pumunta ako sa ibang mga lugar para ipangaral ang ebanghelyo dahil sa mga pangangailangan ng gawain. Noong panahong iyon, puno ako ng determinasyon at gusto kong lumabas at ipangaral ang ebanghelyo sa lalong madaling panahon, para mas marami akong taong matulungan na marinig ang tinig ng Diyos at matanggap ang biyaya ng pagliligtas ng Diyos sa mga huling araw. Pero pagkatapos ay naisip ko, “Sino ang mag-aalaga sa dalawang anak ko kung aalis ako? Labintatlong taong gulang ang anak kong babae at labindawalang taong gulang ang anak kong lalaki. Ako ang nagpalaki sa kanila magmula pa nang maliliit sila. Buong araw na abala ang asawa ko sa trabaho at kailanman ay hindi nagpakita ng malaking malasakit sa mga bata. Kung aalis ako para gawin ang tungkulin ko, sino ang sisigurong maayos silang makakakain nang tatlong beses sa isang araw? Kung walang mag-aalaga sa mga bata at may mangyayari, hindi ba’t sasabihin ng asawa ko at biyenan kong babae na hindi ko natupad ang mga responsabilidad ko bilang isang ina? Sasabihin din ng mga kamag-anak at kapitbahay ko na hindi ako isang mabuting ina.” Nang maisip ko ito, nagkaroon ako ng napakasamang pakiramdam sa puso ko, na parang dinudurog ito ng isang napakalaking bato. Lumapit ako sa Diyos para magdasal, “Mahal kong Diyos, gusto kong umalis para ipangaral ang ebanghelyo, pero hindi ko mabitiwan ang mga anak ko. Natatakot ako na walang mag-aalaga sa mga bata kapag wala ako. Paano ako dapat magsagawa? Nawa ay bigyang-liwanag at gabayan Mo ako.” Pagkatapos magdasal, naalala ko ang mga salita ng Diyos: “Sino ang tunay at ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay walang gana; nagpapaikot-ikot ang inyong mga kaisipan, iniisip ang tahanan, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo? Bakit ka laging nag-aalala sa pamilya ng iyong laman at nabahahala para sa iyong mga mahal sa buhay? Mayroon ba Akong puwang sa puso mo? Nagsasalita ka pa rin tungkol sa pagpapaubaya sa Aking magkaroon ng kapamahalaan sa loob mo at sakupin ang iyong buong pagkatao—lahat ng ito ay mapanlinlang na mga kasinungalingan! Ilan sa inyo ang buong pusong tapat sa iglesia? At sino sa inyo ang hindi nag-iisip tungkol sa mga sarili ninyo, kundi kumikilos para sa kaharian ng ngayon? Pag-isipan nang buong ingat ang tungkol dito” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Mula sa mga salita ng Diyos, naunawaan ko na ang Diyos ang Lumikha, at Siya ang may kataas-taasang kapangyarihan at namamahala sa tadhana ng lahat ng tao, kaya hindi ba’t nasa mga kamay rin ng Diyos ang dalawang anak ko? Isinaayos na ng Diyos kung ano ang mangyayari sa mga anak ko sa hinaharap. Wala nang punto na mag-alala ako. Kailangan kong magkaroon ng pananalig sa Diyos at ipagkatiwala ang mga anak ko sa Kanya. Kaya, isinaayos ko ang dalawang anak ko at umalis ako para gawin ang tungkulin ko nang palagay ang isip.

Noong taglamig ng 2004, napakalamig ng panahon. Narinig kong sinabi ng ilang kapatid na gusto nilang ibili ng mga damit panlamig ang mga anak nila, at nagsimula akong mag-alala para sa dalawang anak ko. “Malamig, makapal ba ang suot nila? Paano kung ginawin sila?” Kaya gumawa ako ng mga pagsasaayos para sa gawain ko at umuwi. Nang makauwi ako, nakita ko na natuto na ang dalawang anak ko na magluto at maglaba ng sarili nilang mga damit, at parehong nasa mabuting kalusugan. Naisip ko ang sinabi ng Diyos: “Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo? Bakit ka laging nag-aalala sa pamilya ng iyong laman at nabahahala para sa iyong mga mahal sa buhay?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Dati ay napakaliit ng pananalig ko, pero ngayon na nakita kong maayos ang kalagayan ng mga anak ko, puwede ko na silang bitiwan at gawin ang mga tungkulin ko nang kalmado ang puso. Kalaunan, nang sumunod kong makita ang dalawang anak ko, tumangkad na sila. Bukod sa kaya na nilang tulungan ang tatay nila na magtinda ng mga bagay sa tindahan, natutuhan na rin nila kung paano mamili ng mga paninda. Pinupuri ang dalawang bata ng lahat ng nakapaligid sa kanila dahil sa pagkakaroon ng kapabilidad at kahusayan. Napakasaya at napakamapagpasalamat ko sa Diyos. Pagkatapos niyon, ipinangaral ko ang ebanghelyo sa dalawang anak ko. Tinanggap nila ito at binasa ang mga salita ng Diyos sa bahay.

Sa dulo ng 2012, naaresto ako habang ipinapangaral ang ebanghelyo nang malayo sa bahay. Isang linggo akong pinahirapan ng mga pulis para pilitin akong ipagkanulo ang lider ng iglesia, at sa panahong iyon ay patuloy akong pinagbabantaan at sinisindak, sinasabi na isa akong politikal na kriminal dahil sumasampalataya ako sa Diyos at ang mga tao sa kasong katulad ng sa akin ay masesentensiyahan ng hindi bababa sa tatlo hanggang pitong taong pagkakakulong. Nang maisip kong masesentensiyahan ako nang napakaraming taon, tuloy-tuloy akong umiyak nang walang-tigil. Naisip ko, “Mag-aalala ba sa akin ang dalawang anak ko kung malalaman nilang naaresto ako? Kung matutuklasan ng mga pulis na sumasampalataya rin sila sa Diyos, aarestuhin din ba nila ang mga anak ko? Hindi ko sila naalagaan nang mabuti sa mga taong ito. Kung malalagay rin sila sa gulo dahil sa akin …” Habang mas iniisip ko ito, lalo akong nalulungkot. Sa hindi inaasahan, makalipas ang ilang araw, dinala ako ng mga pulis sa pinto ng kulungan. Nakita ko ang anak kong babae, at nalaman ko na humingi ng tulong ang dalawang anak ko sa mga tao at gumamit ng mga koneksiyon, nag-aabala nang husto at gumagastos ng 70,000 hanggang 80,000 na yuan para mapalaya ako sa bisa ng piyansa habang naghihintay ng paglilitis, kaya nagawa kong tapusin ang sentensiya ko sa labas ng kulungan nang 18 na buwan. Nang makauwi ako, sinabi ng asawa ko, “Naging abalang-abala ang dalawang bata para mailabas ka roon. Araw-araw silang nagtatanong-tanong, at wala na sa pagnenegosyo ang mga puso nila. Buong araw silang nag-aalala at nangangamba, natatakot na mapapatay ka ng mga pulis sa pambubugbog. Sinabi ng anak nating lalaki na ilalabas ka niya kahit pa kailanganing ibenta niya ang lahat ng pag-aari niya.” Nang marinig kong sabihin ng asawa ko ang mga salitang ito, hindi ko napigilang umiyak. Sa pagbabalik-tanaw, umalis ako sa bahay para gawin ang tungkulin ko noong tin-edyer pa lang ang mga anak ko. Hindi ko sila naalagaan nang mabuti sa mga nagdaang taon, at ngayon, nagbayad pa sila ng gayon kalaking halaga para sa akin. Pakiramdam ko talaga ay nabigo ko sila, at gusto kong manatili sa bahay at alagaan sila nang mabuti mula sa oras na iyon, tulungan silang alagaan ang mga anak nila at gumawa ng kaunting gawain para makabawi sa pagkakautang ko sa kanila. Hindi ko inaasahan na noong sampung araw pa lang akong nasa bahay, biglang sumugod ang lima o anim na pulis sa tahanan ko at inaresto ako, dinadala ulit ako sa isang kulungan. Pinahirapan at kinuwestiyon nila ako sa loob ng anim na araw, pero pinakawalan ako nang wala akong kahit anong sinabi sa kanila. Para maiwasang maaresto ng mga pulis, wala akong nagawa kundi umalis sa bahay at pumunta sa ibang lugar para gawin ang mga tungkulin ko.

Minsan, sumulat ako sa anak kong babae para tanungin ang tungkol sa sitwasyon sa bahay. Sinabi ng anak kong babae na mula nang umalis ako ng bahay, maraming beses nang pumunta ang mga pulis sa bahay ko para puwersahin silang ibunyag ang kinaroroonan ko. Ipinatigil ng gobyerno ang trabaho ng anak kong lalaki, at tumigil na rin ang anak kong babae sa pagdalo sa mga pagtitipon at paggawa sa mga tungkulin niya dahil sa pagkaaresto sa akin, na nagdulot sa kanya ng panganib sa kaligtasan. Sa paglipas ng panahon, nanghina ang anak kong babae, at ayaw nang pumunta ng anak kong lalaki sa mga pagtitipon. Pagkatapos basahin ang sulat, nabagabag ako nang husto, at naisip ko, “Kung hindi sumasampalataya sa Diyos ang dalawang anak ko, hindi ba’t hindi sila magkakaroon ng magandang kalalabasan sa hinaharap? Kung nasa bahay ako at nagbabahagi sa kanila tungkol sa mga salita ng Diyos, hindi ba’t magagawa pa rin nilang sumampalataya sa Diyos at gawin nang maayos ang mga tungkulin nila? Ginugugol ko ang mga araw ko sa ibang lugar nang nangangaral ng ebanghelyo sa iba, pero ngayon ay nanghihina ang sarili kong mga anak, at hindi ko sila natutulungan o nasusuportahan nang maayos. Talagang hindi ako isang mabuting ina.” Noong panahong iyon, masama ang kalagayan ko, at walang ganang gawin ang tungkulin ko. Hindi nadidiligan agad ang mga baguhan, na humantong sa pagiging negatibo ng ilan sa kanila. Alam ko na kung hindi ko babaguhin ang kalagayan ko, magiging napakamapanganib nito, kaya nagdasal ako sa Diyos na nawa ay akayin Niya akong maunawaan ang sarili ko at maunawaan ang layunin Niya. Naisip ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Ang mga taong nabubuhay sa tunay na lipunang ito ay ginawa nang lubos na tiwali ni Satanas. Sila man ay nakapag-aral o hindi, marami sa tradisyonal na kultura ang nakatanim na sa mga kaisipan at pananaw ng mga tao. Sa partikular, kinakailangan ng mga babae na asikasuhin ang kanilang mga asawa at palakihin ang kanilang mga anak, na maging isang mabuting asawa at mapagmahal na ina, inilalaan ang buong buhay nila sa kanilang mga asawa at anak at nabubuhay para sa kanila, tinitiyak na ang pamilya ay may kompletong makakain tatlong beses sa isang araw, at ginagawa ang paglalaba, paglilinis, at lahat ng gawaing-bahay nang maayos. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ganito dapat gawin ang mga bagay-bagay, at na kung hindi niya ito gagawin ay hindi siya isang mabuting babae, at nilabag niya ang konsensiya at ang mga pamantayan ng moralidad. Magiging mabigat sa konsensiya ng ilang tao ang paglabag sa mga pamantayan ng moralidad na ito; mararamdaman nilang binigo nila ang kanilang mga asawa at anak, at na hindi sila mabubuting babae. Ngunit pagkatapos mong manampalataya sa Diyos, makapagbasa ng maraming salita Niya, maintindihan ang ilang katotohanan, at makilatis ang ilang bagay, ay iisipin mo, ‘Ako ay isang nilikha at dapat kong gampanan ang aking tungkulin bilang nilikha, at gugulin ang sarili ko para sa Diyos.’ Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging deboto sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng salungatan ang lilitaw sa isip mo? Mararamdaman mo bang tila binigo mo ang iyong mga anak, ang iyong asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang tila binigo mo ang Diyos? Wala kang pagkaramdam ng pagkakasala o pagsisisi dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura at ang pagiging isang mabuting asawa at mapagmahal na ina. Kaya ang kuru-kuro na ‘Kung hindi ako isang mabuting asawa at mapagmahal na ina, hindi ako isang mabuti o disenteng babae’ ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at mananatili kang gapos ng ganitong uri ng mga kuru-kuro kahit pagkatapos mong manampalataya sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagama’t maaaring piliin mo nang may pag-aatubili na gawin ang tungkulin mo, nang marahil ay nagpapakita ng kaunting debosyon sa Diyos, magkakaroon pa rin ng pagkaramdam ng pagkabalisa at pagsisisi sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, higit pang ninanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng mga ideya at teorya ng tradisyonal na kultura tungkol sa pagiging isang mabuting asawa at mapagmahal na ina? Ngayon ay nakatapak ka na sa magkabilang kampo, nagnanais na gampanan ang tungkulin mo nang maayos ngunit nagnanais ding maging isang mabuting asawa at mapagmahal na ina. Ngunit sa harap ng Diyos, mayroon lang tayong iisang responsabilidad at obligasyon, iisang misyon: ang tuparin nang maayos ang tungkulin ng isang nilikha. Natupad mo na ba nang maayos ang tungkuling ito? Bakit ka lumihis ulit? Wala ba talagang pagkaramdam ng pagsisisi o paninisi sa puso mo? Dahil ang katotohanan ay hindi pa rin nakapaglatag ng mga pundasyon sa puso mo, at hindi pa ito naghahari doon, maaari kang malihis habang ginagawa mo ang tungkulin mo. Bagama’t ngayon ay nagagawa mo ang tungkulin mo, ang totoo ay hindi mo pa rin naaabot ang mga pamantayan ng katotohanan at ang mga hinihingi ng Diyos. … Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, ito ang pangunahing bagay at pangunahing usapin na pinakanararapat na tapusin ng mga tao sa buhay nila. Kung hindi mo ginagampanan nang maayos ang tungkulin mo, hindi ka isang nilikhang pasok sa pamantayan” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Mula sa paglalantad sa mga salita ng Diyos, nakita ko na masyadong mahigpit akong naigapos ng tradisyonal na kultura. Naniwala ako na ang isang mabuting ina ay dapat na mabuhay para sa mga anak niya, siguraduhing maayos silang nakakakain nang tatlong beses sa isang araw, at asikasuhin ang lahat ng bagay sa buhay nila pati na ang gawaing bahay. Sa paggawa nito ay saka ka lang magiging isang mabuting asawa at mapagmahal na ina. Kung hindi mo ito magagawa, hindi ka isang mabuting babae: Malalabag mo ang konsensiya at mga pamantayan ng moralidad. Sa paglipas ng mga taon, palagi kong itinuturing ang pagiging isang mabuting asawa at mapagmahal na ina bilang pamantayan ng pagiging isang mabuting babae. Kahit gaano katindi pa akong magdusa para sa mga anak ko, naniniwala akong ganap na natural lang ito, at ganap na handa akong magpakaalipin buong buhay ko para sa mga anak ko. Naisip ko na matutupad ko lang ang mga responsabilidad ko bilang isang ina sa pamamagitan ng pagkilos sa ganitong paraan. Partikular na, pagkatapos akong maaresto ng Partido Komunista, malaking pera ang ginastos ng mga anak ko para sa akin, nahadlangan ang negosyo nila, at nag-alala at nangamba rin sila. Lalo ko pang naramdamang may utang na loob ako sa mga anak ko. Naisip ko na hindi ko sila naalagaan nang mabuti at naidulot ko sa kanilang magdusa nang matindi para sa akin, kaya gusto kong gumawa ng mas maraming gawain para sa kanila at tulungan silang alagaan ang mga anak nila para magawa ang makakaya ko para makabawi sa kanila. Nang mabalitaan ko na hindi makadalo ang anak kong babae sa mga pagtitipon o makagawa ng mga tungkulin niya dahil sa pagkaaresto sa akin, na nawalan ng trabaho ang anak kong lalaki, at na hinahadlangan at inuusig din siya ng manugang ko, na nagreresulta para mawalan siya ng loob na sumampalataya sa Diyos, naniwala akong nabigo ako sa mga responsabilidad ko dahil hindi ko sila nabasahan ng mas marami sa mga salita ng Diyos. Dahil dito, namuhay ako sa paninisi sa sarili at nawalan ng loob na gawin ang tungkulin ko. Hindi makadalo nang regular sa mga pagtitipon ang mga baguhang nasa ilalim ng responsabilidad ko dahil sa pagiging negatibo at panghihina, pero hindi ako nagmadaling humanap ng mga nauugnay na salita ng Diyos para lutasin ang mga problema nila. Sa halip, puno ang isip ko ng kung paano uuwi at aalagaan ang mga anak ko. Dahil may mga panganib sa kaligtasan ko, hindi ako makauwi, at palagi kong nararamdaman na para bang may pagkakautang ako sa mga anak ko, habang puno ng pasakit at pagdurusa ang puso ko. Itinuring kong mas mahalaga ang pagiging isang mabuting asawa at mapagmahal na ina kaysa sa pagtatamo sa katotohanan, paggawa sa tungkulin ko, at pagkakaligtas. Kahit na iniwanan ko ang pamilya at trabaho ko para gawin ang tungkulin ko sa lahat ng taon na ito, kahit kaunti ay hindi nagbago ang mga kaisipan at pananaw ko. Hindi ko iniisip kung paano tutuparin nang maayos sa harapan ng Diyos ang tungkulin ng isang nilikha, kundi sa halip ay hinahangad ko ang pagiging isang mabuting asawa at mapagmahal na ina. Kamuntik ko nang masira ang tungkulin ko at ang pagkakataon kong maligtas. Napakabulag at napakaignorante ko! Sa pagbabalik-tanaw, madalas kong kinakausap ang mga anak ko tungkol sa pananampalataya sa Diyos, at dinala ko sila sa harapan ng Diyos, kaya natupad ko ang mga responsabilidad ko at wala akong anumang pagkakautang sa kanila. Ang mga paghihirap na tiniis ng mga anak ko, sa totoo, ay idinulot ng Partido Komunista. Kung hindi dahil sa pag-uusig at mga pag-aresto ng Partido Komunista sa mga taong sumasampalataya sa Diyos, nakauwi sana ako at naalagaan ko sila. Ang Partido Komunista ang dapat na kinamuhian ko dahil ang Partido Komunista ang nagdulot ng pagdurusa sa akin at sa mga anak ko. Gayumpaman, sinisi ko ang lahat sa sarili ko, at ipinagpilitan na nagdusa ang mga anak ko sa ganitong paraan dahil bilang isang ina ay hindi ko sila naalagaan nang mabuti. Napakahangal ko at hindi ko talaga makilatis ang mga bagay-bagay! Nang maunawaan ko ito, medyo nagbago ang kalagayan ko. Nagawa kong ilaan ang puso ko sa tungkulin ko, at nagawa ring makipagtipon nang normal ng mga negatibo at nanghihinang baguhan na iyon.

Noong 2023, ipinagkanulo ako ng isang Hudas at patuloy akong sinusubukang arestuhin ng mga pulis. Noong Enero 2024, tinawagan ng mga pulis ang anak kong babae at pinapunta siya sa presinto. Akala ng anak kong babae ay naaresto ulit ako at natataranta siyang nagmadali papunta sa presinto. Sa hindi inaasahan, puwersahang pinapirma ng mga pulis ang anak kong babae sa “Tatlong Pahayag” para itatwa at ipagkanulo ang Diyos, at pinagbantaan at sinindak din siya. Hindi nakilatis ng anak kong babae ang pakana ni Satanas at pumirma siya sa “Tatlong Pahayag.” Pagkarinig sa balita, nalungkot nang husto ang puso ko. Naisip ko, “Masunurin at matalino ang anak kong babae, at kailanman ay hindi niya ako pinigilang sumampalataya sa Diyos. Noong arestuhin ako ng mga pulis, hindi siya makapunta sa mga pagtitipon o makagawa ng tungkulin niya dahil sa panganib na maaresto. Pagkatapos, napigilan siya ng asawa at biyenan niyang lalaki, kaya sa mga taon na ito, hindi siya maayos na nakapaghahangad sa katotohanan at namumuhay siya sa paghahangad sa pera. Ang resulta, hindi siya maayos na nakakakain at nakaiinom ng mga salita ng Diyos o nakagagawa ng tungkulin niya. Pinaalis na siya ng iglesia dahil sa pagiging isang hindi mananampalataya. Ngayon, pumirma na siya sa ‘Tatlong Pahayag’ ibig sabihin, tuluyan na siyang nawalan ng anumang pagkakataong maligtas.” Nang maisip ko ito, hindi ko makontrol ang pagbaha ng mga luha. Kung nagawa kong regular na umuwi para makita ang mga anak ko at mas madalas na magbahagi sa kanila tungkol sa mga salita ng Diyos, siguro mas maraming katotohanan ang mauunawaan ng anak kong babae at hindi siya pipirma sa “Tatlong Pahayag.” Habang mas iniisip ko ito, lalo kong kinokondena ang sarili ko. Sa mga araw na iyon, wala akong ganang gumawa ng anumang bagay, at nawalan ako ng loob na gawin ang mga tungkulin ko. Napagtanto ko na masama ang kalagayan ko, kaya lumapit ako sa Diyos para magdasal, na nawa ay akayin Niya ako na maunawaan ang layunin Niya.

Pagkatapos magdasal, nabasa ko ang mga salita ng Diyos: “Sinuman ito, kung siya ay isang partikular na uri ng tao, tatahak siya sa isang partikular na landas. Hindi ba’t natitiyak ito? (Oo.) Ang landas na tinatahak ng isang tao ay tumutukoy sa kung ano siya. Ang landas na tinatahak niya at kung magiging anong uri siya ng tao ay nakasalalay sa kanya. Ito ay mga bagay na pauna nang itinakda, likas, at may kinalaman sa kalikasan ng tao. Kaya, ano nga ba ang silbi ng mga turo ng magulang? Kaya ba nitong pamahalaan ang kalikasan ng isang tao? (Hindi.) Hindi kayang pamahalaan ng mga turo ng magulang ang kalikasan ng tao at hindi nito kayang lutasin ang problema sa kung anong landas ang tatahakin ng isang tao. Ano ang tanging maituturo ng mga magulang? Ang ilang simpleng pag-uugali sa pang-araw-araw na buhay ng kanilang mga anak, ilang medyo paimbabaw na kaisipan at mga tuntunin ng sariling asal—ito ang mga bagay na may kinalaman sa mga magulang. Bago umabot sa hustong gulang ang kanilang mga anak, dapat tuparin ng mga magulang ang kanilang responsabilidad, na turuan ang kanilang mga anak na sumunod sa tamang landas, mag-aral nang mabuti, at magsumikap na maging mas magaling kaysa sa iba paglaki nila, na huwag gumawa ng masasamang bagay o maging masamang tao. Kailangan ding pangasiwaan ng mga magulang ang pag-uugali ng kanilang mga anak, turuan ang mga ito na maging magalang at bumati sa mga nakatatanda sa tuwing nakikita ang mga ito, at turuan ang kanilang mga anak ng iba pang mga bagay na may kaugnayan sa pag-uugali—ito ang responsabilidad na dapat tuparin ng mga magulang. Ang pag-aalaga sa buhay ng kanilang anak at pagtuturo sa kanila ng ilang pangunahing tuntunin ng sariling asal—iyan ang saklaw ng impluwensiya ng magulang. Tungkol naman sa personalidad ng kanilang anak, hindi ito maituturo ng mga magulang. Ang ilang magulang ay mahinahon lang at ginagawa nila ang lahat nang hindi nagmamadali, samantalang ang kanilang mga anak ay lubos na walang pasensiya at hindi mapirmi sa kinaroroonan ng mga ito kahit sandali man lang. Lumalayo sila nang sila-sila lang para maghanapbuhay pagdating ng 14 o 15 taong gulang nila, gumagawa sila ng kanilang sariling mga desisyon sa lahat ng bagay, hindi nila kailangan ang kanilang mga magulang, at kayang-kaya nilang magsarili. Itinuturo ba ito ng kanilang mga magulang? Hindi. Kaya, ang personalidad, disposisyon, at maging ang diwa ng isang tao, pati na ang landas na kanyang pipiliin sa hinaharap, ay walang kinalaman sa kanyang mga magulang. … Ang landas na tinatahak ng isang tao sa buhay ay hindi naitatakda ng kanyang mga magulang, kundi ito ay pauna nang itinakda ng Diyos. Sinasabi na ‘Ang kapalaran ng tao ay itinakda ng Langit,’ at ang kasabihang ito ay ibinuod ng karanasan ng tao. Bago umabot sa hustong gulang ang isang tao, hindi mo malalaman kung anong landas ang kanyang tatahakin. Kapag nasa hustong gulang na siya, at may sariling mga kaisipan at kakayahang magnilay-nilay sa mga problema, magpapasya siya kung ano ang gagawin sa labas sa mas malawak na komunidad. Sinasabi ng ilang tao na gusto nilang maging mataas na opisyal, ang iba naman ay nagsasabing gusto nilang maging abogado, at ang iba ay gustong maging manunulat. Ang bawat isa ay may kanya-kanyang pasya at mga ideya. Walang sinuman ang nagsasabi na, ‘Hihintayin ko na lang na turuan ako ng aking mga magulang. Anuman ang ituro nila sa akin, magiging ganoon ako.’ Walang taong ganito kahangal. Kapag umabot na sila sa hustong gulang, nagsisimulang mapukaw at unti-unting nahihinog ang mga ideya ng mga tao, kaya lalong nagiging malinaw ang landas at mga layon sa kanilang hinaharap. Sa panahong ito, unti-unting nagiging halata at malinaw kung anong klaseng tao sila at kung saang grupo sila nabibilang. Mula sa puntong ito, unti-unting malinaw na natutukoy ang personalidad ng bawat tao, pati na rin ang kanilang disposisyon, ang landas na kanilang hinahangad, ang kanilang direksyon sa buhay, at ang grupong kinabibilangan nila. Saan nakabatay ang lahat ng ito? Sa huli, ito ay pauna nang itinakda ng Diyos—wala itong kinalaman sa mga magulang ng isang tao” (Ang Salita, Vol. IV. Paglalantad sa mga Anticristo. Ikasiyam na Aytem (Unang Bahagi)). Pagkatapos basahin ang mga salita ng Diyos, naunawaan ko na ang landas na tatahakin ng mga anak ay hindi isang bagay na puwedeng pagdesisyunan o baguhin ng mga magulang. Natutukoy ito ng kalikasang diwa nila at walang kinalaman sa pagtuturo ng mga magulang. Inisip ko kung paanong hindi hinangad ng anak kong babae ang katotohanan bago pumirma sa “Tatlong Pahayag,” at sa sandaling maging abala ang negosyo niya, hindi na siya pumunta sa mga pagtitipon o nagbasa ng mga salita ng Diyos, at ayaw niyang gawin ang tungkulin niya. Tumuon siya sa paghahangad sa pera at sa paghahangad sa masasamang kalakaran ng mundo. Maraming beses nang nagbahagi sa kanya ang lider, pero hindi siya nagsisi, kaya pinaalis ng iglesia ang anak kong babae bilang isang hindi mananampalataya batay sa palagian niyang pag-uugali. Ngayong pumirma na siya sa “Tatlong Pahayag,” lubusan na niyang ibinunyag na ang diwa niya ay sa isang hindi mananampalataya. Ang katunayang hindi niya hinangad ang katotohanan o tinahak ang tamang landas ay tinukoy ng sarili niyang kalikasang diwa, at walang kaugnayan sa akin bilang ina niya. Ang katunayang humantong ang mga anak ko sa kalagayang ito ay dahil likas na hindi nila minamahal ang katotohanan at hindi hinahangad ang katotohanan. Walang ibang masisisi, at hindi totoo na kung nabasahan ko sila ng mas marami sa mga salita ng Diyos, masigasig nilang hahangarin ang katotohanan at tatahakin ang tamang landas. Likas silang tutol sa katotohanan at hindi naghahangad sa katotohanan, kaya kahit na magbahagi ako sa kanila araw-araw, hindi ko mababago ang diwa nila o ang landas na tinatahak nila. Nang tingnan ko ang mga anak ko ayon sa mga salita ng Diyos, naging higit na malaya ang puso ko, hindi ko na naramdamang may utang na loob ako sa kanila, at hindi na ako nagulo sa paggawa ng tungkulin ko. Salamat sa Diyos!


60. Kung Bakit Mapili Ako sa Tungkulin Ko

Ni Zhou Feng, Tsina

Noong Hulyo 2023, natanggal ako sa posisyon ko bilang isang lider dahil naghangad ako ng reputasyon at katayuan at hindi gumawa ng tunay na gawain. Pagkalipas ng dalawang linggo, pinuntahan ako ng dati kong kapareha na si Sister Liu Xiao. Sabi niya, “Inaaresto ngayon ng CCP ang mga mananampalataya ng Diyos kung saan-saan. Ang ilang pamilyang nagpapatuloy sa bahay ay mga kilalang mananampalataya ng Diyos, kaya hindi sila ligtas. Hindi ka kilalang mananampalataya, at angkop ang sitwasyon ng pamilya mo. Mula ngayon, puwede kang gumawa ng tungkulin ng pagpapatuloy sa tahanan mo.” Nahiya ako nang makita ko si Liu Xiao. Naisip ko, “Dalawang linggo lang ang nakararaan, ginagawa ko pa ang mga tungkulin ng pamumuno nang kapareha siya, at ngayon ay pumunta siya para isaayos ang tungkulin ko. Ang mas masama pa, tungkulin ito ng pagpapatuloy! Ang layo ng binagsakan ko! Iniisip ba niyang isa akong taong hindi naghahangad ng katotohanan at angkop lang sa tungkulin ng pagpapatuloy?” Pagkatapos ay naisip ko na karamihan sa mga kapatid na nagpapatuloy sa bahay bilang tungkulin ay mas matatanda at pangkaraniwan ang kakayahan. Talagang kahiya-hiya kung matutuklasan ng mga kapatid na nakakakilala sa akin na nagpapatuloy ako sa bahay bilang tungkulin! Ayaw na ayaw ko talagang gampanan ang tungkulin ng pagpapatuloy, at iniisip ko na mas mababa ang tungkuling ito, hindi tulad ng mga lider na nagtatamasa ng katanyagan at pagiging prominente saanman sila pumunta. Gayumpaman, ang pagtanggi sa tungkulin kapag kumakatok ito ay nagpapakita ng kawalan ng katwiran, kaya atubili akong pumayag. Iniisip ko rin, “Kapag nagkamit na ako ng kaunting pagkaunawa sa sarili ko sa pamamagitan ng ilang pagdedebosyonal at pagninilay sa sarili ko, maaaring maitalaga ako sa ibang tungkulin.”

Pagkatapos kong magsimula sa tungkulin ng pagpapatuloy, minsan ay pumupunta si Liu Xiao sa bahay ko para talakayin ang gawain kasama ang mga kapatid. Naisip ko kung paanong dati ay katulad niya lang ako, pero ngayon ay ipinagluluto ko sila, naghuhugas ako ng pinggan araw-araw, at naglilinis. Wala nang mas kahiya-hiya pa kaysa rito! Isang araw, tumunog ang doorbell, at binuksan ko ang pinto at nakita na si Sister Wang Dan iyon. Agad na nag-init nang husto ang mukha ko. Sa pagbabalik-tanaw sa nakaraan, palagi kong isinasaayos ang lahat para gawin ni Wang Dan, pero ngayon, si Wang Dan na ang nagsasaayos ng gawain para sa akin. Talagang nakakahiya ang gayon kalaking pagbabago sa mga kapalaran namin! Sinabi ni Wang Dan, “Sa susunod na mga araw, isasama namin ang mga kapatid na tumutuloy sa bahay mo at ililipat sila sa isa pang tahanang matutuluyan.” Napakasaya ko nang marinig ko ito, “Malapit na ba silang magsaayos ng ibang tungkulin para sa akin? Basta’t hindi ito tungkulin ng pagpapatuloy, ayos lang sa akin kung magdidilig man ako ng mga baguhan o mangangaral ng ebanghelyo. Basta’t puwede akong makipag-ugnayan sa mga kapatid ko, kapag dumating ang araw para sa isang halalan sa iglesia, magkakaroon ako ng pagkakataong tumakbo sa halalan bilang isang lider o diyakono. Hindi tulad ng tungkulin ng pagpapatuloy, kung saan wala man lang pagkakataong maipakita ang mukha mo.” Habang nangangarap pa ako, sinabi ni Wang Dan, “Isasama namin sila at papalitan ng ibang mga kapatid.” Nadismaya ako nang husto nang marinig ko ito. “Kailan ba matatapos ang tungkuling ito ng pagpapatuloy?” Kalaunan, nakakita ako ng sulat mula sa mga nakatataas na lider. Nakasaad dito na iniimbestigahan, pinaghahanap, at inaaresto ng CCP ang mga taong sumasampalataya sa Diyos, at na kailangang bigyang-pansin ng lahat ang kaligtasan at protektahan ang mga interes ng iglesia, at, partikular na, kailangang magpanatili ng mga pamilyang nagpapatuloy sa bahay ng isang magandang kapaligiran at maprotektahan ang mga kapatid nila. Pagkabasa sa sulat, naisip ko, “Lalong nagiging tensiyonado ang kasalukuyang kapaligiran, at kailangan namin ng mas maraming ligtas na pamilyang nagpapatuloy sa bahay. Mukhang hindi magiging madaling ibahin ang tungkulin ko ng pagpapatuloy.” Buong araw akong malungkot at miserable noong panahong iyon. Sa pang-araw-araw na buhay, kapag may ginawa o sinabi ang mga sister ko na hindi ko gusto, naiinis akong makita sila, at nagagalit at nagiging mapanlaban ako kapag maraming bagay na kailangang ligpitin habang naglilinis ako. Pakiramdam ko ay katulong ako, gumagawa ng lahat ng marumi at nakapapagod na gawain, at inililigpit ko ang mga bagay-bagay na puno ng masungit na pagdadabog. Nakasimangot din ako kapag kinakausap ko ang mga sister ko. Noong panahong iyon, napipigilan ko ang lahat ng sister, at palala nang palala ang sarili kong kalagayan. Ni hindi nga ako nagdedebosyonal nang regular, at minsan ay walang pakundangan pa nga akong nagpapasasa sa laman sa pamamagitan ng paglalaro sa telepono ko. Nakita ni Sister Li Lu na masama ang kalagayan ko, at pinaalalahanan akong magbasa ng mas marami sa mga salita ng Diyos, matuto ng mas maraming himno, at magsanay sa pagsusulat ng mga artikulo, pero hindi ko siya pinakinggan. Isang araw, tinukoy ni Li Lu ang kalagayan ko, sinasabing kahit na ginagawa ko ang tungkulin ko sa panlabas, ayaw ko naman niyon. Pagkarinig sa sinabi niya, medyo naging mapanlaban ako, “Araw-araw akong abala sa pagluluto para sa inyong lahat. Paanong ayaw ko?” Pagkatapos, patuloy na sumasagi sa isip ko ang mga salita niya. Noong gabing iyon, pabiling-baligtad ako sa higaan, hindi makatulog. Naisip ko, “Bakit ba ako pinuna ng sister ko? Ano ba ang layunin ng Diyos?” Naisip ko kung paanong naging masama ang kalagayan ko kamakailan, at hindi ko binibigyang-pansin ang tungkulin ko, o pinapakitaan ng pagmamahal ang mga sister ko. Madalas ko silang tinitingnan nang masama at pinipigilan… Habang mas iniisip ko ito, lalo akong nakokonsensiya at sinisisi ko ang sarili ko. Nagdasal ako sa Diyos, nagmamakaawang akayin Niya ako na maunawaan ang sarili ko. Naisip ko ang ilan sa mga salita ng Diyos na nabasa ko dati: “Anuman ang tungkulin mo, huwag mong diskriminahin kung ano ang mataas at mababa. Ipagpalagay na sinasabi mong, ‘Bagama’t ang gampaning ito ay isang atas mula sa Diyos at ang gawain ng sambahayan ng Diyos, kung gagawin ko ito, baka maging mababa ang tingin ng mga tao sa akin. Ang iba ay may gawain na tinutulutan silang mamukod-tangi. Ibinigay sa akin ang gampaning ito, na hindi ako hinahayaang mamukod-tangi kundi nangangailangan ng pagsisikap ko nang hindi nakikita, hindi ito patas! Hindi ko gagawin ang tungkuling ito. Ang tungkulin ko ay dapat magbibigay-daan sa akin na mamukod-tangi sa iba at tinutulutan akong magkapangalan—at kahit na hindi ako magkapangalan o mamukod-tangi, dapat pa rin akong makinabang dito at maging pisikal na maginhawa.’ Ito ba ay katanggap-tanggap na saloobin? Ang pagiging maselan ay hindi pagtanggap sa mga bagay mula sa Diyos; ito ay pagpili ayon sa iyong mga sariling kagustuhan. Hindi ito pagtanggap ng iyong tungkulin; ito ay pagtanggi sa iyong tungkulin, isang pagpapamalas ng iyong paghihimagsik laban sa Diyos. Ang ganoong pagkamaselan ay nahahaluan ng mga pansarili mong kagustuhan at pagnanais. Kapag isinasaalang-alang mo ang iyong sariling pakinabang, ang iyong reputasyon, at iba pa, ang saloobin mo sa iyong tungkulin ay hindi mapagpasakop” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Ang tinalakay ng Diyos ay ang mismong kalagayan ko. Nagbalik-tanaw ako sa dati, noong isa akong lider sa iglesia at nagagawa kong itampok ang sarili ko. Saanman ako magpunta, iginagalang ako ng mga kapatid ko, at masaya ang puso ko at may lakas akong gawin ang mga tungkulin ko. Partikular na, natuwa ako nang mahalal ako para maging isang lider ng distrito, at naisip ko na namukod-tangi ako sa madla at naging sentro ako ng atensyon. Muling dumoble ang lakas ko na gawin ang tungkulin ko. Noong panahong iyon, gumagawa ako mula pagsikat ng araw hanggang paglubog nito araw-araw. Taglamig noon, at napakaginaw, pero kahit noong nakakauwi lang ako nang alas 11 o 12 ng gabi, masaya pa rin ako; hindi ko nararamdaman ang ginaw at hindi ako napapagod. Pero pagkatapos kong matanggal at isaayos ng lider na gumawa ako ng tungkulin ng pagpapatuloy, pakiramdam ko ay isa akong katulong, gumagawa ng lahat ng mahirap na gawain at kung ano-anong trabaho, na parang isa akong nakakababang utusan. Hindi makapagpasakop ang puso ko, at inaasam ko ang araw kung kailan itatalaga ako ng mga lider sa ibang tungkulin. Kalaunan, nagpadala ng sulat ang mga nakatataas na lider, sinasabi na lalong nagiging tensiyonado ang kasalukuyang kapaligiran, at kailangan ng mas maraming ligtas na pamilyang nagpapatuloy sa bahay. Nang mapagtanto kong hindi ako maitatalaga sa ibang tungkulin sa malapit na hinaharap, nailang at namuhay ako sa pagiging negatibo. Ginagawa ko ang tungkulin ko, pero matinding umaayaw ang puso ko, at tinitingnan ko rin nang masama at mapaghinanakit ang mga sister ko, na nakakapigil sa kanila. Anong uri ng pagpapasakop ang mayroon ako sa Diyos? Kondisyonal ang pagpapasakop ko, at naglalaman ng sarili kong mga kagustuhan at karumihan. Hindi ito tunay na pagpapasakop sa Diyos. Nagpapasakop lang ako kung kapaki-pakinabang ito sa akin at makakakuha ako ng kaunting katanyagan, pero kung hindi ito kapaki-pakinabang sa akin at hindi ko maitatampok ang sarili ko, hindi ko kayang magpasakop. Kung hindi ko babaguhin ang kalagayang ito, magiging napakamapanganib nito.

Isang araw, nabasa ko ang mga salita ng Diyos: “Sa sambahayan ng Diyos, palaging nababanggit ang pagtanggap sa atas ng Diyos at pagganap nang maayos sa tungkulin ng isang tao. Paano nabubuo ang tungkulin? Sa malawak na pananalita, nabubuo ito bilang bunga ng gawaing pamamahala ng Diyos na naghahatid ng kaligtasan sa sangkatauhan; sa partikular na pananalita, habang nahahayag sa sangkatauhan ang gawain ng pamamahala ng Diyos, lumilitaw ang sari-saring gawain na nangangailangan na makipagtulungan ang mga tao at tapusin ito. Dahil dito, umusbong ang mga responsabilidad at mga misyon na dapat tuparin ng mga tao, at ang mga responsabilidad at mga misyon na ito ang mga tungkuling iginagawad ng Diyos sa sangkatauhan. Sa sambahayan ng Diyos, ang iba’t ibang gampanin na nangangailangan ng pakikipagtulungan ng mga tao ay ang mga tungkuling dapat nilang gampanan. Kaya’t may mga pagkakaiba ba sa pagitan ng mga tungkulin kung ang pag-uusapan ay kung alin ang higit na mabuti at higit na masama, mataas at mababa, malaki at maliit? Hindi umiiral ang ganoong mga pagkakaiba; hangga’t ang isang bagay ay may kinalaman sa gawain ng pamamahala ng Diyos, isang pangangailangan sa gawain ng Kanyang sambahayan, at kinakailangan sa pagpapalaganap ng ebanghelyo ng Diyos, ito ay tungkulin ng isang tao. Ito ang pinagmulan at kahulugan ng tungkulin. Kung wala ang gawain ng pamamahala ng Diyos, magkakaroon kaya ang mga tao sa lupa—paano man sila namumuhay—ng mga tungkulin? Hindi. Ngayon ay malinaw mo nang nakikita. Saan nauugnay ang tungkulin ng isang tao? (Nauugnay ito sa gawain ng pamamahala ng Diyos para sa kaligtasan ng sangkatauhan.) Tama iyan. Direktang magkaugnay ang mga tungkulin ng sangkatauhan, ang mga tungkulin ng mga nilikha, at ang gawain ng pamamahala ng Diyos sa pagliligtas sa sangkatauhan. Masasabing kapag wala ang pagliligtas ng Diyos sa sangkatauhan, at kapag wala ang gawain ng pamamahala ng nagkatawang-taong Diyos na inilunsad Niya sa mga tao, walang magiging anumang tungkulin ang mga tao. Nagmumula ang mga tungkulin sa gawain ng Diyos; ito ang hinihingi ng Diyos sa mga tao. Kung titingnan ito mula sa perspektibang ito, mahalaga ang tungkulin para sa lahat ng mga tao na sumusunod sa Diyos, hindi ba? Ito ay napakahalaga. Sa pangkalahatan, nakikibahagi ka sa gawain ng plano ng pamamahala ng Diyos; sa mas partikular, tumutulong ka sa iba’t ibang uri ng trabaho ng Diyos na hinihingi sa iba’t ibang oras at sa iba’t ibang grupo ng tao. Kahit ano pa ang iyong tungkulin, ito ay isang misyon na ibinigay sa iyo ng Diyos. Minsan ay maaaring hinihingi sa iyo na bantayan o pangalagaan mo ang isang mahalagang bagay. Maaaring ito ay isang medyo maliit na bagay na masasabi lamang na iyong responsabilidad, subalit isa itong gawain na ibinigay sa iyo ng Diyos, tinanggap mo ito mula sa Kanya. Tinanggap mo ito mula sa mga kamay ng Diyos, at ito ang iyong tungkulin. Kung pag-uusapan ang pinaka-ugat ng usapin, ang iyong tungkulin ay ipinagkatiwala sa iyo ng Diyos. Pangunahin na kabilang dito ang pagpapalaganap ng ebanghelyo, pagpapatotoo, paggawa ng mga bidyo, pagiging isang lider o manggagawa ng iglesia, o maaaring ito ay isang gawain na mas mapanganib pa at mas mahalaga. Ano’t anuman, hangga’t may kinalaman ito sa gawain ng Diyos at sa pangangailangan ng gawain para sa pagpapalaganap sa ebanghelyo, dapat tanggapin ito ng mga tao bilang isang tungkulin na mula sa Diyos. Ang tungkulin, sa pangkalahatan, ang misyon ng isang tao, isang atas na ipinagkatiwala ng Diyos; sa mas partikular, ito ang iyong responsabilidad, ang iyong obligasyon. Dahil ito ang iyong misyon, isang atas na ipinagkatiwala sa iyo ng Diyos, at ang iyong responsabilidad at obligasyon, ang pagtupad sa iyong tungkulin ay walang kinalaman sa iyong mga personal na usapin” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Pagtupad ng Tungkulin?). Pagkatapos basahin ang mga salita ng Diyos, naunawaan ko na nagkakaroon lang ang mga tao ng pagkakataong gumawa ng mga tungkulin at maligtas dahil sa plano ng pamamahala ng Diyos para iligtas ang sangkatauhan, at na maraming tungkulin ang kailangang magawa sa sambahayan ng Diyos. Ang ilan ay namamahala sa iglesia, ang ilan, nangangaral ng ebanghelyo, at ang ilan, gumagawa ng gawain ng mga pangkalahatang usapin at iba pa. Sa paningin ng Diyos, walang pagkakaiba ang mas maganda at mas masamang mga tungkulin, o mataas at mababang mga tungkulin. Bilang mga nilikha, dapat tayong magpasakop sa Diyos kahit ano pa ang tungkuling ginagawa natin o maitatampok man natin ang sarili natin o hindi, at hindi tayo dapat mamili batay sa sarili nating mga kagustuhan. Sa halip, hinati ko sa iba’t ibang antas ang mga tungkuling mula sa Diyos, at naniwala akong napakaprestihiyoso ng pagiging isang lider, dahil saanman sila pumunta, iginagalang at kinaiinggitan sila. Tulad lang sila ng pinakamataas na pamamahala sa isang kompanya, napapaligiran ng mga taong humahanga sa kanila. Gayumpaman, kapag gumagawa ka ng tungkulin ng pagpapatuloy, nagpapakapagod ka sa kung ano-anong nakapapagod at maruruming trabaho; tulad ng kung paanong kung isa kang katulong sa mundo, isa kang utusan, at hinahamak ka. Iyon ang dahilan kung bakit nang isaayos ng lider na gawin ko ang tungkulin ng pagpapatuloy, naisip kong masyado itong nakakahiya at nakakababa, at nagreklamo ako habang ginagawa ko ang tungkulin ko. Sa huli, lumala nang lumala ang kalagayan ko, hanggang sa ni hindi na ako nagdedebosyonal nang regular o wala na akong ganang magsulat ng mga artikulo. Ang lahat ng ito ay idinulot ng maling pananaw ko sa tungkulin ko. Tiningnan ko ang mga bagay-bagay mula sa perspektiba ng isang walang pananampalataya, at hindi ko itinuring ang tungkulin ko bilang responsabilidad at obligasyon ko. Bilang isang nilikha, ang pinakamahalagang bagay ay ang magawa ng isang tao ang tungkulin niya sa plano ng pamamahala ng Diyos para iligtas ang sangkatauhan. Ito ang pinakamalaking karangalan, at dapat kong pasalamatan ang Diyos sa pagbibigay sa akin ng pagkakataong ito. Nagkukumahog ang CCP na lumaban sa Diyos, at wala itong pakundangan sa mga pamamaraang ginagamit nito para usigin at arestuhin ang mga Kristiyano para guluhin at sirain ang gawain ng Diyos. Sa masamang kapaligirang ito, responsabilidad at obligasyon kong patuluyin nang maayos ang mga kapatid ko, tinutulungan silang gawin ang tungkulin nila sa isang ligtas na kapaligiran. Gayumpaman, masyado akong mahigpit na naigapos ng pride at katayuan, at nakalilinlang na naniwala na ang mga taong gumagawa ng tungkulin ng pagpapatuloy ay hindi mga taong naghahangad sa katotohanan, at na mas matatanda lang ang gumagawa sa tungkuling ito. Mga kuru-kuro at imahinasyon ko ang lahat ng ito.

Kalaunan, nabasa ko ang isa pang sipi ng mga salita ng Diyos: “Ang tao, na isinilang sa gayong napakaruming lupain, ay labis nang nahawaan ng lipunan, nakondisyon na siya ng mga etikang piyudal, at natanggap niya ang edukasyon ng ‘mga institusyon ng mas mataas na pag-aaral.’ Ang kaisipang paurong, tiwaling moralidad, mababang-uring pananaw sa buhay, kasuklam-suklam na pilosopiya para sa mga makamundong pakikitungo, lubos na walang halagang pag-iral, at mga mababang-uring kaugalian at pang-araw-araw na buhay—lubhang nanghimasok na sa puso ng tao ang lahat ng mga bagay na ito, at lubhang pinipinsala at inaatake ang kanyang konsensiya. Bilang resulta, mas lalong lumalayo ang tao mula sa Diyos, at mas lalong nagiging tutol sa Kanya. Lalong nagiging mas walang awa ang disposisyon ng tao sa bawat araw, at wala ni isang tao ang magkukusang isuko ang anumang bagay para sa Diyos, wala ni isang tao ang magkukusang magpasakop sa Diyos, at lalong walang ni isang taong magkukusang hanapin ang pagpapakita ng Diyos. Sa halip, hinahangad ng tao ang kasiyahan hangga’t gusto niya sa ilalim ng kapangyarihan ni Satanas, at walang pakundangang ginagawang tiwali ang kanyang laman sa putikan. Marinig man nila ang katotohanan, walang pagnanais ang mga nananahan sa kadiliman na isagawa ito, at ayaw nilang maghanap kahit na nakikita nilang nagpakita na ang Diyos. Paanong magkakaroon ng kahit kaunting pag-asa sa kaligtasan ang isang imoral na sangkatauhang tulad nito? Paano mabubuhay sa liwanag ang isang bulok na sangkatauhang tulad nito?” (Ang Salita, Vol. I. Ang Pagpapakita at Gawain ng Diyos. Ang Hindi Pagbabago ng Disposisyon ay Pakikipag-alitan sa Diyos). Pagkatapos basahin ang mga salita ng Diyos, naunawaan ko na ang pinakaugat ng kawalan ko ng kakayahang magpasakop sa Diyos ay nakondisyon ako ng mga satanikong kaisipan at pananaw, gaya ng, “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Nagsusumikap ang tao na umangat, dumadaloy ang tubig pababa.” Naglagay ako ng sobra-sobrang pagpapahalaga sa pride at katayuan ko. Inalala ko noong nagtatrabaho ako sa isang negosyong pagmamay-ari ng estado, at palagi kong nararamdaman na nakatataas ako sa iba. Hinahamak ko ang mga taong nagtatrabaho sa mga gawaan ng laryo, lugar ng konstruksiyon, o maliliit na pabrika. Pagkatapos kong magsimulang sumampalataya sa Diyos, ganoon lang din ako, at inisip ko na prestihiyoso na maging isang lider, habang hinahamak ko ang mga taong gumagawa ng tungkulin ng pagpapatuloy o tungkulin ng mga pangkalahatang usapin. Pakiramdam ko, pag-aasikaso lang ng mga bagay-bagay at paggawa ng pisikal na gawain ang mga tungkuling iyon, na mas mababa ang mga iyon. Iyon ang dahilan kung bakit nang isaayos ni Liu Xiao na gumawa ako ng tungkulin ng pagpapatuloy, pakiramdam ko ay mas mababa ako sa iba, at gusto kong magtago nang makita ko siya. Masyado rin akong napapahiya na makita si Wang Dan kapag pinupuntahan niya ako para sa isang bagay at naiinggit ako sa kanila dahil sa pagiging mga lider, pagtatamasa ng katanyagan saanman sila pumunta at pagtatamo ng paggalang ng mga kapatid nila. Naisip ko na sa pamamagitan ng paggawa ng tungkulin ng pagpapatuloy, hindi pareho ang antas ko sa kanila, at labis akong napahiya. Sumaya ako nang marinig kong sabihin ni Wang Dan na kukuhanin niya ang mga kapatid, at umasa ako na isang araw ay pangangasiwaan ko ang pagtitipon ng mga grupo sa iglesia, at magkakaroon ng pagkakataong maiangat sa hinaharap. Pero sa sandaling marinig ko na gagawa pa rin ako ng tungkulin ng pagpapatuloy, nalugmok ang kalagayan ko, at naging negatibo at nagpabaya ako sa paggawa sa tungkulin ko. Inalala ko ang panahon noong isa akong lider at natanggal ako dahil naghangad ako ng reputasyon at katayuan at bilang resulta ay tumahak sa maling landas; tungkulin na ng pagpapatuloy ang ginagawa ko ngayon, pero hindi nagbago ang dati kong kalikasan. Isinasaalang-alang ko pa rin ang pride at katayuan at hindi ko magawa nang maayos ang tungkulin ko. Napagtanto ko na naigapos at nakontrol ako ng mga nakalilinlang na kaisipan at pananaw ni Satanas, at sa paggawa sa tungkulin ko, ang isinaalang-alang ko lang ay ang sarili kong pride at katayuan sa bawat pagkakataon. Hindi ako nagpakita ng anumang pagpapasakop, lalong hindi ng anumang katapatan, at ang pananaw ko sa pagtingin sa mga tao at bagay ay katulad ng sa isang walang pananampalataya. Hindi ko ibinatay ang mga bagay-bagay sa mga salita ng Diyos. Ang lahat ng ginawa ko ay mapanlaban sa katotohanan at lumalaban sa Diyos. Nang maunawaan ko ito, nagdasal ako sa Diyos, “Mahal kong Diyos, hindi ko kayang magpasakop sa mga pagsasaayos Mo para protektahan ang sarili kong pride at katayuan. Ayaw ko nang mamuhay ayon sa mga satanikong kaisipan at pananaw. Nawa ay akayin Mo ako na tingnan ang mga tao at bagay nang ayon sa mga salita Mo at magpasakop sa mga pagsasaayos Mo.”

Kalaunan, nabasa ko pa ang mas marami sa mga salita ng Diyos: “Para sa lahat ng gumaganap ng tungkulin, gaano man kalalim o kababaw ang kanilang pagkaunawa sa katotohanan, ang pinakasimpleng paraan para isagawa ang pagpasok sa katotohanang realidad ay ang isipin ang mga interes ng sambahayan ng Diyos sa lahat ng bagay, at bitiwan ang kanilang mga makasariling pagnanais, mga personal na intensyon, mga motibo, pagmamalaki, at katayuan. Unahin ang mga interes ng sambahayan ng Diyos—ito man lang ay dapat gawin ng isang tao. Kung ni hindi man lang ito magawa ng isang taong gumaganap ng tungkulin, paano masasabi na ginagampanan niya ang kanyang tungkulin? Hindi iyon pagganap ng kanyang tungkulin. Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling pagnanais, intensyon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang mababang-uri at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, mababang-uri, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang pagnanais mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Gumaan ang loob ko sa pagbabasa sa mga salita ng Diyos. Kapag ginagampanan ang mga tungkulin natin, dapat muna nating bitiwan ang mga personal na interes, pride, at katayuan natin. Kahit ano pa ang isipin sa atin ng iba, dapat nating unahin ang tungkulin natin at gawing prayoridad ang mga interes ng sambahayan ng Diyos. Sa ganitong paraan, kumikilos tayo sa harapan ng Diyos at ginagampanan natin ang sarili nating tungkulin. Sa ngayon, sinusubukan ng CCP ang bawat posibleng paraan para arestuhin nang matindi ang mga mananampalataya ng Diyos. Gumagamit sila ng iba’t ibang uri ng makabagong teknolohiyang kagamitan sa pagmamanman at nagkakabit ng mga kamerang may matataas na kalidad sa mga kalye at eskinita, at naglilinang din ng mga impormante sa mga komite ng pamayanan at sa mga taong nakatatanggap ng pinakamababang panggastos sa araw-araw para subaybayan at sundan ang mga mananampalataya ng Diyos. Maraming pamilyang nagpapatulot sa bahay ang humaharap sa mga panganib sa kaligtasan nila, at hindi madaling maghanap ng ligtas na pamilya na nagpapatuloy sa bahay. Hindi ako isang kilalang mananampalataya at hindi humaharap sa anumang panganib sa kaligtasan ko, kaya angkop para sa akin na gumawa ng tungkulin ng pagpapatuloy. Dapat akong magpasakop sa mga pagsasaayos ng iglesia at gawin ko nang maayos ang tungkulin ko ng pagpapatuloy. Pagpoprotekta rin ito sa mga interes ng iglesia. Nang maunawaan ko ang layunin ng Diyos, handa na akong bitiwan ang pride at katayuan ko at gawain nang maayos ang tungkulin ko ng pagpapatuloy para protektahan ang mga kapatid ko, para bigyan sila ng ligtas ng kapaligiran kung saan nila gagawin ang mga tungkulin nila. Kalaunan, kapag may oras ako, nagbabasa ako ng mas marami sa mga salita ng Diyos, nagdedebosyonal, at nagsasanay sa pagsusulat ng mga artikulo. Sa pamamagitan ng pagsasagawa sa ganitong paraan, lubhang napalagay ang puso ko. Natamo ko ang mga pakinabang na ito dahil sa pamumuno ng Diyos. Salamat sa Diyos!


61. Hindi Na Ako Nalilimitahan ng Aking Mahinang Kakayahan

Ni Yicao, Tsina

Noong 2021, ginagawa ko ang mga tungkuling nakabatay sa teksto sa iglesia, pero sa simula ng 2022, itinalaga ako sa ibang tungkulin. Kalaunan, nagnilay ako sa sarili ko at napagtanto kong dahil iyon sa malubha kong tiwaling disposisyon at palagiang pagkapit sa sarili kong mga pananaw kaya hindi naging pasok sa pamantayan ang tungkulin ko. Makalipas ang ilang buwan, hiniling sa akin ng mga lider na ipagpatuloy ko ang paggawa ng mga tungkuling nakabatay sa teksto. Isang araw, Nagkataong nalaman ko na itinalaga pala ako sa ibang tungkulin dati dahil sa mahina kong kakayahan, at dahil lang sa dumaming gawaing nakabatay sa teksto at kakulangan ng mga manggagawa sa teksto kaya isinaayos ng iglesia na pabalikin ako. Nang marinig ko ito, labis akong nabagabag, at naisip ko, “Akala ko noong una, pinabalik ako ulit ngayon dahil may kaunti akong kakayahan at kaya kong gampanan ang tungkuling ito, pero hindi ko inaasahan na ganito pala ako sinuri ng mga kapatid. Mukhang gaano man ako magsumikap sa tungkuling ito, masasayang lang ang lahat. Ang mga kapatid na kasisimula pa lang gumawa ng gawaing nakabatay sa teksto ay may mahuhusay na kakayahan, at pagkatapos ng kaunting paglilinang, mahihigitan nila ako. Pansamantala lang akong nagtatrabaho sa tungkuling ito. Ang mga kapatid na may mahusay na kakayahan ay malaki ang nagagampanang papel sa kanilang gawain, at mas malaki ang pag-asa nilang maligtas. Pero dahil mahina ang kakayahan ko, hindi ko kayang gampanan ang mahahalagang gawain, at maaari akong maitalaga sa ibang tungkulin anumang oras, kaya paano pa ako magkakaroon ng anumang pag-asang maligtas? Sa halip na gawin ito, mas mabuti pang mangaral na lang ako ng ebanghelyo at diligan ang mga baguhan. Kahit papaano sa gawain ng ebanghelyo, makakapaghanda ako ng ilang mabubuting gawa, at magkaroon ng kaunting pag-asang makaligtas.” Sa pag-iisip ng mga bagay na ito, labis akong nasiraan ng loob, at pinagsisihan ko pa nga na bumalik ako para gawin ang gawaing nakabatay sa teksto.

Kalaunan, napagtanto kong mali ang kalagayan ko, kaya lumapit ako sa harap ng Diyos para manalangin, “O Diyos ko, narinig ko sa mga sister na itinalaga ako sa ibang tungkulin dahil sa mahina kong kakayahan. Nalulungkot po ako nang husto, pero alam ko pong hindi ako dapat maging negatibo o magkaroon ng maling pagkaunawa. Hinihiling ko po sa Iyo na bigyang-liwanag ako para maunawaan ang Iyong layunin, para magkaroon ako ng pananalig na magsumikap na umangat.” Noong sandaling iyon, naisip ko ang isang sipi ng mga salita ng Diyos: “Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Ang pagsasabi Ko nito ay hindi nagpapatunay na binabalak Kong talikuran kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang matatalikuran. Kung mahina ang iyong kakayahan, ang Aking mga hihingin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga hihingin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga hihingin sa iyo ay alinsunod sa iyong kamangmangan; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pag-aasikaso sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan. Ang pagiging tapat, ang pagpapasakop hanggang sa pinakahuli, at ang paghahangad na magkaroon ng pinakadakilang pag-ibig sa Diyos—ito ang kailangan mong tuparin, at wala nang iba pang mas magandang mga pagsasagawa kaysa sa tatlong bagay na ito” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). Talagang naantig ako ng mga salita ng Diyos. Inihanda ng Diyos ang pagkakataon para sa kaligtasan para sa lahat, hindi alintana kung mahina o mahusay ang kakayahan ng isang tao, o kung matanda man siya o bata, nagtatakda ang Diyos ng mga kinakailangan sa bawat tao ayon sa kanilang aktuwal na tayog at kakayahan, at nagsasaayos ng angkop na mga tungkulin para sa bawat tao. Anuman ang tungkuling ginagawa ng isang tao, basta’t hinahangad nila ang katotohanan at tapat sila sa Diyos, ibibigay ng Diyos ang Kanyang kaligtasan nang pantay-pantay, hindi Siya nagpapakita ng paboritismo. Naisip ko ang brother sa video ng patotoong batay sa karanasan na pinamagatang “Ang Matatanda ay Pwede Pa Ring Magpatotoo sa Diyos.” Bagama’t napakatanda na niya at may karamdaman, ginawa niya ang lahat ng makakaya niya sa kanyang tungkulin, lalo na sa pagpapatuloy, at nagsanay siyang magsulat ng mga artikulong batay sa karanasan para magpatotoo sa Diyos. Nagawa niyang makaunawa ng ilang katotohanan, at nagpakita ng pag-usad ang kanyang buhay. Ipinapakita nito ang pagiging patas at matuwid ng Diyos. Nagtatakda ang Diyos ng mga hinihingi sa bawat tao ayon sa kanilang pinagmulan, tayog, at kakayahan, at hindi Niya sinusubukang pahirapan ang sinuman. Pero hindi ko naunawaan ang layunin ng Diyos, at mali ang akala ko na tanging ang mga may mahusay na kakayahan ang maliligtas, at na ang mga may mahinang kakayahan ay hindi maliligtas. Kaya nang malaman kong sinuri ako ng mga kapatid bilang isang taong may mahina akong kakayahan, at na hindi ako karapat-dapat sa gawaing nakabatay sa teksto, naramdaman kong hindi ako makagaganap ng malaking papel sa iglesia, na hindi ako gusto ng Diyos, at na wala akong pag-asang maligtas. Nagsisi pa nga akong bumalik para gawin ang gawaing nakabatay sa teksto. Namumuhay ako sa aking mga kuru-kuro at imahinasyon, nagkakamali ng pagkaunawa sa Diyos, at talagang hangal ako at walang katwiran! Sa katunayan, alam ng Diyos kung ano ang kakayahan ko, at alam din iyon ng mga kapatid. Dahil isinaayos ng iglesia na gumawa ako ng gawaing nakabatay sa teksto, dapat akong magpasakop, gawin ang lahat ng makakaya ko para makagawa gamit ang nauunawaan ko at kaya kong gawin, at kumilos nang may malinis na konsensiya. Ito ang dapat kong gawin. Hindi na ako puwedeng patuloy na masiraan ng loob dahil sa mahina kong kakayahan.

Pagkatapos, nagsimula akong maghanap, tinatanong ang sarili ko, “Bakit, noong malaman ko ang tungkol sa mahina kong kakayahan, labis akong nasiraan ng loob at nadismaya?” Nabasa ko ang mga salita ng Diyos: “Kapag narinig ng ilang tao na sinabi ng isang may mataas na antas na lider na wala silang espirituwal na pang-unawa, pakiramdam nila ay wala silang kakayahang unawain ang katotohanan, na siguradong ayaw sa kanila ng Diyos, na wala silang pag-asang pagpalain; pero sa kabila ng katunayan na sila ay nalulungkot, normal pa rin nilang nagagawa ang kanilang tungkulin—may kaunting katwiran ang gayong mga tao. Kapag naririnig ng ilang tao na may nagsasabing wala silang espirituwal na pang-unawa, nagiging negatibo sila at ayaw na nilang gawin ang kanilang tungkulin. Iniisip nila, ‘Sinasabi mong wala akong espirituwal na pang-unawa—hindi ba’t ibig sabihin niyon ay wala na akong pag-asang pagpalain? Yamang hindi na ako makakakuha ng anumang pagpapala sa hinaharap, para saan at nananampalataya pa ako? Hindi ko tatanggapin na papagserbisyuhin ako. Sino ang magpapagal para sa iyo kung wala naman silang makukuhang kapalit? Hindi ako ganoon kahangal!’ May taglay bang konsensiya at katwiran ang gayong mga tao? Napakaraming biyaya ang tinatamasa nila mula sa Diyos subalit hindi sila marunong tumanaw ng utang na loob, at ayaw pa nga nilang magserbisyo. Katapusan na ng mga taong tulad nito. Ni hindi nga nila kayang magserbisyo hanggang sa huli at wala silang tunay na pananalig sa Diyos; sila ay mga hindi mananampalataya. Kung mayroon silang sinserong puso para sa Diyos at tunay na pananalig sa Diyos, kahit gaano pa sila tayahin, magbibigay-daan lang ito para mas tunay at mas tumpak nilang makikilala ang kanilang sarili—dapat nilang harapin ang bagay na ito nang tama at huwag hayaang makaapekto ito sa kanilang pagsunod sa Diyos o pagganap ng kanilang tungkulin. Kahit pa hindi sila makakatanggap ng mga pagpapala, dapat handa pa rin silang magserbisyo sa Diyos hanggang sa huli, at maging masaya na gawin iyon, nang walang mga reklamo, at dapat payagan nila ang Diyos na patnugutan sila sa lahat ng bagay—kapag nangyari iyon saka lang sila magiging isang taong may konsensiya at katwiran. Nasa mga kamay na ng Diyos kung tatanggap man ng mga pagpapala o magdurusa ng matinding sakuna ang isang tao, may kataas-taasang kapangyarihan ang Diyos sa bagay na ito at Siya ang nagsasaayos nito, at hindi ito isang bagay na mahihiling o mapagtatrabahuhan ng mga tao. Sa halip, nakadepende ito sa kung kaya ba ng taong iyon na sundin ang mga salita ng Diyos, tanggapin ang katotohanan, at gampanan nang maayos ang kanyang tungkulin ayon sa mga hinihingi ng Diyos—susuklian ng Diyos ang bawat tao ayon sa kanyang mga gawa. Kung may kaunting sinseridad gaya nito ang isang tao, at ibinubuhos niya ang buong lakas na makakaya niya sa tungkuling dapat niyang gawin, kung gayon ay sapat na iyon, at makukuha niya ang pagsang-ayon at pagpapala ng Diyos” (Ang Salita, Vol. IV. Paglalantad sa mga Anticristo. Ikalabindalawang Aytem). “Nananampalataya ang mga anticristo sa Diyos para lamang sa layon na makapagtamo ng pakinabang at mga pagpapala. Kahit na magtiis sila ng kaunting pagdurusa o magbayad ng kaunting halaga, ito ay pawang para makipagtawaran sa Diyos. Napakalaki ng kanilang layunin at pagnanais na magtamo ng mga pagpapala at gantimpala, at mahigpit nila itong pinanghahawakan. Wala silang tinatanggap na kahit ano sa maraming katotohanang ipinahayag ng Diyos, sa puso nila ay palagi nilang iniisip na ang pananampalataya sa Diyos ay pawang tungkol sa pagtatamo ng mga pagpapala at pagtitiyak ng isang magandang hantungan, na ito ang pinakamataas na prinsipyo, at na walang makakalampas dito. Iniisip nila na hindi dapat manampalataya ang mga tao sa Diyos maliban na lang para sa kapakanan ng pagkamit ng mga pagpapala, at na kung hindi dahil sa mga pagpapala, ang pananampalataya sa Diyos ay magiging walang kahulugan o halaga, na mawawalan ito ng kahulugan at halaga. Ikinintal ba ng ibang tao ang mga ideyang ito sa mga anticristo? Nagmumula ba ang mga ito sa edukasyon o impluwensiya ng iba? Hindi, itinatakda ang mga ito ng likas na kalikasang diwa ng mga anticristo, na isang bagay na walang sinuman ang makakabago. Sa kabila ng pagsasalita ngayon ng napakaraming salita ng Diyos na nagkatawang-tao, walang tinatanggap na kahit na ano sa mga ito ang mga anticristo, sa halip ay nilalabanan at kinokondena nila ang mga ito. Hindi kailanman magbabago ang kalikasan nila na tutol sa katotohanan at namumuhi sa katotohanan. Kung hindi sila makakapagbago, ano ang ipinahihiwatig nito? Ipinahihiwatig nito na buktot ang kanilang kalikasan. Hindi ito isyu ng paghahangad o hindi paghahangad sa katotohanan; isa itong buktot na disposisyon, walang pakundangan itong maingay na pagtutol sa Diyos at paglaban sa Diyos. Ito ang kalikasang diwa ng mga anticristo; ito ang totoong mukha nila” (Ang Salita, Vol. IV. Paglalantad sa mga Anticristo. Ikapitong Aytem: Sila ay Buktot, Mapaminsala, at Mapanlinlang (Ikalawang Bahagi)). Salamat sa paglalantad ng mga salita ng Diyos, natagpuan ko ang ugat ng problema. Lumalabas na sa likod ng aking pagiging negatibo at mga maling pagkaunawa ay may mga maling pananaw pala sa kung ano ang dapat hangarin. Itinuring ko ang paghahangad ng mga pagpapala sa pamamagitan ng pananampalataya sa Diyos bilang isang lehitimong layon ng paghahangad, at nang hindi natupad ang pagnanais ko para sa mga pagpapala, nawalan ako ng pag-asa, nadismaya, naging negatibo, at nasaktan. Nang masuri ako na may mahinang kakayahan at hindi angkop para sa gawaing nakabatay sa teksto, naisip kong tapos na ako, at gaano man ako magsumikap, wala itong silbi, at malao’t madali, matitiwalag din ako. Dahil dito, namuhay ako sa negatibong kalagayan, at nawalan na ako ng ganang gawin ang mga tungkulin ko. Nakita kong ginagawa ko lang pala ang mga tungkulin ko para magkamit ng mga pagpapala, at namumuhay pala ako ayon sa mga satanikong pilosopiya na “Ang bawat tao para sa kanyang sarili at bahala na ang iba” at “Huwag tumulong kung walang gantimpala.” Lahat ng ginawa ko ay udyok ng salitang “pakinabang.” Kung may isang bagay na kapaki-pakinabang para sa kinabukasan ko o makapagdudulot ng mga pagpapala, handa akong gawin iyon, at natutuklasan kong kaya kong magdusa at magbayad ng halaga. Pero kung may isang bagay na hindi kapaki-pakinabang para sa akin, ayaw ko iyong gawin, at gusto ko pa ngang iwasan o tanggihan ito. Nakita kong talagang makasarili ako at gahaman sa pakinabang! Sa pagbabalik-tanaw noong una akong nanampalataya sa Diyos, nakita kong tinalikuran ko ang lahat para sumunod sa Diyos upang magkamit ng mabuting kalalabasan at hantungan, at anuman ang mga tungkuling itinalaga ng iglesia para sa akin, nagawa kong tanggapin at magpasakop sa mga ito, at nagawa kong magdusa at magbayad ng halaga. Akala ko ay maliligtas ako at makakaligtas, kaya hindi nauubos ang lakas ko. Pero nang masuri ako ng mga kapatid na may mahinang kakayahan, pakiramdam ko ay wala akong mga pagkakataong maiangat at malinang, hindi kayang gumawa ng mahahalagang gawain, at sa huli ay matitiwalag din ako. Kaya naging negatibo ako, nagkimkim ng maling pagkaunawa, at ayaw ko nang ipagpatuloy ang paggawa ng gawaing nakabatay sa teksto. Bagama’t tila nananampalataya ako at sumusunod sa Diyos, ang pokus ko pa rin ay nasa aking kinabukasan at kapalaran. Gusto kong ipagpalit ang pagganap ko ng aking mga tungkulin para sa isang mabuting kalalabasan at hantungan, at dito, sinusubukan kong makipagtawaran at linlangin ang Diyos. Tinatahak ko pala ang landas ng isang anticristo! Nang mapagtanto ko ang mga bagay na ito, labis akong nakonsensiya. Naisip ko kung paanong isinaayos ng iglesia na gumawa ako ng gawaing nakabatay sa teksto at binigyan ako ng pagkakataong magsanay sa mga tungkulin ko, at nakita kong biyaya ito ng Diyos! Pero hindi ko naisip na magpasalamat, o suklian ang pagmamahal ng Diyos. Sa halip, palagi ko lang gustong subukang makipagtawaran sa Diyos. Wala man lang akong konsensiya at katwirang dapat taglayin ng isang tao. Talagang wala akong pagkatao! Pakiramdam ko ay napakalaki ng utang ko sa Diyos, Kinamuhian ko ang sarili ko sa pagiging labis-labis na tiwali, at ayaw ko nang manatili pa sa pagiging negatibong ganito.

Kalaunan, nagpatuloy akong magnilay, iniisip, “Nang sabihin ng mga kapatid na mahina ang kakayahan ko, nasiraan ako ng loob at nalungkot. May isa pang dahilan para rito, iyon ay na hindi ko pa nasusukat kung ano ang mahusay at mahinang kakayahan, at hindi ko pa natatrato nang tama ang sarili ko.” Nabasa ko ang mga salita ng Diyos: “Paano dapat sukatin ang kakayahan ng mga tao? Dapat itong sukatin batay sa antas ng pagkaarok nila sa mga salita ng Diyos at sa katotohanan. Ito ang pinakawastong paraan ng paggawa nito. Ang ilang tao ay magaling magsalita, mabilis mag-isip, at bihasang-bihasa mangasiwa ng ibang tao—ngunit kapag nakikinig sila sa mga sermon, hindi nila kailanman nagagawang maintindihan ang kahit na ano, at kapag nagbabasa sila ng mga salita ng Diyos, hindi nila nauunawaan ang mga ito. Kapag nagsasalita sila tungkol sa kanilang patotoong batay sa karanasan, palagi silang bumibigkas ng mga salita at doktrina, inihahayag ang mga sarili nila bilang mga baguhan lamang, at ipinapadama sa iba na wala silang espirituwal na pang-unawa. Ang mga ito ay mga taong may mahinang kakayahan” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). “Pag-unawa man ito sa katotohanan o pag-aaral ng isang propesyon o natatanging kasanayan, nagagawa ng mga taong may mabuting kakayahan na maunawaan ang mga nakapaloob na prinsipyo upang malaman ang ugat ng mga bagay-bagay, at matukoy ang realidad at diwa ng mga ito. Sa ganitong paraan, sa lahat ng kanilang ginagawa, sa bawat trabahong pinagkakaabalahan nila, nagagawa nila ang mga tamang pagpapasya, at natutukoy ang mga wastong pamantayan at prinsipyo. Ganito ang mabuting kakayahan. Nagagawa ng mga taong may mabuting kakayahan na pangasiwaan ang superbisyon sa iba’t ibang gawain sa sambahayan ng Diyos. Hindi magagawa ng mga may katamtaman o mahinang kakayahan ang gayong trabaho. Hindi ito sa anumang paraan na isang kaso ng pagkiling ng sambahayan ng Diyos sa ilang tao o panghahamak sa ilang tao, o ibang pagtrato sa mga tao—ito ay dahil lamang sa hindi kayang pangasiwaan ng maraming tao ang suberbisyon dahil sa kanilang kakayahan. Bakit hindi nila kayang pangasiwaan ang superbisyon? Ano ang ugat na sanhi? Ito ay dahil hindi nila nauunawaan ang katotohanan. At bakit hindi nila nauunawaan ang katotohanan? Ito ay dahil ang kakayahan nila ay katamtaman, o baka napakahina pa nga. Ito ang dahilan kung bakit hindi nila maabot ang katotohanan, at hindi nila nagagawang maunawaan ang katotohanan kapag naririnig nila ito. Maaaring hindi nauunawaan ng ilang tao ang katotohanan dahil hindi sila nakikinig nang mabuti, o maaaring dahil sa sila ay bata pa at wala pang konsepto ng pananalig sa Diyos, at hindi sila masyadong interesado rito. Gayunman, hindi ang mga ito ang pangunahing dahilan. Ang pangunahing dahilan ay hindi sapat ang kakayahan nila. Para sa mga taong mahina ang kakayahan, kahit ano pa ang kanilang tungkulin, o gaano katagal na nilang ginagawa ang gawain, o gaano karaming sermon ang marinig nila o paano ka man nagbabahagi sa kanila sa katotohanan, hindi pa rin nila maintindihan ito. Pinatatagal nila ang kanilang gawain, ginugulo lamang ang mga bagay-bagay, at walang nakakamit na kahit ano. Para sa ilang tao na naglilingkod bilang mga lider ng pangkat at nangangasiwa sa superbisyon ng ilan sa mga gawain, nang una nilang ginampanan ang responsabilidad para sa gawain, hindi nila naaarok ang mga prinsipyo. Pagkatapos ng ilang kabiguan, naunawaan nila ang katotohanan at naarok ang mga prinsipyo sa pamamagitan ng paghahanap at mga pagtatanong. Batay sa mga prinsipyong ito, nagagawa nilang pangasiwaan ang superbisyon at nagagawa ang gawain nang sila lang. Ito ang ibig sabihin ng pagkakaroon ng kakayahan. Para sa ibang tao, masasabi mo sa kanila ang lahat ng prinsipyo at mailalarawan pa nga ng detalyado kung paano isasagawa ang mga iyon, at tila mauunawaan nila ang sinasabi mo sa kanila, ngunit hindi pa rin nila naaarok ang mga prinsipyo kapag ginagawa nila ang mga bagay-bagay. Sa halip, nakadepende sila sa mga sarili nilang ideya at imahinasyon, naniniwala pa nga na ito ay tama. Gayumpaman, hindi nila masabi nang malinaw at hindi talaga nila alam kung ginagawa nila ang mga bagay-bagay alinsunod sa mga prinsipyo. Kung magtatanong sa kanila ang Itaas, matataranta sila at hindi alam ang sasabihin. Nakakaramdam lang sila ng katiyakan kapag pinapangasiwaan ng Itaas ang superbisyon at nagbibigay ng gabay. Nagpapakita ito na napakahina ng kakayahan nila. Nang may ganoon kahinang kakayahan, hindi nila natutugunan ang mga hinihingi ng Diyos o nagagawa ang ayon sa mga katotohanang prinsipyo, lalong hindi ang gampanan ang mga tungkulin nila sa kasiya-siyang paraan” (Ang Salita, Vol. III. Ang mga Diskurso ni Cristo ng mga Huling Araw. Upang Matupad Nang Maayos ang Tungkulin ng Isang Tao, Pag-unawa sa Katotohanan ang Pinakamahalaga). Mula sa mga salita ng Diyos, naunawaan ko na ang mga taong may mahusay na kakayahan ay kayang maarok ang mahahalagang punto pagkatapos marinig ang mga salita ng Diyos, at mula sa mga salitang ito, mauunawaan nila ang katotohanan, mapagninilayan at makilala ang kanilang sarili, at mahahanap ng landas ang pagsasagawa at pagpasok. Bukod pa rito, ang mga taong may mahusay na kakayahan ay may espirituwal na pang-unawa at mapagkilatis. Kapag nahaharap sa mga sitwasyon, kaya nilang gumawa ng mga hinuha, at tumpak na magsagawa ayon sa mga hinihinging prinsipyo ng Diyos. Sa kabilang banda, ang mga taong may mahinang kakayahan ay mas mahina sa pag-aarok sa katotohanan at hindi gaanong mapagkilatis, at gaano man karaming sermon ang mapakinggan nila, mabagal ang kanilang paglago sa buhay. Nahihirapan silang maarok ang mga prinsipyo sa kanilang mga tungkulin, madalas ay nakasunod lang sila sa mga regulasyon, at medyo mas mahina ang pagiging epektibo ng kanilang mga tungkulin. Habang pinagninilayan ang mga salita ng Diyos, nagnilay ako sa sarili ko, “Ilang taon na akong gumagawa ng gawaing nakabatay sa teksto, at marami na akong narinig na mga prinsipyo, pero wala akong gaanong naging pag-usad. Lalo na kapag nahaharap sa medyo kumplikadong mga isyu, nalilito ako at may kadalasang sumusunod na lang sa mga regulasyon. Sa tuwing natatapos ko ang isang gampanin, kailangan pa rin itong suriin at gabayan ng mga lider, at medyo hindi ako ganoon kahusay sa trabaho.” Noon ko lang napagtanto na talagang mahina ang kakayahan ko. Dati, akala ko ay may mahusay akong kakayahan, pero hindi ito nasukat batay sa mga katotohanang prinsipyo, kundi sa sariling mga kuru-kuro at imahinasyon ko lang. Bagama’t kaya kong gumawa ng ilang trabaho, hindi ibig sabihin nito na may mahusay akong kakayahan, kundi dahil lang sa matagal ko nang ginagawa ang trabahong ito, medyo nagkaroon na ako ng ilang karanasan sa gawain. Pero kumpara sa mga kapatid na may tunay na mahusay na kakayahan, talagang marami pa rin akong kakulangan. Sa puntong ito, nagkaroon ako ng tamang pagsusuri sa aking aktuwal na kakayahan, at sa puso ko, nagawa ko nang tanggapin at kilalanin ang pagsusuri sa akin ng mga kapatid. Bagama’t hindi masyadong mahusay ang kakayahan ko, binigyan pa rin ako ng iglesia ng pagkakataong gumawa ng gawaing nakabatay sa teksto. Biyaya ito ng Diyos. Hindi ako puwedeng mawalan ng konsensiya, at kailangan kong aktibong kumilos at gawin ang tungkulin ko para suklian ang pagmamahal ng Diyos.

Pagkatapos, nabasa ko ang isa pang sipi ng mga salita ng Diyos at medyo naiwasto ang maling pananaw ko sa paghahangad ng mga pagpapala. Sabi ng Diyos: “Sa anong paraan mali ang pagturing sa paghahangad ng mga pagpapala bilang layunin? Ganap itong sumasalungat sa katotohanan, at hindi ito naaayon sa layunin ng Diyos na magligtas ng mga tao. Dahil ang mapagpala ay hindi isang naaangkop na layuning dapat hangarin ng mga tao, ano ang isang naaangkop na layunin? Ang paghahangad ng katotohanan, ang paghahangad ng mga pagbabago sa disposisyon, at ang magawang magpasakop sa lahat ng pamamatnugot at pagsasaayos ng Diyos: ito ang mga layuning dapat hangarin ng mga tao. Sabihin natin, halimbawa, na ang mapungusan ay nagdudulot sa iyong magkaroon ng mga kuru-kuro at maling pagkaunawa, at hindi mo na magawang magpasakop. Bakit hindi mo magawang magpasakop? Dahil pakiramdam mo ay nakuwestiyon ang iyong hantungan o ang iyong pangarap na mapagpala. Nagiging negatibo ka at sumasama ang loob mo, at gusto mong sukuan ang iyong tungkulin. Ano ang dahilan nito? May problema sa iyong hangarin. Kaya paano ito dapat lutasin? Kinakailangan na agad mong talikuran ang mga maling ideyang ito, at na agad mong hanapin ang katotohanan para lutasin ang problema ng iyong tiwaling disposisyon. Dapat mong sabihin sa iyong sarili, ‘Hindi ako dapat sumuko, dapat ko pa ring magawa nang mabuti ang tungkuling dapat gawin ng isang nilikha, at isantabi ang aking pagnanais na mapagpala.’ Kapag binitiwan mo ang pagnanais na mapagpala at tinahak mo ang landas ng paghahangad sa katotohanan, mawawala ang bigat na pasan mo sa iyong mga balikat. At magagawa mo pa rin bang maging negatibo? Kahit na may mga pagkakataon pa rin na negatibo ka, hindi mo ito hinahayaang limitahan ka, at sa puso mo, patuloy kang nagdarasal at nakikibaka, binabago ang layunin ng iyong paghahangad mula sa paghahangad na mapagpala at magkaroon ng hantungan, ay nagiging paghahangad sa katotohanan, at iniisip mo, ‘Ang paghahangad sa katotohanan ay ang tungkulin ng isang nilikha. Para maunawaan ang ilang partikular na katotohanan ngayon—wala nang mas dakilang pag-aani, ito ang pinakadakilang pagpapala sa lahat. Kahit na ayaw sa akin ng Diyos, at wala akong magandang hantungan, at gumuho ang aking mga pag-asa na mapagpala, gagawin ko pa rin ang aking tungkulin nang maayos, obligado akong gawin iyon. Anuman ang dahilan, hindi ko ito hahayaang makaapekto sa wasto kong paggampan sa aking tungkulin, hindi ko ito hahayaang maapektuhan ang pagsasakatuparan ko sa atas ng Diyos; ito ang prinsipyong sinusunod ko sa aking pagkilos.’ At sa pamamagitan nito, hindi ba’t nadaig mo ang mga paglilimita ng laman? Maaaring sabihin ng ilan, ‘Paano kung negatibo pa rin ako?’ Kung gayon ay hanapin ninyong muli ang katotohanan para lutasin ito. Ilang beses ka mang malugmok sa pagiging negatibo, kung patuloy mo lang hahanapin ang katotohanan para lutasin ito, at patuloy na magpupunyagi para sa katotohanan, unti-unti kang makaaahon mula sa iyong pagiging negatibo. At balang araw, madarama mo na wala ka nang pagnanais na magtamo ng mga pagpapala at hindi ka na nalilimitahan ng hantungan at kalalabasan mo, at na mas madali at mas malaya kang mabubuhay nang wala ang mga bagay na ito” (Ang Salita, Vol. III. Ang mga Diskurso ni Cristo ng mga Huling Araw. Sa Pagsasagawa Lamang ng Katotohanan Mayroong Buhay Pagpasok). Mula sa mga salita ng Diyos, natagpuan ko ang tamang layon ng paghahangad. Ang pananampalataya ay hindi dapat para sa kapakanan ng mga pagpapala, kundi para hangarin ang katotohanan, hangarin ang pagbabago sa disposisyon, at makamit ang pagpapasakop sa Diyos. Hindi alintana kung magkakaroon man ako ng mabuting kalalabasan o hantungan, isa akong nilikha, at dahil dito, dapat akong magpasakop at sumamba sa Diyos at tuparin ang aking tungkulin. Ito ang pagpapahalaga sa katwiran na dapat taglayin ng isang nilikha. Naisip ko ang labing-isang pamantayan na hinihingi ng Diyos na matugunan natin para sa ating kaligtasan, isa na rito ay nagsasabing: “Kung tunay kang isang taga-serbisyo, makakapaglingkod ka ba sa Akin nang matapat, nang walang anumang bahid ng pagpapabaya o pagiging negatibo?” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil (2)). Sa pagninilay-nilay, ang paggawa ko ng tungkulin ay talagang hindi dapat kasama ang sarili kong mga pagnanais at hinihingi, at paano man isinasaayos ng Diyos ang mga bagay-bagay, dapat akong magpasakop nang hindi sinusubukang magpasya para sa sarili ko. Kahit sabihin pa ng Diyos na isa akong tagapagserbisyo, dapat pa rin akong tapat na magserbisyo sa Diyos at manatili sa aking lugar bilang isang nilikha. Ang marinig na sinuri ako ng mga kapatid bilang may mahinang kakayahan sa pagkakataong ito ay pinahintulutan ng Diyos, at may aral akong dapat matutuhan. Sa pamamagitan ng sitwasyong ito, nabunyag ang kasuklam-suklam kong mga intensyon na manampalataya sa Diyos para sa mga pagpapala at subukang makipagtawaran sa Diyos, na nagbigay-daan sa aking agad na makilala, magsisi, at iwasto ang dati kong mga maling pananaw sa kung ano ang dapat hangarin. Pagmamahal ito ng Diyos! Kung wala ito, hindi ko sana kailanman nakilala ang sarili ko at mahihirapan sana akong tahakin ang landas ng paghahangad sa katotohanan at pagiging ligtas. Sa pagkakatantong ito, hindi na ako nakaramdam ng paglaban sa sitwasyong ito, at ayaw ko nang mag-alala o mabahala pa tungkol sa aking kinabukasan o hantungan.

Kalaunan, nabasa ko ang isang sipi ng mga salita ng Diyos, na nagbigay sa akin ng landas ng pagsasagawa. Sabi ng Makapangyarihang Diyos: “‘Kahit mahina ang kakayahan ko, mayroon akong tapat na puso.’ Ang mga salitang ito ay napakatotoo pakinggan, at sinasabi ng mga ito ang isang hinihingi ng Diyos sa mga tao. Anong hinihingi? Na kung kulang sa kakayahan ang mga tao, hindi pa naman ito ang katapusan ng mundo, sa halip dapat silang magtaglay ng tapat na puso, at kung mayroon sila noon, makatatanggap sila ng pagsang-ayon ng Diyos. Anuman ang iyong sitwasyon o pinagmulan, dapat kang maging matapat na tao, nagsasabi nang tapat, kumikilos nang tapat, nagagampanan ang iyong tungkulin nang buong puso at isipan, maging tapat sa pagganap ng iyong tungkulin, hindi magpabaya, hindi maging tuso o mapanlinlang na tao, hindi magsinungaling o manlinlang, at hindi magpaligoy-ligoy sa pagsasalita. Kailangan mong kumilos ayon sa katotohanan at maging isang taong naghahangad sa katotohanan. Maraming tao ang nag-iisip na mababa ang kanilang kakayahan, at hindi nila kailanman maayos na nagagampanan ang kanilang tungkulin o naaabot ang pamantayan. Ibinubuhos nila ang lahat-lahat nila sa kanilang ginagawa, ngunit hindi nila kailanman maunawaan ang mga prinsipyo, at hindi pa rin sila makapagtamo ng napakagagandang resulta. Sa huli, ang nagagawa na lamang nila ay dumaing na sadyang napakababa ng kanilang kakayahan, at sila ay nagiging negatibo. Kaya, hindi na ba makasusulong kung mababa ang kakayahan ng isang tao? Ang pagkakaroon ng mababang kakayahan ay hindi isang nakamamatay na sakit, at hindi kailanman sinabi ng Diyos na hindi Niya ililigtas ang mga taong may mababang kakayahan. Tulad ng sinabi noon ng Diyos, nagdadalamhati Siya sa mga taong matatapat ngunit mangmang. Anong ibig sabihin ng pagiging mangmang? Sa maraming kaso, ang kamangmangan ay nagmumula sa pagiging mababa ang kakayahan. Kapag mababa ang kakayahan ng mga tao, may mababaw silang pagkaunawa sa katotohanan. Hindi ito sapat na partikular o praktikal, at kadalasang limitado ito sa isang paimbabaw o literal na pagkaunawa—limitado ito sa doktrina at mga regulasyon. Iyon ang dahilan kung kaya’t hindi nila makita nang malinaw ang maraming problema, at hindi kailanman maunawaan ang mga prinsipyo habang ginagampanan nila ang kanilang tungkulin, o mahusay na magawa ang kanilang tungkulin. Ayaw ba ng Diyos, kung gayon, sa mga taong may mababang kakayahan? (Gusto Niya.) Anong landas at direksiyon ang itinuturo ng Diyos na tuntunin ng mga tao? (Na maging isang matapat na tao.) Maaari ka bang maging matapat na tao kung sasabihin mo lamang ito? (Hindi, kailangang mayroon kang mga pagpapamalas ng isang matapat na tao.) Ano ang mga pagpapamalas ng isang matapat na tao? Una, ang hindi pagkakaroon ng pagdududa sa mga salita ng Diyos. Isa iyon sa mga pagpapamalas ng isang matapat na tao. Bukod dito, ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging tapat sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan ko na ang kakayahan ng isang tao ay hindi ang pamantayan kung saan natin sinusukat kung maliligtas sila, at ang mahahalagang bagay ay kung kaya bang maunawaan at isagawa ng isang tao ang katotohanan, at kung magbabago ba ang kanilang buhay disposisyon sa huli. Para sa ilang tao, bagama’t mahina ang kanilang kakayahan at mabagal silang umunawa sa katotohanan, hinahangad nila ang katotohanan, isinasagawa ang pagiging matatapat na tao, at inilalagay ang kanilang puso at buong pagsisikap sa kanilang mga tungkulin. Ang gayong mga tao ay maaaring maligtas sa huli. Sa pag-iisip tungkol sa sarili ko, mahina ang kakayahan ko, at kadalasang sumusunod lang sa mga regulasyon, kaya hindi ako nakakamit ng magagandang resulta. Ito ang realidad ko. Pero sinasabi ng Diyos na ang pagkakaroon ng mahinang kakayahan ay hindi isang nakamamatay na sakit. Dahil mahina ang kakayahan ko at mabagal akong umunawa sa katotohanan, dapat akong maglaan ng higit na pagsisikap sa mga salita ng Diyos. Dapat akong makinig nang higit sa mga sermon at pagbabahaginan mula sa Itaas, at dapat akong maghanap, makipagbahaginan, at makipagtalakayan nang higit sa mga kapatid tungkol sa anumang mga problema o paghihirap. Sa ganitong paraan, makagagawa ako ng pag-usad at makakagawa ng ilang aktuwal na gawain. Naisip ko ang mga huwad na lider at anticristo na nabunyag sa iglesia. Ang ilan ay may mahusay na kakayahan at mga kaloob, pero dahil hindi nila hinangad ang katotohanan kahit kaunti, at ginawa lang nila ang kanilang mga tungkulin para sa kapakanan ng sarili nilang reputasyon at katayuan, sa huli, ginambala at ginulo nila ang gawain ng iglesia, at sila ay pinatalsik at itiniwalag. Bagama’t ang ilang kapatid ay maaaring walang mahusay na kakayahan, isinasagawa nila kung ano ang nauunawaan nila mula sa mga salita ng Diyos, ginagawa nila ang kanilang mga tungkulin nang buong puso at masisipag sila, at nagpapasakop sila sa anumang tungkuling isinasaayos ng iglesia para sa kanila. Dahil sila ang tamang mga tao, nagtataglay ng tamang mga puso, at may matapat na saloobin sa Diyos at sa kanilang mga tungkulin, nagagawa nilang magkamit ng ilang resulta sa kanilang mga tungkulin. Siyempre, kung talagang napakahina ng kakayahan ng isang tao, hanggang sa punto na halos hindi na nila maunawaan ang mga salita ng Diyos o ang katotohanan, nagiging mahirap para sa kanila na magkamit ng katotohanan, makamit ang pagbabago sa buhay disposisyon, at maligtas ng Diyos. Isa rin itong realidad. Kaya, kung maliligtas ba ang isang tao ay nakasalalay sa kung kaya ba niyang maunawaan ang mga salita ng Diyos, kung kaya ba niyang maunawaan at isagawa ang katotohanan, at kung magbabago ba ang kanyang buhay disposisyon. Ito ang pinakamahahalagang bagay.

Pagkatapos niyon, nabasa ko ang isa pang sipi ng mga salita ng Diyos at lubos na luminaw sa akin ang tungkol sa landas ng pagsasagawa. Sabi ng Diyos: “Ang ibig sabihin ng taasan ang antas ng kakayahan ng mga tao ay kinakailangan ninyong paghusayin ang inyong kakayahang umarok, upang maunawaan ninyo ang mga salita ng Diyos, at malaman ninyo kung paano isagawa ang mga ito. Ito ang pinakapangunahing pangangailangan sa lahat. Kung susundin ninyo Ako nang hindi nauunawaan ang Aking sinasabi, hindi ba magulo ang inyong pananampalataya? Gaano man karaming salita ang Aking binibigkas, kung hindi ninyo iyon magagawa, kung medyo hindi ninyo maunawaan ang mga ito anuman ang sabihin Ko, nangangahulugan ito na kulang ang inyong kakayahan. Kung wala kayong kakayahang umarok, wala kayong mauunawaan sa sinasabi Ko, kaya napakahirap matamo ang hinahangad na epekto; marami akong hindi masabi sa inyo nang diretsahan, at hindi makakamtan ang epektong nilayon nito, kaya kinakailangang dagdagan ang gawain. Dahil kulang na kulang ang inyong kakayahang makaunawa, ang inyong kakayahang makita ang mga bagay-bagay, at ang mga pamantayang sinusunod ninyo sa buhay, kailangang maisagawa ang ‘pagpapataas ng antas ng kakayahan’ sa inyo. Hindi ito maiiwasan, at walang alternatibo. Sa gayon lamang maaaring magkaroon ng kaunting epekto; kung hindi, lahat ng salitang Aking sinasabi ay mawawalan ng saysay. At hindi ba kayo maaalalang lahat sa kasaysayan bilang mga makasalanan? Hindi ba kayo magiging mga hamak na tao sa lupa? Hindi ba ninyo alam kung anong gawain ang isinasagawa sa inyo, at kung ano ang kinakailangan sa inyo? Kailangan ninyong malaman ang inyong sariling kakayahan: Ni hindi man lang ito tumutugon sa Aking mga kinakailangan. At hindi ba nito inaantala ang Aking gawain? Batay sa inyong kasalukuyang kakayahan at pag-uugali, walang sinuman sa inyo ang angkop na magpatotoo sa Akin, ni walang sinuman sa inyo ang handang balikatin ang mabibigat na responsibilidad ng Aking gawain sa hinaharap. Hindi ba kayo labis na nahihiya? Kung magpapatuloy kayo nang ganito, paano ninyo matutugunan ang Aking mga layunin? Dapat mong gawing makabuluhan ang iyong buhay. Huwag mong hayaang lumipas ang panahon nang walang kapararakan—walang halaga ang paggawa niyon. Dapat mong malaman kung ano ang dapat mong taglayin. Huwag mong isiping alam mong gawin ang lahat—marami ka pang dapat malaman! Ano pa ang maaaring sabihin kung wala ka kahit ng pinakamaliit na sentido komun ng sangkatauhan? Hindi ba walang kabuluhang lahat iyan?” (Ang Salita, Vol. I. Ang Pagpapakita at Gawain ng Diyos. Ang Pagpapataas ng Antas ng Kakayahan ay Alang-alang sa Pagtanggap ng Pagliligtas ng Diyos). Mula sa mga salita ng Diyos, naunawaan ko na bagama’t mahina ang kakayahan ko, at mabagal ang naging pagpasok ko sa katotohanan, at hindi ako kasinghusay ng iba sa trabaho, hindi ako puwedeng sumuko sa sarili ko, maging negatibo, o umurong. Kailangan ko pa ring aktibong magsumikap na abutin ang katotohanan, matutuhan ang mga kaugnay na prinsipyo, pahusayin ang aking kakayahan, at gawin ang lahat ng makakaya ko para matupad ang aking mga tungkulin. Kung hindi dahil sa pagsusuring ito mula sa mga kapatid, hindi ko sana nakilala ang sarili ko. Palagi kong inaakala na may mahusay akong kakayahan at kaya kong gumawa ng ilang gampanin, at namuhay ako sa isang kalagayan ng paghanga at kasiyahan sa sarili. Kung nagpatuloy ako nang ganito, hindi sana ako nagkaroon kailanman ng anumang pag-usad. Sa pag-unawa sa layunin ng Diyos, hindi na ako nalilimitahan ng aking mahinang kakayahan, at gaano man katagal pa akong makapagpapatuloy sa tungkuling ito, handa akong ialay ang aking lakas at magtiyaga sa aking tungkulin. Kahit na dumating ang araw na hindi sapat ang aking kakayahan, at maitalaga na naman ako sa ibang tungkulin, handa akong magpasakop sa mga pamamatnugot at pagsasaayos ng Diyos. Kalaunan, nagsimula akong magtuon sa pagpapahusay ng aking kakayahan. Aktibo akong nag-aral at nagsaliksik sa aking tungkulin, nagnilay at nagbuod sa mga nakaraang pagkakamali at paglihis sa aking mga tungkulin, at nagtuon sa paggawa ng mga bagay ayon sa mga prinsipyo. Nang hindi ko namamalayan, nagsimula akong magkaroon ng kaunting pag-usad sa aking mga tungkulin, at habang nagsusumikap akong umangat, bumuti rin ang kahusayan ko sa aking mga tungkulin.

Sa pamamagitan ng karanasang ito, naramdaman ko ang pagmamahal at pagliligtas ng Diyos para sa akin, at nakita kong may iba’t ibang hinihingi ang Diyos para sa mga taong may iba’t ibang kakayahan. Anuman ang kakayahan ng isang tao, basta’t taos-puso niyang hinahangad ang katotohanan, at tapat siya at mapagpasakop sa kanyang mga tungkulin, hindi mahalaga kung sino man siya, ang bawat isa ay may pagkakataong maligtas. Ito ang katuwiran ng Diyos.


62. Responsabilidad Kong Protektahan ang Gawain ng Iglesia

Ni Xiao Wei, Tsina

Noong 2019, gumagawa ako ng tungkuling nakabatay sa teksto sa iglesia. Isang araw, nalaman kong si Sister Yuan Li, mula sa iglesia ng Qingyuan, ay nahalal bilang isang lider. Nang marinig ko ang balitang ito, medyo nagulat ako. Kilalang-kilala ko si Yuan Li. Masigasig siya sa paggawa ng kanyang tungkulin, at palagi siyang napakaaktibo sa pangangaral ng ebanghelyo. Hindi siya natatakot sa pagdurusa o pagkapagod. Gayumpaman, noong lider siya dati, palagi siyang naghahangad ng magandang reputasyon at katayuan, at itinataas ang sarili at nagpapasikat. Bukod pa rito, kapag may mga isyung lumilitaw, hindi niya inaakay ang kanyang mga kapatid na hanapin ang katotohanan at matuto ng mga aral. Sa halip, naghasik siya ng hidwaan, kaya namuhay ang kanyang mga kapatid sa kalituhan tungkol sa kung ano ang tama at mali at naapektuhan din ang gawain ng iglesia. At bagama’t maraming beses siyang binigyan ng mga payo at tinulungan ng mga nakatataas na lider, hindi niya ito tinanggap, at gumawa pa nga siya ng mga dahilan para ipagtanggol ang sarili. Sa huli, tinanggal siya. Pagkatapos matanggal, hindi niya tunay na kinamuhian at pinagsisihan ang sarili niyang katiwalian. Mukhang hindi isang taong naghahangad ng katotohanan si Yuan Li. Hindi siya angkop na maging isang lider. Ayon sa mga prinsipyo, ang mga taong inihahalal na mga lider ay dapat mga taong naghahangad ng katotohanan. Kung hindi, maaapektuhan ang buhay pagpasok ng lahat ng kapatid sa iglesia at maaantala ang gawain ng iglesia. Gusto kong iulat ang mga asal ni Yuan Li sa mga nakatataas na lider, pero naisip ko na ang iglesia ng Qingyuan ay sumailalim na sa ilang malalaking bugso ng mga pag-aresto. Maraming kapatid ang naaresto na ng CCP, kaya may mga aktuwal na kahirapan sa paghalal ng isang lider. Kung magbibigay ako ng ibang opinyon, iisipin kaya ng mga nakatataas na lider na mapaghanap ako ng mali at inilalagay ko sila sa alanganing posisyon? Hindi ko gagawin ang anumang bagay na sasalungat sa mga lider. Bukod pa riyan, medyo matagal na akong umalis sa iglesia ng Qingyuan. Baka nagkaroon na ng kaunting pagkaunawa si Yuan Li at nagsisi na sa panahong ito. Pagkatapos ay naisip ko, talagang hindi hinangad ni Yuan Li ang katotohanan noon. Puwede akong sumulat ng liham sa mga nakatataas na lider para ibahagi ang aking mga iniisip, at tanungin kung nagpakita ba si Yuan Li ng anumang tanda ng pagsisisi. Matutupad nito ang aking responsabilidad. Pero nang aktuwal ko na itong isusulat, nagsimula akong mag-isip, “Kung nahalal si Yuan Li, tiyak na may alam na tungkol sa kanya ang mga nakatataas na lider at dumaan na siya sa kanilang pagsusuri. Mas nauunawaan ng mga nakatataas na lider ang katotohanan at mas naaarok nila ang mga prinsipyo kaysa sa akin. Kung sumang-ayon sila, tiyak na angkop si Yuan Li para mahalal. Hindi ko na kailangang banggitin pa ito. Bukod pa rito, gumagawa lang ako ng mga tungkuling nakabatay sa teksto, samantalang si Yuan Li ay isang lider ng iglesia. Kahit hindi siya angkop para sa tungkuling ito, usapin iyon para sa mga nakatataas na lider. Hindi ko iyon dapat pakialaman. Kung iuulat ko ang mga problema kay Yuan Li, iisipin kaya nilang masyado akong nakikialam sa mga bagay na hindi ko naman sakop, at magkakaroon sila ng masamang opinyon sa akin? Dapat ay hayaan ko na lang ito.” Kaya hindi ko siya iniulat.

Kalaunan, lumipat kami sa isang bagong bahay-tuluyan sa loob ng lugar ng iglesia na responsabilidad ni Yuan Li. Nang pumunta si Yuan Li para maghatid ng mga liham sa amin, nag-usap kami tungkol sa aming mga kalagayan. Sinabi ni Yuan Li na ang sister na kapareha niya, si Zhang Hua, ay may mahinang kakayahan, at walang nagagawa nang maayos. Ang isa pang lider, si Ranran, ay may mahusay na kakayahan, pero nagpapakasasa sa laman at walang dinadalang pasanin kapag gumagawa ng tungkulin niya. Pagkatapos, ikinuwento niya kung paano niya dinadala ang pasanin kapag gumagawa siya ng sarili niyang tungkulin. Naisip ko, “Bakit ba minamaliit pa rin ni Yuan Li ang ibang tao at itinataas ang sarili niya?” Sa katunayan, medyo may alam ako tungkol kina Zhang Hua at Ranran. Matanda na si Zhang Hua, at totoo ngang medyo mahina ang kanyang kakayahan. Pero dinadala niya ang pasanin kapag ginagawa ang kanyang tungkulin. Talagang medyo kulang si Ranran sa pagdadala ng pasanin sa kanyang tungkulin, pero sa madalas na pakikipagbahaginan at pangangasiwa, nagagawa naman niyang normal ang kanyang tungkulin. Hindi siya kasing-sama ng sinasabi ni Yuan Li. Sa paraan ng kanyang pagkakasabi, mukhang walang ginagawang anumang gawain ang dalawang lider na ito, at siya lang ang gumagawa ng lahat. Noong panahong iyon, sinabi rin ni Yuan Li na masama ang pagkatao ni Ranran, naglista pa siya ng ilang pangyayari. Sa katunayan, binabaluktot ni Yuan Li ang mga katotohanan. Nalaman ko mula kay Ranran na palaging nagpapalipat-lipat si Yuan Li sa pagitan nila ni Zhang Hua, sinasabi ang mga pagkakamali ng isa’t isa at nag-uudyok ng gulo. Nangangahulugan itong nagkaroon ng hindi magandang opinyon sina Ranran at Zhang Hua sa isa’t isa at hindi sila makapagtulungan nang maayos, kaya ang iba’t ibang gawain sa iglesia ay hindi nagbunga ng resulta. Kaya naman, itinuro ko kay Yuan Li ang kalikasan ng kanyang ginagawa at ang mga kahihinatnan nito. Mukhang hindi masaya ang mukha ni Yuan Li, at nangatwiran pa siya para ipagtanggol ang sarili. Pagkaalis ni Yuan Li, hindi talaga mapakali ang puso ko. Naisip ko, “Mahilig si Yuan Li na magpasikat at maliitin ang iba, at hindi siya tumatanggap ng katotohanan. Ang paraan ng kanyang pagkilos ay hindi nagbabago. Kung titimbangin ito ayon sa prinsipyo, ipinapakita nitong hindi siya tunay na nagsisi, at hindi siya angkop na gumawa ng isang tungkuling kasinghalaga ng sa isang lider ng iglesia. Dapat kong iulat ang mga problema kay Yuan Li sa mga nakatataas na lider.” Gayumpaman, nang isinusulat ko ang liham, nagtatalo ang kalooban ko, “Karaniwan, maayos ang pakikitungo namin ni Yuan Li sa isa’t isa. Kung iniulat ko nang detalyado sa mga lider ang kanyang kalagayan, tiyak na pupunta sila para beripikahin ang sitwasyon at alamin kung ano ang nangyayari. Sa oras na iyon, kung malaman ni Yuan Li na ako ang nag-ulat ng mga problema niya, tiyak na kamumuhian niya ako. Paano pa ako makikisama sa kanya sa hinaharap? Isa pa, kung iuulat ko ang bagay na ito, sasabihin kaya ng mga lider na hindi ko ginagawa nang maayos ang aking tungkuling nakabatay sa teksto, at nakikialam ako sa mga bagay na hindi ko naman sakop, at kaya nagkaroon sila ng masamang impresyon sa akin? Wala akong mapapalang mabuti rito sa alinmang panig. Hayaan ko na lang. Mas kaunting gulo, mas mabuti. Sa paglipas ng panahon, tiyak na matutuklasan ng mga lider ang kanyang mga problema at tatanggalin siya. Hindi na lang ako makikisali rito.” Gayumpaman, pagkatapos ay medyo hindi pa rin ako mapalagay sa tuwing naiisip ko ito. Sa gabi, nakahiga ako sa kama papalit-palit ng puwesto, hindi makatulog. Kaya nanalangin ako sa Diyos, “Mahal kong Diyos, malinaw sa puso ko na hindi angkop si Yuan Li na gawin ang mga tungkulin ng isang lider ng iglesia. Alam kong dapat akong sumulat ng liham at iulat ang kanyang mga problema, pero hindi ko ito naisasagawa. Nawa’y akayin Mo ako at gabayan.” Nabasa ko ang mga salita ng Diyos: “Ang pagsunod sa daan ng Diyos ay hindi tungkol sa pagsunod sa mabababaw na regulasyon; sa halip, nangangahulugan ito na kapag nahaharap ka sa isang problema, ituring mo muna ito una sa lahat bilang isang sitwasyon na naisaayos ng Diyos, isang responsibilidad na naipagkaloob Niya sa iyo, o isang gawaing naipagkatiwala Niya sa iyo. Kapag nahaharap sa problemang ito, dapat mo ngang ituring ito bilang isang pagsubok ng Diyos sa iyo. Kapag nahaharap ka sa problemang ito, kailangan ay mayroon kang pamantayan sa puso mo, kailangan mong isipin na ang bagay na ito ay nagmula sa Diyos. Kailangan mong pag-isipan kung paano mo haharapin ito sa isang paraan na matutupad mo ang iyong responsibilidad habang nananatili kang tapat sa Diyos, gayundin kung paano ito gawin nang hindi Siya ginagalit o hindi ka nagkakasala sa Kanyang disposisyon” (Ang Salita, Vol. II. Ukol sa Pagkakilala sa Diyos. Paano Malalaman ang Disposisyon ng Diyos at ang mga Resultang Makakamtan ng Kanyang Gawain). Pagkatapos kong basahin ang mga salita ng Diyos, naunawaan ko na ang mga bagay na nararanasan ko araw-araw ay isinaayos lahat ng Diyos. Anuman ang maranasan ko, dapat akong sadyang magsagawa nang naaayon sa mga salita ng Diyos, gawin ang aking tungkulin nang naaayon sa prinsipyo, at tuparin ang aking responsabilidad at katapatan. Sa ganitong paraan ko lang maiiwasang gumawa ng mga bagay na sumasalungat sa disposisyon ng Diyos. Sa pagbabalik-tanaw kung paano ko tinrato ang usapin tungkol kay Yuan Li, maaaring hindi siya gaanong kilala ng iba, pero medyo nakikilatis ko siya. Sa panlabas lang nagpakita si Yuan Li ng ilang mabubuting pag-uugali. Kapag ginagawa ang kanyang tungkulin, madalas niyang itinataas ang sarili at siya ay nagpapasikat. Kapag dumarating sa kanya ang mga bagay-bagay, hindi siya nagtutuon sa paghahanap ng katotohanan at pagkatuto ng mga aral. Namumuhay siya sa kalituhan tungkol sa kung ano ang tama o mali, at hindi niya tinatanggap ang mga payo at pagpupungos ng kanyang mga kapatid. Kung aakayin niya ang mga kapatid, lahat sila ay mapapahamak. Alam na alam kong hindi angkop si Yuan Li na maging lider, pero hindi ako nangahas na sumulat ng liham para iulat ang kanyang mga problema. Nanood lang ako habang napipinsala ang mga interes ng iglesia. Talagang wala akong kahit katiting na may-takot-sa-Diyos na puso! Nakita kong napakawalang-galang ng saloobin ko sa gawain ng iglesia. Sadyang hindi ko talaga tinupad ang mga responsabilidad ko at katapatan. Lubos kong pinoprotektahan ang sarili kong interes. Masyado akong walang pagkatao! Labis akong nagsisi sa puso ko, at kinamuhian ko ang sarili ko. Paano ako naging ganito kamakasarili?

Isang araw, nabasa ko ang mga salita ng Diyos: “Ang pagkakaroon ng kamalayan ng konsensiya ay napakahalaga, gayundin ang pagkakaroon ng kakayahang makilala kung alin ang tunay at huwad, at ang pagkakaroon ng pagpapahalaga sa katarungan pagdating sa pagmamahal sa mga positibong bagay. Pinakakanais-nais at pinakamahalaga ang tatlong bagay na ito sa normal na pagkatao. Kung tinataglay mo ang tatlong bagay na ito, tiyak na makapagsasagawa ka ng katotohanan. Kahit na mayroon kang isa o dalawa lamang sa mga bagay na ito, makapagsasagawa ka pa rin ng ilang katotohanan. Tingnan natin ang kamalayan ng konsensiya. Halimbawa, kapag nakatagpo ka ng isang masamang tao na nanggugulo at nanggagambala sa gawain ng iglesia, matutukoy mo ba ito? Maituturo mo ba ang malinaw na masasamang gawa? Siyempre kaya mo. Gumagawa ng masasamang bagay ang masasamang tao, at gumagawa ng mabubuting bagay ang mabubuting tao; nakikita ng isang karaniwang tao sa isang tingin lang ang pagkakaiba. Kung nagtataglay ka ng kamalayan ng konsensiya, hindi ba’t mayroon ka ring mga damdamin at pananaw? Kung mayroon kang mga pananaw at damdamin, kung gayon ay tinataglay mo ang isa sa mga pinakapangunahing kondisyon sa pagsasagawa ng katotohanan. Kung kaya mong makita at maramdaman na ang taong ito ay gumagawa ng masama, at kaya mong tukuyin ito, at pagkatapos ay ilantad ang taong iyon, at bigyang-daan ang hinirang na mga tao ng Diyos na matukoy ang bagay na ito, hindi ba’t malulutas ang problema? Hindi ba’t ito ay pagsasagawa ng katotohanan at pagtalima sa mga prinsipyo? Anong mga kaparaanan ang ginamit sa pagsasagawa rito ng katotohanan? (Ang paglalantad, pag-uulat, at pagpigil sa paggawa ng masama.) Tama. Ang pagkilos sa ganitong paraan ay pagsasagawa ng katotohanan, at sa pagsasagawa nito, maisasakatuparan mo ang iyong mga responsabilidad. Kung kaya mong kumilos nang ayon sa mga katotohanang prinsipyo na iyong nauunawaan kapag nahaharap ka sa mga ganitong sitwasyon, ito ay pagsasagawa sa katotohanan, ito ay pagsasagawa sa mga bagay-bagay nang may prinsipyo. Subalit kung hindi ka nagtataglay ng kamalayan ng konsensiya, at nakikita mo ang masasamang taong gumagawa ng kasamaan, mamamalayan mo ba ito? (Hindi ko mamamalayan.) At ano ang maiisip ng mga taong walang kamalayan tungkol dito? ‘Ano naman sa akin kung gumagawa ang taong iyon ng kasamaan? Hindi niya naman ako sinasaktan, kaya bakit ko pasasamain ang kanyang loob? Kailangan ba talaga iyon? Paano ako makikinabang sa pagsasagawa niyon?’ Inilalantad, iniuulat, at pinipigilan ba ng mga ganitong tao ang masasamang tao sa paggawa ng kasamaan? Tiyak na hindi. Nauunawaan nila ang katotohanan subalit hindi nila ito kayang isagawa. Ang mga gayong tao ba ay may konsensiya at katwiran? Wala silang konsensiya o katwiran. Bakit Ko nasasabi ito? Dahil nauunawaan nila ang katotohanan subalit hindi ito isinasagawa; nangangahulugan itong wala silang konsensiya at katwiran, at nagrerebelde sila sa Diyos. Nakatuon lamang sila sa pangangalaga para hindi mapinsala ang kanilang mga interes; wala silang pagsasaalang-alang kung nawawalan ba ang gawain ng iglesia, o kung napipinsala ba ang mga interes ng mga taong hinirang ng Diyos. Sinusubukan lamang nilang pangalagaan ang kanilang sarili, at kapag nakatutuklas sila ng mga problema, hindi nila pinapansin ang mga ito. Kahit pa makakita sila ng isang taong nagsasagawa ng kasamaan, nagbubulag-bulagan sila rito, at iniisip na ayos lamang ito, hangga’t hindi nito napipinsala ang kanilang mga interes. Anuman ang ginagawa ng iba, tila ba wala itong kinalaman sa kanila; hindi sila nakararamdam ng responsabilidad, at walang anumang epekto sa kanila ang kanilang konsensiya. Batay sa mga pagpapamalas na ito, may pagkatao ba ang mga taong ito? Ang taong walang konsensiya at katwiran ay isang taong walang pagkatao. Lahat ng taong walang konsensiya at katwiran ay masasama: Sila ay mga hayop na nagbabalatkayo bilang mga taong kayang gumawa ng anumang uri ng masasamang bagay” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Pagkatapos kong basahin ang mga salita ng Diyos, naunawaan ko na ang isang tunay na tao ay nagtataglay ng konsensiya at katwiran. Kaya nilang kilalanin ang tama sa mali, at mayroon silang pagpapahalaga sa katarungan na nagmamahal sa mga positibong bagay. Kapag nakikita nilang ginagambala at ginugulo ng isang masamang tao ang gawain ng iglesia, kaya nila itong kilatisin at nagagawa nilang iulat at ilantad ito sa tamang oras para protektahan ang mga interes ng iglesia mula sa pinsala. Ang isang taong hindi nagtataglay ng konsensiya at katwiran, ay binabalewala lang ang mga problema kahit na matuklasan niya ang mga ito. Ang iniisip lang nila ay ang pagprotekta sa sarili nilang mga interes, at kapag nakikita nilang may mga taong gumagawa ng masama at ginagambala at ginugulo ang gawain ng iglesia, hindi sila nakikialam. Wala silang kahit katiting na pakiramdam ng responsabilidad. Naisip ko kung paanong ang iglesia ng Qingyuan ay sumailalim na sa ilang malalaking bugso ng mga pag-aresto. Walang mabuting buhay iglesia ang mga kapatid, at umaasa sila sa isang mahusay na lider na makakatulong sa kanila sa kanilang buhay pagpasok. Gayumpaman, alam na alam kong hindi angkop si Yuan Li na maging lider pero natatakot akong salungatin siya, natatakot na magkaroon siya ng hindi magandang opinyon sa akin, at natatakot na magkaroon ng masamang impresyon sa akin ang mga lider. Kaya naman, sa kabila ng pagkaunawa, nagkunwari akong hangal, at hindi ako nangahas na iulat ang mga problema kay Yuan Li. Nanood lang ako habang napipinsala ang gawain ng iglesia at nagdurusa ng mga kawalan ang buhay ng aking mga kapatid. Talagang napakamakasarili ko at mapanlinlang! Dati, naniniwala akong nagagawa kong gampanan ang ilang tungkulin sa iglesia; sa panlabas, may ilang mabubuti akong pag-uugalil, at hindi ako gumagawa ng anumang bagay na halatang nakakagambala sa gawain ng iglesia, kaya tila may kaunti akong pagkatao. Ngayon, nakita kong wala man lang akong konsensiya at katwirang dapat taglayin ng isang normal na tao. Hindi ako karapat-dapat na tawaging tao! Kung hindi ako nagsisi sa Diyos, tiyak na kamumuhitan at ititiwalag ako ng Diyos. Nang maisip ko ito, napuno ng pagsisisi at paninisi sa sarili ang puso ko. Nanalangin ako sa Diyos, handang isagawa ang katotohanan at tuparin ang aking tungkulin. Naalala ko ang mga salitang ito ng Diyos: “Gawin mo ang lahat ng bagay na kapaki-pakinabang sa gawain ng Diyos at hindi ang anumang nakasasama sa kapakanan ng gawain ng Diyos. Ipagtanggol mo ang pangalan ng Diyos, ang patotoo ng Diyos, at ang gawain ng Diyos” (Ang Salita, Vol. III. Ang mga Diskurso ni Cristo ng mga Huling Araw. Tungkol sa mga Atas Administratibo ng Diyos sa Kapanahunan ng Kaharian). “Dapat mong panindigan at panagutan ang anumang may kaugnayan sa mga kapakanan ng sambahayan ng Diyos, o ang may kinalaman sa gawain ng sambahayan ng Diyos at sa pangalan ng Diyos. Bawat isa sa inyo ay may ganitong pananagutan at obligasyon, at ito ang kailangan ninyong gawin” (Ang Salita, Vol. III. Ang mga Diskurso ni Cristo ng mga Huling Araw. Tungkol sa mga Atas Administratibo ng Diyos sa Kapanahunan ng Kaharian). Pinaunawa sa akin ng mga salita ng Diyos na kapag may mga nangyayari, dapat bitiwan ng isang tao ang sarili niyang kapakinabangan at unahin ang gawain ng iglesia. Kapag nakakakita ang isang tao ng mga bagay-bagay sa iglesia na hindi naaayon sa mga prinsipyo, na pumipinsala sa mga interes ng iglesia, dapat niyang tuparin ang kanyang responsabilidad, panindigan ang prinsipyo, at protektahan ang gawain ng iglesia. Saka lang maaaring maging miyembro ng sambahayan ng Diyos at masasang-ayunan ng Diyos ang isang tao. Kung mananatili silang walang pakialam dahil sa takot na salungatin ang iba, hindi ito pagprotekta sa gawain ng iglesia. Isa itong pagkakasala sa Diyos. Kalaunan, sumulat ako ng liham sa mga lider na nag-uulat ng mga problema ni Yuan Li. Nagsaayos ang mga lider ng isang tao para pumunta at beripikahin ito. Matapos nilang malaman ang tungkol sa sitwasyon, natuklasan nilang palaging itinataas ni Yuan Li ang sarili at nagpapasikat. Kapag may nagyayari, hindi niya tinitingnan ang mga ito nang naaayon sa mga salita ng Diyos; namumuhay siya sa kalituhan tungkol sa kung ano ang tama at mali. Nag-udyok din siya ng hidwaan sa pagitan ng mga kapatid, at naging sanhi ng pagkagambala at kaguluhan sa gawain ng iglesia. Nang suriin ito ayon sa prinsipyo, hindi siya angkop na maging lider, kaya tinanggal siya. Nang malaman ko ang resultang ito, mas napanatag ang puso ko. Naramdaman kong kapag nagsasagawa ako ayon sa mga prinsipyo, hindi nagdurusa sa paninisi ang aking konsensiya, at napalaya ang aking puso.

Kalaunan, pinag-isipan ko ang mga bagay-bagay, “Bakit hindi ako makapagsagawa nang naaayon sa prinsipyo sa sandaling masangkot na ang sarili kong mga interes? Bakit napakahirap para sa akin ang magsagawa ng katotohanan?” Nabasa ko ang mga salita ng Diyos: “Ginagawang tiwali ni Satanas ang mga tao sa pamamagitan ng edukasyon at impluwensiya ng mga pambansang pamahalaan at ng mga sikat at dakila. Ang kanilang mga malademonyong salita ay naging buhay at kalikasan na ng tao. ‘Ang bawat tao para sa kanyang sarili at bahala na ang iba’ ay isang sikat na satanikong kasabihan na naikintal na sa lahat at ito ay naging buhay na ng tao. May iba pang salita ng pilosopiya para sa mga makamundong pakikitungo na katulad din nito. Ginagamit ni Satanas ang tradisyonal na kultura ng bawat bayan para turuan, iligaw, at gawing tiwali ang mga tao, nagsasanhi sa sangkatauhan na mahulog at masadlak sa isang walang-hanggang bangin ng pagkawasak, at sa huli, winawasak ng Diyos ang tao dahil naglilingkod sila kay Satanas at nilalabanan ang Diyos. … Labis nang nagawang tiwali ni Satanas ang sangkatauhan. Ang kamandag ni Satanas ay dumadaloy sa dugo ng bawat tao, at masasabi na ang kalikasan ng tao ay tiwali, buktot, lumalaban, at salungat sa Diyos, puno ng at lubos na nakalubog sa mga pilosopiya at lason ni Satanas. Ito ay naging ganap na kalikasang diwa ni Satanas. Ito ang dahilan kaya nilalabanan at sinasalungat ng mga tao ang Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Pagkatapos basahin ang siping ito ng mga salita ng Diyos, naunawaan ko na ginagamit ni Satanas ang mga salita ng iba’t ibang uri ng mga sikat at dakilang tao para itanim ang mga lason nito sa atin. Halimbawa, “Ang bawat tao para sa kanyang sarili at bahala na ang iba,” “Kapag alam mong may mali, mas mabuti pang tumahimik na lang,” “Mas kakaunti ang gulo, mas mainam,” at “Ang taong maraming sinasabi ay madalas na nagkakamali.” Namumuhay ako ayon sa mga satanikong lason na ito, at inilagay ko ang sarili kong mga interes nang higit sa lahat. Anuman ang ginawa ko, tinimbang ko ito batay sa kung kapaki-pakinabang ba ito sa akin. Kung ito ay isang bagay na kapaki-pakinabang sa akin, agad ko itong gagawin nang walang anumang sabi-sabi; kung ito ay isang bagay na walang kapakinabangan sa akin at maaaring makasakit ng damdamin ng iba, tiyak na hindi ko ito gagawin. Partikular akong makasarili at mapanlinlang. Alam na alam kong hindi angkop si Yuan Li na maging lider, at gusto ko itong iulat sa mga nakatataas na lider, ngunit natatakot ako na kung iuulat ko ito, sasabihin ng mga nakatataas na lider na hindi ko ginagawa ang sarili kong mga tungkulin at nakikialam ako sa mga bagay na hindi ko naman sakop, at kaya magkakaroon sila ng masamang pagtatasa sa akin. Natatakot din akong salungatin si Yuan Li at maapektuhan ang aming relasyon, kaya paulit-ulit, pinili ko ang manahimik. At naniwala akong sa paggawa nito, wala akong sinumang masasalungat at hindi ako makararanas mismo ng anumang kawalan. Sa panlabas, mukhang napakatalino ng desisyon kong gawin ito, pero sa katunayan ay sinasalungat ko ang Diyos. Nakita kong napipinsala ang gawain ng iglesia at walang mabuting buhay iglesia ang aking mga kapatid, pero hindi ako nababalisa o nalulungkot, at hindi ko ito pinansin. Kumikilos ako bilang kasabwat ni Satanas. Siniyasat ng Diyos nang may perpektong kalinawan ang lahat ng ginawa ko, pero inakala ko pa ring matalino ako. Kahabag-habag! Nakamumuhi! Nakita kong sa pamumuhay ayon sa mga satanikong lason na ito, malinaw kong nauunawaan ang katotohanan ngunit hindi ko ito maisagawa. Hindi ko makilala ang tama sa mali, wala akong pagpapahalaga sa katarungan at walang pagkatao. Ang ganap kong isinabuhay ay ang pangit na imahe ni Satanas, na kinasusuklaman ko mismo, at lalo pang kinapopootan at kinamumuhian ng Diyos. Kung nagpatuloy akong mamuhay ayon sa mga satanikong pilosopiyang ito nang hindi isinasagawa ang katotohanan, sa huli ay ganap lang mawawala sa akin ang pagkakataon sa kaligtasan at parurusahan ako ng Diyos.

Sa pagninilay, napagtanto ko rin na mayroon akong ilang maling pananaw. Hindi ko nagawang tratuhin nang tama ang mga lider at manggagawa, at naging dahilan din ito kung bakit hindi ko naisagawa ang katotohanan. Nabasa ko ang mga salita ng Diyos: “Kapag iniaangat at nilinang ang isang tao sa iglesia para maging lider, iniaangat at nililinang lamang siya sa literal na paraan; hindi ito nangangahulugan na pasok na siya sa pamantayan at mahusay bilang isang lider, na kaya na niyang gampanan ang gawain ng pamumuno, at kayang gawin ang tunay na gawain—hindi ganoon. Hindi malinaw na nakikilatis ng karamihan sa mga tao ang mga bagay na ito, at batay sa sarili nilang mga imahinasyon ay tinitingala nila ang mga iniangat. Isa itong pagkakamali. Kahit ilang taon na silang nananampalataya sa Diyos, taglay nga ba talaga ng mga iniangat ang katotohanang realidad? Maaaring hindi. Nagagawa ba nilang ipatupad ang mga pagsasaayos ng gawain ng sambahayan ng Diyos? Maaaring hindi. Mayroon ba silang pagpapahalaga sa responsabilidad? Tapat ba sila? Kaya ba nilang magpasakop? Kapag may nakakaharap silang isang isyu, nagagawa ba nilang hanapin ang katotohanan? Walang nakakaalam sa lahat ng ito. Mayroon bang may-takot-sa-Diyos na puso ang mga taong ito? At gaano kalaki ang may-takot-sa-Diyos na puso nila? Nagagawa ba nilang iwasang sundin ang sarili nilang kalooban kapag gumagawa sila ng mga bagay-bagay? Magagawa ba nilang hanapin ang Diyos? Sa panahon na ginagampanan nila ang gawain ng pamumuno, nagagawa ba nilang madalas na humarap sa Diyos para hanapin ang mga layunin ng Diyos? Naaakay ba nila ang mga tao sa katotohanang realidad? Tiyak na wala silang kakayanan sa gayong mga bagay. Hindi pa sila nakakatanggap ng pagsasanay at wala pa silang sapat na mga karanasan, kaya wala silang kakayanan sa mga bagay na ito. Ito ang dahilan kung bakit ang pag-aangat at paglilinang sa isang tao ay hindi nangangahulugang nauunawaan na niya ang katotohanan, ni hindi nito sinasabi na kaya na niyang gawin ang kanyang tungkulin sa paraang pasok sa pamantayan. … Ano ang layunin ng pagsasabi Ko nito? Ito ay para ipaalam sa lahat na dapat nilang harapin nang tama ang iba’t ibang uri ng taong may talento na iniaangat at nililinang sa sambahayan ng Diyos, na hindi sila dapat maging malupit sa kanilang mga hinihingi sa mga taong ito, at, siyempre, na hindi rin sila dapat maging hindi makatotohanan sa kanilang pananaw tungkol sa mga ito. Kahangalan ang labis na paghanga at pagtingala sa kanila; hindi makatao at hindi makatotohanan ang malupit na humingi nang labis sa kanila. Kaya, ano ang pinakamakatwirang paraan ng pagtrato sa kanila? Ito ay ang ituring sila bilang mga karaniwang tao at, kapag kailangan mong kumonsulta sa isang tao tungkol sa isang problema, ang makipagbahaginan sa kanila at matuto mula sa mga kalakasan ng bawat isa at punan ang isa’t isa. Dagdag pa rito, responsabilidad ng lahat na pangasiwaan ang mga lider at manggagawa para tingnan kung gumagawa ba sila ng tunay na gawain, kung kaya ba nilang gamitin ang katotohanan upang lumutas ng mga problema; ito ang mga pamantayan at prinsipyo sa pagsukat kung ang isang lider o manggagawa ba ay pasok sa pamantayan. Kung ang isang lider o manggagawa ay kayang harapin at lutasin ang mga pangkalahatang problema, may kakayahan siya. Ngunit kung hindi man lamang niya kayang harapin at ayusin ang mga ordinaryong problema, hindi siya angkop na maging lider o manggagawa, at dapat alisin kaagad sa kanyang posisyon. Kailangang may mapiling iba, at hindi dapat maantala ang gawain ng sambahayan ng Diyos. Ang pag-antala sa gawain ng sambahayan ng Diyos ay pananakit sa sarili at sa iba; hindi ito makakabuti kahit kanino” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). “Pantay-pantay ang lahat sa harap ng katotohanan, at walang pagkakaiba ng edad o pagiging mababa at marangal sa mga gumagawa ng tungkulin nila sa sambahayan ng Diyos. Pantay-pantay ang lahat sa tungkulin nila, iba-iba lang ang trabaho nila. Wala silang pagkakaiba batay sa kung sino ang may senyoridad. Sa harap ng katotohanan, dapat magtaglay ang lahat ng mapagpakumbaba, mapagpasakop, at tumatanggap na puso. Dapat taglayin ng mga tao ang ganitong katwiran at saloobin” (Ang Salita, Vol. IV. Paglalantad sa mga Anticristo. Ikasiyam na Aytem (Ikawalong Bahagi)). Pinaunawa sa akin ng mga salita ng Diyos na ang lahat ng antas ng mga lider sa iglesia ay inihahalal mula sa mga kapatid. Ang pagganap nila sa tungkulin ng isang lider ay nagpapakitang nagtataglay sila ng kakayahan para maging mga lider. Pero sa pag-aangat sa kanila, binibigyan lang sila ng sambahayan ng Diyos ng pagkakataong magsanay: Hindi ibig sabihin nito na sila ay mga lider na pasok sa pamantayan. Nasa panahon sila ng paghahangad ng mga pagbabago sa kanilang disposisyon, at hindi maiiwasang magkaroon ng ilang paglihis sa proseso ng paggawa ng kanilang tungkulin. Dapat natin itong tratuhin nang tama. Kung may mga problema, maaari natin itong ilahad, at maghanap nang kasama ang mga lider. Bukod pa rito, lahat ng kapatid ay may responsabilidad na pangasiwaan ang mga lider at protektahan ang gawain ng iglesia. Isa itong tungkuling dapat nating gawin. Kunin nating halimbawa ang paghalal kay Yuan Li. Sinabi sa akin kalaunan ng mga lider na kalilipat lang nila mula sa ibang iglesia, kaya hindi sila masyadong pamilyar sa palagiang ugali ni Yuan Li. Noong panahong iyon, isinaalang-alang nila na walang angkop na mga tao sa iglesia, at nakita nilang sa panlabas, medyo aktibo si Yuan Li sa paggawa ng kanyang tungkulin at nakapagkamit ng ilang resulta sa pangangaral ng ebanghelyo. Kaya naman, sumang-ayon silang dapat siyang mahalal bilang isang lider. Naglalaman din ng mga paglihis ang kanilang gawain. Mula sa mga katunayan, nakita kong lahat ay may mga pagkukulang, at walang sinuman ang makagagawa ng kanyang tungkulin nang perpekto. Kailangang punan ng mga kapatid ang pagkukulang ng isa’t isa. Dati, akala ko ay sinusuri ng mga lider ang mga bagay-bagay, kaya walang maaaring maging problema, ngunit ito pala ay mga kuru-kuro at imahinasyon ko lang. Sa isa pang aspekto, kapag ginagawa natin ang ating tungkulin sa sambahayan ng Diyos, hindi mahalaga kung tayo man ay lider o ordinaryong mananampalataya: Nagkakaiba lang tayo sa mga ginagawa nating tungkulin. Sa sambahayan ng Diyos, walang mas mataas o mas mababang katayuan. Talagang hindi totoong mas mataas ang katayuan ng mga lider kaysa sa mga ordinaryong kapatid, at kung ano ang sabihin nila, iyon ang masusunod. Iba ang sambahayan ng Diyos sa mundong walang pananampalataya. Sa sambahayan ng Diyos, ang katotohanan ang may kapangyarihan, at ang katuwiran ang may kapangyarihan. Dahil ako ay naturuan at nahubog sa bansa ng malaking pulang dragon, naniwala akong ang pagiging lider ay katulad ng pagiging isang opisyal—na may kapangyarihan ka, at mas mataas ka ng isang antas kaysa sa mga ordinaryong mananampalataya. Kahit na natuklasan ko ang mga problema sa mga lider, hindi ako nangahas na ilahad ang mga ito, dahil inakala kong ang pagbibigay ng aking opinyon ay pagkanta ng ibang himig sa mga lider, na maglalagay sa kanila sa alanganing posisyon. Naniwala rin akong ang tungkulin ko ay gawaing nakabatay sa teksto, at hindi ko dapat pakialaman ang mga bagay na may kinalaman sa mga lider. Inakala kong kung makikialam ako sa mga bagay na wala sa aking sakop, sasalungat ako sa mga lider at hindi magiging maganda ang kalalabasan ng mga bagay-bagay para sa akin. Para sa sariling pangangalaga, Tinrato ko ang mga lider at manggagawa ng sambahayan ng Diyos sa parehong paraan ng pagtrato ng mga walang pananampalataya sa mga opisyal. Sa puso ko, talagang hindi ako naniniwalang ang katotohanan ang may kapangyarihan sa sambahayan ng Diyos. Ang mga pananaw ko sa mga bagay-bagay ay sadyang labis na katawa-tawa! Sa katunayan, sa sambahayan ng Diyos, hindi mahalaga kung sino ang nagbibigay ng opinyon. Basta’t naaayon ito sa mga katotohanang prinsipyo, at kapaki-pakinabang sa gawain ng sambahayan ng Diyos at sa mga kapatid, tatanggapin at aaprubahan ito ng lahat. Katulad lang noong iniulat ko ang mga problema ni Yuan Li. Matapos nilang maunawaan at beripikahin ang sitwasyon, tinanggal siya ng mga lider. Lalo pang malinaw na ipinakita nito sa akin na sa sambahayan ng Diyos, ang katotohanan ang may hawak ng kapangyarihan at ang katuwiran ang may hawak ng kapangyarihan.

Isang araw noong 2022, nakilala ko si Wang Min, isang lider ng iglesia. Nang marinig kong tinalakay ni Wang Min ang kanyang kalagayan, Natuklasan kong nagpapakasasa siya sa kaginhawahan at walang pasanin sa pagganap ng kanyang tungkulin. Sinabi niyang dahil sa mga personal na bagay, madalas siyang nahuhuli o wala sa mga pagtitipon at naaantala niya ang gawain ng iglesia. Nakipagbahaginan ako sa kanya tungkol sa kahulugan ng pagganap ng tungkulin, ngunit nangatwiran siya, sinasabing mayroon din siyang mga tunay na kahirapan. Pagkatapos ay nagsimulang magsalita si Wang Min tungkol sa kung paanong noong kasisimula pa lang niyang manampalataya sa Diyos, naimpluwensyahan siya ng mga walang batayang tsismis ng CCP at nagkaroon ng ilang kuru-kuro tungkol sa gawain ng Diyos, kaya umatras siya at huminto sa pananampalataya. Kalaunan, nagkaroon siya ng malubhang karamdaman na hindi gumagaling. Saka lamang siya bumalik at nagpatuloy sa pananampalataya sa Diyos. Habang tinatalakay niya ang karanasang ito, hindi siya nagpakita ng kahit katiting na pagkaunawa o pagsisisi sa kanyang dating pagkakanulo sa Diyos. Tinanong ko siya kung anong mga pagninilay at pagkaunawa ang mayroon siya tungkol sa pangyayaring ito, pero hindi niya ako binigyan ng diretsong sagot. Ipinagtanggol niya ang sarili, sinasabing noong panahong iyon ay talagang matindi ang mga tsismis ng CCP, at iyon lang ang dahilan kung bakit siya nalihis. Inulit pa nga niya ang ilang salitang lumalapastangan sa Diyos. Sa pakikinig sa kanyang pagsasalita nang ganito, Talagang nagulat ako. Madaling unawain na noong kasisimula pa lang niyang manampalataya sa Diyos ay hindi niya makilatis ang mga walang batayang tsismis ng CCP, pero ngayon, pagkatapos ng mahigit isang dekadang pananampalataya sa Diyos, inuulit pa rin niya ang mga salitang lumalapastangan sa Diyos. Ang masama pa, wala siyang ipinakitang anumang kamalayan nang sabihin niya ang mga iyon. Binasa ko sa kanya ang ilang salita ng Diyos na may kaugnayan sa pagkatakot sa Diyos, at sinabi ko sa kanya ang tungkol sa kalikasan ng kanyang paraan ng pagsasalita at pagkilos. Pagkatapos basahin ang mga salita ng Diyos, wala pa rin siyang anumang reaksyon. Naisip kong medyo manhid ang taong ito, at gusto kong sumulat ng liham sa mga lider para iulat ang mga problema ni Wang Min. Ngunit nagtatalo ang kalooban ko, iniisip na, “Narinig kong plano siyang linangin ng mga nakatataas na lider. Isa pa, unang beses ko pa lang makilala si Wang Min. Kung agad kong iuulat ang mga problema niya, sasabihin kaya ng mga nakatataas na lider na masyado akong mapagmataas dahil nakakilatis ako ng problema sa taong ito matapos ko lang siyang makilala nang isang beses? Makikita kaya iyon bilang pagdududa sa kanilang abilidad na kumilatis? Isa pa, kung mali ang sasabihin ko at maapektuhan nito ang iglesia sa pag-aangat at paglilinang ng isang tao, magkakaroon kaya ng masamang opinyon sa akin ang mga lider?” Nang maisip ko ito, nag-atubili ako. Pagkatapos ay napagtanto kong iniisip ko na namang pangalagaan ang sarili kong mga interes, kaya tahimik akong nanalangin sa Diyos. Naalala ko ang mga salita ng Diyos: “Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Binigyan ako ng mga salita ng Diyos ng landas ng pagsasagawa, at ipinaramdam sa akin ang paninisi sa sarili at kahihiyan. Nakilatis ko na na ang taong ito ay hindi isang taong naghahangad ng katotohanan, at hindi angkop na maging lider. Pinaplano pa rin siyang linangin ng mga lider. Kung talagang maiaangat siya, hindi ba mapipinsala ang mga interes ng sambahayan ng Diyos? Hindi ako puwedeng magpatuloy na mamuhay sa ganito kamakasarili at kasuklam-suklam na paraan. Dapat kong protektahan ang gawain ng iglesia, at tuparin ang aking mga responsabilidad at tungkulin. Kaya, pagkatapos ay iniulat ko ang mga problema kay Wang Min sa mga nakatataas na lider. Ang mga lider, matapos malaman ang tungkol sa sitwasyon, ay nakitang talagang hindi angkop si Wang Min para linangin, at nagpasyang huwag muna siyang iangat sa ngayon.

Noong 2023, narinig kong naaresto si Wang Min at naging Hudas. Pinatalsik na siya. Nang marinig ko ito, napagtanto ko na kung hindi ko iniulat agad ang sitwasyon para protektahan ang sarili ko, mas malaki pa sana ang pinsalang naidulot sa iglesia kung naitaas si Wang Min. Hindi sana mapapanatag ang konsensiya ko habambuhay. Kasabay nito, naunawaan kong kailangan kong iulat agad ang mga taong hindi tama at panindigan ang mga prinsipyo. Napakahalaga talagang isagawa ang aspektong ito ng katotohanan! Kahit na mababaw ang ating pagkaunawa sa katotohanan, hindi natin makilatis nang husto ang ilang tao o bagay, at medyo hindi tumpak sa pag-uulat ng mga problema, hindi ito mahalaga. Ang mahalaga ay kung mapoprotektahan natin ang gawain ng iglesia, napakahalaga ng pusong ito. Kalaunan, kapag may nakikita akong sinuman sa iglesia na gumagawa ng mga bagay na salungat sa mga prinsipyo, nagagawa ko silang iulat agad sa mga lider, tinutupad ang responsabilidad ko na protektahan ang gawain ng iglesia. Naramdaman kong sa pag-asal sa ganitong paraan, panatag at payapa ang aking puso. Salamat sa Diyos sa Kanyang patnubay sa paggawa ng pagbabagong ito sa akin!


63. Handa Akong Dalhin ang Pasanin sa Aking Tungkulin

Ni Xiao Yuxin, Tsina

Noong kalagitnaan ng Hulyo 2023, gumagawa ako ng tungkuling nakabatay sa teksto sa iglesia, katuwang ang dalawa pang sister: Ang isa ay bagong miyembro, si Wang Xue, at ang isa naman ay si Lin Xi. Sa pagtatapos ng Agosto, hiniling ng mga lider kay Lin Xi na pansamantalang gumawa ng ibang gampanin, kaya kami na lang ni Wang Xue ang natira sa pangkat. Karaniwan, pagkatapos naming pag-usapan ng superbisor ang gawain, ipinapagawa niya sa akin ang pagpapatupad at pangangasiwa sa mas mahihirap na gampanin, at isinasaayos niya na si Wang Xue ang gumawa ng mas simpleng mga gampanin. Noong una, kaya ko pa itong tratuhin nang tama, pero sa paglipas ng panahon, kinailangan ko nang alalahanin ang maraming gawain sa pangkat, at palaging ipinapagawa sa akin ng superbisor ang mas mahihirap na gampanin, na nangangailangan ng maraming oras at pagsisikap para magawa nang maayos. Dahil dito, kakaunti na lang ang libreng oras ko, at nakaramdam ako ng kaunting hinanakit sa puso ko, at nagsimula na akong magreklamo, “Bakit sa akin lahat ipinapagawa ang mahihirap na gampanin? Bagama’t hindi pa matagal na nagsasanay si Wang Xue at hindi pa niya gaanong kabisado ang mga prinsipyo, nakagawa na siya dati ng tungkuling nakabatay sa teksto at may kaunti na siyang pundasyon doon. Hindi ba puwede rin siyang magsanay na gumawa ng ilang medyo mas mahihirap na gampanin? Lahat na lang sa akin ipinapagawa, buong araw tuloy parang sasabog ang ulo ko sa stress, at sobrang nakakapagod namang gawin ang tungkulin ko nang ganito!” Habang lalo ko itong iniisip, lalong sumisikip ang dibdib ko.

Isang araw, hiniling sa akin ng mga lider na sumulat ng ilang liham para ipatupad ang isang gampaning nakabatay sa teksto, na medyo apurahan. Agad akong kumilos at sumulat ng dalawang magkasunod na liham, na pinag-isipan ko nang husto. Nakahinga ako nang maluwag pagkatapos kong isulat ang mga liham, at naisip ko, “May liham pa ng pakikipagtalastasan na kailangang isulat, paano man tingnan, si Wang Xue na ang dapat sumulat nito. Sa ganitong paraan, mas magiging magaan din para sa akin ang mga bagay-bagay.” Pero hindi ko inaasahan na ako na naman ang pinili ng superbisor para isulat ang liham ng pakikipagtalastasan, at labis akong lumaban sa puso ko, “Bakit ako na naman? Bakit hindi ninyo hayaang magsanay si Wang Xue sa pagsusulat ng mga liham ng pakikipagtalastasan? Iyon lang ang paraan para maging patas at makatwiran! Bagama’t medyo kulang si Wang Xue sa kanyang mga kasanayang propesyonal, hindi ba puwedeng dagdagan ko na lang at pahusayin ang isinulat niya? Sa ganoong paraan, makakatipid ako ng kaunting lakas.” Gayunpaman, naisaayos na ng superbisor ang lahat, kaya hindi na talaga ako makatanggi. Noong mga araw na iyon, sa tuwing naiisip ko kung paanong palaging ipinapagawa sa akin ng superbisor ang kung anu-ano, at kung paanong kadalasan ay mga gawain iyon na nangangailangan ng matinding pag-iisip, nakakaramdam ako ng pagkasupil at pagkainis, at hiniling ko na sana ay bumalik na agad si Lin Xi para medyo gumaan naman para sa akin ang mga bagay-bagay. Pagkatapos niyon, hindi na ako naging kasingpositibo sa paggawa ng mga tungkulin ko gaya ng dati. Pakiramdam ko, dahil dalawa na lang kami sa pangkat, basta’t mayroon akong ginagawa at may natatapos akong kaunting trabaho bawat araw, sapat na iyon. Sa ganoong paraan, hindi na rin ako masyadong mapapagod. Dahil hindi na ako naging mahigpit sa sarili ko at hindi ko hinigpitan ang mga plano, ang mga bagay na puwede sanang matapos sa araw ring iyon ay naaantala hanggang sa sumunod na araw, at madalas pa ngang sumasagi sa isip ko ang ideya na ayaw kong gawin ang tungkuling ito. Bagama’t napagtanto kong hindi tama ang saloobin ko sa aking tungkulin, at nakabasa na rin ako ng ilang salita ng Diyos tungkol sa pagganap ng tungkulin, hindi ko kailanman seryosong pinagnilayan ang sarili kong mga problema, at hindi nalutas ang mga kalagayang ito. Kapag pinag-uusapan namin nang magkakasama ang gawain, ayaw ko pa ngang magsalita, sa takot na makita ng superbisor na may ilang ideya ako at ipagawa niya ito sa akin. Kalaunan, nagnilay ako sa aking saloobin sa aking tungkulin. Bagama’t ginawa ko naman ang ipinagawa sa akin ng superbisor, marami pa rin akong reklamo sa puso ko. Hindi sinasang-ayunan ng Diyos ang palagi nating paggawa ng ating mga tungkulin nang labag sa kalooban. Ipinanalangin ko sa Diyos ang aking kalagayan, na nawa’y bigyang-liwanag Niya ako at gabayan para makapagnilay ako at maunawaan ko ang sarili ko.

Habang nagninilay sa sarili ko sa panahon ng aking mga debosyonal, nabasa ko ang mga salitang ito ng Diyos: “Napakalawak ng saklaw ng mga tungkulin, at kinapapalooban ng maraming aspekto, pero kahit ano pang tungkulin ang ginagampanan mo, sa madaling sabi, ito ay obligasyon mo at isang bagay na dapat ginagawa mo. Hangga’t pinagsisikapan mong gampanan ito nang mabuti at nang may puso, sasang-ayunan ka ng Diyos, at kikilalanin ka Niya bilang isang taong tunay na nananampalataya sa Diyos. Kahit sino ka pa, kung lagi mo na lang sinusubukang iwasan o pagtaguan ang iyong tungkulin, may problema nga. Sa magaan na pananalita, masyado kang tamad, masyadong tuso, batugan ka, at mahilig ka sa kalayawan at namumuhi ka sa paggawa. Sa mas seryosong pananalita, ayaw mong gampanan ang iyong tungkulin, at wala kang katapatan o pagpapasakop. Kung hindi mo man lang magugol nang pisikal ang sarili mo upang pasanin ang kaunting gawaing ito, ano ang kaya mong gawin? Ano ang kaya mong gawin nang wasto? Kung ang isang tao ay may katapatan at may pagpapahalaga sa responsabilidad sa kanyang tungkulin, kung gayon, hangga’t hinihingi ito ng Diyos, at hangga’t kailangan ito ng sambahayan ng Diyos, gagawin niya ang anumang hilingin sa kanya, nang hindi namimili ng gusto niya. Hindi ba’t isa sa mga prinsipyo ng pagganap sa isang tungkulin ay ang akuin at gawin nang mabuti ang anumang makakaya at nararapat gawin ng isang tao? (Oo.) … Lahat ay mas madaling sabihin kaysa gawin. Kapag talagang ginampanan ng mga tao ang isang gawain, sa isang banda, ang mahalaga ay ang kanilang karakter, at sa isa pang banda, kailangan mong tingnan kung minamahal ba nila ang katotohanan o hindi. Pag-usapan muna natin ang tungkol sa karakter. Kung ang isang tao ay may mabuting mga katangian, nakikita niya ang positibo sa lahat ng bagay, at nagagawa niyang tanggapin at unawain ang mga bagay mula sa positibong pananaw at batay sa katotohanan; ibig sabihin, ang kanyang puso, karakter, at espiritu ay matuwid—mula ito sa pananaw ng karakter. Sunod, pag-usapan natin ang isa pang aspekto—kung mahal ba ng isang tao ang katotohanan o hindi. Ang pagmamahal sa katotohanan ay tumutukoy sa kakayahang tanggapin ang katotohanan, na ibig sabihin, naiintindihan mo man ang mga salita ng Diyos o hindi, at kung nauunawaan mo man ang layunin ng Diyos o hindi, kung naaayon man sa katotohanan ang iyong pananaw, opinyon, at perspektiba sa trabaho, sa tungkuling dapat mong gampanan, nagagawa mo pa rin itong tanggapin mula sa Diyos; kung ikaw ay mapagpasakop at sinsero, sapat na ito, ginagawa ka nitong karapat-dapat na gampanan ang tungkulin mo, at ito ang pinakamababang hinihingi. Kung ikaw ay mapagpasakop at sinsero, kapag isinakatuparan mo ang isang gawain, hindi ka magiging pabaya, at hindi ka magiging tamad nang may paglilinlang, sa halip, ibubuhos mo ang iyong buong puso at lakas dito. Kung ang panloob na kalagayan ng isang tao ay mali, at ang negatibong damdamin ay lumitaw sa kanya, nawawala ang kanyang gana at ginugusto niyang maging pabaya; alam na alam niya sa puso niya na hindi tama ang kanyang kalagayan, ngunit hindi pa rin niya ito sinisikap na ayusin sa pamamagitan ng paghahangad sa katotohanan. Ang mga ganitong tao ay walang pagmamahal sa katotohanan at bahagya lamang na gustong gampanan ang kanilang tungkulin; hindi sila mahilig magsumikap o magdusa ng hirap at palagi nilang sinusubukang magpakatamad nang may paglilinlang. Sa katunayan, nasiyasat na ng Diyos ang lahat ng ito—kaya bakit hindi Niya pinapansin ang mga taong ito? Ang Diyos ay naghihintay lamang na ang Kanyang hinirang na mga tao ay magising, na kilatisin at ilantad ang mga taong iyon, at itiwalag ang mga iyon. Gayumpaman, iniisip pa rin ng gayong mga tao, ‘Tingnan ninyo kung gaano ako katalino. Parehas tayo ng kinakain, pero pagkatapos magtrabaho ay pagod na pagod kayo, samantalang hindi man lang ako napagod. Ako ang matalino rito. Hindi ako nagtatrabaho nang husto; ang sinumang nagtatrabaho nang husto ay isang mangmang.’ Tama ba na tingnan nila ang matatapat na tao sa ganitong paraan? Hindi. Sa katunayan, ang mga taong nagtatrabaho nang husto habang ginagampanan ang kanilang tungkulin ay isinasagawa ang katotohanan at pinalulugod ang Diyos, kaya sila ang pinakamatalino sa lahat. Ano ang nagpapatalino sa kanila? Sinasabi nila, ‘Hindi ako gumagawa ng anumang bagay na hindi hinihingi ng Diyos na gawin ko, at ginagawa ko ang lahat ng hinihingi Niyang gawin ko. Ginagawa ko ang anumang hinihingi Niya, ibinibigay ko ang buong puso at lakas ko rito, at hinding-hindi ko iniraraos lang ang mga ito. Hindi ko ito ginagawa para sa sinumang tao, ginagawa ko ito para sa Diyos. Mahal na mahal ako ng Diyos; dapat kong gawin ito upang mapalugod ang Diyos.’ Ito ang tamang pag-iisip. Bilang resulta, kapag nag-aalis ng mga tao ang iglesia, ang mga tuso sa pagganap ng kanilang tungkulin ay pawang itinitiwalag, habang ang mga matapat na tao na tumatanggap sa pagsisiyasat ng Diyos ay nananatili. Ang mga kalagayan ng mga matapat na taong ito ay patuloy na bumubuti, at sila ay pinoprotektahan ng Diyos sa lahat ng mga nangyayari sa kanila. At ano ang nagbibigay sa kanila ng proteksyong ito? Ito ay dahil, sa kanilang puso, sila ay matapat. Hindi sila natatakot sa hirap o pagod kapag ginagampanan nila ang kanilang tungkulin, at hindi sila mapili sa anumang iniaatas sa kanila; hindi sila nagtatanong kung bakit, ginagawa lang nila kung ano ang sinabi sa kanila, sumusunod sila, nang walang anumang imbestigasyon o pagsusuri, o pagsasaalang-alang sa anumang bagay. Wala silang mga kalkulasyon, at kaya nilang sumunod sa lahat ng bagay. Ang kanilang panloob na kalagayan ay laging napakanormal. Kapag nahaharap sa panganib, pinoprotektahan sila ng Diyos, kapag sumasapit sa kanila ang karamdaman o salot, pinoprotektahan din sila ng Diyos, at sa hinaharap ay magtatamasa lamang sila ng mga pagpapala. May ilang tao na sadyang hindi maunawaan ang bagay na ito. Kapag nakakakita sila ng mga matapat na tao na kusang nagtitiis ng hirap at pagod sa paggampan ng kanilang tungkulin, iniisip nila na ang matatapat na taong ito ay mga mangmang. Sabihin ninyo sa Akin, ito ba ay kamangmangan? Ito ay sinseridad, ito ay tunay na pananalig. Kung walang tunay na pananalig, maraming bagay na hindi talaga maiintindihan o maipapaliwanag. Ang mga nakakaunawa lamang sa katotohanan, ang mga palaging namumuhay sa harap ng Diyos at may normal na mga ugnayan sa Kanya, at ang mga tunay na nagpapasakop at tunay na natatakot sa Diyos, ang siyang may pinakamalinaw na pagkaalam sa kanilang puso kung ano ang tunay na nangyayari” (Ang Salita, Vol. IV. Paglalantad sa mga Anticristo. Ikasampung Aytem (Ikaapat na Bahagi)). Inilalantad ng Diyos na ang mga gumagawa ng kanilang tungkulin pero ayaw magdusa o magbayad ng halaga at palaging sinusubukang tumakas ay mga taong tamad, at mahilig sa layaw at namumuhi sa pagtatrabaho. Ang gayong mga tao ay walang pagkatao at hindi tapat sa paggawa ng kanilang mga tungkulin. Pinagnilayan ko ang sarili kong kalagayan at pag-uugali kumpara sa mga salita ng Diyos. Matapos mailipat si Lin Xi, kami na lang ni Wang Xue ang natira sa pangkat. Bagama’t noong una ay handa akong pasanin ang aking tungkulin, sa paglipas ng panahon, kinailangan ko nang alalahanin ang maraming gampanin, at palaging isinasaayos ng superbisor na ako ang gumawa ng mas mahihirap na gampanin na nangangailangan ng pagsisikap at pagbabayad ng halaga, kaya araw-araw ay parang sasabog ang ulo ko sa stress. Nagsimula akong isipin na ang paggawa ng tungkulin ko sa ganitong paraan ay may kalakip na sobrang pagdurusa, kaya nagreklamo ako at nagmaktol. Para maiwasan ng laman ko ang pagdurusa at pagkapagod, palagi kong iniisip na ipasa ang trabaho kay Wang Xue para mas makapag-relax ako, pero ipinagawa sa akin ng superbisor ang lahat ng mahihirap na gampanin. Kapag hindi natutugunan ang mga interes ng sarili kong laman, nakakaramdam ako ng paglaban at kawalan ng kasiyahan. Kahit ginagawa ko ang trabaho, ginagawa ko lang ito dahil wala akong pagpipilian, at sabik na sabik ang puso kong naghihintay sa pagbabalik ni Lin Xi para mahati namin ang trabaho at mas kaunti ang pagdurusang kailangan kong tiisin. Kapag pinag-uusapan namin ang gawain nang magkakasama, nagiging tuso ako at hindi ako nagsasabi ng mga opinyon ko, sa takot na hilingan ako ng superbisor na gumawa pa ng mas maraming trabaho, at ayaw ko na ngang gawin ang tungkuling ito. Nakita kong ako nga mismo ang uri ng tamad na tao na mahilig sa layaw at namumuhi sa pagtatrabaho na inilantad ng Diyos. Itinuturing ng mga tapat na gumagawa ng kanilang tungkulin ang kanilang tungkulin bilang bahagi ng kanilang mga pangunahing responsabilidad. Gaano man karami ang dapat nilang pagdusahan o gaano man kalaki ang halagang dapat nilang bayaran, magkukusa silang pasanin ang anumang dapat nilang gawin at ilagay ang kanilang puso at isipan sa pagtatrabaho rito. Hindi sila tamad o tuso, at masigasig sila sa pag-ako ng responsabilidad para magawa nang maayos ang kanilang tungkulin. Nakapagpapanatag ito sa tao at nakapagbibigay-kasiyahan sa Diyos. Pero ako naman, palaging isinasaalang-alang ang laman sa paggawa ng aking tungkulin. Tamad ako at tuso, at hindi ko kayang ilagay ang buong puso at isip ko sa aking tungkulin. Nakita kong isa akong taong may masamang pagkatao, na ginamit ang pagkukunwaring gumagawa ng tungkulin para magpakasasa sa kaginhawahan at maging palamunin sa sambahayan ng Diyos. Sobrang kasuklam-suklam at nakapandidiri ako! Binigyan ako ng Diyos ng pagkakataong gawin ang tungkulin ko at makamit ang katotohanan, pero isinaalang-alang ko ang laman at hindi ko ito pinahalagahan. Kapag nawala na ang pagkakataong ito, huli na ang lahat para magsisi. Hindi ko na puwedeng tratuhin nang ganito ang tungkulin ko. Kailangan kong baguhin agad ang mga bagay-bagay.

Kalaunan, nakipagtipon sa amin ang superbisor at nagbasa ng ilang salita ng Diyos. May isang sipi roon na partikular na tumutukoy sa aking kalagayan. Sabi ng Makapangyarihang Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). Pagkatapos kong basahin ang mga salita ng Diyos, may naunawaan ako tungkol sa ugat ng aking pag-aatubiling magdala ng mga pasanin. Palagi akong namumuhay ayon sa mga satanikong tuntunin ng pananatiling buhay tulad ng “Ang bawat tao para sa kanyang sarili at bahala na ang iba” at “Makakuha ng benepisyo nang walang pagdurusa o pagkalugi.” Ang mga bagay na ito ay malalim na nakatanim sa aking puso, at naging kalikasan ko na. Sa pamumuhay ayon sa mga satanikong lason na ito, lalo akong naging makasarili at kasuklam-suklam, at isinasaalang-alang ko ang mga interes ng aking laman sa aking asal at sa lahat ng ginagawa ko. Sa simula, tatlo kaming nagtutulungan, at nahahati ng lahat ang bigat ng trabaho. Hindi gaanong nakakapagod para sa laman, at kaya kong magtrabaho nang normal. Gayunpaman, matapos mailipat si Lin Xi sa ibang mga tungkulin, nabunyag ang makasarili at kasuklam-suklam kong kalikasan. Nang ipagawa sa akin ng superbisor ang mas mahihirap na gawain, nakaramdam ako ng paglaban at nagreklamo ako, at pakiramdam ko ay dehado ako. Talagang hindi ko itinuring ang aking tungkulin bilang aking responsabilidad. Sa katunayan, matagal na akong gumagawa ng tungkuling nakabatay sa teksto at may ilang prinsipyo na akong naarok. Tama lang na pasanin ko ang mas maraming gawain: Ito ang tungkuling dapat kong gampanan. Gayunpaman, makasarili ako at kasuklam-suklam at ayaw kong magdusa. Ayaw kong ilaan ang buo kong pagsisikap at hindi ko isinaalang-alang ang mga resulta ng gawain. Talagang hindi ako nakaramdam ng anumang responsabilidad. Tinamasa ko ang pagdidilig at pagtutustos ng mga salita ng Diyos, ngunit hindi ako taimtim na gumugol ng sarili para sa Diyos para suklian ang Kanyang pagmamahal. Kapag sumasalungat ang tungkulin sa aking mga makalamang interes, hindi ko isinasaalang-alang ang gawain ng iglesia, at ayaw ko pa ngang tuparin ang aking tungkulin at mga responsabilidad. Sobrang makasarili at kasuklam-suklam ako! Naisip ko kung paanong ang tungkulin ay nagmumula sa Diyos, kaya ang saloobin mo sa iyong tungkulin ay ang saloobin mo sa Diyos. Ang pagnanais na tanggihan ang aking tungkulin at iwasan ang aking mga responsabilidad ay pagkakanulo sa Diyos! Nang maisip ko ito, labis akong sumama ang loob at napuno ng paninisi sa sarili. Handa akong magsisi sa Diyos at tuparin ang tungkuling dapat kong tuparin, at maging isang taong may konsensiya at katwiran.

Pagkatapos, nagtapat at nakipagbahaginan sa akin ang superbisor tungkol sa kung paanong ang pagsasaayos ng gawain sa ganitong paraan ay pangunahing ginawa bilang pagsasaalang-alang sa katotohanang kasisimula pa lang magsanay ni Wang Xue, at nangangailangan ng oras para maging pamilyar siya sa gawain, samantalang matagal ko nang ginagawa ang tungkuling ito at mas pamilyar ako sa lahat ng aspekto nito, kabilang na ang mga kasanayang propesyonal. Kaya niya isinaayos na ako ang gumawa ng mas marami. Binasa rin sa akin ng superbisor ang mga salita ng Diyos: “Kung hinahangad ninyo ang katotohanan, dapat ninyong baguhin ang paraan ninyo ng paggawa sa mga bagay-bagay. Dapat ninyong talikuran ang inyong mga pansariling interes at ang inyong mga personal na intensiyon at ninanasa. Dapat muna kayong sama-samang magbahaginan tungkol sa katotohanan kapag gumagawa kayo ng mga bagay-bagay, at dapat maunawaan ninyo ang mga layunin at mga hinihingi ng Diyos bago ninyo paghatian ang gawain, nang binibigyang-pansin kung sino ang magaling at hindi sa kung ano. Dapat ninyong tanggapin ang kaya ninyong gawin at pangatawanan ang inyong tungkulin. Huwag kayong maglaban o mag-agawan sa mga bagay-bagay. Dapat kayong matutong makipagkompromiso at maging mapagparaya. Kung nagsisimula pa lamang ang isang tao na gumanap ng isang tungkulin o katututo pa lamang niya ng mga kasanayan para sa isang larangan, ngunit hindi pa niya kayang gumawa ng ilang gawain, hindi mo siya dapat pilitin. Dapat mo siyang takdaan ng mga gawain na medyo mas madali. Dahil dito, magiging mas madali para sa kanya na magtamo ng mga resulta sa pagganap ng kanyang tungkulin. Ganito ang pagiging mapagparaya, matiyaga at may prinsipyo. Isang bahagi ito ng kung ano ang dapat taglayin ng normal na pagkatao; ito ang hinihingi ng Diyos sa mga tao at ang dapat isagawa ng mga tao. Kung medyo mahusay ka sa isang larangan at mas matagal ka nang nagtatrabaho sa larangang iyon kaysa sa karamihan, dapat sa iyo italaga ang mas mahihirap na trabaho. Dapat mong tanggapin ito mula sa Diyos at magpasakop ka rito. Huwag kang maging mapili at magreklamo, at sabihing, ‘Bakit ako ang pinag-iinitan? Ibinibigay nila ang madadaling trabaho sa ibang tao at ibinibigay sa akin ang mahihirap. Sinusubukan ba nilang pahirapin ang buhay ko?’ ‘Sinusubukang pahirapin ang buhay mo’? Ano ang ibig mong sabihin diyan? Ang mga pagsasaayos ng trabaho ay iniaakma sa bawat tao; ang mga may higit na kakayahan ay gumagawa ng mas maraming trabaho. Kung marami ka nang natutuhan at nabigyan ka na ng Diyos ng marami, dapat kang bigyan ng mas mabigat na pasanin—hindi para pahirapin ang buhay mo, kundi dahil ito ang mismong nababagay sa iyo. Tungkulin mo ito, kaya huwag mong subukang mamili, o na tanggihan, o takasan ito. Bakit mo iniisip na mahirap ito? Ang totoo, kung medyo isasapuso mo ito, ganap na makakaya mo ito. Ang pag-iisip mo na mahirap ito, na hindi ito patas na pagtrato, na sadya kang pinag-iinitan—iyan ay pagbubunyag ng isang tiwaling disposisyon. Ito ay pagtangging gampanan ang iyong tungkulin, hindi pagtanggap mula sa Diyos. Hindi ito pagsasagawa ng katotohanan. Kapag namimili ka sa pagganap ng iyong tungkulin, ginagawa kung ano ang magaan at madali, ginagawa kung ano lang ang pinagmumukha kang magaling, ito ay isang tiwali at satanikong disposisyon. Ang hindi mo magawang tanggapin ang iyong tungkulin o makapagpasakop ay nagpapatunay na suwail ka pa rin sa Diyos, na ikaw ay sumasalungat, umaayaw, at umiiwas sa Kanya. Ito ay isang tiwaling disposisyon. Ano ang dapat mong gawin kapag nalaman mong ito ay isang tiwaling disposisyon? Kung nadarama mo na ang mga gawaing ibinibigay sa iba ay madaling tapusin samantalang ang mga gawaing ibinibigay sa iyo ay ginagawa kang abala sa mahabang panahon at kinakailangan dito na magsikap ka sa pagsasaliksik, at dahil dito ay hindi ka masaya, tama ba na hindi ka maging masaya? Talagang hindi. Kaya, ano ang dapat mong gawin kapag nadama mong mali ito? Kung ikaw ay mapanlaban at sinasabi mong, ‘Tuwing nagbibigay sila ng mga trabaho, ibinibigay nila sa akin ang mahihirap, marurumi, at higit na nangangailang gawain, at ibinibigay nila sa iba ang magagaan, simple, at kapansin-pansin na gawain. Iniisip ba nilang tao akong madali nilang ipagtulakan? Hindi ito patas na paraan ng pamamahagi ng mga trabaho!’—kung ganyan ka mag-isip, iyan ay mali. Mayroon man o walang mga paglihis sa pamamahagi ng mga trabaho, o makatwiran man o hindi ang pamamahagi ng mga ito, ano ang masusing sinisiyasat ng Diyos? Ang puso ng tao ang masusi Niyang sinisiyasat. Tinitingnan Niya kung ang isang tao ay may pagpapasakop sa kanyang puso, kung nakapagdadala siya ng ilang pasanin para sa Diyos, at kung minamahal niya ang Diyos. Batay sa pagsukat ng mga hinihingi ng Diyos, hindi katanggap-tanggap ang iyong mga palusot, hindi umaabot sa pamantayan ang pagtupad mo sa iyong tungkulin, at hindi mo taglay ang katotohanang realidad. Walang-wala kang pagpapasakop, at nagrereklamo ka kapag gumagawa ka ng ilang gawaing maraming hinihingi o marumi. Ano ang problema rito? Unang-una, mali ang iyong mentalidad. Ano ang ibig sabihin niyan? Nangangahulugan iyan na mali ang iyong saloobin sa iyong tungkulin. Kung lagi mong iniisip ang iyong pagpapahalaga sa sarili at ang mga sarili mong interes, at wala kang pagsasaalang-alang sa mga layunin ng Diyos, at walang-wala kang pagpapasakop, hindi iyan ang wastong saloobin na dapat mayroon ka sa iyong tungkulin. Kung matapat kang gumugugol para sa Diyos at may-takot-sa-Diyos na puso, paano mo tatratuhin ang mga gawaing marurumi, mabibigat, o mahihirap? Magiging iba ang iyong mentalidad: Pipiliin mong gawin ang anumang mahirap at hahanapin mo ang mabibigat na pasanin. Tatanggapin mo ang mga gawaing ayaw tanggapin ng ibang tao, at gagawin mo ito dahil lamang sa pagmamahal sa Diyos at para mapalugod Siya. Mapupuno ka ng galak sa paggawa nito, nang walang anumang bahid ng reklamo. Ang mga gawaing marurumi, mabibigat at mahihirap ang nagpapakita kung ano ang mga tao. Paano ka naiiba sa mga taong tinatanggap ang magagaan at mga kapansin-pansin na gawain lamang? Wala kang masyadong ipinagkaiba sa kanila. Ganyan nga ba? Ganito mo dapat tingnan ang mga bagay na ito. Kung gayon, ang pinakanagbubunyag sa mga tao kung ano sila ay ang kanilang pagtupad sa kanilang tungkulin. Madalas, nagsasabi ng matatayog na bagay ang ilang tao, nagpapahayag na handa silang mahalin ang Diyos at magpasakop sa Kanya, ngunit kapag nakaharap sila ng hirap sa paggampan ng kanilang tungkulin, pinawawalan nila ang lahat ng uri ng reklamo at mga negatibong salita. Halatang-halata na sila ay mga ipokrito. Kung ang isang tao ay nagmamahal sa katotohanan, kapag siya ay nahaharap sa hirap sa pagtupad sa kanyang tungkulin, magdarasal siya sa Diyos at hahanapin ang katotohanan habang masigasig na ginagampanan ang kanyang tungkulin kahit pa hindi ito angkop na naisasaayos. Hindi siya magrereklamo, kahit pa nahaharap sa mabibigat, marurumi o mahihirap na gawain, at magagawa niya nang maayos ang kanyang mga gawain at magagampanan nang maayos ang kanyang tungkulin nang may pusong nagpapasakop sa Diyos. Nakadarama siya ng malaking kasiyahan sa paggawa nito, at ikinaaaliw ng Diyos na makita ito. Ito ang uri ng tao na nakukuha ang pagsang-ayon ng Diyos. Kung ang isang tao ay nagiging masungit at bugnutin sa sandaling nakaharap siya ng marurumi, mahihirap o mabibigat na gawain, at hindi siya pumapayag na punahin siya ninuman, ang ganoong tao ay hindi isang taong matapat na ginugugol ang sarili niya para sa Diyos. Maaari lamang siyang ibunyag at itiwalag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Ipinahiya ako ng mga salita ng Diyos. Naisip ko kung paanong nilinang ako ng iglesia para gawin ang tungkuling nakabatay sa teksto sa loob ng maraming taon, at kung paanong mas marami akong nauunawaang prinsipyo kaysa kay Wang Xue. Responsabilidad kong pasanin na sa akin maitalaga ang mas mahihirap na gampanin, at hindi ko dapat sinubukang mangatwiran at iwasan ito. Isinaayos ng superbisor ang mga bagay sa ganitong paraan dahil sa pagsasaalang-alang sa mga pangangailangan ng gawain ng iglesia, at makatwiran ang mga pagsasaayos. Kasisimula pa lang magsanay ni Wang Xue at nasa proseso pa lang siya ng pagiging pamilyar sa mga prinsipyo. Kung ipinagawa sa kanya ang mahirap at kumplikadong gawain, maaantala nito ang pag-usad ng gawain at magdudulot ito ng stress sa kanya. Kaya dapat muna siyang atasan ng ilang mas madaling gampanin para makapagsanay siya, at kapag naarok na niya ang higit pang iba’t ibang prinsipyo, kakayanin na niyang gampanan ang mas mahihirap na gampanin kapag ipinagawa sa kanya. Gayunpaman, hindi ko ito isinaalang-alang kahit kaunti, at nagmaktol pa nga ako. Talagang masyadong kulang ako sa pagkatao at katwiran! Ngayon, naunawaan ko na na dapat nating protektahan ang mga interes ng iglesia sa paggawa ng ating tungkulin, dapat tayong matutong maging mapagparaya at maunawain sa isa’t isa, at dapat gawin ng bawat isa ang kanyang bahagi sa ating mga tungkulin. Sa pagtutulungan sa ganitong paraan, magagawa nang maayos ang gawain. Dati, akala ko ay hindi patas na palaging ipinapagawa sa akin ng superbisor ang mahihirap na gampanin. Ngayon, napagtanto kong mali ang ganitong paraan ng pagtingin sa mga bagay-bagay. Sa paggawa ng tungkulin, walang paggawa ng mas marami o mas kaunti, o pagiging patas o hindi. Alam ng Diyos ang tayog at kakayahan ng bawat isa sa atin, at alam Niya kung gaano karami ang kaya nating gawin. Ang isang pasanin ay isang pagpapala mula sa Diyos at isa ring pagkakataong ibinibigay ng Diyos sa mga tao para makapagsanay sila. Bagama’t ang paggawa ng mas marami sa mas mahihirap na gampanin ay nangangailangan ng maingat na pag-iisip at pagsasaalang-alang, maaari ka rin nitong itulak na mag-isip nang higit pa tungkol sa mga prinsipyo, at mapahusay ang antas ng iyong mga kasanayang propesyonal. Bukod pa rito, kung papasan ka ng dagdag na pressure sa iyong tungkulin, masasanay mo rin ang iyong sarili na magkaroon ng pusong handang umako ng responsabilidad. Lahat ito ay mabubuting bagay. Gayunpaman, namuhay ako ayon sa aking makasarili at kasuklam-suklam na satanikong disposisyon, hindi ko nakita ang masisidhing layunin ng Diyos, at palagi ko pa ngang gustong takasan ang aking tungkulin. Talagang hindi ko alam kung ano ang mabuti para sa akin, at binigo ko ang mga layunin ng Diyos. Sa patnubay ng mga salita ng Diyos, medyo nabago ko ang aking kalagayan, at naisip ko na ang kailangan kong gawin ngayon ay magpasakop at manatili sa aking tungkulin.

Kalaunan, pansamantalang itinalaga si Wang Xue sa ibang gampanin at kinailangan kong asikasuhin ang maraming bagay. Kinailangan kong planuhin ang aking mga pang-araw-araw na gampanin at mas mabuti kung matatapos ko ang lahat ng iyon sa araw ring iyon. Araw-araw ay parang sasabog ang ulo ko sa stress, at sabik na sabik kong hinihintay ang mabilis na pagbabalik ni Lin Xi para medyo gumaan naman para sa akin ang mga bagay-bagay. Nang maisip ko ito, naalala ko ang ilang salita ng Diyos na nabasa ko dati: “Ang bawat taong nasa hustong gulang ay kailangang magpasan ng mga responsabilidad ng isang taong nasa hustong gulang, gaano mang kagipitan ang harapin niya, gaya ng mga paghihirap, karamdaman, at maging ng iba’t ibang suliranin—ito ay mga bagay na dapat danasin at pasanin ng lahat ng tao. Ang mga ito ay bahagi ng buhay ng isang normal na tao. Kung hindi mo kayang magdala ng bigat ng pagkagipit o magtiis ng pagdurusa, nangangahulungan iyon na masyado kang marupok at walang silbi. Ang sinumang nabubuhay ay kailangang pasanin ang pagdurusang ito, at walang sinuman ang makaiiwas dito. Sa lipunan man o sa sambahayan ng Diyos, pare-pareho lang para sa lahat. Ito ang responsabilidad na dapat mong pasanin, ang mabigat na dalahing dapat ay buhat-buhat ng isang taong nasa hustong gulang, ang bagay na dapat niyang isabalikat, at hindi mo ito dapat iwasan. Kung palagi mong sinusubukang takasan o iwaksi ang lahat ng ito, lalabas ang iyong mga emosyon ng pagkapigil, at palagi kang magagapos ng mga iyon. Subalit, kung kaya mong maunawaan nang wasto at matanggap ang lahat ng ito, at makita ito bilang isang kinakailangang bahagi ng iyong buhay at pag-iral, hindi dapat maging dahilan ang mga isyung ito upang magkaroon ka ng mga negatibong emosyon. Sa isang aspekto, kailangan mong matutunang pasanin ang mga responsabilidad at obligasyon na dapat taglayin at isagawa ng mga taong nasa hustong gulang. Sa isa pang aspekto, dapat mong matutunang mamuhay nang nakakasundo ang iba sa iyong kapaligirang pinamumuhayan at pinagtatrabahuhan nang may normal na pagkatao. Huwag mong basta na lang gawin ang gusto mo. Ano ang layunin ng mamuhay nang nakakasundo ang iba? Ito ay para mas mabuting matapos ang gawain at mas mabuting matupad ang mga obligasyon at responsabilidad na dapat mong tapusin at tuparin bilang isang taong nasa hustong gulang, ang mabawasan ang mga kawalang idinudulot ng mga problemang kinakaharap mo sa iyong gawain, at ang labis na mapabuti ang mga resulta at mapabilis ang iyong gawain. Ito ang dapat mong matamo. Kung nagtataglay ka ng normal na pagkatao, dapat mo itong makamit kapag gumagawa ka sa gitna ng iba pang mga tao. Pagdating naman sa kagipitan sa trabaho, nanggagaling man ito sa Itaas o sa sambahayan ng Diyos, o kung kagipitan ito na iniaatang sa iyo ng iyong mga kapatid, isa itong bagay na dapat mong pasanin. Hindi mo maaaring sabihin na, ‘Sobra-sobra itong kagipitang ito, kaya hindi ko ito gagawin. Naghahanap lang ako ng kalibangan, kadalian, kaligayahan, at kaginhawahan sa paggawa ng aking tungkulin at paggawa sa sambahayan ng Diyos.’ Hindi ito uubra; hindi ito isang kaisipan na dapat taglayin ng isang normal na taong nasa hustong gulang, at ang sambahayan ng Diyos ay hindi isang lugar para magpakasasa ka sa kaginhawahan. Ang bawat tao ay nagpapasan ng kaunting kagipitan at pakikipagsapalaran sa kanyang buhay at gawain. Sa anumang trabaho, lalo na sa paggampan ng iyong tungkulin sa sambahayan ng Diyos, dapat mong pagsikapang makakuha ng pinakamagagandang resulta. Sa mas mataas na antas, ito ang itinuturo at hinihingi ng Diyos. Sa mas mababang antas, ito ang saloobin, pananaw, pamantayan, at prinsipyo na dapat taglayin ng bawat tao sa kanyang asal at mga kilos. Kapag gumagampan ka ng isang tungkulin sa sambahayan ng Diyos, kailangan mong matutunang sumunod sa mga patakaran at sistema ng sambahayan ng Diyos, kailangan mong matutunang sumunod, matutunan ang mga panuntunan, at umasal nang maayos. Isa itong mahalagang bahagi ng pag-asal ng isang tao” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (5)). Mula sa mga salita ng Diyos, naunawaan ko na umaasa ang Diyos na aasal tayo ayon sa Kanyang mga hinihingi, at bilang mga nasa hustong gulang, dapat nating pasanin ang mga responsabilidad na dapat pasanin ng mga nasa hustong gulang, punuin ang ating mga puso ng mga naaangkop na bagay, at gawin ang ating naaangkop na gawain. Dapat tayong makaramdam ng responsabilidad kapag umaako tayo ng isang gampanin, at anuman ang mga problema o paghihirap na makaharap natin, dapat tayong manalangin at umasa sa Diyos at dapat nating hanapin ang katotohanan para malutas ang mga ito, tinatapos nang maayos ang lahat ng bagay na kaya nating gawin. Ito ang dapat gawin ng mga taong may konsensiya at katwiran. Naisip ko kung paanong isinaayos ng Diyos ang kapaligirang ito para sa akin sa nakalipas na dalawang buwan. Sa isang banda, ibinunyag nito ang aking makasarili at kasuklam-suklam na tiwaling disposisyon, at tinuruan din ako nito kung paano magdala ng pasanin, umako ng responsabilidad at maging isang taong nagtataglay ng konsensiya at katwiran. Hindi ko puwedeng biguin ang layunin ng Diyos. Kailangan kong umasa sa Diyos at maghimagsik laban sa laman para magawa ko nang maayos ang aking tungkulin. Pagkatapos, itinuwid ko ang aking kaisipan at pinlano kung ano ang gagawin ko bawat araw. Bagama’t marami akong trabaho at kapos sa oras, napapanatag ang aking puso sa paggawa ng aking tungkulin. Minsan, nangangailangan ng matinding pag-iisip at pagninilay para magawa ang ilang mahihirap na gampanin, ngunit itinuturing ko ang mga ito bilang mga pagkakataon upang makamit ang katotohanan at makapasok sa mga prinsipyo, kaya sa pagtatapos ng bawat araw, pakiramdam ko ay may natamo ako. Naranasan ko na kapag nagsasagawa ka ayon sa mga salita ng Diyos, payapa at panatag ang iyong puso. Ang kapaligirang dumating sa akin sa loob ng dalawang buwang iyon ay isang pagbubunyag sa akin, at pagliligtas din ng Diyos. Sa puso ko, tahimik akong nagpapasalamat at nagpupuri sa Diyos.


64. Paano Itaguyod ang Tungkulin sa Gitna ng Panganib

Ni Gao Jiaqi, Tsina

Noong Hulyo 2023, kasisimula ko pa lang bilang lider sa iglesia. Noong Agosto 13, Bumalik ako sa pamilyang nagho-host pagkatapos kong gawin ang aking gawain. Pagbukas ko pa lang ng pinto, nagulat ako sa eksenang tumambad sa akin. Halos lahat ng gamit sa loob ay hinalughog at kalat-kalat, at naiwang nakabukas ang ilaw sa kusina at sala. Bigla kong napagtanto, “Naku—may nangyari! Baka naaresto ang sister na kapareha ko, ang mangangaral na si Sun Fei, at ang sister na nagpapatuloy sa amin.” Humangos ako sa silid-tulugan, at nakitang hinalughog din ang silid na ito. Hindi ko maiwasang kabahan, “Kung naglagay ng kamera ang mga pulis sa bahay, kapag nakita nila akong pumunta rito, malalaman nilang gumagawa ako ng mahalagang tungkulin. Siguradong pupunta sila at aarestuhin ako.” Sa pagmamadali, dali-dali akong nag-empake ng ilang damit at umalis. Pumunta ako sa isa pang bahay-tuluyan. Noong gabing iyon, biling-baligtad ako, hindi makatulog. Naisip ko, “Alam ng mga kapatid na naaresto ang mga detalye tungkol sa mga tauhan ng ilang iglesia at pati na ang bahay kung saan nakatago ang mga libro. Bukod pa riyan, ang mga kompyuter nila ay naglalaman ng impormasyon tungkol sa pagkakakilanlan ng mga kapatid. Kung walang oras para patayin ang mga kompyuter, maaaring napasakamay na ng mga pulis ang impormasyong ito, at mas marami pang kapatid ang maaaring maaresto. Ngayon, dapat asikasuhin agad ang resulta ng pangyayari. Dapat ko munang abisuhan ang mga kapatid na nanganganib ang kaligtasan na kailangan nilang magtago agad, at pagkatapos ay ilipat ang mga aklat ng mga salita ng Diyos.” Pero naisip ko kung paanong kailangan kong humarap at asikasuhin ang lahat ng resultang ito nang mag-isa, nang wala man lang makakausap tungkol dito. Hindi pa ako ganoon katagal na gumagawa ng tungkuling ito, at hindi ko pa nauunawaan o nakakabisado ang maraming gampanin. Paano ko aasikasuhin ang resulta ng pangyayari? Nang maisip ko ang mga tunay na problemang ito, para bang dinudurog ng malaking bato ang puso ko; talagang nasusupil ako. Medyo natakot din ako. Natakot ako na titingnan ng mga pulis ang CCTV footage, matutuklasan ako, at aarestuhin ako. Kung maaaresto ako at hindi ko makakayanan ang pagpapahirap ng mga pulis, ipagkakanulo ang Diyos, at magiging Hudas, pagkatapos kong mamatay, itatapon pa ako sa impiyerno para maparusahan. Nasa isang dekada na akong nananampalataya sa Diyos, at ayaw kong maging ganito ang kahihinatnan ko. Gusto kong sumunod sa Diyos hanggang sa wakas at makita ang araw na maluwalhati ang Diyos. Sa harap ng mga tunay na problemang ito at lahat ng hindi pa nalalaman sa hinaharap, namuhay ako sa pagkabalisa at pagkatakot, at ganito ko pinalilipas ang mahahabang gabi.

Kinabukasan, sinabi sa akin ng isa pang mangangaral, si Li Xue, na talagang naaresto nga ang mangangaral na si Sun Fei at ang sister na katuwang ko. Nang marinig ko ang balitang ito, alam kong tinulungan ako ng proteksyon ng Diyos na makatakas sa kapahamakang ito. Kung hindi, isa sana ako sa mga naaresto. Gayumpaman, sa sandaling naisip kong kailangan kong ilipat ang mga libro, medyo kinabahan ako sa puso ko, “Kung magiging Hudas ang mga taong naaresto at ipagkakanulo ang bahay kung saan nakatago ang mga libro, hindi ba’t parang papasok ako mismo sa lungga ng leon kung pupunta ako roon? Dati, may ilang taong naaresto na naging Hudas. Ang ilan ay pumirma sa ‘Tatlong mga Pahayag’ at ipinagkanulo ang Diyos. Tinatakan sila ng tanda ng halimaw. Lahat sila ay mas matagal nang nanampalataya sa Diyos kaysa sa akin. Kung hindi sila nakapanindigan noong naaresto sila, paano pa kaya ako? Kung maaaresto ako at ipagkakanulo ko ang Diyos sa pamamagitan ng pagiging Hudas, wala na akong anumang pagkakataong makatanggap ng kaligtasan. Hindi ba’t masasayang lang ang lahat ng taon ng pananampalataya ko?” Nang maisip ko ito, nakaramdam ako ng takot at hindi ako nangahas na pumunta. Pero pagkatapos ay naisip ko, “Ngayon, ako na lang ang nakakaalam ng bahay kung saan nakatago ang mga libro. Kung hindi ako pupunta para ilipat ang mga aklat ng mga salita ng Diyos at masamsam ang mga ito ng mga pulis, hindi kailanman mapapanatag ang konsensiya ko sa buong buhay ko, at mamumuhay ako sa pagsisisi, pagkakonsensiya, at paninisi sa sarili hanggang sa araw ng aking kamatayan.” Naalala ko ang mga salita ng Diyos: “Lubhang mahalaga kung paano mo itinuturing ang mga atas ng Diyos, at isa itong napakaseryosong bagay. Kung hindi mo kayang tapusin ang ipinagkatiwala ng Diyos sa mga tao, hindi ka angkop na mamuhay sa Kanyang presensiya at dapat kang parusahan. Ito ay ganap na likas at may katwiran na dapat tapusin ng mga tao ang anumang atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung hindi mo sineseryoso ang mga atas ng Diyos, ipinagkakanulo mo Siya sa pinakamalalang paraan. Sa ganito, mas kahabag-habag ka pa kaysa kay Hudas, at dapat na sumpain. Dapat matamo ng mga tao ang lubos na pagkaunawa sa kung paano tatratuhin ang ipinagkakatiwala ng Diyos sa kanila at, kahit papaano, dapat maunawaan nilang ang mga atas na ipinagkakatiwala Niya sa sangkatauhan ay mga pagtataas at natatanging pabor mula sa Diyos, at na ang mga ito ay mga pinakamaluwalhating bagay. Ang iba pang mga bagay ay maaari nang abandonahin. Kahit na kailangang isakripisyo ng isang tao ang kanyang sariling buhay, dapat pa rin niyang tuparin ang tagubilin ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Pinaunawa sa akin ng mga salita ng Diyos na ang atas ng Diyos sa tao ay responsabilidad at misyon ng tao. Ang tao ay may tungkuling hindi tumanggi sa kanyang responsabilidad na matapang na harapin ang mapapanganib na kapaligiran, ialay ang kanyang katapatan, at protektahan ang mga aklat ng mga salita ng Diyos. Gayumpaman, hindi ko tinrato nang may katapatan ang aking tungkulin. Ako lang ang nag-iisang nakakaalam tungkol sa bahay kung saan nakatago ang mga libro. Kailangan kong ilipat agad ang mga aklat ng mga salita ng Diyos mula roon sa lalong madaling panahon, pero para maprotektahan ang sarili ko, ayaw kong asikasuhin ang mga resulta ng pangyayari, hindi alintana ang panganib na makukuha ng mga pulis ang mga libro. Ang asal ko ay isang pagtataksil sa Diyos. Anong kapiraso ng konsensiya at katwiran ang mayroon ako? Ang isang taong tunay na nagtataglay ng konsensiya at katwiran, kapag dumating sa kanila ang isang mapanganib na kapaligiran, ay kayang manindigan para protektahan ang mga interes ng sambahayan ng Diyos, at umasa sa Diyos para magawa nang maayos ang kanilang tungkulin. Kung hindi ako mangangahas na pumunta at ilipat ang mga libro dahil natatakot akong mamatay at kumakapit ako sa buhay, at nagresulta ito sa pagkakahulog ng mga libro sa kamay ng malaking pulang dragon, magiging makasalanan ako na hahatulan sa lahat ng panahon, karapat-dapat sa mga sumpa at mas kahabag-habag pa kaysa kay Hudas. Sa oras na iyon, naalala ko ang mga salita ng Diyos: “Dapat mong malaman na ang lahat ng iyong nakapaligid na kapaligiran ay tinutulutan at isinasaayos Ko. Dapat maging malinaw sa iyo ito at bigyang-kasiyahan ang Aking puso sa kapaligirang ibinigay Ko na sa iyo. Huwag matakot sa kung ano-ano, ang Makapangyarihang Diyos ng maraming hukbo ay tiyak na sasaiyo; Siya ang puwersang susuporta sa inyo, at Siya ang inyong sanggalang” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 26). “Hindi ka dapat matakot sa ganito at ganyan; gaano man karaming hirap at panganib ang maaari mong harapin, dapat kang manatiling matatag sa Aking harapan, hindi nahahadlangan ng anumang balakid, upang ang Aking kalooban ay maisagawa nang walang sagabal. Ito ang iyong tungkulin; kung hindi ay mapapasaiyo ang Aking poot, at gagawin Ko ito sa pamamagitan ng Aking kamay…. Pagkatapos ay magtitiis ka ng walang hanggang pagdurusa ng isipan. Kailangan mong tiisin ang lahat; para sa Akin, kailangan mong maging handang bitawan ang lahat at sumunod sa Akin gamit ang buong lakas mo, at maging handang magbayad ng anumang halaga. Ngayon ang panahon na susubukin kita: Ihahandog mo ba ang iyong katapatan sa Akin? Makasusunod ka ba sa Akin hanggang sa dulo ng daan nang may katapatan? Huwag matakot; sa suporta Ko, sino ang makakahadlang sa daang ito? Tandaan ito! Tandaan! Ang lahat ng bagay ay naglalaman ng Aking mabubuting layunin at nasa ilalim ng Aking pagsisiyasat. Masusunod mo ba ang Aking salita sa lahat ng sinasabi at ginagawa mo? Kapag ang mga pagsubok ng apoy ay sumapit sa iyo, luluhod ka ba at tatawag? O yuyukod ka ba at hindi na kakayaning sumulong?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Pinaunawa sa akin ng mga salita ng Diyos na dinaranas ng iglesia ang mga pag-aresto at pag-uusig ng CCP nang may pahintulot ng Diyos, na dapat tayong manalig na kasama natin ang Diyos, at ang pagkakaroon ng ganitong uri ng kapaligiran ay para subukin tayo. Ngayong may mga pag-aresto nang nangyari sa iglesia, tungkulin kong asikasuhin nang maayos ang mga kinahinatnan at protektahan ang mga aklat ng mga salita ng Diyos. Isa itong responsabilidad at obligasyon na dapat kong tuparin. Hindi ako puwedeng mamuhay sa kalagayan ng pagkakimi; kailangan kong manalig na ang lahat ay nasa mga kamay ng Diyos. Pagkatapos ay napagtanto ko na, sa pagkakataong iyon, nagkataon lang na lumabas ako para asikasuhin ang isang bagay, at naaresto ang mga sister ko kinabukasan. Tanging dahil sa kataas-taasang kapangyarihan at mga pagsasaayos ng Diyos kaya ako nakatakas sa pagkaaresto, at nagawang manatili para asikasuhin ang mga kinahinatnan. Nang mapagtanto ko ito, nagkaroon ako ng pananalig, at sumigla ang aking kalooban. Naisip ko, “Kung maaaresto man ako ngayon kapag inilipat ko ang mga libro ay nasa Diyos na iyon. Ang lahat ay nasa mga kamay ng Diyos. Pakikipag-unahan ito ngayon sa oras. Hindi ako puwedeng maantala kahit isang segundo. Kapag mas maagang nailipat ang mga libro, mas maaga silang magiging ligtas. Kung hindi, maaari silang masamsam ng mga pulis anumang sandali.” Pagkatapos, pinag-usapan namin ng mga sister ko ang bagay na ito at naghiwa-hiwalay kami para kumilos. Sa daan papunta para ilipat ang mga libro, patuloy akong nanalangin. Hindi ko hinayaang mawalay ang puso ko sa Diyos kahit isang segundo. Salamat sa proteksyon ng Diyos, ligtas naming nailipat ang mga libro mula roon. Mga dalawang linggo o higit pa pagkatapos, nalaman kong pumunta ang mga pulis para halughugin ang bahay, pero wala silang nakita. Nang marinig ko ang balitang ito, labis akong nagalak. Kung nasamsam ng mga pulis ang mga libro, maiiwan akong habambuhay na nagsisisi. Isa sana itong walang hanggang pagsalangsang!

Noong umaga ng Setyembre 3, dumating si Li Xue at may sinabi pa sa aking dagdag na balita. Sinabi niya na dalawang araw na ang nakalipas, may isa na namang naaresto at naging si Hudas, ipinagkanulo ang mga lokasyon ng mga bahay kung saan itinatago ng iglesia ang mga libro. Naipagkanulo rin ang bahay kung saan ko inilipat kailan lang ang mga libro. Kailangang apurahan uling ilipat ang mga libro. Nang marinig ko ang balitang ito, natigilan ako, at hindi ko alam ang gagawin. Hindi ko maiwasang makaramdam ng pagkabalisa, “Talagang sunud-sunod ang sakuna. Ngayon kailangan kong ilipat agad ang mga libro, kung hindi, kapag inihatid na ng Hudas ang mga pulis sa pinto, huli na ang lahat.” Pero pagkatapos ay naisip ko, “Naipagkanulo na ng Hudas na iyon ang mga bahay kung saan itinatago ng iglesia ang mga libro. Hindi ko lang alam kung aling mga bahay na ang napuntahan ng mga pulis at alin ang hindi pa. Kung makakasalubong ko ang mga pulis ngayon habang inililipat ko ang mga libro, hindi ako makakatakas kahit gustuhin ko pa. Kung maaaresto ako at malalaman ng mga pulis na lider ako, tiyak na hindi nila ako pakakawalan. Kapag nangyari iyon at hindi ko makayanan ang pagpapahirap at maging Hudas ako, wala na talaga akong magiging mabuting kalalabasan o kahahantungan.” Nang maisip ko ito, hindi na ako nangahas na pumunta at ilipat pa ang mga libro. Habang iniisip ko ito, sa puso ko ay sinisisi ko ang sarili ko, kaya nanalangin ako sa Diyos, “Mahal na Diyos, sa harap ng biglaang kapaligirang ito, nakakaramdam ako ng takot sa aking puso. Natatakot ako na kung maaaresto ako, hindi ko makakayanan ang pagpapahirap, at ipagkakanulo ko ang Diyos, wala na akong magiging mabuting kalalabasan o kahahantungan. Ngayon, nasa panganib ang mga aklat ng mga salita ng Diyos at kailangang mailipat, pero makasarili ako at kasuklam-suklam, at iniisip ko ang sarili kong kaligtasan. Talagang wala akong konsensiya o katwiran! Mahal na Diyos, nawa’y bigyan Mo ako ng pananalig at lakas para mapalugod Ka sa bagay na ito.” Pagkatapos, naalala ko ang mga salita ng Diyos: “Ang pananalig ay parang isang trosong tulay: Yaong mga nakakapit nang miserable sa buhay ay mahihirapang tumawid dito, ngunit yaong mga handang isakripisyo ang buhay nila ay makakatawid, nang hindi nahuhulog at walang pangamba. Kung ang tao ay nagkikimkim ng mga mahiyain at matatakuting saloobin, iyon ay dahil naloko sila ni Satanas, natatakot na tatawirin natin ang tulay ng pananampalataya upang makapasok sa Diyos” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 6). Napakaliit ng pananalig ko sa Diyos. Sa tuwing dumarating sa akin ang isang mapanganib na kapaligiran, ang tanging isinasaalang-alang ko ay ang mga interes ng laman; Nag-aalala ako na kung maaaresto ako, hindi ko makakayanan ang pagpapahirap, at ipagkakanulo ko ang Diyos, magiging Hudas, mawawala sa akin ang pagkakataong maligtas. Hindi ko inisip kung paano protektahan ang aking mga kapatid at ang mga aklat ng mga salita ng Diyos, at protektahan ang mga interes ng sambahayan ng Diyos. Nakita kong masyadong kasuklam-suklam at karima-rimarim ang aking mga iniisip, at nakita kong wala akong pagkaunawa sa pagkamakapangyarihan-sa-lahat at kataas-taasang kapangyarihan ng Diyos. Naisip ko kung paanong may takot din sa puso ko noong huling beses na naglipat ako ng mga libro, at kung paanong ang mga salita ng Diyos ang nagbigay sa akin ng pananalig at tapang, at sa wakas ay ligtas kong nailipat ang mga libro mula roon. Hindi nagtagal, pumunta ang mga pulis sa bahay kung saan dating nakatago ang mga libro. Nakita kong kung walang pahintulot ng Diyos, hindi nangangahas si Satanas na lumampas ng kahit kalahating hakbang sa Kanyang itinakdang hangganan, at lahat ng tao, pangyayari, at bagay ay nasasakamay ng Diyos. Nang mapagtanto ko ito, nagkaroon ako ng pananalig na asikasuhin ang mga kinahinatnan.

Noong gabing iyon, ginunita ko ang aking mga naibunyag sa panahong ito, at nabasa ko ang mga salita ng Diyos: “Sa kapaligiran ng mainland Tsina, posible bang maiwasang sumuong sa anumang panganib at tiyaking walang masamang mangyayari habang ginagampanan ang tungkulin? Kahit ang pinakamaingat na tao ay hindi makakatiyak niyon. Ngunit ang pagiging maingat ay kinakailangan. Ang pagiging handa nang maaga ay makakapagpabuti nang kaunti sa mga bagay-bagay, at makakatulong ito na mabawasan ang mga kawalan kapag nagkakaproblema. Kung walang anumang paghahanda man lang, magiging malaki ang mga kawalan. Nakikita mo ba nang malinaw ang kaibahan ng dalawang sitwasyong ito? Samakatwid, tungkol man ito sa mga pagtitipon o sa paggampan ng anumang uri ng tungkulin, pinakamainam na maging maingat, at kinakailangang magsagawa ng ilang hakbang na pang-apula. Kapag ang isang tapat na tao ay gumagampan sa kanyang tungkulin, maaari siyang mag-isip nang mas komprehensibo at masusi. Gusto niyang isaayos nang mabuti ang mga bagay na ito sa abot ng kanyang makakaya para kung magkakaproblema man, mababawasan ang mga kawalan. Pakiramdam niya ay dapat niyang matamo ang resultang ito. Ang isang taong walang katapatan ay hindi nagsasaalang-alang sa mga bagay na ito. Iniisip niya na hindi mahalaga ang mga bagay na ito, at hindi niya itinuturing ang mga ito bilang kanyang responsabilidad o tungkulin. Kapag may nangyayaring hindi maganda, wala siyang nararamdamang anumang paninisi sa kanyang sarili. Ito ay isang pagpapamalas ng kawalan ng katapatan. Ang mga anticristo ay walang ipinapakitang katapatan sa Diyos. Kapag inaatasan sila ng gawain, masaya nila itong tinatanggap, at gumagawa sila ng ilang magagandang deklarasyon, ngunit kapag dumarating ang panganib, tumatakbo sila nang napakabilis; sila ang unang tumatakbo, ang unang tumatakas. Ipinapakita nito na ang kanilang pagiging makasarili at kasuklam-suklam ay talagang malala. Wala silang anumang pagpapahalaga sa responsabilidad o katapatan man lang. Kapag nahaharap sa isang problema, ang alam lang nila ay tumakas at magtago, at iniisip lang nila ang pagprotekta sa kanilang sarili, hindi kailanman isinasaalang-alang ang kanilang mga responsabilidad o tungkulin. Alang-alang sa kanilang pansariling seguridad, palaging ipinapakita ng mga anticristo ang kanilang makasarili at kasuklam-suklam na kalikasan. Hindi nila inuuna ang gawain ng sambahayan ng Diyos o ang kanilang sariling mga tungkulin. Lalong hindi nila inuuna ang mga interes ng sambahayan ng Diyos. Sa halip, inuuna nila ang sarili nilang seguridad” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na kapag ang mga anticristo ay may katayuan, napupuno ng kagalakan ang kanilang mga puso, pinahahalagahan nila ang kanilang katayuan, at tinatamasa nila ang kanilang katayuan. Ngunit kapag hiniling mo sa kanilang makipagsapalaran, nagtatago sila o tumatakas sa kauna-unahang sandali para protektahan ang sarili nilang kaligtasan, hindi nagpapakita ng kahit katiting na katapatan sa kanilang tungkulin at kinakalimutan ang lahat ng tungkol sa mga interes ng sambahayan ng Diyos. Lubha silang makasarili at kasuklam-suklam. Hindi ba’t ang naibunyag ko ay ang kalagayang ito mismo? Biniyayaan ako ng Diyos na gampanan ang tungkulin ng isang lider, at binigyan ako ng pagkakataong magsanay. Umasa ang Diyos na magiging tapat ako at mapagpasakop sa aking tungkulin. Pero, bilang isang lider, noong ang mga aklat ng mga salita ng Diyos ay naharap sa panganib na masamsam ng mga pulis at kinailangan kong protektahan ang mga interes ng sambahayan ng Diyos at ipakita ang aking katapatan, ang unang naisip ko ay hindi kung paano ililipat ang mga libro para mabawasan ang mga kawalan. Sa halip, natakot ako na kung maaresto ako, hindi makayanan ang pagpapahirap, at maging si Hudas, na ipinagkakanulo ang Diyos, wala na akong magiging mabuting kalalabasan o kahahantungan. Kaya umatras ako. Nagpakita ba ako ng kahit katiting na konsensiya o katwiran? Katulad lang ako ng mga anticristong inilantad ng Diyos—sobrang makasarili at kasuklam-suklam at walang pagkatao. Nagbasa ako ng higit pang mga salita ng Diyos: “Kung hindi mo kailanman isinagawa ang katotohanan, at kung lalo pang dumarami ang mga paglabag mo, nakatakda na ang kalalabasan mo. Makikita nang malinaw na ang lahat ng iyong paglabag, ang maling landas na tinatahak mo, at ang pagtanggi mong magsisi—ang lahat ng ito ay dumadagdag sa sangkaterbang masasamang gawa; kaya naman ang kalalabasan mo ay ang mapupunta ka sa impiyerno—mapaparusahan ka” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos kong basahin ang mga salita ng Diyos, nakaramdam ako ng takot sa aking puso. Bagama’t sa panlabas ay nananampalataya ako sa Diyos at ginagawa ang aking tungkulin, sa kritikal na sandali, hindi ko pinrotektahan ang gawain ng iglesia at hindi ako nagpakita ng katapatan sa Diyos. Paano pa ako maliligtas? Ayaw ko nang mamuhay pa na umaasa sa aking makasarili at kasuklam-suklam na tiwaling disposisyon. Ayaw ko nang maging isang pagong na nagtatago sa kanyang kabibe, pinoprotektahan ang sarili kong kaligtasan. Hangga’t may hininga pa ako, poprotektahan ko ang mga interes ng iglesia.

Napagnilayan ko rin na ang dahilan kung bakit ako kimi at takot ay dahil natatakot ako na, kung maaresto ako, hindi makayanan ang pagpapahirap, at maging Hudas, wala na akong magiging mabuting kalalabasan o kahahantungan. Sa paghahanap, nabasa ko ang mga salita ng Diyos: “May mga pagsasaayos ang Diyos para sa Kanyang bawat tagasunod. Ang bawat isa sa kanila ay may kapaligiran, na inihanda ng Diyos para sa kanila, para gawin ang kanilang tungkulin, at mayroon silang biyaya at pabor ng Diyos na dapat nilang tamasahin. Mayroon din siyang mga espesyal na sitwasyon, na inihahanda ng Diyos para sa kanila, at maraming pagdurusang kailangan nilang maranasan—hindi ito isang madaling paglalakbay na gaya ng iniisip ng mga tao. Bukod pa riyan, kung kinikilala mo na isa kang nilikha, dapat mong ihanda ang iyong sarili na magdusa at magbayad ng halaga alang-alang sa pagtupad ng iyong responsabilidad na ipalaganap ang ebanghelyo at alang-alang sa maayos na pagganap sa iyong tungkulin. … paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. … Pinagninilayan ng mga tao ngayon ang kanilang kamatayan nang may labis na dalamhati, ngunit ganoon ang mga bagay-bagay noon. Namatay sa ganoong paraan ang mga naniwala sa Diyos, paano ito maipaliliwanag? Kapag binabanggit natin ang paksang ito, inilalagay ninyo ang sarili ninyo sa kalagayan nila, kaya, malungkot ba ang inyong mga puso, at may nararamdaman ba kayong nakatagong kirot? Iniisip ninyo, ‘Tinupad ng mga taong ito ang kanilang tungkuling maipalaganap ang ebanghelyo ng Diyos at dapat ituring na mabubuting tao, kaya’t paano sila umabot sa gayong wakas at sa gayong kinalabasan?’ Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Dapat Tuparin ng Lahat ng Mananampalataya). Mula sa mga salita ng Diyos, naunawaan ko na ang ugat na dahilan ng aking pagkatakot na maaresto at mabigong makayanan ang pagpapahirap at maging si Hudas ay dahil masyado kong pinahalagahan ang aking buhay. Bagama’t kinikilala ng aking mga labi na ang buhay ng isang tao ay nasa mga kamay ng Diyos, hindi ito tunay na pinaniniwalaan ng aking puso, kaya gusto kong tumakas kapag dumarating sa akin ang mga mapanganib na kapaligiran. Sa totoo lang, kung ako man ay maaaresto, kung gaano man ako pahihirapan, at kung ako man ay bubugbugin hanggang mamatay ay nasa ilalim lahat ng kataas-taasang kapangyarihan ng Diyos: dapat akong magpasakop at tanggapin ang lahat ng ito. Naisip ko ang mga disipulo ng Panginoong Jesus. Ang ilan ay ipinahila sa mga kabayo hanggang mamatay, at ang ilan ay ipinako nang patiwarik sa krus. Dinanas nila ang lahat ng uri ng pagpapahirap, ngunit hanggang kamatayan ay nanatili silang tapat at nanindigan sa kanilang patotoo sa Diyos. Hindi sila natakot sa kamatayan, at itinuring nilang sarili nilang responsabilidad at misyon ang pagpapalaganap ng ebanghelyo ng Panginoon. Nagawa nilang isuko ang lahat para sa Diyos at hindi isinaalang-alang ang sarili nilang buhay o kamatayan. Naisip ko rin kung paanong ang ilang kapatid ay naaresto, ngunit nagawang manalangin sa Diyos para magpasakop, at naranasan ang kapaligirang ito sa pamamagitan ng pagsandal sa Diyos, nasasaksihan ang pamumuno at patnubay ng Diyos. Ang ilan ay nanalangin sa Diyos noong sila ay pinahihirapan hanggang sa puntong hindi na nila makayanan; pansamantalang humiwalay ang kanilang kaluluwa sa kanilang katawan, at hindi nakaramdam ng sakit ang laman. Ang ilan ay naaresto, at bagama’t ang kanilang laman ay pinahirapan hanggang mamatay, natamo nila ang pagsang-ayon ng Diyos. Sa kabaligtaran, ang mga nabunyag bilang mga Hudas nang maaresto sila ay ipinagkanulo ang mga interes ng sambahayan ng Diyos at ipinagkanulo ang Diyos dahil pinahalagahan nila ang sarili nilang buhay at gustong pangalagaan ang kanilang sarili. Bagama’t nabubuhay pa sila sa laman, sa mga mata ng Diyos, patay na sila. Sila ay mga gumagalaw na bangkay, na nagkamit ng walang hanggang kaparusahan para sa kanilang sarili. Tulad ng sinabi ng Panginoong Jesus: “Ang sinumang mag-ibig iligtas ang kanyang buhay ay mawawalan nito: at ang sinumang mawalan ng kanyang buhay dahil sa Akin ay makakasumpong niyaon” (Mateo 16:25). Naisip ko kung paanong palagi kong gustong pangalagaan ang sarili ko at hindi ko pinrotektahan ang gawain ng iglesia, ipinagkakanulo ang Diyos sa kritikal na sandali. Hindi ba’t ang kalikasan ng aking asal ay katulad ng sa isang Hudas? Habang pinag-iisipan ko nang mabuti ang mga salita ng Diyos, medyo natarok ko na ang tungkol sa kamatayan, at hindi na ako nag-aalala at natatakot na maaresto. Nanalig akong ang lahat ay nasa mga kamay ng Diyos, at handa akong magpasakop sa mga pamamatnugot at pagsasaayos ng Diyos. Pagkatapos, ibinuhos ko ang lahat ng aking pagsisikap sa pag-aasikaso sa mga kinahinatnan.

Kinagabihan, nalaman kong ilang kapatid pa ang naaresto. Nakita kong palala nang palala ang kapaligiran, at kailangan kong magmadali at ilipat ang mga aklat ng mga salita ng Diyos. Wala nang oras para makipag-ugnayan sa ibang mga iglesia, at nasusunog sa pagkabalisa ang puso ko. Bigla kong naalala na hindi alam ng mga taong naaresto at naging si Hudas ang tungkol sa bahay ko. Kung iuuwi ko ang mga libro, kahit papaano ay pansamantalang magiging ligtas ang mga ito, at pagkatapos ay makikipag-ugnayan ako sa ibang mga iglesia at ililipat ang mga ito sa isang ligtas na bahay. Kinabukasan, inilipat ko muna ang mga libro sa bahay ko. Pagkatapos, umasa kami sa Diyos para mailipat nang ligtas ang mga libro, at medyo kumalma na ang aking pusong hindi mapakali.

Sa pagbabalik-tanaw sa aking mga karanasan sa panahong iyon, nakita ko ang pagkamakapangyarihan-sa-lahat at kataas-taasang kapangyarihan ng Diyos, at nagkaroon ako ng kaunting pagkaunawa sa aking makasarili at kasuklam-suklam na mga tiwaling disposisyon. Kasabay nito, naunawaan ko rin ang kahulugan at halaga ng kamatayan, at nakamit ng puso ko ang kalayaan. Dahil sa biyaya ng Diyos kaya nagawa kong magkamit ng karanasan at pagkaunawang ito.


65. Pagdanas sa Pag-ibig ng Diyos sa Gitna ng Karamdaman

Ni Yixin, Tsina

Noong 2003, tinanggap ko ang gawain ng Diyos ng mga huling araw. Hindi nagtagal, nang hindi ko namamalayan, gumaling ang mga sakit ko sa tiyan, mababang presyon ng dugo, mababang antas ng asukal sa dugo, at iba pang mga karamdaman. Sobrang saya ko at nagpapasalamat. Naisip ko, “Hindi lang pala pinangangalagaan at pinoprotektahan ng Diyos ang mga tao, kundi nagpapahayag din Siya ng Kanyang mga salita para linisin at iligtas ang mga tao, at dinadala sila sa isang magandang hantungan. Tama pala ang naging desisyon ko sa pananampalataya sa Diyos!” Araw-araw, naglalaan ako ng oras para basahin ang mga salita ng Diyos at matuto ng mga himno, at masigasig akong gumugol ng sarili, at umulan man o umaraw, malamig man o mahangin, nagpatuloy ako sa tungkulin ko. Sa panahong ito, inusig ako ng pamilya ko, kinutya at siniraang-puri ako ng mga kamag-anak at kapitbahay, at inusig at tinugis din ako ng CCP, ngunit hindi ako napigilan ng mga pangyayaring ito sa paggawa ng aking tungkulin. Sa tuwing naiisip ko ang mga bagay na ito, binibilang ko ang aking mga pagsisikap at ginugol, at pakiramdam ko ay isa akong tunay na mananampalataya sa Diyos, at sigurado akong sa pagpapatuloy sa ganitong paraan, maliligtas ako at makaliligtas. Sobrang saya ko.

Noong 2020, Ilang araw akong umuubo, pero hindi ko ito gaanong pinansin. Pagsapit ng 2021, lalong lumala ang ubo ko. Buong araw akong umuubo, at lalo na kapag nahihiga ako, hindi ko mapigil ang pag-ubo. Umuubo ako hanggang sa hindi ko na alam kung kailan ako nakatulog, at madalas akong nahihilo, may palpitasyon sa puso, kinakapos ng hininga, at pinagpapawisan nang malamig. Hindi nagtagal, bumaba ang timbang ko mula sa mahigit 100 libra sa humgit-kumulang na 80 libra. Kalaunan, lumala pa ang kondisyon ko. Ang malakas na pag-ubo ay nagpasakit sa buong dibdib at tiyan ko, kaya hindi ako makapagpahinga, at sa paghiga lang nang patag medyo nakakaramdam ako ng ginhawa. Naging sobrang sensitibo rin ako sa lamig. Habang ang iba ay manipis lang ang suot, kailangan kong magsuot ng makakapal na damit, at kailangan kong magkumot ng makakapal na kumot kapag natutulog. Sa paggawa lang ng magagaan na gawain ay labis na akong napapagod hanggang sa halos hindi na ako makagalaw, hinihingal ako at hindi makapagsalita. Partikular na masakit at namimintig ang tiyan ko, at madalas akong hindi makakain. Nakakaramdam ako ng sakit saan man ako magdiin sa aking tiyan, at lalo itong lumalala kapag tuluy-tuloy akong umuubo. Naisip ko, “Bakit parang may malubha akong karamdaman dahil sa mga sintomas ko?” Pagkatapos ng pandemya, pumunta ako sa ospital para sa isang abdominal ultrasound, at seryosong sinabi sa akin ng doktor na marami akong maliliit na bato sa aking mga bile duct, at may likido sa aking pelvic area, na hindi malinaw na matukoy kung ito ba ay manas o namuong dugo. Paulit-ulit din niya akong hinimok na pumunta sa mas malaking ospital para sa karagdagang pagsusuri, sinasabing dapat akong pumunta agad. Medyo nagduda ako. Naisip kong dahil maraming taon na akong nagsasakripisyo at gumugugol ng sarili para sa Diyos, dapat sana ay iningatan ako ng Diyos para hindi magkaroon ng malubhang karamdaman. Naisip ko, “Ang ilang kapatid ay hindi pa nakapagsakripisyo, nakagugol, o nakapagtiis nang kasingdami ko, pero malulusog sila at normal na nagagawa ang kanilang mga tungkulin. Sobra na akong nagdusa at nagsakripisyo, pero palagi na lang akong nagkakaroon ng kung anu-anong sakit. Bakit hindi ako iningatan ng Diyos? Maaari kayang kinasuklaman na ako ng Diyos at tinalikuran na Niya ako? Bakit nga ba palagi na lang akong nagkakasakit?” Habang lalo ko itong iniisip, lalo akong nasasaktan. Hindi ko alam kung ano ang sasabihin kapag nananalangin sa Diyos, at hindi ko alam kung aling kabanata ng mga salita ng Diyos ang babasahin. Gusto kong maging abala sa ilan sa aking mga tungkulin, pero pakiramdam ko ay sobrang pagod na ako para kumilos. Nakaramdam ako ng hindi maipaliwanag na bigat ng pakiramdam, at wala akong anumang gana.

Kinabukasan, naalala ko kung gaano kaseryoso ang sinabi ng doktor tungkol sa kondisyon ko, at labis akong nag-alala at nabagabag. Kaya nanalangin ako sa Diyos, “Diyos ko, labis akong nagdadalamhati dahil sa karamdamang ito. Napakaliit ng aking tayog at hindi ko alam kung paano ito mararanasan. Hinihiling ko na gabayan Mo ako para maunawaan ang Iyong layunin sa bagay na ito, at tulungan akong malaman kung paano mararanasan ang susunod na mangyayari.” Kalaunan, nabasa ko ang mga salita ng Diyos: “Sa kanilang pananampalataya sa Diyos, ang hinahanap ng mga tao ay makakuha ng mga pagpapala para sa hinaharap; ito ang kanilang layon sa kanilang pananalig. Lahat ng tao ay may ganitong intensyon at inaasam, subalit ang katiwalian sa kanilang kalikasan ay dapat malutas sa pamamagitan ng mga pagsubok at pagpipino. Sa alinmang aspekto na hindi ka nadalisay at nagpakita ka ng katiwalian, ito ang mga aspekto kung saan dapat kang mapino—ito ang pagsasaayos ng Diyos. Lumilikha ang Diyos ng isang kapaligiran para sa iyo, pinipilit kang maging pino roon nang sa gayon ay malaman mo ang iyong sariling katiwalian. Sa huli, umaabot ka sa punto kung saan mas gugustuhin mong mamatay para maisuko ang iyong mga intensyon at mga ninanais at magpasakop sa kataas-taasang kapangyarihan at pagsasaayos ng Diyos. Samakatwid, kung ang mga tao ay walang ilang taon ng pagpipino at kung hindi sila nagtitiis ng itinakdang dami ng pagdurusa, hindi nila maaalis sa sarili nila ang paglilimita ng katiwalian ng laman sa kanilang mga saloobin at sa kanilang mga puso. Sa alinmang aspekto, ang mga tao ay napipigilan pa rin ng kanilang satanikong kalikasan, at sa alinmang aspekto na mayroon pa rin silang sarili nilang mga ninanais at hinihingi, ito ang mga aspekto kung saan dapat silang magdusa. Sa pagdurusa lamang natututunan ang mga aral, ibig sabihin ay nakakamit ang katotohanan, at nauunawaan ang mga layunin ng Diyos. Sa katunayan, maraming katotohanan ang nauunawaan sa pagdanas ng pagdurusa at pagsubok. Walang nakakaunawa sa mga layunin ng Diyos, walang nakakakilala sa pagkamakapangyarihan-sa-lahat at sa karunungan ng Diyos, o walang nagpapahalaga sa matuwid na disposisyon ng Diyos kapag nasa isang maginhawa at magaan na kapaligiran o kapag ang mga kaganapan ay kaaya-aya. Iyon ay imposible!” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Inilalantad ng mga salita ng Diyos ang intensyon at pag-asa na mayroon ang mga tao sa kanilang pananampalataya, pati na rin ang kahulugan sa likod ng mga pagsubok at pagpipino ng Diyos. Hindi gumagawa ang Diyos ng walang kabuluhang gawain, ni hindi Siya gumagawa ng anumang gawaing nakapipinsala sa mga tao. Ang pagkakaroon ko ng karamdamang ito ay hindi nangangahulugang gusto akong abandonahin ng Diyos, bagkus, sinusubukan at pinipino ako ng Diyos, nililinis ang mga karumihan sa aking pananampalataya. Naisip ko noong una akong gumaling sa aking mga karamdaman. Naging masigasig ako sa paggugol ng sarili at nagpasyang suklian nang taimtim ang pagmamahal ng Diyos, at gaano man ako nagdusa o gumugol ng sarili, ginawa ko ang lahat nang may kagalakan at kusang-loob. Inakala kong isa akong taong tunay na nananampalataya sa Diyos, at naniwala akong kung magpapatuloy ako sa ganitong paraan, abot-kamay na ang kaligtasan. Ngunit nang muling dumapo ang karamdaman, nabunyag ang kaunti kong pananampalataya, pagkamakasarili, at maling pagkaunawa sa Diyos. Para akong naging ibang tao. Katulad lang ng inilantad ng Diyos nang sabihin Niya: “Karamihan sa mga tao ay naniniwala sa Diyos alang-alang sa kapayapaan at iba pang mga pakinabang. Kung hindi ka makikinabang, hindi ka naniniwala sa Diyos, at kung hindi ka makatatanggap ng mga biyaya ng Diyos, nagmamaktol ka. Paano magiging iyong tunay na tayog ang nasabi mo?” (Ang Salita, Vol. I. Ang Pagpapakita at Gawain ng Diyos. Pagsasagawa (3)). Sa buong panahon, ang aking mga sakripisyo at paggugol ay para sa sarili kong kapakanan. Dito, sinusubukan kong linlangin at makipagtawaran sa Diyos. Naging sobrang makasarili at kasuklam-suklam ako, at wala akong anumang pagnanais na palugurin ang Diyos. Kung hindi ako nabunyag sa pamamagitan ng karamdamang ito, hindi ko sana napagtanto na lahat ng sakripisyong ginawa ko sa aking pananampalataya sa paglipas ng mga taon ay para sa kapakanan ng biyaya at mga pagpapala, at na sinusubukan ko palang makipagtawaran sa Diyos. Isinaayos ng Diyos ang sitwasyong ito at ibinunyag ako sa ganitong paraan para sa kapakanan ng aking kaligtasan. Ngunit hindi ko naunawaan ang layunin ng Diyos at nagreklamo ako tungkol sa Kanya at nagkamali ng pagkaunawa sa Kanya. Nakaramdam ako ng labis na pagkakautang sa Diyos at nanalangin sa Kanya, nais na magsisi.

Noong gabing iyon, napanood ko ang isang video ng himno ng mga salita ng Diyos na pinamagatang “Maging mga Saksi Tulad Nina Job at Pedro”: “Maaari mong sabihin na nalupig ka na, ngunit makakapagpasakop ka ba hanggang sa kamatayan? Kailangan mong magawang sumunod hanggang sa kahuli-hulihan mayroon ka man o walang anumang kinabukasan, at hindi ka dapat mawalan ng pananampalataya sa Diyos anuman ang kapaligiran. Sa huli, kailangan mong makamit ang dalawang aspekto ng patotoo: ang patotoo ni Job—pagpapasakop hanggang sa kamatayan; at ang patotoo ni Pedro—ang sukdulang pagmamahal sa Diyos. Sa isang banda, kailangan mong maging kagaya ni Job: nawala ang lahat ng kanyang materyal na ari-arian, at pinahirapan siya ng karamdaman ng katawan, subalit hindi niya tinalikuran ang pangalan ni Jehova. Ito ang patotoo ni Job. Nagawang mahalin ni Pedro ang Diyos hanggang kamatayan—nang hinarap niya ang kanyang kamatayan, minahal pa rin niya ang Diyos, nang siya ay ipinako sa krus, minahal pa rin niya ang Diyos. Hindi niya inisip ang sarili niyang kinabukasan o hinangad ang magagandang pag-asa o maluluhong saloobin, at hinangad lamang niyang mahalin ang Diyos at magpasakop sa lahat ng pagsasaayos ng Diyos. Iyan ang pamantayang kailangan mong maabot bago ka maituring na nagpatotoo, bago ka maging isang tao na nagawang perpekto matapos na malupig” (Ang Salita, Vol. I. Ang Pagpapakita at Gawain ng Diyos. Ang Katotohanang Nakapaloob sa Gawain ng Paglupig (2)). Habang nakikinig sa himnong ito, naantig ako at hindi ko napigilang mapaluha. Hinarap ni Job ang napakalalaking pagsubok. Nawala ang kanyang kayamanan, namatay ang kanyang mga anak, nabalot siya ng masasakit na pigsa, gayunpaman sa ganitong matinding pasakit, bukod sa hindi itinanggi ni Job ang Diyos o nagreklamo tungkol sa Kanya, pinuri rin niya ang Diyos, dinakila ang Kanyang pangalan, at nagbigay ng matunog na patotoo para sa Diyos. Ginugol ni Pedro ang kanyang buhay sa paghahangad na makilala at mahalin ang Diyos, at kahit sa oras ng kanyang kamatayan, sinabi niyang hindi pa sapat ang pagmamahal niya sa Diyos. Hindi alintana kung tinupad man ng Diyos ang Kanyang mga ipinangako kay Pedro, nanampalataya pa rin siya at minahal ang Diyos. Nagpatotoo si Pedro sa Diyos at inalo ang puso ng Diyos. Sina Job at Pedro ay mga taong tunay na itinuring ang Diyos bilang Diyos. Sila ay mapagpasakop sa Diyos, at wala silang pagnanais na makipagtawaran o humingi sa Diyos, at tumanggap ang Diyos ng kaluwalhatian mula sa kanilang mga patotoo. Pero ako naman, nang lumala ang karamdaman ko at hindi tinupad ng Diyos ang mga pagnanais at hinihingi ko, nakaramdam ako ng paglaban at nagreklamo ako sa loob-loob ko. Hindi ko man lang nagawang manatili sa pagbabasa ng mga salita ng Diyos at pananalangin. Wala man lang akong pinakapangunahing pagpapasakop o katwiran, lalo na ang magpatotoo sa Diyos. Hindi ko kailanman naisip na pagkatapos ng maraming taon ng pananampalataya sa Diyos, at pagkatapos kumain at uminom ng napakaraming salita ng Diyos at makarinig ng napakaraming sermon, ganito pa rin pala kasama ang aking ugali, at palagi akong sumusubok na makipagtawaran sa Diyos. Talagang napakamakasarili ko at kasuklam-suklam! Habang lalo ko itong iniisip, lalo akong nakakaramdam ng pagkakautang sa Diyos. Umiyak ako habang nananalangin sa Diyos, “Diyos ko, akala ko noon na ang paggawa ko ng tungkulin sa lahat ng taon ng pananampalataya ko sa Iyo ay para bigyang-kasiyahan Ka, ngunit sa pamamagitan ng mga pagbubunyag ng karamdamang ito, sa wakas ay napagtanto kong ang aking mga sakripisyo at paggugol ay para lamang sa kapakanan ng pagkakamit ng mga pagpapala. Hindi kita kailanman tunay na itinuring bilang Diyos. Diyos ko, napakatiwali ko at hindi karapat-dapat sa Iyong pagmamahal. Anuman ang mangyari sa aking karamdaman, handa akong magpasakop sa Iyong mga pamamatnugot at pagsasaayos.” Unti-unti, bumuti ang aking kalagayan; Nagawa ko nang maglaan ng pagsisikap sa aking tungkulin bawat araw, at hindi na ako gaanong nalilimitahan ng aking karamdaman. Nang pinanatag ko ang aking puso para gawin ang aking tungkulin, sa gulat ko, medyo bumuti ang aking kalusugan, at hindi na ako gaanong giniginaw. Labis akong nagpapasalamat sa Diyos! Pagkatapos niyon, nagpatuloy ako sa pag-inom ng gamot para sa paggamot habang ginagawa ang aking tungkulin.

Noong Hulyo 2022, nagkaroon na naman ako ng mataas na lagnat at umuubo sa loob ng ilang araw, at palagi akong nakakaramdam ng pagod. Kapag umaakyat ng hagdan, hinihingal ako, at ang puso ko ay kumakabog na para bang sasabog. Naisip ko, “Sa pagkakataong ito, dapat akong magpasakop at hindi magreklamo.” Pero pagsapit ng Setyembre, palala nang palala ang aking karamdaman. Mas naging madalas ang pag-ubo ko, nagkaroon ako ng mataas na lagnat sa loob ng dalawang magkasunod na linggo, at walang pagbuti kahit pagkatapos uminom ng gamot. Noong una, akala ko ay ordinaryong sipon at lagnat lang ito, ngunit habang palala nang palala ang aking kondisyon, pumunta ako sa ospital para magpa-check-up. Ang paunang pagsusuri ay pleural effusion na may hinihinalang tuberkulosis. Seryosong idiniin ng doktor na dahil sa sobrang dami ng pleural effusion, hindi na gumagana ang kanan kong baga, na naging napakaseryoso na ng aking kondisyon, at kailangan kong maospital para sa agad na paggamot, at hindi na puwedeng ipagpaliban pa! Nanlumo ang puso ko, at naisip ko, “Paano naging ganito kalubha ang sakit ko? Ilang beses na akong nagkasakit nang malubha sa nakalipas na dalawang taon, at kahit na nanghina ako, hindi ko kailanman itinigil ang paggawa ng aking tungkulin. Bakit hindi bumuti ang kondisyon ko, bagkus ay lumala pa?” Labis akong nasiraan ng loob at natakot, iniisip na, “Labinsiyam na taon na akong nananampalataya sa Diyos. Tinalikuran ko ang pamilya at trabaho para gawin ang aking tungkulin, at tiniis ko na ang lahat ng pagdurusang dapat kong tiisin. Natakbo ko na ang karerang dapat kong takbuhin, at gaano man ako nagkasakit, nagpatuloy ako sa aking tungkulin. Akala ko, sa pagsunod sa Diyos, makatatanggap ako ng mga pagpapala at maliligtas, pero ngayon lumalabas na napakalala na ng sakit ko at baka mamatay na ako. Kung mamatay ako, tuluyan na akong mawawalan ng pagkakataong maligtas. Hindi ba’t masasayang lang ang lahat ng mga pagsisikap at mga ginugol ko?” Sa pag-iisip nito, naging napakabigat ng puso ko, at nakaramdam ako ng lubos na kawalan ng pag-asa. Sa puntong ito, napagtanto kong may mali sa aking kalagayan, at umiiyak ako habang nananalangin sa Diyos, “Diyos ko, pakiramdam ko ay mamamatay na ako. Talagang wala akong anumang solusyon ngayon, at puno ng pasakit ang puso ko. Diyos ko, pakiusap gabayan Mo ako para maunawaan ang Iyong layunin.” Pagkatapos manalangin, naalala ko ang ilang sipi ng mga salita ng Diyos:

5. Kung palagi ka nang naging napakatapat, nang may malaking pagmamahal sa Akin, ngunit nagdurusa ka ng pagpapahirap ng sakit, ng kasalatan sa pinansiyal, at ng pang-iiwan ng iyong mga kaibigan at kamag-anak, o kung nagtitiis ka ng anumang iba pang mga kasawian sa buhay, magpapatuloy pa rin ba ang iyong katapatan at pagmamahal sa Akin?

6. Kung wala sa anumang naguni-guni mo sa puso mo ang tumutugma sa kung ano ang nagawa Ko, paano mo dapat tahakin ang landas mo sa hinaharap?

7. Kung hindi mo natatanggap ang alinman sa mga bagay na inasahan mong matanggap, makakapagpatuloy ka bang maging tagasunod Ko?

—Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil (2)

Sa pagharap sa mga hinihingi ng Diyos, biglang luminaw ang aking isipan. Ang mga hinihinging ito ay ang mga pamantayan kung saan sinusukat ng Diyos kung nagbago ba ang disposisyon ng isang tao. Ang mga ito rin ang mga kondisyon kung makatatanggap ba ng kaligtasan ang isang mananampalataya. Ang mga tunay na nananampalataya sa Diyos ay tapat at mapagmahal sa Kanya, at makakayanan nila ang mga tukso anuman ang sitwasyon. Kahit na ang ginagawa ng Diyos ay hindi naaayon sa kanilang mga imahinasyon o inaasahan, kaya pa rin nilang sumunod at manatiling tapat sa Diyos. Sa pagbabalik-tanaw, minsan akong nanumpa sa harap ng Diyos at gumawa ng matatag na pangako na anuman ang mangyari, susundin ko ang Diyos, at anuman ang pagbabago sa mga pangyayari, at anuman ang pasakit, kapighatian, mga pagsubok, o pagpipinong maranasan ko, kakapit ako sa pananalig ko sa Diyos at susunod sa Kanya hanggang sa wakas. Pero ibinunyag ng mga katunayan na kulang ako sa pananalig at wala talaga akong katwiran. Nang dumapo sa akin ang karamdaman at wala akong nakitang pag-asa na mabuhay, nakipagtalo ako sa Diyos, iniisip kung bakit, dahil nagpatuloy ako sa aking mga tungkulin sa buong panahon ng aking malulubhang karamdaman, hindi bumubuti ang aking karamdaman kundi lumalala pa. Dinala ko pa nga ang lahat ng taon ng aking mga sakripisyo at paggugol, kabilang na ang pasakit ng paggawa ng aking mga tungkulin habang may sakit, sa harap ng Diyos, binibilang ang mga ito bilang puhunan at mga merito. Inakala kong bagama’t wala akong malalaking nakamit, kahit papaano ay nagdusa ako, kaya hindi dapat ako tratuhin ng Diyos nang ganito. Nakipagtalo ako sa Diyos, nagrereklamo na hindi Niya ako tinatrato nang patas. Pinagsisihan ko pa nga ang aking mga nakaraang sakripisyo. Napakamapaghimagsik ko at hindi ako makatwiran! Nakita kong ang mga taon ng aking mga sakripisyo at paggugol sa aking pananalig ay para lamang magkamit ng biyaya at mga pagpapala bilang kapalit. Naisip ko ang mga hindi nananampalataya sa Diyos. Kumakain, umiinom, at tinatamasa nila ang lahat ng ipinagkaloob ng Diyos pero hindi sila nagpapakita ng pasasalamat ni sumasamba sa Langit, at kapag nahaharap sa mga sakunang likas at gawa ng tao, nagrereklamo sila at sinasalungat ang Langit. Hindi ba’t katulad lang ako ng mga hindi mananampalatayang ito? Ang katotohanan, lubos na normal para sa mga tao na magkasakit mula sa pagkain ng mga butil ng lupa. Walang kinalaman ang pagkakasakit sa kung nananampalataya ba ang isang tao sa Diyos o hindi, gayumpaman nagreklamo ako, kinuwestiyon, at humiyaw laban sa Diyos dahil sa karamdaman ko. Nakita kong wala akong konsensiya o katwiran. Wala akong kahit katititing na may-takot-sa-Diyos na puso. Napakamapaghimagsik ko! Lubos akong ibinunyag ng karamdamang ito at nakita ko kung gaano talaga kaliit at kahabag-habag ang tayog ko. Wala talaga akong katapatan sa Diyos. Sa pag-iisip tungkol dito, labis akong nakonsensiya. Pagkatapos ay naalala ko ang mga salita ng Diyos: “Itinakda Ko ang mahigpit na pamantayan sa tao sa buong panahon. Kung may kaakibat na mga layunin at kondisyon ang katapatan mo, mas nanaisin Ko pang wala ang tinatawag mong katapatan, sapagkat nasusuklam Ako sa mga nanlilinlang sa Akin sa pamamagitan ng kanilang mga layunin at nangingikil sa Akin sa pamamagitan ng mga kondisyon. Hiling Ko lamang na maging lubos na tapat sa Akin ang tao, at gawin ang lahat ng bagay para sa kapakanan ng—at para patunayan ang—isang salita: pananalig. Kinamumuhian Ko ang paggamit ninyo ng mga pambobola upang subukang pasayahin Ako, sapagkat palagi Ko kayong pinakitunguhan nang may sinseridad, at kaya ninanais Ko ring pakitunguhan ninyo Ako nang may totoong pananalig” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). “Dapat mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunos-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Naramdaman kong nagtataglay ng awtoridad at kapangyarihan ang mga salita ng Diyos, at naramdaman ko rin ang banal at matuwid na disposisyon ng Diyos, na hindi maaaring salungatin. Ang tarangkahan ng kaharian ng langit ay binabantayan ng Diyos, at hindi pinahihintulutang makapasok sa kaharian ang mga marumi at tiwali. Hindi mag-aalok ang Diyos ng madaling daan sa isang tao patungo sa Kanyang kaharian dahil sa kanilang mga pagpapagal o pagsisikap. Isa itong makalangit na tuntunin na walang sinuman ang makasisira. Naisip ko ang lahat ng taon ng pananalig ko. Itinuring ko ang aking mga panlabas na sakripisyo, paggugol, pagdurusa, at pagsisikap bilang puhunan para makapasok sa kaharian ng langit. Wala man lang akong pinakapangunahing pagpapasakop sa Diyos, kaya paano ako hindi kasusuklaman ng Diyos? Tapat ang Diyos, at lahat ng ginagawa Niya para sa tao ay taos-puso. Umaasa rin ang Diyos na magkakaroon ang mga tao ng tunay na pananalig at tunay na katapatan sa Kanya, pero sa paglipas ng mga taon ng pananalig ko, palagi akong nagkikimkim ng mga intensyong makipagtawaran at sinusubukang linlangin Siya sa mga tungkulin ko, at hindi nagbago kahit katiting ang aking mga tiwaling disposisyon. Sa anong paraan ako naging kalipikadong makapasok sa kaharian ng Diyos? Nang isipin ko ang tungkol dito, nakaramdam ako ng takot. Mapalad akong ibinunyag ako ng Diyos sa tamang oras, kung hindi, nagpatuloy sana ako sa paghahangad nang may maling perspektiba at nauwi sa lubos na kapahamakan. Talagang nagpapasalamat ako sa Diyos! Tahimik akong nanalangin sa puso ko, “O Diyos ko, napakatiwali ko. Hindi alintana kung may lunas man o wala para sa aking karamdaman, ipinagkakatiwala ko ang bagay na ito sa Iyo. Mabuhay man ako o mamatay, naniniwala akong nasa Iyong mga kamay ang lahat.” Pagkatapos manalangin, mas napanatag ako.

Sa hindi inaasahan, nang maging handa akong magpasakop, biglang bumalik ang nakababata kong kapatid na lalaki mula sa ibang lugar. Matapos malaman ang tungkol sa aking kondisyon, dumaan siya sa maraming hirap para maisaayos na magamot ako sa isang ospital. Halos hindi ako makapaniwala sa aking mga narinig. Sa kasagsagan ng ganito kalubhang pandemya, halos imposible nang matanggap sa anumang ospital, kaya hindi ko kailanman inaasahang matatanggap ako at magagamot nang ganito kabilis. Malinaw na malinaw sa akin na ito ay ang Diyos na nagbubukas ng daan palabas para sa akin. Nang may mga luha ng pasasalamat, inihandog ko ang aking pasasalamat at papuri sa Diyos mula sa kaibuturan ng puso ko! Pagkatapos ng pagsusuri, na-diagnose ako na may pleural effusion at tuberculous pleurisy, at pagkatapos ng operasyon, nagsimulang gumana muli nang normal ang kanan kong baga. Naging maayos muli ang aking paghinga, at sumigla nang husto ang aking pakiramdam. Isang linggo pagkatapos maipasok sa ospital, tinulungan din ako ng ospital na ito na makipag-ugnayan sa isa pang ospital na gumagamot ng tuberculous pleurisy. Sa ganitong paraan, sabay na nagamot ang dalawang karamdaman. Nakita ko na ang pagbabalik ng kapatid ko at kung matatanggap ba ako para magamot ay nasa mga kamay lahat ng Diyos. Ang sitwasyong isinaayos ng Diyos para sa akin ay isang bagay na kaya kong tiisin, at nagsisi ako para sa pag-aalala, kaunting pananalig, at mga maling pagkaunawang naibunyag ko tungkol sa Diyos. Makalipas ang isang buwan, pinalabas na ako sa ospital. Ipinagpatuloy ko ang aking buhay iglesia, at nagsimula na ulit akong gumawa ng aking tungkulin.

Sa pamamagitan ng karamdamang ito, naunawaan kong lahat ng ginagawa ng Diyos ay makabuluhan at naglalaman ng masisidhing layunin ng Diyos. Ang pagdurusang ito na tiniis ko ay dahil sa malalim kong katiwalian, at ito rin ay pagdadalisay at pagliligtas ng Diyos para sa akin. Kung hindi dahil sa karamdamang ito at sa paglapit ng kamatayan, hindi ko sana napagtanto kung gaano kaseryoso ang aking mga intensyong maghangad ng mga pagpapala, at nagpatuloy sana akong malinlang ng ilusyon na tila ako ay nagdurusa at nagbabayad ng halaga. Ang paglalantad at paghatol ng mga salita ng Diyos ang nagbigay-daan sa aking makita ang pagkamakasarili, pagiging kasuklam-suklam, at karumihan sa aking pananampalataya, na nagbigay-daan sa aking magkamit ng tamang layon at direksyon sa aking paghahangad, at medyo bitiwan ang aking intensyong maghangad ng mga pagpapala. Ngayon, halos normal na akong nakakapamuhay at nakakapagtrabaho, at bagama’t minsan ay bumabalik ang aking kondisyon, alam kong ito ang pagdurusang dapat kong tiisin, at kaya kong magpasakop sa kaibuturan ko. Hindi na ako umaasa na bibigyan ako ng Diyos ng kalusugan, at kaya ko ring gawin ang aking tungkulin sa abot ng aking makakaya nang naaayon sa aking pisikal na kondisyon. Hindi alintana kung lubusan mang gagaling ang karamdaman ko o hindi, masigasig kong hahangarin ang katotohanan, hahangarin ang pagbabago sa disposisyon, at tutuparin ang aking tungkulin.


66. Nakawala Ako Mula sa mga Gapos ng Inggit

Ni An Xia, Tsina

Noong taglagas ng 2021, gumagawa ako ng mga tungkuling nakabatay sa teksto. Noong panahong iyon, may isang sister na nagngangalang Cheng Xin na sumali sa aming pangkat. Si Cheng Xin ay may mahusay na kakayahan, at dalisay ang kanyang pag-arok. Bagama’t hindi niya lubos na nauunawaan ang mga prinsipyo, kaya niyang aktibong maghanap at tumanggap ng mga mungkahi mula sa iba. Minsan, sa harapan ko ay pinupuri ng mga sister na katrabaho ko si Cheng Xin, sinasabing kapag nabigyan na siya ng kaunting gabay sa ilang problema, mas kakaunti na ang mga paglihis at problema sa kanyang gawain pagkatapos. Pagkaraan ng ilang panahon, dahil hindi maganda ang mga resulta ng isang pangkat na nasa responsabilidad namin, nakipag-usap sa amin ang superbisor tungkol sa pagsasaayos kay Cheng Xin upang makipagtipon at makipagbahaginan sa kanila. Naisip ko, “Wala pang isang buwan dito si Cheng Xin, at hindi pa niya gaanong nauunawaan ang mga prinsipyo. Isinaayos ninyo na siya ang pumunta, nang hindi man lang ako tinatanong kung gusto kong pumunta. Sa tingin ba ninyo ay mas mahusay ang kakayahan ni Cheng Xin kaysa sa akin, at ang mga resultang makakamit niya sa pamamagitan ng kanyang pakikipagbahaginan ay mas magiging mahusay kaysa sa makakamit ko? Hindi ko akalaing pagkatapos ng maraming taon ng pagsasanay, hindi pa rin ako magiging kasinghusay ng isang baguhan.” Gayumpaman, naisip ko kung paanong noong huli akong nakipagbahaginan, hindi talaga naging ganoon kaganda ang mga resulta, kaya wala akong sinabi. Pagkatapos, nang makita kong personal na ginagabayan ng superbisor si Cheng Xin sa gawain nito, hindi talaga ako natuwa, iniisip na, “Kadarating lang ni Cheng Xin at pinahalagahan at nilinang na agad siya ng superbisor. Mukhang hindi ako kasinghusay niya. Pinakamainam kung pupunta si Cheng Xin sa pagtitipon sa pagkakataong ito pero hindi magkakamit ng magagandang resulta. Sa gayon, hindi na siya masyadong pahahalagahan ng superbisor.” Kalaunan, bumalik si Cheng Xin mula sa pagtitipon at sinabi sa superbisor kung paano niya nalutas ang problema. Sobrang hindi ako komportable pagkatapos itong marinig, iniisip na, “Noong una akong nagsimulang magsanay, marami akong naging problema. Mas mahusay ka na kaysa sa akin ngayon. Hindi ba’t nagmumukha kang mas magaling kaysa sa akin? Hindi puwede iyan. Kailangan kong humanap ng mga kapintasan mo!” Pero wala akong makitang anumang problema sa kanya, at labis akong nadismaya.

Kalaunan, nakita kong may ilang problemang lumitaw sa tungkulin ni Cheng Xin, na nangangahulugang kailangang ulitin ang gawain. Medyo natuwa pa nga ako rito, iniisip na, “Mas marami kang magiging problema, mas mabuti. Baka sa mata ng iba, mas mahusay pa rin ako kaysa sa iyo, at hindi magkakaroon ng kasindami ng problemang tulad ng sa iyo.” Minsan, may ideyang sumagi sa isip ko: “Naiinggit ba ako kay Cheng Xin?” Gayumpaman, ayaw kong aminin na ganoon ako kasama, kaya hindi ko ito pinagnilayan. Kalaunan, nakita kong hindi naunawaan ni Cheng Xin ang mga prinsipyo sa paggawa ng kanyang tungkulin, at medyo may pinapanigan siya sa pagtingin ng mga isyu, kaya tinukoy ko ito sa kanya. Gusto kong humanap ng kapintasan niya para mabawasan ang pagkapositibo niya, pero hindi ko inasahan na kaya niya itong itrato nang tama at patuloy na gawin nang normal ang kanyang tungkulin. Labis akong nadismaya, iniisip na, “Bakit hindi ka nagiging negatibo?” Pagkaraan ng ilang panahon, Nakabisado na ni Cheng Xin ang ilang prinsipyo at kaya na niyang lutasin nang mag-isa ang mga problema sa gawain, at mas kakaunti na ang mga problemang lumitaw. Masayang sinabi ng superbisor, “Nagkaroon ng kaunting pag-usad si Cheng Xin sa panahong ito.” Gayumpaman, hindi ako masaya kahit kaunti, iniisip na, “Kasisimula pa lang magsanay ni Cheng Xin pero napakalaki na ng kanyang pag-usad. Naungusan na niya ang mga nauna. Hindi ba’t nagmumukha lang na mas mahina ang kakayahan ko kaysa sa kanya?” Habang lalo ko itong iniisip, lalo kong nararamdaman na hindi ito patas, “Dapat sana ay nalaman kong hindi ko dapat na sinabi sa iyo ang lahat ng kailangang malaman. Nang sa gayon, hindi ka sana ganyan kabilis umusad!” Namuhay ako sa inggit, puno ang isip ko ng labis na pagpapahalaga sa sarili at sa katayuan, palaging nag-iisip na makahanap ng mga paglihis at kapintasan sa tungkulin ni Cheng Xin, desperadong makagawa siya ng maraming pagkakamali. Dahil namumuhay ako sa maling kalagayan, madilim at magulo ang puso ko, at hindi ko mapansin ang marami sa mga problema sa aking tungkulin.

Isang gabi, naghahanda na akong matulog nang gunitain ko ang aking kalagayan sa paggawa ng tungkulin sa panahong iyon. Kailangan ng maraming pagsisikap para makita ang mga problema, at malabo at mabigat ang isipan ko. Hindi ko na nakikita ang mga problema nang kasinlinaw gaya dati, at hindi ko maramdaman ang pamumuno at patnubay ng Diyos. Medyo hindi ako mapakali, kaya nanalangin ako sa Diyos, “Mahal na Diyos, nitong mga nakaraan, hindi ko talaga kayang makita na mahusay na gumagawa si Cheng Xin, at hindi ko rin mapatahimik ang puso ko kapag ginagawa ko ang aking tungkulin. Hindi ko alam kung paano uunawain ang sarili ko. Nawa’y bigyang-liwanag Mo ako at gabayan.” Pagkatapos manalangin, nabasa ko ang mga salita ng Diyos: “Bilang isang lider ng iglesia, hindi mo lamang kailangang pag-aralan na gamitin ang katotohanan upang lumutas ng mga problema, kailangan mo ring matutunang tumuklas at luminang ng mga taong may talento, na talagang hindi ninyo dapat kainggitan o pigilan. Ang pagsasagawa sa ganitong paraan ay kapaki-pakinabang sa gawain ng iglesia. Kung makakapaglinang ka ng ilang naghahangad ng katotohanan upang makipagtulungan sa iyo at gawin nang maayos ang lahat ng gawain, at sa huli, lahat kayo ay may patotoong batay sa karanasan, kuwalipikado kang lider o manggagawa. Kung nagagawa mong asikasuhin ang lahat nang ayon sa mga prinsipyo, kung gayon ay iniaalay mo ang iyong katapatan. Ang ilang tao ay palaging natatakot na ang iba ay mas mahusay o mas mataas kaysa sa kanila, na ang iba ay kikilalanin habang sila ay hindi napapansin, at dahil dito ay inaatake at ibinubukod nila ang iba. Hindi ba ito isang kaso ng pagkainggit sa mga taong may talento? Hindi ba’t makasarili at kasuklam-suklam ito? Anong klaseng disposisyon ito? Ito ay pagiging mapaminsala! Iyong mga iniisip lamang ang sarili nilang mga interes, binibigyang-kasiyahan lamang ang sarili nilang mga pagnanais, nang hindi iniisip ang iba o isinasaalang-alang ang mga interes ng sambahayan ng Diyos, ay may masamang disposisyon, at walang pagmamahal ang Diyos sa kanila. Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Pagkatapos kong basahin ang mga salita ng Diyos, inamin kong talagang namumuhay ako sa isang kalagayan ng inggit. Nang makita kong mahusay ang kakayahan ni Cheng Xin, at pinahahalagahan at nililinang siya ng superbisor, nakaramdam ako ng inggit at hindi ko ito matanggap, nag-aalala na mas magiging maganda ang mga resulta ng kanyang gawain kaysa sa akin, at na mahihigitan niya ako, at magmumukha akong mas mababa kaysa sa kanya. Lagi akong desperadong magkaroon ng maraming paglihis at problema sa kanyang tungkulin, at palagi kong sinusubukan na maghanap ng kapintasan niya at maliitin siya, para maging negatibo siya at hindi magawa ang kanyang gawain, nang sa gayon ay magmukha akong mas magaling kaysa sa kanya. Hindi ba’t sinusupil ko siya at ibinubukod? Ang naibunyag ko ay isang makasarili at malisyosong disposisyon! Walang nakakaalam kung ano ang iniisip ko, pero malinaw na malinaw ang lahat sa ilalim ng pagsisiyasat ng Diyos. Dati, palagi kong inaakala na hindi ako maiinggit sa iba, lalo na ang subukang supilin sila. Hindi ko akalaing napakamalisyoso ko pala at walang pagkatao! Alam na alam kong karaniwan lang ang kakayahan ko, at hindi masyadong maganda ang mga resultang nakuha ko sa pagtupad ko sa aking tungkulin, pero gusto ko pa ring makipagkumpitensya kay Cheng Xin para sa reputasyon at katayuan. Lubos akong walang katwiran at kamalayan sa sarili! Hiyang-hiya ako.

Pagkatapos ay nagbasa ako ng higit pang mga salita ng Diyos: “Kahit na kumakain ang mga anticristo mula sa sambahayan ng Diyos, tinatamasa ang mga salita ng Diyos, at tinatamasa ang lahat ng mga benepisyo ng Kanyang sambahayan, madalas silang nagnanais na magkaroon ng pagkakataong pagtawanan ang sambahayan ng Diyos. Sabik silang naghihintay na magkawatak-watak ang lahat ng mananampalataya sa Diyos, at hindi na makausad pa ang gawain ng Diyos. Kaya, kapag may nangyayari sa sambahayan ng Diyos, sa halip na ipagtanggol ito, o mag-isip ng mga paraan para lutasin ang isyu, o protektahan ang mga kapatid nang buong lakas nila, o makiisa sa kanila para ayusin ang isyu nang magkakasama, sama-samang humarap sa Diyos at magpasakop sa Kanyang kataas-taasang kapangyarihan, tatayo lang sa gilid ang mga anticristo, nang tumatawa, nagbibigay ng maling payo, nangwawasak at nanggugulo. Sa isang kritikal na sandali, mag-aalok pa sila ng tulong sa mga tagalabas sa kapinsalaan ng sambahayan ng Diyos, kaya’t umaakto sila bilang alipores ni Satanas, sadyang ginugulo at winawasak ang mga bagay. Hindi ba’t kaaway ng Diyos ang gayong tao? Kapag mas kritikal ang sandali, mas malinaw na nalalantad ang kanilang maladiyablong wangis; kapag mas kritikal ang sandali, mas maraming nangyayari, mas detalyado at ganap ang pagkakalantad ng kanilang maladiyablong wangis; kapag mas kritikal ang sandali, mas maraming tulong ang ibinibigay nila sa mga tagalabas sa kapinsalaan ng sambahayan ng Diyos. Anong klase sila? Mga kapatid ba ang mga gayong tao? Sila ang mga taong gumagawa ng mapanira, kasuklam-suklam na mga bagay; mga kaaway sila ng Diyos; mga diyablo sila, mga Satanas sila; masasamang tao sila, mga anticristo. Hindi sila mga kapatid, at hindi sila maliligtas. Kung talagang mga kapatid sila, mga tao ng sambahayan ng Diyos, kung gayon, sa anumang problema na lumitaw sa Kanyang sambahayan, makikipagkaisa sila sa puso at isipan ng kanilang mga kapatid para harapin at ayusin ito nang magkakasama. Hindi sila tatayo lang sa gilid, lalong hindi sila manonood lamang at tatawa. Tanging ang mga taong katulad ng mga anticristo ang tatayo sa gilid, tatawa, at sabik na maghihintay na mangyari ang masasamang bagay sa sambahayan ng Diyos” (Ang Salita, Vol. IV. Paglalantad sa mga Anticristo. Ikasampung Aytem (Unang Bahagi)). Inilalantad ng Diyos na iyong mga palaging gustong pagtawanan ang sambahayan ng Diyos at umaasang magkakamali ang gawain ng sambahayan ng Diyos ay mga diyablo. Naramdaman kong matindi ang poot ng Diyos sa gayong mga tao, at labis akong natakot. Palagi kong gustong humanap ng kapintasan kay Cheng Xin para atakehin siya, at desperado akong magkaroon siya ng mga problema sa kanyang tungkulin: mas marami, mas mabuti. Kapag mas marami siyang nagawang pagkakamali, magmumukha siyang mas mababa kaysa sa akin, at desperado pa nga akong maging napakanegatibo niya na hindi na niya magagawa ang kanyang tungkulin. Ang ginagawa ni Cheng Xin ay gawain ng iglesia, kaya kung palagi kong ninanais na magkamali siya sa kanyang tungkulin, hindi ba’t umaasa akong magkakaproblema ang gawain ng iglesia? Ano ang pagkakaiba nito at ng kung paanong ang mga anticristo, kapag hindi natugunan ang kanilang pagnanais para sa reputasyon at katayuan, ay isinusumpa ang gawain ng sambahayan ng Diyos upang mabigo, at ikinatutuwa ang anumang pagkakamali sa sambahayan ng Diyos? Talagang napakamalisyoso ng puso ko! Ang isang taong nagtataglay ng konsensiya at katwiran ay matutuwa na makitang normal na umuusad ang gawain ng sambahayan ng Diyos, at malulungkot na makakita ng maraming problema. Gayumpaman, nang makita kong lumitaw ang mga problema sa tungkulin ni Cheng Xin, hindi ko inisip kung paano makikipagbahaginan sa kanya at matutulungan siya, o kung paano makikipagtulungan sa kanya nang may iisang puso para magawa nang maayos ang gawain. Sa halip, puno ang isip ko kung paano makakatuklas ng mas maraming problema sa kanyang gawain para maatake ko siya at mapabango ang sarili ko. Desperado pa nga akong makagawa siya ng mas maraming pagkakamali sa kanyang gawain: mas marami, mas mabuti. Tinamasa ko ang pagtutustos ng mga salita ng Diyos, pero pinagtawanan ko pa rin ang sambahayan ng Diyos na parang isang anticristo. Talagang wala akong kahit katiting na may-takot-sa-Diyos na puso— paano ako naging miyembro ng sambahayan ng Diyos? Sa panlabas, hindi ko direktang ginambala at ginulo ang gawain ng iglesia tulad ng ginagawa ng mga diyablo at Satanas, pero ang mga layuning inihayag ko at ang kalikasan ng aking mga kilos ay kapareho ng sa mga diyablo at Satanas— nilalabanan ko ang Diyos! Kung hindi dahil sa paghahayag ng Diyos at sa paglalantad ng mga salita ng Diyos, hindi ko sana matutuklasan ang sarili kong mga layunin o makikita nang malinaw ang diwa ng problema, at malilinlang sana ako ng sarili kong panlabas na anyo. Takot na takot ako, at nalungkot at nakonsensiya. Malinaw kong alam na si Cheng Xin ay may mahusay na kakayahan at mabilis umarok, at na mas mahusay siya kaysa sa akin sa mga aspektong ito, pero nainggit ako sa kanya at sinupil siya nang hindi isinasaalang-alang ang mga interes ng sambahayan ng Diyos kahit kaunti. Paano ko nagawa ito? Talagang wala akong pagkatao! Nanalangin ako sa Diyos, “Mahal na Diyos, napakasama ko talaga. Nawa’y akayin Mo ako para makawala sa mga gapos ng inggit. Ayaw ko nang mamuhay pa sa aking tiwaling disposisyon.”

Kalaunan, pinagnilayan ko ang sarili ko. Ano ba talaga ang kumokontrol sa akin para mainggit ako sa iba? Nabasa ko ang mga salita ng Diyos: “Gustong-gusto ng mga anticristo ng reputasyon at katayuan. Ang reputasyon at katayuan ang dugong nagbibigay-buhay sa kanila; pakiramdam nila ay walang kabuluhan ang buhay kung walang reputasyon at katayuan, at wala silang lakas na gumawa ng anumang bagay kung walang reputasyon at katayuan. Para sa mga anticristo, ang reputasyon at katayuan ay mahigpit na nakatali sa kanilang mga pansariling interes; ang mga ito ang kanilang matinding kahinaan. Kaya naman lahat ng ginagawa ng mga anticristo ay umiikot sa katayuan at reputasyon. Kung hindi dahil sa mga bagay na ito, baka hindi man lang sila gumawa ng anumang gawain. May katayuan man ang mga anticristo o wala, ang layong ipinaglalaban nila, ang direksiyon na kanilang pinagsusumikapan ay patungo sa dalawang bagay na ito—reputasyon at katayuan. … Hindi sila kailanman gumagawa ng anumang aktuwal na gawain para sa buhay pagpasok ng mga hinirang ng Diyos, at hindi sila kailanman gumagawa ng anumang aktuwal na gawain sa pagpapalaganap ng ebanghelyo ng kaharian. Kapag nagbabayad sila ng halaga, tingnan ninyo kung bakit sila nagbabayad ng halaga. Kapag masigasig silang nagdedebate tungkol sa isang isyu, tingnan kung bakit sila nagdedebate tungkol dito. Kapag pinag-uusapan o kinokondena nila ang isang tao, tingnan kung ano ang intensiyon at layon nila. Kapag masama ang loob nila o nagagalit sila tungkol sa isang bagay, tingnan kung anong disposisyon ang ibinubunyag nila. Hindi nakikita ng mga tao ang nasa loob ng puso ng tao, pero nakikita ito ng Diyos. Kapag tinitingnan ng Diyos ang nasa loob ng puso ng mga tao, ano ang ginagamit Niya para sukatin ang diwa ng mga sinasabi at ginagawa ng mga tao? Ginagamit Niya ang katotohanan para sukatin ito. Sa mga mata ng tao, ang pagpoprotekta sa sariling reputasyon at katayuan ay nararapat. Kung gayon, bakit ito binabansagan sa mga mata ng Diyos bilang ang pagbubunyag at pagpapahayag ng mga anticristo, at bilang ang diwa ng mga anticristo? Nakabatay ito sa kasigasigan at motibasyon ng mga anticristo sa lahat ng kanilang ginagawa. Sinisiyasat ng Diyos ang kanilang kasigasigan at motibasyon sa kanilang mga ginagawa, at sa huli, natutukoy ng Diyos na ang lahat ng kanilang ginagawa ay para sa kanilang sariling reputasyon at katayuan, sa halip na para sa paggawa ng kanilang tungkulin, at lalong hindi para sa pagsasagawa ng katotohanan at pagpapasakop sa Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Mula sa mga salita ng Diyos, napagtanto ko na ang pangunahing dahilan kung bakit ako naiinggit sa mga tao ay dahil masyadong matindi ang pagnanais ko para sa reputasyon at katayuan. Namuhay ako ayon sa mga satanikong lason tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Nagsusumikap ang tao na umangat; dumadaloy ang tubig pababa.” Naniwala akong nagbibigay sa akin ng dignidad at kumpiyansa sa buhay kapag pinahahalagahan at pinupuri ng iba, at nahihiya ako at bumababa ang tingin ko sa sarili kapag mas mahusay ang iba kaysa sa akin. Kaya naman, isinaalang-alang ko ang sarili kong reputasyon at katayuan sa bawat pagkakataon sa paggawa ng aking tungkulin. Nang makita kong isinaayos ng superbisor na pumunta si Cheng Xin sa pagtitipon, at nakipagbahaginan pa sa kanya nang bukod, nainggit ako na si Cheng Xin ang pinahahalagahan at nililinang ng superbisor. Piniga ko ang utak ko para makahanap ng mga paglihis at problema sa tungkulin ni Cheng Xin para maliitin siya, takot na takot na mas mahusay siya kaysa sa akin. Nang matuklasan kong may mga problema sa kanyang tungkulin, natuwa ako, at pakiramdam ko ay nakahanap ako ng balanse. Punumpuno ang isipan ng kung sino sa grupong ito ang may mas mataas na katayuan at kung sino ang mas mababa, kung sino ang mas mahusay at kung sino ang mas mahina, at kung paano ako magpapabango sa iba. Nagdulot sa akin ng ligaya at pag-aalala ang reputasyon at katayuan. Lahat ng inisip ko, inisip ko para sa kapakanan ng reputasyon at katayuan, at hindi man lang para sa kapakanan ng maayos na paggawa ng tungkulin ng isang nilikha at pagpapalugod sa Diyos. Namuhay ako ayon sa mga satanikong lason, at ang kalikasan ko ay partikular na mapagmataas. Palagi kong gustong maging pinakatampok sa lahat ng tao sa paligid ko, at hindi ko hinahayaan ang iba na maging mas mahusay kaysa sa akin. Ang gusto ko lang ay makapagpabango at pigilang makuha ng iba ang atensiyon. Sinupil ko pa nga ang mga tao at pinahirapan sila para sa kapakanan ng reputasyon at katayuan. Nakita kong ang landas na tinatahak ko ay ang landas ng mga anticristo. Sa oras na ito, labis akong nagsisi at napoot ako sa sarili ko dahil napakatindi ng pagnanais ko para sa reputasyon at katayuan. Kung hindi ako nagsisi, itataboy at ititiwalag lang ako ng Diyos sa huli! Naalala ko ang mga salita ng Diyos: “Lahat ng tao ay may ilang maling kalagayan sa loob nila, gaya ng pagiging negatibo, kahinaan, kawalan ng pag-asa, at karupukan; o mayroon silang masasamang intensyon; o palagi silang nababagabag ng kanilang pride, mga makasariling pagnanais, at pansariling interes; o iniisip nila na may mahina silang kakayahan, at dumaranas sila ng ilang negatibong kalagayan. Magiging napakahirap para sa iyo na matamo ang gawain ng Banal na Espiritu kung palagi kang namumuhay sa ganitong mga kalagayan. Kung mahirap para sa iyo na matamo ang gawain ng Banal na Espiritu, magiging kaunti ang mga aktibong elemento sa loob mo, at lilitaw ang mga negatibong elemento at guguluhin ka. Palaging umaasa ang mga tao sa kanilang sariling kalooban para supilin ang mga negatibo at masamang kalagayang iyon, ngunit gaano man nila ito supilin, hindi nila ito maiwawaksi. Ang pangunahing dahilan nito ay dahil hindi lubusang makilatis ng mga tao ang mga negatibo at masamang bagay na ito; hindi nila makita nang malinaw ang diwa ng mga iyon. Kaya nagiging napakahirap para sa kanila na maghimagsik laban sa laman at kay Satanas. Dagdag pa roon, palaging naiipit ang mga tao sa mga negatibo, malungkot, at malubhang kalagayang ito, at hindi sila nananalangin o tumitingala sa Diyos, sa halip ay iniraraos lang nila ang mga ito. Bilang resulta, hindi gumagawa sa kanila ang Banal na Espiritu, at dahil dito ay hindi nila nauunawaan ang katotohanan, wala silang landas sa lahat ng kanilang ginagawa, at hindi nila nakikita nang malinaw ang anumang bagay. Napakaraming negatibo at masamang bagay sa loob mo, at pinuno na nito ang puso mo, kaya madalas kang negatibo, malungkot ang espiritu, at palayo ka nang palayo sa Diyos, at nanghihina nang nanghihina. Kung hindi mo makakamit ang kaliwanagan at gawain ng Banal na Espiritu, hindi mo matatakasan ang mga kalagayang ito, at hindi magbabago ang negatibo mong kalagayan, dahil kung hindi gumagawa sa iyo ang Banal na Espiritu, hindi ka makakahanap ng landas. Dahil sa dalawang kadahilanang ito, napakahirap para sa iyo na iwaksi ang iyong negatibong kalagayan at pumasok sa isang normal na kalagayan” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Naramdaman ko ang hindi kapani-paniwalang katuwiran ng disposisyon ng Diyos. Kinapopootan ng Diyos ang mga buktot at masamang bagay. Noong palagi kong isinasaalang-alang ang labis kong pagpapahalaga sa sarili at sa katayuan sa pagtupad ng aking tungkulin, patuloy na naiinggit kay Cheng Xin, at namumuhay sa isang kalagayan ng pakikipagkumpitensya para sa reputasyon at katayuan, puno ang puso ko ng mga negatibo at masamang bagay, at itinago ng Diyos ang Kanyang mukha mula sa akin bilang resulta. Noong wala ang gawain at pamumuno ng Banal na Espiritu, namuhay ako sa kadiliman, at napakahirap gawin ng aking tungkulin. Ang tanging iniisip ko lang ay ang labis kong pagpapahalaga sa sarili at aking katayuan, at talagang wala sa puso kong pagnilayan kung anong mga problema ang mayroon sa aking tungkulin o kung paano magsagawa upang umayon sa mga layunin ng Diyos. Paano ko magagawa nang maayos ang aking tungkulin nang ganito? Para maprotektahan ang walang kabuluhan kong labis na pagpapahalaga sa sarili at katayuan, isinantabi ko ang aking tungkulin at mga responsabilidad at natamo ang pagkasuklam ng Diyos. Talagang napakahangal ko!

Pagkatapos, nagbasa pa ako ng higit pang mga salita ng Diyos: “Kung talagang kaya mong isaalang-alang ang mga layunin ng Diyos, magagawa mong tratuhin nang patas ang ibang mga tao. Kung nagrerekomenda ka ng isang mabuting tao at hinahayaan mo siyang sumailalim sa pagsasanay at gumampan ng tungkulin, at sa gayon ay nagdaragdag ka ng isang taong may talento sa sambahayan ng Diyos, hindi ba’t padadaliin niyon ang iyong gawain? Kung gayon, hindi ba’t magpapakita ka ng katapatan sa iyong tungkulin? Isa iyong mabuting gawa sa harap ng Diyos; ito ang pinakamababang antas ng konsensiya at katwiran na dapat taglayin ng mga naglilingkod bilang lider. Yaong mga may kakayahang isagawa ang katotohanan ay kayang tanggapin ang pagsisiyasat ng Diyos sa mga bagay na kanilang ginagawa. Kapag tinatanggap mo ang pagsisiyasat ng Diyos, maitutuwid ang puso mo. Kung gumagawa ka lamang ng mga bagay para makita ng iba, at lagi mong nais na makuha ang papuri at paghanga ng iba, at hindi mo tinatanggap ang pagsisiyasat ng Diyos, nasa puso mo pa ba ang Diyos? Ang gayong mga tao ay walang may-takot-sa-Diyos na puso. Huwag kang laging gumawa ng mga bagay para sa sarili mong kapakanan at huwag mong palagiang isaalang-alang ang iyong mga sariling interes; huwag mong isaalang-alang ang mga interes ng tao, at huwag isipin ang iyong sariling pride, reputasyon, at katayuan. Kailangan mo munang isaalang-alang ang mga interes ng sambahayan ng Diyos, at unahin ang mga iyon. Dapat mong isaalang-alang ang mga layunin ng Diyos at magsimula sa pagbubulay-bulay kung mayroon ba o walang karumihan sa paggampan mo sa iyong tungkulin, kung ikaw ba ay naging tapat, kung natupad mo ang iyong mga responsabilidad, at kung naibigay mo ang lahat mo, gayundin kung buong-puso mo bang iniisip o hindi ang iyong tungkulin at ang gawain ng iglesia. Kailangan mong isaalang-alang ang mga bagay na ito. Kung madalas mong isipin ang mga ito at unawain ang mga ito, magiging mas madali para sa iyo na gampanan nang maayos ang iyong tungkulin. Kung mahina ang iyong kakayahan, kung mababaw ang iyong karanasan, o kung hindi ka bihasa sa iyong mga propesyonal na gawain, kung gayon ay maaaring may ilang pagkakamali o kakulangan sa iyong gawain, at maaaring hindi ka makakuha ng magagandang resulta—ngunit nagawa mo ang lahat ng iyong makakaya. Hindi mo binibigyang-kasiyahan ang iyong mga makasariling pagnanais o kagustuhan. Sa halip, palagi mong isinasaalang-alang ang gawain ng iglesia at ang mga interes ng sambahayan ng Diyos. Bagama’t maaaring hindi ka makapagkamit ng magagandang resulta sa iyong tungkulin, naituwid naman ang puso mo; kung, dagdag pa rito, kaya mong hanapin ang katotohanan upang malutas ang mga problema sa iyong tungkulin, maaabot mo ang pamantayan sa paggampan mo sa iyong tungkulin, at, kasabay nito, magagawa mong pumasok sa katotohanang realidad. Ito ang ibig sabihin ng pagkakaroon ng patotoo” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Matapos pagnilayan ang mga salita ng Diyos, naunawaan ko na ang mga taong mapagsaalang-alang sa mga layunin ng Diyos ay magrerekomenda at maglilinang ng mga taong may mahusay na kakayahan kapag nakita nila ang mga ito. Bagama’t maikling panahon pa lang nagsasanay si Cheng Xin at hindi pa niya nauunawaan ang maraming prinsipyo, mayroon siyang mahusay na kakayahan, at kung malilinang siya, magkakaroon ng isa pang tao para mangasiwa ng gawain at magkakaroon kami ng dagdag na katuwang. Magiging kapaki-pakinabang ito sa gawain ng iglesia. Napagnilayan ko na ayaw kong aminin na mas mahusay si Cheng Xin kaysa sa akin dahil may maling opinyon sa kalooban ko. Inakala kong dahil maraming taon na akong gumagawa ng tungkuling nakabatay sa teksto, dapat na mas mahusay ako kaysa sa iba sa lahat ng paraan, at dapat akong pahalagahan at linangin. Pero, sa pag-iisip tungkol dito, bagama’t maraming taon na akong gumagawa ng tungkuling nakabatay sa teksto, karaniwan lang ang kakayahan ko, at kinailangan kong makaranas ng maraming pagkabigo at pagbubunyag para maunawaan at makabisado ang ilang prinsipyo. Gayumpaman, ang katotohanang nagawa ni Cheng Xin na maunawaan ang diwa ng mga prinsipyo sa maikling panahon ay nagpatunay na mas mahusay ang kakayahan niya kaysa sa akin. Kailangan kong tanggapin ang katotohanang ito, makita nang malinaw ang sarili kong kakayahan at tayog, at tumayo nang wasto sa sarili kong lugar. Hindi na ako puwedeng mainggit kay Cheng Xin at ibukod siya tulad ng dati; dapat kong iwasto ang aking mga layunin at makipagtulungan nang maayos sa kanya para magampanan nang mabuti ang aming mga tungkulin. Pagkatapos, sadya akong nanalangin sa Diyos, nagmamakaawa sa Kanya na akayin ako para mapakawalan ang aking inggit, maisaalang-alang ang mga interes ng iglesia, at maiwasto ang aking kaisipan para magampanan ang aking tungkulin. Pagkatapos niyon, huminto na ako sa paghahanap ng kapintasan kay Cheng Xin, at inisip ko na lang kung paano makikipagtulungan sa kanya, nagbubuod ng mga problema sa aming mga tungkulin at naghahanap ng mga kaugnay na prinsipyo para talakayin sa kanya. Nang binago ko ang aking maling kalagayan, pinakawalan ang aking inggit, at iwinasto ang aking kaisipan para gawin ang aking tungkulin, naramdaman ko ang gawain at pamumuno ng Banal na Espiritu, at nagawa kong makita nang mas malinaw ang mga problema. Kalaunan, nang pumili kami ng superbisor para sa aming pangkat, ibinoto ko si Cheng Xin. Nang lumabas ang mga resulta, si Cheng Xin ang nahalal na superbisor, at nagawa ko itong maitrato nang tama at makipagtulungan sa kanya nang maayos. Ang pamumuno ng mga salita ng Diyos ang nagbigay-daan sa akin upang magkaroon ng kaunting pagkaunawa sa aking tiwaling disposisyon ng pagkainggit sa iba at mabago ito nang bahagya. Salamat sa Diyos!


67. Pagbitiw sa Kayamanan: Isang Personal na Paglalakbay

Ni Zhang Tao, Tsina

Ipinanganak ako sa isang pamilyang taga-bukid. Noong bata pa ako, sobrang hirap ng pamilya namin na halos hindi na kami makakain, at mababa ang tingin sa amin ng lahat. Naisip ko noon, “Paglaki ko, kikita ako ng maraming pera para guminhawa ang buhay ng pamilya ko, para hindi na kami maliitin o pagtawanan ng mga tao.” Kalaunan, nagkasakit ang nanay ko, at naubos namin ang lahat ng aming ipon. Nag-alala ang mga kaibigan at kamag-anak namin na uutang kami sa kanila, kaya nagdadahilan sila para iwasan kami. Noong wala na kaming ibang mapuntahan, ipinangaral sa amin ng tiyahin ko ang ebanghelyo ng Panginoong Jesus. Milagrosong gumaling ang nanay ko pagkatapos niyang matagpuan ang Panginoon, at nagsimula na rin ang pananalig ko noon.

Para kumita ng mas maraming pera at mamukod-tangi, sa edad na 13, nagsimula akong magbenta ng posporo, sigarilyo, at buto ng mirasol sa palengke; sa edad na 15, nagsimula akong magtayo ng mga puwesto kung saan-saan; at sa edad na 18, sinubukan kong pumasok sa pagnenegosyo ng tabla. Ngunit dahil wala akong sapat na puhunan, dinala ako ng kuya ko sa bahay ng kaklase niya sa bayan para mangutang ng pera. Nakita ko ang mayamang pamilyang ito at ang lahat ng kanilang mga appliance, kumakain sila ng pakwan at gumagamit ng air-con sa maiinit na araw ng tag-araw, at labis akong nainggit sa kanila. Sa aming bahay, wala man lang kaming electric fan. Gaano man kainit, pamaypay lang ang magagamit namin, at tubig lang mula sa balon ang pamatid-uhaw namin. Noong panahong iyon, napaisip ako kung bakit napakalaki ng pagkakaiba ng aming mga pamilya. Ang mayayaman ay namumuhay nang maayos—kailan kaya ako makakapamuhay na tulad nila? Mula noon, lalong tumindi ang pagnanais kong mamuhay nang nakatataas sa iba. Ngunit hindi pa rin ako gaanong kumikita sa aking negosyo. Pagkatapos kong ikasal, kami ng asawa ko ay pumunta sa ibang lugar para magtrabaho, at pumasada ako ng pedicab para kumita pa ng dagdag. Ngunit lumipas ang mga taon, at ang kinikita namin ay halos hindi pa rin sapat para sa aming pang-araw-araw na pamumuhay.

Noong Pebrero ng 2000, nakita kong ilang kababayan ko ang kumikita nang malaki bilang mga ahente sa negosyo ng damit kaya gusto ko rin iyong subukan. Sa bandang huli ay nagawa kong maging pangkalahatang ahente para sa probinsya. Noong una, walang mga customer na pumupunta para umorder, kaya nagsimula akong magbahay-bahay para ipakilala ang aking mga produkto. Para umunlad ang negosyo, inasikaso kong mag-isa ang lahat ng bagay: ang pagbili ng mga produkto, paniningil sa mga customer, pag-iimpake at pagpapadala ng mga order…. Halos 16 na oras akong nagtatrabaho araw-araw. Madalas, sobrang abala ako na hindi na ako makakain. Ngunit pagkatapos ng ilang taon ng pagsisikap, sa wakas ay nagsimula na akong kumita ng pera. Nakabili ako ng kotse at bahay, at tiningala ako ng aking mga kasamahan sa negosyo, mga kaibigan, at pamilya, at pinuri nila ako sa aking mga kakayahan. Binabati ako ng mga tao saanman ako magpunta. Kapag umuuwi ako sa amin para sa Bagong Taon ng mga Tsino, tinitingnan ako nang may paghanga ng mga tao mula sa iba’t ibang lugar at tinatawag nila akong “Mr. Big Shot” saanman ako magpunta. Ang lahat ng papuring ito ay talagang nagpasaya sa akin at ginawang sulit ang lahat ng pagdurusa. Ngunit dahil abala ako sa buong taon, sobrang hindi regular ang aking pagkain at nagkaroon ako ng malubhang sakit sa tiyan na nagdudulot sa akin ng matinding sakit sa tuwing kumakain ako. Dahil sa matagal kong sobrang pagtatrabaho, na-deform din ang isa sa aking mga lumbar disc, at minsan ay namamanhid o pinupulikat ang aking mga kamay, ngunit para palakihin ang negosyo at kumita ng mas maraming pera, isinantabi ko ang aking sakit at ipinagpatuloy ko ang pagnenegosyo. Minsan, pakiramdam ko ay hindi na talaga kaya ng katawan ko, pero kapag nakikita kong tumataas ang mga benta taun-taon at na ang kumpanya ay may netong kita na mahigit isang milyong yuan bawat taon, nakakalimutan ko ang aking karamdaman at nagpapatuloy ako sa pagtatrabaho. Isang taon, pumangalawa ang aming sangay sa buong bansa sa mga benta, at ginawaran kami ng mahigit 300,000 yuan sa mga bonus pa lang. Tiningnan ako nang may inggit ng lahat ng iba pang mga ahente. Pagkatapos, binigyan ako ng kumpanya ng mas mataas pang target sa benta at hiniling na magsikap akong maging No. 1 sa buong bansa. Isa rin itong layuning matagal ko nang inaabot, dahil kapag mas maganda ang aking pagganap, mas marami akong kinikita at mas malaki ang aking mga bonus. Makakamit ko ang pagpupuri at pagtingala ng iba saanman ako magpunta, at mas gaganda ang aking reputasyon. Ngunit kasabay ng labis kong kasiyahan sa sarili at pagsisikap na maabot ang tuktok, pabagsak naman ang aking kalusugan. Palaging sumusumpong ang sakit ko sa tiyan, madalas ding sumakit ang likod ko, at hindi ako makatayo nang matagal. Nagpunta ako sa ospital para magpasuri at sinabi sa akin ng doktor na kailangan kong kumain sa tamang oras para unti-unting gumaling ang problema ko sa tiyan. Sinabi rin niya, “Na-deform na ang iyong lumbar disc. Kailangan mong magpahinga at huwag masyadong magpagod. Kung hindi ka makikipagtulungan sa gamutan, maaaring maipit nito ang mga nerbiyos at mauwi sa paralisis.” Naisip ko, “Sobrang abala ako sa trabaho, paano ako magkakaroon ng ganoong karaming oras para alagaan ang sarili ko?” Pinilit kong tiisin ang sakit at magpatuloy sa mga pakikipag-ugnayan sa negosyo. Ang unang naiisip ko sa umaga ay kung paano kumita ng pera at pagkatapos ng isang abalang araw, sobrang pagod ako na madalas akong nakakatulog agad pagkahiga ko sa unan. Madalas sabihin ng asawa ko na mas pinapahalagahan ko ang pera kaysa sa buhay. Sa araw, sa sobrang abala ko sa trabaho, nakakalimutan ko ang aking karamdaman, ngunit kapag nakahiga na ako sa kama sa gabi at hindi makatulog, pabaling-baling dahil sa sakit, naiisip ko, “Kumita na ako ng pera, mas komportable na ang pamumuhay ko, at hinahangaan na ako ng iba, pero punung-puno ako ng mga problema sa kalusugan at wala pa man lang akong 40. Sino ang nakakaalam kung anong magiging kalagayan ko pagtanda ko.” Ang pasakit ng aking karamdaman, ang pressure sa isip, pati na ang panlilinlang at tunggalian sa aking propesyonal na buhay, ay madalas na nagdudulot sa akin ng hindi matiis na pasakit at pagkapagod. Bakit hindi ako pinaligaya ng aking kayamanan? Wala akong nararamdamang kapayapaan o kapanatagan ng kalooban at walang anumang bagay na talagang maaasahan ko. Maaari kayang mamumuhay ako ng isang hungkag at masakit na buhay, naghahabol lang ng pera, katanyagan, at pakinabang? Ito ba ang buhay na gusto ko?

Sa gitna ng aking pasakit at pagkalito, ipinangaral ng mga kapatid sa aming mag-asawa ang ebanghelyo ng Makapangyarihang Diyos sa mga huling araw noong 2009. Sa pagbabasa ng salita ng Diyos at pamumuhay ng buhay iglesia, naunawaan kong ang Diyos ay nagkatawang-tao sa mga huling araw para ipahayag ang mga katotohanan at gawin ang gawain ng paghatol at paglilinis sa mga tao, at tanging ang mga tumatanggap sa Kanyang paghatol at nalilinis ang maaaring akayin sa isang mabuting hantungan. Mabilis kaming nakatiyak ng aking asawa sa gawain ng Diyos sa mga huling araw. Araw-araw kong binabasa nang may pananabik ang salita ng Diyos, tinatamasa ang pagdidilig at pagtutustos ng Kanyang salita. Napuno ng kapayapaan at kagalakan ang aking puso. Noong panahong iyon, napaisip ako, “Ang tanging gusto ko lang dati ay yumaman at mamuhay nang masaya, ngunit pagkatapos kong kumita ng maraming pera, bakit ba nakakaramdam ako ng kahungkagan at pasakit sa halip na kaligayahan?” Nabasa ko ang isang sipi ng salita ng Makapangyarihang Diyos na lumutas sa aking pagkalito. Sabi ng Makapangyarihang Diyos: “May napakalaking lihim sa iyong puso, na hindi mo kailanman namamalayan, dahil ikaw ay nabubuhay sa isang mundo na walang liwanag. Ang iyong puso at ang iyong espiritu ay naagaw na ng masama. Ang iyong mga mata ay nalalambungan ng kadiliman, at hindi mo nakikita ang araw sa langit ni ang kumikislap na bituing yaon sa gabi. Ang iyong mga tainga ay nababarahan ng mapanlinlang na mga salita, at hindi mo naririnig ang dumadagundong na tinig ni Jehova, ni ang lagaslas ng tubig na dumadaloy mula sa trono. Nawala sa iyo ang lahat ng dapat na pag-aari mo, lahat ng ipinagkaloob sa iyo ng Makapangyarihan sa lahat. Nakapasok ka sa walang katapusang dagat ng pagdurusa, nang walang puwersang sasagip sa iyo, walang pag-asang makaligtas, at ang tanging ginagawa mo ay magsumikap kumawala at magmadali…. Mula sa sandaling iyon, ikaw ay itinadhana nang pahirapan ng masama, napakalayo sa mga pagpapala ng Makapangyarihan sa lahat, malayo sa mga panustos ng Makapangyarihan sa lahat, tumatahak sa landas na wala nang balikan. … Wala kang ideya kung saan ka nagmula, kung bakit ka isinilang, o kung bakit ka mamamatay. Tinitingnan mo ang Makapangyarihan sa lahat bilang isang estranghero; hindi mo alam ang Kanyang pinagmulan; lalong hindi mo alam ang lahat ng nagawa Niya para sa iyo. Lahat ng nagmula sa Kanya ay naging kamuhi-muhi na sa iyo; hindi mo ito itinatangi, ni alam ang halaga nito. Naglalakad ka kasama ang masama, mula sa araw na natanggap mo ang panustos ng Makapangyarihan sa lahat. Natagalan mo ang libu-libong taon ng bagyo at unos kasama ang masama, at magkatulong kayo sa pagsalungat sa Diyos na pinagmulan ng buhay mo. Hindi ka marunong magsisi, lalong hindi mo alam na humantong ka na sa bingit ng kamatayan. Nakalimutan mo na ang masama ang tumutukso at nagpapahirap sa iyo; nakalimutan mo na ang iyong mga pinagsimulan. Kaya, hakbang-hakbang kang pinahirapan ng masama hanggang sa kasalukuyan. Namanhid na at nabulok ang iyong puso at espiritu. Hindi mo na idinaraing ang pagdurusa sa mundo ng tao; hindi ka na naniniwala na hindi makatarungan ang mundo. Lalong wala kang pakialam kung umiiral ba ang Makapangyarihan sa lahat. Ito ay dahil matagal mo nang itinuring ang masama bilang iyong tunay na ama at hindi maaaring mawalay sa kanya. Ito ang lihim sa iyong puso” (Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat). Inilalantad ng mga salita ng Diyos ang ugat na dahilan ng pagdurusa ng tao sa buhay: ang panlilinlang at katiwalian ni Satanas. Nilikha ng Diyos ang tao, at dati ay namumuhay ito sa ilalim ng Kanyang pangangalaga at proteksyon. Ngunit dahil sa panlilinlang at katiwalian ni Satanas, ipinagkanulo at nilayuan ng tao ang Diyos, wala itong ideya kung ano ang halaga at kahulugan ng buhay, sumunod ito sa masasamang kalakaran ni Satanas ng kayamanan, katanyagan, pakinabang, at pagpapakasasa sa makamundong kasiyahan, at namuhay ito sa ilalim ng pang-aabuso ni Satanas. Nahubog ako ng masasamang kalakaran ni Satanas. Gusto ko lang yumaman at mamuhay nang nakatataas sa iba, at sa paghahangad ng mas maraming pera, lubos kong pinabayaan ang aking katawan. Kahit na ang aking mga karamdaman ay nagdulot sa akin ng hindi matiis na pasakit, hindi ko magawang pakawalan ang anumang pagkakataong kumita ng pera. Namumuhay ako ng napakasakit na buhay dahil sa panlilinlang at pinsala ni Satanas! Muling nagkatawang-tao ang Diyos sa mga huling araw para ipahayag ang mga katotohanan, upang iligtas ang tao mula sa impluwensiya ni Satanas, upang makatakas ang tao sa katiwalian at pinsala ni Satanas, at akayin ang tao sa isang mabuting hantungan. Dahil sa pagliligtas at awa ng Diyos sa akin, pinalad akong masalubong ang pagbabalik ng Panginoon at marinig ang tinig ng Lumikha. Pagkatapos nito, dahan-dahan kong binitiwan ang mga bagay-bagay sa negosyo, at naglaan ako ng mas maraming oras sa pagdalo sa mga pagtitipon at pagbabasa ng salita ng Diyos. Unti-unti, nagsimula akong makaunawa ng ilang katotohanan. Ang pagpapahayag ng Makapangyarihang Diyos ng mga katotohanan sa mga huling araw at paggawa ng gawain ng paghatol ay ang huling yugto ng 6,000-taong plano ng pamamahala ng Diyos, at ang mga hindi tumatanggap sa paghatol ng Diyos sa mga huling araw at hindi nalilinis ay masasawi sa malalaking kalamidad at parurusahan sa huli. Ngunit maraming tao sa paligid ko ang hindi pa nakakarinig sa tinig ng Diyos at hindi pa nakakasalubong sa pagbabalik ng Panginoon. Labis akong nag-alala dahil dito. At nang makita kong nangangaral ng ebanghelyo ang iba at nagpapatotoo tungkol sa Diyos habang ako ay nagugumon pa rin sa mga bagay-bagay sa kumpanya at hindi gumagawa ng tungkulin, naramdaman kong labis akong nagkukulang sa Diyos, ngunit hindi ko alam kung ano ang gagawin. Kaya, dinala ko ang aking mga iniisip at problema sa harap ng Diyos sa panalangin, hinihiling sa Kanyang akayin ako sa sitwasyong ito.

Pagkatapos manalangin, nabasa ko ang isang sipi ng salita ng Diyos. Sabi ng Makapangyarihang Diyos: “Alam mo ba ang pasaning nasa iyong mga balikat, ang iyong atas, at ang iyong responsabilidad? Nasaan ang iyong pakiramdam ng makasaysayang misyon? Paano ka magsisilbi nang wasto bilang isang panginoon sa susunod na kapanahunan? Mayroon ka bang malakas na pakiramdam sa pagiging pinuno? Paano mo ipaliliwanag ang pinuno ng lahat ng bagay? Ito ba talaga ang pinuno ng lahat ng nabubuhay na nilalang at lahat ng pisikal na bagay sa mundo? Ano ang mga plano mo para sa pagsulong ng susunod na yugto ng gawain? Ilang tao ang naghihintay sa iyo na akayin sila? Mabigat ba ang iyong gampanin? Sila ay dukha, kaawa-awa, bulag, at nalilito, dumaraing sa kadiliman—nasaan ang daan? Lubha silang nananabik sa liwanag, tulad ng isang bulalakaw, upang biglang bumulusok at itaboy ang mga puwersa ng kadiliman na nang-api sa tao sa loob ng maraming taon. Sino ang makakaalam kung gaano katindi ang kanilang balisang pag-asa, at kung paano sila nananabik, araw at gabi, para dito? Kahit sa isang araw na nagdaraan ang kumikinang na liwanag, ang mga taong ito na labis na nagdurusa ay nananatiling nakakulong sa isang madilim na piitan nang walang pag-asang mapalaya; kailan sila titigil sa pagluha? Grabe ang kasawian ng marurupok na espiritung ito na hindi kailanman napagkalooban ng kapahingahan, at matagal nang patuloy na nakagapos sa kalagayang ito ng walang-awang mga gapos at napakong kasaysayan. At sino na ang nakarinig sa ingay ng kanilang pagdaing? Sino na ang nakakita sa kanilang kaawa-awang kalagayan? Naisip mo na ba kung gaano kalungkot at kabalisa ang puso ng Diyos? Paano Niya matitiis na makita ang inosenteng sangkatauhan, na nilikha ng sarili Niyang mga kamay, na nagdaranas ng gayong paghihirap? Kunsabagay, ang sangkatauhan ang kapus-palad na mga biktimang nalason na. At bagama’t nanatiling buhay ang tao hanggang sa araw na ito, sino ang makakaalam na matagal nang nalason ng masamang nilalang ang sangkatauhan? Nalimutan mo na ba na isa ka sa mga biktima? Hindi ka ba handang magsikap, dala ng iyong pagmamahal sa Diyos, upang iligtas ang mga natirang buhay na ito? Hindi ka ba handang ilaan ang lahat ng iyong lakas upang suklian ang Diyos, na nagmamahal sa sangkatauhan na parang sarili Niyang laman at dugo? Kapag nasabi at nagawa na ang lahat, paano mo bibigyang-kahulugan ang pagkakasangkapan ng Diyos sa iyo upang maipamuhay mo ang iyong pambihirang buhay? Talaga bang mayroon kang matibay na pasya at tiwala na ipamuhay ang makabuluhang buhay ng isang taong madasalin at mapaglingkod sa Diyos?” (Ang Salita, Vol. I. Ang Pagpapakita at Gawain ng Diyos. Paano Mo Dapat Asikasuhin ang Misyon Mo sa Hinaharap?). Mula sa salita ng Diyos, naramdaman ko ang Kanyang apurahang layunin. Malapit nang matapos ang gawain ng Diyos na pagliligtas sa sangkatauhan, ngunit napakarami pa ring hindi pa nakakarinig sa Kanyang tinig o nakakasalubong sa Kanyang pagpapakita, at nagdurusa pa rin sa kadiliman, lalo na ang mga matagal nang nananampalataya sa Panginoon. Umaasa sila sa pagpapakita at gawain ng Panginoong Jesus para iligtas sila mula sa kadiliman, ngunit dahil sila ay nalihis at nalinlang ng mga pastor at elder, hindi pa nila nasasalubong ang pagbabalik ng Panginoon at lubha silang nangangailangan ng isang taong magpapatotoo sa kanila tungkol sa gawain ng Diyos sa mga huling araw at aakay sa kanila papunta sa harap ng Diyos para tanggapin ang Kanyang pagliligtas. Bilang isang nilikha, dapat akong magkaroon ng katwiran at konsensiya, dapat kong pakinggan ang layunin ng Diyos para suklian ang Kanyang pagmamahal, at dapat akong magdala ng mas maraming tao sa harap Niya para tanggapin ang Kanyang pagliligtas. Ito ang pinakamakatarungang adhikain at ang aking tungkulin at obligasyong hindi ko maaaring talikuran. Sa harap ng layunin at mga hinihingi ng Diyos, alam kong kung mananatili akong walang pakialam at hindi kayang suklian ang pagmamahal ng Diyos, talagang magiging walang konsensiya o katwiran ito, at hindi ako magiging karapat-dapat na tawaging tao! Napagtanto ko ang bigat ng aking responsabilidad at agarang ninais na mangaral ng ebanghelyo at gawin ang aking tungkulin. Kaya, kinausap ko ang aking asawa tungkol sa paglilipat ng kumpanya para magkaroon ako ng mas maraming oras at lakas na hangarin ang katotohanan at gumawa ng tungkulin. Sinabi niya sa akin, “Nakatamasa tayo ng napakaraming biyaya at pagpapala ng Diyos sa mga taong ito; dapat nating gawin ang lahat ng ating makakaya para ipalaganap ang ebanghelyo ng kaharian. Kung hindi tayo kikilos at makikipagtulungan sa Diyos para suklian ang Kanyang pagmamahal sa pamamagitan ng isang tungkulin, tunay ngang labis tayong nagkukulang sa Kanya at hindi ito makakayanan ng ating mga konsensiya!” Ang marinig ang sinabi ng aking asawa ay lalong nagpatibay sa aking desisyong ipasa ang kumpanya. Ngunit nang bumalik ako at nakita kong abala ang mga manggagawa sa pag-iimpake at pagpapadala ng mga kalakal, bigla akong nanghinayang sa kumpanyang ito na itinayo ko gamit ang sarili kong mga kamay. Hindi naging madaling itayo ito hanggang sa puntong ito at makamit ang lahat ng mga ari-ariang ito, kaya nag-aatubili akong ipasa ang lahat ng ito. Naisip ko ang mga taon ko ng pagpasada ng pedicab, paggawa ng mabibigat na trabaho, ang pagtrato sa akin na parang hayop na pantrabaho, at kung paanong pagkatapos ng lahat ng taong ito ng pagsisikap, mayroon na akong sariling kumpanya, nagkaroon na ako ng maraming customer, at nagkaroon na ng matatag na kita. Kung talagang bibitiwan ko ang kumpanya, hindi ba’t mawawala sa akin ang buo kong pinagkukunan ng kita? Mauuwi kaya ako sa pamumuhay ng parehong buhay ng pagdurusa tulad ng dati? Hindi lang sa hindi ako hahangaan ng mga tao; mamaliitin pa nila ako. Ngunit kung gugugulin ko ang aking mga araw sa pagiging abala sa negosyo at pagkita ng pera, wala akong magiging oras para gumawa ng tungkulin at hindi ko mapapanatag ang sarili ko sa harap ng Diyos. Paano ko makakamit ang katotohanan kung ganito ang aking pananalig? Kaya, nakaisip ako ng solusyon. Ipapasa ko ang kontrata ng kumpanya sa dalawang tagapamahala para sila ang humawak sa administrasyon at pamamahala, para ang ahensya ng kumpanya ay mananatili pa ring sa akin. Sa ganitong paraan, pagkatapos ibawas ang kanilang mga dibidendo sa pamamahala, makakakuha pa rin ako ng 1.6 milyong yuan bawat taon. Sa gayon, magkakaroon ako ng matatag na kita at oras para gumawa ng tungkulin. Hindi ba’t malulutas ng solusyong iyon ang dalawang problema? Ngunit kalaunan, nag-alala akong baka magtulungan sila laban sa akin. Kapag nagkagayon, hindi lang ako walang kikitain, kundi maaari pang mawala sa akin ang paunang halaga ng kumpanya. Hindi ba’t doble pa ang mawawala sa akin niyan? Sa isiping ito, hindi pa rin ako makapagpasya. Kaya dinala ko ang usapin ng paglilipat ng kumpanya sa harap ng Diyos sa panalangin, “Diyos ko! Gusto kong gawin nang maayos ang aking tungkulin para suklian ang Iyong pagmamahal, ngunit natatakot akong maghirap kung ipapasa ko ang aking kumpanya. Naipit ako sa dalawang mahirap na pagpipilian at hindi ko alam kung ano ang gagawin. Pakiusap, gabayan Mo ako sa paghahanap ng landas ng pagsasagawa.”

Pagkatapos nito, nabasa ko ang isang sipi ng salita ng Diyos. Sabi ng Diyos: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, ito ang pipiliin ninyong lahat, at magiging pareho pa rin ang ugali ninyo. Hindi ba ganoon? Hindi ba marami sa inyo ang pabago-bago ng pagpili sa pagitan ng tama at mali? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo mangmang sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa, at sa Akin, pinili ninyo ang una; at sa pagitan ng kuru-kuro at ng katotohanan, pinili pa rin ninyo ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo. Talagang manghang-mangha Ako sa kawalan ng kakayahan ng puso ninyo na maging malambot. Ang dugo ng puso na ginugol ko sa loob ng maraming taon ay kagulat-gulat na walang idinulot sa akin kundi ang inyong pang-aabandona at kawalan ng gana, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit patuloy ninyong hinahanap ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? May kaunting pag-aalab pa rin kaya sa puso ninyo? Hindi pa rin kaya ninyo malalaman kung paano aaliwin ang puso Ko? Sa sandaling ito, ano ang pipiliin ninyo? Magpapasakop ba kayo sa Aking mga salita o tututol sa mga ito?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Pakiramdam ko ay kaharap ko ang Diyos at taimtim Niya akong tinatanong kung kayamanan ba o katotohanan ang pipiliin ko. Umaasa ang Diyos sa aking sagot, ngunit pinili ko ang kayamanan. Sa pag-iisip nito, labis akong nakonsensiya at nakaramdam ng pagkakautang. Naisip ko ang marami sa aking mga kapatid. Nang maunawaan nila ang layunin ng Diyos, nagawa nilang isuko ang lahat para sumunod sa Diyos, gawin ang kanilang tungkulin, at ipalaganap ang ebanghelyo ng kaharian ng Diyos. Ngunit ang pananalig ko ay binubuo lamang ng pagdalo sa mga pagtitipon at pagbabasa ng salita ng Diyos. Hindi ko ginawa ang tungkulin ng isang nilikha. Sa anong paraan ako nagkaroon ng anumang konsensiya at katwiran! Ayaw kong maantala ang aking tungkulin, ngunit ayaw ko ring bitiwan ang pera. Ako ay tulad ng inihayag ng Diyos: “yaong mga nag-aalangan ay susunggaban ang pera sa isang kamay at ang katotohanan sa kabilang kamay.” Hinahangad ko lang na mabusog sa tinapay, kaya hindi ako makakamit ng anumang katotohanan. Sa huli, matitiwalag lang ako ng Diyos. Naisip ko ang asawa ni Lot na tumatakas mula sa Sodoma. Naging haliging asin siya dahil hindi niya kayang bitiwan ang kayamanan at lumingon siya pabalik, naging simbolo ng kahihiyan. Sa anong paraan ako naiiba sa kanya? Naalala ko ang sinabi ng Panginoong Jesus: “Walang tao, ang humahawak sa araro, at lumilingon sa likod, ang karapat-dapat sa kaharian ng Diyos” (Lucas 9:62). Binigyan ako ng Diyos ng hindi mabilang na mga ari-arian at pinanatili akong may pagkain at damit, ngunit hinahangad ko pa rin ang kayamanan at hindi ako gumagawa ng tungkulin. Para akong ahas na sinusubukang kainin ang isang elepante, hindi kailanman nasisiyahan! Handa akong makipaglaban at ibigay ang aking buhay para sa kayamanan ngunit ayaw kong magbigay ng anuman para sa katotohanan. Talagang hindi ako karapat-dapat na makapasok sa kaharian ng Diyos! Nabasa ko ang isa pang sipi ng salita ng Diyos: “Gising, mga lalaking kapatid! Gising, mga babaeng kapatid! Hindi maaantala ang Aking araw; ang oras ay buhay, at ang bawiin ang panahon ay pagliligtas sa buhay! Hindi na malayo ang oras! Kung hindi kayo makapasa sa pagsusulit sa pagpasok sa kolehiyo, maaari kang mag-aral para dito nang paulit-ulit. Gayumpaman, hindi na maaantala pa ang Aking araw. Tandaan! Tandaan! Ito ang mabubuting salita Ko ng panghihikayat. Nalantad na sa inyo ang katapusan ng mundo sa harap mismo ng inyong mga mata, at malapit nang dumating ang malalaking kalamidad. Ano ang mas mahalaga: ang buhay ninyo, o ang inyong pagtulog, ang inyong pagkain at inumin at kasuotan? Dumating na ang oras para timbangin ninyo ang mga bagay na ito! Huwag nang magduda pa! Masyado kayong natatakot na seryosohin ang mga bagay na ito, hindi ba?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 30). Bawat salita ng Diyos ay kumurot sa aking puso at nagpaalala sa aking tingnan nang malinaw kung buhay ba o kayamanan ang mas mahalaga. Sa mga huling araw, nagkatawang-tao ang Diyos para ipahayag ang mga katotohanan at gawin ang gawain ng paghatol. Isa itong magandang pagkakataon para gawin ang aking tungkulin, makamit ang katotohanan, at maperpekto ng Diyos. Kung palalampasin ko ang pagkakataong ito, pagsisisihan ko ito habambuhay. Pagdating ng malalaking kalamidad, ano pa ang silbi ng lahat ng aking mga ari-arian? Hindi ba’t mamamatay pa rin ako? Pagkatapos ay dinala kong muli ang usapin ng paglilipat ng kumpanya sa harap ng Diyos sa panalangin at nagpasya akong ipasa ang kumpanya.

Sumiklab sa galit ang aking biyenang lalaki nang malaman niyang ipapasa ko ang kumpanya. Sumimangot siya sa akin, sinasabing, “Handa ka bang ipasa na lang sa iba ang kumpanyang ito na pinaghirapan mo nang husto? Ang netong kita ng kumpanya ay mahigit 2 milyong yuan bawat taon; Hinding-hindi kita hahayaang ipamigay na lang iyan!” Ang marinig ang sinabi niya ay medyo nakapagpayanig sa akin. Naging napakaganda ng negosyo ngayong taon at lumampas pa ito sa aking mga inaasahan, at walang makapagsasabi kung gaano pa kaganda ang mga bagay sa hinaharap. Kung ipapasa ko lang ang negosyo nang ganito, at mauubos lang namin ang aming pera, sino pa sa aming mga kaibigan at pamilya ang rerespeto sa amin? Pinag-isipan kong ipasa ang isang bahagi nito habang may hawak pa rin akong ilang stock para makatanggap pa rin kami ng kaunting kita mula sa dibidendo bawat taon. Binanggit ko sa asawa ko ang mungkahi ko at sinabi niya, “Sa tingin ko, dapat mong isuko na ang lahat para hindi mo na isipin pa ang mga share. Sa gayon, magkakaroon ka ng lakas para hangarin ang katotohanan, at hindi maaantala ang iyong tungkulin. Pagdating ng malalaking kalamidad, walang anumang halaga ng pera ang makapagliligtas sa atin. Kailangang maging malinaw ito sa iyo!” Nagpatuloy siya, “Ang pinakamahalagang bagay na dapat nating gawin ngayon ay ang maglaan ng mas maraming oras sa paghahangad ng katotohanan. Ang pagkakamit ng katotohanan at paghahanda ng mabubuting gawa ay mas mahalaga kaysa sa materyal na kayamanan!” Sinuportahan din ng aking mga anak ang pananaw na ito at sinabing dapat kong ipasa ang buong kumpanya. Ilang araw akong gulung-gulo ang isip tungkol dito. Dinala ko ang usapin sa harap ng Diyos sa panalangin, “Diyos ko! Alam ko sa teorya na kung sa yaman ba o kahirapan mamumuhay ang isang tao ay pinamamahalaan at pinagpapasyahan Mo, ngunit nahihirapan talaga akong bitiwan ang aking kayamanan. Pakiusap, bigyan Mo ako ng pananalig para makagawa ng tamang desisyon.”

Isang araw, nabasa ko ang isang sipi ng salita ng Diyos. Sabi ng Diyos: “Araw-araw, kinakalkula ninyo kung paano makakakuha ng isang bagay mula sa Akin. Araw-araw, binibilang ninyo kung gaano kalaking kayamanan at gaano karaming materyal na bagay ang natamo ninyo mula sa Akin. Araw-araw, hinihintay ninyong bumaba sa inyo ang mas marami pang biyaya nang sa gayon ay matamasa ninyo ang mas marami, mas mataas na mga bagay na maaaring matamasa. Hindi Ako ang laman ng inyong isipan sa bawat isang sandali, ni ang katotohanang nagmumula sa Akin, kundi ang inyong asawa, inyong mga anak, at ang mga bagay na inyong kinakain at isinusuot. Iniisip ninyo kung paano kayo magtatamo ng mas mainam at mas mataas pang kasiyahan. Ngunit kahit halos pumutok na ang inyong tiyan sa kabusugan, hindi pa rin ba kayo isang bangkay? Kahit, sa tingin, napapalamutian ninyo nang marangyang bihisan ang inyong sarili, hindi pa rin ba kayo naglalakad na bangkay na walang buhay? Nagpapakahirap kayo alang-alang sa inyong sikmura, hanggang sa puntong tinutubuan na kayo ng uban, subalit walang sinuman sa inyo ang nagsasakripisyo ni isang hibla ng buhok para sa Aking gawain. Palagi kayong humahangos, pinapagod ninyo ang inyong katawan at kinakalog ninyo ang inyong utak, para sa kapakanan ng inyong sariling laman, at para sa inyong mga anak—subalit wala ni isa sa inyo ang nagpapakita ng anumang pag-aalala o malasakit para sa Aking mga layunin. Ano pa ba ang inaasam ninyong matamo mula sa Akin?” (Ang Salita, Vol. I. Ang Pagpapakita at Gawain ng Diyos. Marami ang Tinawag, Datapuwa’t Kakaunti ang Nahirang). Inihayag ng salita ng Diyos ang eksaktong kalagayan ko. Sa pagpapasya sa pagitan ng kayamanan at tungkulin, palagi akong nag-aatubili. Palagi kong gustong asikasuhin ang aking mga pangangailangan sa pagkain at damit at tiyakin na magkakaroon ako ng isang buhay na malaya sa mga materyal na alalahanin bago ako maging handang gugulin ang sarili ko para sa Diyos. Nakita kong masyado akong naguguluhan sa aking pananalig at hindi ako taos-pusong gumugugol ng aking sarili para sa Diyos. Gumagawa ang Diyos nang buong puso para iligtas ang sangkatauhan, ibinibigay pa nga ang Kanyang buhay para sa atin. Ngunit hindi ko kailanman inialay ang buo kong puso sa Diyos. Hindi ko kailanman naunawaan o pinansin ang Kanyang layunin. Para sa akin, mas mahalaga ang kayamanan kaysa anupaman. Nakita kong talagang naging makasarili ako! Naalala ko ang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Gaano man karaming pera ang kitain ko, materyal na kayamanan ang tamasahin ko, o paghanga ang makamit ko, kung hindi ko makakamit ang katotohanan o mababago ang aking tiwaling disposisyon, ano pa ang kabuluhan ng lahat ng iyon? Hindi ba’t masasawi pa rin ako sa huli? Walang anumang halaga ng pera ang makapagliligtas sa aking buhay o makabibili sa akin ng pagkakataon na maligtas. Naalala ko ang isang negosyanteng kilala sa buong mundo na may mga ari-arian sa iba’t ibang bansa, at ang kanyang mga kumpanya ay nagpapayaman sa kanya bawat segundo. Napakayaman niya, naglakbay siya sa buong mundo, at nagtamasa ng isang buhay ng materyal na kasiyahan, ngunit gaano man karaming yaman o ari-arian ang kanyang nakamit, nakaramdam siya ng kahungkagan. Hindi niya mahanap ang anumang halaga o kahulugan sa buhay, kaya nagpakamatay siya sa pamamagitan ng pagtalon sa karagatan. Habang mas hinahangad ng isang tao ang pera, katanyagan at pakinabang, mas lalong espirituwal na nababagabag at hungkag ang nararamdaman ng isang tao, at sa huli, sinisira nito ang isang tao! Naisip ko kung paanong dati ay walang tigil akong nagtatrabaho na parang makina buong araw para sa pera, katanyagan at pakinabang, at kung paano ako nagkasakit nang husto dahil dito. Hindi ako makakain o makatulog nang maayos, at namuhay ako sa patuloy na pasakit. Dumating ang Diyos para gawin ang gawain para iligtas ang tao sa mga huling araw, ngunit nag-aalala akong baka maghirap ako at maliitin ng mga tao. Sadyang hindi ko mabitiwan ang aking pera. Gaano man karaming pera ang kitain ko, kung sa huli ay mawawala sa akin ang katotohanan at ang pagkakataon kong maligtas, ano pa ang magiging kabuluhan ng anumang halaga ng pera? Sa mga huling araw, nagkatawang-tao ang Diyos para ipahayag ang mga katotohanan at gawin ang gawain ng paghatol. Umaasa ang Diyos na mas maraming tao ang titindig at ipalalaganap ang Kanyang ebanghelyo para ang mga nananabik sa Kanyang pagpapakita ay marinig ang Kanyang tinig at bumalik sa harap Niya bilang ang Lumikha. Higit pa rito, umaasa ang Diyos na malilinis tayo at mababago sa pamamagitan ng pagdanas sa Kanyang mga salita at gawain sa paggawa ng ating mga tungkulin at na sa huli, maliligtas Niya tayo. Ngunit hindi ko naunawaan ang apurahang layunin ng Diyos at kumapit ako sa aking pera. Napakahangal ko at bulag! Ang dapat kong gawin ay isuko ang lahat para gumugol ng sarili para sa Diyos at hangarin ang katotohanan. Ito ang talagang mahalaga. Kalaunan, binalewala ko ang matinding pagtutol ng aking biyenang lalaki at ipinasa ko ang aking kumpanya.

Mula noon, hindi na ako nag-alala pa tungkol sa pamamahala ng kumpanya. Ang pasanin at pressure ng lahat ng mga taong iyon ay biglang nawala, nagkaroon ng kaayusan ang aking buhay, at dahan-dahan, ngunit milagroso, gumaling ako sa iba’t ibang karamdaman na dumapo sa akin. Tunay ngang biyaya ito ng Diyos! Sumali ako sa hanay ng mga manggagawa ng ebanghelyo at nagtrabaho ako nang maayos kasama ang iba sa pagpapalaganap at pagpapatotoo sa ebanghelyo ng kaharian ng Diyos. Pakiramdam ko ay napakapuno ng kabuluhan ang mamuhay nang ganito. Sa mga sumunod na karanasan, sa pamamagitan ng paghatol at paglalantad ng mga salita ng Diyos, malinaw kong nakita ang ugat ng aking kawalan ng kakayahang bitiwan ang kayamanan sa aking pananalig. Sabi ng Makapangyarihang Diyos: “Pilosopiya ni Satanas ang ‘Pera ang nagpapaikot sa mundo.’ Nangingibabaw ito sa buong sangkatauhan, sa bawat lipunan ng mga tao; maaari ninyong sabihin na ito ay isang kalakaran. Ito ay dahil ikinintal ito sa puso ng bawat isang tao, na sa una ay hindi tinanggap ang kasabihang ito, ngunit pagkatapos ay binigyan ito ng hayagang pagtanggap noong maranasan na nila ang tunay na buhay, at nagsimula nilang maramdaman na totoo nga ang mga salitang ito. Hindi ba ito proseso ni Satanas na ginagawang tiwali ang mga tao? … Ginagamit ni Satanas ang salapi upang tuksuhin ang mga tao, at tiwaliin silang sumamba sa salapi at ipagpitagan ang mga materyal na bagay. At paano naipapamalas sa mga tao ang pagsambang ito sa salapi? Inaakala ba ninyo na hindi niyo kayang manatiling buhay sa mundong ito nang walang salapi, na ang kahit isang araw na walang salapi ay imposible? Ang katayuan ng mga tao ay base sa kung gaano karaming salapi ang mayroon sila, gayundin ang paggalang na karapat-dapat sa kanila. Ang mga likod ng mahihirap ay nakayuko sa hiya, habang nagpapakasasa ang mayayaman sa kanilang mataas na katayuan. Nakatayo sila nang tuwid at nagmamalaki, nagsasalita nang malakas at namumuhay nang may pagmamataas. Ano ba ang dinadala ng kasabihan at kalakarang ito sa mga tao? Hindi ba totoo na gagawin ng marami ang anumang sakripisyo para makakuha ng pera? Hindi ba isinasakripisyo ng maraming tao ang kanilang dignidad at integridad sa paghahanap ng mas maraming salapi? Hindi ba marami ang mga taong nawawalan ng pagkakataon na gampanan ang kanilang tungkulin at sundin ang Diyos para lamang sa salapi? Hindi ba ang pagkawala ng pagkakataong matamo ang katotohanan at maligtas ang pinakamalaki sa lahat ng nawala sa mga tao? Hindi ba’t masama si Satanas sa paggamit sa pamamaraang ito at sa kasabihang ito upang gawing tiwali ang tao hanggang sa ganitong antas? Hindi ba ito malisyosong pandaraya? … Nadarama mo ba kapag inililigaw at ginagawa kang tiwali ni Satanas? Hindi. Kung hindi mo nakikita si Satanas na nakatayo sa harap mo mismo, o nadarama na si Satanas iyon na kumikilos nang patago, makikita mo ba ang kasamaan ni Satanas? Malalaman mo ba kung paano ginagawang tiwali ni Satanas ang sangkatauhan? Ginagawang tiwali ni Satanas ang tao sa lahat ng oras at sa lahat ng lugar. Ginagawang imposible ni Satanas na labanan ng tao ang katiwaliang ito at ginagawang walang-laban ang tao rito. Ipinatatanggap sa iyo ni Satanas ang mga kaisipan nito, ang mga pananaw nito, at ang mga buktot na bagay na nagmumula rito sa mga sitwasyon na hindi mo ito namamalayan at kapag hindi mo napapansin kung ano ang nangyayari sa iyo. Tinatanggap ng mga tao ang mga bagay na ito nang lubusan. Minamahal nila at pinanghahawakan ang mga bagay na ito na parang isang kayamanan, hinahayaan nila ang mga bagay na ito na manipulahin sila at paglaruan sila; ganito ang pamumuhay ng mga tao sa ilalim ng kapangyarihan ni Satanas, at wala silang malay na sinusunod nila si Satanas, at lalo pang lumalalim ang pagtitiwali ni Satanas sa tao” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi V). Inilantad ng salita ng Diyos ang lagay ng lipunan ngayon, at ang sarili kong tunay na kalagayan. Mula pagkabata, ang mga satanikong lason tulad ng “Pera ang nagpapaikot sa mundo,” “Ang taong may pera ay mas tinitingala kaysa sa taong walang pera,” at “Ang pera ay hindi ang lahat-lahat, ngunit kung wala ito ay wala kang magagawa” ay banayad na nakaapekto sa akin at nagtulak sa aking pahalagahan ang pera nang higit sa anupaman. Nagpaisip ito sa akin na ang pagkakaroon ng pera ay ang lahat-lahat na, na kung may pera ka, makakapamuhay ka sa materyal na kaginhawahan at makakatindig nang taas-noo, na saan ka man magpunta, susuportahan ka, igagalang, at pupurihin, at na ito ay isang marangal at makabuluhang paraan ng pamumuhay. Inakala kong kung walang pera, hindi ka igagalang ng mga tao at aapihin ka, kaya hinangad ko ang pera bilang aking tanging layunin. Noong una, piniga ko ang aking utak para makahanap ng mga paraan para kumita ng pera at makakuha ng mga kliyente, gumagamit ng pambobola at matatamis na kasinungalingan, paikot-ikot na parang trumpo buong araw. Kahit pagod, patang-pata, o maysakit pa nga ako, hindi ko magawang magpahinga kahit isang araw, at bilang resulta, bumagsak ang aking katawan. Nagkaroon ako ng iba’t ibang problema sa tiyan at sa buong likod ko, kaya naging napakasakit ng buhay ko at hindi ako makakain o makatulog nang maayos. Ngunit kahit sa ganitong kondisyon, nagsikap pa rin akong kumita ng pera. Namuhay ako ayon sa mga batas ni Satanas para sa pananatiling buhay at naging lubhang makasarili at sakim ako. Lubusan akong naging alipin ng pera. Ginamit ni Satanas ang pera, katanyagan at pakinabang para lubusang gawin akong tiwali! Ang kakayahan kong isuko ang aking kumpanya at pera para gawin ang aking tungkulin ay pawang bunga ng kaliwanagan at paggabay ng salita ng Diyos. Lubos akong nagpapasalamat sa Diyos sa pagliligtas sa akin. Dapat kong pahalagahan ang pambihirang pagkakataong ito at gawin nang maayos ang aking tungkulin para suklian ang pagmamahal ng Diyos.

Pagkatapos nito, nabasa ko ang ilang sipi ng salita ng Diyos na talagang nagbigay-sigla sa akin. Sabi ng Diyos: “Bilang isang normal na tao, na naghahangad na mahalin ang Diyos, ang pagpasok sa kaharian upang maging isa sa mga tao ng Diyos ang iyong tunay na hinaharap, at isang buhay na siyang pinakamahalaga at pinakamakabuluhan; walang sinuman ang higit na pinagpala kaysa sa inyo. Bakit Ko sinasabi ito? Sapagkat yaong mga hindi naniniwala sa Diyos ay nabubuhay para sa laman, at sila ay nabubuhay para kay Satanas, ngunit sa kasalukuyan kayo ay nabubuhay para sa Diyos, at nabubuhay upang sumunod sa kalooban ng Diyos. Kaya sinasabi Ko na ang inyong mga buhay ang pinakamakabuluhan” (Ang Salita, Vol. I. Ang Pagpapakita at Gawain ng Diyos. Alamin ang Pinakabagong Gawain ng Diyos at Sumunod sa Kanyang mga Yapak). “Ngayon mismo, bawat araw na pinagdaraanan ninyo ay lubhang mahalaga, at ito’y may pinakamahalaga sa iyong hantungan at kapalaran, kaya’t dapat ninyong itangi ang lahat ng mayroon kayo ngayon, at pahalagahan ang bawat minutong lumilipas. Dapat ninyong samantalahin ang pinakamaraming oras sa abot ng makakaya ninyo para makamit ang pinakamalalaking pakinabang, upang sa gayon hindi kayo nabuhay sa buhay na ito nang walang kabuluhan” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Mas lalong pinalinaw sa akin ng salita ng Diyos na ang pagpili kong isuko ang negosyo, sumunod sa Diyos, at gawin ang aking tungkulin ay ang tunay na tamang landas sa buhay, at na ito ang pinakamakabuluhan at pinakamakahulugang paraan ng pamumuhay. Ngayon, sa wakas ay malinaw na sa akin na ang paggawa ng tungkulin sa pananampalataya sa Diyos ay ganap na likas at makatwiran, at na ito ay misyon at responsabilidad ng isang tao sa buhay. Ang pinakamakabuluhan at pinakamakahulugang paraan ng pamumuhay ay ang sumunod sa kalooban ng Diyos, at pagpapalain Niya at aalalahanin ang mga ito nang higit sa anupaman. Wala nang gaanong oras para hangarin ang katotohanan at gawin ang aking tungkulin ngayon. Dapat kong pahalagahan ang bawat araw, lalo pang basahin ang salita ng Diyos, lalo pang ipangaral ang ebanghelyo, at pagsikapan na gawin nang maayos ang aking tungkulin para masuklian ko ang pagmamahal ng Diyos at aliwin ang Kanyang puso sa natitirang panahon.


68. Hindi Na Ako Magrereklamo Tungkol sa Aking Kapalaran

Ni Xiaoyun, Tsina

Ipinanganak ako sa isang ordinaryong pamilya, at hindi tulad ng mga batang ipinanganak na may gintong kutsara sa bibig, mas mababa ang panimulang punto ko sa buhay kaysa sa kanila. Ang mas nakalulungkot pa, naghiwalay ang mga magulang ko noong nasa elementarya ako, inilagay ako ng tatay ko sa isang boarding family malapit sa aking paaralan, at kalaunan, tumuloy ako sa tiyahin ko at sa lola ko. Nang malaman ng mga batang kaedad ko ang tungkol sa pinagmulan ng aking pamilya, lumayo sila sa akin, at palagi kong nararamdamang mababa ako kaysa sa iba. Sa gabi, ako ay madalas na umiiyak at nakararamdam na hindi patas ang mga bagay-bagay, iniisip na, “Bakit ba binigyan ako ng ganito kasamang kapalaran?” Hindi ako nakikipagpalagayang-loob sa iba at halos hindi ako nakikipag-usap kaninuman. Nakakita ako ng mga matatagumpay na babaeng CEO sa TV na napapaligiran ng mga bulaklak at karangyaan, at nainggit ako sa kanila, iniisip na napakaganda talaga ng kanilang kapalaran. Naisip ko kung paanong nakikitira lang ako sa iba at minamaliit ako ng iba, kaya nangako ako sa sarili ko, “Paglaki ko, magiging matagumpay rin ako, tulad ng mga babae sa TV, at ipakikita ko sa mga humahamak sa akin na magbabago ang tingin nila sa akin.”

Gayumpaman, nag-iwan ng matinding epekto sa aking pagkabata ang paghihiwalay ng aking mga magulang, at madalas akong nakararamdam ng pasakit at kalungkutan, at naging mababa ang tingin ko sa sarili at naging mapag-isa ako. Kalaunan, sumunod ako sa aking lola sa pananampalataya sa Panginoong Jesus, at noong 16 anyos ako, tinanggap ko ang gawain ng Makapangyarihang Diyos sa mga huling araw. Nalaman kong ang ugat ng pagdurusa ng tao ay ang katiwalian ni Satanas, at ang gawain ng Diyos sa yugtong ito ay iligtas ang mga tao mula sa kasalanan at dalhin sila sa isang magandang hantungan. Naisip ko kung gaano kabihira ang pagkakataon ng pagliligtas ng Diyos sa mga huling araw, at kung paanong malapit nang matapos ang gawain ng Diyos, kaya isinuko ko ang aking pag-aaral at nagsanay para gawin ang aking mga tungkulin sa iglesia. Sa iglesia, nakita kong sa tuwing may mga problema ang mga kapatid, nagtatanong sila sa mga lider, at pagkatapos ay magbabahagi ang mga lider ng mga solusyon. Tila mataas ang pagtingin sa kanila ng lahat ng kapatid, at nainggit ako sa kanila, iniisip na, “Kailangan kong maghangad nang mabuti, para marahil sa hinaharap ay maging lider o manggagawa ako, sa gayon hindi lang ako magiging ordinaryong tagasunod, kundi isang namumunong tao.” Pagkatapos niyon, anuman ang mga tungkuling itinalaga sa akin ng iglesia, sinubukan ko ang lahat ng aking makakaya para gawin ang mga ito, at pinuri ako ng mga kapatid sa pagiging bata at sa pagkakaroon ng mahusay na kakayahan, at hinikayat nila akong maghangad nang mabuti. Medyo natuwa ako, iniisip na, “Mukhang isa akong may pag-asang kandidato para sa paglilinang! Kailangan kong patuloy na maghangad nang mabuti!” Kaya aktibo kong ginawa ang aking mga tungkulin. Hindi ako napapagod kahit na kailangan kong maglakbay nang malayo para diligan ang mga baguhan, at umulan man o umaraw, hindi ko talaga inaantala ang aking mga tungkulin. Umaasa lang akong mapapansin ng mga kapatid ang aking mga pagsisikap at sakripisyo, at na isang araw ay mapipili ako bilang lider o manggagawa. Ngunit sa tuwing may halalan sa iglesia, hindi ako napipili, at pagkatapos ng tatlong taon, gumagawa pa rin ako ng mga tungkuling nakabatay sa teksto. Hindi ko maintindihan, at napaisip ako, “Para lang ba talaga ako sa mga tungkuling nakabatay sa teksto? Ito na ba talaga ang lugar ko sa iglesia?”

Noong Pebrero 2019, ako ang namamahala sa gawaing nakabatay sa teksto ng iglesia, at tuwang-tuwa ako, iniisip na isa itong pagbabago. Naisip ko, “Marahil ay sinasanay na ako ng Diyos nang maaga. Mukhang may kinabukasan pa rin ako sa sambahayan ng Diyos. Para maging lider, dapat ay kaya ng isang tao na makipagbahaginan ng katotohanan para lumutas ng mga problema, kaya dapat din akong magsanay na magbahagi ng mga salita ng Diyos para lutasin ang mga problema ng mga kapatid. Kasisimula ko pa lang mangasiwa sa gawaing nakabatay sa teksto, at pagkatapos ng ilang panahon ng pagsasanay, marahil ay maaari na akong maging lider.” Minsan, sa isang pagtitipon, nagkataong narinig kong isang baguhan ang napili bilang lider, at nakaramdam ako ng sama ng loob, iniisip na, “Itong baguhan na ito, na mahigit isang taon pa lang nananampalataya, ay gumagawa na ng gayong kahalagang papel. Ilang taon na akong nananampalataya sa Diyos, kaya bakit hindi dumating sa akin ang gayong kagandang pagkakataon? Bakit napako na ako sa parehong lugar? Mahalaga ang mga tungkuling nakabatay sa teksto, pero hindi ito kasing-lantad sa paningin gaya ng pagiging lider o manggagawa. Malaki ang pagkakaiba ng dalawa.” Hindi ko mapigilang umiyak habang itinutulak ko ang aking bisikleta. Pagkatapos niyon, pinanghinaan na ako ng loob na gawin ang aking mga tungkulin. Noong 2022, nagkaroon ng mga pagsasaayos sa mga tauhan para sa teksto ngunit nagpatuloy pa rin ako sa paggawa ng mga tungkuling nakabatay sa teksto. Sobrang nanlumo ako at naisip ko, “Paanong pagkatapos ng napakaraming taon na ito ng pananampalataya sa Diyos, gumagawa pa rin ako ng mga tungkuling nakabatay sa teksto? Para lang ba talaga ako sa mga tungkuling nakabatay sa teksto? Maaari kayang hindi ako itinadhana para maging lider? Hindi ba’t sinasabi ng mga salita ng Diyos na anumang tungkulin ang ating ginagampanan at kailanman natin ito ginagawa, lahat ito ay ayon sa paunang pagtatalaga at kataas-taasang kapangyarihan ng Diyos? Marahil ay itinadhana lang talaga akong gumawa ng mga tungkuling nakabatay sa teksto.” Naisip ko ang isang brother na ilang taon ang tanda sa akin. Naging lider siya sa iglesia hindi katagalan pagkatapos niyang matagpuan ang Diyos, at kalaunan, naging mangangaral siya. Pakiramdam ko ay ipinanganak siya para maging lider, pero gaano man ako magsumikap, hindi ako kailanman magkakaroon ng pagkakataong maging lider o manggagawa, na wala akong kinabukasan para sa pag-unlad, at na ganito na lang talaga ang magiging buhay ko. Pagkatapos nito, sa tuwing may ipinagagawa sa akin ang superbisor, ginagawa ko ito, pero hindi na ako aktibong nagsusumikap na gawin ito nang mas mabuti, at minsan kapag may napapansin akong mga problema sa aking mga tungkulin, wala akong ganang lutasin ang mga ito. Pababa nang pababa ang mga resulta ng aking gawain, at pinungusan ako ng superbisor dahil sa hindi pag-usad sa aking mga tungkulin at sa pagkakaroon ng pasibong saloobin. Alam ko sa kaibuturan ko na nagiging pasibo ako sa aking mga tungkulin, ngunit wala akong gaanong pagkaunawa sa aking mga isyu.

Kalaunan, nabasa ko ang mga salita ng Diyos na naglalantad sa isyu ng panlulumo, at saka ko lang nagsimulang maunawaan ang aking kalagayan. Sabi ng Makapangyarihang Diyos: “Nakikita mo ang isang tao na palaging nalulumbay at pasibo sa paggawa ng mga bagay-bagay, wala siyang enerhiya, ang kanyang mga emosyon at saloobin ay hindi gaanong positibo o optimistiko, at palagi siyang nagpapakita ng isang saloobin na negatibo, mapanisi, at walang pag-asa. Binibigyan mo siya ng payo pero kailanman ay hindi niya pinakikinggan ito, at bagamat kinikilala niyang ang landas na itinuro mo sa kanya ay ang tamang landas at na mahusay ang katwiran mo, wala pa rin siyang sigla kapag gumagawa ng mga bagay-bagay, at negatibo at pasibo pa rin siya. Sa malulubhang kaso, sa mga kilos ng kanyang katawan, sa kanyang hugis ng katawan, paraan ng paglakad, tono ng pananalita, at mga salitang sinasabi, makikita mo sa mga emosyon ng taong ito na mayroon talaga siyang pagkalumbay, na wala siyang sigla sa lahat ng kanyang ginagawa, at na siya ay parang isang napiping bunga, at ang sinumang matagal na makakasama ng taong iyon ay maaapektuhan niya. Ano nga ba ito? Ang iba’t ibang pag-uugali, ekspresyon ng mukha, tono ng pananalita, at maging ang mga kaisipan at pananaw na ipinapahayag ng mga taong nabubuhay sa pagkalumbay ay may mga negatibong katangian. Kaya, ano ba ang dahilan sa likod ng mga negatibong pangyayaring ito? Nasaan ang ugat nito? Siyempre, iba-iba ang pinag-uugatan ng pag-usbong ng negatibong emosyon na pagkalumbay sa bawat tao. Ang pagkaramdam ng pagkalumbay ng isang uri ng tao ay maaaring nagmumula sa kanyang palagiang paniniwala na mayroon siyang masamang kapalaran. Hindi ba’t isa ito sa mga sanhi? (Oo.) … Sa sandaling magsimula siyang manalig sa Diyos, nagiging determinado siyang magampanan nang mabuti ang kanyang tungkulin sa sambahayan ng Diyos, nagagawa niyang magtiis ng mga paghihirap at magpakasipag, mas nakakayanan niya ang anumang usapin kaysa sa ibang tao, at nagsusumikap siyang makamit ang pagsang-ayon at paggalang ng karamihan. Iniisip niya na baka mapili pa siyang lider sa iglesia, isa sa mga tagapamahala, o lider ng grupo, at kung magkagayon, hindi ba’t bibigyang-karangalan niya ang kanyang mga ninuno at pamilya? Hindi ba’t nabago na niya ang kanyang tadhana kung magkagayon? Ngunit ang kanyang mga pangarap ay hindi natutupad sa realidad, kaya pinanghihinaan siya ng loob at iniisip niya, ‘Maraming taon na akong sumasampalataya sa Diyos at magandang-maganda ang ugnayan ko sa mga kapatid, pero bakit tuwing panahon na para pumili ng lider, ng tagapamahala, o ng lider ng grupo, hindi ako kailanman napipili? Dahil ba sobrang ordinaryo ng hitsura ko, o dahil hindi ganoon kahusay ang pagganap ko, at walang nakapansin sa akin? Tuwing may botohan, umaasa ako nang kaunti, at magiging masaya na ako kung mapipili ako bilang isang lider ng grupo man lang. Punong-puno ako ng kasiglahan na masuklian ang Diyos, pero lagi lang akong nadidismaya sa tuwing may botohan at hindi man lang ako nasasali sa mga ibinoboto. Bakit ganoon? Maaari kayang ang kaya ko lang talagang gawin sa buong buhay ko ay ang maging isang karaniwang tao, isang ordinaryong tao, isang taong hindi kahanga-hanga? Kapag nagbabalik-tanaw ako sa aking pagkabata, kabataan, at noong may edad na ako, ang landas na aking tinahak ay palaging napakaordinaryo at wala akong nagawang anumang kahanga-hanga. Hindi naman sa wala akong ambisyon, o na masyadong kulang ang aking kakayahan, at hindi rin sa kulang ako sa pagsusumikap o na hindi ko kayang magtiis ng hirap. May mga kapasyahan at mithiin ako, at masasabi pa ngang may ambisyon ako. Kaya bakit ba kailanman ay hindi ko magawang mamukod-tangi? Sa huling pagsusuri, masama lang talaga ang aking kapalaran at nakatadhana na akong magdusa, at ganito isinaayos ng Diyos ang mga bagay-bagay para sa akin.’ Habang mas pinag-iisipan niya ito, mas pumapangit ang tingin niya sa kanyang kapalaran” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Pagkatapos basahin ang mga salita ng Diyos, naunawaan ko sa wakas na ang aking lumalalang pagiging pasibo at negatibo sa aking mga tungkulin ay dahil sa mga nakalilinlang na perspektiba sa mga bagay-bagay. Inakala ko na ang hindi pagkakaroon ng kakayahang maging lider o manggagawa at mamukod-tangi ay nangangahulugang masama ang aking kapalaran, at na ang pagiging lider o manggagawa lamang ang magbibigay sa akin ng kinabukasan at magpapakitang mayroon akong magandang kapalaran. Para mapili bilang lider o manggagawa, nagsikap akong sangkapan ang sarili ko ng mga salita ng Diyos, at sa tuwing may napapansin akong mga isyu sa kalagayan ng mga kapatid, maagap kong hinahanap ang mga salita ng Diyos para makipagbahaginan at tumulong. Kapag nagkakamit ng mga resulta ang aking pakikipagbahaginan, inaakala kong may kakayahan ako at kaya kong lumutas ng mga aktuwal na isyu, at inaakala kong isang araw, kung makikita ng lahat ang aking mga abilidad, baka piliin nila ako bilang lider. Ngunit gaano man ako nagsikap, nanatili akong gumagawa ng mga tungkuling nakabatay sa teksto. Sa partikular, nang makita ko ang mga kapatid na nanampalataya sa Diyos sa mas maikling panahon kaysa sa akin, na nagiging mga lider at manggagawa na, inakala kong maganda ang kanilang kapalaran, at na ipinanganak sila para maging mga lider at manggagawa. Ngunit pagkatapos ng ilang taon ng paggawa ng mga tungkuling nakabatay sa teksto, pakiramdam ko ay hindi ako umuusad, hindi napapansin sa iglesia, at ordinaryong tao lang. Kaya isinisi ko ang problemang ito sa masama kong kapalaran, iniisip na hindi ako pinapaboran ng Diyos at na ang tungkuling Kanyang itinalaga at isinaayos para sa akin ay hindi maganda, kaya lalo akong nawalan ng gana sa aking mga tungkulin. Kapag hindi maganda ang mga resulta ng aking gawain, hindi ako nagninilay sa sarili ko, at kapag may natutuklasan akong mga problema, ayaw kong magsikap na mag-isip para lutasin ang mga ito. Malinaw na alam ko na kulang ako sa praktikal na karanasan at na kailangan kong higit pang magsagawa at higit pang sangkapan ang sarili ko ng mas maraming katotohanan, ngunit ayaw kong magsikap, at sumuko na ako sa sarili ko. Para akong naipit sa isang latian, dahan-dahang nilalamon nito at walang lakas na makatakas. Napakalaki talaga ng epekto sa akin ng aking panlulumo!

Kalaunan, nakita ko ang paglalantad ng mga salita ng Diyos, at nagsimula kong maunawaan ang aking mga nakalilinlang na perspektiba. Sabi ng Makapangyarihang Diyos: “Noon pa man ay pauna nang itinakda ng Diyos ang kapalaran ng mga tao, at hindi mababago ang mga ito. Ang ‘magandang kapalaran’ at ‘masamang kapalaran’ na ito ay magkakaiba sa kada tao, at ito ay nakadepende sa kapaligiran, sa kung ano ang nararamdaman ng mga tao at kung ano ang kanilang hinahangad. Kaya naman, ang kapalaran ng isang tao ay hindi maganda at hindi rin masama. Maaaring napakahirap ng buhay mo, ngunit maaari mong isipin na, ‘Hindi ako naghahangad ng marangyang buhay. Masaya na ako na may sapat akong makakain at maisusuot. Lahat ay dumaranas ng paghihirap sa kanilang buhay. Sinasabi ng mga makamundong tao, “Hindi mo makikita ang bahaghari maliban na lang kung umuulan,” kaya’t may halaga ang paghihirap. Hindi ito masyadong masama, at hindi masama ang kapalaran ko. Binigyan ako ng langit ng kaunting pasakit, ilang pagsubok, at pagdurusa. Iyon ay dahil mataas ang tingin Niya sa akin. Ito ay isang magandang kapalaran!’ May mga tao namang nag-iisip na ang paghihirap ay masama, na ito ay nangangahulugan na may masama silang kapalaran, at tanging ang pamumuhay na walang paghihirap, na puno ng kaginhawahan at kaalwanan, ang nangangahulugang may maganda silang kapalaran. Para sa mga walang pananampalataya, ‘kanya-kanyang opinyon ito ng mga tao sa usapin.’ Paano itinuturing ng mga nananalig sa Diyos ang usaping ito ng ‘kapalaran’? Pinag-uusapan ba natin ang pagkakaroon ng ‘magandang kapalaran’ o ‘masamang kapalaran’? (Hindi.) Hindi natin sinasabi ang ganitong mga bagay. Sabihin nang may maganda kang kapalaran dahil nananalig ka sa Diyos, kung gayon, kung hindi mo susundin ang tamang landas sa iyong pananampalataya, kung ikaw ay parurusahan, ilalantad at ititiwalag, nangangahulugan ba ito na may magandang kapalaran ka o may masamang kapalaran? Kung hindi ka nananalig sa Diyos, imposibleng ikaw ay mailalantad o matitiwalag. Ang mga walang pananampalataya at ang mga relihiyoso ay hindi nagsasalita tungkol sa paglalantad o pagkilatis sa mga tao, at hindi rin sila nagsasalita tungkol sa pagpapaalis o pagpapalayas ng mga tao. Dapat sana ay nangangahulugan ito na may magandang kapalaran ang mga tao kapag sila ay nakakapanalig sa Diyos, ngunit kung sila ay maparurusahan sa huli, ibig bang sabihin niyon na may masama silang kapalaran? Ang dati nilang magandang kapalaran ay biglang nagiging masama—kaya alin nga ba rito? Kung maganda man o hindi ang kapalaran ng isang tao ay hindi isang bagay na maaaring husgahan, hindi ito kayang husgahan ng mga tao. Lahat ng ito ay ginawa ng Diyos, at ang lahat ng isinasaayos ng Diyos ay maganda. Sadyang magkakaiba lang talaga ang takbo ng kapalaran ng bawat indibidwal, o ang kanilang kapaligiran, at ang mga tao, pangyayari, at mga bagay na kanilang kinakaharap, at ang landas sa buhay na kanilang nararanasan sa kanilang mga buhay ay magkakaiba; ang mga bagay na ito ay magkakaiba sa kada tao. Ang kapaligirang pinamumuhayan at kapaligirang kinalalakhan ng bawat indibidwal, na parehong isinaayos ng Diyos, ay lahat magkakaiba. Ang mga bagay na nararanasan ng bawat indibidwal sa kanilang mga buhay ay lahat magkakaiba. Walang tinatawag na magandang kapalaran o masamang kapalaran—lahat ng ito ay isinasaayos ng Diyos, at lahat ng ito ay ginawa ng Diyos. Kung titingnan natin ang usapin mula sa perspektiba na lahat ng ito ay ginawa ng Diyos, lahat ng ginagawa ng Diyos ay maganda at tama; sadya lamang na sa perspektiba ng mga hilig, damdamin, at mga pagpili ng tao, may ilang taong pumipili ng komportableng buhay, pinipili ang kasikatan, pakinabang at isang magandang reputasyon, na magkaroon ng kasaganaan sa mundo, at pinipiling maging masagana. Naniniwala sila na nangangahulugan ito na mayroon silang magandang kapalaran, at na ang mabuhay nang pangkaraniwan at hindi matagumpay, palaging nasa pinakababa ng lipunan, ay isang masamang kapalaran. Ganito nakikita ang mga bagay-bagay mula sa perspektiba ng mga walang pananampalataya at ng mga makamundong taong naghahangad ng mga makamundong bagay at naglalayon na mabuhay sa mundo, at ganito umuusbong ang ideya ng magandang kapalaran at masamang kapalaran. Ang ideya ng magandang kapalaran at masamang kapalaran ay umuusbong lamang mula sa makitid na pang-unawa at mababaw na pananaw ng tao sa kapalaran, at mula sa mga paghusga ng mga tao sa dami ng pisikal na paghihirap na kanilang tinitiis, kung gaano sila nagtatamasa, at gaanong kasikatan at pakinabang ang kanilang nakakamit, at iba pa. Sa totoo lang, kung titingnan natin ito mula sa perspektiba ng pagsasaayos at kataas-taasang kapangyarihan ng Diyos sa kapalaran ng tao, walang gayong mga interpretasyon na magandang kapalaran o masamang kapalaran. Hindi ba’t tumpak ito? (Oo.) Kung titingnan mo ang kapalaran ng tao mula sa perspektiba ng kataas-taasang kapangyarihan ng Diyos, lahat ng ginagawa ng Diyos ay mabuti, at ito ang kailangan ng bawat indibidwal. Ito ay dahil ang sanhi at bunga ay may bahagi sa mga nakaraan at kasalukuyang buhay, ang mga ito ay paunang itinakda ng Diyos, ang Diyos ang may kataas-taasang kapangyarihan sa mga ito, at ang Diyos ang nagpaplano at nagsasaayos sa mga ito—walang magagawa rito ang tao. Kung titingnan natin ito mula sa ganitong pananaw, hindi dapat husgahan ng mga tao ang kanilang sariling kapalaran bilang maganda o masama, hindi ba? Kung kaswal na huhusgahan ng mga tao ang usaping ito, hindi ba’t nakagagawa sila ng malaking pagkakamali? Hindi ba’t nagagawa nila ang pagkakamali na husgahan ang mga plano, pagsasaayos, at kataas-taasang kapangyarihan ng Diyos? (Oo.) At hindi ba’t malubha ang pagkakamaling iyon? Hindi ba’t makakaapekto ito sa landas na tatahakin nila sa buhay? (Makakaapekto ito.) Kung gayon, ang pagkakamaling iyon ang magdadala sa kanila sa pagkawasak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Inilalantad ng Diyos na iniisip ng ilang tao na ang kakayahang mamukod-tangi at makamit ang katanyagan at pakinabang ay nangangahulugang mayroon silang magandang kapalaran, at na ang pamumuhay nang isang habambuhay ng pagiging pangkaraniwan at hindi matagumpay ay nangangahulugang pagkakaroon ito ng masamang kapalaran, at na ang pagdurusa ay nangangahulugang masama ang kapalaran ng isang tao. Iniisip nilang ang pamumuhay nang kumportable, maayos, at payapa ay nangangahulugang pagkakaroon ito ng magandang kapalaran. Ang lahat ng ideyang ito tungkol sa mabuti o masamang kapalaran ay batay sa mga pansariling paghahangad at pagnanais ng mga tao. Dahil ang landas ng buhay ng bawat isa ay naaayon sa kataas-taasang kapangyarihan at mga pagsasaayos ng Diyos, isinasaayos ng Diyos ang mga bagay batay sa mga pangangailangan ng mga tao, at lahat ay kapaki-pakinabang sa kanilang buhay, at walang gayong bagay na mabuti o masamang kapalaran. Ang sabihing mayroon kang masamang kapalaran batay sa mga personal na kagustuhan, ay hindi pagpapasakop sa mga sitwasyong isinaayos ng Diyos at hindi pananampalataya sa Kanyang kataas-taasang kapangyarihan. Sa katotohanan, lahat ng isinasaayos ng Diyos ay mabuti. Katulad noong nakaranas ako ng kasawian sa pamilya at pinabayaan at tinanggihan at minaliit noong aking kabataan, kung hindi ko naranasan ang mga kabiguan at pasakit na ito, baka hindi ako lumapit sa harap ng Diyos. Ang pagkakaroon ko ng pagkakataong magbasa ng mga salita ng Diyos at magsanay sa aking mga tungkulin, ay pawang pagmamahal at pagliligtas ng Diyos. Ngunit inakala kong ang pagiging isang tanyag na tao, namumukod-tangi, at tinitingala ng iba, ay nangangahulugang pagkakaroon ito ng magandang kapalaran, at na ang pamumuhay nang ordinaryo, pangkaraniwan, at nang minamaliit, ay nangangahulugang pagkakaroon ito ng masamang kapalaran. Ang mga ito ay mga perspektiba ng isang hindi mananampalataya. Matapos kong matagpuan ang Diyos, nang makita kong iginagalang at hinahangaan ng mga kapatid ang mga lider at manggagawa dahil sa kanilang abilidad na lumutas ng mga problema, inakala kong magkakaroon lang ako ng kinabukasan para sa pag-unlad kung ako ay magiging lider o manggagawa, at na mas maganda ang kanilang kapalaran kaysa sa mga ordinaryong kapatid. Dahil gumagawa pa rin ako ng mga tungkuling nakabatay sa teksto pagkatapos manampalataya sa Diyos sa lahat ng taon na ito, naramdaman kong hindi ako pinahahalagahan, at na wala akong kinabukasan para sa pag-unlad, at nawalan ako ng motibasyon sa aking mga tungkulin. Ngunit sa pagsasaalang-alang, ang maitaas ba bilang lider o manggagawa ay talagang nangangahulugan ng magandang kapalaran? Sa katotohanan, kung hindi hinahangad ng isang tao ang katotohanan at hindi madalisay o mabago ang kanyang tiwaling disposisyon, kahit na makamit pa niya ang paghanga at pagsamba ng tao, hindi siya maliligtas o mapeperpekto. Katulad ng ilang lider at manggagawa na hindi naghahangad sa katotohanan, at ginagamit ang kanilang maraming taon ng karanasan sa gawain bilang puhunan para palaging limitahan ang iba, gumagawa ayon sa kanilang nais, hinahadlangan at ginugulo ang gawain ng iglesia, at sa huli, sila ay nabubunyag at tinatanggal. Sa kabilang banda, may ilang tao na hindi kailanman naging mga lider, ngunit ginagampanan ang kanilang mga tungkulin ayon sa kanilang kinalalagyan. Tumutuon sila sa paghahangad sa katotohanan at sa pagninilay sa kanilang mga intensyon, perspektiba, at tiwaling disposisyon, at tumatanggap pa rin sila ng kaliwanagan at patnubay ng Diyos, nagkakamit ng mga resulta sa kanilang mga tungkulin, at lumalago sa kanilang buhay. Anuman ang tungkuling ginagawa natin, ang mahalaga ay ang hangarin ang katotohanan. Walang gayong bagay na mabuti o masamang kapalaran. Nang mapagtanto ko ito, medyo mas nagliwanag ang puso ko. Nakita kong masyado akong nakatuon sa katanyagan, pakinabang, at katayuan, at na ayaw kong gawin ang aking tungkulin nang may pagpapakumbaba bilang isang nilikha, at na palagi kong gustong gamitin ang aking pagkakataong gawin ang aking tungkulin bilang paraan para maghangad ng katanyagan. Ngunit kung matutugunan ang aking mga pagnanais, lalo lamang titindi ang aking pananabik para sa katanyagan, pakinabang, at katayuan, at magiging mas mapagmataas ako at palalo at iisipin kong mas mahusay ako kaysa kaninuman. Malamang na hindi ito magiging mabuting bagay para sa akin. Talagang napagtanto ko na ang lahat ng isinasaayos ng Diyos ay mabuti, at sa likod ng lahat ng ito ay ang masisidhing layunin ng Diyos.

Pagkatapos, nag-isip akong muli, “Anong saloobin ang dapat kong taglayin sa mga sitwasyong pinaghaharian at isinaayos ng Diyos?” Nagbasa ako ng isang sipi ng mga salita ng Diyos: “Tungkol naman sa nadarama ng mga tao tungkol sa kapalaran, maaaring mayroon silang maganda o masamang pakiramdam, may mga kapalaran kung saan ang lahat ay umaayon, mga kapalaran na puno ng mga hadlang, mahihirap na kapalaran, at malulungkot na kapalaran—walang maganda o masamang kapalaran. Ano ang dapat na maging saloobin ng mga tao tungkol sa kapalaran? Dapat kang sumunod sa mga pagsasaayos ng Lumikha, aktibo at masikap na hanapin ang layunin at kahulugan ng Lumikha sa Kanyang pagsasaayos ng lahat ng ito at maunawaan ang katotohanan, gamitin ang iyong pinakamahusay na kakayahan sa buhay na ito na isinaayos ng Diyos para sa iyo, tuparin ang mga tungkulin, responsabilidad, at obligasyon ng isang nilikha, at gawing mas makabuluhan at mas mahalaga ang iyong buhay, hanggang sa wakas ay matuwa sa iyo ang Lumikha at maalala ka Niya. Siyempre, mas mainam kung makakamit mo ang kaligtasan sa pamamagitan ng iyong paghahanap at pagsisikap nang husto—ito ang pinakamagandang resulta. Anu’t anuman, sa usapin ng kapalaran, ang pinakaangkop na saloobin na dapat taglayin ng nilikhang sangkatauhan ay hindi ang paghuhusga at paglilimita nang walang pasubali, o ang paggamit ng mga sukdulang pamamaraan para harapin ito. Siyempre, lalong hindi dapat subukang labanan, piliin, o baguhin ng mga tao ang kanilang kapalaran, bagkus dapat nilang gamitin ang kanilang puso upang pahalagahan ito, at hanapin, siyasatin, at sundin ito, bago ito harapin nang positibo. Sa huli, sa kapaligirang pinamumuhayan at sa landas sa buhay na inilaan para sa iyo ng Diyos, dapat mong hanapin ang paraan ng pag-asal na itinuturo sa iyo ng Diyos, hanapin ang landas na hinihingi ng Diyos na iyong tahakin, at danasin ang kapalaran na itinakda ng Diyos para sa iyo sa ganitong paraan, at sa huli, ikaw ay pagpapalain. Kapag iyong naranasan ang kapalaran na isinaayos ng Lumikha para sa iyo sa ganitong paraan, ang iyong mapahahalagahan ay hindi lamang paghihinagpis, kalungkutan, mga luha, kirot, pighati, at pagkabigo, sa halip, higit pa rito ay iyong mararanasan ang kasiyahan, kapayapaan, at kaginhawahan, pati na rin ang kaliwanagan at pagtanglaw ng katotohanan na ipinagkakaloob ng Lumikha sa iyo. Bukod pa rito, kapag ikaw ay naligaw sa iyong landas sa buhay, kapag ikaw ay naharap sa pighati at pagkabigo, at kinakailangan mong pumili, mararanasan mo ang paggabay ng Lumikha, at sa huli ay magkakamit ka ng pang-unawa, karanasan, at pagpapahalaga sa kung paano mamuhay nang pinakamakabuluhan. Kaya hindi ka na muling maliligaw sa buhay, hindi ka na laging mababalisa, at siyempre, hindi ka na muling magrereklamo na masama ang iyong kapalaran, at lalong hindi ka na malulugmok sa emosyon ng pagkalumbay dahil sa pakiramdam mo na masama ang iyong kapalaran. Kung mayroon ka ng ganitong saloobin at gagamitin mo ang paraang ito upang harapin ang kapalaran na isinaayos ng Lumikha para sa iyo, hindi lamang ito ang kaso ng magiging mas normal ang iyong pagkatao, magkakaroon ka ng normal na pagkatao, at magkakaroon ka ng kaisipan, mga pananaw, at mga prinsipyo sa pagtingin sa mga bagay na nabibilang sa normal na pagkatao, higit pa rito, ngunit magkakaroon ka, siyempre, ng mga pananaw at pang-unawa sa kabuluhan ng buhay na hindi kailanman tataglayin ng mga walang pananampalataya” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (2)). Pagkatapos basahin ang mga salita ng Diyos, naunawaan ko na kung nararamdaman man ng isang tao na mabuti o masama ang kanyang kapalaran, dapat siyang magpasakop sa mga pamamatnugot at pagsasaayos ng Diyos, hanapin kung ano ang layunin ng Diyos sa isang sitwasyon, at tuparin ang kanyang mga tungkulin at responsabilidad. Ito ang umaayon sa layunin ng Diyos. Kaya nagnilay-nilay ako, “Palagi na lang akong gumagawa ng mga tungkuling nakabatay sa teksto; ano kaya ang layunin ng Diyos dito?” Naisip ko kung paanong kapag may mga nangyayari, hindi ko alam kung paano hanapin ang katotohanan at bihira akong magsumikap sa pagninilay ng mga salita ng Diyos. Sa pamamagitan ng paggawa ng mga tungkuling nakabatay sa teksto, nagawa kong punan ang mga kakulangan na ito, na nagbigay-daan para matutunan ko na masigasig na pagnilayan ang mga salita ng Diyos at pagnilayan ang aking tiwaling disposisyon. Nakabubuti ito sa aking buhay paglago. Kasabay nito, inilantad ng sitwasyong ito na labis kong pinahalagahan ang katayuan, at na kapag hindi natutugunan ang pagnanais ko para sa katayuan, gusto kong sumuko. Napagtanto kong ang hinahangad ko sa aking pananampalataya ay katayuan, hindi ang katotohanan. Matapos makaranas ng paulit-ulit na pagkatisod, nagsimula akong magkaroon ng kamalayan sa maling landas ng paghahangad ng katayuan, at nagawa kong bitiwan ang aking ambisyong maging lider at gawin ang aking mga tungkulin sa isang taimtim at matuwid na paraan. Nagnilay din ako kung bakit hindi ako napili bilang lider. Pangunahin dahil wala akong pagpapahalaga sa responsabilidad sa aking mga tungkulin, at dahil hindi sapat ang kapabilidad ko sa gawain, wala akong kakayahan o hindi ko natutugunan ang mga pamantayan para maging lider. Wala itong kinalaman sa kung mabuti o masama ba ang aking kapalaran. Nang mapagtanto ko ito, nagawa kong tratuhin nang tama ang aking mga pagkukulang at kakapusan, magpasakop sa mga sitwasyong isinaayos ng Diyos, at kumilos nang wasto ayon sa mga prinsipyo sa aking mga kasalukuyang tungkulin. Kalaunan, pinili ako ng mga kapatid para maging isang diyakono sa pagdidilig, at pagkatapos ng ilang linggo lang ng pagsasanay, dahil sa kakulangan ng mga tauhan para sa teksto, muli akong itinalaga ng mga lider para gawin ang mga tungkuling nakabatay sa teksto. Sa pagkakataong ito, hindi ako nagreklamo o nasiraan ng loob. Sa halip, naisip ko kung paanong nilinang ako ng iglesia para gawin ang mga tungkuling nakabatay sa teksto sa loob ng maraming taon, at kung paanong mayroon akong ilang kalakasan sa larangang ito. Kung ikukumpara sa pagiging diyakono, mas angkop para sa akin ang mga tungkuling nakabatay sa teksto, at nagpasakop ako rito mula sa kaibuturan ng aking puso, iniisip na, “Sa nakalipas, nagdulot ako ng ilang pagsisisi nang ginagawa ko ang mga tungkuling nakabatay sa teksto, ngunit sa pagkakataong ito, dapat ko itong gawin nang buong puso.” Pagkaraan ng ilang panahon, nagbunga ng ilang resulta ang aking mga tungkulin, at nakaramdam ako ng malaking kapanatagan.

Matapos maranasan ang lahat ng ito, nakita kong ang mga sitwasyong isinasaayos ng Diyos bilang bahagi ng Kanyang kataas-taasang kapangyarihan ay palaging mabuti at ang eksaktong kailangan ng aking buhay. Ang katunayang nagawa kong magkamit ng pagkaunawang ito at baguhin ang mga bagay-bagay ay bunga ng mga salita ng Diyos. Salamat sa Diyos!


69. Ang mga Bunga ng Pangangalaga sa Reputasyon at Katayuan

Ni Sylvie, Pilipinas

Responsable si Liz sa mga pangkalahatang gawain sa iglesia. Kasisimula pa lang magsanay ni Roger, at hindi pa siya pamilyar sa mga pangkalahatang gawain, kaya matiyaga siyang tinuruan ni Liz tungkol dito. Pagkaraan ng ilang panahon, alam na ni Roger kung paano gawin ang mga pangunahing gampanin, at nagsaayos si Liz ng ilang gawain para sa kanya. Lumipas ang ilang araw. Nang suriin ni Liz ang gawain ni Roger, natuklasan niyang hindi angkop ang pagkakapili sa ilan sa mga taong nangangalaga ng mga libro at ang ilang baguhan ay hindi nabigyan agad ng mga aklat ng salita ng Diyos. Walang pagkaarok si Roger sa alinman sa mga sitwasyong ito. Nang malaman niya ito, naging seryoso ang tono ni Liz, at tinanong niya si Roger kung bakit hindi nito nagawa ang mga gampaning ito. Sinabi ni Roger, “Pasensya na talaga. Nitong mga huli, abala ako sa gawain at hindi ko nasuri ang mga ito. May ilan naman akong kinumusta.” Nagbigay si Roger ng lahat ng uri ng dahilan. Naramdaman ni Liz na nag-aalab ang galit sa kanyang kalooban, at gusto niyang ipabatid ang mga problema ni Roger para makapagnilay ito sa kanyang saloobin sa paggawa ng kanyang tungkulin, ngunit nang sasabihin na niya, pinigilan niya ito. Naisip niya, “Kung pupungusan ko si Roger, iisipin kaya niyang masyado akong mahigpit? Kung mag-iiwan ako ng masamang impresyon sa kanya gayong kasisimula ko pa lang makipagtulungan sa kanya, iisipin kaya niyang mahirap akong pakisamahan?” Samakatwid, binago ni Liz ang paraan ng kanyang pagsasalita at bahagyang umubo, pilit na ngumiti, na dati ay napakaseryoso ng kanyang mukha. Sa malumanay na tono, sinabi niya kay Roger, “Brother, napakahalaga ng mga pangkalahatang gawain. Kung maaantala ito, makaaapekto ito sa gawain ng iglesia. Sana maintindihan mo. Abala ka sa trabaho, at naiintindihan ko ang iyong mga paghihirap. Sana gawin mo ang lahat ng iyong makakaya para magawa nang maayos ang mga gampaning itinalaga sa iyo. Kung abala ka, maaari mo akong sabihan at magagawa ko ito.” May pagsisising sinabi ni Roger, “Sister, pasensya na. Problema ko ito. Magbabago ako.” Pagkarinig sa mga salita ni Roger, medyo gumaan ang pakiramdam ni Liz. Naisip niya, “Mukhang ang malumanay na tono ay kaya ring lumutas ng mga problema. Ang ganitong paraan ng pagsasalita ayhindi lang nakatutulong na maiwasang mapahiya ang kapatid, kundi nararamdaman din niyang madali akong pakisamahan. Hindi ba’t maganda iyon?” Makalipas ang ilang araw, nalaman ni Liz na medyo hindi pa rin sineseryoso ni Roger ang kanyang mga tungkulin, at hindi niya talaga sinusubaybayan ang gawain. Gusto niyang pungusan si Roger, ngunit pagkatapos ay naisip niya, “Ilang araw pa lang ang nakalipas mula nang ituro ko ang mga problema niya. Kung pupunta ulit ako para makipagbahaginan sa kanya, iisipin kaya niyang nakakainis ako? Anupaman ang mangyari, kailangan namin ng panahon para mapakalma ang tensyon. Kung talagang hindi ito uubra, ako na lang ang gagawa ng mga gampaning ito.” Hindi hinanap ni Liz si Roger, kundi kusa niyang inako ang gawain.

Mabilis na lumipas ang panahon, at sa isang iglap, isang buwan na ang nakalipas. Isang araw, tinanong ni Liz si Sister Luna, “Napakabagal kumilos ni Roger sa trabaho kamakailan. Alam mo ba kung may nakaharap siyang anumang problema?” Nanlulumong sinabi ni Luna, “Nakipagbahaginan na ako kay Roger tungkol sa kanyang saloobin sa tungkulin, pero palagi niyang sinasabing abala siya sa trabaho at wala siyang oras.” Nang marinig niya ang balitang ito, may naramdaman si Liz na hindi maipaliwanag sa kanyang puso. Tahimik siyang nanalangin sa Diyos para hanapin kung anong mga aral ang dapat niyang matutunan mula sa bagay na ito. Kalaunan, binasa niya ang mga salita ng Diyos: “Ang mga walang pananampalataya ay namumuhay lahat ayon sa mga pilosopiya ni Satanas. Silang lahat ay mga mapagpalugod ng mga tao at hindi nila pinapasama ang loob ng sinuman. Narito ka na sa sambahayan ng Diyos, nabasa mo na ang salita ng Diyos, at nakinig ka na sa mga sermon ng sambahayan ng Diyos, kaya bakit hindi mo maisagawa ang katotohanan, bakit hindi ka makapagsalita mula sa puso, at maging matapat na tao? Bakit lagi kang mapagpalugod ng mga tao? Pinoprotektahan lang ng mga mapagpalugod ng mga tao ang sarili nilang mga interes, at hindi ang mga interes ng iglesia. Kapag may nakikita silang isang taong gumagawa ng masama at pumipinsala sa mga interes ng iglesia, hindi nila ito pinapansin. Mahilig silang maging mapagpalugod ng mga tao, at ayaw nilang makapagpasama ng loob ng sinuman. Iresponsable ito, at ang ganoong uri ng tao ay masyadong tuso at hindi mapagkakatiwalaan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Nang ikumpara niya ang sarili sa kalagayang inilantad ng mga salita ng Diyos, naunawaan ni Liz na ganoon din siya. Umaasa siya sa pilosopiya ni Satanas para sa mga makamundong pakikitungo sa lahat ng bagay, pinoprotektahan ang kanyang mga interpersonal na relasyon, para magmukha siyang mabuting tao sa mata ng iba. Nakita niyang inantala ni Roger ang gawain at gusto niyang ituro ang mga problema nito, ngunit natatakot siyang magkaroon ng negatibong palagay sa kanya si Roger, at mauuwi siya na may hindi magandang pagsusuri sa puso nito, kaya hindi niya itinuro ang mga ito o tinulungan siya. Bilang isang superbisor, dapat niyang protektahan sa matuwid na pamamaraan ang gawain ng iglesia, ngunit nauwi siyang pinoprotektahan ang kanyang magandang imahe sa puso nito at hindi tinupad ang mga responsabilidad na dapat sana niyang tinupad. Wala siyang kahit katiting na pagpapahalaga sa katarungan. Paulit-ulit na pinagnilayan ni Liz sa kanyang isipan ang sinabi ng Diyos, “ang ganoong uri ng tao ay masyadong tuso at hindi mapagkakatiwalaan.” Nakaramdam siya ng kirot na tumagos sa kanyang puso. Sa buong panahon pala, lahat ng kanyang ginawa at lahat ng kanyang kilos ay kinasusuklaman sa mga mata ng Diyos. Samakatwid, nagsimulang magnilay si Liz sa kanyang sarili. Bakit hindi niya mapigilang subukang protektahan ang kanyang magandang imahe sa puso ng ibang tao? Anong mga kaisipan ang kumokontrol dito?

Sa kanyang mga pagninilay, nabasa ni Liz ang isang sipi ng mga salita ng Diyos: “Kinokondisyon ng pamilya ang mga tao gamit ang hindi lamang isa o dalawang kasabihan, kundi napakaraming sikat na kasabihan at talinghaga. Halimbawa, madalas bang binabanggit ng mga nakatatanda sa iyong pamilya at ng iyong mga magulang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad’? (Oo.) Sinasabi nila sa iyo: ‘Dapat mamuhay ang mga tao para sa kapakanan ng kanilang reputasyon. Walang ibang hinahangad ang mga tao sa buhay nila, maliban sa gumawa ng magandang reputasyon sa iba at magbigay ng magandang impresyon. Saan ka man magpunta, magbigay ka ng mas maraming pagbati, magiliw na komento, at papuri, at magsabi ng mas maraming mabuting salita. Huwag pasamain ang loob ng mga tao, sa halip ay gumawa ng mas maraming mabuting bagay at kilos.’ Itong partikular na epekto ng pagkokondisyon ng pamilya ay may tiyak na epekto sa pag-uugali o mga prinsipyo ng pag-asal ng mga tao, na may hindi maiiwasang kahihinatnan kung saan binibigyang-halaga nila ang kasikatan at pakinabang. Ibig sabihin, binibigyang-halaga nila ang kanilang sariling reputasyon, katanyagan, ang impresyong nililikha nila sa isipan ng mga tao, at ang pagtingin ng iba sa lahat ng kanilang ginagawa at bawat opinyon na kanilang ipinapahayag. Sa lubos na pagpapahalaga sa kasikatan at pakinabang, hindi sinasadyang nabibigyan mo ng kaunting halaga kung naaayon ba sa katotohanan at mga prinsipyo ang tungkuling ginagampanan mo, kung napapalugod mo ba ang Diyos, at kung natutupad mo ang iyong tungkulin sa paraang pasok sa pamantayan. Itinuturing mo ang mga bagay na ito bilang hindi gaanong mahalaga at mas mababang priyoridad, samantalang ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ na ikinondisyon sa iyo ng iyong pamilya, ay nagiging napakahalaga sa iyo. … Ang kasabihang, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ ay malalim nang nakaugat sa puso mo at naging salawikain mo na ito. Naimpluwensiyahan at nakondisyon ka ng kasabihang ito mula noong bata ka pa, at maging paglaki mo ay madalas mong inuulit ang kasabihang ito para maimpluwensiyahan ang susunod na henerasyon ng iyong pamilya at ang mga taong nakapaligid sa iyo. Siyempre, ang mas malala pa ay pinanghawakan mo ito bilang iyong pamamaraan at prinsipyo sa pag-asal at pagharap sa mga bagay-bagay, at bilang layon at direksiyon pa nga na hinahangad mo sa buhay. Ang layon at direksiyon mo ay mali, kaya naman tiyak na negatibo ang huling kalalabasan. Sapagkat ang diwa ng lahat ng ginagawa mo ay para lamang sa iyong reputasyon, at para lamang isagawa ang kasabihang ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Hindi mo hinahangad ang katotohanan, at ikaw mismo ay hindi alam iyon. Sa tingin mo ay walang mali sa kasabihang ito, dahil hindi ba’t dapat mamuhay ang mga tao para sa kapakanan ng kanilang reputasyon? Tulad ng karaniwang kasabihan na, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.’ Ang kasabihang ito ay tila napakapositibo at marapat, kaya hindi mo namamalayang tinatanggap mo ang epekto ng pagkokondisyon nito at itinuturing ito bilang isang positibong bagay. Sa sandaling ituring mo ang kasabihang ito bilang isang positibong bagay, hindi mo namamalayang hinahangad at isinasagawa mo ito. Kasabay nito, hindi mo namamalayan at nalilitong napagkakamalan mo ito bilang ang katotohanan at bilang isang katotohanang pamantayan. Kapag itinuring mo ito bilang isang katotohanang pamantayan, hindi ka na nakikinig sa sinasabi ng Diyos, at hindi mo na rin nauunawaan ito. Pikit-mata mong isinasagawa ang salawikaing ito, ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ at kumikilos ka alinsunod dito, at sa huli, ang nakukuha mo roon ay isang magandang reputasyon. Nakamit mo ang nais mong makamit, ngunit sa paggawa nito ay nalabag at natalikuran mo ang katotohanan, at nawalan ka ng pagkakataong maligtas. Ipagpalagay na ito ang huling kalalabasan, dapat mong bitiwan at talikuran ang ideya na ‘Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,’ na ikinondisyon sa iyo ng iyong pamilya. Hindi ito isang bagay na dapat mong panghawakan, ni hindi ito isang kasabihan o ideya na dapat mong pag-ukulan ng panghabambuhay na pagsisikap at lakas sa pagsasagawa. Ang ideya at pananaw na ito na ikinikintal at ikinokondisyon sa iyo ay mali, kaya dapat lang na bitiwan mo ito. Ang dahilan kung bakit dapat mo itong bitiwan ay hindi lamang sa hindi ito ang katotohanan, kundi dahil ililigaw ka nito at sa huli ay hahantong sa iyong pagkawasak, kaya’t napakaseryoso ng mga kahihinatnan. Para sa iyo, hindi ito isang simpleng kasabihan lamang, kundi isang kanser—isang pamamalakad at pamamaraan na nagtitiwali sa mga tao. Dahil sa mga salita ng Diyos, sa lahat ng hinihingi Niya sa mga tao, hindi kailanman hiniling ng Diyos sa mga tao na maghangad ng isang magandang reputasyon, o maghangad ng katanyagan, o gumawa ng magandang impresyon sa mga tao, o magtamo ng pagsang-ayon sa mga tao, o kumuha ng pahintulot mula sa mga tao, ni hindi Siya naghikayat na mamuhay ang mga tao para sa kasikatan o para mag-iwan ng magandang reputasyon. Nais lamang ng Diyos na gampanan nang maayos ng mga tao ang kanilang tungkulin, at magpasakop sila sa Kanya at sa katotohanan. Samakatuwid, patungkol sa iyo, ang kasabihang ito ay isang uri ng pagkokondisyong mula sa iyong pamilya na dapat mong bitiwan” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Pagkatapos basahin ang paglalantad ng mga salita ng Diyos, naunawaan ni Liz na ginagamit ni Satanas ang edukasyon at mga panghubog na epekto ng pamilya para itanim ang iba’t ibang satanikong kautusan sa batang puso ng mga tao, tulad ng “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad,” at “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Ang mga satanikong lason na ito ay pumasok na sa dugo at buto ng mga tao, nagiging ang kalikasan mismo ng mga tao. Hindi mapigilan ng mga tao na mamuhay ayon sa mga bagay na ito, at itinuturing ang reputasyon at katayuan bilang kanilang ikinabubuhay. Nagnilay si Liz na mula pa sa murang edad, palagi na niyang inaalala ang kanyang imahe sa isipan ng iba. Para makuha ang papuri mula sa kanyang mga magulang at sa mga tao sa paligid niya, mas masunurin siya kaysa sa alinman sa ibang mga bata, at madalas siyang tumutulong sa kanyang mga magulang sa mga gawaing-bahay. Gumagawa pa nga siya ng mga gawain para sa kanyang mga kapitbahay. Kapag nakikipaglaro siya sa kanyang mga kaibigan, hindi siya kailanman nakikipag-away, at pinupuri siya ng kanyang mga magulang at ng mga tao sa nayon sa pagiging isang batang may pang-unawa. Pagkatapos ng trabaho, kung may sinumang kasamahan sa trabaho na humihingi ng tulong kay Liz, palagi siyang pumapayag. Minsan, kapag may alitan sa kanyang mga kasamahan, kahit gaano siya kalungkot, hindi siya agad nagagalit, at palaging pinangangalagaan ang maayos na relasyon niya sa kanyang mga kasamahan. Pagkatapos sumali sa iglesia, malaki pa rin ang pagtutuon ni Liz sa kanyang imahe sa isipan ng kanyang mga kapatid. Nang makita niyang may ilang taong hindi gumagawa ng kanilang tungkulin ayon sa mga prinsipyo, o nagiging pabaya, kahit na malinaw na gusto niyang ituro ito at pungusan sila, isinaalang-alang niya ang opinyong maaaring mayroon sila tungkol sa kanya at pinili niyang payuhan sila ng mga salitang magandang pakinggan para protektahan ang kanyang mga relasyon sa kanila. Kunin nating halimbawa ang relasyon niya kay Roger. Nang makita niyang namumuhay ito sa mga pagkakagapos ng laman, at tinatrato ang kanyang tungkulin nang may pabayang saloobin at inaantala ang gawain, itinuro niya dapat ang mga problema ni Roger at nakipagbahaginan dito tungkol sa kalikasan at mga kahihinatnan ng pagtrato nito sa kanyang tungkulin sa ganitong paraan. Gayumpaman, natatakot siyang magkakaroon si Roger ng masamang palagay sa kanya at sasabihing hindi siya maunawain, kaya sinubukan niyang payuhan siya nang malumanay gamit ang mga salitang magandang pakinggan. Inako pa nga niya ang trabahong dapat sana ay ginawa ni Roger at siya na mismo ang gumawa nito. Dahil si Roger ay hindi tunay na nagnilay o nakaunawa sa kanyang sarili, hindi nagbago ang kanyang saloobin sa kanyang tungkulin. Hindi lamang nito hinadlangan ang kanyang buhay pagpasok kundi naantala rin ang gawain ng iglesia. Nang maunawaan niya ito, naramdaman ni Liz na siya ay lubhang kasuklam-suklam at buktot. Bilang isang superbisor, dapat sana niyang pinrotektahan ang gawain ng iglesia, at pinasan ang isang pasanin para sa buhay pagpasok ng kanyang mga kapatid. Sa halip, ang tanging ginawa niya ay protektahan ang sarili niyang dangal at katayuan. Kung hindi niya ito babaguhin, sa huli ay kasusuklaman siya at ititiwalag ng Diyos.

Isang araw sa panahon ng mga debosyonal, nabasa niya ang isang sipi ng mga salita ng Diyos, na talagang nakaantig sa kanya. Sabi ng Makapangyarihang Diyos: “Kailangang may pamantayan para sa pagkakaroon ng mabuting pagkatao. Hindi kasama rito ang pagtahak sa landas ng pagtitimpi, hindi pagkapit sa mga prinsipyo, pagsisikap na huwag makasakit ng sinuman, pagsipsip kahit saan ka magpunta, pagiging madulas at wais sa lahat ng iyong nakakasalamuha, at pagtiyak na puro maganda ang sasabihin ng lahat tungkol sa iyo. Hindi ito ang pamantayan. Ano kung gayon ang pamantayan? Ito ay ang magawang magpasakop sa Diyos at sa katotohanan. Ito ay ang pagharap sa tungkulin at sa iba’t ibang uri ng tao, pangyayari, at mga bagay nang may mga prinsipyo at pagpapahalaga sa responsabilidad. Ito ay malinaw na nakikita ng lahat; ang lahat ay maliwanag tungkol dito sa kanilang puso. Bukod doon, sinisiyasat ng Diyos ang puso ng mga tao at alam Niya ang kanilang sitwasyon, bawat isa sa kanila; kahit sino pa sila, walang makakaloko sa Diyos. Palaging ipinagyayabang ng ilang tao na nagtataglay sila ng mabuting pagkatao, na hindi sila kailanman nagsasabi nang masama tungkol sa iba, hindi kailanman pinipinsala ang mga interes ng sinuman, at sinasabi nilang hindi sila kailanman nag-iimbot ng mga pag-aari ng ibang tao. Kapag mayroong pagtatalo sa mga interes, pinipili pa nga nilang dumanas ng kawalan kaysa samantalahin ang iba, at iniisip ng lahat ng iba na mabubuti silang tao. Gayumpaman, kapag ginagampanan ang kanilang mga tungkulin sa sambahayan ng Diyos, tuso at madaya sila, palaging nagbabalak para sa kanilang sarili. Hindi nila kailanman iniisip ang kapakanan ng sambahayan ng Diyos, hindi nila kailanman tinatrato na madalian ang mga bagay na tinatrato ng Diyos na madalian o nag-iisip gaya ng pag-iisip ng Diyos, at hindi nila kailanman kayang isantabi ang sarili nilang mga interes upang magampanan ang kanilang mga tungkulin. Hindi nila kailanman tinalikdan ang sarili nilang mga interes. Kahit na nakikita nilang gumagawa ng kasamaan ang masasamang tao, hindi nila inilalantad ang mga ito; wala silang mga prinsipyo o kung anuman. Anong uri ng pagkatao ito? Hindi ito mabuting pagkatao. Huwag ninyong pansinin ang sinasabi ng gayong mga tao; dapat ninyong tingnan ang kanilang ipinamumuhay, ang kanilang ibinubunyag, at ang kanilang saloobin kapag ginagampanan nila ang kanilang mga tungkulin, pati na ang kanilang kalagayang panloob at ang kanilang minamahal. Kung ang pagmamahal nila sa sarili nilang kasikatan at pakinabang ay nakahihigit sa kanilang katapatan sa Diyos, kung ang pagmamahal nila sa kanilang sariling kasikatan at pakinabang ay nakahihigit sa mga interes ng sambahayan ng Diyos, o kung ang kanilang pagmamahal sa sarili nilang kasikatan at pakinabang ay nakahihigit sa konsiderasyong ipinapakita nila para sa Diyos, nagtataglay ba ang gayong mga tao ng pagkatao? Hindi sila mga taong may pagkatao. Nakikita ng iba at ng Diyos ang kanilang paggawi. Napakahirap para sa gayong mga tao na matamo ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Pagkatapos basahin ang mga salita ng Diyos, naunawaan ni Liz na ang tunay na mabuting pagkatao ay hindi lamang mabuting asal sa panlabas, o ang kilalanin at purihin bilang isang mabuting tao ng iba. Sa halip, ito ay ang pagiging kaisa ng Diyos sa isipan; pagiging mapagpasakop sa Diyos; pagiging tapat sa iyong tungkulin; nagagawang protektahan ang gawain ng iglesia; agarang paglalantad at pagpigil sa masasamang tao kapag nakikita mo silang gumagawa ng masama; at kapag nakikita mong ang mga kapatid ay gumagawa ng mga bagay na lumalabag sa mga prinsipyo, o kumikilos ayon sa mga tiwaling disposisyon at pumipinsala sa mga interes ng iglesia, kakayahang makipagbahaginan nang may pagmamahal at tulungan sila o pungusan sila kung malubha ang kalikasan ng kanilang mga kilos, nang sa gayon ay matuto silang kumilos nang may mga prinsipyo. Ito ang pagkakaroon ng tunay na mabuting pagkatao. Dati, palaging naniniwala si Liz na ang pagkakaroon ng mabuting pagkatao ay nangangahulugang hindi pagkagalit, hindi pakikipagtalo o pakikipag-away, at pagiging mabait at malumanay sa iba. Sa pamamagitan ng paglalantad ng mga salita ng Diyos, sa wakas ay naunawaan niyang sa katunayan ay may mga tiwaling disposisyong nagtatago sa likod ng ganitong uri ng “mabuting pagkatao”—ito ay mapagpaimbabaw at mapanlinlang. Naramdaman ni Liz na talagang napakahangal niya. Nagnilay si Liz kung paanong malinaw niyang nakitang inantala ni Roger ang gawain, ngunit hindi lamang niya itinuro ang kanyang mga problema at nakipagbahaginan at tinulungan siya, nagsabi pa nga siya ng ilang salita ng payo na hindi naman talaga niya taos-puso. Ginawa niya ang lahat ng ito para protektahan ang kanyang magandang imahe sa isipan ng iba. Nakita niyang talagang hindi siya isang taong may mabuting pagkatao. Nagkaroon si Liz ng kaunting pagkaunawa sa kanyang mga problema mula sa mga salita ng Diyos, at nagkaroon ng determinasyong isagawa ang katotohanan. Sa pagkakataong ito, kailangan niyang hanapin agad si Roger at ituro ang kanyang mga problema. Kung pagkatapos niyang makipagbahaginan sa kanya ay hindi niya ito tinanggap at hindi siya nagsisi, kung gayon ayon sa mga prinsipyo ay dapat ayusin ang kanyang tungkulin.

Biglang naisip ni Liz kung paanong si Roger ay namumuhay buong araw sa mga pagkakagapos ng pamilya, at sa katunayan, pagod na pagod din naman talaga siya. Kung pupungusan lang niya ito at ituturo ang kanyang mga problema, magiging negatibo kaya ito? Gayunpaman, kung hindi niya ituturo ang mga ito, hindi niya malulutas ang isyu. Nang maisip niya ito, hindi alam ni Liz kung paano magsagawa, kaya nanalangin siya sa Diyos. Pagkatapos, naghanap siya ng landas ng pagsasagawa sa mga salita ng Diyos. Nabasa niya ang mga salita ng Diyos: “Kailangan mong pakitunguhan ang tunay na mga kapatid nang ayon sa mga katotohanang prinsipyo. Paano man sila nananampalataya sa Diyos o anumang landas ang kanilang tinatahak, dapat mo silang tulungan sa diwa ng pagmamahal. Ano ang pinakamaliit na epektong dapat makamtan ng isang tao? Una, hindi ito nakakatisod sa kanila, at hindi sila ginagawang negatibo; pangalawa, nakatutulong ito sa kanila, at napapabalik sila nito mula sa maling landas; at pangatlo, tinutulungan sila nitong maunawaan ang katotohanan at piliin ang tamang landas. Ang tatlong uri ng epektong ito ay makakamtan lamang sa pagtulong sa kanila sa diwa ng pagmamahal. Kung wala kang tunay na pagmamahal, hindi mo makakamtan ang tatlong uring ito ng epekto, at sa pinakamainam ay isa o dalawa lamang ang makakamtan mo. Ang tatlong uri ding ito ng epekto ang tatlong prinsipyo sa pagtulong sa iba. Alam mo ang tatlong prinsipyong ito at nauunawaan mo ang mga ito, ngunit paano talaga naipatutupad ang mga ito? Talaga bang nauunawaan mo ang paghihirap ng iba? Hindi ba’t isa pa itong problema? Dapat mo ring isipin, ‘Ano ang pinagmumulan ng kanyang paghihirap? May kakayahan ba akong tulungan siya? Kung masyadong maliit ang tayog ko at hindi ko malutas ang kanyang problema, at nagsalita ako nang walang-ingat, baka sa maling landas ko siya maituro. Bukod pa roon, gaano kahusay ang kakayahan ng taong ito na makaunawa, at ano ang kakayahan niya? Sarado ba siya sa kanyang paniniwala? Mayroon ba siyang espirituwal na pang-unawa? Kaya ba niyang tanggapin ang katotohanan? Hinahanap ba niya ang katotohanan? Kung makikita niyang mas mahusay ako sa kanya, at nakipagbahaginan ako sa kanya, uusbong ba sa kanya ang paninibugho o pagiging negatibo?’ Kailangang isaalang-alang ang lahat ng tanong na ito. Matapos mong maisaalang-alang ang mga tanong na ito at malinawan sa mga ito, makipagbahaginan ka sa taong iyon, basahin mo ang ilang sipi ng mga salita ng Diyos na naaangkop sa kanyang problema, at ipaunawa sa kanya ang katotohanan sa mga salita ng Diyos at maghanap ka ng landas na isasagawa. Sa gayon, malulutas ang problema, at makakaalis sila sa kanilang paghihirap. … Hindi madaling tunay na malutas ang isang problema. Dapat mong maunawaan ang katotohanan, makita ang diwa ng problema, at pagkatapos ay dapat kang magbahagi sa iba nang malinaw ayon sa mga katotohanang prinsipyo, at makapagbahagi tungkol sa landas ng pagsasagawa sa paraang nauunawaan ng iba. Sa ganitong paraan, hindi lamang mauunawaan ng mga tao ang katotohanan, kundi magkakaroon pa sila ng landas para isagawa ito, doon lamang maituturing na nalutas na ang problema” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa Katotohanan Malulutas ng Tao ang Kanyang mga Kuru-kuro at Maling Pagkaunawa sa Diyos). Lubhang malinaw na ipinaliliwanag ng mga salita ng Diyos ang mga prinsipyo kung paano tutulungan ang mga tao. Naunawaan ni Liz na kailangan mong kumilos ayon sa tayog ng mga tao at alamin ang kanilang mga tunay na paghihirap upang hindi sila matisod, matulungan sila, at maipaunawa sa kanila ang mga layunin ng Diyos, maunawaan ang sarili nilang mga tiwaling disposisyon, at makahanap ng landas ng pagsasagawa at pagpasok mula sa mga salita ng Diyos. Bukod pa rito, sa pagbabahaginan ay kailangan mong tratuhin nang taos-puso ang mga tao, at hindi maaaring maging pabaya sa mga tao o magkaroon ng anumang ibang mga layunin. Kung nagsasabi ka lang ng mga salitang magandang pakinggan na salungat sa nasa puso mo, kahit na malumanay kang magsalita, mapagpaimbabaw pa rin ito; ito ay hindi taos-pusong pagkagiliw at mga huwad na layunin. Sa kabilang banda, kung ang iyong mga salita ay tunay at naglalayon kang tulungan ang mga tao, kahit na magsalita ka nang masakit o pagalitan mo pa sila, angkop pa rin iyon. Kung malinaw kang nagbabahagi tungkol sa katotohanan, at nauunawaan ng ibang tao ang katotohanan ngunit hindi niya ito isinasagawa, o binabalewala pa nga nang lubos ang gawain ng sambahayan ng Diyos, kung gayon maaari mo siyang pungusan o tanggalin sa malulubhang kaso Naisip ni Liz kung paanong si Roger ay isang baguhan, at may tunay na pananampalataya sa Diyos. Dahil lamang sa ilang tunay na paghihirap sa kanyang buhay kaya kinailangan niyang magtrabaho, at hindi niya alam kung paano magsagawa kapag may salungatan sa pagitan ng trabaho at tungkulin. Kinailangan ni Liz na humanap ng mga kaugnay na sipi ng mga salita ng Diyos na nakatuon sa kalagayan at mga paghihirap ni Roger para magbahagi at matulungan siya, ituro ang mga mapanganib na kahihinatnan ng pamumuhay sa ganitong kalagayan, at magbahagi tungkol sa layunin ng Diyos na iligtas ang sangkatauhan, tungkol sa mga espirituwal na labanan, at tungkol sa isang landas ng pagsasagawa para maghimagsik laban sa laman. Kung pagkatapos niyang magbahagi nang malinaw tungkol dito ay hindi pa rin nagbago si Roger, maaari niya itong pungusan o bigyan ng babala, at kung hindi pa rin ito magbabago, tatanggalin na siya. Matapos magkaroon ng landas ng pagsasagawa, biglang gumaan ang pakiramdam ni Liz.

Kinabukasan, nakipagkita si Liz kay Roger. Sinabi niya, “Brother Roger, hindi ko isinagawa ang katotohanan dati. Nang marinig kong palagi mong sinasabing abala ka at wala kang oras para gawin ang iyong tungkulin, pumanig ako sa iyong laman at isinaalang-alang ko ang iyong kahinaan. Sa panlabas, hindi ako kailanman naging mahigpit sa iyo at hindi ko itinuro ang iyong mga problema. Sa katunayan, ipinapahamak kita sa paggawa nito. Ngayon, gusto kong talakayin ang isang seryosong isyu sa iyo. Isa itong isyu na may kaugnayan sa ating saloobin sa ating tungkulin. …” Pagkatapos magbahagi ni Liz, nagsisi si Roger at sinabing, “Totoo iyan. Palagi akong namumuhay sa laman, at napakalayo ng aking relasyon sa Diyos. Nang masama ang kalagayan ko, naramdaman ko pa ngang ang paggawa ng tungkulin ko ay isang pagkakagapos. Ngayon, salamat sa pagbabahaginang ito, sa wakas ay naunawaan ko kung gaano nakakatakot ang aking kalagayan. Salamat sa Diyos. Ang mga sinabi mo ay tumagos sa puso ko, ngunit napakalaking tulong nito sa akin. Mula ngayon, gagawin ko nang maayos ang aking tungkulin.” Pagkatapos, bagama’t napakaabala pa rin ni Roger sa trabaho, kaya na niyang ayusin nang makatwiran ang kanyang oras para magawa niya ang kanyang tungkulin, at magkamit ng ilang resulta. Nang makita niya ang eksenang ito, labis na naantig si Liz. Naranasan niyang sa pamamagitan lamang ng pagkilos ayon sa mga salita ng Diyos siya magkakaroon ng landas na tatahakin at makapagbibigay ng pakinabang sa iba. Pagkatapos ng karanasang ito, labis na naantig si Liz, at nakitang lalo lamang siyang gagawing mapagpaimbabaw ng pamumuhay ayon sa mga satanikong kautusan; magiging tuso siya at mapanlinlang, at mauuwi lamang na pinipinsala ang sarili at ang iba. Sa pamamagitan lamang ng pagsasagawa ayon sa mga salita ng Diyos siya makapamumuhay nang may wangis ng tao.


70. Pagkatapos Magkaroon ng Leukemia ang Aking Anak na Babae

Ni Li Han, Tsina

Noong Nobyembre 2005, noong siyam na buwang gulang ang anak kong babae, biglang na-diagnose ang asawa ko na may acute myeloid leukemia, type M5. Wala pang isang buwan, pumanaw na ang asawa ko. Dalawampu’t tatlong taong gulang pa lang ako noon, at naiwan ako na matinding nagdadalamhati. Napakabata ko pa, nawalan na ako ng asawa. Paano ko makakayanan ang natitirang bahagi ng buhay ko? Para magkaroon ng magandang kapaligirang pampamilya ang anak ko para sa isang malusog na pagkabata, hinimok ako ng aking mga biyenan na makisama sa tiyuhin ng aking anak. Isang taon pagkatapos pumanaw ng aking asawa, pumayag akong pakasalan ang aking bayaw. Noong panahong iyon, nag-aalala ako kung mamamana ba ng anak ko ang sakit ng kanyang ama, kaya kumonsulta ako sa isang eksperto. Sinabi ng eksperto, “May posibilidad na ito ay mamana. Ngunit bata pa ang anak mo, kaya hindi na kailangang suriin ito nang masyadong maaga.” Sobrang nag-aalala ako na baka magkaroon din ng leukemia ang anak ko at iwanan ako tulad ng ginawa ng kanyang ama, kaya palagi akong namumuhay sa pag-aalala at pagkabalisa. Bukod pa riyan, hindi rin mabait sa akin ang biyenan kong babae at madalas siyang magalit. Naramdaman kong walang kabuluhan ang buhay at maraming beses kong naisip ang mamatay. Ngunit para sa kapakanan ng aking anak, pinilit kong mabuhay.

Noong Nobyembre 2008, ipinangaral sa akin ng nanay ko at ng isang sister ang ebanghelyo ng Makapangyarihang Diyos sa mga huling araw. Nagsimula akong magsalita tungkol sa kung ano ang nangyari sa aking pamilya. Pagkatapos ay nakipagbahaginan sa akin ang sister, “Lahat ng paghihirap na ito na nararanasan ng mga tao ay dala ni Satanas. Nilikha ng Diyos ang tao, at dahil hindi matiis ng Diyos na makitang nagdurusa ang mga tao, pumarito Siya sa lupa mula sa langit para iligtas ang mga tao at tulungan silang iwaksi ang pinsalang idinulot ni Satanas. Mula ngayon, kung mananampalataya tayo sa Diyos, susunod sa Diyos, madalas na babasahin ang mga salita ng Diyos, at uunawain ang katotohanan, hindi na tayo magdurusa pa. Ang Diyos ang sandigan ng sangkatauhan.” Binasa rin sa akin ng sister ang kabanata ng mga salita ng Diyos na pinamagatang, “Ang Diyos ang Namumuno sa Kapalaran ng Buong Sangkatauhan.” Nang marinig ko ang mga salita ng Diyos, para akong uminom ng isang tableta na milagrosong nagpakalma sa aking isipan. Ngayon, mayroon na akong sandigan! May awtoridad at kapangyarihan ang Diyos. Kaya Niyang likhain ang mga langit at lupa at lahat ng bagay. Pinamamahalaan ng Diyos ang kapalaran ng bawat tao. Hangga’t nananampalataya ako nang wasto sa Diyos at ipinagkakatiwala ko sa Diyos ang aking anak, poprotektahan siya ng Diyos. Pagkatapos, nagbitiw ako sa aking trabaho at aktibong dumalo sa mga pagtitipon at ginawa ang aking tungkulin. Hindi ako nalimitahan, maging ng anumang hirap ng sitwasyon o ng pag-uusig mula sa aking asawa. Buong puso ko, gusto ko lang gawin nang maayos ang aking tungkulin. Naramdaman kong tiyak na pagpapalain ako ng Diyos kapag nakita Niya ang aking mga pagsisikap at paggugol. Sa mga sumunod na taon, napakaganda ng kalusugan ng aking anak. Halos hindi man lang siya nagkakasipon. Naisip kong napakabuti talagang manampalataya sa Diyos, at lalo pang lumakas ang aking kaloobang sumunod sa Diyos.

Sa isang iglap, katapusan na ng 2014, at sampung taong gulang na ang anak ko. Pagkatapos magdiwang ng Bagong Taon, umalis ako ng bayan para gawin ang aking mga tungkulin. Ilang araw pa lang akong wala nang tumawag ang biyenan kong babae para sabihing may lagnat at sipon ang anak ko na hindi gumagaling. Naisip ko, “Karaniwang sakit lang naman ito. Dalhin lang siya sa ospital para matingnan, at ayos na iyon.” Hindi ko ito masyadong pinansin. Makalipas ang kalahating buwan, biglang tumawag ang biyenan kong babae para hilinging umuwi agad ako. Sinabi niyang dinala nila ang anak ko sa ospital ng bayan para magpa-check-up, at lumabas sa blood test ng anak ko na masyadong mataas ang level ng kanyang mga white blood cell. May posibilidad na leukemia ito, at kailangan niyang pumunta sa ospital ng lungsod para sa karagdagang pagsusuri. Nang marinig ko ang balitang ito, natigilan ako, iniisip na, “Leukemia? Hindi ba’t ito rin ang sakit ng tatay niya? Hindi ba’t katapusan na niya kapag nagkaroon siya nito? Wala pang isang buwan mula nang magkaroon nito ang tatay niya ay pumanaw na ito. Gaano katagal mabubuhay ang anak ko sa sakit na ito?” Nakaramdam ako ng kilabot at matinding takot sa puso ko. Nag-aalala akong baka iwanan ako ng anak ko anumang oras. Mabilisan kong ipinasa ang aking gawain sa sister na kapareha ko, at nagmadaling sumakay ng bus pauwi. Walang tigil ang pag-iyak ko sa bus. Patuloy akong nanalangin sa Diyos sa puso ko, hinihiling sa Diyos na protektahan ang aking puso para mapanatag ito at makapagpasakop sa pangyayaring ito. Pagkatapos ay naisip ko ulit, “Kakahalal ko lang bilang lider, at ginagawa ko ang aking tungkulin. Maaaring pagsubok ito mula sa Diyos. Kailangan kong magkaroon ng pananalig sa Diyos. Kapag nakita ng Diyos ang aking pananalig, baka alisin Niya ang sakit ng anak ko. O baka anemia lang pala ito.” Sa puso ko, kinausap ko ang Diyos, “Mahal na Diyos, alam Mong mababa ang aking tayog. Nawa ay protektahan Mo ang aking anak mula sa leukemia. Uuwi ako para ipa-check-up ang anak ko, at pagkatapos ng ilang araw ay babalik ako para gawin ang aking tungkulin.” Pagkatapos manalangin, hindi na gaanong malungkot ang puso ko. Nang makauwi ako, nakita ko ang haggard at maputlang kutis ng aking anak. Walang kulay ang kanyang mga labi, at may nagnanaknak na sugat sa gilid ng kanyang bibig. Sobrang lungkot ko, at inilihis ko ang aking mukha habang pinipigilan ang mga luha. Dinala namin ng asawa ko ang aming anak sa ospital ng lungsod para sa isang pagsusuri. Sa daan, sinubukan ko ang lahat ng aking makakaya para pigilan ang aking mga kaloob-loobang emosyon, sa takot na kung hindi ko mapigilan ang aking mga luha, mawawalan ako ng kontrol. Pagkatapos pumunta sa ospital para sa pagsusuri, sinabi ng doktor na masyadong mataas ang white blood cell count ng anak ko, at masyadong mababa ang kanyang red blood cell count at platelet count. Ang kasalukuyan niyang hinala ay malamang leukemia ito. Ang leukemia ay maaaring acute lymphocytic o acute myeloid, at inirekomenda niyang magsagawa ng bone marrow aspiration para maimbestigahan. Dahil napakahina ng aking anak, hiniling sa amin ng doktor na bigyang-pansin ang sitwasyon sa panahon ng pagsusuri at maging handa sa anumang mangyayari. Nang marinig ko ang sinabi ng doktor, nanghina ang buo kong katawan. Naisip ko, “Hindi ba’t leukemia ito? Isang bone marrow test na lang ang kulang para makagawa ng pinal na konklusyon. Paanong nagkaroon ng ganitong sakit ang anak ko?” Habang lalo ko itong iniisip, lalo akong nagdadalamhati, at hindi ko mapigilan ang pag-iyak. Patuloy akong nakikipagtalo sa Diyos sa puso ko, “Diyos ko, taos-puso at taimtim akong nananampalataya sa Iyo, at ipinagkatiwala ko sa Iyo ang aking anak. Paanong nagkaroon pa rin ng ganito kaseryosong sakit ang anak ko? Diyos ko, ilang taon pa lang akong nananampalataya sa Iyo, at mababa ang aking tayog. Kung mawawala sa akin ang anak ko, hindi ko ito makakayanan!” Habang naghihintay ako nang may pagdadalamhati at paghihirap, patuloy akong nanalangin sa Diyos, umaasang pananatilihin Niyang tahimik ang aking puso sa harap Niya.

Naalala ko kung paano sinubok si Job, at nawalan ng mga anak nang hindi nagrereklamo sa Diyos. Tahimik kong binuksan ang aking MP5 player at lihim na binasa ang mga salita ng Diyos: “Matapos sabihin ng Diyos kay Satanas na, ‘Lahat niyang tinatangkilik ay nasa iyong kapangyarihan; siya lamang ang huwag mong pagbuhatan ng iyong kamay,’ umalis si Satanas, at matapos noon ay sumailalim na si Job sa biglaan at mababangis na pag-atake: Una, ninakaw ang kanyang mga baka at mga asno at pinatay ang ilan sa mga tagapaglingkod niya; sumunod, sinunog ang ilan sa kanyang mga tupa at mga tagapaglingkod; matapos noon, kinuha ang mga kamelyo niya at pinatay pa ang mga tagapaglingkod niya; sa huli, namatay ang mga anak niyang lalaki at babae. Ang sunud-sunod na pag-atake na ito ay ang paghihirap na dinanas ni Job sa unang tukso. Ayon sa iniutos ng Diyos, ang mga ari-arian at mga anak lamang ni Job ang pinuntirya ni Satanas sa panahon ng mga pag-atake, at hindi niya sinaktan si Job. Gayunman, mula sa pagiging isang mayamang tao na nagmamay-ari ng malaking kayamanan, si Job ay biglang naging isang tao na wala kahit na anong ari-arian. Walang sinuman ang may kakayahang matagalan ang mga kagila-gilalas na biglaang pag-atake na ito o tumugon sa mga ito nang maayos, ngunit si Job ay nagpakita ng kanyang pambihirang kakayahan. Nagbibigay ang Kasulatan ng sumusunod na salaysay: ‘Nang magkagayo’y bumangon si Job, at pinunit ang kanyang balabal, at inahitan ang kanyang ulo, at nagpatirapa sa lupa at sumamba.’ Ito ang unang reaksyon ni Job pagkatapos niyang marinig na nawala sa kanya ang kanyang mga anak at lahat ng kanyang ari-arian. Higit sa lahat, hindi siya mukhang nagulat, o natakot, at lalong hindi siya nagpahayag ng galit o poot. Nakikita mo, sa gayon, na nakilala na niya sa kanyang puso na ang mga sakunang ito ay hindi isang aksidente, o gawa ng kamay ng tao, at lalong hindi dala ng paghihiganti o kaparusahan. Sa halip, dumating sa kanya ang mga pagsubok ni Jehova; si Jehova ang nagnais na kunin ang kanyang ari-arian at mga anak. Napaka-mahinahon at malinaw ng pag-iisip ni Job noon. Ang kanyang perpekto at matuwid na pagkatao ang tumulong sa kanya upang makagawa ng mga makatwiran at likas na tumpak na mga paghatol at pagpapasya tungkol sa mga sakunang dumating sa kanya, at dahil dito, nagawa niyang kumilos nang may pambihirang kahinahunan: ‘Nang magkagayo’y bumangon si Job, at pinunit ang kanyang balabal, at inahitan ang kanyang ulo, at nagpatirapa sa lupa at sumamba.’ Ang ‘pinunit ang kanyang balabal’ ay nangangahulugan na wala siyang suot, at walang pagmamay-ari; ang ‘inahitan ang kanyang ulo’ ay nangangahulugang bumalik siya sa Diyos bilang isang bagong silang na sanggol; ang ‘nagpatirapa sa lupa at sumamba’ ay nangangahulugang dumating siya sa mundo nang hubad, at wala pa ring pag-aari sa ngayon, ibinalik siya sa Diyos na tila isang bagong silang na sanggol. Ang saloobin ni Job sa lahat ng sinapit niya ay hindi maaaring makamit ng anumang nilikha ng Diyos. Ang kanyang pananampalataya kay Jehova ay hindi kapani-paniwala; ganito ang kanyang takot sa Diyos, ang kanyang pagpapasakopsa Diyos, at hindi lamang siya nagpasalamat sa Diyos sa pagbibigay sa kanya, ngunit pati na rin sa pagkuha mula sa kanya. Higit pa rito, nagawa niyang ibalik sa Diyos ang lahat ng kanyang pag-aari, kasama na ang kanyang buhay” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). “Ang takot at pagpapasakop ni Job sa Diyos ay isang halimbawa sa sangkatauhan, at ang kanyang pagka-perpekto at ang pagkamatuwid ay ang rurok ng pagkatao na dapat taglayin ng tao. Kahit hindi niya nakita ang Diyos, natanto niya na tunay na umiiral ang Diyos, at dahil sa pagkatantong ito ay nagkaroon siya ng takot sa Diyos, at dahil sa takot niya sa Diyos, nagawa niyang magpasakop sa Diyos. Binigyan niya ang Diyos ng kalayaan na kunin ang lahat ng kanyang pag-aari, subalit hindi siya nagreklamo, at nagpakumbaba siya sa harap ng Diyos at sinabi sa Kanya, sa oras na ito, na kahit na kunin ng Diyos ang kanyang laman, masaya niyang hahayaan na gawin ito ng Diyos, nang walang reklamo. Ang kanyang buong asal ay dahil sa kanyang perpekto at matuwid na pagkatao” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Nakita ko kung paanong nang mamatay ang kanyang mga anak at masamsam ang kanyang ari-arian, hindi kailanman nakipagtalo o nagreklamo si Job. Hindi niya kailanman tinanong ang Diyos, “Nananampalataya ako sa Iyo, kaya bakit nawala sa akin ang aking mga anak at ari-arian?” Naunawaan niyang ang mga pangyayaring ito ay sumapit sa kanya nang may pahintulot ng Diyos, at nagawa niyang tratuhin ang mga ito nang mahinahon. Hindi siya nagkasala sa pamamagitan ng kanyang mga labi, at nagawa pa nga niyang magpatirapa sa lupa at sumamba sa Diyos, sinasabing, “Si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Nagpakita si Job ng tunay na pananalig at tunay na pagsunod sa Diyos. Nang malaman kong malamang na malamang ay may leukemia ang anak ko, natakot akong baka iwanan niya ako anumang oras, at nagreklamo akong hindi siya pinrotektahan o pinagpala ng Diyos. Nakikipagtalo ako sa Diyos sa puso ko, dahil ayaw kong mawala ang aking anak. Nakita kong wala akong anumang pagpapasakop sa Diyos. Hindi lang ako nagreklamo tungkol sa Diyos, kundi nakipagtalo pa ako sa Diyos at humingi sa Diyos. Kung ikukumpara kay Job, talagang lubos akong walang katwiran! Dati, pakiramdam ko ay mahal na mahal ko ang Diyos. Nang dumating lang sa akin ang pangyayaring ito saka ko nakita na may mga karumihan sa aking pananampalataya. Gusto kong makamit ang mga pagpapala at biyaya mula sa Diyos, at gusto kong ingatan ng Diyos ang anak ko para hindi niya mamana ang leukemia mula sa kanyang ama. Nakita kong ang pananampalataya ko sa Diyos ay talagang pagsubok na gamitin ang Diyos, makipagtawaran sa Diyos, at linlangin ang Diyos. Hindi ako isang tunay na mananampalataya sa Diyos. Nang maunawaan ko ito, labis na nabagabag ang puso ko. Nakaramdam ako ng pagkakautang sa Diyos. Nagmadali akong magtago sa isang lugar na walang tao, at nanalangin sa Diyos nang umiiyak, “Mahal na Diyos, nagpapasalamat ako sa Iyo sa pagpapahintulot Mong mabasa ko ang mga salitang ito. Handa akong tularan si Job, at magpasakop sa Iyong kataas-taasang kapangyarihan at mga pagsasaayos. Kung may leukemia ang anak ko, handa akong tanggapin ito at magpasakop.” Sa patnubay ng mga salita ng Diyos, mas gumaan ang pakiramdam ko, at handa na akong harapin ang realidad.

Pagkatapos lumabas ng mga resulta ng pagsusuri, sinabi ng doktor na kumpirmadong may leukemia ang anak ko, at hindi ito ordinaryong leukemia, kundi M5 type myeloid leukemia, na napakahirap gamutin. Sinabi ng doktor, “Masyadong matagal nang may lagnat ang bata, at huli na nang dinala sa ospital. Lumala na ang karamdaman, at mapanganib pa ngang magsagawa ng chemotherapy. Kung may pera kayo, maaari naming bigyan ng bone marrow transplant ang anak ninyo, ngunit kahit pa makakuha ng transplant, maaaring hindi pa rin nito mailigtas ang kanyang buhay. Ang sakit na ito ay may survival rate na isa sa isang milyon, at mabubuhay lamang siya nang hanggang tatlong buwan sa pinakamatagal. Bukod pa rito, sa panahon ng chemotherapy, hindi makakakain ang anak ninyo, at susuka siya at malalagas ang kanyang buhok. Napakahina ng anak ninyo, at kung hindi niya makayanan ang chemotherapy, maaaring manganib ang kanyang buhay anumang oras. Kailangan ninyong maging handa sa anumang mangyayari.” Nang marinig ko ang sinabi ng doktor, lubos akong nawalan ng pag-asa. Napakabata pa ng anak ko, at kung masyadong mabigat para sa kanya ang chemotherapy, baka mamatay siya anumang oras. Nagsusumamo akong nanalangin sa Diyos, “Mahal na Diyos, sinabi ng doktor na hanggang tatlong buwan na lang sa pinakamatagal na mabubuhay ang anak ko. Kung hindi niya makayanan ang chemotherapy, maaari siyang pumanaw anumang oras. Mahal na Diyos, nitong mga nakaraang taon, palagi akong wala sa bahay para gawin ang aking mga tungkulin, at hindi ko nakasama ang aking anak. Hindi ako kailanman nagreklamo nang sinubukan akong hadlangan ng aking pamilya o kinutya ako ng aking mga kamag-anak at kapitbahay. Maaari Mo bang hayaang mabuhay pa nang kaunti ang anak ko alang-alang sa aking mga pagsisikap at paggugol para maalagaan ko pa siya nang kaunti at mapunan ang hindi ko naibigay na pagkalinga sa kanya?” Pagkatapos manalangin, napagtanto kong baka hindi ako makatwiran sa paghingi sa Diyos nang ganito. Naisip ko ang mga salita ng Diyos: “Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian,” “upang ang iyong mukha ay hindi mabahiran ng dumi.” Sa sandaling walang nakatingin, dali-dali kong binuksan ang aking MP5 player at binasa ang mga salita ng Diyos: “Umaasa ka na ang iyong pananalig sa Diyos ay hindi magsasanhi ng anumang mga hamon o mga kapighatian, o ng kahit katiting na paghihirap. Lagi mong hinahangad ang mga bagay na iyon na walang-halaga, at hindi mo pinahahalagahan ang buhay, sa halip ay inuuna mo ang iyong sariling malabis na kaisipan bago ang katotohanan. Ikaw ay napakawalang-halaga! Nabubuhay ka na parang isang baboy—ano nga ba ang pagkakaiba sa pagitan mo, at ng mga baboy at mga aso? Hindi ba’t lahat niyaong hindi naghahangad sa katotohanan, at sa halip ay iniibig ang laman, ay pawang mga hayop? Hindi ba’t ang mga patay na walang mga espiritu ay mga naglalakad na mga bangkay? Gaano na karaming salita ang nasambit sa gitna ninyo? Kaunting gawain lamang ba ang nagawa sa gitna ninyo? Gaano na karami ang naipagkaloob Ko sa inyo? Kaya bakit hindi mo ito nakamit? Ano ang iyong mairereklamo? Hindi ba’t wala kang natamo dahil sa iyong labis na pag-ibig sa laman? At hindi ba’t dahil ito sa ang iyong mga kaisipan ay masyadong mataas? Hindi ba’t dahil ito sa ikaw ay napakahangal? Kung hindi mo kayang makamtan ang mga pagpapalang ito, masisisi mo ba ang Diyos sa hindi pagliligtas sa iyo? Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahangad sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tunay na daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga nananampalataya sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso? Ang mga baboy ay hindi naghahangad ng buhay ng tao, hindi nila hinahangad na maging malinis, at hindi nila nauunawaan kung ano ang buhay. Bawat araw, pagkatapos nilang kumain nang busog, natutulog na sila. Naibigay Ko na sa iyo ang tunay na daan, gayunman ay hindi mo ito nakamtan: Wala kang anuman. Handa ka bang magpatuloy sa ganitong buhay, ang buhay ng isang baboy? Ano pang silbi na mabuhay ang mga gayong tao?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Eksaktong inilantad ng mga salita ng Diyos ang aking kalagayan. Labis akong napahiya. Maraming taon na akong nananampalataya sa Diyos, at buong sigasig kong ginawa ang aking tungkulin hindi para hangarin ang katotohanan at magpasakop sa Diyos, kundi para sa kaligtasan ng aking pamilya at para mapanatiling malaya sa sakit ang aking anak. Pagkatapos tanggapin ang gawain ng Diyos sa mga huling araw, napagtanto kong pinamamahalaan ng Diyos ang kapalaran ng mga tao, at kaya ng Diyos na iligtas ang mga tao, kaya itinuring ko ang Diyos bilang aking sandigan, at pakiramdam ko ay nakapasok ako sa isang safe sa pamamagitan ng pananampalataya sa Diyos. Para makamit ang mga pagpapala mula sa Diyos, aktibo kong ginawa ang aking tungkulin, at gaano man ako sinubukang hadlangan ng aking pamilya o gaano man ako kinutya ng aking mga kamag-anak at kapitbahay, hindi ako nalimitahan. Nang sabihin ng doktor na hanggang tatlong buwan na lang sa pinakamatagal na mabubuhay ang anak ko, at na baka mamatay siya anumang oras kung masyadong mabigat para sa kanya ang chemotherapy, sinubukan kong makipagtawaran sa Diyos dahil natatakot akong mawala ang aking anak. Gusto kong bigyan ng Diyos ng mas mahabang buhay ang anak ko dahil sa aking mga pagsisikap at paggugol. Lubusang inilantad ng karamdaman ng aking anak ang aking intensyong magkamit ng mga pagpapala. Nang manampalataya ako sa Diyos at gawin ko ang aking tungkulin, sinusubukan ko lang gamitin ang Diyos at linlangin ang Diyos. Ang mga tao sa relihiyon ay nananampalataya sa Diyos para lamang magkamit ng mga pagpapala mula sa Diyos. Hindi nila nauunawaan ang gawain ng Diyos o ang disposisyon ng Diyos, at hindi rin nila kayang magpasakop sa Diyos. Kahit na manampalataya sila hanggang sa wakas, hindi nila kailanman makakamit ang pagsang-ayon ng Diyos. Ngayon, ginagawa ng Diyos ang Kanyang gawain ng paghatol at pagdadalisay. Kung hindi ko hahangarin ang katotohanan at hindi ko hahangarin na baguhin ang aking mga disposisyon, bagkus ay gusto ko lang magkamit ng mga pagpapala, hindi ba’t katulad lang ako ng mga tao sa relihiyon? Saka ko lang napagtanto na ginagamit ng Diyos ang pangyayaring ito para dalisayin at iligtas ako. Kung hindi, hindi ko sana kailanman naunawaan ang katiwalian, mga karumihan, at mga satanikong disposisyong nasa kalooban ko. Labis akong namighati, at nagsisi ako sa Diyos. Hindi na ako hihingi pa sa Diyos. Ang aking tungkulin ay isang bagay na dapat kong gampanan nang nararapat. Hindi ako dapat humingi sa Diyos batay sa mga pagsisikap na nagawa ko. Handa akong ipagkatiwala sa Diyos ang aking anak, at hayaang ang Diyos ang magkaroon ng kataas-taasang kapangyarihan sa lahat at ang magsaayos ng lahat. Araw-araw kong aalagaan ang aking anak hangga’t nabubuhay siya. At kung gaano siya katagal mabubuhay, nasa ilalim na iyon ng pamamatnugot ng Diyos.

Hindi siya sumuka sa panahon ng chemotherapy, at walang anumang masakit na reaksyon. Nakakain siya nang maayos. Samantala, ang ilang pasyente sa paligid niya ay labis na sumusuka, hindi makakain, at nilalagnat. Napakaseryoso ng kanilang mga komplikasyon. Nang makita ko ang lahat ng ito, napagtanto kong ito ang proteksyon ng Diyos sa kanya. Gayunpaman, makalipas ang kalahating buwan, kinamot ng anak ko ang kanyang ilong at naimpeksyon ito. Noong una, sinabi niyang masakit ang kanyang ilong, pagkatapos ng ilang araw, sinabi niyang masakit ang kanyang ulo. Sinabi ng doktor na mahina ang kanyang resistensya dahil mas kaunti ang kanyang mga white blood cell. Ang impeksyon sa kanyang ilong ay nagdulot ng systemic inflammatory response, na maaaring mag-trigger ng iba pang mga komplikasyon. Ang kanyang sakit ng ulo ay maaaring isang viral infection na umabot na sa kanyang utak. Kung kumalat ang virus sa kanyang utak, napakahirap itong kontrolin. Sa mga seryosong kaso, kakailanganin ang isang craniotomy. Malaki ang gastos dito at may panganib na mamatay ang pasyente. Pagkaalis ng doktor, sinabi sa akin ng asawa ko, “Kung may pera tayo, mabibigyan natin ang ating anak ng ilang cycle ng chemotherapy at mabubuhay siya nang ilang buwan pa, ngunit wala man lang tayong sapat para sa isang cycle ng chemotherapy.” Pagkatapos ay sinisi niya ako sa hindi pagkita ng pera, kung kumikita raw ako ng pera, nakapagbayad sana kami para sa mas marami pang cycle ng chemotherapy para sa aming anak. Nang marinig ko ang sinabi ng aking asawa, labis na sumama ang loob ko. Kung talagang naimpeksyon na ng virus ang utak ng anak namin, kulang ang pera namin kahit para sa isang round ng chemotherapy. Saan kami kukuha ng pera pagkatapos niyon? Kung ititigil namin ang chemotherapy, baka mamatay ang anak namin anumang oras, at hindi na namin siya makikita pang muli. Habang lalo ko itong iniisip, lalo akong nagdadalamhati. Nitong mga nakaraang taon, mula nang umalis ako sa trabaho, nakatuon ako sa pagdidilig sa mga baguhan at pangangaral ng ebanghelyo, kaya hindi ako nagtatrabaho para kumita ng pera. Kung hindi ako umalis sa trabaho noon, hindi ba’t kumita sana ako ng sapat sa mga taong ito para mabigyan ng mas mahabang gamutan ang anak ko? Sa sandaling ito, napagtanto kong hindi tama ang aking mga iniisip. Hindi ba’t nagrereklamo ako sa Diyos? Tahimik akong nanalangin sa Diyos, nagmamakaawang protektahan Niya ang aking puso. Napagtanto kong kailangan kong basahin ang mga salita ng Diyos. Kung wala ang mga salita ng Diyos, hindi ako makapaninindigan. Sinabi ko sa aking anak, “Magmamadali akong bumalik para ipagluto ka ng pagkain. Isa kang batang Kristiyano: Kung masakit ang ulo mo, dapat kang manalangin sa Diyos.” Sinabi niya, “Nay, handa po akong manalangin.”

Pagbalik ko, binuksan ko ang aking MP5 player at binasa ang isang sipi ng mga salita ng Diyos: “Dahil hindi alam ng mga tao ang mga pamamatnugot ng Diyos at ang kataas-taasang kapangyarihan ng Diyos, palagi nilang hinaharap ang kapalaran nang may pagsuway at mapanghimagsik na saloobin, at palaging nais iwaksi ang awtoridad at kataas-taasang kapangyarihan ng Diyos at ang mga bagay na inilaan ng kapalaran, umaasa nang walang-saysay na mababago ang kanilang kasalukuyang mga kalagayan at mag-iba ang kanilang kapalaran. Subalit hindi sila kailanman magtatagumpay at nahahadlangan sila sa bawat liko. Ang pakikibakang ito, na nagaganap sa kaibuturan ng kanyang kaluluwa, ay nagdudulot ng matinding kirot, at ang kirot na ito ay tumatagos sa kanyang buto, at kasabay nito ay idinudulot nito na maaksaya ang buhay niya. Ano ang sanhi ng kirot na ito? Dahil ba sa kataas-taasang kapangyarihan ng Diyos, o dahil sa ang tao ay ipinanganak na hindi masuwerte? Malinaw na alinman dito ay hindi totoo. Sa pangunahin, idinudulot ito ng mga landas na tinatahak ng mga tao, at ng mga paraan na pinipili nilang isabuhay ang kanilang buhay” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Mula sa mga salita ng Diyos, nakita kong ang kapalaran ng bawat tao ay paunang itinalaga ng Diyos. Bagama’t sa panlabas ay tila namana ng anak ko ang sakit na ito mula sa kanyang ama, ito ay talagang kataas-taasang kapangyarihan ng Diyos. Kapalaran niyang magdusa sa ganitong paraan. Gayunpaman, gusto kong gamitin ang sarili kong mga kakayahan para baguhin ang kapalaran ng aking anak. Inakala kong kung may pera ako, makakapagbayad ako para sa mas mahabang gamutan para sa kanya at mapapanatili siyang buhay. Ito ay dahil hindi ko naunawaan ang kataas-taasang kapangyarihan ng Diyos. Naisip ko ang isang bata mula sa kalapit na nayon na nagkaroon ng leukemia. May pera ang kanyang pamilya para ipagamot siya, ngunit namatay siya pagkatapos lamang ng ilang buwan ng gamutan. Hindi kayang pahabain ng pera ang buhay ng isang tao. Ang Diyos ang may kataas-taasang kapangyarihan at nagsasaayos sa buhay at kamatayan ng isang tao. Kapag tapos na ang itinakdang haba ng buhay ng isang tao, walang anumang halaga ng pera ang makapagliligtas sa kanya. Naisip ko noong nawalan ng mga anak si Job. Bagama’t nakaramdam siya ng matinding pasakit at kalungkutan, hindi siya kailanman nagkasala sa pamamagitan ng kanyang mga labi at hindi kailanman nagreklamo tungkol sa Diyos. Nagawa niyang magpasakop sa kataas-taasang kapangyarihan at mga pagsasaayos ng Diyos. Nagkaanak si Abraham sa edad na isang daan. Nang hilingin sa kanya ng Diyos na ialay ang kanyang anak sa Diyos kalaunan, nakaramdam siya ng matinding pasakit at ng kirot sa puso dahil sa pagbitiw. Ngunit nagawa niyang magpasakop sa kataas-taasang kapangyarihan ng Diyos. Hindi siya nakipagtalo sa Diyos o nakipagtawaran, at sa huli, inialay niya si Isaac. Sa kanilang mga oras ng pagdadalamhati, nagawa nina Job at Abraham na magpasakop sa kataas-taasang kapangyarihan at mga pagsasaayos ng Diyos. Sila ay may takot at pagpapasakop sa Diyos, at hindi namuhay ayon sa damdamin. Mula nang magsimula akong manampalataya sa Diyos hanggang ngayon, palagi akong namumuhay ayon sa damdamin. Hindi ako kailanman nagpasakop sa mga pamamatnugot ng Diyos at palagi kong gustong panatilihing ligtas ng Diyos ang anak ko, sinusubukang makipagtawaran sa Diyos. Lubos akong walang katwiran! Nang mapagtanto ko ito, hindi na ako gaanong nag-alala tungkol sa sakit ng aking anak.

Pagbalik ko sa ospital, sinabi ng anak ko, “Nay, nakita ko po ang pagkamakapangyarihan-sa-lahat ng Diyos. Pagkaalis mo po, sumakit na naman ang ulo ko, at nanalangin po ako sa Diyos. Pagkatapos ko pong manalangin, hindi na sumakit ang ulo ko.” Mula noon, hindi na kailanman sumakit ang ulo ng anak ko, at hindi na kumalat ang virus sa loob ng kanyang utak. Paulit-ulit akong nagpasalamat sa Diyos sa puso ko. Noong nasa ospital ang anak ko, araw-araw siyang nananalangin sa Diyos, at unti-unti siyang nakaangkop sa chemotherapy. Halos naging matatag na ang kanyang kondisyon. Isang taon ang lumipas sa isang iglap, at hindi lumala ang kondisyon ng aking anak. Sa isang iglap, Abril na ng 2016 at oras na para sa ikapitong round ng chemotherapy ng aking anak. Noong mga oras na iyon, medyo umuubo siya, at nang lumabas ang mga resulta ng pagsusuri, ipinakita nitong bumalik ang virus at naimpeksyon ang kanyang mga baga. Mas malubha ang sitwasyon kaysa sa unang pagkakataon. Nasa panahon na ito ng mataas na panganib, at anumang sandali ay maaaring manganib ang kanyang buhay. Nang marinig ko ito, nakaramdam ako ng hindi maipaliwanag na kalungkutan. Napagtanto kong maaaring ito na ang katapusan ng itinakdang haba ng buhay ng aking anak. Nanalangin ako sa Diyos na nawa ay bigyan Niya ako ng lakas na hindi magreklamo tungkol sa Diyos at na makapagpasakop. Medyo mataas ang mga bayarin sa ospital sa pagkakataong ito, at wala na kaming kakayahang magbayad pa. Pinipilit na kami ng mga nars na bayaran ang mga bayarin. Narinig ito ng anak ko at malungkot na sinabi, “Nay, kung ititigil po ang gamot ko, mamamatay po ba ako?” Kalaunan, sumulat siya sa akin ng isang mensahe na nagsasabing, “Bakit po ako nagkaroon ng sakit na ito? Napakabata ko pa po, gusto kong pumasok sa eskwela. Ayaw ko pong mamatay. Hindi ko pa po natatamasa ang mundong ito …” Nang mabasa ko ito, sobrang nanlumo ako na parang dinudurog ang puso ko. Bagama’t alam kong nasa mga kamay ng Diyos ang buhay ng aking anak, ayaw ko pa ring mawala siya sa akin.

Kalaunan, nabasa ko ang siping ito ng mga salita ng Diyos: “Ang pagkamatay ng isang nilalang na may buhay—ang pagwawakas ng isang pisikal na buhay—ay nagpapahiwatig na ang nilalang na may buhay ay pumanaw na sa materyal na mundo at nagtungo sa espirituwal na mundo, samantalang ang pagsilang ng isang bagong pisikal na buhay ay nagpapahiwatig na ang isang nilalang na may buhay ay naparito na mula sa espirituwal na mundo patungo sa materyal na mundo at nagsimula nang gawin at gampanan ang papel nito. Paglisan man o pagdating ng isang nilalang, parehong hindi maihihiwalay ang mga ito mula sa gawain ng espirituwal na mundo. Pagdating ng panahon na dumating ang isang tao sa materyal na mundo, nakabuo na ang Diyos ng angkop na mga plano at pakahulugan sa espirituwal na mundo kung saang pamilya mapupunta ang taong iyon, ang panahon kung kailan sila darating, ang oras ng kanilang pagdating, at ang papel na kanilang gagampanan. Sa gayon, ang buong buhay ng taong ito—ang mga bagay na kanilang ginagawa, at ang mga landas na kanilang tinatahak—ay magpapatuloy ayon sa mga planong ginawa sa espirituwal na mundo, nang wala ni katiting na paglihis. Bukod pa riyan, ang panahon kung kailan magwawakas ang isang pisikal na buhay at ang paraan at lugar kung saan ito magwawakas ay malinaw at nahihiwatigan sa espirituwal na mundo. Pinamumunuan ng Diyos ang materyal na mundo, at pinamumunuan din Niya ang espirituwal na mundo, at hindi Niya aantalahin ang normal na siklo ng buhay at kamatayan ng isang kaluluwa, ni hindi Siya maaaring gumawa ng anumang mga pagkakamali sa mga plano ng siklong iyon. Bawat isa sa mga tagapamahala sa mga opisyal na puwesto sa espirituwal na mundo ay isinasagawa ang kanilang indibiduwal na mga gawain, at ginagawa yaong kinakailangan nilang gawin, alinsunod sa mga tagubilin at mga panuntunan ng Diyos. Sa gayon, sa mundo ng sangkatauhan, bawat materyal na kakaibang pangyayari na namasdan ng tao ay nasa ayos, at hindi magulo. Lahat ng ito ay dahil sa maayos na pamumuno ng Diyos sa lahat ng bagay, gayundin sa katotohanan na ang Kanyang awtoridad ang namumuno sa lahat ng bagay. Kabilang sa Kanyang kapamahalaan ang materyal na mundong tinitirhan ng tao at, bukod pa riyan, ang di-nakikitang espirituwal na mundo sa likod ng sangkatauhan. Samakatuwid, kung nais ng mga tao na magkaroon ng mabuting buhay, at inaasam na manirahan sa magandang kapaligiran, bukod pa sa mabigyan ng buong materyal na mundong nakikita, kailangan din silang mabigyan ng espirituwal na mundo, na hindi nakikita ninuman, na namamahala sa bawat nilalang na may buhay para sa kapakanan ng sangkatauhan, at maayos. Sa gayon, ngayong nasabi nang ang Diyos ang pinagmumulan ng buhay para sa lahat ng bagay, hindi ba nadagdagan ang ating kamalayan at pagkaunawa sa ‘lahat ng bagay’? (Oo.)” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi X). Pagkatapos basahin ang mga salita ng Diyos, naunawaan kong ang Diyos ang may kataas-taasang kapangyarihan at nagsasaayos sa buhay ng mga tao. Bawat kaluluwa ay may misyon sa pagdating at pag-alis nito, o sa pag-alis para muling dumating. Ang buhay at kamatayan ng isang tao ay isinasaayos nang napakatumpak ng Diyos sa espirituwal na kaharian. Kapag bumabalik ang kaluluwa ng isang tao sa espirituwal na kaharian, nasa mga kamay din ito ng Diyos, na gumawa na ng mga angkop na pagsasaayos. Ang haba ng itinakdang buhay ng bawat tao ay paunang itinalaga ng Diyos. Dapat akong magpasakop sa kataas-taasang kapangyarihan at mga pagsasaayos ng Diyos, at harapin nang may kapanatagan ang pagkamatay ng aking anak. Nang maunawaan ko ito, nakipagbahaginan ako sa aking anak, “Sa espirituwal na kaharian, ang bawat isa sa atin ay isang namamanglaw na palaboy. Ang Diyos ang nagdala sa atin sa materyal na mundong ito, at pinahintulutan tayong tamasahin ang lahat ng nilikha ng Diyos. Ang hininga natin ay ibinigay ng Diyos. Kung hindi ibinigay ng Diyos ang hiningang ito, kahit na pagkatapos kitang isilang, hindi ka sana nabuhay. Alam mo, may ilang bata na namamatay agad pagkasilang. Kahit papaano, nabuhay ka nang ganito katagal, at natamasa mo ang lahat ng bagay na ibinigay sa atin ng Diyos. Hindi ba’t mas mabuti iyan kaysa sa kanilang buhay? Kaya gaano man tayo katagal mabuhay, kailangan nating magpasakop sa mga pagsasaayos ng Diyos.” Pagkarinig nito, hindi na gaanong natakot ang anak ko. Pagkalabas sa ospital, nakipaglaro ang anak ko sa kanyang mga kaibigan. Mukha siyang napakamasiyahin. Sinabi niya sa akin, “Nay, bawat araw na pinahihintulutan akong mabuhay ng Diyos, nagpapasalamat ako sa Diyos sa pagbibigay sa akin ng hiningang ito. Kung dumating ang araw na tapos na ang itinakdang haba ng buhay ko, magpapasakop ako.” Makalipas ang dalawang buwan, noong Hunyo 26, 2016, tuluyan na akong iniwan ng aking anak. Dahil sa patnubay ng mga salita ng Diyos, nagawa kong tratuhin nang tama ang pagpanaw ng aking anak, at labis na panatag ang aking kalooban.

Sa mga araw na iyon ng pagdadalamhati, ang mga salita ng Diyos ang umakay sa akin palabas, paisa-isang hakbang, at tinulungan akong tingnan ang mga bagay-bagay nang naaayon sa mga salita ng Diyos, maunawaan ang aking mga nakalilinlang na pananaw na maghangad ng mga pagpapala sa aking pananampalataya, mapagtantong ang buhay at kamatayan ay kapwa paunang itinalaga ng Diyos, harapin nang may kapanatagan ang pagkamatay ng aking anak, at makaahon mula sa aking pagdadalamhati. Tunay kong naranasan kung paanong ang mga salita ng Diyos ay ang katotohanan, ang daan, at ang buhay.


72. Ang mga Aral na Natutunan Ko Mula sa Pagdanas ng Pag-uusig at Kapighatian

Ni Chen Wen, Tsina

Noong 2022, nagdidilig ako ng mga baguhan sa iglesia. Sa simula ng Agosto, nalaman kong lahat ng aming mga lider ng distrito ay naaresto na ng CCP. Sa sandaling narinig ko ang balita, nagulat ako. “Paano naaresto ang lahat ng mga lider na ito? Ano na ang mangyayari sa gawain ng iglesia?” Pagkatapos ay naalala ko na noong umaga ng araw ng kanilang pagkaaresto, dalawa sa mga lider ng distrito ang pumunta sa bahay ko at magkasama kaming nagdilig ng mga baguhan. Madalas akong nakikipag-ugnayan sa kanila. Mamanmanan din kaya ako ng CCP? Hindi nagtagal, narinig kong mas marami pang kapatid ang naaresto. Halos lahat ng taong naaresto ay nakapunta na sa bahay ko. Kung hindi sila makapanindigan sa kanilang patotoo at ipagkanulo ako, magiging napakamapanganib ng posisyon ko. Dagdag pa rito, noong una akong nanampalataya sa Diyos, naiulat na ako, kaya sa loob ng ilang taon, patuloy akong hinahanap ng mga pulis. Kung maaaresto ako, tiyak na hindi ako basta-basta pakakawalan ng mga pulis. Nagkaroon ako dati ng kanser at naoperahan na, kaya mahina ang aking kalusugan. Paano ko makakayanan ang pagpapahirap? Hindi nagtagal, nakatanggap ako ng isang liham. Binanggit sa liham na sinabi ng isang lider na naaresto at kalalaya lang na minamanmanan ng mga pulis ang lugar kung saan ako nakatira, at hiniling sa aking umalis ng bahay at magtago sa lalong madaling panahon. Ang sunod-sunod na balitang ito ay nagdulot sa aking mamuhay sa matinding takot. Nagmamadali kong inayos ang aking mga gamit at lumipat ng tirahan. Naisip ko, “Kailangan talaga akong manatili sa bahay, at hindi na ako puwedeng magpakita pa.” Ngunit napagtanto kong ako ang lider ng pangkat ng pagdidilig. Ngayon, dahil may mga taong naaresto at inusig, kailangan ng mga baguhan ng pagdidilig at pagsuporta. Ang pinakaapurahang gawain sa oras na ito ay suportahan nang maayos ang mga baguhang ito. Gayumpaman, masusubaybayan kaya ako ng mga pulis kapag pumunta ako para diligan ang mga baguhan? Sakop ng pagmamatyag ng CCP ang bawat sulok. Kung maaaresto ako at hindi makapaninindigan sa patotoo, bagkus ay magiging si Hudas, hindi ba’t masasayang lang ang pananampalataya ko sa lahat ng taon na ito? Paano pa ako magkakaroon ng magandang hantungan nang ganoon? Para maiwasan ang pagkaaresto, hiniling ko kay Sister Xiaole, na kasisimula pa lang magsanay sa tungkulin ng pagdidilig, na makipagtipon sa mga baguhan.

Isang beses, bumalik si Xiaole pagkatapos ng isang pagtitipon at sinabing isa sa mga baguhan ang hindi na nangangahas manampalataya pa sa Diyos, dahil sa takot na maaresto. Gayundin, isa pa sa mga baguhan ang nag-alala na ang maaresto ay makakaapekto sa kinabukasan ng kanyang anak, kaya hindi na rin siya nangahas manampalataya pa. Nang marinig ko ito, labis akong nabalisa. Alam kong maikling panahon pa lang nananampalataya sa Diyos si Xiaole at hindi pa siya nakapagdilig ng mga baguhan dati. Hindi niya kayang ganap na lutasin ang ilan sa mga problema at kalagayan ng mga baguhan. Ang mga problema ng mga baguhang ito ay kailangang malutas agad sa pamamagitan ng pakikipagbahaginan sa katotohanan. Kung hindi, nanganganib silang umalis mula sa iglesia. Gayumpaman, kung lalabas ako para diligan ang mga baguhan, maaari akong maaresto anumang oras. Nagkaroon ako ng malubhang karamdaman. Paano ko makakayanan ang pagpapahirap ng mga pulis? Naisip ko ang mga eksena kung saan pinahihirapan ang aking mga kapatid: Ibinibitin ng mga pulis ang mga kapatid at binubugbog sila, binubuhusan ng kumukulong tubig, at kinukuryente, at iba pa. Walang kasuklam-suklam na paraan na hindi nila gagawin. Maraming kapatid ang pinahirapan matapos maaresto. Ang ilan ay naiwang may mga kapansanan, at ang ilan pa nga ay binugbog hanggang mamatay. Kung maaaresto ako at papahirapan ng mga pulis hanggang mamatay, mawawalan ako ng pagkakataon para sa kaligtasan. Habang lalo ko itong iniisip, lalo akong natatakot. Naisip ko, “Marahil ay mas mabuti ngang ipadala si Xiaole para suportahan ang mga baguhan. Hindi naman siya gaanong kilala bilang mananampalataya sa Diyos.” Gayumpaman, nang maisip ko ito, medyo hindi ako mapakali, “Kasisimula pa lang magsanay ni Xiaole sa pagdidilig ng mga baguhan. Hindi niya kayang makipagbahaginan nang masyadong malinaw tungkol sa mga problema ng mga baguhan. Kung hindi nauunawaan ng mga baguhan ang katotohanan, malamang na aatras sila, at magdurusa ng kawalan ang kanilang buhay. Isa pa, responsabilidad ko naman palagi ang mga baguhang ito. Hindi nauunawaan ng ibang tao ang kanilang mga sitwasyon. Pinakaangkop na ako ang pumunta at sumuporta sa kanila. Kung isasantabi ko sila at hindi sila papansinin dahil sa sarili kong kaligtasan, hindi ba’t pagiging iresponsable ito sa aking tungkulin?” Gayumpaman, natatakot akong maaresto kung lalabas ako. Naiipit sa mahirap na suliraning ito, nanalangin ako sa Diyos, hinihiling sa Kanyang gabayan ako para mapangalagaan ko ang gawain ng iglesia sa kapaligirang ito. Pagkatapos kong manalangin, naalala ko ang isang sipi ng mga salita ng Diyos: “Kahit gaano pa ‘kamakapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman nakapaghari o nakakontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, para pagsilbihan ang sangkatauhan, at para pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at magbigay ng hambingan sa Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Mula sa mga salita ng Diyos, nakita kong gaano man kalaganap si Satanas, palagi siyang nasa mga kamay ng Diyos. Dapat siyang makinig sa mga tagubilin at utos ng Diyos. Kung walang pahintulot ng Diyos, kahit pa isang patak ng tubig o isang butil ng buhangin sa lupa ay hindi niya magagalaw. Binigyan ako ng mga salita ng Diyos ng pananalig na lahat ng bagay at pangyayari ay kontrolado ng Diyos. Kung maaaresto man ako o hindi ay nasa Diyos na iyon. Ngayon, ang mga problema ng mga baguhang ito ay kailangang agarang malutas. Hindi ko puwedeng isipin lang ang sarili kong kaligtasan. Napakaimportanteng malutas ang mga problema ng mga baguhan. Sa susunod na may pagtitipon ng mga baguhan, kailangan kong pumunta. Kung talagang maaaresto ako, pinahintulutan iyon ng Diyos. Kung walang pahintulot ng Diyos, gaano man kalaganap si Satanas, magiging ligtas ako. Sa araw ng pagtitipon, maaga akong umalis at ilang beses na umikot bago pumunta sa lugar ng pagtitipon. Sa pamamagitan ng pagbabasa ng mga salita ng Diyos at pakikipagbahaginan tungkol sa pagkaunawang batay sa karanasan sa pagtitipon, naunawaan ng mga baguhan ang layunin ng Diyos at hindi na sila gaanong kimi at takot. Lumitaw ang mga ngiti sa kanilang mga mukha, at nabago ang kanilang mga kalagayan. Nakaramdam din ako ng saya at kapayapaan sa puso.

Noong 2023, sinimulan kong gawin ang tungkulin ng isang lider ng iglesia. Noong hapon ng Hulyo 6, si Sister Gao Li, na katrabaho ko, ay nakikipagtipon sa tatlong baguhan na mga lider at diyakono nang siya ay arestuhin. Nang marinig ko ang balitang ito, kumabog nang malakas ang dibdib ko. “Halos araw-araw akong pumupunta sa bahay ni Gao Li, at madalas kong makita ang tatlong baguhang ito. Ang mga baguhang ito ay hindi pa matagal na nananampalataya sa Diyos at mababaw pa lang ang kanilang pagkaunawa sa katotohanan. Makakayanan kaya nila ang pag-uusig ng mga pulis at makakapanindigan sa kanilang patotoo? Paano kung hindi nila makayanan ang pagpapahirap, at maging mga Hudas sila at ipagkanulo ako? May sakit na ako sa simula pa lang, at kung maaaresto ako, paano ko pa makakayanan ang pagpapahirap ng mga pulis?!” Noong mga araw na iyon, madalas akong nakakatanggap ng mga liham na nagsasabing naaresto si Kapatid-na-ganito at si Kapatid-na-ganyan na nakaugnayan ko. Pakiramdam ko ay maaari akong maaresto anumang oras, at hindi ko mapatahimik ang aking puso. Araw-araw akong nababalot ng tensyon. Gusto ko na lang humanap ng lugar kung saan ako makakapagtago at hindi na muling magpakita. Ngunit naisip ko, isa akong lider sa iglesia, at ang pag-aasikaso sa mga kinahinatnan ay aking responsabilidad. Partikular na, pamilyar na pamilyar si Gao Li sa mga bahay kung saan iniingatan ang mga aklat ng mga salita ng Diyos. Kailangang mailipat agad ang mga libro sa lalong madaling panahon. Gayumpaman, napakasama ng kapaligiran noong panahong iyon, at nasa lahat ng dako ang pagmamatyag. Kung matutuklasan ako ng mga pulis na naglilipat ng lahat ng librong ito, hindi ko lubos maisip ang tindi ng magiging resulta! Bukod pa sa isa akong lider ng iglesia. Kapag nalaman ng mga pulis na lider ako, tiyak na pahihirapan nila ako hanggang sa mamatay. Sa sandaling maisip ko ang mga eksena kung saan pinahihirapan ng mga pulis ang mga kapatid, nanginginig ako sa takot. Kung bubugbugin ako ng mga pulis hanggang mamatay, tuluyan nang mawawala ang pagkakataon ko sa kaligtasan, at masasayang lang ang pananampalataya ko sa Diyos sa lahat ng taon na ito. Gayumpaman, kung hindi makakayanan ni Gao Li ang pagpapahirap at magiging Hudas siya, at hindi maililipat sa tamang oras ang mga aklat ng mga salita ng Diyos, malamang na mapapasakamay ng mga pulis ang mga ito. Kung gayon, magiging pabaya ako sa aking tungkulin. Isa iyong malubhang pagsalangsang! Hindi maaaring ipagpaliban kahit isang sandali ang paglilipat ng mga aklat ng mga salita ng Diyos. Noong gabing iyon, maraming beses akong nanalangin sa Diyos, sinuri ko ang aking sarili at nakita kong namumuhay ako sa takot, takot na magpakita, na hindi naaayon sa mga layunin ng Diyos, at ang pagiging kimi at takot ay panlilinlang ni Satanas. Naisip ko ang isang sipi ng mga salita ng Diyos na madalas kong basahin: “Ang nais Ko ay ang iyong katapatan at pagpapasakop ngayon, ang iyong pag-ibig at patotoo ngayon. Kahit na hindi mo pa alam sa sandaling ito kung ano ang patotoo o kung ano ang pag-ibig, dapat mong ibigay sa Akin ang iyong lahat-lahat, at ibigay sa Akin ang tanging kayamanan na mayroon ka: ang iyong katapatan at pagpapasakop. Dapat mong malaman na ang patotoo ng Aking paggapi kay Satanas ay nasa katapatan at pagpapasakop ng tao, gayundin ang patotoo sa Aking ganap na paglupig sa tao. Ang tungkulin ng iyong pananalig sa Akin ay ang magpatotoo sa Akin, maging tapat sa Akin lamang, at maging mapagpasakop hanggang sa huli. Bago Ko simulan ang susunod na hakbang ng Aking gawain, paano ka magpapatotoo sa Akin? Papaano ka magiging tapat at mapagpasakop sa Akin? Itinatalaga mo ba ang iyong buong katapatan sa iyong tungkulin o basta ka na lang susuko? Mas nanaisin mo bang magpasakop sa bawat pagsasaayos Ko (maging ito man ay kamatayan o pagkawasak), o tumakas sa kalagitnaan upang maiwasan ang Aking pagkastigo?” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Pagkatapos kong basahin ang mga salita ng Diyos, naunawaan ko ang layunin ng Diyos. Sinisiyasat ako ng Diyos sa oras na ito para makita kung makakapagpatotoo ako sa harap ni Satanas, at kung tapat ba ako at mapagpasakop sa Diyos. Ngayon, mapanganib ang kapaligiran at kailangang-kailangang ilipat agad ang mga aklat ng mga salita ng Diyos. Bilang isang lider ng iglesia, dapat ko itong gawin nang walang pag-aatubili. Naisip ko kung gaano kasama, kasuklam-suklam, at puno ng mga pakana ang CCP. Hindi ko alam kung makakapanindigan ba ang mga kapatid na naaresto sa gitna ng mga pagbabanta at panunuhol ng mga pulis. Kailangan kong asikasuhin ang mga kinahinatnan sa lalong madaling panahon. Hindi maaaring maantala kahit isang sandali ang paglilipat ng mga libro. Hindi na ako puwedeng mag-antala pa. Agad kong tinalakay kasama ang mangangaral kung paano ililipat ang mga libro, at nanalangin ako sa Diyos, ipinagkakatiwala ang bagay na ito sa Kanya. Sa ilalim ng proteksyon ng Diyos, maayos naming nailipat nang ligtas ang lahat ng aklat ng mga salita ng Diyos mula roon. Saka lamang ako nakahinga nang maluwag.

Kalaunan, nakatanggap ako ng isa pang liham na nagsasabing naaresto na rin si Sister Li Jie, na may isa pang sister na binugbog hanggang mamatay tatlong araw pagkatapos maaresto, at palaging sinusundan at inaaresto ng mga pulis ang mga kapatid sa iglesia. Nang marinig ko ang mga balitang ito, nagsimula na naman akong mag-alala. Paano kung maaresto ako, pahirapan, at bugbugin hanggang mamatay? Hindi sinasadya, medyo natakot at nangamba ang puso ko. Naisip kong hindi na ako puwedeng lumabas pa, at dapat na akong magtago sa bahay. Napagtanto kong hindi tama ang pagpapakita ng mga ideyang ito, at nagsimula akong magnilay sa sarili ko. Bakit ako namumuhay sa pagiging kimi at takot, at gustong tumakas sa sandaling dumating sa akin ang isang mapanganib na sitwasyon? Nanalangin ako sa Diyos tungkol sa aking kalagayan. Pagkatapos manalangin, nabasa ko ang mga salita ng Diyos: “Bukod sa pagsasaalang-alang sa sarili nilang seguridad, ano pa ang iniisip ng ilang partikular na anticristo? … Sa sandaling mabalitaan nila ang tungkol sa isang lider na naiulat sa pulis dahil hindi ligtas ang lugar na tinitirhan ng mga ito, o ang tungkol sa isang lider na tinarget ng mga espiya ng malaking pulang dragon dahil masyado itong madalas lumabas para gawin ang tungkulin nito at nakipag-ugnayan ito sa napakaraming tao, at kung paano nauwi ang mga taong ito sa pagkakaaresto at pagkakasentensiya, sila ay agad na natatakot. Iniisip nila, ‘Hala! Ako na ba ang susunod na huhulihin? Dapat akong matuto mula rito. Hindi ako dapat masyadong aktibo. Kung maiiwasan ko ang ilang gawain ng iglesia, hindi ko ito gagawin. Kung maiiwasan kong ipakita ang aking mukha, hindi ko ito ipapakita. Babawasan ko ang gawain ko hangga’t maaari, iiwasang lumabas, iiwasang makipag-ugnayan sa kahit sino, at tiyakin na walang nakakaalam na ako ay isang lider. Sa panahon ngayon, sino ang kayang mag-alala para sa iba? Ang pananatiling buhay pa lang ay malaking hamon na!’ Simula nang tanggapin ang tungkulin ng pagiging lider, bukod sa pagdadala ng isang bag at pagtatago, wala silang ginagawang anumang gawain. Sila ay nababalisa, palaging natatakot na mahuli at masentensiyahan. Ipagpalagay na may narinig silang nagsabi ng, ‘Kung mahuhuli ka nila, papatayin ka! Kung hindi ka naging lider, kung isa ka lang ordinaryong mananampalataya, maaaring palalayain ka nila pagkatapos lang magbayad ng kaunting multa, pero dahil lider ka, hindi natin ito masasabi. Masyado itong mapanganib! Ang ilang lider o manggagawa na nahuli ay tumangging magbigay ng anumang impormasyon at binugbog sila ng mga pulis hanggang mamatay.’ Kapag nababalitaan nila na may isang taong binugbog hanggang mamatay, lalong tumitindi ang kanilang pangamba, at mas lalo silang natatakot na gumawa. Araw-araw, ang iniisip lang nila ay ang kung paano maiiwasang mahuli, paano maiiwasang magpakita ng kanilang mukha, paano maiiwasang masubaybayan, at paano maiiwasang makipag-ugnayan sa kanilang mga kapatid. Pinipiga nila ang kanilang utak sa kakaisip tungkol sa mga bagay na ito at tuluyan nang nakakalimutan ang kanilang mga tungkulin. Mga tapat na tao ba ang mga ito? Kaya bang pangasiwaan ng mga ganitong tao ang anumang gawain? (Hindi, hindi nila kaya.) Ang mga ganitong tao ay sadyang mahina ang loob, at talagang hindi natin sila maaaring ilarawan bilang mga anticristo batay lang sa pagpapamalas na ito, pero ano ang kalikasan ng pagpapamalas na ito? Ang diwa ng pagpapamalas na ito ay yaong sa isang hindi mananampalataya. Hindi sila naniniwala na kayang protektahan ng Diyos ang seguridad ng mga tao, at lalong hindi sila naniniwala na ang pag-aalay ng sarili sa paggugol para sa Diyos ay isang paglalaan ng sarili sa katotohanan, at na isa itong bagay na sinasang-ayunan ng Diyos. Wala silang takot sa Diyos sa kanilang puso; kay Satanas lang sila natatakot at sa mga buktot na partidong pampulitika. Hindi sila naniniwala sa pag-iral ng Diyos, hindi sila naniniwala na ang lahat ng bagay ay nasa mga kamay ng Diyos, at lalong hindi sila naniniwala na sasang-ayunan ng Diyos ang isang taong gumugugol ng lahat para sa Kanya, at alang-alang sa pagsunod sa Kanyang daan, at pagkumpleto sa Kanyang atas. Hindi nila nakikita ang alinman dito. Ano ang pinaniniwalaan nila? Naniniwala sila na kung mahuhulog sila sa mga kamay ng malaking pulang dragon, mapapahamak ang sarili nila, maaaring masentensiyahan sila o manganib na mawalan ng buhay. Sa puso nila, isinasaalang-alang lang nila ang kanilang sariling seguridad at hindi ang gawain ng iglesia. Hindi ba’t mga hindi mananampalataya ang mga ito? (Oo, ganoon sila.) Ano ang sinasabi ng Bibliya? ‘Ang mawalan ng buhay dahil sa Akin ay makasusumpong niyaon’ (Mateo 10:39). Naniniwala ba sila sa mga salitang ito? (Hindi, hindi sila naniniwala.) Kung hihilingin sa kanila na sumuong sila sa panganib habang ginagawa nila ang kanilang tungkulin, gugustuhin nilang magtago at hindi magpakita kahit kanino—gugustuhin nilang maging hindi-nakikita. Ganito kalaki ang kanilang takot. Hindi sila naniniwala na ang Diyos ang sandigan ng tao, na ang lahat ng bagay ay nasa mga kamay ng Diyos, na kung talagang may mangyayaring hindi maganda o mahuhuli sila, ito ay pinahihintulutan ng Diyos, at na dapat magkaroon ng pusong nagpapasakop ang mga tao. Ang mga taong ito ay hindi nagtataglay ng ganitong puso, ganitong pang-unawa, o kahandaan. Tunay ba silang nananampalataya sa Diyos? (Hindi.) Hindi ba’t ang diwa ng pagpapamalas na ito ay yaong sa isang hindi mananampalataya? (Oo.)” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Ang inilantad ng Diyos ay ang mismong kalagayan ko. Mula nang marinig kong naaresto ang sister na katrabaho ko, namuhay ako sa tensyon at takot. Alam kong isa akong lider ng iglesia, at na kapag dumating sa amin ang isang mapanganib na kapaligiran, kailangan kong protektahan ang mga handog ng Diyos at ang mga aklat ng mga salita ng Diyos bilang pangunahing priyoridad. Gayumpaman, naisip ko kung gaano kapanganib ang kasalukuyang kapaligiran, at ang pagmamatyag sa lahat ng dako. Kung ililipat ko ang napakaraming libro sa ganitong uri ng kapaligiran, sa sandaling maaresto ako ng mga pulis, hindi nila ako basta-basta pakakawalan. Kung bubugbugin ako hanggang sa ako’y malumpo, o bubugbugin pa nga hanggang mamatay, ganap nang mawawala sa akin ang pagkakataon ko para sa kaligtasan. Nang maisip ko ang mga nakakatakot na kahihinatnang ito, hindi ako nangahas na ilipat ang mga libro. Gusto kong ipasa ang gawain sa mangangaral. Sa mahalagang sandaling ito, ang tanging isinaalang-alang ko lang ay ang personal kong kaligtasan. Puno ang isip ko ng sarili kong mga interes, at talagang hindi ko isinaalang-alang ang mga interes ng iglesia. Masyado akong makasarili at kasuklam-suklam, at walang pagkatao! Bago dumating sa amin ang kapaligirang ito, madalas akong nakikipagbahaginan sa aking mga kapatid tungkol sa kung paanong ang malaking pulang dragon ay isa lamang kasangkapan para magserbisyo sa gawain ng Diyos, at ginagamit ng Diyos ang pag-uusig ng malaking pulang dragon para ibunyag at gawing perpekto ang mga tao. Gayumpaman, nang dumating sa akin ang panganib, inilantad ako nito. Buong araw akong namuhay sa pagiging kimi at takot. Natatakot akong pahirapan ng mga pulis hanggang sa mamatay. Wala akong tunay na pananampalataya sa Diyos. Nakita kong karaniwan, lahat ng ibinabahagi ko ay pawang mga salita at doktrina lang. Wala akong kahit katiting na pananalig sa Diyos. Isa akong hindi mananampalataya na inilantad ng Diyos!

Kalaunan, nagnilay ako sa sarili ko. Bakit palagi kong gustong ipasa ang aking tungkulin sa iba sa sandaling dumating sa akin ang isang mapanganib na kapaligiran? Anong kalikasang diwa ang nagdulot nito? Sa paghahanap, nabasa ko ang mga salita ng Diyos: “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. … Tinatalikuran ng mga anticristo ang gawain ng iglesia at ang mga handog ng Diyos, at hindi nila isinasaayos na pangasiwaan ng mga tao ang mga kasunod na gawain. Katulad ito ng pagpapahintulot sa malaking pulang dragon na kamkamin ang mga handog ng Diyos at ang Kanyang mga hinirang. Hindi ba’t isa itong di-tuwirang pagkakanulo sa mga handog ng Diyos at sa Kanyang mga hinirang? Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga kasunod na gawain, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanya ang pinakamahalaga, at ito ang prayoridad. Pangunahing prayoridad ng mga anticristo ang kanilang personal na seguridad; naniniwala sila na walang anumang kinalaman sa kanila ang iba pang bagay. Wala silang pakialam kapag may nangyayari sa ibang tao, kahit sino man ito. Hangga’t walang masamang nangyayari sa mismong mga anticristo, panatag ang pakiramdam nila. Wala silang anumang katapatan, na natutukoy sa kalikasang diwa ng mga anticristo” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilantad ng Diyos na ang tanging isinasaalang-alang ng mga anticristo ay ang sarili lamang nilang kaligtasan kapag nasa panganib. Hindi nila isinasaalang-alang kung napipinsala ba ang mga interes ng sambahayan ng Diyos, at hindi nila pinapansin ang kaligtasan ng kanilang mga kapatid. Sobrang makasarili sila at kasuklam-suklam! Nang ikumpara ko ang disposisyong inihayag ko sa disposisyon ng isang anticristo, nakita kong magkatulad ang mga ito. Namumuhay ako ayon sa lason ng “Ang bawat tao para sa kanyang sarili at bahala na ang iba.” Sa mga mapanganib na kapaligiran, inuuna ko ang sarili kong mga interes. Isang taon na ang nakalipas, nagkaroon ng isang mapanganib na sitwasyon sa aming iglesia. Nag-alala akong maaaresto ako at pahihirapan, kaya hindi ako nangahas na lumabas para diligan ang mga baguhan. Nangangahulugan itong hindi nalutas sa tamang oras ang mga problema ng mga baguhan. Nang maaresto ang sister na kapareha ko at ilang lider at diyakono, kailangang-kailangan kong asikasuhin ang mga kinahinatnan. Ngunit natatakot pa rin akong maaaresto ako at pahihirapan, at natatakot akong bugbugin hanggang mamatay, kaya gusto kong ipasa ang aking tungkulin sa iba. Bilang isang lider ng iglesia, may responsabilidad akong protektahan ang mga interes ng iglesia at ang kaligtasan ng aking mga kapatid. Gayumpaman, kapag dumarating sa akin ang isang mapanganib na kapaligiran, palagi kong gustong tumakas mula sa labanan, iniisip lamang na iligtas ang sarili kong balat at ipasa ang aking tungkulin sa iba. Takot na takot mamatay, sakim akong kumapit sa buhay kahit ano pa ang maging kapalit. Sariling laman ko lang ang inalala ko. Masyado akong makasarili at kasuklam-suklam. Wala man lang akong anumang katapatan sa Diyos. Naisip ko kung paanong isinasapanganib ng Diyos ang Kanyang buhay para personal na pasukin ang lungga ng tigre upang lubos na mailigtas ang sangkatauhan mula sa ilalim ng kapangyarihan ni Satanas. Sumailalim ang Diyos sa walang tigil na pagtugis ng naghaharing partido ng Tsina, ngunit hindi kailanman tinalikuran ang ating kaligtasan, sa halip ay nagpatuloy sa pagsasalita at pagbigkas ng mga salita para gabayan tayo. Napakalaki ng pag-ibig ng Diyos para sa mga tao! Ang mga taong tunay na tapat sa Diyos ay uunahin ang mga interes ng sambahayan ng Diyos. Kahit na kailangan nilang makipagsapalaran, aasikasuhin nila nang maayos ang mga kinahinatnan. Tinamasa ko ang pagtutustos at pangangalaga ng mga salita ng Diyos, ngunit hindi ko alam kung paano magpakita ng pagsasaalang-alang sa mga layunin ng Diyos at hindi ko naisip na suklian ang pagmamahal ng Diyos. Talagang wala akong konsensiya at katwiran! Wala akong ipinagkaiba sa isang anticristo: makasarili at kasuklam-suklam, wala kahit katiting na pagkatao. Kung hindi ako magsisisi, matatamo ko ang pagkasuklam ng Diyos at matitiwalag ako. Nang mapagtanto ko ito, dali-dali akong lumuhod para manalangin, “Mahal na Diyos, sa tuwing nakakaranas ako ng mapanganib na kapaligiran, ang sarili ko lang kaligtasan ang iniisip ko. Hindi ko isinasaalang-alang ang mga interes ng iglesia o ang kaligtasan ng aking mga kapatid. Sobrang makasarili ako at kasuklam-suklam! Ang asal ko ay lubhang kasuklam-suklam sa Iyo! Mahal na Diyos, ayaw kong mamuhay sa aking tiwaling disposisyon. Handa akong umasa sa Iyo para magawa nang maayos ang aking tungkulin.”

Kalaunan, hinanap ko ang mga sipi ng mga salita ng Diyos na nauugnay sa aking kalagayan ng palagiang pagkatakot na maaresto at mabugbog hanggang mamatay. Nabasa ko ang mga salita ng Diyos: “Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon. May takot at pag-aalala sa mga layunin ang mga tao ngayon, ngunit anong silbi ng mga damdaming iyon? Kung hindi kailangan ng Diyos na gawin mo ito, para saan ang pag-aalala tungkol dito? Kung kailangan ng Diyos na gawin mo ito, hindi ka dapat umiwas o tumanggi sa pananagutang ito. Dapat kang maagap na makipagtulungan at tanggapin ito nang walang pag-aalala. Paano man mamatay ang isang tao, hindi siya dapat mamatay sa harap ni Satanas, at hindi mamatay sa mga kamay ni Satanas. Kung mamamatay ang isang tao, dapat siyang mamatay sa mga kamay ng Diyos. Nagmula sa Diyos ang mga tao, at sa Diyos sila magbabalik—gayon ang katwiran at saloobing dapat taglayin ng isang nilikha” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Dapat Tuparin ng Lahat ng Mananampalataya). Mula sa mga salita ng Diyos, naunawaan ko ang mga layunin at kahingian ng Diyos. Kung buhay ang magiging kabayaran ng isang tao para magpatotoo sa Diyos, ito ang pinakamataas na uri ng patotoo. Sinasang-ayunan ito ng Diyos. Kapag ibinigay ng isang tao ang kanyang buhay para sa makatarungang layunin, bagama’t namamatay ang laman, bumabalik sa Diyos ang espiritu at kaluluwa. Tulad ng sinasabi ng Bibliya: “Ang nakasusumpong ng kanyang buhay ay mawawalan nito; at ang mawalan ng buhay dahil sa Akin ay makasusumpong niyaon” (Mateo 10:39). Ipinako si Pedro nang patiwarik sa krus para sa Diyos at nawala ang buhay ng kanyang laman, ngunit nagpatotoo siya sa Diyos at nagkamit ng buhay na walang hanggan. Gayundin, ang mga kapatid na mas nanaisin pang mamatay kaysa maging si Hudas sa ilalim ng pagpapahirap ng malaking pulang dragon ay namatay upang magpatotoo sa Diyos. Ang ganitong uri ng kamatayan ay inaalala ng Diyos. Palagi akong nag-aalala na maaaresto ako ng mga pulis at bubugbugin hanggang mamatay habang ginagawa ang aking tungkulin: Ito ay kawalan ng pagkaunawa sa kahalagahan ng buhay at kamatayan. Ang buhay ko ay nasa mga kamay ng Diyos, at ang Diyos ang may kataas-taasang kapangyarihan dito; ang mismong hininga sa aking mga baga ay ibinigay ng Diyos. Dapat kong ipagkatiwala ang aking buhay at kamatayan sa Diyos, at magpasakop sa pamamatnugot at pagsasaayos ng Diyos. Kahit na maaresto ako at mapahirapan ng mga pulis hanggang sa mamatay, magiging mahalaga ito at makabuluhan kung makapaninindigan ako sa aking patotoo sa Diyos. Sinabi ng Panginoong Jesus: “At huwag kayong mangatakot sa mga nagsisipatay ng katawan, datapuwat hindi nangakakapatay sa kaluluwa: kundi bagkus ang katakutan ninyo’y Siyang makapupuksa sa kaluluwa at sa katawan sa impiyerno” (Mateo 10:28). Ang laman lang ng tao ang kayang pinsalain ni Satanas. Kahit na pahirapan tayo ng CCP dahil sa pananampalataya sa Diyos, at magdusa tayo sa laman o maging mga martir pa nga, dito ay makakapanindigan tayo sa patotoo sa harap ng Diyos. Sinasang-ayunan ito ng Diyos. Sa buhay na ito, pinalad akong tanggapin ang ebanghelyo ng Diyos sa mga huling araw, at tumanggap ng napakaraming pagtutustos at patnubay mula sa mga salita ng Diyos. Naunawaan ko ang mga hiwaga at kahalagahan ng buhay, at nailigtas ako mula sa pinsala at mga panlilinlang ni Satanas. Nagawa kong mamuhay sa ilalim ng pangangalaga at proteksyon ng Lumikha. Ang mga bagay na ito ang sukdulang pagpapala. Ngayon, kung sakaling namatay nga ako, sulit naman iyon. Hindi masasayang ang buhay na ito. Pagkatapos maunawaan ito, hindi na ako nalimitahan ng kamatayan sa paraang tulad ng dati. Handa akong manalangin sa Diyos, umasa sa Diyos, at gamitin ang aking karunungan para asikasuhin ang mga kinahinatnan.

Kalaunan, sinabi sa akin ng isang sister na nalaman na ng mga pulis ang tunay kong pangalan. Nang marinig ko ang balitang ito, naisip kong kailangan kong maging mas maingat pa sa hinaharap. Gayumpaman, hindi nagtagal pagkatapos niyon ay dumating ang isang liham mula sa mga nakatataas na lider, nagsasabing may ilang gawaing kailangang ipatupad agad, at ako lang ang tanging taong makakahanap ng sinumang may alam tungkol dito. Naisip ko kung paanong nalaman na ng mga pulis ang tungkol sa aktuwal kong sitwasyon, at kung paanong bawat sulok ay sakop ng pagmamatyag. Kung lalabas ako at maaaresto at mabubugbog hanggang mamatay, ano ang mangyayari? Sa oras na ito, napagtanto kong hindi na naman tama ang aking kalagayan. Naalala ko ang mga salita ng Diyos: “Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Kung maaaresto man ako o hindi ay nasa Diyos na iyon. Kahit na maaresto pa ako, iyon ang oras ko para manindigan sa aking patotoo. Kahit na bugbugin pa ako ng mga pulis hanggang mamatay, kusang-loob akong tatanggap at magpapasakop. Hinding-hindi ako magiging si Hudas at ipagkakanulo ang Diyos. Dahil sa mga salita ng Diyos na gumagabay at umaakay sa akin, kumalma ang kinakabahan kong puso, at hindi na ako kimi o takot pa. Kaya naman, nagbalatkayo ako at lumabas at naisaayos ko ang mga bagay-bagay nang walang anumang problema. Sa sandaling iyon, napanatag at napayapa ang puso ko. Pagkatapos, bagama’t napakamapanganib pa rin ng kapaligiran, dahil sa mga salita ng Diyos na umaakay sa akin, hindi na ako nakaramdam pa ng pagiging kimi o takot. Sa halip, umasa ako sa Diyos, at ginamit ang aking karunungan para tapusin ang aking gawain, at unti-unting bumalik sa normal ang buhay ng iglesia.

Pagkatapos maranasan ang seryeng ito ng mga kapaligiran, nakita ko ang karunungan at pagkamakapangyarihan-sa-lahat ng Diyos, at personal kong naranasan ang kataas-taasang kapangyarihan ng Diyos. Nagkaroon din ako ng kaunting pagkaunawa sa sarili kong makasarili at kasuklam-suklam na satanikong kalikasan. Natutunan kong manalangin sa Diyos at umasa sa Diyos, at naramdaman kong mas naging malapit ang aking relasyon sa Diyos. Ngayon, ang malaking pulang dragon ay galit na galit pa ring nang-aaresto ng mga kapatid, ngunit hindi na ako namumuhay sa isang kalagayan ng takot na maaresto pa. Handa akong magpasakop sa lahat ng pamamatnugot at pagsasaayos ng Diyos, at gawin nang maayos ang aking tungkulin sa gitna ng mga kapighatian. Salamat sa Diyos!


73. Bakit Ako Palaging Umaatras mula sa mga Paghihirap?

Ni Bertha, Myanmar

Noong Mayo 2022, nahalal ako bilang lider ng iglesia. Lubos akong nagpapasalamat sa pagbibiyaya at pagtataas sa akin ng Diyos, at naramdaman kong kailangan kong gawin nang maayos ang aking tungkulin. Sa simula, napakaaktibo ko sa aking tungkulin, at sa tuwing may nakakaharap akong mga bagay na hindi ko naiintindihan, hahangarin kong makipag-ugnayan sa nakatataas na lider, at pagkatapos magkamit ng pagkaunawa, makikipagbahaginan ako at lulutasin ang problema. Kalaunan, habang nagsisimulang lumuwag ang lockdown dahil sa COVID-19, maraming baguhan ang nagsimulang magtrabaho at hindi makadalo sa mga pagtitipon o normal na makagampan ng kanilang mga tungkulin. Nang maharap sa sitwasyong ito, medyo hindi ko alam ang gagawin, iniisip ko, “Bilang isang lider, dapat kong suportahan at tulungan ang aking mga kapatid, at lutasin ang kanilang mga kalagayan at kahirapan.” Pagkatapos ay isa-isa akong nakipagbahaginan sa mga kapatid, ngunit wala akong nakuhang anumang resulta mula rito, kaya ayaw ko nang pumunta pa para suportahan sila. Pakiramdam ko, dahil kailangan kong pumasok sa trabaho, at mangaral ng ebanghelyo, kung kailangan ko pa ring suportahan ang mga kapatid na hindi regular na dumadalo sa mga pagtitipon, halos wala na akong oras para magpahinga. Pagod na pagod ako at gusto ko pa ngang huminto sa pagiging lider ng iglesia. Namumuhay ako sa isang negatibong kalagayan, iniisip na hindi maganda ang aking kakayahan, hindi ko kayang lumutas ng mga problema, at wala akong kapabilidad sa gawain. Kaya gusto ko nang palitan na lang ng nakatataas na lider ang aking tungkulin.

Kalaunan, ibinahagi ko ang aking mga iniisip sa nakatataas na lider, at pagkatapos makinig, pinadalhan niya ako ng isang sipi ng mga salita ng Diyos: “Ang pinakamahalagang pagpapamalas ay ang paghahanap at pagsasagawa ng katotohanan sa lahat ng bagay—ito ang pinakamahalaga. Sinasabi mong ikaw ay matapat, pero palagi mong iniiwasang isipin ang mga salita ng Diyos at ginagawa lang ang anumang gusto mo. Pagpapamalas ba iyon ng isang matapat na tao? Sinasabi mo, ‘Bagama’t mahina ang kakayahan ko, mayroon akong matapat na puso.’ Gayumpaman, kapag may tungkulin na itinalaga sa iyo, natatakot kang magdusa at magpasan ng responsabilidad kung hindi mo ito magagawa nang maayos, kaya nagpapalusot ka para iwasan ang tungkulin mo o nagmumungkahi ka na iba na lang ang gumawa nito. Pagpapamalas ba ito ng isang matapat na tao? Malinaw na hindi. Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging tapat sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin. Kung nakakaunawa ka at alam mo kung ano ang gagawin, pero hindi mo ito ginagawa, kung gayon ay hindi mo ibinibigay sa tungkulin mo ang buong puso at lakas mo. Sa halip, ikaw ay tuso at nagpapakatamad. Matatapat ba ang mga taong gumagampan sa kanilang mga tungkulin sa ganitong paraan? Hinding-hindi. Walang silbi sa Diyos ang gayong mga tuso at mapanlinlang na tao; dapat silang itiwalag. Matatapat na tao lamang ang ginagamit ng Diyos para gumampan ng mga tungkulin. Kahit ang mga tapat na trabahador ay kailangang maging matapat. Ang mga taong palaging pabasta-basta at tuso at naghahanap ng paraan para magpakatamad ay pawang mapanlinlang, at mga demonyo silang lahat. Wala sa kanila ang tunay na nananampalataya sa Diyos, at ititiwalag silang lahat” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Tinatalakay ng mga salita ng Diyos kung paanong ang matatapat na tao ay naghahanap ng katotohanan sa lahat ng bagay at nagpapasakop sa lahat ng pagsasaayos ng Diyos kapag ginagawa ang kanilang tungkulin. Inilalagay nila ang lahat ng kanilang puso at lakas sa pagtupad ng kanilang tungkulin, at sila ay mga taong maaasahan ng iba sa paggawa ng mga bagay-bagay. Kapag ang isang mapanlinlang na tao ay gumagawa ng kanyang tungkulin at nakakaharap ang mga bagay na kinasasangkutan ng kanyang mga personal na interes o nangangailangan ng pagdurusa at pagsisikap, hahanap sila ng mga dahilan para iwasan ang responsabilidad. Kahit na ginagawa nila ang kanilang tungkulin, hindi nila ibinubuhos ang kanilang buong pagsisikap, at bahagi lamang ng kanilang lakas ang ginagamit. Ito ay pagiging tuso at pagpapabaya. Ikinumpara ko ito sa sarili kong asal. Nang makita kong hindi regular na dumadalo sa mga pagtitipon ang mga baguhan, at wala akong nakitang anumang resulta pagkatapos subukang tumulong at makipagbahaginan sa kanila, ayaw ko nang maglaan pa ng dagdag na pagsisikap sa pag-iisip para suportahan sila. Sinabi ko pa ngang dahil iyon sa hindi sapat ang aking kakayahan para lutasin ang kanilang mga paghihirap, at na wala akong kapabilidad sa gawain, at gusto kong italaga ako ng nakatataas na lider sa ibang tungkulin. Sa katotohanan, gumagawa ako ng mga dahilan para pagtakpan ang aking intensyong umiwas sa hirap, at para iwasan ang pag-ako ng responsabilidad upang magpakasasa sa aking laman. Bilang isang lider, dapat sana ay tinutupad ko ang aking responsabilidad na diligan at suportahan nang maayos ang mga kapatid. Ngunit ayaw kong magdusa o magbayad ng halaga. Palagi kong iniisip ang sarili kong mga interes ng laman at pagpapakasasa sa kaginhawahan. Sa ganitong paggawa ng tungkulin, nagiging pabasta-basta lang ako, tuso, at naghahanap ng mga paraan para magpabaya. Ang inilalantad ko ay isang makasarili, kasuklam-suklam, at mapanlinlang na disposisyon. Nang mapagtanto ko ang mga bagay na ito, medyo nakonsensiya ako. Hindi ko inilagay ang aking puso sa pagsuporta sa mga baguhan, at sa halip ay naging tuso ako at nagpabaya. Ito ay isang bagay na kinasusuklaman ng Diyos. Nanalangin ako sa Diyos, “Diyos ko, kamakailan ay maraming baguhan ang hindi regular na dumadalo sa mga pagtitipon, at kaunting-kaunti ang mga manggagawa ng ebanghelyo. Bagama’t nakipagbahaginan na ako sa kanila, dahil natatakot ako sa pisikal na hirap at ayaw kong magbayad ng halaga, hindi ko ginawa ang lahat ng aking makakaya para lutasin ang kanilang mga aktuwal na paghihirap. Handa akong baguhin ang aking pabasta-bastang saloobin sa aking tungkulin. Pakiusap, gabayan Mo ako.” Pagkatapos niyon, isa-isa, sinimulan kong suportahan ang mga kapatid na hindi regular na dumadalo sa mga pagtitipon. Para sa ilan sa kanilang mga kalagayan at paghihirap na hindi ko alam kung paano lutasin, tinalakay ko ang mga ito sa aking kapareha, at naghanap ng mga kaugnay na salita ng Diyos para ibahagi sa mga baguhan. Pagkatapos gawin ito sa loob ng ilang panahon, ilang baguhan ang nagsimulang dumalo nang regular sa mga pagtitipon, at nagagawa na rin nilang gumampan ng ilang tungkulin. Isang baguhan ang napakaaktibo sa pangangaral ng ebanghelyo, kaya kinuha ko siyang kapareha para mangaral ng ebanghelyo. Unti-unti, naging mas aktibo ang lahat sa pangangaral ng ebanghelyo, at hindi ko na nararamdamang ganoon kahirap ang mga bagay-bagay. Napagtanto kong kung ibubuhos ko ang lahat ng aking pagsisikap sa aking tungkulin, gagabayan din ako ng Diyos. Sa pagsasagawa sa ganitong paraan, hindi na ako napapagod, at panatag na ang puso ko. Akala ko noong una, dahil naranasan ko ang bagay na ito, nagkaroon na ako ng kaunting pagkaunawa sa aking tiwaling disposisyon ng pagpapakasasa sa ginhawa ng laman, at na medyo nagbago na ako, ngunit nang dumating sa akin ang mga aktuwal na sitwasyon, muli akong nagbunyag ng tiwaling disposisyon tungkol dito.

Isang beses, gusto akong sanayin ng lider para maging mangangaral, at maging pangunahing responsable sa gawain ng ebanghelyo ng ilang iglesia. Nang marinig ko ito, halo-halo ang naramdaman ko. Naramdaman kong dahil hindi regular ang iskedyul ko sa trabaho at puwede akong tawagan anumang oras para pumasok, at dahil mas mabigat ang trabaho ng pagiging mangangaral, mas mababawasan ang libreng oras ko. Partikular na, marami akong pagkukulang pagdating sa pangangaral ng ebanghelyo at pagpapatotoo sa Diyos. Kailangan ko pa ring mag-aral at magsanay nang higit pa, at uubos din ito ng maraming oras ko. Sa pag-iisip ng mga bagay na ito, gusto kong iwasan ang tungkuling ito. Ipinahayag ko ang aking mga iniisip, at pagkatapos marinig ang aking mga alalahanin, binasahan ako ng lider ng isang sipi ng mga salita ng Diyos: “Dapat ninyong maunawaan na anumang oras o saanmang yugto ginagawa ng Diyos ang Kanyang gawain, palagi Niyang kailangan ng ilang tao upang makatuwang Niya. Na ang mga taong ito ay nakikipagtulungan sa gawain ng Diyos o nakikipagtulungan sa pagpapalaganap ng ebanghelyo ay pauna na Niyang itinakda. Kaya ang Diyos ba ay mayroong iniatas sa bawat tao na Kanyang pauna nang itinalaga? Ang bawat isa ay mayroong misyon at responsabilidad; ang bawat isa ay mayroong atas. Kapag binigyan ka ng Diyos ng isang atas, ito ay nagiging responsabilidad mo. Kailangan mong akuin ang responsabilidad na ito; ito ay tungkulin mo. Ano ang tungkulin? Ito ay ang misyon na ibinigay ng Diyos sa iyo. Ano ang isang misyon? (Ang atas ng Diyos ay ang misyon ng tao. Ang buhay ng isang tao ay dapat na gugulin para sa atas ng Diyos. Ang atas na ito ay ang tanging bagay sa puso niya, at hindi siya dapat mamuhay para sa iba pa.) Ang atas ng Diyos ay ang misyon ng tao; ito ang tamang pagkaunawa. Ang mga taong nananalig sa Diyos ay inilagay sa lupa upang kumpletuhin ang atas ng Diyos. Kung ang tanging hinahangad mo sa buhay na ito ay ang umangat sa lipunan, magkamal ng kayamanan, mamuhay nang matiwasay, matamasa ang pagiging malapit sa pamilya, at magpakasaya sa katanyagan, pakinabang, at katayuan—kung magkakamit ka ng katayuan sa lipunan, magiging tanyag ang iyong pamilya, at lahat sa iyong pamilya ay ligtas at maayos—ngunit binabalewala mo ang misyong ibinigay ng Diyos sa iyo, mayroon bang anumang halaga sa buhay na ito na ipinamumuhay mo? Paano ka sasagot sa Diyos pagkatapos mong mamatay? Hindi ka makakasagot, at ito ang pinakamalaking paghihimagsik; ito ang pinakamalaking kasalanan! Sino sa inyo ang gumagampan sa inyong tungkulin sa sambahayan ng Diyos ngayon nang aksidente lamang? Anuman ang pinagmulan ninyo upang gampanan ang tungkulin ninyo, wala sa mga ito ang nagkataon lang. Hindi magagampanan ang tungkuling ito sa pamamagitan lang ng basta-bastang pagpili ng ilang mananampalataya; ito ay isang bagay na pauna nang itinalaga ng Diyos bago pa ang mga kapanahunan. Ano ang ibig sabihin kapag ang isang bagay ay nauna nang itinalaga? Ano sa partikular? Ang ibig sabihin nito ay sa Kanyang kabuuang plano ng pamamahala, matagal nang naiplano ng Diyos kung ilang ulit kang darating sa mundo, sa aling lipi at sa aling pamilya ka isisilang sa panahon ng mga huling araw, ano ang mga magiging kalagayan ng pamilyang ito, ikaw ba ay magiging lalaki o babae, ano ang iyong magiging mga kalakasan, anong antas ng edukasyon ang maaabot mo, gaano ka magiging mahusay magsalita, ano ang iyong magiging kakayahan at ano ang magiging itsura mo. Pinlano Niya ang edad na darating ka sa sambahayan ng Diyos at magsisimulang gumanap ng iyong tungkulin, at anong tungkulin ang iyong gagampanan at anong oras. Matagal nang paunang itinalaga ng Diyos ang bawat hakbang para sa iyo. Bago ka pa isinilang, at nang namuhay ka sa lupa sa iyong nakaraang ilang buhay, naisaayos na ng Diyos para sa iyo ang tungkuling iyong gagampanan sa panahong ito ng huling yugto ng gawain. Tiyak na hindi ito biro! Na nagagawa mong makinig ng sermon dito ay pauna nang itinakda ng Diyos. Hindi ito dapat na balewalain! Dagdag pa, ang taas, hitsura, mata, pangangatawan, kalagayan ng kalusugan, at mga karanasan sa buhay mo at kung aling mga tungkulin ang kaya mong gampanan sa partikular na edad, at kung anong uri ng kakayahan at abilidad ang taglay mo—ang mga ito ay itinakda ng Diyos para sa iyo, at tiyak na hindi kasalukuyang isinasaayos ang mga ito. Matagal nang itinakda ng Diyos ang mga ito para sa iyo, ibig sabihin, kung layon Niyang gamitin ka, inihanda Ka na Niya bago ibinigay sa iyo ang atas na ito at ang misyong ito. Kaya katanggap-tanggap ba na takasan mo ito? Katanggap-tanggap ba na hindi maging buo ang puso mo tungkol dito? Parehong hindi katanggap-tanggap ang mga iyon; binibigo mo ang Diyos kung magkagayon! Pinakamasamang uri ng paghihimagsik ang talikuran ng mga tao ang kanilang tungkulin. Ito ay isang kasuklam-suklam na gawa. Masinsinang nag-isip ang Diyos, pauna nang itinakda simula pa noong unang panahon upang makarating ka sa araw na ito at mapagkalooban ng misyong ito. Kung gayon, hindi ba’t ang misyong ito ang responsabilidad mo? Hindi ba’t ito ang nagbibigay ng halaga sa pamumuhay ng buhay mong ito? Kung hindi mo kukumpletuhin ang misyong ibinigay ng Diyos sa iyo, mawawala sa iyo ang halaga at kabuluhan ng pamumuhay; ito ay para kang nabuhay nang walang saysay” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan kong anuman ang tungkuling ginagawa ng isang tao sa isang tiyak na panahon, lahat ito ay itinalaga ng Diyos, at dapat ko itong tanggapin, dahil ito ang obligasyon ng isang tao. Ngunit nang maharap ako sa aking tungkulin, sinubukan kong iwasan ito dahil natatakot ako sa pisikal na hirap. Dito, tinatanggihan ko ang aking tungkulin, at isa ko itong lubos na paghihimagsik! Hindi pinipilit ng Diyos ang mga tao na gawin ang mahirap para sa kanila, ni hindi Niya itinutulak ang mga tao nang higit sa kanilang mga kakayahan. Noong una akong nagsimulang mangaral ng ebanghelyo, normal lang na magkaroon ng mga pagkukulang at kakapusan, at kung may hindi ako naiintindihan sa takbo ng pagsasanay, puwede akong magtanong. Kung tunay kong tinupad ang aking mga responsabilidad, malulugod ang Diyos. Naisip ko kung paano ako naging pabasta-basta sa aking mga tungkulin dati at ang pagkakonsensiyang iniwan nito sa akin. At ngayon ay nagkaroon ako ng pagkakataong maging mangangaral; medyo hindi ito inaasahan. Pakiramdam ko ay talagang hindi ako karapat-dapat. Hindi ko na puwedeng iwasan pa ang aking tungkulin. Kailangan kong bitiwan ang mga interes ko ng laman at isaalang-alang ang layunin ng Diyos.

Kalaunan, isang sister ang nakipag-usap sa akin tungkol sa kung paano niya palaging gustong iwasan ang kanyang tungkulin, at na hindi pa niya ito gaanong napagnilayan o naunawaan. Naisip ko kung paanong nasa katulad na kalagayan din ako. Sa tuwing nahaharap ako sa isang mahirap na tungkulin, ang unang nabubunyag sa puso ko ay ang pagnanais na iwasan ito at hindi hayaang magdusa ang aking laman. Bakit ako nagkakaroon ng ganitong mga pagpapamalas? Sa panahon ng aking mga debosyonal, nabasa ko ang mga salita ng Diyos: “Hangga’t hindi nararanasan ng mga tao ang gawain ng Diyos at nauunawaan ang katotohanan, ang kalikasan ni Satanas ang namamahala at nagdodomina sa kanilang kalooban. Ano ba ang partikular na nakapaloob sa kalikasang iyon? Halimbawa, bakit ka makasarili? Bakit mo pinoprotektahan ang sarili mong katayuan? Bakit ka mayroong gayong katitinding damdamin? Bakit ka nasisiyahan sa mga di-matutuwid na bagay na iyon? Bakit gusto mo ang mga kasamaang iyon? Ano ang batayan ng pagkahilig mo sa mga ganoong bagay? Saan nagmumula ang mga bagay na ito? Bakit ka masayang-masaya na tanggapin ang mga ito? Sa ngayon, naunawaan na ninyong lahat na ang pangunahing dahilan sa likod ng lahat ng bagay na ito ay dahil nasa kalooban ng tao ang lason ni Satanas. Kaya, ano ang lason ni Satanas? Paano ito maipapahayag? Halimbawa, kung magtatanong ka ng, ‘Paano dapat mamuhay ang mga tao? Para saan ba dapat nabubuhay ang mga tao?’ sasagot ang mga tao: ‘Ang bawat tao para sa kanyang sarili at bahala na ang iba.’ Ipinahahayag ng nag-iisang pariralang ito ang pinakaugat ng problema. Ang pilosopiya at lohika ni Satanas ay naging buhay na ng mga tao. Anuman ang hinahangad ng mga tao, ginagawa nila ito para sa kanilang sarili—kaya’t nabubuhay lamang sila para sa kanilang sarili. ‘Ang bawat tao para sa kanyang sarili at bahala na ang iba’—ito ang pilosopiya sa buhay ng tao, at kinakatawan din nito ang kalikasan ng tao. Naging kalikasan na ng tiwaling sangkatauhan ang mga salitang ito at ang mga ito ang tunay na larawan ng satanikong kalikasan ng tiwaling sangkatauhan. Ang satanikong kalikasang ito na ang naging batayan para sa pag-iral ng tiwaling sangkatauhan. Sa loob ng ilang libong taon, namuhay ang tiwaling sangkatauhan ayon sa kamandag na ito ni Satanas, hanggang sa kasalukuyang panahon” (Ang Salita, Vol. III. Ang mga Diskurso ni Cristo ng mga Huling Araw. Paano Tahakin ang Landas ni Pedro). “Ang laman ng tao ay tulad ng ahas: Ang diwa nito ay ang mapinsala ang kanyang buhay—at kapag ito nga ay ganap na nagtagumpay, mawawala ang iyong buhay. Ang laman ay kay Satanas. Palaging may maluluhong pagnanais sa loob nito, palagi itong nag-iisip para sa sarili nito, at palagi itong nagnanais ng kapanatagan at gustong magpakasasa sa kaginhawahan, na walang pagkabalisa at pakiramdam ng pag-aapura, nalulugmok sa katamaran, at kung tutugunan mo ito hanggang sa isang partikular na punto, sa huli ay lalamunin ka nito. Na ang ibig sabihin, kung bibigyang-kasiyahan ninyo ito ngayon, hihilingin nito sa iyo na palugurin uli ito sa susunod. Lagi itong may maluluhong pagnanasa at mga bagong kahilingan, at sinasamantala ang iyong pagkabuyo sa laman upang gawin kang mas pahalagahan ito at mamuhay kasama ng mga ginhawa nito—at kung hindi mo ito kailanman malalampasan, sisirain mo ang iyong sarili sa huli. Kung makakapagkamit ka ng buhay sa harap ng Diyos, at kung ano ang iyong kalalabasan sa huli, ay nakasalalay sa kung paano mo isinasagawa ang iyong paghihimagsik laban sa laman. Iniligtas ka ng Diyos, at ikaw ay hinirang at itinalaga, ngunit kung ngayon ay ayaw mo Siyang bigyang-kasiyahan, ayaw mong isagawa ang katotohanan, ayaw mong maghimagsik laban sa iyong sariling laman nang may tunay na mapagmahal-sa-Diyos na puso, sa huli ay ipapahamak mo ang iyong sarili, at sa gayon ay magtitiis ka ng matinding sakit. Kung lagi mong pinagbibigyan ang laman, dahan-dahan kang lulunukin ni Satanas, at iiwan kang walang buhay, o haplos ng Espiritu, hanggang dumating ang araw na ganap nang madilim ang kalooban mo. Kapag nabubuhay ka sa kadiliman, bibihagin ka ni Satanas, hindi mo na taglay ang Diyos sa puso mo, at sa panahong iyon ay ikakaila mo ang pag-iral ng Diyos at iiwanan Siya” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Inilalantad ng mga salita ng Diyos na ang pamumuhay ayon sa lason ni Satanas ay ginagawang makasarili ang mga tao, at anuman ang kanilang gawin, isinasaalang-alang muna nila ang sarili nilang mga interes, na nagiging sanhi ng pag-iwas nila sa mga tungkuling magpapahirap o magpapabigat sa kanilang laman. Namumuhay ako ayon sa mga satanikong lason na “Ang bawat tao para sa kanyang sarili at bahala na ang iba” at “Magpakasaya ka na ngayon, bukas ka na mag-alala.” Kapag nahaharap sa mga bagay-bagay, una kong hinahangad na bigyang-kasiyahan ang mga interes ng aking laman, at inakala ko pa ngang tama ang mga pananaw na ito at na ang pagsunod sa mga ito ay ginawa akong mas matalino kaysa sa iba. Kaya, sa tuwing nahaharap ako sa aking mga tungkulin, una kong isinasaalang-alang kung magdurusa ba ang aking laman, at kung magdurusa o mabibigatan ang aking laman, iiwasan ko ang mga ito o iraraos lang. Noong hindi normal ang kalagayan ng mga baguhan at nangangailangan ng pakikipagbahaginan ng mga salita ng Diyos para suportahan sila, ayaw kong magbayad ng halaga para pag-isipan kung paano lulutasin ang isyung iyon, at bilang resulta, walang epekto ang aking pakikipagbahaginan, at ilang baguhan ang hindi nasuportahan sa tamang oras. Nang iayos ng lider na akuin ko ang tungkulin ng isang mangangaral, naisip ko kung gaano kabigat ang magiging trabaho bilang mangangaral, at kung paanong mangangailangan ito ng mas maraming oras at pagsisikap, at dahil dito hindi ko na mapapalayaw ang aking laman, kaya muli, naisip kong iwasan ang aking tungkulin. Nakita kong namumuhay ako ayon sa mga satanikong lason na ito, masyadong pinahahalagahan ang aking laman, kontento sa kasalukuyang kalagayan, hindi nagsusumikap umusad, at nagiging makasarili at mapanlinlang. Hindi ito ang dapat isabuhay ng isang taong may normal na pagkatao. Nagpakasasa ako sa kaginhawahan at hindi ko ginawa ang kaya ko, at bilang resulta, naantala ang gawain ng iglesia. Kinapopootan ng Diyos ang mga taong tulad ko. Kaya gusto kong baguhin ang aking saloobin sa aking mga tungkulin at ayaw ko nang magnais pa ng ginhawa ng laman. Nanalangin ako sa Diyos, “Diyos ko, ayaw ko nang bigyang-kasiyahan pa ang aking laman. Handa akong baguhin ang aking kalagayan at tuparin ang aking mga tungkulin.”

Kalaunan, may isang iglesia ng mga nagsasalita ng Wa na nangangailangan ng superbisor, at isang sister ang nagmungkahing subaybayan ko ang gawain sa iglesiang ito. Nang una kong marinig ang mungkahi na ito, gusto ko itong iwasan, dahil ang pagkuha ng responsabilidad para sa iglesia ng mga nagsasalita ng Wa ay mangangailangan ng maraming oras at pagdurusa ng laman, at bagama’t mula ako sa grupong etniko ng Wa, hindi ako marunong magsalita ng aming katutubong wika, at nakakaintindi lang ako ng ilang panimulang pang-araw-araw na mga ekspresyon. Maraming magiging paghihirap kung ako ang magiging superbisor, at ayaw kong maglaan ng pagsisikap para matutunan ang wika, kaya muli, naisip kong iwasan ang aking tungkulin. Nang mapagtanto kong mali ang aking kalagayan, nanalangin ako sa Diyos, “Diyos ko, pakiusap, bigyang-liwanag at gabayan Mo ako para maunawaan ang Iyong layunin at maghimagsik laban sa aking laman para tanggapin ang tungkuling ito.” Kalaunan, pinadalhan ako ng isang sister ng isang sipi ng mga salita ng Diyos: “Kapag mas mapagsaalang-alang ka sa mga layunin ng Diyos, mas malaki ang iyong pasanin, at kapag mas malaki ang iyong pasanin, mas yayaman ang iyong karanasan. Kapag mapagsaalang-alang ka sa mga layunin ng Diyos, bibigyan ka ng Diyos ng isang pasanin, at pagkatapos ay liliwanagan ka tungkol sa mga gawaing naipagkatiwala Niya sa iyo. Kapag ibinigay ng Diyos ang pasaning ito sa iyo, papansinin mo ang lahat ng nauugnay na katotohanan habang kumakain at umiinom ka ng mga salita ng Diyos. Kung mayroon kang pasanin na may kaugnayan sa kalagayan sa buhay ng iyong mga kapatid, ito ay isang pasanin na naipagkatiwala sa iyo ng Diyos, at palagi mong dadalhin ang pasaning ito sa iyong mga dalangin sa araw-araw. Ang ginagawa ng Diyos ay naipagkatiwala na sa iyo, at handa kang isakatuparan yaong nais gawin ng Diyos; ito ang ibig sabihin ng dalhin ang pasanin ng Diyos na parang iyo” (Ang Salita, Vol. I. Ang Pagpapakita at Gawain ng Diyos. Maging Mapagsaalang-alang sa mga Layunin ng Diyos para Makamit ang Pagiging Perpekto). Mula sa mga salita ng Diyos, naunawaan ko na habang mas isinasaalang-alang natin ang mga layunin ng Diyos sa ating mga tungkulin, mas maraming pasanin ang ibinibigay Niya sa atin. At magkakaroon tayo ng pagpapahalaga sa pasanin para sa mga kalagayan ng ating mga kapatid, at sa ganitong paraan, unti-unti nating mailalaan ang ating mga puso sa ating mga tungkulin. Sa pamamagitan ng paghahanap ng katotohanan sa iba’t ibang isyung ating nakakaharap, mas mabilis tayong lalago sa ating mga buhay. Nang maisip ko ito, tinanggap ko ang mungkahi ng sister na pangasiwaan ang iglesia ng mga nagsasalita ng Wa. Noong una, nang sinimulan kong gampanan ang gawain, nahirapan ako, ngunit sa pamamagitan ng aking pakikipagtulungan sa mga lider at manggagawa ng iglesia, nagsimulang mabawasan ang hirap ng aking mga tungkulin. Labis akong nagpapasalamat sa Diyos. Ang paggawa ng aking mga tungkulin sa ganitong paraan ay nagparamdam sa akin ng higit na kapanatagan.

Matapos danasin ang mga karanasang ito, napagtanto kong ang pagpapakasasa sa ginhawa ng laman ay nagiging sanhi ng pagkawala ng pagpapahalaga ko sa pasanin sa aking mga tungkulin at sanhi ng pag-iwas sa mahihirap na tungkuling nangangailangan ng pagdurusa. Kung patuloy akong magpapakasasa sa pisikal na kaginhawahan at hindi maghihimagsik laban sa aking laman, sa huli, mawawala sa akin ang aking mga tungkulin at mapapahamak ko ang aking sarili. Nang bitiwan ko ang mga interes ng laman at tanggapin ang aking mga tungkulin, at nagawa kong hanapin ang katotohanan para lutasin ang mga problema, mas napanatag ako sa pagsasagawa sa ganitong paraan, at mas mabilis akong umusad.


74. Nagkaroon na Ako ng Kakayahang Gawin ang Tungkulin Ko Nang Tuloy-tuloy

Ni Han Jiuyi, Tsina

Mahigit dalawang taon na akong nagkukumpuni ng mga kagamitang elektroniko sa iglesia. Noong una kong inako ang tungkuling ito, naisip kong napakahirap nito dahil kinailangan kong matuto ng ilang bagong kasanayang propesyonal sa gawain at mga bagong pamamaraan. Handa akong maglaan ng oras at lakas para saliksikin ito at hindi ako natatakot magdusa o magbayad ng halaga. Sinuri ako ng mga kapatid sa paligid ko bilang isang taong may pasanin sa paggawa ng tungkulin. Sobrang saya ko nang marinig iyon. Gayumpaman, habang tumatagal ang paggawa ko sa tungkuling ito, medyo nagkaroon ako ng kaunting pagkaarok sa mga teknikal na kasanayan, at naging medyo maayos ang takbo ng trabaho. Kaya nagsimula kong maramdaman na ordinaryo at nakakabagot ang tungkuling ito. Sa pagharap sa paulit-ulit na trabaho at mga operasyon buong araw, naisip ko, “Kailangan ko bang magpatuloy nang ganito habambuhay? Sobrang nakakabagot nito! Sa teknikal na aspekto, sapat na ang lubos na pagkakaunawa ko para makaraos. Alam ko kung paano lutasin ang karamihan sa mga problemang nakakaharap ko, kaya walang malalaking kahirapan. Ang pagpapatuloy nang ganito ay masyadong nakakainip! Mas mabuti kung makakagawa ako ng ibang tungkulin at lumipat sa isang bagong kapaligiran. Makakaugnayan ko ang ilang panibagong tao, pangyayari, at bagay, at baka sa gayon ay mapuno ako ng sigla sa paggawa ng aking tungkulin. Kahit hindi ako pamilyar sa mga kasanayang propesyonal, kaya kong matutuhan ang mga ito mula sa simula—ayos lang iyon.” Gusto kong makipagkita sa superbisor para pag-usapan ang aking mga ideya. Pero naisip ko na matagal ko nang ginagawa ang tungkuling ito, at hindi agad makakahanap ng angkop na tao para pumalit sa aking tungkulin, kaya wala akong sinabi. Gayumpaman, sa hindi pagsasabi ng anuman, nakaramdam pa rin ng pagkasupil at panlulumo ang puso ko. Araw-araw, ginagawa ko lang nang pabasta-basta ang pagkukumpuni ng kagamitan. Hindi ako taimtim o maingat sa anumang ginagawa ko, at ginugol ko ang mga araw ko nang walang ginagawa.

Dahil hindi ako nag-ingat sa paggawa ng tungkulin ko, ang mga kagamitang kinumpuni ko ay paulit-ulit na nagkakaproblema, at minsan ay kailangang kumpunihin nang paulit-ulit. Ang pagkukumpuni ng kompyuter na dapat sana’y tatlong araw lang ay tumagal at umabot ng limang araw o higit pa, naantala ang paggamit dito ng aking mga kapatid. Minsan, kinuha ko ang isang kompyuter, at nang makita kong karaniwan lang ang problema, nainis ako, at walang pag-iingat kong tinapos ang pagkukumpuni para matapos na lang ito. Pagkatapos, natuklasan ng brother na kapareha ko na may sira pa rin ang kompyuter nang suriin niya ito, at kinailangang baklasin ito at kumpunihin muli. Minsan pa, hiniling sa akin ng superbisor na turuan ang dalawang bagong brother, sina Wu Ming at Zheng Yang, kung paano magkumpuni ng kagamitan. Sandali ko lang na tinalakay kung paano haharapin ang mga karaniwang sira, at pagkatapos ay pinagsanay ko ang dalawang brother na magkumpuni nang sila lang. Lumipas ang ilang araw at hindi pa rin naayos ang kagamitan, kaya pumunta ako para magtanong at alamin kung ano ang nangyayari. Sinabi ni Wu Ming na kinukumpuni pa ito. Naisip ko, “Hindi naman talaga mahirap kumpunihin ang ganitong uri ng kagamitan. Bakit hindi pa ito naaayos? Hayaan na nga. Ayos lang kung ginagawa pa nila.” Pagkalipas ng ilang araw pa, hindi pa rin nila ito naaayos, pero hinimok ko lang sila na bilisan, at hindi ko talaga inalam ang kanilang mga kahirapan o ang kalagayan ng pagkukumpuni. Lumipas pa ang dalawang araw bago ko nalamang hindi pa pala nila nakabisado ang mahalagang hakbang, kaya hindi man lang sila nagkararoon ng anumang pag-usad. Nang makita kong sunud-sunod na lumilitaw ang mga problema sa aking tungkulin, na nakakaantala sa pag-usad, at lahat ay nagdurusa dahil dito, nakaramdam ako ng paninisi sa sarili sa puso ko. Napagtanto kong ito ay sanhi ng paggawa ko ng aking tungkulin sa pabayang paraan, kaya naghanap ako ng mga salita ng Diyos para lutasin ang aking kalagayan. Nabasa ko ang mga salita ng Diyos: “Ang mga taong mahilig maging pabasta-basta ay walang konsensiya o katwiran, mababa ang kanilang pagkatao, hindi sila mapagkakatiwalaan, at sila ay labis na hindi maaasahan. Gagawa ba ang Banal na Espiritu sa gayong mga tao? Hinding-hindi. Kaya, ang mga mahilig maging pabasta-basta sa kanilang mga tungkulin ay hindi gagawing perpekto ng Diyos kailanman, at hindi Niya sila gagamitin kailanman. Ang mga mahilig maging pabasta-basta ay mapanlinlang lahat, puno ng masasamang motibo, at lubos na walang konsensiya at katwiran. Kumikilos sila nang walang mga prinsipyo o walang mababang limitasyon; kumikilos sila batay lamang sa sarili nilang mga kagustuhan, at may kakayahan silang gumawa ng lahat ng uri ng masasamang bagay. Ang lahat ng kanilang kilos ay nababatay sa lagay ng kanilang kalooban: Kung maganda ang kanilang timpla, at sila ay nasisiyahan, medyo bubuti ang kanilang paggawa. Kung masama naman ang kanilang timpla, at hindi sila nasisiyahan, magiging pabasta-basta sila. Kung galit sila, maaari silang maging arbitraryo at walang ingat, at maaari nilang maantala ang mahahalagang bagay. Wala talaga ang Diyos sa kanilang puso. Hinahayaan lang nilang lumipas ang mga araw, nang walang ginagawa at naghihintay ng kamatayan. … Ang mga taong walang puso ay walang mababang limitasyon sa kanilang mga kilos; walang makapipigil sa kanila. Kaya bang pamahalaan ng mga gayong tao ang mga bagay-bagay batay sa konsensiya? (Hindi.) Bakit hindi? (Hindi sila nagtataglay ng mga pamantayan ng konsensiya, wala rin silang pagkatao, o mababang limitasyon.) Tama iyan. Wala silang mga pamantayan ng konsensiya sa kanilang mga kilos; kumikilos sila batay sa kanilang mga kagustuhan, ginagawa ang anumang kanilang naisin, batay sa kanilang timpla. Nakadepende sa kanilang timpla kung mabuti o masama ang mga resultang nakukuha nila sa kanilang mga tungkulin. Kung maganda ang kanilang timpla, maganda ang mga resulta, ngunit kung masama ito, masama ang mga resulta. Maaari bang maabot ang isang katanggap-tanggap na pamantayan sa pamamagitan ng paggawa ng tungkulin sa ganitong paraan? Ginagawa nila ang kanilang mga tungkulin batay sa kanilang timpla, hindi sa mga katotohanang prinsipyo; kaya, napakahirap para sa kanila na maisagawa ang katotohanan, at napakahirap para sa kanila na makamit ang pagsang-ayon ng Diyos. Ang mga kumikilos batay sa pansariling mga pisikal na kagustuhan ay talagang hindi naisasagawa ang katotohanan” (Ang Salita, Vol. III. Ang mga Diskurso ni Cristo ng mga Huling Araw. Ang Tao ang Pinakamalaking Nakikinabang sa Pamamahala ng Diyos). “Maraming tao ang gumaganap sa kanilang tungkulin nang pabasta-basta na lamang, hindi ito kailanman sineseryoso, na tila ba nagtatrabaho sila para sa mga walang pananampalataya. Ginagawa nila ang mga bagay sa paraang garapal, mababaw, walang pakialam at pabaya, na tila ba ang lahat ay biro. Bakit ganito? Sila ay mga walang pananampalataya na nagtatrabaho; mga hindi mananampalatayang gumaganap sa mga tungkulin. Ang mga taong ito ay labis na bastos; wala silang pakundangan at di-mapigilan, at wala silang ipinagkaiba sa mga walang pananampalataya. Kapag gumagawa sila ng mga bagay para sa sarili nila, tiyak na hindi sila pabasta-basta, kaya bakit ni katiting ay hindi sila masigasig o masipag pagdating sa pagganap ng kanilang mga tungkulin? Anuman ang kanilang gawin, anumang tungkulin ang kanilang ginagampanan, may katangian ng pagiging mapaglaro at pilyo. Ang mga taong ito ay laging pabasta-basta at may taglay na katangiang mapanlinlang. May pagkatao ba ang mga taong ganito? Tiyak na wala silang pagkatao; wala rin silang ni katiting na konsensiya at katwiran. Tulad ng mga ligaw na buriko o ligaw na kabayo, nangangailangan sila ng patuloy na pamamahala at patnubay. Nililinlang at dinadaya nila ang sambahayan ng Diyos. Nangangahulugan ba ito na nagtataglay sila ng anumang taos-pusong paniniwala sa Kanya? Ginugugol ba nila ang kanilang sarili para sa Kanya? Tiyak na kulang sila at hindi kwalipikadong magtrabaho. Kung ang mga ganoong tao ay pinagtrabaho ng sinuman, masisisante sila sa loob ng ilang araw. Sa sambahayan ng Diyos, talagang tumpak na sabihing sila ay mga trabahador at inupang manggagawa, at maaari lamang silang itiwalag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, nakita kong ang isang taong gumagawa ng kanyang tungkulin nang hindi isinasaalang-alang ang mga interes ng iglesia o ang sarili niyang mga responsabilidad, at palaging sumusunod sa kanyang mga pagnanais, kumikilos ayon sa kanyang mga kagustuhan, at ginagawa ang anumang gusto niya, ay isang taong walang pagkatao. Naisip ko na ganito mismo ang naging pagganap ko kamakailan sa paggawa ng tungkulin ko. Matapos gawin ang tungkuling ito sa mahabang panahon, nakabisado ko na ang ilan sa mga pamamaraan at kasanayang propesyonal, at pakiramdam ko, hindi na bago o hamon sa akin ang tungkulin ko. Kaya nagsimula akong maging pabaya sa paggawa ng aking tungkulin, at nagiging pabasta-basta ako hangga’t maaari. Hindi ako naging maingat sa pagkukumpuni ng kagamitan at may mga halatang sira na hindi ko napansin, na humantong sa pag-uulit ng trabaho, at pagkaantala ng progreso. Kasisimula pa lang magsanay nina Wu Ming at Zheng Yang sa paggawa ng tungkuling ito, at nangangailangan ng mas maraming komunikasyon at pagsubaybay para maging pamilyar sila sa mga pamamaraan ng pagkukumpuni sa lalong madaling panahon. Gayumpaman, wala akong naging pasanin at hindi ko sila ginabayan nang detalyado. Dahil dito, mabagal ang naging pag-usad nila sa kanilang mga kasanayang propesyonal, at naantala ang mga pagkukumpuni. Masyadong naging mabigat ang mga personal kong kagustuhan sa pagganap ng tungkulin ko, at hindi ko man lang naisip na protektahan ang mga interes ng iglesia. Naging pabasta-basta at pabaya ako at sinunod ko ang mga pagnanais ko sa paggawa ng aking tungkulin. Talagang masyado akong kulang sa pagkatao, at lubos na hindi mapagkakatiwalaan! Naisip ko ang mga salita ng Diyos: “Mahigpit na ipinagbabawal ang basta lamang iraos ang mga bagay-bagay. Kung palagi mong iniraraos lang ang iyong tungkulin, hindi mo magagampanan ang tungkulin mo nang pasok sa pamantayan. Kung gusto mong gampanan ang tungkulin mo nang may katapatan, dapat mo munang ayusin ang problema mo na iniraraos lang ang tungkulin. Dapat kang gumawa ng mga hakbang para itama ang sitwasyon sa sandaling mapansin mo ito. Kung magulo ang isip mo, hindi kailanman nakakapansin sa mga problema, palaging iniraraos lang ang gawain, at pabasta-basta lang na ginagawa ang mga bagay-bagay, imposibleng magagawa mo nang maayos ang iyong tungkulin. Kaya, dapat palagi mong isapuso ang tungkulin mo. Napakahirap dumating ng pagkakataong ito sa mga tao! Kapag binibigyan sila ng Diyos ng pagkakataon, ngunit hindi nila ito sinusunggaban, nawawala ang pagkakataong iyon—at kahit na sa kalaunan, naisin nilang makahanap ng ganoong pagkakataon, maaring hindi na iyon muling dumating. Ang gawain ng Diyos ay hindi naghihintay sa sinuman, at hindi rin naghihintay sa sinuman ang mga pagkakataon para gawin ang tungkulin ng isang tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpasok sa Buhay ay Nagsisimula sa Pagganap ng Tungkulin). Mula sa mga salita ng Diyos, napagtanto kong nagbibigay ang Diyos sa mga tao ng limitadong bilang ng mga pagkakataon para gawin ang mga tungkulin. Naantala ko na ang gawain sa pamamagitan ng pagkilos ayon sa mga personal na kagustuhan sa paggawa ng aking tungkulin at paggawa nito sa pabayang paraan. Kung magpapatuloy akong sumunod sa mga pagnanais ko sa ganitong paraan nang hindi iniisip na magsisi, sa huli ay tiyak na mawawalan ako ng pagkakataong gumawa ng mga tungkulin! Ayaw ko nang magpatuloy nang ganito. Pagkatapos ay nanalangin ako sa Diyos sa pagsisisi at nagsimulang maging taimtim at maasikaso sa tungkulin ko. Maingat kong kinumpuni ang mga kagamitan, at kasabay nito, masusi kong ginabayan sina Wu Ming at Zheng Yang sa kanilang mga pamamaraan. Sa pagsasagawa sa ganitong paraan, mas bumuti ang aking kalagayan, mas kakaunti na ang mga problemang lumitaw sa mga pagkukumpuni, at ang pakiramdam na nakakainip at walang kuwenta ang paggawa ng aking tungkulin ay nabawasan din nang malaki.

Pagkatapos, nagnilay ako sa sarili ko: Bakit, pagkatapos kong gawin ang isang tungkulin sa loob ng napakatagal na panahon, nagpakita ako ng pagkainip at pagkabagot at nagsimulang maging pabasta-basta? Makalipas ang ilang araw, nabasa ko ang mga salita ng Diyos: “Kung sasabihin nating isang tiwaling disposisyon pagkatuwa sa mga kapana-panabik na bagay, anong uri ng disposisyon ito? Ito ba ay kayabangan, panlilinlang, o kalupitan? (Wala sa mga ito.) Wala itong kaugnayan sa anumang klase ng tiwaling disposisyon. Kung gayon, anong uri ng problema ito? (Ito ay isang problema sa pagkatao.) Anong uri ng problema sa pagkatao ito? Medyo wala ba ito sa lugar? (Oo.) Ito ay pag-asal nang hindi wasto at sa paraang wala sa lugar, pagkatuwa sa mga kapana-panabik na bagay, at pagiging galawgaw. Ang pagiging galawgaw ay nagpapahiwatig ng kakulangan sa normal na pagkatao. Wala itong kinalaman sa konsensiya pero ito ay pangunahing sumasalamin sa kakulangan ng pagkamakatwiran sa normal na pagkatao. Ang mga gayong tao ay hindi makapanatili sa isang gampanin o makagawa sa kanilang mga tungkulin sa isang paraan na sumusunod sa patakaran at responsable. Hindi nila magawa ang mga bagay-bagay gaya ng mga nasa hustong gulang; kulang sila sa mature na pag-iisip, mature na estilo ng pansariling asal, at mature na paraan ng paggawa sa mga bagay-bagay. Sa pinakamababa, ito ay isang depekto ng kanilang pagkatao. Siyempre, hindi pa ito umaabot sa antas ng pagiging isang problema sa kanilang karakter, kundi nauugnay ito sa isang saloobin ng kanilang pag-asal at pagkilos. Ang pagkatuwa sa mga bago at kapana-panabik na bagay, pagiging paiba-iba anumang ginagawa nila, kawalan ng kakayahang magpursige, at ang pagiging galawgaw at hindi wasto, at palaging pagkagustong maghanap ng mga kapana-panabik na bagay at sumubok ng mga magarang, bagong bagay—ang mga ganitong klase ng isyu ay kabilang sa mga depekto ng pagkatao. Ang mga taong natutuwa sa mga mga kapana-panabik na bagay ay walang pagkamakatwiran ng normal na pagkatao; hindi madali para sa kanila na pasanin ang mga responsabilidad at gawaing dapat pasanin ng mga taong nasa hustong gulang. Anuman ang trabahong ginagawa nila, basta’t ginagawa nila ito sa loob ng mahabang panahon at hindi na ito bago, nababagot sila rito, nawawalan ng interes sa paggawa nito, at gusto nilang maghanap ng may pakiramdam ng pagiging bago at kapana-panabik. Kung walang mga kapana-panabik na bagay, pakiramdam nila ay hindi kawili-wili ang mga bagay-bagay at maaari pa ngang makaranas sila ng isang pakiramdam ng espirituwal na kahungkagan. Kapag ganito ang nararamdaman nila, hindi mapakali ang puso nila, at gusto nilang maghanap ng mga kapana-panabik na bagay o mga bagay na interesante para sa kanila. Palagi nilang gustong gumawa ng isang bagay na hindi kinaugalian. Sa tuwing nararamdaman nilang nakakabagot o hindi interesante ang gawaing ginagawa nila o ang mga usaping pinangangasiwaan nila, nawawalan sila ng pagnanais na magpatuloy. Kahit pa ito ay isang gawain na dapat nilang gawin o gawain na makabuluhan at may halaga, hindi nila kayang magpursige. … Kadalasan, ang mga ganitong uri ng tao ay mukhang walang malalaking problema sa panlabas. Kung hindi mo kikilatisin ang gayong mga tao o malinaw na mauunawaan ang kanilang diwa o ang diwa sa ganitong uri ng problem, maaari mong isipin na, ‘Sadyang hindi lang matatag ang mga disposisyon ng mga taong ito; nasa trenta o kuwarenta na sila pero hindi pa rin mature na gaya ng mga bata.’ Sa totoo lang, sa kaloob-looban nila, ang mga ganitong uri ng tao ay patuloy na naghahanap ng mga kapana-panabik na bagay. Anuman ang ginagawa nila, wala silang mga kaisipan at kamalayan ng mga taong nasa hustong gulang na, pati na ng diskarte at saloobin ng kung paano pinangangasiwaan ng mga taong nasa hustong gulang ang mga usapin. Kaya, ang gayong mga tao ay napakalaking problema. Marahil hindi naman masama ang pagkatao nila, at hindi naman talaga ubod ng sama ang karakter nila, pero dahil sa depektong ito sa kanilang pagkatao, napakahirap para sa kanila na maging mahusay para sa mahalagang gawain, lalo na sa partikular na mahahalagang aytem ng gawain” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (9)). Pagkatapos basahin ang mga salita ng Diyos, sa wakas ay napagtanto kong ang pangunahing dahilan kung bakit ako nagpamalas ng pagkainip at pagkabagot sa paggawa ng tungkulin ko at naging pabasta-basta at pabaya ay dahil may problema sa pagkatao ko. Gusto ko ng bago at kapana-panabik, at ayaw ko ng pangkaraniwan at ordinaryo. Hinangad kong gumawa ng isang tungkuling puno ng mga pagbabago at hamon, sa halip na manatili sa parehong gawain at gawin ito nang tuloy-tuloy mula simula hanggang wakas. Katulad noong una kong gawin ang mga tungkulin ko sa pagkukumpuni, nagkaroon ako ng karanasan sa mga bagong bagay, at wala akong gaanong mahusay na pagkaarok sa ilan sa mga kasanayang propesyonal na kasama sa tungkuling ito, kaya may ilang hamon at kahirapan. Maaari akong magkaroon ng maraming bago at kapana-panabik na mga karanasan sa paggawa ng tungkulin ko, kaya nagustuhan ko ang tungkuling ito at handa akong magbayad ng halaga. Gayumpaman, matapos kong gawin ang tungkuling ito sa mahabang panahon, nawala na ang pagiging bago nito, at nagsimula kong maramdaman na nakakabagot at nakakainip ang tungkuling ito. Bagama’t ginagawa ko ang aking tungkulin sa panlabas, sawa na ang puso ko, at araw-araw ay kinukumpuni ko ang mga kagamitan sa pabayang paraan. Sa puso ko, iniisip ko pa ngang lumipat sa ibang kapaligiran at gumawa ng ibang tungkulin. Hindi ko tinrato nang may katapatan ang aking tungkulin. Nang wala akong naramdamang anumang bago o kapana-panabik sa paggawa ng tungkulin ko, hindi ko mapukaw ang interes ko dito. Ginagawa ko pala ang tungkulin ko batay lahat sa personal na mga kagustuhan ko. Sa paraan ng pag-asal at pagkilos ko, naging wala ako sa lugar at hindi mapakali. Naging pabago-bago ako, at hindi ko pinasan ang mga responsabilidad ng isang nasa hustong gulang. Naging mahirap makagawa ng anumang bagay sa ganitong paraan, at lubos akong hindi mapagkakatiwalaan. Sa partikular, nabasa ko ang mga salita ng Diyos: “Sa tuwing nararamdaman nilang nakakabagot o hindi interesante ang gawaing ginagawa nila o ang mga usaping pinangangasiwaan nila, nawawalan sila ng pagnanais na magpatuloy. Kahit pa ito ay isang gawain na dapat nilang gawin o gawain na makabuluhan at may halaga, hindi nila kayang magpursige. … Marahil hindi naman masama ang pagkatao nila, at hindi naman talaga ubod ng sama ang karakter nila, pero dahil sa depektong ito sa kanilang pagkatao, napakahirap para sa kanila na maging mahusay para sa mahalagang gawain, lalo na sa partikular na mahahalagang aytem ng gawain.” Mula sa mga salita ng Diyos, nakita kong ang ganitong uri ng kapintasan sa pagkatao ay lubhang mapaminsala. Responsable ako sa pagkukumpuni ng mga kagamitan, at batay sa aking mga kalakasan, angkop na inayos ng iglesia na gawin ko ang tungkuling ito. Gayumpaman, tinrato ko ang aking tungkulin ayon sa mga kagustuhan ko, at nagsawa ako at naging pabasta-basta sa sandaling hindi ko na ito naramdamang bago o interesante pa. Naisip ko pa ngang magpalit ng tungkulin. Nasaan ang pagpapahalaga ko sa katapatan doon? Kung hindi ko babaguhin ang mga bagay-bagay at gagawin ko ang tungkulin ko nang walang anumang pagapapahalaga sa responsabilidad, manganganib akong mabunyag at matanggal.

Nang maunawaan ko ito, naisip ko si Noe, na nagtiyaga sa pagtatayo ng arka sa loob ng 120 taon, kaya hinanap ko ang mga salita ng Diyos para basahin. Sabi ng Makapangyarihang Diyos: “Ilang taon ang binilang bago natapos ni Noe ang arka? (120 taon.) Ano ang kinakatawan ng 120 taon para sa mga tao sa kasalukuyan? Mas mahaba iyon kaysa sa haba ng buhay ng isang normal na tao. Mas mahaba pa marahil kaysa sa haba ng buhay ng dalawang tao. Subalit sa 120 taon na ito, ginawa ni Noe ang isang bagay, at ginawa niya ang bagay ring iyon araw-araw. Sa panahong iyon na wala pang mga industriya, sa kapanahunang iyon bago nagkaroon ng pagpaparating ng impormasyon, sa kapanahunang iyon kung saan lahat ay umasa sa dalawang kamay at pisikal na pagtatrabaho ng mga tao, ginawa ni Noe ang iisang bagay araw-araw. Sa loob ng 120 taon, hindi siya sumuko o tumigil. Isang daan at dalawampung taon: paano ito mabubuo sa ating isipan? May iba pa kaya sa sangkatauhan na mananatiling tapat sa paggawa ng isang bagay sa loob ng 120 taon? (Wala.) Hindi nakakagulat na walang sinumang maaaring manatiling tapat sa paggawa ng isang bagay sa loob ng 120 taon. Subalit may isang taong nagtiyaga, sa loob ng 120 taon, nang walang pagbabago, sa ipinagkatiwala sa kanya ng Diyos, nang hindi kailanman nagrereklamo o sumusuko, hindi nagpapaapekto sa anumang nangyayari sa labas, at sa huli ay natapos ito ayon mismo sa sinabi ng Diyos. Anong uri ng bagay ito? Sa lipi ng tao, ito ay bihira, hindi karaniwan—kakaiba pa nga. Sa mahabang kasaysayan ng tao, sa lahat ng sumunod sa Diyos sa sangkatauhan, lubos itong walang katulad. Pagdating sa lawak at hirap ng kinailangang pag-iinhinyero, antas ng kinailangang lakas ng katawan at puwersa, at tagal ng paggawa nito, hindi ito madaling gawin, kaya nga, nang gawin ni Noe ang bagay na ito, naging natatangi ito sa sangkatauhan, at isa siyang uliran at huwaran sa lahat ng sumusunod sa Diyos. Iilang mensahe lang ang narinig ni Noe, at noong panahong iyon ay hindi nagpahayag ng maraming salita ang Diyos, kung kaya walang dudang maraming katotohanan ang hindi naunawaan ni Noe. Hindi niya naiintindihan ang makabagong siyensya o makabagong kaalaman. Isa siyang napakaordinaryong tao, isang hindi kapansin-pansing miyembro ng lipi ng tao. Subalit sa isang aspekto, hindi siya katulad ng sinupaman: Marunong siyang sumunod sa mga salita ng Diyos, marunong siyang tumalima at sumunod sa mga salita ng Diyos, alam niya kung ano ang wastong posisyon ng tao, at nagawa niyang tunay na maniwala at magpasakop sa mga salita ng Diyos—wala nang iba. Ang mga simpleng prinsipyong ito ay sapat na para tulutan si Noe na isakatuparan ang lahat ng ipinagkatiwala sa kanya ng Diyos, at nagtiyaga siya rito hindi lamang sa loob ng ilang buwan, ni ilang taon, ni ilang dekada, kundi sa loob ng mahigit isang siglo. Hindi ba kagila-gilalas ang numerong ito? Sino ang ibang makagagawa nito maliban kay Noe? (Walang iba.) … Kaya nakumpleto ni Noe ang atas ng Diyos ay dahil nang marinig ni Noe ang mga salita ng Diyos, nagawa niyang mahigpit na isapuso ang mga ito; para sa kanya, ang atas ng Diyos ay isang panghabambuhay na gawain, matibay ang kanyang pananalig, hindi nagbago ang kanyang kahandaan sa loob ng isang daang taon. Iyon ay dahil mayroon siyang may-takot-sa-Diyos na puso, isa siyang tunay na tao, at siya ay may ganap na katwiran na ipinagkatiwala ng Diyos ang pagbubuo ng arka sa kanya” (Ang Salita, Vol. IV. Paglalantad sa mga Anticristo. Ikalawang Ekskorsus). Pagkatapos basahin ang mga salita ng Diyos, labis akong naantig at nahiya. Hindi pa naririnig ni Noe ang marami sa mga salita ng Diyos, ni hindi pa niya nauunawaan ang maraming katotohanan, pero nagawa niyang magpatuloy sa atas ng Diyos sa loob ng isang daan at dalawampung taon. Ito ay dahil mayroon siyang konsensiya at katwiran. Nang marinig ni Noe na hiniling sa kanya ng Diyos na itayo ang arka bago gunawin ng baha ang mundo, naranasan ni Noe ang agarang layunin ng Diyos, at nagsimula siyang magkaroon ng pusong nagpapakita ng pagsasaalang-alang sa Diyos. Itinuring niyang ang pagtatayo ng arka bilang pinakamahalaga at pinakaapurahang bagay na dapat niyang gawin. Habang tinatapos ni Noe ang napakalaking proyekto ng pagtatayo ng arka, hinarap niya ang mga kahirapan, kabiguan, karamdaman, kapaguran, kawalan ng pagkaunawa mula sa kanyang pamilya, at ang pangungutya at paninirang-puri ng mga tao sa mundo, pero mula simula hanggang wakas, nagpatuloy siya sa ibinigay na gawain ng Diyos, at hindi kailanman naisip na abandonahin ito. Palagi rin siyang nakakaramdam ng malalim na pasasalamat na ipinagkatiwala sa kanya ng Diyos ang gayon kahalagang atas, at madalas siyang nabibigyang-inspirasyon ng pagtataas sa kanya ng Diyos. Ang saloobin ni Noe sa mga salita ng Diyos at sa atas ng Diyos ay ang sumunod at tumanggap; magpasakop at magtiyaga. Ito ay isang pagpapamalas ng pagkakaroon ni Noe ng konsensiya at katwiran. Ang ganitong uri ng katangian ay talagang napakahalaga! Nang makita kong nagtanong ang Diyos “Nagawang magpatuloy ni Noe sa loob ng 120 taon. Hanggang ilang taon kayo makapagpapatuloy?” (Ang Salita, Vol. IV. Paglalantad sa mga Anticristo. Ikalawang Ekskorsus). Talagang wala akong masabi bilang tugon! Sa paglipas ng mga taon, tinamasa ko ang pagdidilig at pagtutustos ng napakaraming salita ng Diyos, at ang pangangalaga at proteksyon ng Diyos, ngunit pagkatapos gawin ang tungkulin sa pagkukumpuni ng kagamitan sa loob lamang ng dalawang taon, hindi ko na kayang magpatuloy pa, at nagsimulang maging pabaya at pabasta-basta. Talagang wala akong kahit katiting na konsensiya o katwiran, at lubos na hindi mapagkakatiwalaan! Labis akong nagsisi at sinisi ang sarili, at nanalangin ako sa Diyos nang may pagsisisi, “Mahal kong Diyos, gaano man katagal pa akong hihilinging gawin ang tungkuling ito, handa akong gawin ito nang maayos, at hindi ko na ito gagawin batay pa sa aking mga sariling kagustuhan.”

Pagkatapos, nang kami ay nagbubuod, natuklasan kong marami pa ring problema sa aking tungkulin. Napakakaraniwan ng mga kasanayan ko sa pagkukumpuni, at kailangan ko pa ring patuloy na matuto ng mga kasanayan. Gayumpaman, dahil hindi ako nagsusumikap na umunlad at hindi ako nagtutuon sa paglalaan ng pagsisikap sa pag-aaral ng mga kasanayang propesyonal, hindi gaanong humusay ang mga kasanayan ko sa pagkukumpuni. Talagang napakayabang ko at mapagmagaling. Hindi ko kinilala ang sarili kong mga pagkukulang, at pakiramdam ko ay alam ko kung paano gawin ang bagay na ito, o nakabisado ko na ang bagay na iyon, at na wala nang mga kahirapan o hamon pa sa tungkuling ito. Talagang napakamangmang ko, at hindi ko talaga alam kung ano tunay kong kakayahan. Pagkatapos, kinailangan kong seryosohin ang tungkulin ko nang naaayon sa mga hinihingi ng Diyos, tuklasin ang sarili kong mga kakulangan at pagkukulang, at hanapin kung paano mapapahusay ang mga kasanayan ko para magawa ko ang aking tungkulin sa paraang pasok sa pamantayan.

Pagkatapos, hindi ko na inisip pa ang pagpapalit ng tungkulin, kundi inisip ko kung paano magagawa nang maayos ang aking tungkulin. Nang magbago ang kaisipan ko, nawala ang dati kong mga damdamin ng pagkainis at pagkabagot, at nailaan ko na ang puso ko sa mga tungkulin ko. Hindi alintana kung simple o mahirap man ang problema, kaya ko na itong tratuhin nang seryoso, at gumugol ng oras at pagsisikap para kumpunihin nang maayos ang kagamitan sa lalong madaling panahon, hindi inaantala ang paggamit dito ng mga kapatid ko. Nagpapasalamat ako sa paglalantad ng mga salita ng Diyos sa pagbibigay sa akin ng kaunting pagkaunawa, at pagtulong sa aking gumawa ng ilang pagbabago, ang kalagayan ko sa paggawa ng tungkulin ko. Nagpapasalamat ako sa Diyos mula sa kaibuturan ng aking puso!


75. Ano ang Sinusubukan Kong Protektahan sa Aking mga Kasinungalingan

Ni Marcella, Pilipinas

Isa akong lider ng pangkat ng mga tagadilig sa iglesia. Dahil araw-araw ay may mga bagong miyembrong sumasali sa iglesia, hiniling sa amin ng superbisor na iulat agad kung paano nagtitipon ang mga baguhan. Isang araw, habang nagsusulat ako ng ulat, natuklasan kong ilang baguhan pala ang hindi naiskedyul para sa mga pagtitipon. Nagulat ako at naisip ko, “Paano ko ito nakaligtaan?” Hindi ako makapaniwalang nakagawa ako ng ganito kasimpleng pagkakamali. Napakaingat ko sa paggawa ng aking mga tungkulin araw-araw, kaya paanong nagkaroon ng ganitong isyu? Dati, sinuri ako ng superbisor na ako ay responsable, na may pagpapahalaga ako sa pasanin sa mga tungkulin ko, at na masusi ako sa paggawa ng gawain ko. Gayumpaman sa pagkakataong ito, nakagawa ako ng ganito kasimpleng pagkakamali. Napaisip ako, “Kung isusulat ko ito nang totoo, bababa kaya ang tingin sa akin ng superbisor? Isa pa, ako ang lider ng pangkat, at araw-araw kong pinapaalalahanan ang aking mga kapatid na maging maingat sa kanilang mga tungkulin, ngunit ngayon, ako ang naging pabaya. Iisipin kaya nilang puro lang ako sigaw ng mga islogan at paulit-ulit lang sa mga salita at doktrina?” Para akong pusang nasa mainit na bubong na hindi mapakali, at paulit-ulit na tumatakbo sa isip ko ang tungkol sa kung ano ang dapat kong gawin. Matapos mag-isip nang ilang sandali, nagpasya akong talagang hindi ko puwedeng ipaalam sa kanila ang tungkol dito. Kaya, sa aking ulat sa superbisor, sinabi kong naabisuhan ko na ang mga baguhang ito, ngunit sinabi nilang mahina ang kanilang koneksyon sa internet at hindi sila makakadalo sa pagtitipon nang araw na iyon. Pagkatapos itong isulat, naisip ko, “Nakalusot ako sa superbisor, pero paano kung tanungin ang mga baguhan ng sister na nagdidilig sa kanila kung ano talaga ang dahilan kung bakit hindi sila nakadalo sa pagtitipon, at pagkatapos ay iulat niya ang katotohanan sa superbisor? Hindi ba’t mabubuko ang kasinungalingan ko? Kung malaman ng superbisor na nagsinungaling ako at sinubukan ko siyang linlangin, ano na lang kaya ang iisipin niya sa akin? Ano na lang kaya ang iisipin ng mga kapatid ko sa akin? Iisipin kaya nilang lubos akong mapanlinlang dahil sa paggawa ng ganito kasuklam-suklam at kahiya-hiyang bagay? Kung mangyari iyon, lubusang masisira ang reputasyon ko. Paano ko aasikasuhin ang bagay na ito nang walang nakakalimutang detalye? Hangga’t hindi kinakausap ng sister na nagdidilig sa mga baguhang ito ang superbisor, hindi malalantad ang isyung ito.” Kaya nagmadali akong hanapin ang sister at ipinaliwanag nang totoo ang sitwasyon, at sinabi niyang ayos lang na sa susunod na araw na gawin ang mga pagsasaayos. Nang marinig ko ito, sa wakas ay nakahinga ako nang maluwag pagkatapos ng isang gabing abala sa gawain. Pero kalaunan, talagang hindi ako mapalagay, iniisip na, “Malinaw na hindi ko ginawa ang mga pagsasaayos at sa halip ay sinabi kong hindi dumalo sa pagtitipon ang mga baguhan. Hindi ba’t malinaw na sinusubukan kong linlangin ang iba sa paggawa nito? Ngunit kung aaminin ko ang aking pagkakamali sa superbisor, mawawala ang magandang impresyon niya sa akin.” Saglit akong nakaramdam ng halo-halong emosyon at hindi ko alam ang gagawin ko. Mabilis akong nanalangin sa Diyos, “Diyos ko, sobrang sama ng pakiramdam ko ngayon. Alam kong ang ginawa ko ay isang pagsisikap na linlangin Ka at ang superbisor, pero wala talaga akong lakas ng loob na aminin ang pagkakamali ko sa superbisor, dahil natatakot akong kung gagawin ko iyon, masisira nito ang magandang imahe nila sa akin. Diyos ko, pakiusap gabayan Mo ako, para matuto ako ng aral mula rito at maisagawa ang katotohanan.”

Pagkatapos manalangin, naghanap ako ng mga kaugnay na sipi ng mga salita ng Diyos ayon sa aking kalagayan. Nabasa ko ang mga salita ng Diyos: “Sa kanilang pang-araw-araw na buhay, ang mga tao ay madalas na nagsasalita ng walang kabuluhan, mga kasinungalingan, at mga bagay na kamangmangan, kahangalan, at depensibo. Sinasabi nila ang karamihan sa mga bagay na ito dahil sa banidad at pride, upang bigyang kasiyahan ang mga sarili nilang ego. Inihahayag ng pagsasalita nila ng gayong mga kasinungalingan ang mga tiwaling disposisyon nila. Kung lulutasin mo ang mga tiwaling elementong ito, madadalisay ang puso mo, at unti-unti kang magiging mas malinis at matapat. Ang totoo, alam ng lahat ng tao kung bakit sila nagsisinungaling. Alang-alang sa pansariling pakinabang at pride, o para sa banidad at katayuan, sinusubukan nilang makipagkompetensiya sa iba at magpanggap. Gayunman, sa huli, ang kasinungalingan nila ay ibinubunyag at inilalantad ng iba, at napapahiya sila, at nasisira ang dignidad at karakter nila. Ang lahat ng ito ay dulot ng sobra-sobrang kasinungalingan. Masyado nang dumami ang mga kasinungalingan mo. Ang bawat salitang sinasabi mo ay may halo na at hindi sinsero, at ni isa ay hindi maituturing na totoo o matapat. Kahit na hindi mo nararamdamang napahiya ka kapag nagsisinungaling ka, sa kaibuturan, nakakaramdam ka ng kahihiyan. Inuusig ka ng konsensiya mo, at mababa ang pagtingin mo sa sarili mo, iniisip na, ‘Bakit nabubuhay ako nang kahabag-habag? Ganoon ba kahirap ang magsalita ng katotohanan? Kailangan bang magsinungaling ako para sa pride ko? Bakit sobrang nakakapagod ang buhay ko?’ Hindi mo kailangang mamuhay nang nakakapagod. Kung makakapagsagawa ka bilang isang matapat na tao, magagawa mong mamuhay nang magaan, malaya, at maalwan. Gayunman, pinili mong itaguyod ang pride at banidad mo sa pamamagitan ng pagsisinungaling. Bunga nito, nakakapagod at miserable ang pag-iral mo, na ikaw mismo ang may gawa. Maaaring magkaroon ng pakiramdam ng pride ang isang tao sa pamamagitan ng pagsisinungaling, ngunit ano ba ang pakiramdam ng pride? Ito ay isang bagay lang na walang kabuluhan, at ganap na walang halaga. Ang pagsisinungaling ay nangangahulugan ng pagkakanulo ng sariling karakter at dignidad. Tinatanggalan nito ng dignidad at karakter ang isang tao; hindi ito nakalulugod sa Diyos, at kinasusuklaman Niya ito. Ito ba ay kapaki-pakinabang? Hindi. Ito ba ang tamang landas? Hindi. Ang mga taong madalas na nagsisinungaling ay namumuhay alinsunod sa mga satanikong disposisyon nila; namumuhay sila sa ilalim ng kapangyarihan ni Satanas. Hindi sila namumuhay sa liwanag, ni hindi rin sila namumuhay sa presensya ng Diyos. Palagi mong iniisip kung paano magsisinungaling at pagkatapos mong magsinungaling, kailangan mong mag-isip kung paano pagtatakpan ang kasinungalingang iyon. At kapag hindi mo napagtakpan nang maayos ang kasinungalingang iyon at ito ay nabunyag, kailangan mong pigain ang iyong utak upang subukang ituwid ang mga kontradiksyon at gawin itong kapani-paniwala. Hindi ba’t nakakapagod ang mabuhay nang ganito? Nakakapagod. Sulit ba ito? Hindi, hindi ito sulit. Ang pagpiga sa utak upang magsabi ng mga kasinungalingan at pagkatapos ay pagtakpan ang mga ito, lahat para sa kapakanan ng pride, banidad, at katayuan—anong kabuluhan nito? Sa wakas, nagninilay-nilay ka at iniisip mo, ‘Ano ang punto? Masyadong nakakapagod ang pagsisinungaling at ang pangangailangang pagtakpan ang mga ito. Hindi uubra na kumikilos ako sa ganitong paraan; mas magiging madali kung magiging matapat tao na lang ako.’ Ninanais mong maging isang matapat na tao, ngunit hindi mo mabitiwan ang pride, banidad, at mga personal na interes mo. Kaya, ang nagagawa mo lang ay magsinungaling para panindigan ang mga bagay na ito. Kung ikaw ay isang taong nagmamahal sa katotohanan, titiisin mo ang iba’t ibang paghihirap upang maisagawa ang katotohanan. Kahit pa ang ibig sabihin nito ay pagsasakripisyo ng iyong reputasyon, katayuan, at pagtitiis ng pangungutya at pamamahiya ng iba, hindi mo ito iindahin—basta’t nagagawa mong isagawa ang katotohanan at palugurin ang Diyos, sapat na ito. Pinipili ng mga nagmamahal sa katotohanan na isagawa ang katotohanan at maging matapat. Ito ang tamang landas at ito ay pinagpapala ng Diyos. Kung hindi minamahal ng isang tao ang katotohanan, ano ang pinipili niya? Pinipili niyang gumamit ng mga kasinungalingan upang panindigan ang kanyang reputasyon, katayuan, dignidad, at karakter. Mas pipiliin niyang maging mapanlinlang, at kasuklaman at itakwil ng Diyos. Itinatakwil ng gayong tao ang katotohanan at ang Diyos. Pinipili niya ang sarili niyang reputasyon at katayuan; nais niyang maging mapanlinlang. Wala siyang pakialam kung nalulugod ang Diyos o hindi o kung ililigtas siya ng Diyos. Maliligtas pa rin ba ng Diyos ang gayong tao? Tiyak na hindi, dahil pinili niya ang maling landas. Makapamumuhay lang siya sa pamamagitan ng pagsisinungaling at pandaraya; makapamumuhay lamang siya ng buhay na puno ng pasakit dahil sa pagsisinungaling at pagtatakip sa mga ito at pagpipiga sa kanyang utak upang ipagtanggol ang sarili niya araw-araw. Kung iniisip mong maitataguyod ng kasinungalingan ang reputasyon, katayuan, banidad, at pride na ninanais mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at karakter mo, kundi mas matindi pa, napapalagpas mo ang pagkakataong isagawa ang katotohanan at maging isang tapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan. Hindi ito mauunawaan kailanman ng mga mapanlinlang” (Ang Salita, Vol. III. Ang mga Diskurso ni Cristo ng mga Huling Araw. Ang Isang Matapat na Tao Lamang ang Makapagsasabuhay ng Tunay na Wangis ng Tao). Mula sa mga salita ng Diyos, naunawaan kong ang mga mapanlinlang na tao ay nagsasalita at kumikilos para protektahan ang sarili nilang banidad, pagpapahalaga sa sarili at mga interes. Alam na alam nilang hindi ito gusto ng Diyos, ngunit pinipiga pa rin nila ang kanilang utak para magsinungaling, pagtakpan ang sarili, at manlinlang. Maaaring tila pinoprotektahan nila ang kanilang pagpapahalaga sa sarili at banidad, ngunit nawawala sa kanila ang pagkakataong isagawa ang katotohanan, at kung hindi sila magsisisi, sa huli ay ititiwalag sila ng Diyos, at tuluyan silang mawawalan ng pagkakataong maligtas ng Diyos. Nang mapagtanto ko ito, natigilan ako. Ang pag-uugali ko ay katulad lang ng mga kalagayang inilalantad ng Diyos! Sa sandaling natuklasan kong ilang baguhan ang hindi naiskedyul para sa mga pagtitipon, nag-alala ako kung ano ang iisipin sa akin ng superbisor kung malalaman niya, at kung bababa ba ang tingin niya sa akin. Nag-alala rin akong pagkatapos malaman ng mga kapatid, babanggitin nila ang katotohanang palagi ko silang pinapaalalahanan na maging mas masigasig sa kanilang mga tungkulin, ngunit nakagawa ako ng ganito kasimpleng pagkakamali sa sarili kong mga tungkulin. Natakot akong isipin nilang isa akong taong walang mga realidad na puro lang ulit sa mga salita at doktrina. Para maprotektahan ang magandang imaheng mayroon ang mga tao sa akin, nagsinungaling ako at sinabing hindi nakadalo sa pagtitipon ang mga baguhan dahil sa mahinang internet. Pero nag-alala rin akong malalaman ng sister na nagdidilig sa mga baguhan ang aktuwal na sitwasyon at pagkatapos ay iuulat ito sa superbisor, dahil doon ay malalantad ang kasinungalingan ko. Dahil dito, nagmadali ako sa sister na nagdidilig para aktibong ipaliwanag ang sitwasyon. Para protektahan ang banidad at pagpapahalaga ko sa sarili, piniga ko ang utak ko habang nagsisinungaling ako at nagtangka akong pagtakpan ang kasinungalingan ko. Alam na alam kong labag ito sa layunin ng Diyos, at nakonsensiya ako, ngunit hindi ko pa rin isinagawa ang katotohanan. Iginapos ako ng tiwaling disposisyon ko, at nakaramdam ako ng pasakit at pagkapagod. Nawala sa akin kapwa ang aking dignidad bilang tao at ang aking integridad. Akala ko, sa paggawa ng ginawa ko, wala akong anumang detalyeng nalilimutan, pero ang totoo, sinisiyasat ng Diyos ang lahat. Umaarte akong parang isang payaso. Habang mas nagninilay ako, lalo kong nararamdaman na ang ginawa ko ay kamuhi-muhi, kasuklam-suklam, at karima-rimarim, at ang mga kilos ko ay naging dahilan para kapootan ako ng Diyos. Kasabay nito, nakaramdam ako ng hindi maipaliwanag na pagkabalisa at pagkatakot, na para bang talagang nasa panganib ako. Tulad ng sinasabi ng Diyos: “Kung iniisip mong maitataguyod ng kasinungalingan ang reputasyon, katayuan, banidad, at pride na ninanais mo, lubos kang nagkakamali. Ang totoo, sa pamamagitan ng pagsisinungaling, hindi ka lang bigong mapanatili ang banidad at pride mo, at ang dignidad at karakter mo, kundi mas matindi pa, napapalagpas mo ang pagkakataong isagawa ang katotohanan at maging isang tapat na tao. Kahit na nagawa mong protektahan sa sandaling iyon ang iyong reputasyon, katayuan, banidad, at pride, isinakripisyo mo ang katotohanan at ipinagkanulo ang Diyos. Ibig sabihin nito ay ganap nang nawala sa iyo ang pagkakataon na mailigtas at maperpekto Niya, na siyang pinakamalaking kawalan at panghabang-buhay mong pagsisisihan.” Bagama’t pinahintulutan ako ng pagsisinungaling na protektahan ang banidad ko at pagpapahalaga ko sa sarili sa harap ng iba, at panatilihin ang magandang impresyon ng mga tao sa akin, nawala sa akin ang pagkakataong isagawa ang katotohanan at maging isang matapat na tao, at nakagawa ako ng isang walang hanggang hindi mabuburang pagsalangsang sa harap ng Diyos. Kalaunan, napaisip ako, “Bakit hindi ko mapigilang palaging magsinungaling? Ano ang ugat na dahilan nito?”

Isang araw sa oras ng mga debosyonal ko, nabasa ko ang isang sipi ng mga salita ng Diyos: “Sa lipunang ito, ang mga prinsipyo ng mga tao sa pakikitungo sa mundo, ang kanilang mga pamamaraan sa pamumuhay at pag-iral, at maging ang kanilang mga saloobin at kuru-kuro sa relihiyon at pananampalataya, pati na rin ang kanilang iba’t ibang kuru-kuro at pananaw sa mga tao at bagay—ang lahat ng ito ay hindi maiiwasang kinokondisyon ng pamilya. … kapag madalas sabihin sa iyo ng mga nakatatanda sa pamilya na ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,’ ito ay para bigyan mo ng halaga ang pagkakaroon ng magandang reputasyon, pagkakaroon ng maipagmamalaking buhay, at hindi paggawa ng mga bagay na magdudulot sa iyo ng kahihiyan. Kung gayon, ginagabayan ba ng kasabihang ito ang mga tao sa positibo o negatibong paraan? Maaakay ka ba nito tungo sa katotohanan? Maaakay ka ba nito na maunawaan ang katotohanan? (Hindi.) May buong katiyakan mong masasabi na, ‘Hindi, hindi nito magagawa!’ Isipin mo, sinasabi ng Diyos na dapat maging matatapat na tao ang mga tao. Kapag sumalangsang ka, o may nagawa kang mali, o may nagawa kang isang bagay na naghihimagsik laban sa Diyos at sumasalungat sa katotohanan, kailangan mong aminin ang iyong pagkakamali, maunawaan ang iyong sarili, at patuloy na himayin ang iyong sarili para tunay na makapagsisi, at pagkatapos ay kumilos nang naaayon sa mga salita ng Diyos. Kaya, kung ang mga tao ay magiging matatapat na tao, sumasalungat ba iyon sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’? (Oo.) Paanong sumasalungat ito? Ang layon ng kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ ay para bigyang-halaga ng mga tao ang pagsasabuhay ng kanilang maliwanag at makulay na parte ng pagkatao at ang paggawa ng maraming bagay na magpapamukha sa kanilang kanais-nais sila—sa halip na gumawa ng mga bagay na masama o kahiya-hiya, o magpakita ng kanilang pangit na pagkatao—at upang maiwasan na mamuhay sila nang walang pagpapahalaga sa sarili o dignidad. Para sa kapakanan ng reputasyon ng isang tao, para sa pagpapahalaga sa sarili at karangalan, hindi puwedeng siraan ng isang tao ang lahat ng tungkol sa kanya, lalo na ang sabihin sa iba ang tungkol sa madilim na parte at mga kahiya-hiyang aspekto ng isang tao, dahil ang isang tao ay dapat mamuhay nang may pagpapahalaga sa sarili at dignidad. Upang magkaroon ng dignidad, kailangan ng isang tao ng magandang reputasyon, at para magkaroon ng magandang reputasyon, kailangang magkunwari ng isang tao at pagmukhaing kanais-nais ang sarili. Hindi ba’t sumasalungat ito sa pagiging isang matapat na tao? (Oo.) Kapag ikaw ay nagiging isang matapat na tao, ikaw ay ganap na salungat sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.’ Kung nais mong maging isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para sa pagiging isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para bigyang-kasiyahan ang Diyos, at para maligtas. Ngunit kapag hindi mo nauunawaan ang katotohanang ito, at hindi mo nauunawaan ang layunin ng Diyos, ang mga bagay na ikinokondisyon sa iyo ng iyong pamilya ay may tendensiyang mangibabaw. Kaya, kapag may nagagawa kang mali, pinagtatakpan mo ito at nagpapanggap ka, iniisip na, ‘Hindi ako puwedeng magsalita ng anumang tungkol dito, at hindi ko rin papayagan na may sabihing kahit ano ang sinumang nakakaalam ng tungkol dito. Kung magsasalita ang sinuman sa inyo, hindi ko kayo basta-bastang palalampasin. Ang reputasyon ko ang pangunahing priyoridad. Walang kabuluhan ang mabuhay kung hindi ito para sa sariling reputasyon, dahil mas mahalaga ito kaysa anupaman. Kung mawawalan ng reputasyon ang isang tao, mawawala ang lahat ng kanyang dignidad. Kaya’t hindi ka maaaring maging prangka, kailangan mong magpanggap, kailangan mong pagtakpan ang mga bagay-bagay, kung hindi, mawawalan ka ng reputasyon at dignidad, at mawawalan ng saysay ang buhay mo. Kung walang rumerespeto sa iyo, wala kang kuwenta at walang silbi kung gayon.’ Posible bang maabot ang pagiging isang matapat na tao sa pamamagitan ng pagsasagawa sa ganitong paraan? Posible bang maging ganap na bukas at himayin ang iyong sarili? (Hindi.) Malinaw na sa paggawa nito, sumusunod ka sa kasabihang ‘Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito’ na ikinondisyon ng iyong pamilya sa iyo” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Sa pamamagitan ng paglalantad ng mga salita ng Diyos, sa wakas ay napagtanto kong namumuhay pala ako ayon sa satanikong lason na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito.” Naging gabay ko na ito sa paraan ng aking pagkilos at pag-asal. Mula pagkabata, palaging itinuturo sa akin ng aking pamilya, “Sa buhay na ito, kailangan mong pagtuunan ang iyong reputasyon para maging mataas ang tingin sa iyo ng iba at magkaroon sila ng magandang impresyon sa iyo. Kung makikilala ka sa pagkakaroon ng masamang pangalan, pati ang mga magulang mo ay mapapahiya.” Pagpasok sa paaralan, madalas kaming turuan ng mga guro, “Para magkaroon ng makabuluhang buhay, kailangan mong makuha ang papuri ng iba.” Sa ilalim ng impluwensya ng mga nakalilinlang na ideyang ito, Partikular kong binigyang-pansin kung paano ako tinitingnan ng iba sa lahat ng ginagawa ko. Matapos matagpuan ang Diyos at tanggapin ang tungkulin ko sa iglesia, labis ko pa ring pinagtuunan ang imaheng mayroon ang iba sa akin, at maingat kong ginagawa ang aking tungkulin araw-araw, nag-aalala na kung magkakamali ako saglit, magdudulot ako ng mga problema at masisira ang magandang impresyong nagawa ko sa puso ng aking mga kapatid. Kahit ang pinakamaliit na isyu ay nagparamdam sa akin na para bang nasa bingit ako ng kamatayan at pinuno ang puso ko ng matinding pagkabalisa. Para mapanatili ang aking magandang imahe, hindi ako nangahas na aminin ang aking mga pagkakamali sa superbisor, kaya gumamit ako ng mga panlilinlang at pandaraya, at nagsinungaling ako sa pag-uulat ng sitwasyon sa mga pagtitipon ng mga baguhan. Sa pamumuhay ayon sa mga satanikong lason na ito, talagang naging baluktot at mapanlinlang ako, at para mapanatili ang pagpapahalaga ko sa sarili at ang katayuan ko, nawala sa akin ang mga pangunahing prinsipyo ng pagiging tao. Namuhay ako ng napakababa at walang kabuluhang buhay! Sa pagsisikap na maging isang matapat na tao, nang sumalungat ito sa satanikong batas na “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” natuklasan kong hindi ko kayang isagawa ang katotohanan o pumanig sa katotohanan. Paano ako maliligtas kung magpapatuloy ako nang ganito? Nang mapagtanto ko ang malulubhang kahihinatnan ng pamumuhay ayon sa mga satanikong lason, labis kong pinagsisihan ang hindi pagsasagawa ng katotohanan, kaya naghanap ako ng landas ng pagsasagawa sa mga salita ng Diyos.

Kalaunan, nabasa ko ang mga salita ng Diyos: “Upang maging isang tapat na tao, dapat mo munang ilantad ang iyong puso upang matingnan ito ng lahat, makita ang lahat ng iniisip mo, at masilayan ang iyong tunay na mukha. Kailangan ay hindi mo subukang magpanggap, o pagtakpan ang iyong sarili. Saka lamang magtitiwala ang iba sa iyo at ituturing kang isang matapat na tao. Ito ay ang pinakasaligang pagsasagawa, at isang pang-unang kailangan sa pagiging isang matapat na tao. Kung palagi kang nagpapanggap, palaging nagkukunwaring banal, marangal, dakila, at mataas ang pagkatao; kung hindi mo hinahayaang makita ng mga tao ang iyong katiwalian at iyong mga kapintasan; kung inihaharap mo ang isang huwad na imahe sa mga tao upang maniwala sila na ikaw ay may integridad, na ikaw ay dakila, mapagsakripisyo sa sarili, makatarungan, at di-makasarili, hindi ba’t panlilinlang at kabulaanan ito? Hindi ba makikita ng mga tao ang tunay mong pagkatao, pagtagal-tagal? Kaya, huwag kang magpanggap o magtakip sa iyong sarili. Sa halip, ilantad ang sarili mo at ang puso mo para makita ng iba” (Ang Salita, Vol. III. Ang mga Diskurso ni Cristo ng mga Huling Araw. Ang Pinakasaligang Pagsasagawa ng Pagiging Isang Taong Matapat). “Dapat mong hanapin ang katotohanan upang malutas ang anumang problemang lumilitaw, anuman iyon, at huwag magbalatkayo o magkunwari para sa iba sa anumang paraan. Ang iyong mga pagkukulang, iyong mga kapintasan, iyong mga pagkakamali, iyong mga tiwaling disposisyon—maging ganap na bukas tungkol sa lahat ng ito, at makipagbahaginan tungkol sa lahat ng ito. Huwag mong itago ang mga ito sa loob mo. Ang pagkatutong buksan ang iyong sarili ang unang hakbang tungo sa buhay pagpasok, at ito ang unang balakid, na siyang pinakamahirap malampasan. Kapag nalampasan mo na ito, madali nang pumasok sa katotohanan. Ano ang ipinahihiwatig ng paggawa sa hakbang na ito? Nangangahulugan ito na binubuksan mo ang puso mo at ipinapakita ang lahat ng nasa loob mo, mabuti o masama, positibo o negatibo; inilalantad ang iyong sarili para makita ng iba at ng Diyos; walang itinatago sa Diyos, walang pinagtatakpan, walang ikinukubling anuman, walang panlilinlang at panloloko, at bukas at matapat din maging sa ibang mga tao. Sa ganitong paraan, nabubuhay ka sa liwanag, at hindi ka lamang sisiyasating mabuti ng Diyos, kundi makikita rin ng ibang mga tao na kumikilos ka nang may prinsipyo at may antas ng kalinawan. Hindi mo kailangang gumamit ng anumang mga pamamaraan para protektahan ang iyong reputasyon, imahe, at katayuan, ni hindi mo kailangang pagtakpan o ikubli ang iyong mga pagkakamali. Hindi mo kailangang makisangkot sa mga walang saysay na pagsisikap na ito. Kung mabibitiwan mo ang mga bagay na ito, labis kang mapapahinga, mamumuhay ka nang hindi napipigilan o walang pasakit, at mamumuhay ka nang lubusan sa liwanag” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa mga salita ng Diyos, naunawaan kong para maiwasang maging mapanlinlang o mandaya, kailangan kong isagawa ang pagiging matapat na tao ayon sa mga salita ng Diyos, at kailangan kong magsanay na buksan ang puso ko at makipagbahaginan sa mga kapatid ko, para sabihin kung ano talaga ang nasa isip ko. Hindi alintana ang mga tiwaling disposisyong taglay ko, ang mga pagkakamaling nagagawa ko sa aking tungkulin, o ang mga pagkukulang o kakapusang mayroon ako, dapat akong matutong magbukas at ilantad ang aking sarili, na nagbibigay-daan sa aking mga kapatid na makitang, tulad nila, marami rin akong mga tiwaling disposisyon at hindi ako mas mahusay kaysa sa kanila. Sa pamamagitan lamang ng pagiging bukas at prangka maaaring maging payapa at panatag ang aking puso. Nang maisip ko ito, gusto kong magtapat sa aking mga kapatid tungkol sa aking kalagayan. Ngunit nang maisip kong magsabi ng totoo, labis akong kinabahan. Natakot akong mapungusan ng superbisor, at na mamaliitin ako ng aking mga kapatid. Kaya, nanalangin ako sa Diyos sa puso ko, hinihiling sa Diyos na gabayan ako para magsagawa ayon sa Kanyang mga salita at maging isang matapat na tao. Pagkatapos manalangin, nagkaroon ako ng motibasyon, at nag-ipon ako ng lakas ng loob para magpadala ng mensahe sa superbisor, sinasabi sa kanya na hindi ako nagsabi ng totoo nang iulat ko ang tungkol sa mga pagtitipon ng mga baguhan. Pagkatapos basahin ang aking mensahe, tinanong lang ako ng superbisor kung bakit ko ito ginawa at wala na siyang gaanong sinabi pa. Kalaunan, sa isang pagtitipon, nagtapat din ako at nakipagbahaginan sa aking mga kapatid, gamit ang mga salita ng Diyos tungkol sa pagiging isang matapat na tao. Nagkuwento ako kung paano ako nagsinungaling at nanlinlang para pagtakpan ang mga pagkakamali ko, at ibinahagi ko ang aking mga pagninilay at pagkaunawa sa bagay na ito, para magsilbi ang karanasan ko bilang babala sa kanila. Pagkatapos magbahagi, sa wakas ay parang nabunutan ako ng tinik sa dibdib, at agad na napanatag ang aking puso.

Pagkatapos ng karanasang ito, nagsimula akong magnilay-nilay, “Bakit kapag ang iba ay nahaharap sa mga problema o paglihis sa kanilang mga tungkulin, kaya nila itong tratuhin nang wasto, ngunit kapag ako ang nahaharap sa mga problema, palagi ko itong dinidibdib? Bakit nananatiling hindi mapalagay ang puso ko? Bukod sa pag-aalala tungkol sa pagkakaroon ng magandang imahe sa mata ng iba, ano pa kaya ang maaaring problema?” Isang araw sa pagdedebosyonal ko, nagkataong nakakita ako ng isang transcript para sa isang video ng patotoong batay sa karanasan na pinamagatang Bakit Napakahirap Umamin sa mga Pagkakamali? Sumipi ito ng isang sipi ng mga salita ng Diyos na napakalaking tulong sa akin. Sabi ng Makapangyarihang Diyos: “Paano ka dapat magsagawa upang maging isang ordinaryo at normal na tao? Paano ito magagawa? … Una, huwag mong bigyan ng titulo ang sarili mo at huwag kang magpagapos dito, na sinasabing, ‘Ako ang lider, ako ang pinuno ng grupo, ako ang tagapangasiwa, walang nakaaalam sa gawaing ito nang higit sa akin, walang nakauunawa sa mga kasanayan nang higit sa akin.’ Huwag kang mahumaling sa titulong ibinigay mo sa sarili. Sa sandaling gawin mo ito, itatali nito ang iyong mga kamay at paa, at maaapektuhan ang iyong sinasabi at ginagawa. Maaapektuhan din ang normal mong pag-iisip at paghusga. Dapat mong palayain ang iyong sarili sa mga limitasyon ng katayuang ito. Una, ibaba mo ang iyong sarili mula sa opisyal na titulo at posisyon na ito at tumayo ka sa lugar ng isang pangkaraniwang tao. Kung gagawin mo ito, magiging medyo normal ang mentalidad mo. Dapat mo ring aminin at sabihin na, ‘Hindi ko alam kung paano ito gawin, at hindi ko rin iyon nauunawaan—kakailanganin kong magsaliksik at mag-aral,’ o ‘Hindi ko pa ito nararanasan, kaya hindi ko alam ang gagawin.’ Kapag kaya mong magsabi ng tunay mong iniisip at magsalita nang tapat, magtataglay ka ng normal na katwiran. Makikilala ng iba ang tunay na ikaw, at sa gayon ay magkakaroon ng normal na pagtingin sa iyo, at hindi mo kakailanganing magpanggap, ni hindi ka magkakaroon ng anumang matinding presyur, kung kaya’t magagawa mong makipag-usap nang normal sa mga tao. Ang pamumuhay nang ganito ay malaya at magaan; ang sinumang napapagod mabuhay ay idinulot ito sa kanilang mga sarili” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Sa pamamagitan ng paglalantad ng mga salita ng Diyos, malinaw kong nakita ang sarili kong mga problema. Sa simula, nang bigyan ako ng tungkulin bilang lider ng pangkat, hindi ko ipinosisyon nang tama ang sarili ko, at ikinulong ko ang aking sarili sa titulo ng lider ng pangkat. Natuklasan kong lahat ng sinasabi ko o ginagawa ay nababalot ng titulong ito. Inakala kong dahil naging lider ako ng pangkat, dapat na mas malakas ang mga propesyonal na kasanayan ko at kapabilidad ko sa gawain kaysa sa ibang mga kapatid, at ang karaniwang ugali ko ay dapat na mas mabuti kaysa sa kanila. Nang taglayin ko ang mga nakalilinlang na pananaw na ito, hindi ko pinahintulutan ang sarili kong magkamali o magkaroon ng mga paglihis sa tungkulin ko dahil natakot akong magkaroon ng hindi magandang tingin sa akin ang iba. Dala ko ang napakabigat na pasanin sa tungkulin ko, at labis na nakakapagod at napakasakit mamuhay sa ganitong paraan. Lahat ito ay dahil hindi ko naunawaan ang katotohanan at hindi ko tiningnan ang mga bagay ayon sa mga salita ng Diyos. Sa katotohanan, ang pagsasaayos ng iglesia para gawin ko ang tungkulin ng lider ng pangkat ay isang biyaya mula sa Diyos, at isang pagkakataon para sa akin na magsanay para punan ang aking mga pagkukulang. Bagama’t ako ang lider ng pangkat, minsan mas maganda pa kaysa sa akin ang mga resulta ng pagdidilig ng aking mga kapatid. Ngunit palagi ko pa ring iniisip na, bilang lider ng pangkat, kailangan kong maging mas mahusay kaysa sa iba at hindi ako puwedeng magkamali. Talagang napakayabang nito at walang katwiran! Isa lang akong tiwaling tao, kaya normal lang para sa akin na magkaroon ng mga paglihis o magbunyag ng mga tiwaling disposisyon sa aking tungkulin. Dapat ko itong tratuhin nang tama at magtapat sa mga kapatid at ilantad ang sarili ko, at dapat kong ibuod ang mga problema mula sa mga paglihis at pagkakamali ko, at pagnilayan ang sarili ko. Saka ko lamang magagawa nang mas mahusay ang aking tungkulin.

Makalipas ang ilang araw, pinadalhan ako ng superbisor ng mensahe. Sabi sa mensahe na may isang baguhan na dumalo sa pagtitipon, ngunit iniulat kong hindi siya dumalo, at hiniling niya sa aking maging mas maingat kapag sinusubaybayan ang mga pagtitipon ng mga baguhan at maingat na suriin ang aking mga ulat. Pagkatapos basahin ang mensahe, biglang kumabog ang dibdib ko, at naisip ko, “Sinuri ko na ang ulat, paano pa ako nagkamali ng ganito?” Mabilis kong binuksan ang dokumento. Noong sandaling iyon, naalala kong dahil may iba pa akong mga apurahang bagay na dapat asikasuhin, pahapyaw ko lang itong tiningnan at talagang hindi ko maingat na sinuri ang impormasyon, at dahil dito, nagkamali ako sa pag-uulat ng kalagayan ng pagtitipon ng baguhan. Sa panahon ng panggabing pagtitipon, gusto kong ibahagi ang pagkakamali ko sa mga kapatid para matuto sila mula rito. Ngunit nagtatalo ang kalooban ko, iniisip na, “Kung malalaman ng mga kapatid na nagkamali na naman ako, iisipin kaya nilang nagiging pabasta-basta lang ako sa aking tungkulin? Magtataka kaya sila kung ano ang nangyayari sa akin kamakailan, at malilito kung bakit palagi akong nagkakamali? Ano na lang kaya ang iisipin nila sa akin? Iisipin kaya nilang may problema sa akin?” Sandaling naguluhan ang puso ko. Noong sandaling iyon, napagtanto kong may mali sa aking kalagayan, kaya nanalangin ako sa Diyos, hinihiling sa Kanyang gabayan ako para isagawa ang katotohanan at maging isang matapat na tao. Pagkatapos ay nabasa ko ang mga salita ng Diyos: “Kung nais mong maging isang matapat na tao, huwag mong bigyang-importansiya ang pagpapahalaga sa sarili; ang pagpapahalaga sa sarili ng isang tao ay walang kabuluhan. Sa harap ng katotohanan, dapat ilantad ng isang tao ang sarili, hindi magkunwari o gumawa ng huwad na imahe. Dapat ihayag ng isang tao sa Diyos ang tunay niyang mga kaisipan, ang mga pagkakamaling nagawa niya, ang mga aspektong lumalabag sa mga katotohanang prinsipyo, at iba pa, at ilantad din ang mga bagay na ito sa mga kapatid. Hindi ito isang usapin ng pamumuhay para sa sariling reputasyon, sa halip, ito ay isang usapin ng pamumuhay para sa pagiging isang matapat na tao, pamumuhay para sa paghahangad sa katotohanan, pamumuhay para maging isang tunay na nilikha, at pamumuhay para bigyang-kasiyahan ang Diyos, at para maligtas” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (12)). Biglang pinalinaw ng mga salita ng Diyos ang mga iniisip ko at binigyan ako nito ng motibasyon para isagawa ang katotohanan at maging isang matapat na tao. Gusto kong aminin ang aking mga pagkakamali sa aking mga kapatid, at bagama’t medyo nakakahiya kung gagawin ko ito, isasagawa ko ang pagiging matapat na tao ayon sa mga hinihingi ng Diyos, at isasabuhay ang wangis ng tao, at sa espirituwal, makakaramdam ako ng paglaya at kalayaan. Nang mapagtanto ko ito, nanalangin ako sa Diyos sa puso ko, hinihiling sa Kanyang gabayan ako para magsagawa ayon sa Kanyang mga salita, at nagpasyang anuman ang maging tingin sa akin ng iba, gusto ko lang bigyang-kasiyahan ang Diyos. Sa panahon ng panggabing pagtitipon, sinabi ko sa mga kapatid ang tungkol sa mga pagkakamaling nagawa ko sa aking tungkulin dahil sa kapabayaan ko, at hinimok ko silang huwag nang gawin ang parehong mga simpleng pagkakamali na nagawa ko. Pagkatapos sabihin ang mga bagay na ito, napanatag ako at napalaya.

Sa pamamagitan ng karanasang ito, habang nagpapatuloy ako sa paggawa ng aking tungkulin, hindi ko na inalala kung ano ang iniisip ng iba sa akin tulad ng dati, at mas kalmado ko nang nahaharap ang aking mga pagkakamali. Araw-araw, sinusubukan ko ang lahat ng aking makakaya para gawin ang dapat kong gawin at seryosohin ang mga bagay-bagay, at kapag may anumang problemang lumilitaw sa tungkulin ko, kung ang mga ito ay sanhi ng aking tiwaling disposisyon, lumalapit ako sa harap ng Diyos para magnilay, at hanapin ang katotohanan para lutasin ang aking tiwaling disposisyon. Kung ang pagkakamaling ito ay sanhi ng ilang partikular na dahilan, ginagamit ko ang mga pagkakamaling nagawa sa aking tungkulin para ibuod ang paglihis at iwasto ito sa susunod na pagkakataon. Salamat sa Diyos sa Kanyang paggabay! Sa pagsasagawa sa ganitong paraan, natikman ko ang kagalakan ng pagsasagawa ng katotohanan at pagiging isang matapat na tao.


76. Ang Pinili ng Isang Estudyante sa Graduate School

Ni Su Wei, Tsina

Napakahirap ng pamilya ko noong bata pa ako, at minamaliit kami ng aming mga kapitbahay at kamag-anak. Mula pagkabata, tinuruan ako ng nanay ko, “Kailangan mong mag-aral nang mabuti at bigyan ng karangalan ang pamilya natin paglaki mo.” Itinatak ko sa aking isipan ang mga salita ng nanay ko at nagsikap ako nang husto sa aking pag-aaral, umaasang balang araw ay makakakuha ako ng mataas na antas ng edukasyon at magandang trabaho, at mapapabuti ang buhay ng aking pamilya. Isang beses, pagkatapos kong maoperahan dahil sa bali, pinalabas ako na may cast ang paa at hindi ako makalakad at araw-araw akong pinapasan ng nanay ko papunta sa eskuwelahan. Nagtiyaga ako sa aking pag-aaral sa kabila ng sakit at kakaibang tingin ng iba. Hindi ko kailanman isinuko ang aking pag-aaral, kahit na ilang beses akong naaksidente noong nag-aaral pa ako. Para makapasok sa isang mahusay na unibersidad, hindi ko kailanman pinabayaan ang aking pag-aaral. Araw-araw, mula alas-siyete ng umaga hanggang alas-onse ng gabi, maliban sa pagkain, pag-inom, at iba pang pangangailangan, nag-aaral ako. Sa wakas, nakapasok din ako sa isang nangungunang unibersidad. Sa ikatlong taon ko sa kolehiyo, naghanda ako para sa entrance exam sa graduate school. Para makapasok sa isang prestihiyosong graduate program, halos isang taon akong nagkulong, gumugugol ng mahigit sampung oras bawat araw sa library para pag-aralan ang mga kurso sa graduate school. Hindi ko tinangkang hayaang mag-relax ang sarili ko kahit kaunti. Sa huli, nakamit ko ang aking layon at natanggap ako sa isa sa mga pinakaprestihiyosong programa sa graduate school sa bansa. Pagkatapos ng graduation, nagsimula akong magtrabaho sa isang research institute sa isang pampublikong institusyon at nagsimula akong mamuhay ng tipikal na alas-nuwebe-hanggang-ala-singko na buhay. Maayos din naman ang mga benepisyo at sahod. Ang mga kamag-anak na dati ay mababa ang tingin sa amin ay nagsimula nang magdala ng mga regalo at dumalaw. Kapag nakikipagkita ako sa mga kaklase ko, binabati at pinupuri rin nila ako. Naging karangalan ako ng aking mga magulang, at talagang naging masaya ako.

Ngunit pagkatapos kong magsimulang magtrabaho, nakaramdam ako ng hindi maipaliwanag na kahungkagan sa loob. Matagal akong nanatili sa larangan ng siyentipikong pananaliksik, at habang mas marami akong pinag-aaralang kaalamang siyentipiko, mas lalo kong napagtatanto na napakaraming hindi maarok na walang nakaaalam sa mundong ito. Kahit na ialay ko pa ang buong buhay ko sa pananaliksik, ang magiging resulta sa huli ay isang patak lamang sa karagatan. Kaya ano pa ang saysay ng pagpapatuloy sa pananaliksik na ito? Hindi ko alam kung ano ang dapat kong hangarin o kung paano maaalis ang pakiramdam na ito ng kahungkagan at pagkalito. Sinubukan kong punan ang aking buhay ng ehersisyo at pagbabasa, ngunit walang nangyari. Sa tuwing mayroon akong libreng oras, isang malaking pakiramdam ng kahungkagan ang lumalamon at sumisira sa akin. Para mas maramdaman kong may kabuluhan ang buhay ko, nagpasya akong mag-apply sa isang prestihiyosong unibersidad sa ibang bansa para sa karagdagang pag-aaral, umaasang masisiguro ang mas magandang kinabukasan. Bagama’t alam kong magdudulot ito ng malaking pressure, inalo ko pa rin ang sarili ko, sinasabing, “Ganito lang talaga ang buhay. Nagsusumikap ang mga taong umangat tulad ng tubig na dumadaloy pababa. Ganap itong normal.” Noong naghahanda na akong abutin ang layon na ito, nagkataon lang na narinig ko ang ebanghelyo ng Makapangyarihang Diyos sa mga huling araw. Sa pamamagitan ng pagbabasa ng mga salita ng Diyos, nalaman kong ang mga tao ay nilikha ng Diyos at hindi tiwali noong simula, na ang mga tao ay maaaring mamuhay nang may pagkakasundo nang walang mga alitan, ngunit pagkatapos na gawing tiwali ni Satanas ang mga tao, nagkaroon sila ng lahat ng uri ng mga tiwaling disposisyon, at nagsimulang mag-away at manlinlang sa isa’t isa, namumuhay sa kadiliman at pagdurusa. Upang iligtas ang sangkatauhan at upang makamit ng mga tao ang katotohanan at buhay, isinagawa ng Diyos ang tatlong yugto ng gawain sa Kapanahunan ng Kautusan, Kapanahunan ng Biyaya, at Kapanahunan ng Kaharian. Ngayon, ginagawa ng Diyos ang huling yugto ng Kanyang gawain, na ito ay ang ihayag ang lahat ng katotohanan sa sangkatauhan, upang makalaya ang mga tao mula sa mga gapos at pinsala ni Satanas, iwaksi ang kanilang mga satanikong tiwaling disposisyon, at sa huli ay maakay sa isang napakagandang hantungan. Habang mas binabasa ko ang mga salita ng Diyos, mas lalo akong naaakit, at naunawaan ko ang kahulugan at mga hiwaga ng buhay sa pamamagitan ng Kanyang mga salita, at nagtamasa ako ng kapayapaan at kagalakan sa aking puso na hindi ko pa naranasan kailanman.

Isang beses, nabasa ko ang mga salitang ito ng Diyos: “Mula nang unang magkaroon ang tao ng agham panlipunan, ang isip ng tao ay naging abala sa agham at kaalaman. Ang agham at kaalaman ay naging mga kagamitan para sa pamumuno ng sangkatauhan, at doon ay wala nang sapat na puwang para sa tao upang sambahin ang Diyos, at walang kanais-nais na mga kondisyon para sa pagsamba sa Diyos. Ang posisyon ng Diyos ay lumubog nang lalo pang mas mababa sa puso ng tao. Kung walang puwang para sa Diyos sa kanyang puso, ang panloob na mundo ng tao ay madilim, walang pag-asa, at hungkag. Dahil dito, lumitaw ang maraming panlipunang siyentipiko, mananalaysay, at mga pulitiko upang magpahayag ng mga teorya ng agham panlipunan, teorya ng ebolusyon ng tao, at iba pang mga teorya na sumasalungat sa katotohanan na nilikha ng Diyos ang tao upang punuin ang puso at isip ng tao. At sa ganitong paraan, ang mga naniniwala na ang Diyos ang lumikha ng lahat ng bagay ay lalo pang nangaunti, at ang mga naniniwala sa teorya ng ebolusyon ay lalo pang dumami ang bilang. Parami nang parami ang mga tao na itinuturing ang mga talaan ng gawain ng Diyos at Kanyang mga salita sa kapanahunan ng Lumang Tipan bilang mga alamat at mga kathang-isip. Sa kanilang mga puso, ang mga tao ay nagwalang-bahala sa karangalan at kadakilaan ng Diyos, sa pag-iral ng Diyos, at sa doktrina na ang Diyos ay may kataas-taasang kapangyarihan sa lahat ng bagay. Ang pagpapanatili ng sangkatauhan at ang kapalaran ng mga bayan at mga bansa ay hindi na mahalaga sa kanila. Nakatira ang tao sa isang walang kabuluhang mundo na ang iniintindi lamang ay pagkain, pag-inom, at ang paghahangad ng kasiyahan. … Iilang tao lang ang umaako sa paghanap kung saan kumikilos ngayon ang Diyos, o naghahanap kung paanong Siya ang may kataas-taasang kapangyarihan sa lahat at kung paano Niya inaayos ang hantungan ng tao. … Ang agham, kaalaman, kalayaan, demokrasya, kasiyahan, at kaginhawahan ay nagdadala lamang ng pansamantalang konsuwelo sa tao. Kahit na mayroong ganitong mga bagay, hindi pa rin maiwasan ng tao na magkasala at dumaing sa pagiging hindi patas ng lipunan. Hindi mahahadlangan ng pagkakaroon ng mga bagay na ito ang pangungulila at pagnanais ng tao na tumuklas. Sapagkat ang tao ay nilalang ng Diyos at ang kanyang walang katuturang mga sakripisyo at mga pagtuklas ay maaari lamang magdulot ng higit na pagkabagabag sa kanya, at magdulot na ang tao ay umiral sa palagiang kalagayan ng pagkabalisa, hindi nalalaman kung paano haharapin ang kinabukasan ng sangkatauhan o kung paano haharapin ang landas sa hinaharap, hanggang sa puntong ang tao ay matakot sa agham at kaalaman, at lalong matakot sa damdamin ng kahungkagan. Sa mundong ito, ikaw man ay nakatira sa isang malayang bansa o sa isang bansa na walang mga karapatang pantao, ikaw ay ganap na walang kakayahang takasan ang kapalaran ng sangkatauhan. Ikaw man ang pinuno o ang pinamumunuan, ikaw ay ganap na walang kakayahang takasan ang pagnanais na galugarin ang kapalaran, mga hiwaga, at hantungan ng sangkatauhan, lalong wala kang kakayahang takasan ang nakalilitong damdamin ng kahungkagan. Ang gayong penomeno, na karaniwan sa buong sangkatauhan, ay tinatawag ng mga sosyologo na mga panlipunang penomeno, ngunit walang dakilang taong lumilitaw upang lutasin ang mga gayong problema. Kung tutuusin, ang tao ay tao, at ang katayuan at buhay ng Diyos ay hindi mapapalitan ng sinumang tao. Ang kailangan ng sangkatauhan ay hindi lang ang isang patas na lipunan kung saan ang lahat ng tao ay kumakain nang sapat, pantay-pantay, at malaya; ang kailangan ng sangkatauhan ay ang kaligtasan ng Diyos at ang Kanyang pagtutustos ng buhay sa kanila. Kapag natatanggap ng tao ang itinutustos na buhay ng Diyos at ang Kanyang pagliligtas, saka lamang malulutas ang mga pangangailangan nito, pagnanais na tumuklas, at ang kahungkagan sa puso nito” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Naantig ng mga salita ng Diyos ang puso ko. Napagtanto ko na ang agham at kaalamang hinahangad ko sa buong panahon ay hindi ang katotohanan, at na hindi kayang tustusan ng mga ito ang mga pangangailangan ng aking kaluluwa o lutasin ang pagkalito sa aking buhay. Habang mas hinahangad ko ang mga ito, mas nasasaklaw at napupuno ng agham at kaalaman ang aking puso, na lalong naglalayo sa akin sa Diyos. Kahit na nakikita ako ng iba na may mataas na pinag-aralan at magandang kinabukasan, at inaakala nilang dapat sana ay masaya ako, hindi ako masaya. Sa halip, napuno ako ng kawalang-katiyakan at pagkalito tungkol sa hinaharap. Para maalis ang pakiramdam na ito ng kahungkagan at pagkalito, sinubukan kong punan ang sarili ko ng ehersisyo at pagbabasa, ngunit wala sa mga ito ang makapagpagaan sa kahungkagan sa aking puso, kaya kinumbinsi ko ang sarili ko na hangarin ang mas matataas pang layon sa buhay, naniniwalang ang pagkakaroon ng isang bagay na pagsusumikapan ay makapagpapagaan sa pakiramdam na ito, ngunit sa halip, nauwi akong lalo pang mas nasusupil. At naging malinaw sa akin na kahit na ibuhos ko pa ang buong buhay ko sa siyentipikong pananaliksik, hindi pa rin ako magkakaroon ng gaanong pagkaunawa sa mundong ito, at sa halip, habang mas nagsasaliksik ako, mas marami akong makakaharap na walang nakaaalam, at lalo akong malilito at maguguluhan tungkol sa mundong ito. Napagtanto ko na gaano man karaming libro ang basahin ko o gaano man karaming kaalamang siyentipiko ang matamo ko, kahit na makita pa ako ng iba na may magandang kinabukasan, walang silbi ang lahat ng iyon, at hindi nito malulutas ang kahungkagan sa aking puso o ang pagkalito sa aking buhay. Napagtanto ko rin kung bakit palagi akong hindi makawala sa pagpapahirap na ito ng kahungkagan sa loob; ito ay dahil hindi ko natagpuan ang Diyos, dahil hindi ko natanggap ang Kanyang pagtutustos ng buhay katotohanan para sa tao, at dahil hindi ko naunawaan ang mga hiwaga o kahulugan ng buhay. Nilikha ng Diyos ang sangkatauhan, at kayang itustos ng Diyos kung ano ang kailangan ng mga tao para sa buhay. Tanging ang Diyos ang pinakamahusay na nakakaunawa kung ano ang kailangan ng sangkatauhan, at tanging ang katotohanang ipinahayag ng Diyos ang makalulutas sa kahungkagan sa puso ng tao. Para magkaroon ng mas maraming oras para kumain at uminom ng mga salita ng Diyos, nagpasya ako na huwag nang gumugol pa ng oras at lakas sa paghahangad ng karagdagang pag-aaral sa ibang bansa. Nakita ko na ang pagtuturo sa isang internasyonal na paaralan ay isa ring magandang opsyon, dahil nagkakaloob ito ng mga regular na bakasyon, summer at winter breaks, at mas mataas pa nga ang sahod kaysa sa pagtatrabaho sa isang research institute. Ang pagtuturo ay isa ring matatag at iginagalang na trabaho, kaya lumipat ako ng propesyon at nagsimulang magturo sa isang paaralan.

Isang araw, nabasa ko ang dalawang sipi ng mga salita ng Diyos, at nagkaroon ako ng kaunting pagkaunawa sa kahulugan at halaga ng paggawa ng tungkulin ng isang tao. Sabi ng Makapangyarihang Diyos: “Bilang mga miyembro ng sangkatauhan at tapat na mga Kristiyano, pananagutan at obligasyon nating lahat na ialay ang ating isipan at katawan para sa katuparan ng atas ng Diyos, dahil ang ating buong pagkatao ay nagmula sa Diyos, at ito ay umiiral salamat sa kataas-taasang kapangyarihan ng Diyos. Kung ang mga isipan at katawan natin ay hindi para sa atas ng Diyos at sa makatarungang kapakanan ng sangkatauhan, ang ating mga kaluluwa ay hindi magiging karapat-dapat sa harap niyong mga naging martir para sa atas ng Diyos, at lalong mas mahihiya sa harap ng Diyos, na naglaan sa atin ng lahat ng bagay” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). “Hinahanap ng Diyos ang mga taong nag-aasam na Siya’y magpakita. Hinahanap Niya sila na may-kakayahang makinig sa Kanyang mga salita, mga hindi nakakalimot sa Kanyang atas, at naghahandog ng kanilang puso at katawan sa Kanya. Hinahanap Niya ang mga kasingmapagpasakop at kasing-di-mapanlaban ng mga bata sa Kanyang harapan. Kung ilalaan mo ang iyong sarili sa Diyos, hindi nahahadlangan ng anumang puwersa, titingnan ka ng Diyos nang may pabor at ipagkakaloob sa iyo ang Kanyang mga pagpapala. Kung ikaw ay may mataas na katayuan, dakilang reputasyon, saganang kaalaman, napakaraming ari-arian, at suporta ng maraming tao, subalit nananatili kang hindi nagugulo ng mga bagay na ito at humaharap ka pa rin sa Diyos upang tanggapin ang Kanyang pagtawag at ang Kanyang atas, at na gawin kung ano ang hinihingi ng Diyos sa iyo, ang lahat ng iyong ginagawa ay magiging pinakamakabuluhan sa lupa at pinakamakatarungan na gawain ng sangkatauhan” (Ang Salita, Vol. I. Ang Pagpapakita at Gawain ng Diyos. Apendise 2: Ang Diyos ang May Kataas-taasang Kapangyarihan sa Kapalaran ng Buong Sangkatauhan). Pagkatapos basahin ang mga salita ng Diyos, naunawaan ko ang layunin ng Diyos. Ang gawaing ito sa mga huling araw ay ang huling yugto ng gawain ng Diyos sa pagliligtas sa sangkatauhan. Umaasa ang Diyos na mas maraming tao ang tatanggap sa Kanyang atas, upang madala nila ang mga namumuhay sa kahungkagan at pagdurusa sa harap Niya para tanggapin ang Kanyang pagliligtas, at makalaya mula sa pagpapahirap at katiwalian ni Satanas. Ito ang pinakamakatarungang adhikain ng sangkatauhan, at ito ang ating tungkulin at pananagutan bilang mga Kristiyano. Gaano man kataas ang katayuan, katanyagan, kaalaman, o kayamanan ng isang tao, kung kaya niyang isantabi ang mga bagay na ito para tanggapin ang atas ng Diyos at gawin ang kanyang tungkulin bilang isang nilikha, kung gayon, ito ay isang bagay na sinasang-ayunan ng Diyos. Naisip ko kung paanong namuhay ako sa kahungkagan at pagdurusa bago ako nanampalataya sa Diyos, hindi alam kung paano tatahakin ang aking landas sa buhay sa hinaharap, at kung gaano kasakit at kawalan ng magawa ang naramdaman ko kapag nahaharap sa mga kahirapan at kagipitan sa aking buhay. Ang pagliligtas ng Diyos ang nagpalaya sa akin mula sa gayong hungkag at litong buhay, at nagbigay sa akin ng sandigan at direksyon. Pinahintulutan ako ng Diyos na marinig muna ang Kanyang tinig, kaya dapat kong ipangaral ang ebanghelyo ng Diyos sa mga tao na, tulad ko, ay namumuhay sa kahungkagan at pagdurusa, upang marinig din nila ang tinig ng Diyos, maunawaan ang katotohanan, at mamuhay nang may kapayapaan at kagalakan. Nang maisip ko ang mga ito, nagnais akong magkaroon ng mas maraming oras para gawin ang aking tungkulin. Ngunit ang aking pang-araw-araw na iskedyul sa paaralan ay siksik na siksik, at minsan hindi man lang ako makahanap ng oras para magbasa pa ng mga salita ng Diyos. Sa pagkakakita ko sa mga kapatid na aktibong ginagawa ang kanilang mga tungkulin, nabalisa ako, at gusto kong isuko ang trabahong ito na kumukonsumo ng napakarami kong oras at lakas. Ngunit nag-aatubili akong bitiwan ito. Halos dalawampung taon ang ginugol ko sa matiyagang pag-aaral para lang makakuha ng mataas na antas ng edukasyon at magandang trabaho, at sa puntong ito, hindi pa ako matagal na nagtatrabaho, at hindi ko pa napararangalan nang wasto ang aking mga magulang, kaya paanong basta ko na lang bibitiwan ang lahat ng ito? Labis na nagtatalo ang kalooban ko at hindi ko alam kung ano ang pipiliin ko.

Isang araw, narinig ko ang isang himno ng mga salita ng Diyos at labis akong naantig.

Dapat Ilagay Mo ang Paniniwala sa Diyos Nang Higit sa Lahat

1  Kung nais mong maniwala sa Diyos, at kung nais mong matamo ang Diyos at ang Kanyang kasiyahan, maliban kung magtiis ka ng partikular na antas ng sakit at maglaan ng partikular na pagsisikap, hindi mo makakamtan ang mga bagay na ito. Marami na kayong narinig na pangaral, ngunit ang marinig lamang ito ay hindi nangangahulugan na inyo ang sermon na ito; kailangan mong namnamin ito at gawin itong isang bagay na pag-aari mo. Kailangan mong ilangkap ito sa iyong buhay at isama ito sa iyong pag-iral, na tinutulutan ang mga salita at pangaral na ito na gabayan ang paraan ng iyong pamumuhay at maghatid ng kabuluhan at kahulugan sa iyong buhay. Kapag nangyari iyon, magiging sulit ang pakikinig mo sa mga salitang ito.

2  Kung ang mga salitang Aking sinasambit ay hindi naghahatid ng anumang pagbabago sa iyong buhay o nagdaragdag ng anumang halaga sa iyong pag-iral, walang dahilan para pakinggan mo ang mga ito. Dapat mong tratuhin ang pananampalataya sa Diyos bilang ang pinakamahalagang usapin sa buhay mo, mas mahalaga kaysa sa pagkain, pananamit, o iba pang bagay—sa ganitong paraan, aani ka ng mga resulta. Kung naniniwala ka lamang kapag may panahon ka, at hindi mo kayang ilaan ang buong pansin mo sa iyong pananampalataya, at kung palagi kang naguguluhan sa iyong pananampalataya, wala kang mapapala.

—Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi X

Sa paulit-ulit na pagninilay sa mga salita ng Diyos, naunawaan ko na kung gusto nating makamit ang katotohanan at isang tunay na buhay sa ating pananampalataya sa Diyos, hindi ito usapin lamang ng pagbabasa ng mga salita ng Diyos at pag-unawa sa ilang doktrina. Ang pagkakamit ng mga bagay na ito ay nangangailangan ng pagsasagawa at pagdanas sa mga salita ng Diyos sa tunay na buhay, at pagpapahintulot sa mga salita ng Diyos na baguhin ang buhay paghahangad ng isang tao. Kung nagpapahayag lang ng pananalig sa Diyos ang isang tao ngunit hindi isinasagawa at dinaranas ang katotohanan sa lahat ng aspekto, at itinuturing pa rin niya ang paghahangad ng mga makamundong kinabukasan bilang mga layon niya sa buhay, kung gayon, sa pamumuhay sa ganitong paraan, hindi niya kailanman makakamit ang katotohanan. Nagpahayag ang Diyos ng napakaraming katotohanan sa mga huling araw, ngunit hindi ko pa natatapos basahin ang marami sa mga salita ng Diyos, at hindi ko pa nga lubos na nauunawaan ang mga salita at doktrina. Gayumpaman, isinasagawa ko ang aking pananalig gaya nito sa libreng oras ako, gumugugol ng maraming oras araw-araw sa trabahong walang naidudulot na kapakinabangan sa aking buhay, at wala na akong natitirang sobrang oras para kumain at uminom ng mga salita ng Diyos at maunawaan ang katotohanan. Kung patuloy akong nagsagawa ng aking pananalig sa ganitong paraan sa libreng oras ko, hindi ko kailanman maaabot ang pagkaunawa sa katotohanan sa pagtatapos ng aking pananalig, lalong hindi ang tunay na maranasan at makilala ang katotohanan. Pagkatapos maunawaan ang mga bagay na ito, naging malinaw sa akin ang mga bagay sa aking puso. Hindi ako maaaring patuloy na magsagawa ng aking pananalig sa ganitong paraan sa aking libreng oras, o sisirain ko ang aking pagkakataon para sa kaligtasan. Patuloy akong nanalangin sa Diyos sa aking puso, umaasang gagabayan Niya ako para makagawa ng tamang desisyon.

Patuloy akong nag-iisip, kung bakit, ngayong nalaman ko nang ang pananampalataya sa Diyos at paghahangad sa katotohanan ang tamang landas sa buhay, napakahirap pa rin para sa akin na isuko ang aking trabaho para gawin ang aking tungkulin. Ano ba talaga ang ikinababahala ko? Napagtanto ko na ang isang dahilan sa likod nito ay ang hirap kong isantabi ang pag-iisip tungkol sa aking mga magulang. Nag-alala ako na kung hindi ako magtatrabaho at kikita ng pera, hindi ko magagawang parangalan nang wasto ang aking mga magulang, at bibiguin ko ang aking mga magulang pagkatapos ng lahat ng taon ng kanilang mga pagsisikap at inaasahan. Hinanap ko kung ano ang sinasabi ng mga salita ng Diyos sa kontekstong ito. Naalala ko ang dalawang sipi ng mga salita ng Diyos at hinanap ko ang mga ito para basahin. Sabi ng Makapangyarihang Diyos: “Mula sa sandaling isilang kang umiiyak sa mundong ito, sinisimulan mo nang gampanan ang iyong mga responsabilidad. Alang-alang sa plano ng Diyos at sa Kanyang ordinasyon, ginagampanan mo ang iyong papel at sinisimulan ang iyong paglalakbay sa buhay. Anuman ang iyong maaaring pinagmulan, at anumang paglalakbay ang maaaring nasa iyong harapan, walang makakatakas sa mga pamamatnugot at pagsasaayos ng Langit, at walang sinumang makakakontrol sa sarili nilang kapalaran, dahil Siya lamang na may kataas-taasang kapangyarihan sa lahat ng bagay ang may kakayahan sa gayong gawain” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). “Nilikha ng Diyos ang mundong ito at dinala rito ang tao, isang buhay na nilalang na pinagkalooban Niya ng buhay. Dahil dito, nagkaroon ng mga magulang at kamag-anak ang tao, at hindi na nag-iisa. Mula nang unang makita ng tao ang materyal na mundong ito, itinadhana siyang mabuhay sa loob ng ordinasyon ng Diyos. Ang hininga ng buhay mula sa Diyos ang sumusuporta sa bawat nabubuhay na nilalang sa kanilang paglaki hanggang sa kanilang pagtanda. Sa panahon ng prosesong ito, walang nakadarama na umiiral at lumalaki ang tao sa ilalim ng pangangalaga ng Diyos; sa halip, naniniwala sila na ang tao ay lumalaki sa ilalim ng biyaya ng pagpapalaki ng mga magulang, at na ang sarili niyang instinto sa buhay ang gumagabay sa kanyang paglaki. Ito ay dahil hindi alam ng tao kung sino ang nagkaloob ng buhay niya, o kung saan ito nanggaling, lalo nang hindi niya alam kung paano lumilikha ng mga himala ang likas na pag-uugali niya sa buhay. Ang alam lang niya ay na pagkain ang saligan ng pagpapatuloy ng kanyang buhay, na pagtitiyaga ang pinagmumulan ng pag-iral ng buhay niya, at na ang mga paniniwala sa kanyang isipan ang puhunan kung saan nakadepende ang kanyang pananatiling buhay. Tungkol sa biyaya at panustos ng Diyos, walang anumang nababatid ang tao, at sa ganitong paraan niya inaaksaya ang buhay na ipinagkaloob sa kanya ng Diyos…. Wala kahit isang tao, na pinangangalagaan ng Diyos sa araw at gabi, ang nagkukusang sumamba sa Kanya. Patuloy lang na gumagawa ang Diyos sa taong wala Siyang anumang inaasahan, ayon sa naplano na Niya. Ginagawa Niya iyon sa pag-asang balang araw, magigising ang tao mula sa panaginip nito at biglang matatanto ang halaga at kahulugan ng buhay, ang halagang ibinayad ng Diyos para sa lahat ng Kanyang ibinigay sa kanya, at ang masidhing pananabik ng Diyos na manumbalik ang tao sa Kanya” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Sa pagninilay sa mga salita ng Diyos, naging malinaw ang aking puso at labis akong naantig. Ang mga tao ay nagmula sa Diyos, at ang ating hininga ng buhay ay ibinigay ng Diyos. Wala tayong utang na loob sa ating mga magulang. Ang katunayan na pinalaki ako ng aking mga magulang at tinustusan ang aking pag-aaral ay kataas-taasang kapangyarihan at mga pagsasaayos ng Diyos. Tinutupad lamang ng aking mga magulang ang kanilang mga responsabilidad at obligasyon. Anuman ang antas ng edukasyon na mayroon ako ay pauna na ring itinalaga ng Diyos, hindi itinakda ng aking mga magulang. Dapat kong tanggapin ang pagmamahal at mga sakripisyo ng aking mga magulang mula sa Diyos. Sa pagbabalik-tanaw, wala sa mga yugto ng aking buhay ang aking hawak. Halimbawa, sa mga batang kaedad ko sa aming nayon, ako lang ang hindi nakapasok sa maraming klase dahil sa maraming aksidente gayumpaman, maayos pa rin akong nakausad sa aking pag-aaral. Isa pa, maraming beses na seryoso akong naaksidente noong bata pa ako, ngunit lahat ng iyon ay muntik-muntikanan lang. Nakarating ako sa puntong ito sa ilalim ng pangangalaga at proteksyon ng Diyos, at ang pinakadapat kong pasalamatan ay ang Diyos. Bukod pa rito, bawat isa sa atin ay may kanya-kanyang misyon. Mayroon akong tungkulin at responsabilidad na dapat kong tuparin, at isang landas sa buhay na itinakda ng Diyos para sa akin, at hindi ako dapat mamuhay para lamang sa mga inaasahan ng aking mga magulang. May sariling kapalaran ang aking mga magulang, at hindi naman sa kapag nagsikap ako sa pagtatrabaho at kumita ng pera, mababago ko na ang kanilang kapalaran. Kung hindi itinakda ng Diyos ang magagandang kondisyon ng pamumuhay para sa kanila, kung gayon, gaano man ako magsumikap, hindi sila makikinabang dito. Hindi ko dapat laging sinusubukang lumikha ng masayang buhay para sa aking mga magulang gamit ang sarili kong mga kamay. Ngayong sa wakas ay natagpuan ko na ang tamang landas sa buhay, at natanggap ko na ang buhay pagtutustos mula sa mga salita ng Diyos, dapat akong magsagawa ayon sa mga salita ng Diyos, tumingin sa Diyos, ipagkatiwala ang lahat, kabilang ang aking mga magulang, sa Kanya, at masigasig na hangarin ang katotohanan.

Bagama’t nilayon kong isuko ang aking trabaho at gugulin nang lubos ang aking sarili para sa Diyos, nang maisip kong isuko ang kinabukasang hinangad ko nang mahigit dalawampung taon, medyo nag-aatubili pa rin ang puso ko. Sa paghahanap at pagninilay, napagtanto kong ang kawalan ko ng determinasyon ay dahil hindi ko pa nakikita nang malinaw ang katanyagan at pakinabang, dahil gusto ko pa ring mamukod-tangi at maghangad ng isang buhay na nakahihigit sa buhay ng iba, at dahil din sa hindi ko naunawaan ang kahalagahan ng paghahangad sa katotohanan. Kaya, sinadya kong hanapin ang katotohanan sa larangang ito. Binasa ko ang mga salita ng Diyos: “Iyong mapapansin na sa mga walang pananampalataya, maraming mang-aawit at artista sa pelikula na handang magtiis ng paghihirap at ialay ang kanilang sarili sa trabaho nila bago sila sumikat. Ngunit nang makamit na nila ang kasikatan at magsimula na silang kumita ng malaking pera, hindi na sila tumatahak sa tamang landas. Ang ilan sa kanila ay gumagamit ng droga, ang ilan ay nagpapatiwakal, at umiikli ang kanilang buhay. Ano ang sanhi nito? Sobra-sobra ang kanilang materyal na kasiyahan, masyado silang komportable, at hindi nila alam kung paano magkamit ng higit na kasiyahan o kasabikan. Ang ilan sa kanila ay gumagamit ng droga upang makahanap ng higit na kasabikan at kasiyahan, at paglipas ng panahon, ay nalululong dito. Ang ilan ay namamatay dahil sa sobrang paggamit ng droga, at ang iba na hindi alam kung paano makaalpas dito ay nagpapatiwakal na lang sa bandang huli. Napakaraming halimbawa na ganito. Gaano man kaayos ang iyong pagkain, pananamit, pamumuhay, pagsasaya, o gaano man kaginhawa ang iyong buhay, at gaano kalubos mo mang nakakamit ang iyong mga ninanasa, sa bandang huli, mapupuno ka lang ng kalungkutan, at ang resulta ay pagkawasak. Ito bang kaligayahang hinahangad ng mga walang pananampalataya ay tunay na kaligayahan? Ang totoo, hindi ito kaligayahan. Ito ay imahinasyon ng tao, ito ay isang uri ng kasamaan, ito ay isang landas kung saan sumasama ang mga tao. Ang diumano’y kaligayahang hinahangad ng mga tao ay huwad. Ang totoo, ito ay pagdurusa. Isa itong mithiing hindi dapat hangarin ng mga tao, at hindi rin dito nasusukat ang halaga ng pamumuhay. Ang ilan sa mga pamamaraan at metodong ginagamit ni Satanas para gawing tiwali ang mga tao ay paghangarin silang mapasaya ang laman at magpalayaw sa kahalayan bilang mithiin. Sa ganitong paraan, ginagawang manhid ni Satanas ang mga tao, inaakit nito ang mga tao, at ginagawang tiwali ang mga tao, ipinaparamdam sa kanila na tila ba ito ang kaligayahan at inaakay silang habulin ang layuning iyon. Naniniwala ang mga tao na ang makamtan ang mga bagay na iyon ay ang makamtan ang kaligayahan, kaya ginagawa ng mga tao ang lahat ng kanilang makakaya para hangarin ang mithiing iyon. Ngunit pagkatapos nilang makamtan ito, hindi kaligayahan ang kanilang nararamdaman kundi kalungkutan at hinagpis. Pinatutunayan nito na hindi iyon ang tamang landas; iyon ay daan patungo sa kamatayan” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Inuubos ng mga tao ang panghabambuhay na enerhiya sa paglaban sa kapalaran, at ginugugol ang buong buhay nila sa pagiging abala para tustusan ang kanilang pamilya at pabalik-balik silang nagmamadali alang-alang sa katanyagan at pakinabang. Ang mga bagay na pinahahalagahan ng mga tao ay ang pagmamahal ng pamilya, salapi, at kasikatan at pakinabang at itinuturing nila ang mga ito bilang ang pinakamahahalagang bagay sa buhay. Lahat ng tao ay nagrereklamo tungkol sa pagiging malas, subalit isinasantabi pa rin nila sa kanilang isipan ang mga usapin na pinakanararapat na unawain at siyasatin ng mga tao: bakit buhay ang tao, paano dapat mamuhay ang tao, at ano ang kahalagahan at kabuluhan ng buhay. Ilang taon man silang mabubuhay, ginugugol lamang nila ang buong buhay nila sa pagiging abala sa paghahanap ng kasikatan at pakinabang, hanggang sa lumipas na ang kabataan nila at nagkaroon na sila ng uban at kulubot, hanggang sa mapagtanto nila na hindi mapapahinto ng kasikatan at pakinabang ang pagtanda nila, na hindi maaaring punan ng salapi ang kahungkagan ng puso nila, at hanggang sa maunawaan nila na walang sinuman ang makakatakas mula sa mga batas ng pagsilang, pagtanda, pagkakasakit, at kamatayan, at na walang makakatakas sa mga pagsasaayos ng kapalaran. … Bagaman ang iba’t ibang kasanayan sa pamumuhay kung saan nagpapakadalubhasa ang mga tao sa buong buhay nila ay nagpapahintulot sa kanila na magkaroon ng kasaganaan sa mga materyal na kaginhawahan, ang mga kasanayang iyon ay di-kailanman nakapagdadala ng tunay na konsuwelo at kapanatagan sa puso nila. Sa halip ay patuloy na nagiging dahilan ang mga ito para ang mga tao ay mawalan ng direksiyon, mahirapang kontrolin ang kanilang mga sarili, at mapalampas ang sunod-sunod na pagkakataon na matutuhan ang kabuluhan ng buhay, at nagdudulot ito ng mga nakatagong problema hinggil sa kung paano tamang haharapin ang kamatayan—nasisira ang buhay ng mga tao sa ganitong paraan. Tinatrato ng Lumikha ang lahat nang patas, binibigyan ang bawat isa ng panghabambuhay na mga pagkakataon na maranasan at makilala ang Kanyang kataas-taasang kapangyarihan, subalit tanging kapag papalapit na ang kamatayan, kapag nakaamba na sa isang tao ang kawit ni kamatayan, ay saka pa lamang makikita ng tao ang liwanag—at kapag nagkagayon ay huling-huli na ang lahat” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Sa pagninilay sa mga salita ng Diyos, naunawaan ko na gaano man kaganda ang materyal na buhay ng isang tao o gaano man kalaking katanyagan at pakinabang ang matamo niya, hindi ito katumbas ng tunay na kaligayahan. Ang paghahangad ng katanyagan at pakinabang ay isang paraan ng pagliligaw ni Satanas sa mga tao palayo sa Diyos. Kahit na gugulin ko pa ang buong buhay ko sa paghahangad ng pera, katanyagan, at pakinabang, hindi ako mapapalaya ng mga bagay na ito mula sa espirituwal na kahungkagan at pasakit, bagkus, magiging dahilan pa ang mga ito para makaligtaan ko ang pagkakataong makamit ang katotohanan at masira ang aking buhay. Nag-aatubili akong iwanan ang aking trabaho dahil gusto ko itong gamitin para makakuha ng malalaking gantimpala, para makamit ang isang nakahihigit at masayang buhay, at para hindi na maliitin ng iba ang aking pamilya. Ngunit talaga bang masaya ako matapos makamit ang mga bagay na ito? Halos dalawampung taon ang ginugol ko sa paghahangad ng mataas na antas ng edukasyon para makamit ang respeto ng iba, at ngayon ay nakamit ko na ang paghanga ng iba at ang mga papuri mula sa mga kaibigan at kamag-anak, ngunit walang naramdamang kapayapaan o katiwasayan ang puso ko, at sa kaibuturan, madalas pa rin akong nilalamon at sinisira ng mga pakiramdam ng kahungkagan at pagkalito. Bukod dito, nagdulot sa akin ng malaking pressure ang paghahangad na ito. Palagi akong nasasangkot sa mga paghahambing at kumpetisyon sa iba, hanggang sa punto na pagkatapos ng graduation, nag-alala ako na kung hindi ako maghahangad ng mas mataas na edukasyon, mahuhuli ako at mamaliitin. Kahit na hindi ko talaga gusto ang gawaing siyentipikong pananaliksik, para sa kapakanan ng pagkakamit ng pagtingin ng iba, pinilit ko pa rin ang sarili ko na mag-aral sa ibang bansa, ipagpatuloy ang aking pananaliksik, at gugulin pa nga ang aking buhay sa pagsusumikap para dito. Napagtanto ko na ang paghahangad ng katanyagan at pakinabang ay parang isang napakalalim na hukay. Hindi ito kailanman matutugunan, at nagdudulot ito ng pakiramdam ng pagsupil at pagkabalisa sa kaluluwa, hindi nag-aalok ng anumang kaligayahan. Katulad ng maraming sikat na tao at manunulat—mayroon silang katanyagan, kayamanan, at saganang materyal na kasiyahan, ngunit sa huli, nararamdaman pa rin nilang hungkag ang buhay at hindi nila alam kung ano ang hahangarin. Ang ilan pa nga ay gumagamit ng droga, habang ang iba naman ay dumaranas ng depresyon at nagpapakamatay. Pinatutunayan nitong ang katanyagan, pakinabang, pera, at materyal na kasiyahan ay hindi makapagdudulot ng tunay na masayang buhay. Binigyan ako ng Diyos ng pagkakataong hangarin ang katotohanan at makilala ang Lumikha, at kung nagpatuloy akong gumugol ng malaking bahagi ng aking oras bawat araw sa trabaho at sa paghahangad ng katanyagan at pakinabang, na walang gaanong natitirang oras para pagnilayan ang mga salita ng Diyos at hangarin ang pagkaunawa sa katotohanan, kung gayon ang aking paghahangad ay hindi magiging iba sa landas ng mga makamundong tao, at sa huli, magiging alipin ako ng pera, katanyagan at pakinabang, at mamumuhay akong hindi makakatakas sa kahungkagan at takot sa kamatayan sa loob ko. Hindi ba’t masasayang lang ang buhay ko? Ngayon, sapat akong mapalad na natanggap ko ang gawain ng Diyos sa mga huling araw, at naunawaan ko na kung tungkol saan talaga ang buhay, kung tungkol saan ang mundong ito, at kung ano ang halaga at kahulugan ng buhay. Sa pamamagitan lamang ng paggugol ng mas maraming oras sa paggawa ng aking tungkulin, at paghahangad na makamit ang katotohanan at makilala ang kataas-taasang kapangyarihan ng Diyos, na magiging tunay na mahalaga at makabuluhan ang aking buhay. Pagkatapos maunawaan ang mga bagay na ito, nagkaroon ako ng mas malinaw na pagkaunawa sa landas na dapat kong piliin sa buhay, at nagpasya akong isuko ang trabahong ito na kumukonsumo ng napakarami kong panahon.

Kalaunan, nabasa ko pa ang dalawang sipi ng mga salita ng Diyos, na nagbigay sa akin ng higit pang motibasyon. Sabi ng Makapangyarihang Diyos: “Ano ang dapat ninyong pagnilay-nilayan sa inyong puso matapos ninyong mapakinggan ang kantang, ‘Siya Na May Kapangyarihan sa Lahat’? Kung malalaman ng sangkatauhan kung bakit sila nabubuhay at bakit sila namamatay, at sino, sa katunayan, ang May Kataas-taasang Kapangyarihan sa mundong ito at sa lahat ng bagay at ang Nag-iisa na namumuno sa lahat, at kung nasaan Siya mismo, at kung ano ang hinihingi Niya sa tao—kung mauunawaan ng sangkatauhan ang mga bagay na ito, malalaman nila kung paano pakikitunguhan ang Lumikha, at paano sasamba at magpapasakop sa Kanya, magkakamit sila ng suporta sa kanilang puso, magiging payapa sila at masaya, at hindi na sila mabubuhay sa gayong pighati at pasakit. Sa huling pagsusuri, dapat maunawaan ng mga tao ang katotohanan. Ang landas na kanilang pinipili para sa kanilang buhay ay napakahalaga, at mahalaga rin kung paano sila nabubuhay. Kung paano nabubuhay ang isang tao at ang landas na tinatahak niya ang nagpapasya kung ang buhay ng isang tao ay masaya o malungkot. Ito ay isang bagay na dapat maunawaan ng mga tao. … Gaano man kaabala ang mga tao sa mundong ito, gaano man sila naging matagumpay sa kanilang propesyon, gaano man kasaya ang kanilang mga pamilya, gaano man kalaki ang kanilang pamilya, gaano man kaprestihiyoso ang kanilang katayuan—may kakayahan ba silang tahakin ang tamang landas ng buhay ng tao? Sa paghahabol sa katanyagan at pakinabang, sa mundo, o sa pagpupursigi sa kanilang mga karera, may kakayahan ba silang makita ang katotohanan na nilikha ng Diyos ang lahat ng bagay at Siya ang may kataas-taasang kapangyarihan sa kapalaran ng sangkatauhan? Imposible ito. Anuman ang hinahangad ng mga tao, o nasaang landas man sila, kung hindi nila kinikilala ang katunayan na ang Diyos ang may kataas-taasang kapangyarihan sa kapalaran ng sangkatauhan, kung gayon, ang landas na kanilang tinatahak ay mali. Hindi ito ang tamang landas, kundi ang baluktot na landas, ang landas ng kasamaan. Hindi mahalaga kung nagtamo ka ng kasiyahan mula sa iyong espirituwal na suporta, o kung hindi, at hindi mahalaga kung saan mo natatagpuan ang suportang iyon: Hindi ito tunay na pananampalataya, at hindi ito ang tamang landas para sa buhay ng tao. Ano ang ibig sabihin ng pagkakaroon ng tunay na pananampalataya? Ito ay ang pagtanggap sa pagpapakita at sa gawain ng Diyos at pagtanggap sa lahat ng katotohanang ipinahayag ng Diyos. Ang katotohanang ito ay ang tamang landas para sa buhay ng tao at ang katotohanan at buhay na dapat hangarin ng mga tao. Ang pagtahak sa tamang landas sa buhay ay pagsunod sa Diyos at pagkakaroon ng kakayahang maunawaan ang katotohanan sa pamumuno ng Kanyang mga salita, ang maunawaan ang katotohanan, malaman kung ano ang mabuti at ano ang masama, malaman kung ano ang positibo at kung ano ang negatibo, at maunawaan ang Kanyang kataas-taasang kapangyarihan at kapangyarihang walang-hanggan. Kapag tunay na nauunawaan ng mga tao sa kanilang puso na hindi lamang nilikha ng Diyos ang langit at lupa at lahat ng bagay kundi Siya rin ang May Kataas-taasang Kapangyarihan sa sansinukob at sa lahat ng bagay, magagawa nilang magpasakop sa lahat ng Kanyang pamamatnugot at pagsasaayos, mamuhay ayon sa Kanyang mga salita, at matakot sa Diyos at umiwas sa kasamaan. Ito ang pagtahak sa tamang landas para sa buhay ng tao. Kapag tinatahak ng mga tao ang tamang landas sa buhay, mauunawaan nila kung bakit nabubuhay ang mga tao at kung paano sila dapat mamuhay upang mabuhay sa liwanag at matanggap ang pagpapala at pagsang-ayon ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Sa Bibliya nasusulat ang tungkol kay Job: ‘Gayon namatay si Job, na matanda at puspos ng mga kaarawan’ (Job 42:17). Ito ay nangangahulugan na nang namatay si Job, wala siyang mga panghihinayang at hindi siya nakaramdam ng sakit, bagkus ay natural siyang lumisan sa mundong ito. … Anuman ang naranasan ni Job, ang mga pinagsikapan at layunin niya sa buhay ay masasaya at hindi masasakit. Siya ay maligaya hindi dahil sa mga pagpapala o pagsang-ayon na iginawad sa kanya ng Lumikha, kundi mas mahalaga pa rito, dahil sa kanyang mga pinagsikapan at layunin sa buhay, dahil sa lumalagong kaalaman at tunay na pagkaunawa sa kataas-taasang kapangyarihan ng Lumikha na kanyang natamo sa pamamagitan ng pagkatakot sa Diyos at pag-iwas sa kasamaan, at dagdag pa rito, dahil sa nakamamanghang mga gawa Niya na personal na naranasan ni Job sa panahon na napailalim siya sa kataas-taasang kapangyarihan ng Lumikha, at sa magiliw at di-malilimutang mga karanasan at mga alaala ng pakikisalamuha, pakikipagkilala, at kapwa pagkakaunawaan sa pagitan ng tao at ng Diyos. Si Job ay masaya dahil sa kapanatagan at kagalakan na nagmula sa pagkaalam tungkol sa mga layunin ng Lumikha, at dahil sa may-takot-sa-Diyos na puso na lumitaw kay Job matapos makitang ang Lumikha ay dakila, kamangha-mangha, kaibig-ibig, at matapat. Ang dahilan kung bakit nakayang harapin ni Job ang kamatayan nang walang paghihirap ay dahil batid niya na sa kanyang pagkamatay, siya ay babalik sa tabi ng Lumikha. Ang mga pinagsikapan at natamo niya sa buhay ang nagpahintulot sa kanya na harapin ang kamatayan nang mahinahon, ang nagpahintulot sa kanya na harapin ang posibilidad na mahinahong babawiin ng Lumikha ang kanyang buhay, at dagdag pa rito, ang nagpahintulot sa kanya na makatindig nang walang dungis at walang inaalala sa harap ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Pagkatapos basahin ang mga salita ng Diyos, naunawaan kong may isang pagkakataon lang ang mga tao para mabuhay, at na napakahalaga ng kung paano pinipili ng isang tao ang kanyang landas sa buhay, dahil ito ang tumutukoy kung magiging masaya at mahalaga ba ang buhay ng isang tao. Kung gugugulin ng isang tao ang kahabaan ng kanyang buhay sa paghahangad ng makamundong katanyagan at pakinabang, o sa pagtuon sa pamilya at mga bagay ng laman, hindi sila makatatahak sa tamang landas sa buhay, ni hindi nila makikilala ang Lumikha, at tiyak na hindi nila mauunawaan kung bakit sila nabubuhay. Ang pamumuhay sa ganitong paraan ay magreresulta sa mga damdamin ng kahungkagan at pasakit. Sa pamamagitan lamang ng pagsunod sa Diyos, paggamit ng oras ng isang tao para gawin ang tungkulin ng isang nilikha, paghahangad sa katotohanan, at pagkilala sa Diyos, na magiging tunay na mahalaga ang buhay ng isang tao. Katulad ni Job, nagkamit siya ng isang tunay at kongkretong karanasan sa kataas-taasang kapangyarihan at mga pagsasaayos ng Lumikha, at sa pamamagitan ng kanyang tunay na karanasan at pagkaunawa sa kataas-taasang kapangyarihan ng Lumikha, nagawang magpasakop ni Job sa awtoridad ng Lumikha, yamang napalaya na siya mula sa takot sa kamatayan, at, sa huli, “matanda at puspos ng mga kaarawan” (Job 42:17). Sa pamamagitan ng kanyang paghahangad, nakamit ni Job ang isang tunay na masaya at makabuluhang buhay. Ang paghahangad sa ganitong paraan ay makalulutas sa kahungkagan ng buhay at sa takot sa kamatayan. Kinailangan kong tularan ang halimbawa ni Job at hangaring isabuhay ang isang makabuluhang buhay. Pagkatapos maunawaan ito, nagbitiw ako sa aking trabaho.

Pagkatapos kong magbitiw sa trabaho, nakaramdam ako ng malaking kalayaan. Hindi ko na kailangang gumugol pa ng napakaraming oras sa walang kabuluhang kaalaman mula sa libro, at hindi ko na kailangang harapin ang mga pagpapakana at panlilinlang na naroroon sa lugar ng trabaho. Nagkaroon din ako ng mas maraming oras para makipagtipon sa mga kapatid, kumain at uminom ng mga salita ng Diyos, at gawin ang aking tungkulin, at nagkaroon ako ng kaunting pag-usad sa aking buhay pagpasok. Sa kapaligirang isinaayos ng Diyos, naranasan ko ang ilang pagkatalo at pag-urong, at pinungusan ako, na tumulong sa akin na magkamit ng kaunting kaalaman sa aking mapagmataas at mapagmagaling na tiwaling disposisyon, at maunawaan na bilang isang nilikha, dapat akong tumayo sa aking wastong lugar, at matutong maging isang makatwirang tao na tumutupad sa tungkulin ng isang nilikha nang may pagpapakumbaba. Ang pagkakaroon ko ng kakayahang iwanan ang aking trabaho, sumunod sa Diyos, at hangarin ang isang mahalaga at makabuluhang buhay ay dahil sa patnubay at pamumuno ng mga salita ng Diyos. Labis akong nagpapasalamat sa Diyos!


77. Alam Ko Na Ngayon Kung Paano Tratuhin Nang Tama ang mga Tao

Ni Zhou Xusheng, Tsina

Noong Marso 2022, nahalal ako bilang lider sa iglesia. Sa patnubay at tulong ng mga kapatid na katrabaho ko, pagkaraan ng ilang panahon, nagawa kong matuklasan at malutas ang ilang paglihis at problema sa gawain, at unti-unting bumuti ang mga resulta ng gawain. Sinabi ng mga kapatid ko na may kapabilidad ako sa gawain. Napakasaya ko, at naramdaman kong bagama’t maikling panahon pa lang akong nagsasanay, may mahusay akong kakayahan at nagagawa kong matuklasan ang mga problema at magawa nang maayos ang gawain. Inakala ko na isa talaga akong pambihirang talento! Kalaunan, nahalal si Sister Lu Yao bilang lider sa iglesia at ipinareha sa akin. Tinulungan ko siyang matutunan at maunawaan ang gawain. Pagkaraan ng ilang panahon, natuklasan kong si Lu Yao ay nakakalahok lang nang kaunti sa kanyang gawain, ngunit hindi niya talaga kayang pasanin ang gawaing responsabilidad niya. Nakaramdam ako ng kaunting paghamak “Naglaan ako ng maraming oras at pagsisikap para turuan ka kung paano gumawa—bakit napakabagal ng pag-usad mo! Noong panahong itinuturo sa akin ng mga kapatid ko ang gawain, sa sandaling may sabihin sa akin ang isang tao, nauunawaan ko ito at kaya kong magpaliwanag mula rito pagkatapos. Bakit napakahirap nito para sa iyo? Hindi ito maaari. Kailangan kitang pagsabihan nang matindi!” Samakatwid, mahigpit kong sinabi sa kanya, “Naipaliwanag ko na nang napakalinaw kung paano gawin ang mga gampaning ito. Bakit hindi mo pa rin magawa ang mga ito? Nag-iingat ka ba o hindi?” Namula nang husto ang mukha ni Lu Yao, at tahimik siyang yumuko. Nang makita ko kung gaano siya kalungkot, naisip ko, “Sumobra yata ako sa sinabi ko? Kung tutuusin, kasisimula pa lang magsanay ni Lu Yao, at kailangan niyang matutunan ang maraming gampanin. Bukod pa rito, medyo may edad na siya at hindi na rin ganoon kahusay ang memorya niya.” Gayumpaman, naisip ko ulit, “Bagama’t medyo mabagsik ang tono ko, gusto ko lang siyang tulungang matutunan ang gawain sa lalong madaling panahon,” at hindi ako nagnilay sa sarili ko.

Kalaunan, nahalal ako para maging isang mangangaral, at tinutulungan ko ang bagong halal na lider, si Sister Han Lu, na matutunan ang gawain. Minsan, tinitimbang namin kung nakaayon sa mga prinsipyo ang pagpapaalis sa ilang tao. Nakita kong malinaw na nagpamalas ang ilang tao bilang masasamang tao, ngunit hindi ito nakilatis ni Han Lu. Medyo nakaramdam ako ng kaunting paghamak sa puso ko, “Nakagawa ka na dati ng gawain ng pag-aalis. Hindi ba’t nagbahaginan na tayo dati tungkol sa mga prinsipyo sa larangang ito? Paanong umurong ka pa sa halip na umusad?” Pagkatapos ay naisip ko na nang nakipagbahaginan sa akin ang mga nakatataas na lider at ginabayan ako tungkol sa pagkilatis, bagama’t may mga kakulangan din ako, hindi naman ako katulad niya sa pagiging walang kakayahan. Samakatwid, mahigpit kong sinabi kay Han Lu, “Dapat mong tingnan ang mga problema ayon sa diwa ng mga tao! Hindi maaaring mga hindi mahalagang bagay lang ang tinitingnan mo!” Natigilan si Han Lu nang sabihin ko ito, at mahinang sumagot, “Nauunawaan ko ang mga prinsipyo pagdating sa doktrina, pero kapag nahaharap na ako sa iba’t ibang tao, hindi ko talaga sila makilatis.” Nang marinig ko ito, lalo pa akong nabalisa at nagalit, “Dati, hindi pa ako kailanman nakagawa ng gawain ng pag-aalis, pero naunawaan ko ito sa sandaling ipinaliwanag ito sa akin. Kung tutuusin, nakagawa ka na dati ng gawain ng pag-aalis, paanong wala ka pa ring pagkilatis?” Pagkatapos ay mahigpit ko siyang pinagsabihan, “Hindi ba’t gumagawa ka lang ng mga dahilan para sa sarili mo kapag sinasabi mo ito? Nakagawa ka na dati ng gawain ng pag-aalis, at nagbahaginan na rin tayo dati tungkol sa mga prinsipyo. Kung hindi ka pa rin makakilatis kahit ngayon, hindi ba’t ginagawa mo ang iyong tungkulin nang walang pag-iingat?” Pagkatapos niyang marinig ang sinabi ko, nahihiyang yumuko si Han Lu at hindi na nagsalita. Nang makita ko ang ayos ni Han Lu, naisip ko, “Napigilan ko kaya siya sa paraan ng aking pagsasalita?” Gayumpaman, kapag napapansin ko ang mga problemang ito, hindi ko mapigilan ang sarili kong magbunyag ng pagkamainitin ng ulo. Kalaunan, nagnilay ako: Bakit palagi akong nagbubunyag ng pagkamainitin ng ulo kapag naglilinang ako ng mga tao? Sa panahong iyon, nanalangin ako sa Diyos para maghanap, at sinubukan ko ang lahat ng aking makakaya para pigilan ang sarili ko sa paraan ng aking pagsasalita at pagkilos. Gayumpaman, minsan hindi ko mapigilang sumabog ang galit ko, at pagkatapos ay masasaktan din ang puso ko. Makalipas ang ilang araw, nagbigay si Han Lu sa akin ng isang mungkahi, sinasabing masyadong mataas ang mga hinihingi ko sa iba at ang mabagsik na tono ng aking boses ay nagpapahirap sa iba na tanggapin ang sinasabi ko. Nang marinig ko ang sinabi ni Han Lu, sa simula, hindi ko ito matanggap. Naisip ko, “Sinusubukan ko na nang husto na pigilan ang sarili ko para hindi ako magbunyag ng pagkamainitin ng ulo. Bakit hindi ka magnilay sa sarili mong mga problema? Paano ako magiging mabait sa iyo kung hindi mo magawa nang maayos ang iyong gawain?” Gayumpaman, naalala ko na dati, sinabi ni Lu Yao na humihingi ako sa iba batay sa sarili kong tayog at ngayon ay sinasabi rin iyon ni Han Lu. May pahintulot ng Diyos dito, at hindi ko na patuloy na maipaglalaban ang aking pangangatwiran; dapat akong magpasakop.

Kalaunan, matapos malaman ng isang sister ang tungkol sa aking kalagayan, nakatagpo siya ng ilang sipi ng mga salita ng Diyos para sa akin. Sabi ng Makapangyarihang Diyos: “Kung, bilang isang lider o manggagawa ng iglesia, ay aakayin mo ang mga hinirang ng Diyos sa pagpasok sa katotohanang realidad at sa mabuting pagpapatotoo sa Diyos, ang pinakamahalaga rito ay ang gabayan ang mga tao sa paglalaan nang mas maraming oras sa pagbabasa ng mga salita ng Diyos at pagbabahaginan ng katotohanan. Sa ganitong paraan, ang mga hinirang ng Diyos ay magkakaroon ng mas malalim na kaalaman ukol sa mga pakay ng Diyos sa pagliligtas sa tao at sa layon ng gawain ng Diyos, at mauunawaan ang mga layunin ng Diyos at ang iba’t ibang hinihingi Niya sa tao, kaya’t nagagawa nilang gampanan nang maayos ang kanilang tungkulin at bigyang-kasiyahan ang Diyos. … Magagawa mo bang ipaunawa sa mga tao ang katotohanan at mapapasok sa realidad kung nangangaral ka lang ng mga salita at doktrina para sermunan at pungusan sila? Kung hindi praktikal ang ibinabahagi mo, kung pawang mga salita at doktrina lamang ang mga ito, kahit gaano mo pa sila pungusan at sermunan, mauuwi lang ito sa wala. Sa tingin mo ba na kapag natatakot ang mga tao sa iyo, at sinusunod nila kung anong sabihin mo sa kanila, at hindi sila naglalakas-loob na tumutol, ay nangangahulugan na nauunawaan nila ang katotohanan at nagiging mapagpasakop? Isa itong malaking pagkakamali; hindi ganoon kadali ang buhay pagpasok. Ang ilang lider ay parang isang bagong tagapamahala na sumusubok na magkaroon ng malakas na impresyon, sinusubukan nilang ipatupad ang bago nilang taglay na awtoridad sa mga hinirang ng Diyos upang magpasakop ang lahat sa kanila, iniisip na mas mapapadali nito ang kanilang trabaho. Kung wala kang katotohanang realidad, hindi magtatagal ay mabubunyag ang iyong totoong tayog, malalantad ang mga tunay mong kulay, at maaaring itiwalag ka. Sa ilang administratibong gawain, katanggap-tanggap ang kaunting pagpupungos at pagdidisiplina. Ngunit kung wala kang kakayahang magbahagi ng katotohanan, sa huli, hindi mo pa rin magagawang lutasin ang mga problema, at maaapektuhan nito ang mga resulta ng gawain. Kung, kahit ano pang mga isyu ang lumitaw sa iglesia, patuloy kang nanenermon sa mga tao at naninisi—kung ang ginagawa mo lang ay umasta nang pagalit—ito ang tiwali mong disposisyon kung gayon na ibinubunyag ang sarili nito, at naipakita mo ang pangit na hitsura ng iyong katiwalian. Kung palagi mong iniaangat ang iyong sarili at sinesermunan ang mga tao nang ganito, sa paglipas ng panahon, hindi makakatanggap ang mga tao ng panustos ng buhay mula sa iyo, wala silang anumang makakamit na praktikal, at sa halip ay mamumuhi at masusuklam sila sa iyo. Dagdag pa rito, magkakaroon ng ilang tao na matapos mong maimpluwensiyahan dahil sa kawalan ng pagkakilala, ay manenermon din sa iba at pupungusan sila. Magagalit din sila at iinit ang kanilang mga ulo. Hindi lang sa hindi mo magagawang lutasin ang mga problema ng mga tao—mauudyukan mo rin ang kanilang mga tiwaling disposisyon. At hindi ba’t iyon ay pag-akay sa kanila sa landas tungo sa perdisyon? Hindi ba’t isa itong masamang gawain? Ang isang lider ay pangunahing dapat manguna sa pamamagitan ng pagbabahagi tungkol sa katotohanan at pagtutustos ng buhay. Kung palagi mong iniaangat ang iyong sarili at sinesermunan ang iba, magagawa ba nilang maunawaan ang katotohanan? Kung gagawa ka sa ganitong paraan sa loob ng ilang panahon, kapag malinaw nang nakikita ng mga tao kung ano ka talaga, lilisanin ka nila. Madadala mo ba ang mga tao sa harap ng Diyos sa pamamagitan ng paggawa sa ganitong paraan? Tiyak na hindi; ang magagawa mo lang ay sirain ang gawain ng iglesia at maging sanhi para kamuhian at lisanin ka ng lahat ng taong hinirang ng Diyos” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Huwag mong isipin na nauunawaan mo ang lahat. Sinasabi Ko sa iyo na hindi sapat ang lahat ng nakita at naranasan mo para maunawaan mo kahit ang ika-sanlibo ng Aking plano ng pamamahala. Kung gayon ay bakit napakayabang mong kumilos? Ang katiting na talento at kaunting kaalaman mo ay hindi sapat para gamitin ni Jesus kahit sa isang segundo lamang ng Kanyang gawain! Gaano ba talaga karami ang karanasang taglay mo? Ang nakita mo at lahat ng narinig mo sa buong buhay mo at ang naisip mo ay mas kaunti kaysa sa gawaing ginagawa Ko sa isang saglit! Ang pinakamabuti ay huwag kang mamintas at maghanap ng mali. Maaari kang magmayabang hangga’t gusto mo, ngunit isa ka lamang nilikha na ni hindi man lang kapantay ng isang langgam! Lahat ng laman ng iyong tiyan ay mas kakaunti kaysa sa laman ng tiyan ng isang langgam! Huwag mong isipin na, dahil nagkaroon ka na ng kaunting karanasan at may senyoridad ka, may karapatan ka nang magkukumpas nang walang kontrol at magmayabang. Hindi ba ang iyong karanasan at senyoridad ay bunga ng mga salitang nabigkas Ko? Naniniwala ka ba na kapalit ang mga iyon ng sarili mong pagtatrabaho at pagpapagod?” (Ang Salita, Vol. I. Ang Pagpapakita at Gawain ng Diyos. Ginagawang Ganap ng Dalawang Pagkakatawang-tao ang Kabuluhan ng Pagkakatawang-tao). Nang matapos kong basahin ang mga salita ng Diyos, nakaramdam talaga ako ng hiya. Mula nang naging lider ako at nagbunga ng ilang resulta ang aking gawain, naging kampante ako at nasisiyahan sa sarili. Inisip kong mahusay ang kakayahan ko, napakatalino ko, at nauunawaan ko ang mga bagay sa sandaling ipaliwanag sa akin ito ng iba, kaya sinimulan kong maliitin ang aking mga kapatid. Nang tinutulungan ko si Lu Yao sa kanyang gawain, nakita kong hindi pa rin siya makapagtrabaho nang mag-isa kahit matagal na siyang nagsasanay, at nakaramdam ako ng paghamak sa aking puso. Kinuwestiyon ko kung bakit kaya ko itong gawin pero hindi niya kaya, at pinagsabihan ko pa nga siya at pinagalitan mula sa itaas. Pagkatapos kong mahalal para maging isang mangangaral, ginamit ko na namang pamantayan ang sarili ko para sukatin ang iba nang may mga hiningi ako kay Han Lu. Nang makita kong walang pagkaarok si Han Lu sa mga prinsipyo, lihim akong gumawa ng kongklusyon na wala siyang pag-iingat, at pinagsabihan ko rin siya nang matindi. Nangangahulugan itong lalo pang nasupil at nalimitahan si Han Lu sa kanyang relasyon sa akin. Napagtanto kong tinatrato ko ang mga tao nang walang mga prinsipyo. Sa halip na tratuhin sila nang magkakaiba ayon sa kanilang tayog at kakayahan, ginamit ko ang sarili ko bilang pamantayan para sukatin ang mga tao. Kapag hindi natutugunan ng aking mga kapatid ang aking mga hinihingi, hinahamak at minamaliit ko sila, at pinagsasabihan mula sa itaas. Sa katunayan, kung walang kaliwanagan ng mga salita ng Diyos at patnubay at tulong ng aking mga kapatid, hindi ko rin malalaman kung paano gawin ang gawain. Gayumpaman, walang kahihiyan kong ginamit ito bilang puhunan at palagi kong hinahamak at minamaliit ang aking mga kapatid. Talagang lubos akong walang katwiran! Ang mga hinihingi ng Diyos sa mga lider at manggagawa ay na dapat silang makapagbahaginan tungkol sa katotohanan para lutasin ang mga problema, maituro ang anumang mga paglihis at problema sa gawain ng kanilang mga kapatid, at gabayan sila kung paano papasok sa mga prinsipyo. Gayumpaman, hindi ko lang nabigong tuparin ang sarili kong mga responsabilidad, kundi pinagsabihan ko pa ang iba mula sa itaas, at pininsala ko ang aking mga kapatid. Paano ito naging paggawa ng aking tungkulin? Labis akong nagsisi nang maisip ko ang aking mga nagawa. Paanong naging labis akong walang pagkatao, at hindi man lang nagbigay sa aking mga kapatid ng kahit katiting na tunay na tulong at pagmamahal?

Isang araw, binasa ko ang mga salita ng Diyos at sa wakas ay naunawaan ko kung bakit hindi ko maitrato nang tama ang mga tao. Sabi ng Makapangyarihang Diyos: “Maraming uri ng mga tiwaling disposisyon na kabilang sa mga disposisyon ni Satanas, pero ang isa na pinakahalatang-halata at pinakanamumukod-tangi ay ang mapagmataas na disposisyon. Pagmamataas ang ugat ng tiwaling disposisyon ng tao. Kapag mas mapagmataas ang mga tao, mas hindi sila makatwiran, at kapag mas hindi sila makatwiran, mas malamang na lumaban sila sa Diyos. Gaano kaseryoso ang problemang ito? Hindi lang itinuturing ng mga taong may mapagmataas na disposisyon ang lahat ng iba pa bilang mas mababa kaysa sa kanila, kundi, ang pinakamasama, wala silang pagsasaalang-alang sa Diyos, at wala silang pusong may takot sa Diyos. Bagama’t maaaring mukhang nananampalataya sa Diyos ang mga tao at sinusunod Siya, ni hindi nila Siya itinuturing na Diyos. Pakiramdam nila palagi ay taglay nila ang katotohanan at napakataas ng tingin nila sa kanilang sarili. Ito ang diwa at ugat ng mapagmataas na disposisyon, at nagmumula ito kay Satanas. Kaya, kailangang malutas ang problema ng pagmamataas. Ang pakiramdam na mas magaling ang isang tao kaysa sa iba—maliit na bagay iyan. Ang kritikal na isyu ay na nakakapigil sa isang tao ang kanyang mapagmataas na disposisyon na magpasakop sa Diyos, sa Kanyang kataas-taasang kapangyarihan, at sa Kanyang mga pagsasaayos; laging hilig ng ganitong tao na makipagpaligsahan sa Diyos para sa kapangyarihan at kontrol sa iba. Ang ganitong tao ay walang may-takot-sa-Diyos na puso ni katiting, ni hindi niya mahal ang Diyos o nagpapasakop sa Kanya” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Kung tunay mong nauunawaan ang katotohanan sa iyong puso, malalaman mo kung paano isagawa ang katotohanan at magpasakop sa Diyos, at natural na matatahak ang landas ng paghahangad ng katotohanan. Kung tama ang landas na tinatahak mo, at nakaayon ito sa mga layunin ng Diyos, hindi ka iiwanan ng gawain ng Banal na Espiritu—kung magkagayon ay mababawasan nang mababawasan ang posibilidad na ipagkakanulo mo ang Diyos. Kung wala ang katotohanan, madaling gumawa ng masama, at gagawin mo iyon kahit ayaw mo. Halimbawa, kung mayroon kang mapagmataas at palalo na disposisyon, walang kaibahan kung sabihan kang huwag kalabanin ang Diyos, hindi mo mapipigilan ang sarili mo, hindi ito sakop ng kontrol mo. Hindi mo gagawin ito nang sadya; gagawin mo ito dahil nangingibabaw ang iyong kalikasan na pagmamataas at kapalaluan. Dahil sa iyong pagmamataas at kapalaluan, hahamakin mo ang Diyos at hindi mo Siya bibigyan ng halaga; magiging dahilan ang mga ito para itaas mo ang iyong sarili, palaging ibandera ang iyong sarili; magiging dahilan ang mga ito para hamakin mo ang iba, para wala nang matira sa puso mo kundi ang sarili mo; nanakawin ng mga ito ang puwang ng Diyos sa puso mo, at sa huli ay magiging sanhi ang mga ito na umupo ka sa puwesto ng Diyos at hingin sa mga tao na magpasakop sila sa iyo, at magiging dahilan para ipagpitagan mo ang sarili mong mga kaisipan, ideya at kuru-kuro bilang katotohanan. Napakaraming kasamaan ang ginagawa ng mga tao dahil nangingibabaw ang kanilang mapagmataas at palalong kalikasan! Upang malutas ang problema ng paggawa ng masama, kailangan muna nilang lutasin ang kanilang kalikasan. Kung walang pagbabago sa disposisyon, hindi posibleng maghatid ng pangunahing resolusyon sa problemang ito” (Ang Salita, Vol. III. Ang mga Diskurso ni Cristo ng mga Huling Araw. Sa Pamamagitan Lamang ng Paghahanap sa Katotohanan Matatamo ng Isang Tao ang Pagbabago sa Kanyang Disposisyon). Habang pinagninilayan ko ang mga salita ng Diyos, naunawaan kong ang isang mapagmataas na kalikasan ang ugat na dahilan ng paglaban ng mga tao sa Diyos. Naisip ko kung paanong nagkaroon ako ng ilang karanasan sa gawain at nagkamit ng ilang resulta sa aking gawain, at kaya naniwala akong mahusay ang kakayahan ko at napakatalino ko. Nang ginagabayan ko ang aking sisters sa paggawa ng kanilang gawain, hindi ko sila tinrato nang ayon sa mga prinsipyo, at hindi ako humingi sa kanila ayon sa kanilang tayog at kakayahan. Sa halip, ginamit ko ang sarili ko bilang pamantayan para sukatin sila at palagi kong ikinukumpara ang sarili ko sa aking sisters. Kapag hindi natutugunan ng aking sisters ang aking mga hinihingi, hinahamak ko sila, pinagsasabihan, at pinagagalitan. Sa paggawa ng aking tungkulin, hindi ko tinatrato ang mga tao ayon sa mga katotohanang prinsipyo, kundi ginamit ko ang sarili kong mga karanasan at perspektiba bilang batayan ko sa pagtingin sa mga tao at bagay. Hindi ba’t itinuturing ko na ang sarili kong mga kaisipan at pananaw bilang mga katotohanang prinsipyo? Naisip ko kung paanong kapwa nagsimula pa lang magsanay sina Lu Yao at Han Lu para gawin ang gawain ng iglesia. Bagama’t may mga kakulangan sila, gusto rin nilang gawin nang maayos ang gawain at umaasang makakakuha ng kaunting tulong mula sa akin. Gayumpaman, namumuhay ako sa isang mapagmataas na disposisyon at talagang hindi ko naunawaan ang kanilang mga paghihirap. Sa halip, hiningi ko na sila ay maging katulad ko, at pinagsasabihan at pinagagalitan ko sila kung hindi nila natutugunan ang aking mga hinihingi, na nagresulta para malimitahan ko sila. Nang maunawaan ko ito, nakaramdam ako ng takot sa aking puso. Hindi ko kailanman naisip na ang isang mapagmataas na disposisyon ay magdudulot sa akin na gawin ang mga bagay tulad nito at maging manhid pa nga rito na hindi ko talaga ito napagtanto. Pakiramdam ko ay talagang nasa panganib ako, at nanalangin ako sa Diyos sa pagsisisi, ayaw nang magpatuloy na mamuhay ayon sa aking mapagmataas na disposisyon.

Kalaunan, binasa ko ang isa pang sipi ng mga salita ng Diyos, at nalaman ko kung paano tratuhin ang mga tao ayon sa mga katotohanang prinsipyo. Sabi ng Makapangyarihang Diyos: “Malinaw na ipinapakita at ipinahihiwatig sa mga salita ng Diyos kung paano mo dapat tratuhin ang iba; ang saloobin ng Diyos sa pagtrato sa sangkatauhan ang saloobing dapat taglayin ng mga tao sa pagtrato nila sa isa’t isa. Paano tinatrato ng Diyos ang bawat isang tao? Ang ilang tao ay mababa ang tayog; o bata pa; o maikling panahon pa lamang nananampalataya sa Diyos; o hindi masama ang kalikasang diwa, hindi mapaminsala, kundi ay medyo mangmang lang sila o kulang sa kakayahan. O nasa ilalim sila ng napakaraming pagpipigil, at hindi pa nauunawaan ang katotohanan, hindi pa nagkakaroon ng buhay pagpasok, kaya hindi nila maiwasang gumawa ng mga kahangalan o mangmang na mga pagkilos. Ngunit hindi tumutuon ang Diyos sa lumilipas na kahangalan ng mga tao; tumitingin lamang Siya sa puso nila. Kung may determinasyon silang hangarin ang katotohanan, tama sila kung gayon, at kapag ito ang kanilang layon, nagmamasid sa kanila ang Diyos, naghihintay, at nagbibigay ng panahon at mga pagkakataon para makapasok sila. Hindi ibig sabihin na susukuan sila ng Diyos dahil lamang sa iisang pagsalangsang. Iyan ay isang bagay na madalas ginagawa ng mga tao; hindi kailanman tinatrato ng Diyos ang mga tao nang ganoon. Kung ang Diyos ay hindi tinatrato ang mga tao sa ganoong paraan, bakit tinatrato ng mga tao ang iba nang ganoon? Hindi ba ipinapakita nito ang kanilang tiwaling disposisyon? Iyan mismo ang kanilang tiwaling disposisyon. Kailangan mong tingnan kung paano tinatrato ng Diyos ang mga taong mangmang at hangal, kung paano Niya tinatrato ang mga mababa ang tayog, kung paano Niya tinatrato ang normal na mga pagpapakita ng tiwaling disposisyon ng sangkatauhan, at kung paano Niya tinatrato yaong mga mapaminsala. Pinakikitunguhan ng Diyos ang iba’t ibang tao ayon sa iba-ibang paraan, at mayroon din Siyang sari-saring pamamaraan ng pamamahala sa iba’t ibang kalagayan ng iba’t ibang tao. Dapat mong maunawaan ang mga katotohanang ito. Kapag naunawaan mo na ang mga katotohanang ito, malalaman mo na sa gayon kung paano danasin ang mga bagay-bagay at tratuhin ang mga tao ayon sa mga prinsipyo” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Mula sa mga salita ng Diyos nakita ko na tinatrato ng Diyos ang mga tao sa isang may prinsipyong paraan. Ang mga hinihingi ng Diyos ay magkakaiba depende sa kakayahan at tayog ng mga tao. Hindi Siya gumagamit ng isang paraan na angkop sa lahat, kundi tinatrato Niya ang mga tao nang patas batay sa kanilang mga aktuwal na kalagayan. Bagama’t medyo mahina ang kakayahan ni Lu Yao, hindi totoo na ganap na wala siyang kakayahan sa gampanin. Bukod pa rito, tuloy-tuloy niyang ginawa ang kanyang tungkulin, at nang maunawaan na niya, nagawa niyang maglaan ng oras at pagsisikap, ginagawa ang lahat ng kanyang makakaya para magawa ito nang maayos. Tungkol naman sa mga bagay na hindi niya nauunawaan, kinailangan kong matiyagang makipagbahaginan sa kanya at gabayan siya. Minsan kapag hindi ko maipaliwanag nang malinaw ang mga bagay, kinakailangan ko talagang gabayan siya sa paggawa ng gampanin. Kung tutuusin, kapag kasisimula mo pa lang magsanay sa paggawa ng isang tungkulin, palaging may proseso ng pagkatuto. Bagama’t nakagawa na dati ng gawain ng pag-aalis si Han Lu, hindi ibig sabihin nito na naunawaan na niya ang lahat at nakilatis na niya ang lahat. Dapat ay nakipagbahaginan ako sa kanya at tinulungan siya sa halip na pinagsabihan at pinagalitan siya. Pagkatapos maunawaan ito, nanalangin ako sa Diyos, handang tratuhin ang aking mga kapatid nang patas at ayon sa mga katotohanang prinsipyo, tinutupad ang aking responsabilidad.

Naisip ko kung paanong ang dahilan kung bakit napakamapagmataas ko ay dahil palagi kong ginagamit bilang puhunan ang aking mahusay na kakayahan at ang bilis kong matuto ng mga bagay. Kalaunan, pagkatapos basahin ang mga salita ng Diyos, sa wakas ay nagkaroon ako ng kaunting pagkaunawa sa problemang ito. Sabi ng Diyos: “Masasabi ba ninyo na mahirap gampanan ang tungkulin nang pasok sa pamantayan? Sa totoo lang, hindi; kailangan lamang magawa ng mga tao na magpakumbaba, magtaglay ng kaunting katinuan, at magkaroon ng angkop na posisyon. Gaano ka man kaedukado, anumang mga gantimpala ang natamo mo, o anuman ang nakamtan mo, at gaano man kataas ang iyong katayuan at ranggo, dapat mong talikdan ang lahat ng bagay na ito, dapat kang bumaba sa mataas na kinalalagyan mo—lahat ng ito ay walang halaga. Sa sambahayan ng Diyos, gaano man kalaki ang mga karangalang ito, hindi maaaring maging mas mataas ang mga ito kaysa sa katotohanan, sapagkat ang mga paimbabaw na bagay na ito ay hindi ang katotohanan, at hindi makakapalit sa lugar nito. Dapat maging malinaw sa iyo ang isyung ito. Kung sinasabi mong, ‘Napakarami ng aking kaloob, may napakatalas akong pag-iisip, mabilis ang reaksiyon ko, mabilis akong matuto, at napakagaling ng memorya ko, kaya karapat-dapat akong gumawa ng huling desisyon,’ kung palagi mong gagamiting kapital ang mga bagay na ito, at ituturing na mahalaga ang mga ito, at positibo, problema ito. Kung puno ng mga bagay na ito ang puso mo, kung nag-ugat na ang mga ito sa puso mo, mahihirapan kang tanggapin ang katotohanan—at nakakatakot isipin ang mga kahihinatnan niyan. Sa gayon, dapat mo munang iwanan at tanggihan ang mga bagay na iyon na minamahal mo, na tila maganda, na mahalaga sa iyo. Ang mga bagay na iyon ay hindi ang katotohanan; bagkus, maaaring makahadlang ang mga ito sa pagpasok mo sa katotohanan” (Ang Salita, Vol. III. Ang mga Diskurso ni Cristo ng mga Huling Araw. Ano ang Sapat na Paggampan sa Tungkulin?). Mula sa mga salita ng Diyos, naunawaan kong ang kakayahan at mga kaloob ng isang tao ay mga likas na katangian—nagmumula ang mga ito sa Diyos. Ang pagtataglay ng mga ito ay hindi nangangahulugang ang isang tao ay may mga katotohanang realidad. Dati, palagi akong naniniwalang mahusay ang aking kakayahan, na mabilis akong umarok, at na kaya kong tumuklas at lumutas ng mga problema. Ginamit ko ito bilang puhunan at naging kampante ako tungkol dito. Gayumpaman, nakita ko ngayon na sa pamumuhay batay sa puhunang ito, lalo akong naging mapagmataas at palalo. Walang halaga ang ibang tao sa aking paningin, at wala ang Diyos sa aking puso. Bagama’t ang mga likas na katangiang ito ay kapaki-pakinabang sa paggawa ng gawain at sa paggawa ng aking tungkulin, kung hindi ko matatanggap ang katotohanan, gaano man kahusay ang aking kakayahan o gaano man kapambihira ang aking mga kaloob, magagawa ko pa rin lang na labanan ang Diyos.

Kalaunan, dahil sa mga pangangailangan ng gawain, ginabayan ko ang mga bagong halal na lider at manggagawa mula sa ibang iglesia kung paano gawin ang gawain. Ang ilan sa kanila ay kasisimula pa lang magsanay at ang ilan ay mga baguhan, at maraming gampanin ang hindi nila alam kung paano gawin. Dahil napakaseryoso ng pag-uusig ng CCP, hindi kami makapag-usap nang personal, kaya naghanda ako ng mga detalyadong pamamaraan ng gawain para sa kanila. Gayumpaman, pagkatapos ay nakita kong wala pa rin silang direksyon sa kanilang gawain, at malapit na naman akong magbunyag ng pagkamainitin ng ulo, “Dati, ganito rin ako ginabayan ng mga kapatid ko, at agad kong naunawaan at nagawa ko pa ngang magpaliwanag sa ibang mga bagay. Bakit napakahirap nito sa inyo?” Nang malapit na akong magalit sa kanila at pagsabihan sila, bigla kong naalala ang mga salita ng Diyos: “Ang saloobin ng Diyos sa pagtrato sa sangkatauhan ang saloobing dapat taglayin ng mga tao sa pagtrato nila sa isa’t isa” (Ang Salita, Vol. III. Ang mga Diskurso ni Cristo ng mga Huling Araw. Para Matamo ang Katotohanan, Dapat Matuto ang Isang Tao mula sa mga Tao, Pangyayari, at Bagay sa Malapit). Naisip ko kung paanong mga baguhan sila at ang ilan sa kanila ay kasisimula pa lang magsanay. Lubos na normal na hindi nila agad naarok ang mga prinsipyo. Bukod pa rito, kapag nakikipag-ugnayan sa pamamagitan ng liham, hindi maiiwasang may ilang bagay na hindi maipapahayag nang malinaw at may ilang bagay na mahirap maunawaan. Nanalangin ako sa Diyos para hanapin kung paano sila matutulungang matutunan kung paano gawin ang gawain. Noong panahong iyon, nagkataon lang na nabasa ko ang isang sipi ng mga salita ng Diyos: “Kailangan mong tuparin ang mga responsabilidad na dapat mong tuparin; kailangan mong isaalang-alang ang mga iglesia kung saan ang mga namamahala ay medyo mahina at may medyo mababang kapabilidad sa gawain. Kailangang magbigay ng espesyal na atensiyon at patnubay ang mga lider at manggagawa sa ganitong mga usapin. Ano ang tinutukoy ng espesyal na patnubay? Bukod sa pagbabahaginan sa katotohanan, kailangan mo ring magbigay ng mas partikular at detalyadong direksiyon at tulong, na nangangailangan ng mas higit na pagsisikap pagdating sa komunikasyon. Kung ipapaliwanag mo sa kanila ang gawain at hindi pa rin sila nakauunawa, at hindi nila alam kung paano ito ipatupad, o kahit pa nauunawaan nila ito batay sa doktrina at tila alam nila kung paano ito ipatupad, pero hindi ka pa rin sigurado at medyo nag-aalala ka kung ano ang magiging takbo ng aktuwal na pagpapatupad—ano ang dapat mong gawin? Kailangan mong personal na makipag-ugnayan sa lokal na iglesia para patnubayan sila at ipatupad ang gampanin kasama nila. Sabihin sa kanila ang mga prinsipyo habang gumagawa ng mga partikular na pagsasaayos tungkol sa mga gampaning kailangang gawin ayon sa mga hinihingi ng mga pagsasaayos ng gawain, tulad ng kung ano ang unang gagawin at ano ang susunod na gagawin, at kung paano maayos na magtalaga ng mga tao—maayos na i-organisa ang lahat ng bagay na ito. Ito ay praktikal na pagpatnubay sa kanila sa kanilang gawain, salungat sa basta lang na pagsigaw ng mga islogan o pagbibigay ng kung ano-anong utos, at pangangaral sa kanila ng ilang doktrina, at pagkatapos ay itinuturing mong tapos na ang iyong gawain—hindi iyon pagpapamalas ng paggawa ng partikular na gawain, at ang pagsigaw ng mga islogan at pag-uutos-utos sa mga tao ay hindi mga responsabilidad ng mga lider at manggagawa. Kapag kaya nang pasanin ng mga lider o superbisor ng lokal na iglesia ang gawain, at nakapasok na sa tamang landas ang gawain, at wala nang malalaking isyu, saka pa lang maaaring umalis ang lider o manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). Naisip ko kung paanong mga baguhan sila kung tutuusin. Mababaw ang kanilang pagkaunawa sa katotohanan at wala silang pagkaarok sa mga prinsipyo, kaya talagang hindi madali para sa kanilang maunawaan dahil ang sinabi ko lamang sa kanila ay isang pamamaraan sa gawain. Kalaunan, praktikal naming sinuri ng aking katuwang ang mga problema sa bawat aytem ng gawain para sa kanila. Nagbahaginan kami tungkol sa mga prinsipyo hinggil sa iba’t ibang problema at itinuro ang mga landas para malutas ang mga ito. Pagkatapos makipagtulungan sa ganitong paraan sa loob ng ilang panahon, natagpuan nilang lahat ang isang direksyon at landas sa kanilang mga tungkulin. Nang makita ko ang resultang ito, labis akong nasabik. Napagtanto ko na kung tatratuhin mo ang mga tao ayon sa mga prinsipyo, at tunay na gagabayan ang iyong mga kapatid kung paano gawin ang kanilang trabaho, mapapanatag ang iyong puso.

Sa pamamagitan ng aking mga karanasan sa panahong ito, nagkaroon ako ng kaunting pagkaunawa sa sarili kong mapagmataas na disposisyon, at mas naunawaan ko rin ang mga prinsipyo kung paano tratuhin ang mga tao. Bagama’t minsan ay nararamdaman ko pa rin na parang gusto kong magbunyag ng pagkamainitin ng ulo kapag nakikita ko ang mga kapatid na may mahinang kakayahan o mabagal na gumagawa ng mga bagay, kaya kong agad na manalangin sa Diyos at tratuhin sila ayon sa prinsipyo. Sa paggawa ng aking tungkulin sa ganitong paraan, mas panatag ang aking puso.


78. Ang Gaan ng Pakiramdam Nang Maalis ang Aking Pagbabalatkayo

Ni Xiaomei, Tsina

Noong Marso 2021, responsable ako sa gawaing pang-video. Sa simula, pakiramdam ko ay marami akong pagkukulang. Kung mayroon akong hindi naiintindihan, madalas akong nagtatanong sa mga lider o sa ibang mga kapatid. Isang beses, nagkataong nakita ko ang isang liham na isinulat ng mga lider para sa iba. Nakasaad doon na bagama’t hindi pa ako matagal na gumagawa ng tungkuling ito, mayroon akong kaunting kakayahan, at medyo mabilis ang aking pag-usad sa paggawa ng mga video. Isa akong angkop na kandidato para linangin. Binanggit din sa liham ang mga problema ng ibang mga kapatid. Ako lang ang tanging taong pinuri. Nagkaroon ng ilang banayad na pagbabago ang lagay ng isipan ko. Naramdaman kong mas mahusay ako kaysa sa ibang mga kapatid, at, bukod pa roon, isa akong superbisor. Kaya sa hinaharap, kung magtatanong sila ng anumang katanungan tungkol sa mga teknik sa video, kakailanganin kong malutas ang mga iyon. Isang beses, pinag-uusapan namin ang gawain. May isang sister na nagtanong, pero hindi ko ito malutas. Naisip ko, “Kung sasabihin kong wala akong alam dito o hindi ko ito maunawaan, mamaliitin kaya nila ako? Iisipin kaya nilang hindi naman ako ganoon kahusay, at hindi naman talaga ako mas magaling kaysa sa kanila?” Kaya, tinanong ko ang ibang mga kapatid kung mayroon silang anumang ideya. Habang nagsasalita ang mga kapatid ko tungkol sa kanilang mga sariling opinyon, dali-dali akong naghanap ng mga materyales. Nang matapos silang magsalita, nagdagdag pa ako ng ilang solusyon na hindi nila nabanggit. Pagkatapos ko pa lang magsalita, sinabi ng ilang sister, “Kung hindi tayo nag-usap tungkol dito, talagang hindi namin maiintindihan ang aspektong ito. Sa sandaling nakipag-usap ka sa amin, mas naging malinaw na sa amin.” Kalaunan, sa tuwing may problema o paghihirap ang sinuman, gusto nilang talakayin ang mga iyon sa akin. Sobrang saya ko. Naisip ko, “Hinahangaan na nila akong lahat ngayon. Tiyak na iniisip nilang talagang karapat-dapat akong superbisor. Dapat akong gumanap nang mahusay. Hindi ako puwedeng pumalya.”

Isang beses, ipinasa sa akin ng isang lider ang isang video. Ginawa ito ni Sister Xiao Ran, at may ilang isyu ito. Nag-alala ang mga lider na hindi sapat ang mga teknikal na kasanayan ni Xiao Ran para i-edit ang video, kaya hiniling nila sa aking i-edit ito kasama niya. Nang makita ko ang mga problema sa video, nagkaroon ako ng ilang ideya para sa mga pag-e-edit. Gayumpaman, hindi ko pa gaanong gamay ang ilang teknik, at talagang wala akong kumpiyansa kung paano ito ie-edit nang maayos. Naisip ko, “Kung hindi ko ito mai-edit nang maayos, ano na lang ang iisipin sa akin ng mga lider? Dati, napakaganda ng impresyon nila sa akin. Kung hindi ko magagawa nang maayos ang pag-e-edit ng video na ito, iisipin kaya ng mga lider na wala akong tunay na kasanayan, at hindi ako kasinghusay ng inaakala nila? Hindi puwede. Hindi ko dapat hayaang magkaroon ng ganitong impresyon sa akin ang mga lider.” Noong oras na iyon, naisip ko, “Tutal, si Xiao Ran naman ang gumawa ng video na ito. Bakit hindi na lang si Xiao Ran mismo ang mag-edit? Kung hindi ito mai-edit nang maayos, problema niya iyon. Kung magtanong ang mga lider tungkol dito kalaunan, sasabihin ko na lang na may iba akong mahalagang trabahong ginagawa.” Gayumpaman, hindi alam ni Xiao Ran kung paano i-edit ang video, at hiningi niya ang opinyon ko. Naisip ko, “Kung sasabihin kong hindi ko rin gamay ang mga teknik na ginamit sa video na ito, ano na lang ang iisipin sa akin ni Xiao Ran? Iisipin kaya niyang superbisor pa naman ako, pero hindi ko man lang ito alam gawin?” Para hindi mahalata ng sister kung ano ang nasa isip ko, binanggit ko lang ang mga ideya ko kung paano ko ito ie-edit. Pero pahapyaw ko lang na binanggit ang mga partikular na teknikal na aspekto kung paano ito gagawin. Habang tinitingnan ang nalilitong mukha ni Xiao Ran, hindi ako nangahas na magtanong pa. Natakot akong kung magtatanong pa ako, at pagkatapos ay magtanong siya ng iba pang mga katanungan na hindi ko masasagot, hindi ko malalaman ang gagawin. Sinabi ko na lang sa kanya na manalangin sa Diyos nang madalas at umasa sa Diyos. Kalaunan, hindi pa rin nagawa ni Xiao Ran ang mga pag-e-edit. Wala nang ibang puwedeng gawin. Nilakasan ko na lang ang loob ko at in-edit ito kasama niya. Para hindi makita ni Xiao Ran na hindi ko rin alam kung paano ito gawin, palihim akong nagsaliksik ng mga mapagkukunan at nanood ng mga tutorial. Abalang-abala ako na nahilo na ako, punumpuno ang isipan ko, at pagod na pagod din ang puso ko. Sa huli, tumagal nang halos isang buwan bago natapos ang pag-e-edit ng video na ito.

Kalaunan, binigyan kami ng mga lider ng ilang materyales sa pag-aaral tungkol sa mga teknik sa video, para mapag-usapan namin ang mga ito at matuto nang magkakasama. Hindi ko pa nasubukan ang ganitong uri ng bagong teknik sa video dati, at hindi ko naintindihan ang ilan sa mga materyales sa pag-aaral. Gayumpaman, ayaw kong magbukas ng puso ko sa aking mga kapatid at talakayin ito. Dahil dito, lalo akong nahirapan sa pagbabasa ng mga materyales sa pag-aaral. Isang beses, pinag-uusapan namin ang isa sa mga materyales sa pag-aaral. Tinanong ako ni Li Xin kung ano ang mga teknik, prinsipyo at kahingian para sa paggawa ng isang partikular na uri ng rendering. Noong oras na iyon, hindi ako masyadong sigurado. Nag-alala ako kung ano ang iisipin sa akin ni Li Xin kung wala akong masabi, kaya nagkunwari akong kalmado at nagbigay ng pabasta-bastang sagot. Habang tinitingnan ang ekspresyon ni Li Xin na tila hindi lubos na nakakaunawa, alam kong hindi malulutas ng sagot ko ang kanyang problema, kaya dali-dali akong nagtanong ng ibang katanungan para ilihis ang kanyang atensyon. Pagkatapos ay nakipag-usap na sa akin si Li Xin tungkol sa ibang mga isyu. Bagama’t noong oras na iyon ay nakaramdam ako ng kaunting paninisi sa sarili, at alam kong hindi angkop ang pagkilos sa ganitong paraan, hindi ko ito gaanong pinag-isipan at pinalipas ko na lang. Minsan, kapag may lumilitaw na mga problema, gusto kong tanungin ang mga lider tungkol sa mga iyon, pero naisip ko, “Kung iniisip ng mga lider na, batay sa aking kakayahan, dapat kong malutas ang problemang ito, pero sumulat ako ng liham para magtanong, ano na lang ang iisipin sa akin ng mga lider? Iisipin kaya nilang hindi sapat ang kakayahan ko at wala akong pag-usad? Na wala akong ipinagkaiba sa ibang mga kapatid?” Nang maisip ko ito, hindi na ako dumudulog sa mga nakatataas para humingi ng patnubay kapag nakararanas ako ng hirap. Sa halip, iniisip ko kung paano ko malulutas ang mga isyu nang mag-isa. Naantala ang pag-usad sa ilang video dahil hindi ako makaisip ng solusyon. Ang pamumuhay sa ganitong kalagayan ay nagparamdam sa akin ng labis na panlulumo, na para bang tinalikuran na ako ng Diyos. Walang liwanag kapag binabasa ko ang mga salita ng Diyos, at minsan ay labis na nasusupil ang puso ko kaya gusto kong umiyak. Gusto kong magtapat sa aking mga sister at makipagbahaginan tungkol sa aking kalagayan, ngunit nagbago ang isip ko: “Lahat sila ay maraming paghihirap sa kanilang mga tungkulin, at lahat sila ay medyo negatibo. Kung magiging negatibo rin ako, hindi ba’t lalo silang magiging negatibo? Ako ang superbisor. Ako ang nangunguna sa pangkat na ito. Puwedeng maging negatibo ang iba, pero bilang superbisor, kailangan kong magpakatatag anuman ang mga kahirapang maranasan ko.” Nang maisip ko ito, hindi na ako makapagsalita. Kinailangan kong pilitin ang sarili kong magbulalas ng ilang mga salita at doktrina para palakasin ang kanilang loob, ngunit kahit sa akin ay parang walang kabuhay-buhay ang mga iyon. Noong panahong iyon, labis na nagdadalamhati ang puso ko, at pakiramdam ko ay masyadong mahirap gawin ang tungkuling ito. Minsan, napapaiyak ako habang nagbibisikleta, at minsan kapag bumibisita sa bahay ng mga kapatid, nagtatago ako sa banyo para umiyak. Pagkatapos kong umiyak, pinupunasan ko ang aking mga luha at tumitingin sa salamin. Paglabas ko ulit, pinipilit kong magpanggap na parang walang nangyari. Noong panahong iyon, palagi kong sinusupil ang aking kalagayan at mga kahirapan. Labis na nanlulumo ang puso ko. Hindi ko alam kung sa anong tiwaling disposisyon ako namumuhay na naging sanhi nito. Isang araw noong Marso 2022, dumating ang isang liham mula sa mga lider, tinatanong ang eksaktong dahilan kung bakit matagal nang walang naibubunga ang aking mga tungkulin. Dahil ba sa maling landas ang tinatahak ko? Saka lamang ako nagsimulang magnilay sa sarili ko. Paulit-ulit kong ginunita sa aking isipan ang bawat eksenang nangyari mula pa noong naging superbisor ako. Isang salita ang lumitaw sa aking isipan: pagbabalatkayo.

Kalaunan, nabasa ko ang mga salitang ito ng Diyos: “Mayroong karaniwang problema sa tiwaling disposisyon ng mga tao, isang karaniwang problema na umiiral sa pagkatao ng bawat tao, isang napakatinding problema. Ang karaniwang problemang ito ay ang pinakamahina, pinakanakamamatay na bahagi ng kanilang pagkatao, at sa kanilang kalikasang diwa, ito ang pinakamahirap na hukayin o baguhin. Ano ang problemang ito? Ito ay na ang mga tao ay palaging nagnanais na maging katangi-tangi, superhuman, perpektong tao. Ang mga tao mismo ay mga nilikha. Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali? Kaya ba nilang maging mahusay sa lahat ng bagay, maunawaan ang lahat ng bagay, makilatis ang lahat ng bagay, at makaya ang lahat ng bagay? Hindi nila kaya. Gayunman, sa kalooban ng mga tao, mayroong mga tiwaling disposisyon, at isang malalang kahinaan: Sa sandaling matuto sila ng isang kasanayan o propesyon, pakiramdam ng mga tao ay may kapabilidad sila, na sila ay mga taong may katayuan at may halaga, at na sila ay mga propesyonal. Gaano man sila kapangkaraniwan, nais nilang lahat na ipresenta ang kanilang sarili bilang sikat o katangi-tanging indibidwal, na gawing medyo tanyag na tao ang kanilang sarili, at ipaisip sa mga tao na perpekto sila at walang kapintasan, wala ni isang depekto; sa mga mata ng iba, nais nilang maging sikat, makapangyarihan, o dakilang tao, at gusto nilang maging napakalakas, kaya ang anumang bagay, nang walang hindi nila kayang gawin. Pakiramdam nila, kapag humingi sila ng tulong sa iba, magmumukha silang walang kapabilidad, mahina, at mas mababa, at na hahamakin sila ng mga tao. Sa dahilang ito, palagi nilang nais na patuloy na magkunwari. Ang ilang tao, kapag pinagawa ng isang bagay, ay nagsasabing alam nila kung paano ito gawin, kahit na sa katunayan ay hindi. Pagkatapos, palihim, sasaliksikin nila ito at susubukang matutuhan kung paano ito gawin, ngunit pagkatapos itong pag-aralan nang ilang araw, hindi pa rin nila nauunawaan kung paano ito gawin. Kapag tinanong kung kumusta sila rito, sinasabi nila, ‘Malapit na, malapit na!’ Pero sa kanilang puso, naiisip nila, ‘Hindi ko pa nauunawaan, wala akong ideya, hindi ko alam kung ano ang gagawin! Hindi ko puwedeng isiwalat ang sekreto, dapat ituloy ko ang pagkukunwari, hindi ko maaaring hayaang makita ng mga tao ang aking mga pagkukulang at kamangmangan, hindi ko maaaring hayaang hamakin nila ako!’ Anong problema ito? Isa itong impiyernong buhay na sinusubukang huwag mapahiya sa anupamang paraan. Anong klaseng disposisyon ito? Walang hangganan ang kayabangan ng gayong mga tao, nawalan na sila ng buong katwiran. Ayaw nilang maging katulad ng iba, ayaw nilang maging karaniwang mga tao, normal na mga tao, bagkus ay nais nilang maging superhuman, katangi-tanging indibidwal, o magagaling. Napakalaking problema nito! Patungkol sa mga kahinaan, mga pagkukulang, kamangmangan, kahangalan, at kawalan ng pagkaunawa sa loob ng normal na pagkatao, babalutan nila ang lahat ng iyon, hindi ipapakita sa ibang mga tao, pagkatapos ay patuloy silang magpapanggap” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Sinasabi ng Diyos na ang mga tao ay mga nilikha, at hindi makakamit ang pagiging makapangyarihan sa lahat. Ni hindi posibleng makamit nila ang kasanayan sa lahat ng bagay at maunawaan ang lahat ng bagay. Gayumpaman, kulang sa kaalaman sa sarili ang mga tao, at iniisip nilang sila ay kahanga-hanga sa sandaling matuto sila ng kaunting bagay. Pinagtatakpan nila ang kanilang sarili at nagbabalatkayo bilang isang dakilang tao na kayang gawin ang lahat. Kahit na mayroon silang mga depekto at kakulangan, nagsisikap sila nang husto para magbalatkayo para walang makakita. Ito ay sanhi ng mga mapagmataas na disposisyon ng mga tao. Naalala kong noong sandaling nakatanggap ako ng kaunting papuri mula sa mga lider, inakala kong mas mahusay ako kaysa sa ibang mga kapatid ko. Bukod pa rito, isa akong superbisor, at pakiramdam ko ay dapat kong malutas ang lahat ng problemang binanggit ng aking mga kapatid. Kaya nagsimula akong magpanggap na nauunawaan ko ang lahat. Anuman ang mga kahirapan o kapintasang mayroon ako, ayaw kong ipaalam sa mga tao ang tungkol sa mga iyon. Hiniling ng mga lider sa amin ni Xiao Ran na i-edit ang video. Ayaw kong ilantad ang aking mga kakulangan at depekto, kaya ipinasa ko ang mga problema kay Xiao Ran. Nang hingin niya ang aking mga opinyon, nagpanggap akong naiintindihan ko, at niloko ko siya sa paraang pabasta-basta. Sa huli, noong wala na akong ibang pagpipilian saka ko lamang in-edit ang video kasama niya. Nagresulta ito sa isang buwang pagkaantala ng video bago natapos ang pag-e-edit. Tinanong ako ni Li Xin tungkol sa isang mahirap na katanungan na may kaugnayan sa mga propesyonal na kasanayan na malinaw na hindi ko naiintindihan. Gayumpaman, nag-aalalang mamaliitin ako ng aking sister, nagbigay ako ng ilang pabasta-bastang salita bilang sagot. Kalaunan, nang muling magtanong ang aking sister, natakot akong mabisto, at gumamit ako ng panlilinlang para ilihis ang atensyon ng aking sister. Hindi ako nagtanong sa aking mga nakatataas kapag may mga bagay akong hindi naiintindihan sa aking tungkulin. Palagi kong nararamdaman na kung gagawin ko ito ay magmumukha akong walang kakayahan, kaya pinagtatakpan ko ito para hindi malaman ng mga lider. Nagpanggap ako para magmukhang nauunawaan ko ang lahat. Nagresulta ito sa ilang problemang matagal nang hindi nalulutas, at direktang nakaapekto sa pag-usad ng paggawa ng video. Sa katunayan, kasisimula ko pa lang gawin ang tungkuling ito. Bagama’t nagkaroon ako ng kaunting pag-usad, may ilang teknik na hindi ko pa nasubukan dati, kaya lubos na normal na may ilang bagay akong hindi naiintindihan. Sinumang may kahit kaunting katwiran ay alam na hindi sila perpekto at imposibleng maunawaan ang lahat ng bagay, kaya kailangan nila ang gabay at tulong ng iba kapag ginagawa ang kanilang mga tungkulin, at kapag may mga katanungan sila, magkukusa silang magtanong sa ibang tao, at ito ay lubos na normal. Gayumpaman, ito ang naging pinakamalaki kong problema. Hindi ko kayang harapin ang sarili kong mga depekto at kakulangan, at ayaw kong maging isang normal na tao, na may mga kapintasan. Palagi kong gustong magpanggap at maging isang perpektong tao. Nagbabalatkayo ako sa bawat pagkakataon. Inakala ko pa ngang ang pagtatanong sa iba kapag nahihirapan ako ay isang pagpapahayag ng kawalan ng kakayahan, at magbibigay sa iba ng pagkakataong maliitin ako. Talagang napakayabang at napakamapagkunwari ko! Nang umabot sa puntong ito ang aking mga pagninilay, kinapootan ko ang sarili ko sa loob-loob ko. Naramdaman kong talagang kasuklam-suklam ang mga bagay na nagawa ko.

Kalaunan, nagnilay rin ako sa sarili ko. Bakit palagi akong nagbabalatkayo at nagkukunwari? Nabasa ko ang isang sipi ng mga salita ng Diyos, na mas nagpasigla at nagpaliwanag ng aking puso. Sabi ng Makapangyarihang Diyos: “Kahit ano pa ang konteksto, anuman ang tungkuling ginagawa niya, susubukan ng isang anticristo na magbigay ng impresyon na hindi siya mahina, na lagi siyang malakas, puno ng pananalig, at hindi kailanman negatibo, nang sa gayon ay hindi kailanman makikita ng mga tao ang kanyang tunay na tayog o totoong saloobin sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o mga pagpapakita ng katiwalian? Tiyak na hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang kanyang bahagi na malakas at kahanga-hanga; ayaw niyang makita nila ang parte niya na mahina at totoo. Halata naman ang kanyang layon: Simple lang naman, ito ay upang mapanatili ang kanyang banidad at pride, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang mamatay kaysa aminin na may mga oras na siya ay mahina, mapaghimagsik, at negatibo. At kung dumating man ang araw na makita ng lahat ang bahagi niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak na tao, mawawalan siya ng puwang sa puso ng mga tao, mawawala sa kanya ang pagsamba at pagtangi ng lahat, at kung kaya ay lubos na mabibigo. Kaya’t anuman ang mangyari, hindi siya magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan kaninuman; sa halip, makikipagkompetensiya siya sa abot ng kanyang makakaya, at hinding-hindi susuko. … ipinapakita ng mga anticristo na sila ay matatag, malakas ang loob, may kakayahang tumalikod at magdusa, mga taong walang kapintasan at walang anumang mga kamalian o problema. Kapag ipinapaalam ng isang tao ang katiwalian at mga pagkukulang ng mga anticristo, tinatrato sila nang pantay, bilang isang normal na kapatid, at nagtatapat at nakikipagbahaginan sa kanila, paano nila tinatrato ang bagay na ito? Ginagawa nila ang lahat para ipagtanggol at pangatwiranan ang kanilang sarili, para patunayan na tama sila, at sa huli ay ipakita sa mga tao na wala silang mga problema, at na sila ay perpekto at espirituwal na tao. Hindi ba’t puro pagpapanggap ito? Sinumang nag-iisip na ang sarili nila ay walang kapintasan at banal ay mga impostor lahat. Bakit Ko sinasabi na lahat sila ay mga impostor? Sabihin mo sa Akin, mayroon bang sinumang walang kapintasan sa gitna ng tiwaling sangkatauhan? Mayroon bang sinuman na tunay na banal? (Wala.) Tiyak na wala. Paano mawawalan ng kapintasan ang tao samantalang labis siyang nagawang tiwali ni Satanas at, maliban pa riyan, hindi niya likas na taglay ang katotohanan? Diyos lang ang banal; lahat ng tiwaling sangkatauhan ay may dungis. Kung magpapanggap ang isang tao bilang isang banal na tao, sasabihin na wala siyang kapintasan, ano ang taong iyon? Siya ay isang diyablo, isang Satanas, isang arkanghel—siya ay magiging tunay na anticristo. Isang anticristo lang ang magsasabing siya ay walang kapintasan at banal na tao” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Pagkatapos kong basahin ang mga salita ng Diyos, pakiramdam ko ay parang sinaksak ang puso ko. Itinuturing ng mga anticristo ang reputasyon at katayuan bilang mas mahalaga pa kaysa sa buhay mismo. Partikular silang mahusay sa pagbabalatkayo at panlilinlang. Gumagawa sila ng isang perpektong imahe para sa kanilang sarili, na walang mga kahinaan o pagkukulang, at walang anumang bahid ng katiwaliang lumalabas. Ginagawa nila ito para makamit ang kanilang layon na sambahin sila at hangaan ng iba. Katulad lang ako ng mga anticristong inilantad ng Diyos. Gustong-gusto ko ring ipakita ang aking malakas at maluwalhating katangian sa iba, at gusto kong pahalagahan at hangaan ng iba, at magkaroon ng katayuan sa puso ng iba. Maging ang mga lider man na humihiling sa aking i-edit ang isang video o ang aking mga kapatid na nagtatanong sa akin, palagi akong nagbabalatkayo at nagpapanggap na nakaiintindi ako kahit hindi. Niloko ko pa nga at iniligaw ang aking mga kapatid. Kapag nagtatanong ang aking mga kapatid at hindi ko naiintindihan, bakit hindi ako makapagsabi nang tapat at totoo? Hindi ba dahil natatakot akong makita nila ang aking mga kakulangan, at maniwala silang kasing-ordinaryo lang nila ako, at hindi na ako hahangaan o titingalain pa? Para protektahan ang aking imahe bilang isang superbisor, hindi ako nangahas na magtanong tungkol sa mga bagay na hindi ko naiintindihan sa aking tungkulin. Natakot akong isipin ng mga lider na hindi ako ang taong may mahusay na kakayahan na sinasabi nila dati, at hahamakin nila ako. Nagdadalamhati na ako dahil sa pagkakaharap sa mga paghihirap nang walang landas pasulong sa aking mga tungkulin at buhay pagpasok, ngunit mas gugustuhin ko pang umiyak nang palihim nang mag-isa kaysa ilantad ang aking pagkanegatibo at mga kahinaan sa iba. Takot na takot akong mabisto ng aking mga kapatid ang tunay kong tayog at kakayahan, at hindi na ako hangaan pa. Talagang napakamapagkunwari ko at napakahusay magpanggap! Lahat ng nilikhang tao ay may mga kapintasan at kahinaan. Gayumpaman, hindi ko matanggap ang sarili kong di-kasakdalan, at nagpanggap ako para itago ang lahat ng aking mga kakulangan at kahinaan. Palagi akong nakatakip ng pagbabalatkayo, at nagkukunwaring parating malakas at puno ng pananalig. Ang layon ko rito ay magkaroon ng katayuan sa puso ng iba, at hangaan at tingalain ako ng mga tao. Buong araw, pinipiga ko ang utak ko para sa sarili kong reputasyon at katayuan, at nababalisa sa makukuha o mawawala, ngunit wala akong gana pagdating sa gawaing tunay na may kinalaman sa aking mga pangunahing tungkulin. Hindi ako makagawa ng anumang tunay na gawain. Dahil natatakot akong mapahiya kung hindi ko ma-edit nang maayos ang video, nagpaliban ako at hindi nangahas na i-edit ito. Nakaapekto ito sa pag-usad ng paggawa ng video. Bilang isang superbisor, ang pangunahing gawain ko ay lutasin ang iba’t ibang problemang lumilitaw sa pagganap ng aming mga tungkulin kasama ang aking mga kapatid, at tiyakin ang maayos na pag-usad ng paggawa ng video. Gayumpaman, hindi ko tinupad ang sarili kong mga responsabilidad, at palagi akong nagbabalatkayo. Masyado akong walang pagkatao! Naisip ko ang mga salitang ito ng Diyos: “Kaya ba ng mga nilikha na magkamit ng walang-hanggang kapangyarihan? Kaya ba nilang maging perpekto at walang anumang mali?” (Ang Salita, Vol. III. Ang mga Diskurso ni Cristo ng mga Huling Araw. Ang Limang Kondisyong Dapat Matugunan Para Makapagsimula sa Tamang Landas ng Pananampalataya sa Diyos). Ang mga tao ay hamak. Talagang hindi nila makakamit ang pagiging makapangyarihan sa lahat. Sa madaling salita, ang aking asal ay isang pagtatangkang gawin ang sarili kong isang makapangyarihan sa lahat, perpektong tao. Bilang isang tiwaling tao, maghapon kong iniisip kung paano magiging makapangyarihan sa lahat. Talagang napakabuktot ng aking kalikasan!

Kalaunan, nabasa ko ang mga salitang ito ng Diyos: “Kung, sa iyong puso, malinaw sa iyo kung anong klaseng tao ka, kung ano ang diwa mo, kung ano ang iyong mga kapintasan at kung anong katiwalian ang inilalantad mo, dapat mo itong hayagang ibahagi sa ibang tao, upang makita nila kung ano ang tunay mong kalagayan, kung ano ang mga saloobin at opinyon mo, upang malaman nila kung ano ang kaalaman mo sa gayong mga bagay. Anuman ang gawin mo, huwag kang magkunwari o magpanggap, huwag mong itago ang sarili mong katiwalian at mga kapintasan sa iba, nang sa gayon walang sinumang makaalam sa mga iyon. Ang ganitong uri ng huwad na pag-uugali ay isang hadlang sa iyong puso, at isa rin itong tiwaling disposisyon at mapipigilan nito ang mga tao na magsisi at magbago. Dapat kang magdasal sa Diyos, at itaas para mapagnilayan at mahimay ang mga huwad na bagay, tulad ng papuri na ibinibigay sa iyo ng ibang tao, ang karangalang ibinubuhos nila sa iyo, at ang mga koronang ipinagkakaloob nila sa iyo. Dapat mong makita ang pinsalang idinudulot ng mga bagay na ito sa iyo. Sa paggawa niyon ay masusukat mo ang iyong sarili, magkakamit ka ng pagkakilala sa sarili, at hindi mo na makikita ang iyong sarili bilang isang superman, o kung sinong dakilang tao. Sa sandaling magkaroon ka ng gayong kamalayan sa sarili, magiging madali na sa iyong tanggapin ang katotohanan, tanggapin sa iyong puso ang mga salita ng Diyos at kung ano ang hinihingi ng Diyos sa tao, tanggapin ang pagliligtas sa iyo ng Lumikha, matatag na maging isang pangkaraniwang tao, isang tao na matapat at maaasahan, at para magkaroon ng normal na ugnayan sa pagitan mo—na isang nilikha, at ng Diyos—na ang Lumikha. Ito mismo ang hinihingi ng Diyos sa mga tao, at ito rin ay isang bagay na talagang kaya nilang makamit. … Ang kailangan lang ninyong gawin ay isagawa ang pamamaraang inilatag Ko. Maging isang ordinaryong tao, huwag magbalatkayo, manalangin sa Diyos, at matutuhang ilantad ang iyong sarili sa isang simpleng paraan at magsalita sa iba nang mula sa puso. Natural na magbubunga ang gayong pagsasagawa. Unti-unti, matututuhan mong maging isang normal na tao, ang pamumuhay ay hindi na magiging nakakapagod para sa iyo, hindi ka na mahahapis, at hindi na masasaktan. Ang lahat ng tao ay ordinaryong mga tao. Wala silang pagkakaiba, maliban sa magkakaiba ang kanilang mga personal na kaloob at maaaring magkaiba-iba ang kanilang kakayahan. Kung hindi dahil sa pagliligtas at proteksyon ng Diyos, lahat sila ay gagawa ng kasamaan at magdurusa ng parusa. Kung maaamin mo na ordinaryo kang tao, kung makakalabas ka mula sa mga imahinasyon at hungkag na ilusyon ng tao at kaya mong hangaring maging isang tapat na tao at gumawa ng matatapat na gawa, kung kaya mong magpasakop sa Diyos nang ayon sa iyong konsensiya, hindi ka magkakaroon ng anumang problema at ganap mong maisasabuhay ang wangis ng tao. Ganoon ito kasimple, kaya bakit walang landas?” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). “Dapat matuto kang magsabi ng, ‘Hindi ko kaya,’ ‘Higit ito sa aking kakayahan,’ ‘Hindi ko ito matarok,’ ‘Hindi ko pa naranasan ito,’ ‘Wala akong anumang nalalaman,’ ‘Bakit napakahina ko? Bakit wala akong silbi?’ ‘Gayon kababa ang kakayahan ko,’ ‘Napakamanhid at napakapurol ng isip ko,’ ‘Napakamangmang ko na anupa’t aabutin ako ng ilang araw bago ko maunawaan ang bagay na ito at maasikaso ito,’ at ‘Kailangan ko munang kausapin ang iba tungkol dito.’ Dapat matutunan mong magsagawa sa ganitong paraan. Ito ang panlabas na palatandaan ng pagtanggap mo na isa kang normal na tao at ng hangarin mong maging normal na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Pagkatapos kong basahin ang mga salita ng Diyos, nagsimula akong mag-isip-isip. Sa katunayan, dati, noong pinupuri ako ng mga lider, dahil lang iyon sa medyo aktibo ako sa pag-aaral ng mga propesyonal na kasanayan noong panahong iyon, at nakagawa ako ng ilang video at nagpakita ng kaunting pag-unlad. Katulad ng isang bata sa elementarya na nasa unang baitang, na nakinig nang mabuti sa klase sa loob ng ilang araw at pagkatapos ay pinuri ng ilang beses ng mga guro, hindi ito lubos na nangangahulugan na mas mahusay ang bata kaysa sa kanyang mga kaklase. Ni hindi rin ito nangangahulugan na natutunan na nila ang lahat ng kaalaman mula sa lahat ng libro. Ang mapuri ng mga lider ay hindi nangangahulugang eksperto na ako sa mga teknik sa video at wala nang magiging anumang problema pa. Sa katunayan, isa pa rin akong baguhan, na hindi pa lubos na nauunawaan ang mga teknik. Marami pa rin akong depekto at kakulangan. Marami pa ring dapat matutunan at kabisaduhin. Dapat kong itrato nang tama ang sarili ko, at magkaroon ng malinaw na pananaw sa tunay kong tayog at tunay na antas. Kung lalaki ang ulo ko dahil sa isang papuri mula sa iba, sa huli ay magiging isa lamang akong mapagmataas na tao, na kulang sa lahat ng katwiran. Dati, palagi kong nararamdaman na dahil isa akong superbisor, ayos lang para sa ibang tao na maging negatibo pero hindi para sa akin. Anuman ang mga problemang lumitaw, kailangan kong magpakatatag at hindi hayaang makita ng ibang tao ang aking kahinaan. Sa katunayan, itinuturing ko ang sarili ko bilang isang superhuman; hindi ito isang pagpapahayag ng normal na pagkatao. Bagama’t isa akong superbisor, hindi ibig sabihin nito na mas mahusay ako kaysa sa aking mga kapatid: Pagkakaiba lang ito sa tungkulin at mga responsabilidad. Maging sa aspekto ng buhay pagpasok o mga propesyonal na kasanayan, lahat ay may mga kakulangan at depekto. Lubos na normal na hindi ko matarok o maunawaan ang ilang problema. Wala namang dapat ipagtaka. Dapat akong magkaroon ng matapat na saloobin, aminin ang aking mga pagkukulang, at maghanap ng mga materyales para pag-aralan kasama ang aking mga kapatid. Dapat akong magtanong sa aming mga nakatataas tungkol sa anumang hindi namin naiintindihan, para maunawaan namin ang mga problema at hindi hayaang makahadlang ang mga ito sa gawain ng iglesia.

Sa isang pagtitipon, binuksan ko ang aking puso sa aking mga kapatid. Inilantad ko at hinimay ang aking kalagayan ng pagpapanggap at pagbabalatkayo sa panahong ito. Sinabi ko ang aking mga kakulangan at depekto, para makita nang malinaw ng aking mga kapatid ang aking kakayahan at tayog. Kasabay nito, binago ko ang aking saloobin sa aking tungkulin. Kapag wala akong anumang ideya habang gumagawa ng video, hindi na ako nagpapanggap. Sa halip, naghanap ako kasama ang aking mga kapatid. Magsasabi ng isang bagay ang aking mga kapatid, magsasabi ako ng isang bagay, at ilang paghihirap ang nalutas bago pa namin namalayan. Nang alisin ko ang aking maskara ng pagbabalatkayo, nakaramdam ako ng ginhawa kapag ginagawa ang aking mga tungkulin. Hindi na ako gaanong nasusupil o nagdadalamhati. Isang beses, tinanong ako ng isang sister kung paano gumawa ng isang bagong format ng video. Dahil medyo malabo pa sa akin ang mga prinsipyo at kahingian ng video, wala akong anumang ideya kung paano ito gagawin. Naisip ko, “Kung sasabihin kong hindi ko naiintindihan, iisipin kaya ng aking sister kung paano ako naging superbisor, kung hindi ko alam kahit ang propesyonal na kaalamang ito? Mamaliitin kaya ako ng sister?” Sa oras na iyon, naalala ko ang mga salitang ito ng Diyos: “Dapat matuto kang magsabi ng, ‘Hindi ko kaya,’ ‘Higit ito sa aking kakayahan,’ ‘Hindi ko ito matarok,’ ‘Hindi ko pa naranasan ito.’ … Dapat matutunan mong magsagawa sa ganitong paraan. Ito ang panlabas na palatandaan ng pagtanggap mo na isa kang normal na tao at ng hangarin mong maging normal na tao” (Ang Salita, Vol. III. Ang mga Diskurso ni Cristo ng mga Huling Araw. Ang Pagpapahalaga sa mga Salita ng Diyos ang Pundasyon ng Pananampalataya sa Diyos). Nang maisip ko ang dati kong napakasakit na karanasan ng pamumuhay sa isang kalagayan ng pagbabalatkayo, ayaw ko nang mamuhay pa nang ganoon. Kinailangan kong baguhin ang aking mga maling intensyon at saloobin tungkol sa paggawa ng aking tungkulin at maging isang normal na tao. Pagkatapos, nagtapat ako sa aking sister, sinasabing, “Hindi ko rin ito naiintindihan, at hindi ganoon kalinaw sa akin ang tungkol sa mga prinsipyo ng paggawa ng ganitong uri ng video.” Pagkatapos, naghanap kami ng mga prinsipyo at mga kaugnay na materyales sa kurso sa larangang ito para makapag-aral kami nang magkasama, at mas naging malinaw sa akin ang direksyon ng paggawa. Nakaramdam ako ng ginhawa at kalayaan sa aking puso. Pagkaraan ng ilang panahon, dumating ang isang liham mula sa mga lider. Nakasaad doon na ilang video na aming ginawa ang nagpakita ng pag-usad, at hinikayat kaming lalo pang pagbutihin. Nang makita ko ang liham ng pagpapalakas ng loob mula sa mga lider, labis akong nasabik, at, hindi ko namamalayan, nagsimulang tumulo ang aking mga luha. Sa isang banda, nahiya ako, dahil ang kalagayan ng pagbabalatkayo at pagpapanggap na naging pamumuhay ko dati ay nakaantala sa paggawa ng video. Sa kabilang banda, naranasan ko ang kabanalan ng Diyos. Nang namumuhay ako sa aking tiwaling disposisyon, na matagal kong hindi binago, hindi ako ginabayan ng Diyos. Nang bumaling ako sa Diyos, at naging handang magsagawa nang naaayon sa mga salita ng Diyos, nakita ko ang nakangiting mukha ng Diyos. Ngayon, mayroon na akong kaunting pagkaunawa sa sarili kong tiwaling disposisyon, at medyo nagbago na ang kalagayan ko ng pagpapanggap at pagbabalatkayo. Ang mga resultang ito ay nakamit lahat sa pamamagitan ng patnubay ng mga salita ng Diyos.


79. Sa Wakas ay Kalmado Ko Nang Natanggap ang Aking Tungkulin

Ni Su Hang, Tsina

Noong Nobyembre 2023, nahalal ako bilang isang mangangaral na responsable sa gawain ng dalawang iglesia. Nang malaman ko ang resulta, medyo nagulat ako at kinabahan nang kaunti. Naisip ko, “Malawak ang sakop ng mga mangangaral at mabigat din ang kanilang responsabilidad. Naging mangangaral na ako dati, pero dahil hindi ako gumawa ng tunay na gawain at nagpasasa ako sa mga pakinabang ng katayuan, at walang ibinunga ang iba’t ibang aytem ng gawain ng iglesia, tinanggal ako. Ngayon, lahat ng dako ay nahaharap sa malawakang mga pag-aresto ng CCP at napakasama ng kapaligiran. Kung hindi ko maisaayos nang wasto ang gawain at mapinsala ko ang mga interes ng sambahayan ng Diyos, tiyak na pananagutin ako. Baka tanggalin pa nga ako. Kung masyadong marami ang magawa kong kasamaan at mabunyag ako at matiwalag, mawawala na ang pagkakataon kong maligtas. Kung ganoon, hindi ba’t mauuwi lang sa wala ang lahat ng mga taon kong ito ng pananampalataya sa Diyos—para bang nagsahod ng tubig sa butas na batya. Mas mabuti pang maging responsable na lang sa isang iglesia bilang lider. Sa ganoong paraan, mas kaunti ang aking iintindihin.” Binalak kong sumulat sa nakatataas na pamunuan para ipaliwanag na mabagal akong umarok ng mga bagay-bagay at dapat silang humanap ng ibang kandidato para hindi mahadlangan ang gawain ng iglesia at ang buhay pagpasok ng aking mga kapatid. Gayumpaman, naisip ko, “Ang Diyos ang may kataas-taasang kapangyarihan at Siya ang nagsasaayos ng mga tao, pangyayari, at bagay na nakakaharap ko araw-araw. Dati, nabigo ako sa paggawa ng tungkuling ito. Hindi kaya binibigyan ako ng Diyos ng pagkakataong magsisi sa pamamagitan ng muling paggawa ng tungkuling ito? Bukod dito, maraming kapatid ang naaresto, at kailangan ng mga tao para sa gawain ng iglesia. Hindi ko maaaring labagin ang aking konsensiya at tanggihan ang tungkuling ito sa panahong ito. Masyadong masasaktan ang Diyos.” Gusto kong bigyang-kasiyahan ang Diyos, pero natatakot din akong hindi magawa nang maayos ang aking tungkulin at managot. Labis na nagtatalo ang kalooban ko, at nang gabing iyon, biling-baligtad ako sa kama, hindi makatulog, parang dinadaganan ng malaking bato ang puso ko.

Kinaumagahan, nagtapat ako sa sister na kapareha ko, si Wang Nan, at humingi ako ng tulong sa kanya tungkol sa aking kalagayan. Naghanap siya ng isang sipi ng mga salita ng Diyos para sa akin. Sabi ng Diyos: “Kinikimkim ng mga anticristo ang mga bagay na ito sa kanilang puso, na pawang maling pagkaunawa, pagtutol, paghusga, at paglaban sa Diyos. Wala silang anumang kaalaman sa gawain ng Diyos. Habang tinitiktikan ang mga salita ng Diyos, tinitiktikan ang disposisyon, pagkakakilanlan, at diwa ng Diyos, nakakabuo sila ng mga gayong kongklusyon. Ibinabaon ng mga anticristo ang mga bagay na ito sa kailaliman ng kanilang puso, pinapaalalahanan ang kanilang sarili: ‘Sa pag-iingat nagmumula ang kaligtasan; mas mabuting lumipad nang walang nakakapansin; ang ibong nag-uunat ng kanyang leeg ang unang nababaril; at malungkot sa itaas! Kailanman, huwag na huwag kang maging ang ibon na nag-uunat ng kanyang leeg, huwag umakyat nang masyadong mataas; mas mataas ang inakyat mo, mas masakit ang pagbagsak.’ Hindi sila naniniwala na ang mga salita ng Diyos ang katotohanan, at hindi sila naniniwala na matuwid at banal ang Kanyang disposisyon. Tinitingnan nila ang lahat ng ito sa pamamagitan ng mga kuru-kuro at imahinasyon ng tao, at hinaharap nila ang gawain ng Diyos gamit ang mga perspektiba, kaisipan, at tusong pag-iisip ng tao, gumagamit ng lohika at pag-iisip ni Satanas para tukuyin ang disposisyon, pagkakakilanlan, at diwa ng Diyos. Maliwanag na hindi lang hindi tinatanggap o kinikilala ng mga anticristo ang disposisyon, pagkakakilanlan, at diwa ng Diyos; sa kabaligtaran, puno sila ng mga kuru-kuro, pagtutol, at paghihimagsik laban sa Diyos at wala silang kahit katiting na tunay na pagkakilala sa Kanya. Isang tandang pananong ang depinisyon ng mga anticristo sa gawain ng Diyos, sa disposisyon ng Diyos, at sa pagmamahal ng Diyos—puno ng pagdududa, at puno sila ng pag-aalinlangan at puno ng pagtatatwa at paninirang-puri dito; kung gayon, ano naman ang tungkol sa Kanyang pagkakakilanlan? Kumakatawan sa Kanyang pagkakakilanlan ang disposisyon ng Diyos; sa gayong pagtrato nila sa disposisyon ng Diyos, maliwanag ang kanilang pagtrato sa pagkakakilanlan ng Diyos—direktang pagtatatwa. Ito ang diwa ng mga anticristo” (Ang Salita, Vol. IV. Paglalantad sa mga Anticristo. Ikasampung Aytem (Ikaanim na Bahagi)). Inilantad ng Diyos na hindi inaamin ng mga anticristo na ang mga salita ng Diyos ay ang katotohanan. Hindi sila naniniwala sa katuwiran ng Diyos, at lalong hindi sila naniniwala na ang katotohanan ang naghahari sa sambahayan ng Diyos. Umaasa sila sa kanilang mga kuru-kuro at imahinasyon para timbangin at limitahan ang pagkakakilanlan at diwa ng Diyos, at puno sila ng mga pagdududa tungkol sa katuwiran ng Diyos. Itinatanggi nila ang pagiging mapagkakatiwalaan at matuwid ng Diyos at naniniwala silang hindi patas at matuwid ang Diyos. Ito ay paglapastangan sa Diyos. Sa paghahambing ng aking sarili sa paglalantad ng mga salita ng Diyos, nakita kong ang disposisyong ibinunyag ko ay katulad ng sa isang anticristo. Nahalal ako bilang isang mangangaral sa halalang ito, ngunit puno ang puso ko ng pagbabantay laban sa Diyos at mga pagdududa sa Kanya. Nag-alala ako na dahil masyadong malawak ang aking sakop at masyadong mabigat ang responsabilidad, kung hindi ko magagawa nang maayos ang aking tungkulin at magagambala ko ang gawain ng iglesia, hindi lang ako tatanggalin, manganganib pa akong matiwalag. Ginamit ko ang sarili kong utak, mga kuru-kuro, at imahinasyon para tingnan ang gawain ng Diyos, maling naniniwala na kung malaki ang responsabilidad na papasanin mo sa paggawa ng iyong tungkulin ay mabilis kang mabubunyag, kaya humanap ako ng mga dahilan para tanggihan ang aking tungkulin. Hindi ko naunawaan ang matuwid na disposisyon ng Diyos, at inakala kong ang sambahayan ng Diyos ay katulad ng mundo, kulang sa pagiging patas at matuwid. Ito ay paglapastangan sa Diyos. Naisip ko kung paanong tinatanggal at itinitiwalag ng sambahayan ng Diyos ang mga tao ayon sa mga prinsipyo. Hindi naman sa matitiwalag ka na agad dahil lang hindi mo nagawa nang maayos ang gawain—depende ito sa mga sitwasyon. Ang ilang tao ay tinatanggal dahil lumilitaw ang mga problema at paglihis sa kanilang tungkulin at hindi sila nagbabago matapos bigyan ng pagbabahagi at tulong sa maraming pagkakataon. Katulad na lang noong isa akong mangangaral dati at hindi ako gumawa ng tunay na gawain. Sa panahong iyon, nakipagbahaginan sa akin at tinulungan ako ng mga lider at manggagawa, pero hindi ako kailanman nagbago at nagdulot ako ng pagkagambala sa gawain, kaya tinanggal ako. Gayumpaman, ang pagtatanggal ay hindi katulad ng pagkakatiwalag. Nang magnilay ako sa sarili ko at sumailalim sa kaunting pagsisisi at pagbabago, muling nagsaayos ang iglesia ng angkop na tungkulin para sa akin. Nakita kong ang pagtanggal ay isang paraan para iligtas ako ng Diyos. Ang kakayahan ng ilang tao ay medyo mahina at hindi sila karapat-dapat na gumawa ng ilang partikular na gawain. Sa sitwasyong ito, maaari silang italaga sa ibang angkop na tungkulin, na kapaki-pakinabang sa kanilang buhay pagpasok at sa gawain ng iglesia. Gayumpaman, ang masasamang tao at mga anticristo ay palaging nagdudulot ng mga pagkagambala at panggugulo sa kanilang tungkulin. Paano man sila bahaginan, hindi sila kailanman nagbabago; matigas silang tumatangging magsisi, at gumagawa sila ng napakaraming masasamang gawa. Kung gayon, dapat silang paalisin o itiwalag sa iglesia. Ang sambahayan ng Diyos ay nakikitungo sa mga tao ayon sa mga prinsipyo. Sa sambahayan ng Diyos, ang katotohanan ang naghahari at ang katuwiran ang naghahari. Kinailangan kong tingnan ang mga tao at bagay-bagay alinsunod sa mga salita ng Diyos. Kung biniyayaan man ako ng Diyos sa pagkakataong ito na muling gawin ang tungkulin ng isang mangangaral, ito ay pagbibigay Niya sa akin ng pagkakataong magsisi at magbago. Pagmamahal ito ng Diyos, at hindi ako dapat maging mapagbantay laban sa Diyos at magkamali ng pagkaunawa sa Kanya. Nanalangin ako sa Diyos, handang ituwid ang mga bagay-bagay, at hinanap ko ang katotohanan para malutas ang sarili kong mga problema.

Noong naghahanda akong pamahalaan ang tungkulin ng mangangaral, medyo hindi pa rin mapalagay ang aking kalooban. Nagkataon lang na si Sister Liu Xin ay nasa ganitong kalagayan din dati, kaya naghanap siya ng ilang artikulo ng patotoong batay sa karanasan para basahin ko, at isang sipi ng mga salita ng Diyos doon ang lubhang nakatulong sa akin. Sabi ng Makapangyarihang Diyos: “Natatakot ang ilang tao na umako ng responsabilidad habang ginagampanan ang kanilang tungkulin. Kung binibigyan sila ng iglesia ng isang trabahong gagawin, iisipin muna nila kung hinihingi ng trabaho na umako sila ng responsabilidad, at kung oo, hindi nila tatanggapin ang trabaho. Ang mga kondisyon nila sa paggampan ng isang tungkulin ay, una, na ito ay dapat na isang maluwag na trabaho; pangalawa, na hindi ito matrabaho o nakawkapagod; at pangatlo, na kahit anong gawin nila, wala silang aakuing anumang responsabilidad. Ito lang ang uri ng tungkuling tinatanggap nila. Anong uri ng tao ito? Hindi ba’t isa itong tuso at mapanlinlang na tao? Ayaw niyang pasanin kahit ang pinakamaliit na responsabilidad. Kinatatakutan pa nga niya na mababasag ng mga dahon ang kanyang bungo kapag nahulog ang mga ito mula sa mga puno. Anong tungkulin ang magagampanan ng taong tulad nito? Ano ang pakinabang niya sa sambahayan ng Diyos? Ang gawain ng sambahayan ng Diyos ay may kinalaman sa gawain ng pakikipaglaban kay Satanas, gayundin sa pagpapalaganap ng ebanghelyo ng kaharian. Anong tungkulin ang walang mga kaakibat na responsabilidad? Masasabi ba ninyong may kaakibat na responsabilidad ang pagiging lider? Hindi ba’t mas mabigat ang kanilang mga responsabilidad, at hindi ba’t mas lalo silang dapat na umako ng responsabilidad? Nangangaral ka man ng ebanghelyo, nagpapatotoo, gumagawa ng mga video, at iba pa—anuman ang iyong gawain—hangga’t nauukol ang mga ito sa mga katotohanang prinsipyo, may mga kaakibat itong responsabilidad. Kung walang prinsipyo ang paggampan mo ng iyong tungkulin, makakaapekto ito sa gawain ng sambahayan ng Diyos, at kung natatakot kang umako ng responsabilidad, hindi mo magagampanan ang anumang tungkulin. Duwag ba ang isang taong natatakot na umako ng responsabilidad sa paggampan ng kanyang tungkulin, o may problema sa kanyang disposisyon? Dapat ay masabi mo ang pagkakaiba. Ang katunayan ay hindi ito isyu ng karuwagan. Kung kayamanan ang habol ng taong iyon, o gumagawa siya ng isang bagay para sa kanyang sariling interes, paanong siya ay napakatapang? Aakuin niya ang anumang panganib. Subalit kapag gumagawa siya ng mga bagay-bagay para sa iglesia, para sa sambahayan ng Diyos, wala siyang inaako na anumang panganib. Ang gayong mga tao ay makasarili at ubod ng sama, ang pinakataksil sa lahat. Ang sinumang hindi umaako ng responsabilidad sa paggampan ng isang tungkulin ay walang ni katiting na sinseridad sa Diyos, lalong wala siyang katapatan. Anong uri ng tao ang nangangahas na umako ng responsabilidad? Anong uri ng tao ang may tapang na magbuhat ng mabigat na pasanin? Ang sinumang nangunguna at buong tapang na humaharap sa pinakamahalagang sandali sa gawain ng sambahayan ng Diyos, na hindi natatakot na magpasan ng isang mabigat na responsabilidad at magtiis ng matinding paghihirap kapag nakita niya ang gawain na pinakaimportante at pinakamahalaga. Iyon ay isang taong tapat sa Diyos, isang mabuting sundalo ni Cristo. Ito ba ay ang kaso kung saan ang lahat ng natatakot na umako ng responsabilidad sa kanilang tungkulin ay ginagawa iyon dahil hindi sila nakakaunawa sa katotohanan? Hindi; isa itong problema sa kanilang pagkatao. Wala silang pagpapahalaga sa katarungan o responsabilidad, sila ay mga taong makasarili at ubod ng sama, hindi tunay na mananampalataya ng Diyos, at hindi nila tinatanggap ang katotohanan kahit kaunti. Dahil dito, hindi sila maliligtas. Ang mga nananampalataya sa Diyos ay dapat magbayad ng malaking halaga para makamit ang katotohanan, at makakaharap sila ng maraming balakid sa pagsasagawa nito. Dapat nilang talikuran ang mga bagay-bagay, talikuran ang kanilang mga interes ng laman, at tiisin ang ilang pagdurusa. Saka lang nila maisasagawa ang katotohanan. Kaya, maisasagawa ba ang katotohanan ng isang taong natatakot na umako sa responsabilidad? Tiyak na hindi niya maisasagawa ang katotohanan, lalong hindi niya ito makakamit. Natatakot siyang magsagawa ng katotohanan, na makaranas ng kalugihan sa kanyang mga interes; natatakot siyang mapahiya, sa panghahamak, at sa panghuhusga, at hindi siya nangangahas na magsagawa ng katotohanan. Dahil dito, hindi niya ito makakamit, at gaano karaming taon man siyang nananampalataya sa Diyos, hindi niya makakamit ang Kanyang kaligtasan” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Sinasabi ng Diyos na ang mga natatakot umako ng responsabilidad sa paggawa ng kanilang tungkulin ay makasarili, kasuklam-suklam, mapanlinlang, at tuso. Ang ganitong uri ng tao ay walang pagkatao; hindi sila tunay na mga mananampalataya sa Diyos. Maaari lamang silang itaboy at itiwalag ng Diyos. Naisip ko ang aking mga ikinilos kamakailan. Nakita kong ako ang uri ng taong inilantad ng Diyos, na kahit pagbagsak ng dahon ay kinatatakutan kong baka tumama sa aking ulo. Nang mahalal ako bilang isang mangangaral, bagama’t alam kong masama ang kapaligiran at kulang sa tao ang iba’t ibang aytem ng gawain, naging makasarili ako at kasuklam-suklam at pinrotektahan ko ang aking sarili. Ginamit kong dahilan ang pagprotekta sa gawain ng iglesia at sa buhay pagpasok ng aking mga kapatid para palihim na tanggihan ang aking tungkulin at inakala ko pa ngang matalino akong gawin iyon. Sa katunayan, lahat ng iniisip ko ay para sa sarili ko lang. Nakita kong talagang mapanlinlang at tuso ang disposisyon ko! Namuhay ako ayon sa mga satanikong lason na “Huwag tumulong kung walang gantimpala” at “Ang bawat tao para sa kanyang sarili at bahala na ang iba.” Anuman ang ginawa ko, ginawa ko para sa sarili ko. Nananampalataya ako sa Diyos, ngunit wala ang Diyos sa puso ko—para akong tulad ng mga hindi nananampalataya. Kung hindi ako magbabago, masisira ko ang sarili ko. Ang mga kapatid na iyon na tunay na nananampalataya sa Diyos at tapat sa Kanya ay kayang magpakita ng pagsasaalang-alang sa mga layunin ng Diyos; gaano man kasama ang panlabas na kapaligiran, handa silang pumasan ng mabigat na responsabilidad para ipalaganap ang ebanghelyo ng kaharian, positibo at aktibong ginagawa ang kanilang tungkulin nang hindi isinasaalang-alang ang mga personal na pakinabang o kawalan. May ilang kapatid pa nga na gumagawa ng maraming trabaho: Isang tao ang umaako ng ilang tungkulin, nagdurusa at nagbabayad ng halaga, at sa huli ay nagkakamit ng magagandang resulta. Gayumpaman, nang tingnan ko ang sarili ko sa paghahambing, gusto kong tanggihan ang aking tungkulin sa isang mahalagang panahon kung kailan kailangan ng mga tao para sa gawain ng sambahayan ng Diyos. Lubos akong walang konsensiya! Naisip ko kung paanong tinanggal ako dati sa aking tungkulin dahil sa pagpapasasa sa mga pakinabang ng katayuan at hindi paggawa ng tunay na gawain. Hindi ako tinrato ng Diyos ayon sa aking mga pagsalangsang, bagkus binigyan pa Niya ako ng pagkakataong magsisi. Dapat ko itong mas pahalagahan pa, at dapat kong tanggapin ang tungkuling ito at pasanin ang responsabilidad na ito. Nang maunawaan ko ang layunin ng Diyos, handa kong tanggapin ang tungkuling ito mula sa kaibuturan ng aking puso.

Kalaunan, muli akong lumapit sa harap ng Diyos at nanalangin sa Kanya para hanapin kung ano ang nagiging sanhi ng palagi kong pag-iisip at pagpaplano ng sarili kong pagtakas sa paggawa ng aking tungkulin. Nabasa ko ang mga salita ng Diyos: “Hindi aksidente na nakakayang gawin ng mga anticristo ang tungkulin nila—tiyak na ginagawa nila ang tungkulin nila nang may sarili nilang mga intensyon at pakay, at pagnanais na magkamit ng mga pagpapala. Anuman ang tungkuling ginagawa nila, ang pakay at saloobin nila ay tiyak na hindi maihihiwalay sa pagkamit ng mga pagpapala, sa magandang hantungan at kinabukasan at tadhana na iniisip at inaalala nila araw at gabi. Katulad sila ng mga negosyanteng walang ibang pinag-uusapan kundi ang trabaho nila. Ang anumang ginagawa ng mga anticristo ay pawang nauugnay sa kasikatan, pakinabang, at katayuan—lahat ng ito ay nauugnay sa pagkamit ng mga pagpapala at kinabukasan at tadhana. Sa kaibuturan, ang puso nila ay punung-puno ng mga gayong bagay; ito ang kalikasang diwa ng mga anticristo. Dahil mismo sa ganitong uri ng kalikasang diwa kaya malinaw na nakikita ng iba na ang magiging pinakawakas nila ay ang maitiwalag” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Inilalantad ng Diyos na ang mga anticristo ay nagdadala ng intensyong magkamit ng mga pagpapala sa kanilang pananampalataya sa Diyos, at sinusubukang makipagtawaran sa Diyos. Sadyang hindi sila nananampalataya sa Diyos para maghangad ng pagbabago sa kanilang mga disposisyon o magkamit man lang ng katotohanan. Lumalakad sila sa maling landas, at ang kanilang huling hantungan ay ang pagkakatiwalag. Nang ikumpara ko ang aking sarili sa mga salita ng Diyos, nakita kong ang perspektiba sa likod ng aking paghahangad ay katulad ng sa isang anticristo. Mula nang magsimula akong manampalataya sa Diyos hanggang ngayon, iisa lang ang lagi kong naging layon: ang magkamit ng mga pagpapala. Naisip ko kung paanong dati, para magkaroon ng mabuting kalalabasan at hantungan at maligtas at makaligtas sa hinaharap, handa akong manampalataya sa Diyos at gawin ang aking tungkulin gaano man ako usigin ng aking pamilya, at kahit na kailangan ko pang iwan ang aking pamilya. Minsan, muntik na akong mahuli ng mga pulis, pero hindi ako umurong pagkatapos noon at nagpatuloy akong aktibong gawin ang aking tungkulin, tulad ng dati. Ngayong tinatawag akong muli ng tungkulin ng isang mangangaral, natakot akong hindi ko ito magawa nang maayos, managot, at hindi magkaroon ng mabuting kalalabasan, kaya gusto kong tanggihan ang tungkuling ito para ingatan ang sarili ko. Hindi alintana kung handa man akong gawin ang aking tungkulin o hindi, ang una kong isinaalang-alang ay ang sarili kong mga interes, at lahat ng iyon ay para magkamit ng mga pagpapala. Nakita kong makasarili at mapanlinlang ang aking kalikasan, at na ang pananampalataya ko sa Diyos, sa katunayan ay pakikipagtawaran sa Diyos at panlilinlang sa Diyos. Bitbit ko ang layuning magkamit ng mga pagpapala sa aking pananampalataya sa Diyos, at hindi ko kayang basta na lang gawin ang aking tungkulin para bigyang-kasiyahan ang Diyos. Medyo gumugugol lang ako ng sarili kapag may mga pakinabang na makukuha. Ang paggawa ng aking tungkulin sa ganitong paraan ay pulos transaksyonal, at wala talagang anumang sinseridad dito. Sa aking pananampalataya sa Diyos, mali ang perspektiba sa likod ng aking hinahangad, at ang landas na aking tinatahak ay kasalungat ng mga kahingian ng Diyos. Paano ako maliligtas kung magpapatuloy ako nang ganito? Kung hindi ako magbabago, matitiwalag lang ako ng Diyos sa huli.

Kalaunan, nabasa ko ang mga salita ng Diyos: “Kung gayon, paano dapat umasal ang isang matapat na tao? Dapat siyang magpasakop sa mga pagsasaayos ng Diyos, maging tapat sa tungkulin na dapat niyang gampanan, at magsikap na matugunan ang mga layunin ng Diyos. Naipapamalas ito sa iba’t ibang paraan: Ang isa ay ang pagtanggap sa iyong tungkulin nang may matapat na puso, hindi isinasaalang-alang ang mga interes ng iyong laman, hindi nagiging walang sigla sa iyong tungkulin, at hindi nagpapakana para sa sarili mong pakinabang. Iyon ang mga pagpapamalas ng katapatan. Ang isa pa ay ang paggampan nang maayos sa iyong tungkulin nang buong puso at buong lakas mo, paggawa sa mga bagay-bagay nang tama, at pagsasapuso at pagmamahal sa iyong tungkulin para bigyang-kasiyahan ang Diyos. Ito ang mga pagpapamalas na dapat mayroon ang isang matapat na tao habang ginagampanan ang kanyang tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Naunawaan ko na para maging isang matapat na tao, dapat ka munang magkaroon ng matapat na puso at gawin nang maayos ang iyong tungkulin para lamang bigyang-kasiyahan ang Diyos, nang hindi isinasaalang-alang ang iyong sarili o nagpaplano para sa sarili. Gayumpaman, habang ginagawa ko ang aking tungkulin, nagpapakana ako para sa sarili ko sa bawat pagkakataon. Masyadong mapanlinlang ang puso ko! Naisip ko si Noe. Mayroon siyang simple at matapat na puso. Nang utusan siya ng Diyos na gumawa ng arka, nagawa niyang magpakita ng pagsasaalang-alang sa puso ng Diyos at tanggapin ang atas ng Diyos. Siya ay masunurin at mapagpasakop, at hindi inisip ang mga pagpapala o kapahamakan; sa huli, tinapos niya ang arka alinsunod sa mga kahingian ng Diyos. Bagama’t hindi ako karapat-dapat na ikumpara kay Noe, dapat ko siyang tularan at maging isang taong masunurin at mapagpasakop, tanggapin ang aking tungkulin nang may simple at matapat na puso, gawin ang lahat ng makakaya ko sa mga bagay na kaya kong gawin, at magsumikap na maabot ang mga kahingian ng pagiging isang matapat na tao. Makalipas ang dalawang araw, sumagot ako sa mga lider, sinasabing handa akong gawin ang tungkulin ng isang mangangaral.

Pagkatapos, dumating ang isang liham mula sa mga nakatataas na lider, na nagsasabing naparalisa ang gawain ng isang iglesia matapos ang malawakang mga pag-aresto at kailangang asikasuhin ang kinahinatnan. Tinanong nila kung kaya ko itong gawin. Nang mabasa ko ang liham, biglang kumabog nang malakas ang dibdib ko, “Kung hindi ko magagawa nang maayos ang gawain, ako ang may pinakamabigat na responsabilidad.” Napagtanto kong hindi tama ang kaisipang ito, at na natatakot pa rin akong umako ng responsabilidad. Nabasa ko ang mga salita ng Diyos: “Dapat ay positibo at maagap kang makipagtulungan, gawin mo ang lahat para magawa mo nang mabuti ang tungkuling dapat mong gampanan, at matupad ang iyong mga responsabilidad at obligasyon. Ito ang dapat gawin ng isang nilikha” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang sa Katotohanan Malulutas ng Tao ang Kanyang mga Kuru-kuro at Maling Pagkaunawa sa Diyos). “Kung tunay kang may nadaramang pasanin, at pakiramdam mo ay personal na responsabilidad mo ang pagganap sa iyong tungkulin, at na kung hindi, hindi ka nararapat na mabuhay, at isa kang hayop, na magiging marapat ka lamang na matawag na isang tao kung gagampanan mo nang maayos ang iyong tungkulin, at kaya mong harapin ang sarili mong konsensiya—kung mayroon kang nadaramang ganitong pasanin kapag ginagampanan mo ang iyong tungkulin—magagawa mo ang lahat nang masigasig, at magagawa mong hanapin ang katotohanan at gawin ang mga bagay-bagay ayon sa mga prinsipyo, at sa gayon ay magagawa mong gawin ang tungkulin mo nang maayos at mapalulugod ang Diyos. Kung karapat-dapat ka sa misyong ipinagkaloob sa iyo ng Diyos, at sa lahat ng isinakripisyo ng Diyos para sa iyo at sa Kanyang mga ekspektasyon mula sa iyo, kung gayon, ito ay tunay na pagsusumikap” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Itinuro sa akin ng mga salita ng Diyos ang isang landas ng pagsasagawa. Kailangan kong positibo at aktibong tuparin ang aking tungkulin. Naparalisa ang gawain ng iglesiang ito, at nangangailangan ito ng detalyadong pagpaplano at mga pagsasaayos; kailangan ding asikasuhin sa lalong madaling panahon ang kinahinatnan. Responsabilidad kong protektahan ang mga interes ng sambahayan ng Diyos at pangalagaan ang kaligtasan ng aking mga kapatid. Kung patuloy kong isasaalang-alang ang sarili kong kaligtasan at hindi gagawin ang aking tungkulin dahil sa takot na umako ng responsabilidad, kung gayon ay hindi ako karapat-dapat na maging isang tao.

Pagkatapos, nagpunta ako sa iglesiang iyon para asikasuhin ang kinahinatnan. Sa panahong iyon, nakaharap ko ang maraming paghihirap, at umasa ako sa Diyos para sa mga bagay na hindi ko nauunawaan, humingi ng tulong mula sa nakatataas na pamunuan, at gumawa nang may pagkakasundo kasama ang aking mga kapatid. Kalaunan, sa pamumuno ng Diyos, ligtas na nailipat ang mga aklat ng mga salita ng Diyos, at ginawa ng aking mga kapatid ang kanilang mga tungkulin sa abot ng kanilang makakaya. Bagama’t wala pa ring anumang pag-usad ang gawain ng ebanghelyo, inilalaan ko ang lahat ng aking lakas sa paggawa para dito, at hindi na ako natatakot umako ng responsabilidad. Alam kong ito ang aking tungkulin at responsabilidad, at alam ko kung ano ang nararapat kong gawin. Nang maisip ko ito, kumalma ako at napanatag. Nagbasa ako ng higit pang mga salita ng Diyos: “Sa ngayon, huwag tumuon sa kung ano ang kahahantungan at kalalabasan mo, o kung ano ang mangyayari at ano ang magaganap sa hinaharap, o kung maiiwasan mo ba ang sakuna at hindi ka mamamatay—huwag mong isipin o hilingin ang mga bagay na ito. Tumuon ka lang sa mga salita at mga hinihingi ng Diyos, at hangarin mo ang katotohanan, gawin nang maayos ang iyong tungkulin, at tugunan ang mga layunin ng Diyos, at iwasang biguin ang anim na libong taong paghihintay ng Diyos, at ang Kanyang anim na libong taon ng pananabik. Bigyan ng kaunting kapanatagan ang Diyos; hayaan Siyang makakita ng pag-asa sa iyo, at hayaang matupad ang Kanyang mga kahilingan sa iyo. Sabihin mo sa Akin, tatratuhin ka ba ng Diyos nang hindi makatarungan kung gagawin mo ito? Siyempre hindi! At kahit na ang mga resulta sa huli ay hindi ang inaasam mo, paano mo dapat harapin ang katunayang iyon, bilang isang nilikha? Dapat kang magpasakop sa lahat ng bagay sa mga pamamatnugot at pagsasaayos ng Diyos, nang walang anumang mga personal na plano. Hindi ba’t ito ang perspektiba na dapat taglayin ng mga nilikha? (Ito nga.) Tama na magkaroon ng ganitong mentalidad” (Ang Salita, Vol. VI. Ukol sa Paghahangad sa Katotohanan. Bakit Dapat Hangarin ng Tao ang Katotohanan). Pagkatapos makinig sa taos-pusong mga salita ng Diyos, naramdaman ko ang taimtim na mga layunin ng Diyos sa pagliligtas sa mga tao, at labis na naantig ang puso ko. Ang anim-na-libong-taong plano ng pamamahala ng Diyos ay pawang para sa kapakanan ng pagliligtas sa sangkatauhan. Umaasa ang Diyos na taimtim nating hahangarin ang katotohanan at hahangarin ang mga pagbabago sa ating mga disposisyon, isasabuhay ang isang tunay na wangis ng tao, at magagawang sundin ang mga salita ng Diyos, magpapasakop sa Diyos, at sasamba sa Diyos. Sa ganitong paraan, maaaliw ang puso ng Diyos. Anuman ang aking kalabasan sa hinaharap, ang pinakamahalagang bagay na kailangan kong gawin ngayon ay ang hangarin ang katotohanan at gawin nang maayos ang aking tungkulin para bigyang-kasiyahan ang Diyos. Salamat sa Diyos!


80. Napapaligiran at Inaatake ng Aking Pamilya, Nagdesisyon Ako

Ni Li Min, Tsina

Noong Agosto 2012, ipinangaral sa akin ng isang kamag-anak ang gawain ng Makapangyarihang Diyos sa mga huling araw. Nakita ko na ang mga salita ng Makapangyarihang Diyos ay pawang katotohanan, at nakilala ko na ang Makapangyarihang Diyos ay ang nagbalik na Panginoong Jesus. Tuwang-tuwa ako. Hindi ko akalaing masasaksihan ko pa sa buhay kong ito ang pagbabalik ng Panginoong Jesus. Talagang biyaya ito ng Diyos; itinataas ako ng Diyos! Maraming taon na kaming kasal ng asawa ko, at masasabi kong nagmamahalan kami. Kailangan kong sabihin sa asawa ko ang magandang balita ng pagparito ng Diyos para iligtas ang sangkatauhan, para magkaroon siya ng pagkakataong maligtas ng Diyos. Napakaganda kung sabay kaming mananampalataya sa Diyos at papasok sa kaharian! Nang ipangaral ko ang ebanghelyo sa aking asawa, sinabi niyang abala siya sa trabaho at wala siyang oras, pero hindi naman siya tumutol sa pananampalataya ko sa Diyos. Habang mabilis na kumakalat ang ebanghelyo ng kaharian ng Diyos sa buong Mainland China, nagsimula na ring walang pakundangang gumawa ng mga tsismis at paninirang-puri ang CCP, nagtatanim ng ebidensya para siraan Ang Iglesia ng Makapangyarihang Diyos. Nakabasa ang asawa ko ng maraming negatibong tsismis sa kanyang telepono. Nang malaman niyang maaari akong arestuhin at sentensiyahan ng gobyerno dahil sa pananampalataya sa Diyos, at maaari pa ngang maapektuhan ang pag-aaral at trabaho ng aming anak sa hinaharap, nagsimula na siyang usigin ako para pigilan akong manampalataya sa Diyos.

Isang hapon noong Marso 2013, ang asawa ko, na nagtatrabaho sa ibang lugar, ay sadyang umuwi ng bahay. Seryoso ang mukha niyang sinabi sa akin, “Pumunta ang mga pulis sa minahan para arestuhin ang isang kasamahan ko dahil sa pananampalataya sa Makapangyarihang Diyos. Kung hindi siya mabilis na nakatakbo, nahuli na sana nila siya. Ngayon, buong araw akong kinakabahan dahil nananampalataya ka sa Diyos. Kung maaresto ka isang araw, ano na lang ang mangyayari sa amin? Napakabata pa ng anak natin—sino ang mag-aalaga sa kanya? Hindi na ngayon pinapayagan ng gobyerno na manampalataya ka sa Makapangyarihang Diyos. Kung mananampalataya ka, aarestuhin ka nila. Bakit hindi ka maghintay hanggang payagan na ng estado saka ka manampalataya? Pagdating ng panahon, isasama ko ang buong pamilya natin, ang ilang dosenang tao, para sumama sa iyong mananampalataya sa Diyos.” Sabi ko, “Ang CCP ay isang ateistang partido. Talagang hindi ito naniniwala na may Diyos. Paano nito papayagan ang mga taong manampalataya sa Diyos? Payagan mo man akong manampalataya o hindi, hinding-hindi ko ipagkakanulo ang Diyos.” Nang makitang hindi ko gagawin ang sinabi niya, hindi na nagsalita pa ang asawa ko. Pagkaalis niya, naalala ko ang sinabi niyang kung maaaresto ako dahil sa pananampalataya sa Diyos, walang mag-aalaga sa walong taong gulang naming anak. Labis akong nasaktan. Apatnapung taong gulang na ako nang isilang ko ang aming anak, at muntik ko nang ikamatay ang panganganak sa kanya. Mula pa noong bata siya, ako mismo ang nagpalaki sa kanya. Sobra ko siyang pinahahalagahan—pakiramdam ko, kung nasa bibig ko siya, nag-aalala akong baka matunaw siya; kung nasa mga kamay ko siya, nag-aalala akong baka mahulog ko siya. Kung maaresto ako, sino ang mag-aalaga sa kanya? Labis na nagdalamhati ang puso ko nang maisip ko ito, at gusto kong humanap ng lugar na walang tao para umiyak nang husto. Wala akong ganang manalangin, o kumain at uminom ng mga salita ng Diyos. Namuhay ako sa isang negatibong kalagayan.

Sa isang pagtitipon, binasahan ako ng isang sister ng isang sipi ng mga salita ng Diyos: “Sino ang tunay at ganap na makagugugol ng kanilang sarili para sa Akin at makapaghahandog ng lahat-lahat nila para sa Akin? Lahat kayo ay walang gana; nagpapaikot-ikot ang inyong mga kaisipan, iniisip ang tahanan, ang mundo sa labas, ang pagkain at damit. Sa kabila ng katotohanang ikaw ay nasa harap Ko, gumagawa ng mga bagay-bagay para sa Akin, sa puso mo ay iniisip mo pa rin ang iyong asawa, mga anak, at mga magulang na nasa bahay. Lahat ba ng ito ay pag-aari mo? Bakit hindi mo ipinagkakatiwala ang mga ito sa Aking mga kamay? Wala ka bang tiwala sa Akin? O ito ba ay dahil natatakot ka na gagawa Ako ng mga hindi angkop na pagsasaayos para sa iyo? Bakit ka laging nag-aalala sa pamilya ng iyong laman at nabahahala para sa iyong mga mahal sa buhay? Mayroon ba Akong puwang sa puso mo? Nagsasalita ka pa rin tungkol sa pagpapaubaya sa Aking magkaroon ng kapamahalaan sa loob mo at sakupin ang iyong buong pagkatao—lahat ng ito ay mapanlinlang na mga kasinungalingan! Ilan sa inyo ang buong pusong tapat sa iglesia? At sino sa inyo ang hindi nag-iisip tungkol sa mga sarili ninyo, kundi kumikilos para sa kaharian ng ngayon?” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 59). Mula sa mga salita ng Diyos, naunawaan ko na ang lahat ng bagay ay hawak ng mga kamay ng Diyos. Isinasaayos ng Diyos ang kalangitan at lupa at lahat ng bagay sa perpektong kaayusan, paano pa kaya ang kapalaran ng isang bata? Kung maaaresto man ako at kung magdurusa man ang anak ko, pawang nasa Diyos ang huling pasya. Naaalala ko noong hindi pa ako nananampalataya sa Diyos, ang anak ko, na tatlong taong gulang, ay nabalian ng braso. Noong anim na taong gulang siya, nabundol siya ng kotse at puro sugat ang buong katawan niya. Noong walong taong gulang siya, nabali ang daliri niya nang maipit ito sa pinto ng kotse. Kahit na nasa tabi niya ako, maingat na inaalagaan siya, hindi maiiwasang nakaranas pa rin siya ng ilang sakuna. Mula nang manampalataya ako sa Diyos at nagsimulang gawin ang aking tungkulin sa iglesia, bagama’t hindi ako araw-araw na nasa tabi ng aking anak, lumaki ang anak ko nang ligtas at malusog sa ilalim ng proteksyon ng Diyos. Mas maayos siyang naalagaan kaysa noong nasa bahay ako. Ipinapakita nito na ang mga tadhana ng tao ay hawak ng mga kamay ng Diyos. Nang maisip ko ito, huminto na akong mag-alala tungkol sa aking anak at mas gumaan ang pakiramdam ng puso ko. Nagpatuloy ako sa paggawa ng aking tungkulin.

Pagkatapos, paulit-ulit akong sinubukan ng asawa kong hikayatin na talikuran ang aking pananampalataya sa Diyos. Nang makita niyang hindi niya talaga ako mahikayat, nagsimula na siyang usigin ako at pigilan. Noong Hulyo, nagbakasyon sa trabaho ang asawa ko ng tatlong buwan. Buong araw siyang laging nakabuntot sa akin, at ipinahayag, “Isusumbong ko ang sinumang mananampalataya sa Diyos na makikita ko at ipakukulong sila!” Hindi ako nangahas na dumalo sa mga pagtitipon, sa takot na mailagay sa panganib ang aking mga kapatid. Sa bahay, sinisimangutan ako ng asawa ko, at buong araw niya akong malupit na minumura, sinasabi kung ano ang pinakamasakit at kung ano ang makapagpapalabas ng kanyang galit. Hinalughog din niya ang buong bahay. Kapag nakakita siya ng mga aklat ng mga salita ng Diyos, pinupunit niya ang mga ito. Kapag nakakita siya ng MP5 player, binabasag niya ito. Sa panahong iyon, labis-labis ang aking paghihinagpis. Isang imposibleng kahilingan na mapakalma ang aking puso at manalangin sa Diyos o magbasa ng mga salita ng Diyos. Araw-araw, kinailangan kong tiisin ang masasakit na salita at pang-uusig ng aking asawa. Naramdaman kong napakahirap talagang sundan ang bagong gawain ng Diyos. Hindi ako inusig ng asawa ko noong nananampalataya ako kay Jesus sa simbahan, kaya siguro mas mabuting bumalik na lang sa simbahan at manampalataya kay Jesus. Pero talagang hindi mo maririnig sa simbahan ang mga pagpapahayag ng katotohanan ng Diyos sa mga huling araw. Hindi ka dinidiligan at tinutustusan ng mga salita ng Diyos, kaya kahit ilang taon ka dumalo sa simbahan, mawawalang-saysay lang ang lahat; hindi ka maliligtas at hindi ka makakapasok sa kaharian. Naisip ko ang lahat ng taon na iyon ng pananampalataya kay Jesus, ng pag-asa at paghihintay, bago ko nakita sa wakas ang pagpapakita ng Diyos, at nasalubong ang pagbabalik ng Panginoon; kung paanong nagkaroon ako ng pagkakataong tanggapin ang paghatol at pagdadalisay ng Diyos sa mga huling araw, at kung paanong dahil sa pang-uusig at paghadlang ng aking asawa, muntik ko nang talikuran ang aking pananampalataya sa Makapangyarihang Diyos. Sobrang ayaw ko na para bang may sampung libo akong puso, na lahat ay sumisigaw ng, “Hindi!” Sa paghihinagpis, nanalangin ako sa Diyos, “Makapangyarihang Diyos, ginugugol ng asawa ko ang bawat araw sa paggamit ng mga kasuklam-suklam na paraan para hadlangan ako at sabihan ako ng masasakit na salita. Sinusundan din niya ako. Wala akong pagkakataong basahin ang Iyong mga salita, at hindi ako nangangahas na lumapit sa aking mga kapatid. Para akong namumuhay sa isang siwang. Labis-labis ang aking paghihinagpis at paghihirap! Mahal na Diyos, napakahirap ng naging paghihintay para sa Iyong pagbabalik, at ayaw kong lisanin Ka. Pakiusap, pakinggan Mo ang aking panalangin at buksan Mo ang isang daan para sa akin.”

Kalaunan, nabasa ko ang mga salita ng Diyos: “Kapag nahaharap ka sa pagdurusa, kailangan mong magawang isantabi ang pag-aalala sa laman at huwag magreklamo laban sa Diyos. Kapag itinatago ng Diyos ang Kanyang Sarili mula sa iyo, kailangan mong magkaroon ng pananalig na sundan Siya, panatilihin mo ang iyong pagmamahal nang hindi hinahayaang manlamig o maglaho. Anuman ang gawin ng Diyos, kailangang hayaan mo Siyang mamatnugot ayon sa gusto Niya at maging handa kang sumpain ang iyong sariling laman sa halip na magreklamo laban sa Kanya. Kapag nahaharap ka sa mga pagsubok, kailangan mong maging handang magtiis ng sakit ng pagsuko sa minamahal mo, at maging handang manangis nang may kapaitan para mapalugod ang Diyos. Ito lamang ang tunay na pagmamahal at pananalig. Anuman ang aktuwal mong tayog, kailangan mo munang magkaroon kapwa ng kaloobang dumanas ng paghihirap at ng tunay na pananalig, at kailangan ka ring magkaroon ng kaloobang maghimagsik laban sa laman. Dapat ay handa kang personal na magtiis ng mga paghihirap at na magdusa ng mga kawalan sa iyong mga personal na interes upang matugunan ang mga layunin ng Diyos. Dapat ay may kakayahan ka ring makaramdam ng pagsisi sa puso mo: Noong araw, hindi mo nagawang mapalugod ang Diyos, at ngayon, maaari kang magsisi sa iyong sarili. Hindi ka dapat magkulang sa anuman sa mga bagay na ito—sa pamamagitan ng mga bagay na ito, gagawin kang perpekto ng Diyos. Kung hindi mo matutugunan ang mga kinakailangang ito, hindi ka magagawang perpekto” (Ang Salita, Vol. I. Ang Pagpapakita at Gawain ng Diyos. Yaong mga Gagawing Perpekto ay Kailangang Sumailalim sa Pagpipino). Pagkatapos kong basahin ang mga salita ng Diyos, naunawaan ko na ang pang-uusig at paghadlang sa akin ng aking asawa ay may pahintulot ng Diyos. Ginawa ito ng Diyos para gawing perpekto ang aking pananalig at ang aking kaloobang magdusa ng paghihirap. Noong una akong nagsimulang manampalataya sa Diyos, at nakita ko ang Kanyang biyaya at mga pagpapala, at maayos ang lahat, masaya ako, at may pananalig akong sumunod sa Diyos. Gayumpaman, nang usigin ako at pagsalitaan nang masakit ng aking asawa, at kinailangan kong magdusa ng paghihirap, nawalan ako ng pananampalataya sa Diyos at naisip ko pa ngang bumalik sa Three-Self Church. Isa akong duwag, walang kahit katiting na kaloobang magdusa ng paghihirap. Kinailangan kong taimtim na manalangin sa Diyos at hilingin sa Kanya na bigyan ako ng pananalig at ng kaloobang magdusa ng paghihirap. Naalala ko ang isang sipi ng mga salita ng Diyos na nabasa ko sa isang pagtitipon: “Ang puso at espiritu ng tao ay hawak ng Diyos, at lahat ng tungkol sa buhay niya ay namamasdan ng mga mata ng Diyos. Naniniwala ka man sa lahat ng ito o hindi, ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito humahawak ng kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Naunawaan ko na ang lahat ng bagay, may buhay man o wala, ay hawak ng mga kamay ng Diyos, at na ang mga iniisip at ideya ng aking asawa ay hawak din ng mga kamay ng Diyos. Kinailangan kong magkaroon ng pananalig sa Diyos at umasa sa Kanya habang nararanasan ko ang sitwasyong ito. Sa mga sumunod na sitwasyon, binuksan din ng Diyos ang isang daan para sa akin. May ilang panahon na dinala ng asawa ko ang kanyang kumot sa ibang silid para doon siya matulog, at nagawa kong pakalmahin ang aking puso at manalangin sa Diyos. Minsan, kailangang umalis ng asawa ko, at ginagamit ko ang maikling oras na wala siya para hanapin ang aking mga kapatid at i-download ang mga pinakabagong video mula sa sambahayan ng Diyos. Sa sandaling magkaroon ako ng pagkakataon, nagbabasa ako ng mga salita ng Diyos at nanonood ng mga video na ipinadala ng sambahayan ng Diyos. Unti-unti, naging mas normal ang aking ugnayan sa Diyos, at hindi na gaanong pinahihirapan ang puso ko. Pagkatapos ng tatlong buwan, natapos na ang bakasyon ng asawa ko at bumalik na siya sa trabaho. Muli na akong nakadalo nang normal sa buhay iglesia.

Gayumpaman, hindi nagtagal ang magagandang panahong ito. Pagkatapos ng dalawang buwan, nagkaroon ng malaking aksidente sa isang minahan, na nagresulta sa maraming nasawi. Pinilit ng gobyerno ang lahat ng minahan na itigil ang operasyon, kaya nagkaroon na naman ng dalawang buwang bakasyon ang asawa ko. Tulad ng dati, nanatili siya sa bahay, sinusundan ako at minamanmanan. Hindi niya ako pinapayagang pumunta sa mga pagtitipon o magbasa ng mga salita ng Diyos. Isang gabi, nakita kong nag-iinternet ang asawa ko sa kanyang kompyuter. Sinamantala ko ang pagkakataong ito para pumunta sa silid-tulugan, magtago sa ilalim ng kumot, at makinig sa mga sermon at makipagbahaginan tungkol sa buhay pagpasok. Makalipas ang kalahating oras, pumasok ang asawa ko sa silid-tulugan. Likas kong itinago ang aking MP5 player, pero natuklasan ito ng asawa ko at inagaw niya ito na parang nababaliw. Malupit niyang sinabi, “Gusto mo bang mamatay?! Nangangahas ka pa ring manampalataya! Ang lakas ng loob mong makinig! Ang lakas ng loob mong manampalataya!” Habang nagsasalita, inagaw niya ang MP5 player at malakas itong ibinagsak sa sahig. Nadurog ito, at dali-dali akong lumapit para pulutin ito. Pagkatapos ay sinuntok at sinipa ako ng asawa ko, walang tigil na sinasampal ang mukha ko at walang tigil na tinatadyakan ako. Hindi nagtagal, bugbog sarado na ako at puro pasa at maga na ang mukha ko, at dumudugo na ang ilong at bibig ko. Nakatayo sa isang tabi ang aming anak, nanginginig sa takot, at humahagulgol habang nanginginig ang boses na sumisigaw, “Pa, tama na! Huwag n’yo na pong saktan si Mama!” Saka lang tumigil ang asawa ko. Malupit niyang sinabi, “Kung hindi lang dahil sa anak natin, pinatay na kita sa bugbog ngayong gabi! Binali ko na ang mga binti mo para makita ko kung mangangahas ka pa ring manampalataya sa Diyos!” Labis akong nanlamig sa pagtratong ito sa akin ng aking asawa. Naisip ko kung paanong napakaraming taon na naming nagsasama habang ibinubuhos ko ang buong puso ko sa pag-aalaga sa pamilyang ito. Pero dahil sa pananampalataya ko sa Diyos, binugbog niya ako at gusto niya akong mamatay. Kung hindi nagmakaawa ang anak ko na tumigil siya, hindi ko alam kung ano ang kahahantungan ko sa kanya. Talagang isa siyang diyablo na nagbubunyag ng sarili nito. Pagkatapos, tinawagan ng asawa ko ang kanyang mga nakababatang kapatid. Dumating sila at nakita akong nakahiga sa kama. Walang anumang sabi-sabi, hinatak nila ako, kinaladkad, at itinulak mula sa kama papunta sa sala. Nanghihina akong naupo sa sofa. Malupit na sinabi ng pangalawa niyang hipag, “Wala ka bang magawa? Ano ba ang iniisip mo, isinasantabi ang magandang buhay at nagpupumilit na manampalataya sa kung sinong Diyos?!” Sabi ng hipag niyang pang-apat, “Alam mong inaaresto ng gobyerno ang mga nananampalataya sa Makapangyarihang Diyos, pero nananampalataya ka pa rin. Nararapat lang sa iyo ang pambubugbog sa iyo ng kuya ko!” Ang bayaw niya ay nasa gilid lang, nagsusulsol, “Nakikita kong masyadong malumanay si Kuya kapag binubugbog ka. Pareho kayo ng pinaniniwalaan ng tiyahin ko. Sa bawat paglabas niya, binubugbog siya ng tiyuhin ko. Sa bawat pagkakataon, halos patayin siya nito sa bugbog.” Ang pamangkin kong babae, na mahigit sampung taong gulang lang, ay dinuro din ako at malupit na nagsalita, “Tita, ang hangal mo naman. Ilang dosenang tao tayo sa pamilya, at wala ni isa sa amin ang naniniwala rito. Ikaw lang!” Nang makita kong sabay-sabay nila akong inaatake, sunud-sunod ang kanilang mga salita, labis akong nalungkot, “Hindi ako lumabag sa batas sa pananampalataya sa Diyos, at wala akong ginawang masama. Pero tinatrato nila ako na parang kaaway! Kaya ko namang tiisin na atakihin ako ng matatanda, pero heto’t pati pamangkin ko ay dinuduro ako at pinupuna!” Pakiramdam ko’y hiyang-hiya ako, at labis na nalapastangan ang aking dignidad. Naghihinagpis ako, at tahimik akong nanalangin, “Mahal na Diyos, hindi ko alam kung paano haharapin ang ganitong sitwasyon. Hinihiling ko sa Iyo, pakiusap, bigyang-liwanag at gabayan Mo ako.” Pagkatapos kong manalangin, naalala ko ang mga salita ng Diyos: “Ang tatlumpu’t tatlo’t kalahating taon ng Diyos sa lupa sa katawang-tao ay isang napakasakit na bagay, at walang sinumang nakakaunawa sa Kanya. … Karamihan sa pagdurusang Kanyang tinitiis ay ang mamuhay sa piling ng sangkatauhan na sukdulan ang pagkatiwali, ang pagtitiis ng pangungutya, pag-insulto, panghuhusga, at pagkondena mula sa lahat ng uri ng tao gayundin ang matugis ng mga demonyo at ang pagtanggi at pagkapoot ng mundo ng relihiyon, na nakasusugat sa kaluluwa na hindi magagamot ninuman. Masakit na bagay ito. Inililigtas Niya ang tiwaling sangkatauhan nang may lubos na pagpapasensiya, minamahal Niya ang mga tao sa kabila ng Kanyang mga sugat, at napakasakit na gawain nito. Ang malupit na pagtutol ng sangkatauhan, pagkondena at paninirang-puri, mga maling paratang, pang-uusig, at ang kanilang pagtugis at pagpatay ang nagiging dahilan para gawin ng katawang-tao ng Diyos ang gawaing ito sa kabila ng malaking peligro sa Kanyang sarili. Sino ang makakaunawa sa Kanya habang dinaranas Niya ang mga pasakit na ito, at sino ang maaaring umalo sa Kanya?” (Ang Salita, Vol. III. Ang mga Diskurso ni Cristo ng mga Huling Araw. Ang Diwa ni Cristo ay Pagmamahal). Ang mga salita ng Diyos ay nagpainit sa aking puso, tulad ng isang mainit na agos. Ang Diyos ay inosente, at nagkatawang-tao sa lupa para iligtas ang sangkatauhan. Ang Diyos ay sumasailalim sa mga pag-aresto at walang basehang tsismis mula sa namumunong partido, sa pagkondena at pagtatakwil ng komunidad ng relihiyon, at sa mga sumpa at paglapastangan ng mga tao sa mundo. Tinitiis ng Diyos ang ganito kalaking pagdurusa, ngunit ipinapahayag pa rin ang katotohanan at ginagawa ang Kanyang gawain para iligtas ang sangkatauhan. Hindi Niya kailanman tinalikuran ang Kanyang pagliligtas sa atin kahit kaunti. Sa kabaligtaran, ako ay isang taong lubhang tiwali. Dahil ako ay itinakwil, binugbog, at minura ng aking pamilya dahil sa pananampalataya sa Diyos, at medyo napinsala ang aking dangal at katayuan, hindi ko ito makayanan. Akala ko ay wala na akong anumang daang pasulong. Napakahina ko at walang kakayahan! Sa pag-iisip tungkol dito, ipinahiya ako dahil sa pananampalataya sa Diyos. Ito ay pag-uusig dahil sa katuwiran. Ito ay maluwalhati. Hindi ito kahiya-hiya o nakakahiya kahit kaunti. Gayundin, ang mismong pang-uusig at paghadlang nila ang nakatulong sa akin na magkaroon ng kaunting pagkilatis sa kanilang diwa, na namumuhi sa Diyos at namumuhi sa katotohanan. Sa pananampalataya sa Diyos at paggawa ng aking tungkulin, tinatahak ko ang tamang landas sa aking buhay. Ang ginagawa ko ay ang pinakamakatarungang bagay sa sangkatauhan. Paano man nila ako hadlangan o usigin, dapat akong sumunod sa Diyos hanggang sa wakas. Nang makitang hindi ako umiimik, gumamit ng mas tusong pamamaraan ang kanyang pangalawang nakababatang kapatid. Sinabi niya sa aking asawa, “Kuya, kahit ano pa ang sabihin natin, hindi talaga nakikinig si Ate. Hindi lang siya aarestuhin ng gobyerno dahil sa pananampalataya sa Diyos. Maaapektuhan din nito ang pagpasok ng anak ninyo sa unibersidad o sa trabaho. Wala nang saysay na kausapin pa natin siya. Kumuha ka ng panulat at papel at pasulatin mo siya ng isang liham ng garantiya na hindi siya mananampalataya sa Diyos.” Naisip ko, “Nilikha ng Diyos ang mga tao. Ang pananampalataya ng mga tao sa Diyos at pagsamba sa Kanya ay ganap na likas at may katwiran. Hindi kayo nananampalataya sa Diyos, at sinusunod pa ninyo ang CCP at pinipilit akong sumulat ng isang liham ng garantiya na nagsasabing hindi ako mananampalataya sa Diyos. Imposible!” Tahimik akong nanalangin sa Diyos, “Mahal na Diyos, gaano man ako usigin ng mga taong ito, mas nanaisin ko pang mamatay kaysa isulat ito. Maninindigan ako sa aking patotoo sa Iyo at ipapahiya Ko si Satanas. Hinihiling ko sa Iyo, pakiusap, bigyan Mo ako ng higit na pananalig at lakas.” Madaling araw na noon, pero walang palatandaan na balak na nilang tumigil. Matalino kong sinabi, “Sa hinaharap, sa bahay na lang ako mananampalataya. Hindi na ako lalabas.” Saka lang sila tumigil. Hindi ko kailanman inasahan na makalipas ang ilang buwan, uusigin, papaligiran, at babatikusin ako ng sarili kong pamilya.

Isang araw noong Pebrero 2014, naghahanda akong lumabas para gawin ang aking tungkulin. Palabas na sana ako nang sinunggaban ng asawa ko ang aking kuwelyo at ibinalibag ako sa sahig. Malupit niyang sinabi, “Ngayon, hindi ka pupunta kahit saan. Pupunta tayo sa Civil Affairs Bureau para magdiborsyo!” Nang marinig kong sinabi ng asawa kong gusto niyang makipagdiborsyo, naisip ko, “Mula nang magsimula akong manampalataya sa Diyos hanggang ngayon, palagi mo akong inuusig at hinahadlangan. Hindi lang ako hindi makapamuhay ng buhay iglesia, hindi ko rin magawa ang aking tungkulin. Wala man lang akong mga pagkakataon para sa mga debosyonal o para kumain at uminom ng mga salita ng Diyos. Kung hindi tayo magdidiborsyo, hindi ako makakapanampalataya sa Diyos at makakasunod sa Kanya nang maayos.” Kaya sinabi ko, “Kung gusto mong makipagdiborsyo, magdiborsyo tayo. Pumunta tayo sa Civil Affairs Bureau.” Pumunta kami sa Civil Affairs Bureau, pero hindi kami natuloy sa pagdidiborsyo dahil kailangan naming palitan ang anming household registration booklet. Noong hapon na iyon, tinawagan ng asawa ko ang ilan sa aking mga kapatid sa sarili kong pamilya at pinapunta sila. Sabi niya, “Gusto kong makipagdiborsyo sa kanya ngayon dahil ang pananampalataya niya sa Diyos ay tinututulan ng estado. Hindi lang siya nanganganib na maaresto, kundi baka madamay pa kami ng aming mga anak. Kahit ano pa ang sabihin ko, hindi siya nakikinig; gusto niya talagang manampalataya. Ngayon, pinapunta ko kayo rito para subukan ninyong hikayatin siya na huwag nang manampalataya pa sa Diyos at mamuhay na lang nang maayos at normal sa bahay. Bibigyan ko siya ng dalawang pagpipilian: Una, talikuran ang kanyang pananampalataya sa Diyos at mamuhay nang maayos at normal sa bahay. Hindi ko na uungkatin pa ang nakaraan, at lalabas ako para kumita ng pera gaya ng dati. Pangalawa, kung magpapatuloy siya sa pananampalataya sa Diyos, magdidiborsyo kami at ako ang kukuha ng kustodiya sa aming mga anak. Ang bahay ay mapupunta sa aming mga anak, at lahat ng gamit sa bahay ay mapupunta sa aming mga anak. Aalis siya sa pamilya nang walang anumang pag-aari.” Nang marinig ito ng kuya ko, sinigawan niya ako, “Wala na ang ating mga magulang, at ang nakatatandang kapatid na lalaki ay dapat sundin na parang ama. Anuman ang sabihin ko, kailangan mong gawin! Gaano man kabuti ang iyong pananampalataya sa Diyos, kung hindi ito pinapayagan ng polisiya ng estado, hindi ka dapat manampalataya. Maghintay ka hanggang payagan na ng estado saka ka manampalataya!” Sabi ng pangatlo kong nakababatang kapatid, “Ate, alam mong inaaresto ng gobyerno ang mga nananampalataya sa Diyos, pero nananampalataya ka pa rin. Hindi ka ba parang sumusuong sa bibig ng leon?” Matatag kong sinabi, “Deterinado na akong tahakin ang landas ng pananampalataya sa Diyos. Anuman ang sabihin ninyo ay walang silbi! Napakaraming taon kong nanampalataya kay Jesus, sa wakas ay nakita ko ang pagbabalik ng Panginoon pagkatapos ng mahaba at mahirap na paghihintay. Imposibleng mahimok ninyo akong ipagkanulo ang Diyos!” Ang asawa ko, na galit na galit, ay nagsabi, “Dahil walang sinuman ang makakakumbinsi sa iyo, sige, magdiborsyo na tayo!” Ang aking mga kapatid, nang makitang makikipagdiborsyo na sa akin ang asawa ko, ay nabalisa. Ang nakababata kong kapatid na babae, na umiiyak sa isang tabi, ay nagsabi, “Dati ay matiwasay ang pamilyang ito, at ngayon ay malapit na itong masira. Ano pa ang saysay ng pananampalataya mo sa Diyos?” Ang iba ko pang mga kamag-anak, na sabay-sabay na nagsasalita, ay sinubukang hikayatin akong mamuhay na lang nang maayos at normal sa bahay. Nang marinig ko sila, medyo nabagabag ang puso ko. Tahimik akong tumawag sa Diyos, “Mahal na Diyos, nahaharap ako sa lahat ng mga kamag-anak kong ito na humahadlang sa akin, at nagulo ang puso ko. Hindi ko alam kung ano ang gagawin. Diyos ko, nawa’y bigyang-liwanag at gabayan Mo ako.” Naalala ko ang mga salita ng Diyos: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Ang mga salita ng Diyos ay nagdulot ng biglaang kaliwanagan sa akin. Ang mga pakana ni Satanas ang nasa likod ng pang-uusig at paghadlang ng aking asawa at pamilya sa aking pananampalataya sa Diyos. Naisip ko noong pinahirapan ni Satanas si Job. Sa panlabas, tila lahat ng ari-arian ni Job ay ninakaw, at ang kanyang mga anak ay namatay sa pagguho ng bahay. Ngunit ito pala ay si Satanas na inaakusahan si Job sa harap ng Diyos. Bagama’t hindi alam ni Job ang tunay na nangyayari noon, hindi siya nagreklamo tungkol sa Diyos. Sinabi pa nga niya, “Hubad akong lumabas sa bahay-bata ng aking ina, at hubad na babalik ako roon: si Jehova ang nagbigay, at si Jehova ang nag-alis; purihin ang pangalan ni Jehova” (Job 1:21). Nang manindigan si Job sa kanyang patotoo sa Diyos, lubos na napahiya si Satanas at umalis. Nagkamit din ng konsolasyon ang puso ng Diyos. Ngayon, naunawaan ko na bilang isang nilikha, kapag dumarating sa akin ang mga panggugulo at pag-atake ni Satanas, dapat akong manindigan sa aking patotoo sa Diyos at ipahiya si Satanas. Hindi ako hinahayaan ng pamilyang ito na manampalataya sa Diyos, at kung mananatili pa ako rito, mawawala lamang ang pagkakataon kong makamit ang katotohanan at maligtas. Nang maisip ko ito, sinabi ko sa kanila, “Magdidiborsyo na kami!” Natapos na akong magsalita at tatayo na sana ako nang bigla akong malupit na sinampal sa mukha ng pangatlo kong nakababatang kapatid at sinipa ako. Umiiyak siyang nagsabi, “Ate, sira na talaga ang ulo mo! Lahat kami ay sinusubukang hikayatin ka, at wala kang pinakinggan na ni isang salita!” Ang nakababata kong anak na babae, na umiiyak, ay nagsabi, “Ma, huwag po kayong makipagdiborsyo kay Papa. Ano na po ang gagawin ninyo pagkatapos magdiborsyo? Ano na po ang gagawin namin?” Nang marinig ko ito, alam kong isa ito sa mga pakana ni Satanas, at na muling ginagamit ni Satanas ang aking mga damdamin para tuksuhin ako. Nag-isip ako sandali, at pagkatapos ay mahinahon kong sinabi, “Huwag kayong mag-alala sa akin. Pinili ko ang sarili kong landas.” Pagkatapos ay sinabi ko sa aking mga anak na babae, “Aalagaan ng tatay ninyo ang nakababata ninyong kapatid na lalaki. Kayong dalawa ay malalaki na at may sarili nang mga pamilya: kaya na ninyong alagaan ang inyong mga sarili.” Pagkatapos kong magsalita, bumaba na ako.

Habang papunta kami sa Civil Affairs Bureau, inilabas ng asawa ko ang kasunduan sa diborsyo at pinapirma ako. Tinanong din niya ako kung ano ang gusto ko. Sinabi kong wala akong gustong anuman, at pumirma ako sa kasunduan. Sa sandaling natapos akong pumirma, nakaramdam ang puso ko ng labis na paglaya. Hindi pa man nakakarating ang sasakyan sa Civil Affairs Bureau ay nakita ko na ang buong pamilya, na kani-kanina lang ay pinepresyur ako, na nakatayo sa labas ng pinto. Pagkababa namin sa sasakyan, dali-dali silang lumapit para harangan kami. Sinabi ng panganay kong anak na babae na gusto niya akong dalhin sa bahay ng kapatid ko para maiba ang kapaligiran ko. Sinabi ng manugang kong lalaki na yayayain niya ang asawa ko para uminom. Natapos na lang nang ganoon ang gulo tungkol sa diborsyo. Pagkatapos, hindi na muling binanggit ng asawa ko ang tungkol sa diborsyo, at hindi na niya muling hiniling sa akin na sumulat ng liham ng garantiya na nagsasabing hindi ako mananampalataya sa Diyos. Nakita ko na nang umasa ako sa Diyos nang may tunay na puso at nanindigan sa aking patotoo, napahiya si Satanas at nabigo.

Minsan, sa panahon ng aking debosyonal, nabasa ko ang mga salita ng Diyos, na nakatulong sa aking mas makilatis ang aking asawa. Sabi ng Makapangyarihang Diyos: “Bakit minamahal ng isang lalaki ang kanyang asawa? Bakit minamahal ng isang babae ang kanyang asawa? Bakit masunurin ang mga anak sa kanilang mga magulang? Bakit mahal na mahal ng mga magulang ang kanilang mga anak? Anong uring mga layon ang tunay na kinikimkim ng mga tao? Ang layon ba nila ay hindi upang matugunan ang sarili nilang mga plano at mga makasariling pagnanais? Tunay bang ibig nilang kumilos alang-alang sa plano ng pamamahala ng Diyos? Tunay nga bang kumikilos sila alang-alang sa gawain ng Diyos? Ang layon ba nila ay tuparin ang tungkulin ng isang nilikhang nilalang? … Walang ugnayan sa pagitan ng isang nananampalatayang esposo at ng isang walang pananampalatayang esposa, at walang ugnayan sa pagitan ng mga nananampalatayang anak at mga walang pananampalatayang magulang; ganap na hindi magkaayon ang dalawang uring ito ng mga tao. Bago pumasok sa pamamahinga, ang mga tao ay may mga kamag-anak sa laman, ngunit sa sandaling pumasok sila sa pamamahinga, wala nang magiging anumang mga kamag-anak sa laman” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Naisip ko kung paanong, bago ko tinanggap ang bagong gawain ng Diyos, mabuti ang pagtrato sa akin ng asawa ko para alagaan ko ang mga bata at ang bahay para sa kanya, para wala siyang anumang alalahanin sa bahay. Nang manampalataya ako sa Diyos sa kabila ng hindi pagpapahintulot ng gobyerno, nag-alala siya na kung maaaresto ako isang araw, magdurusa ang kanyang pride at mga interes, habang walang mag-aalaga sa aming anak. Kaya naman, gumamit siya ng lahat ng uri ng mga panlalansi at pakana para usigin ako at subukang pigilan akong manampalataya sa Diyos. Una, gumamit siya ng matatamis na salita para hikayatin at tuksuhin ako. Nang hindi ito gumana, bumaling siya sa mga pagmumura at pambubugbog. Tila sabik siyang bugbugin ako hanggang mamatay. Nakipagsabwatan pa nga siya sa kanyang mga kamag-anak para pilitin akong sumulat ng liham ng garantiya bilang pagkakanulo sa Diyos, at sinabing kung hindi ko ito isusulat ay makikipagdiborsyo siya sa akin. Walang sinayang na pagsisikap ang asawa ko at piniga niya ang kanyang utak para hadlangan ang aking pananampalataya sa Diyos. Gaya ng inilantad ng Diyos, wala talagang anumang damdamin ng pamilya sa pagitan ng mga tao, kundi mga relasyon lamang ng interes. Hindi talaga tunay na mabuti ang pagtrato sa akin ng aking asawa. Tanging ang Diyos lamang ang nagbibigay sa mga tao ng tunay na pagmamahal at walang pag-iimbot na pagliligtas. Mas mayroon na akong pananalig ngayon at mas malakas na kaloobang sumunod sa Makapangyarihang Diyos.

Pagkatapos, hindi na ako nalilimitahan ng aking asawa kapag lumalabas para sa mga pagtitipon o ginagawa ang aking tungkulin. Nakita ng asawa ko na hindi niya talaga ako mapipigilan, kaya tumigil na siya sa pakikialam. Tumigil na rin ang aking mga kamag-anak sa pagbanggit ng anumang bagay na may kinalaman sa pananampalataya sa Diyos. Ang mga salita ng Makapangyarihang Diyos ang gumabay sa akin upang makalaya mula sa madilim na impluwensiya ng aking pamilya. Hindi na ako hinahadlangan at ginugulo ng aking asawa, at nagagawa ko na nang normal ang aking tungkulin. Salamat sa Diyos!


81. Mga Aral na Natutuhan Mula sa Pagbalik ng Sakit sa Bato

Ni Ye Fan, Tsina

Noong 2000, 24 anyos ako, at noong panahong iyon, na-diagnose ako na may chronic glomerulonephritis, malubha ang pag-ihi ko ng dugo, at mapanganib ang dami ng protina sa ihi ko. Napakahina ko, at palala nang palala ang panghihina ko sa bawat araw. Hindi ko man lang kayang humawak ng walis para magwalis ng sahig, at kung minsan, kailangan pa akong buhatin ng asawa ko paakyat ng bahay. Sinabihan ako ng doktor na uminom ng hormones bilang gamot, at pagkalipas ng mga pitong araw na pag-inom ng gamot, nalagas ang buhok ko hanggang halos maubos na ito, at namaga ang buong katawan ko, pero hindi pa rin bumuti ang kondisyon ko. Sabi ng doktor, ang tanging solusyon na lang daw sa kalagayan ko ay kidney transplant. Nang marinig ko iyon, naisip ko, “Hindi ba parang tinaningan na akong mamatay? Daan-daang libong yuan ang gastos sa kidney transplant, at hindi kakayanin ng pamilya namin ang gayong gastos!” Sobrang sakit isipin na maaaring mamatay ako nang ganito kabata, at hindi mailarawan sa salita ang pagnanais kong mabuhay. Kalaunan, hinikayat ako ng nanay ko na manampalataya sa Panginoon, at naisip ko, dahil sobrang lala na ng sakit ko, mabuti pang subukan ko na lang, kaya nagsimula akong manalangin sa Panginoon. Sa gulat ko, pagkalipas lang ng pitong araw, nagpa-test ako, at normal na ang mga resulta ng blood serum protein at urine protein ko. Hindi ako makapaniwala, at inakala kong baka nagkamali lang sa resulta ng test. Pati ang mga doktor na gumamot sa akin ay namangha, at tinawag nila itong isang himala. Noong panahong iyon, naisip ko, “Ang Diyos ang nagpagaling sa sakit ko at nagbigay sa akin ng biyaya at mga pagpapala, kaya mula ngayon, kailangan kong manampalataya sa Diyos nang buong puso, at naniniwala akong mas lalo pa akong pagpapalain ng Diyos.” May espesyal na bilin din sa akin ang doktor, “Huwag mong hahayaang tumaas ang blood pressure mo, dahil ang mataas na blood pressure ay puwedeng magpabalik ng sakit mo sa bato.” Mula noon, patuloy akong uminom ng gamot sa high blood bilang suporta sa paggagamot, at nanatiling normal ang blood pressure ko. Hindi nagtagal, nawala na rin ang pag-ihi ko ng dugo, at naramdaman kong lumalakas na ang katawan ko.

Noong 2004, tinanggap ko ang gawain ng Makapangyarihang Diyos sa mga huling araw, at lalo pa akong sumaya. Naisip ko na napakasuwerte ko, at na binigyan ako ng Diyos ng pangalawang buhay at hinayaan akong mabuhay. Pakiramdam ko, biniyayaan Niya akong marinig ang Kanyang tinig at makabalik sa harap ng Kanyang trono, at na labis-labis ang pagpapala Niya sa akin. Para masuklian ang pagmamahal ng Diyos, anuman ang tungkuling itinalaga sa akin ng iglesia, aktibo ko itong ginagawa, at kahit na tinututulan ng asawa ko ang pananampalataya ko sa Diyos, hindi ako napigilan, at nagpatuloy pa rin ako sa aking mga tungkulin. Noong 2012, inaresto ako ng mga pulis habang nangangaral ng ebanghelyo, at pagkatapos kong makalaya, lalo pang tinutulan ng asawa ko ang pananampalataya ko, hanggang sa huli, hiniwalayan niya ako. Pagkatapos niyon, inilaan ko nang full-time ang aking sarili sa aking mga tungkulin.

Noong 2017, nagsimulang tumaas ang blood pressure ko sa 180 mmHg, at parang hindi na tumatalab ang gamot. Pagsapit ng 2020, pakiramdam ko ay ubos na ubos na ang aking lakas, hinihingal ako kahit sa pag-akyat lang ng hagdan, at ni hindi ko na kayang labhan ang sarili kong mga damit. Nag-alala ako, “Bumalik kaya ang sakit ko sa bato? Ano’ng gagawin ko kung bumalik na ito?” Pero naisip ko rin, “Pinagaling ako ng Diyos sa ganoon kalalang sakit noon, at nitong mga nakaraang taon, tinalikuran ko ang trabaho at pamilya ko, at nagpasakop ako sa lahat ng tungkuling itinalaga sa akin ng iglesia. Siguradong hindi hahayaan ng Diyos na may mangyaring masama sa akin dahil sa lahat ng sakripisyo at paggugol ko.” Kalaunan, lumala ang kondisyon ko, kaya umuwi ako para magpatingin sa doktor. Nagpa-check-up ako sa ospital at nalaman kong mataas ang blood pressure ko, may malubha akong anemia, at tumaas din ang blood sugar ko. Muling nagkaroon ng plus sign ang resulta ng urine test ko. Sinabi sa akin ng doktor na bumalik ang sakit ko sa bato, at kung lumala pa, maaari itong humantong sa kidney failure at kamatayan. Hindi ko alam kung ano ang mararamdaman ko nang makita ko ang mga resultang ito. Sa mga taon ng pananampalataya ko, tinalikuran ko ang pamilya, trabaho, at mga pisikal na kalayawan para gawin ang tungkulin ko, at inakala kong sa paggawa ng mga sakripisyong ito, poprotektahan ako ng Diyos. Hindi ko inaasahan na sa huli, babalik ang dati kong sakit at mas lalala pa. Sa sasandali, nagsimula akong pagsisihan ang mga sakripisyo at pagsisikap na ginawa ko sa mga nakaraang taon. Kung hindi sana ako umalis ng bahay para gawin ang tungkulin ko, hindi sana ako hahantong sa nag-iisa at walang magawang sitwasyong kinalalagyan ko ngayon. Lalo na nang marinig kong sinabi ni Dr. Zhang, na siyang gumagamot sa akin, na tatlong taon ang kakailanganin para sa pagpapagamot ko, lalo pa akong nabalisa at nag-alala, at naisip ko, “Ang pagpapagamot sa loob ng tatlong taon ay aabot ng mahigit isandaang libong yuan. Saan ako kukuha ng ganoon kalaking pera?” Nagsimula akong mag-isip na magtrabaho para kumita ng pera para sa pagpapagamot ko. Pero isang buwan pa lang akong nagtatrabaho, tumawag ang mga pulis at tinanong kung nasaan ako, sinabihan akong bumalik at pirmahan ang “Tatlong mga Pahayag” para ipagkanulo ang Diyos. Natakot akong baka arestuhin ulit ako ng mga pulis, kaya napilitan akong umalis sa lugar na iyon. Naisip ko, “Kailangan pa ring ipagpatuloy ang pagpapagamot sa sakit ko, at kung aalis ako sa lugar na ito, hindi ko na mabibili ang gamot na ginagawa ni Dr. Zhang gamit ang sekretong resipe ng pamilya niya. Dati, tanging gamot lang ni Dr. Zhang ang tumalab sa sakit ko. Pagkatapos ng isang buwang pag-inom ng gamot niya, sumigla ako, samantalang parang hindi tumatalab sa akin ang ibang tradisyonal na gamot-Tsino. Isa pa, dahil tinutugis ako ng mga pulis, hindi ako makapagtrabaho at kumita ng pera, at kung walang perang pampagamot, hindi ko masabi kung gaano ako katagal mabubuhay.” Pagkatapos niyon, nanatili akong nasisiraan ng loob, at sa tuwing naiisip ko kung paanong wala nang natira sa akin, napupuno ng sakit ang puso ko, at hindi ko na magawang ganahan sa tungkulin ko gaya ng dati.

Isang araw, naisip ko ang mga salita ng Diyos:

5. Kung palagi ka nang naging napakatapat, nang may malaking pagmamahal sa Akin, ngunit nagdurusa ka ng pagpapahirap ng sakit, ng kasalatan sa pinansiyal, at ng pang-iiwan ng iyong mga kaibigan at kamag-anak, o kung nagtitiis ka ng anumang iba pang mga kasawian sa buhay, magpapatuloy pa rin ba ang iyong katapatan at pagmamahal sa Akin?

6. Kung wala sa anumang naguni-guni mo sa puso mo ang tumutugma sa kung ano ang nagawa Ko, paano mo dapat tahakin ang landas mo sa hinaharap?

—Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil (2)

Sa Kanyang mga salita, para bang kinukuwestiyon ako ng Diyos nang harapan, pinagninilay ako sa aking sarili. Sa mga nakaraang taon, nagsakripisyo ako at ginugol ko ang sarili ko sa aking tungkulin, kaya inakala kong isa akong tapat na mananampalataya sa Diyos, at naniwala akong tapat at mapagpasakop ako sa Diyos. Ngayon na bumalik ang sakit ko sa bato, isang karamdamang hindi magamot at maaaring humantong sa kamatayan, hindi ko hinanap ang layunin ng Diyos dito at sa halip ay nagkamali ako ng pagkaunawa at nagreklamo tungkol sa Kanya. Pinagsisihan ko pa nga ang mga ginugol ko para sa Diyos at nagsimula na akong gawin na lang nang basta-basta ang aking tungkulin. Hindi ba’t ipinagkakanulo ko ang Diyos sa ganito? Nakita ko na pagkatapos ng napakaraming taon ng pananampalataya, wala pala akong kahit katiting na katapatan sa Diyos. Labis akong nakonsensiya. Isinaayos ng Diyos ang mga sitwasyong ito na hindi naaayon sa mga kuru-kuro ko para iligtas ako, pero hindi ko naunawaan ang masusing layunin ng Diyos at sa halip ay naging negatibo ako at nagpabaya sa aking gawain. Talagang kulang ako sa pagkatao at katwiran! Pagkatapos nito, hindi na gaanong sumama ang loob ko, at medyo nanumbalik ang gana ko sa aking tungkulin.

Makalipas ang ilang buwan, nanghihina pa rin ang katawan ko, mabilis ang pitik ng puso ko, at kinakapos ako ng hininga. Kung minsan, kailangan ko pa ng hihila sa akin habang umaakyat ng hagdan. Lalo na kapag napapagod ako, tumataas ang blood pressure ko. Naisip ko ang sinabi ng doktor na maaaring humantong sa kidney failure ang kondisyong ito, at nagsimula akong mag-alala, “Paano kung mamatay ako?” Sa mga taon ng pananampalataya ko, tinalikuran ko ang aking pamilya at trabaho. Kaya kung mamatay ako, hindi ba’t masasayang lang ang lahat ng paghihirap ko sa mga taon na iyon? Noong panahong iyon, naghanap ako ng dalawang mahusay na lokal na tradisyonal na doktor na Tsino, uminom ng herbal na gamot, at nagpa-acupuncture pa, pero wala sa mga iyon ang tumalab. Isang beses, pagkatapos umakyat ng hagdan, sa sobrang pagod ay bumagsak ako sa kama, habol ang aking hininga. Naisip ko na sa patuloy na paglala ng kondisyon ko, hindi ko masabi kung kailan ako maaaring mamatay, at napuno ng sakit ang puso ko. Hindi ko mapigilang isipin: “Diyos ko! Sa lahat ng taon ng pagsunod ko sa Iyo, tinalikuran ko ang aking pamilya at trabaho, at nagdusa ako at ginugol ko ang aking sarili. Dahil sa lahat ng ito, puwede Mo bang pagalingin ang sakit ko at hayaan akong mabuhay pa nang ilang taon?” Kalaunan, nang huminahon ako para pag-isipan at pagnilayan ang kalagayan ko, saka ko lang napagtanto na hindi makatwiran ang ganitong paghingi sa Diyos. Naisip ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Ang kayabangan ay maraming pagpapamalas. Halimbawa, sabihin nating ang isang taong nananalig sa Diyos ay pilit na humihingi ng Kanyang biyaya—sa anong batayan mo ito puwedeng hingin? Isa kang taong ginawang tiwali ni Satanas, isang nilikha; ang katunayang nabubuhay ka at humihinga ay ang pinakadakila na sa mga biyaya ng Diyos. Maaari mong matamasa ang lahat ng nilikha ng Diyos sa lupa. Sapat na ang ibinigay sa iyo ng Diyos, kaya bakit ka pilit na hihingi ng higit pa sa Kanya? Ito ay dahil hindi kailanman nakokontento ang mga tao sa kanilang parte. Palagi nilang iniisip na mas magaling sila kaysa sa iba, na dapat silang magkaroon ng higit pa, kaya lagi nilang pilit na hinihingi ito sa Diyos. Inilalarawan nito ang kanilang mayabang na disposisyon. Hindi man sabihin ng kanilang bibig, sa panahong unang magsimulang maniwala ang mga tao sa Diyos, maaaring iniisip nila sa kanilang puso na, ‘Gusto kong mapunta sa langit, hindi sa impiyerno. Gusto ko hindi lamang ako ang mapagpala, kundi ang buong pamilya ko. Gusto kong kumain ng masasarap na pagkain, magsuot ng magagandang damit, magtamasa ng magagandang bagay. Gusto ko ng isang mabuting pamilya, isang mabuting asawa at mabubuting anak. Sa huli, gusto kong mamuno bilang hari.’ Lahat ito ay tungkol sa kanilang mga kinakailangan at pilit na hinihingi. Ang disposisyon nilang ito, ang mga bagay na iniisip nila sa kanilang puso, ang labis-labis na mga hangaring ito—lahat ng ito ay kumakatawan sa mayabang na kalikasan ng tao. Paano Ko ito nasasabi? Lahat ay nakasalalay sa katayuan ng mga tao. Ang tao ay isang nilalang na nagmula sa alabok; binuo ng Diyos ang tao mula sa luwad, at hiningahan siya ng hininga ng buhay. Gayon ang abang katayuan ng tao, subalit humaharap pa rin ang mga tao sa Diyos at humihingi ng ganito at ganoon. Napakawalang-dangal ng katayuan ng tao, hindi siya dapat magbuka ng bibig at humingi ng anuman sa Diyos. Kaya ano ang dapat gawin ng mga tao? Dapat silang magsumikap kahit pa punahin sila, dapat silang magpunyagi, at masayang magpasakop. Hindi ito tungkol sa kung masaya ba silang nagpapakumbaba—huwag bastang magalak sa pagiging mapagpakumbaba; ito ang katayuan ng mga tao na likas sa kanila; dapat silang maging likas na mapagpasakop at mapagpakumbaba, sapagkat ang kanilang katayuan ay aba, kaya nga hindi sila dapat humingi ng mga bagay mula sa Diyos, ni hindi sila dapat magkaroon ng labis-labis na mga hangarin sa Diyos. Dapat walang mga ganitong bagay na matatagpuan sa kanila. Narito ang isang simpleng halimbawa. Ang isang mayamang pamamahay ay umupa ng isang utusan. Ang posisyon ng utusan na ito sa mayamang pamamahay ay napakababa, ngunit gayunpaman ay sinabi niya sa amo: ‘Gusto kong isuot ang sombrero ng anak mo, gusto kong kainin ang kanin mo, gusto kong isuot ang mga damit mo, at gusto kong matulog sa kama mo. Anuman ang ginagamit mo, ginto man o pilak, gusto ko ang mga ito! Malaki ang kontribusyon ko sa aking trabaho, at nakatira ako sa bahay mo, kaya gusto ko ang mga ito!’ Paano siya dapat tratuhin ng amo? Sasabihin ng amo: ‘Dapat mong malaman ang uri mo, kung ano ang iyong papel: Isa kang utusan. Ibinibigay ko sa anak ko ang gusto niya, dahil iyon ang katayuan niya. Ano ang katayuan mo, ang iyong identidad? Hindi ka kwalipikadong hilingin ang mga bagay na ito. Dapat kang kumilos at gawin kung ano ang dapat mong gawin, isakatuparan mo ang mga obligasyon mo, ayon sa iyong katayuan at identidad.’ May anumang katwiran ba ang gayong tao? Maraming taong nananalig sa Diyos ang walang gaanong katwiran. Mula sa simula ng pananampalataya sa Diyos, mayroon silang mga lihim na motibo, at habang nagpapatuloy, walang tigil silang pilit na humihingi sa Diyos: ‘Kailangan akong sundan ng gawain ng Banal na Espiritu habang ipinapalaganap ko ang ebanghelyo! Kailangan Mo rin akong patawarin at tiisin kapag nakagagawa ako ng masama! Kung marami akong gagawin, kailangan Mo akong gantimpalaan!’ Sa madaling salita, ang mga tao ay palaging naghahangad ng mga bagay-bagay mula sa Diyos, palagi silang sakim” (Ang Salita, Vol. III. Ang mga Diskurso ni Cristo ng mga Huling Araw. Mayabang na Kalikasan ang Nasa Ugat ng Paglaban ng Tao sa Diyos). Nang mabasa ko ang mga salita ng Diyos, talagang nabalisa ako. Parang ako ang alipin na inilarawan sa mga salita ng Diyos, ganap na walang katwiran. Binigyan siya ng amo ng pagkain, tirahan, at maging ng gantimpala, pero hindi marunong magpasalamat ang alipin sa kanyang amo. Inakala niyang sa paggawa ng kaunting trabaho para sa kanyang amo, nagkaroon na siya ng merito, kaya humingi siya sa kanyang amo, gustong tamasahin ang lahat ng mayroon ito. Nakita ko na ang alipin na ito ay talagang mayabang, walang katwiran, at walang kahihiyan. Naisip ko noong hindi na magamot ang sakit ko, at nasa bingit na ako ng kamatayan. Lalo na nang makita kong namamatay ang mga taong may kaparehong sakit ng sa akin, lalo akong nawalan ng pag-asa. Matapos manampalataya sa Panginoon, inalis Niya ang sakit ko at hinayaan akong mabuhay, at kalaunan, pinalad akong tanggapin ang gawain ng Diyos sa mga huling araw at nagkaroon ng pagkakataong makamit ang katotohanan at maligtas ng Diyos. Ang lahat ng ito ay pambihirang pagtataas at biyaya ng Diyos. Sobra-sobra na ang natanggap ko mula sa Diyos, pero hindi ako marunong magpasalamat. Akala ko, sa paggawa lang ng kaunting tungkulin, nagkaroon na ako ng merito, kaya humingi ako nang humingi sa Diyos, hinihiling na huwag Niya akong hayaang magkasakit uli. Nang bumalik ang sakit ko at naharap ako sa kamatayan, hindi ako nagpasakop. Sa halip, nangatwiran ako at nagreklamo. Walang kahihiyan ko pang hiningi sa Diyos na pahabain ang buhay ko at hayaan akong mabuhay pa nang ilang taon. Ano’ng mga kuwalipikasyon ko, bilang isang hamak na nilikha, para humingi sa Diyos? Ang Diyos ang Panginoon ng lahat ng nilikha, at Diyos ang nagpapasya kung sino ang pagpapalain at kung sino ang hindi. Pero nagawa ko pang mangatwiran at makipagtawaran sa Diyos. Talagang napakayabang ko at wala akong katwiran! Nakita ko rin na ako ay lubos na kasuklam-suklam, sakim, at walang konsensiya. Nang mapagtanto ko ang lahat ng ito, labis akong nakonsensiya.

Isang araw, may nakita akong sipi ng mga salita ng Diyos sa pelikulang Kaligtasan, at nagkaroon ako ng kaunting pagkaunawa sa kalagayan ko. Sabi ng Makapangyarihang Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). Ang isiniwalat ng Diyos ay ang mismong kalagayan ko. Noong una, nakita kong kayang pagalingin ng Diyos ang sakit ko. Natamasa ko ang biyaya ng Diyos, kaya handa akong sundin Siya nang lubusan, at nagawa kong gawin ang tungkulin ko at talikuran ang aking pamilya at trabaho. Ginawa ko rin ang anumang tungkuling isinaayos ng iglesia para sa akin. Kahit noong inaresto ako habang nangangaral ng ebanghelyo, itinakwil ng pamilya, o masama ang pakiramdam, nagawa ko pa ring magpatuloy sa aking tungkulin, dahil inakala kong sa paggugol ko ng sarili para sa Diyos, hindi Niya hahayaang magkasakit ako. Pero nang bumalik ang sakit ko sa bato at lalong lumala, at wala akong perang pampagamot, at maaaring maharap pa sa kamatayan, ayaw ko nang magdusa at gugulin ang sarili ko. Nagreklamo ako na hindi ako pinoprotektahan ng Diyos, pinagsisihan kong ginugol ko ang sarili ko para sa Kanya, at hindi ko na isinapuso ang paggawa ng tungkulin ko, at sinubukan kong gamitin ang lahat ng taon ng pagsisikap at paggugol ko bilang puhunan, iginigiit sa Diyos na hayaan akong mabuhay pa nang ilang taon. Napagtanto kong nananampalataya lang pala ako sa Diyos para tumanggap ng mga pagpapala, at kapag hindi ako nakatanggap ng mga pagpapala, pakiramdam ko ay nalugi ako sa pananampalataya sa Diyos, at huminto na ako sa tapat na pananampalataya sa Diyos at paggawa ng aking mga tungkulin. Hayagan at walang pakundangan pa akong humingi ng mga pagpapala sa Diyos. Sa anong paraan naiiba ang pananampalataya ko sa Diyos sa paraan ng mga hindi mananampalataya na naghahangad na makinabang hangga’t nais? Hindi ko hinanap ang katotohanan sa aking pananalig, sa halip, sinubukan kong makipagtawaran sa Diyos para sa mga pagpapala. Sinusubukan kong gamitin at dayain ang Diyos sa paggawa nito! Naisip ko kung paanong noong una ay naniwala si Pablo sa Panginoon para sa kapakanan ng pagtatamo ng mga pagpapala, at nang makita niyang medyo nagdusa siya at nakagawa ng ilang sakripisyo, inakala niyang may karapatan na siyang pagpalain at hayagang humingi sa Diyos ng isang korona. Sinabi niya, “Nakipagbaka na ako ng mabuting pakikipagbaka, natapos ko na ang aking takbo, napanatili ko ang pananalig: Buhat ngayon ay natataan sa akin ang putong ng katuwiran” (2 Timoteo 4:7–8). Ang ibig niyang sabihin, kung hindi siya bibigyan ng Diyos ng korona at mga gantimpala, hindi matuwid ang Diyos. Sa huli, sinalungat niya ang disposisyon ng Diyos at pinarusahan siya ng Diyos. Kung magpapatuloy ako nang ganito nang hindi nagbabago, sa huli ay matutulad ako kay Pablo, parurusahan at itatapon sa impiyerno.

Isang araw, narinig ko ang isang himno ng mga salita ng Diyos, “Ang Haba ng Buhay ng Tao ay Itinakda na ng Diyos Noon pa Man”:

1  Maraming tao na madalas magkasakit, at gaano man sila manalangin sa Diyos, hindi pa rin sila gumagaling. Gaano man nila kagustong mawala ang karamdaman nila, hindi nila kaya. Minsan, maaari pa nga silang maharap sa mga agaw-buhay na sitwasyon at napipilitan sila na diretsong harapin ang mga ito. Sa katunayan, kung ang isang tao ay talagang may pananalig sa Diyos sa kanyang puso, una sa lahat, dapat ay alam niyang nasa mga kamay ng Diyos ang haba ng buhay ng isang tao. Ang panahon ng kapanganakan at kamatayan ng isang tao ay itinakda ng Diyos. Kapag nagbibigay ng karamdaman ang Diyos sa mga tao, may dahilan sa likod nito—may kabuluhan ito. Ang nararamdaman nila ay karamdaman, ngunit, ang totoo, ang naipagkaloob sa kanila ay biyaya, hindi karamdaman. Una sa lahat, kailangang kilalanin at tiyakin ng mga tao ang katunayang ito, at seryosohin ito.

2  Kapag nagkakasakit ang mga tao, maaari silang lumapit nang madalas sa Diyos, at tiyakin na gawin nila ang nararapat, nang may pagsisinop at pag-iingat, at tratuhin ang kanilang tungkulin nang may higit na pag-iingat at kasipagan kaysa sa iba. Pagdating sa mga tao, ito ay isang proteksyon, hindi mga kadena. Ito ay isang pamamaraan sa pasibong aspekto. Dagdag pa riyan, ang haba ng buhay ng bawat tao ay naitakda na ng Diyos noon pa man. Maaaring nakamamatay ang isang karamdaman mula sa pananaw ng medisina, ngunit sa pananaw ng Diyos, kung kailangan mo pang mabuhay at hindi pa ito ang iyong oras, hindi ka mamamatay kahit gusto mo.

3  Kung mayroon kang atas mula sa Diyos, at hindi pa tapos ang iyong misyon, hindi ka mamamatay, kahit na magkaroon ka ng isang karamdaman na nakamamatay—hindi ka pa kukunin ng Diyos. Kahit hindi ka magdasal at maghanap ng katotohanan, at hindi mo ipagamot ang iyong karamdaman, o kahit maantala ang iyong pagpapagamot, hindi ka mamamatay. Totoo ito lalo na sa mga taong may mahalagang atas mula sa Diyos: Kapag hindi pa tapos ang kanilang misyon, anumang karamdaman ang dumapo sa kanila, hindi sila agad mamamatay; mabubuhay sila hanggang sa huling sandali ng pagtatapos ng misyon.

…………

—Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi

Matapos pakinggan ang himnong ito, naunawaan kong ang buhay at kamatayan ng isang tao ay nasa mga kamay ng Diyos. Bawat isa ay may sariling misyon pagdating sa mundong ito, at ang araw na magwawakas ang buhay ng isang tao ay may kaugnayan sa kanyang misyon. Kapag tapos na ang buhay ng isang tao, at kumpleto na ang kanyang misyon, kailangan niyang mamatay, kahit pa wala siyang sakit. Kung hindi pa natatapos ng isang tao ang kanyang misyon, kahit may nakamamatay siyang sakit, hindi siya mamamatay. Sa pagbabalik-tanaw, nasa mga bente anyos ako nang magkaroon ako ng sakit na mahirap gamutin. Wala akong perang pampagamot, pero hindi ako hinayaan ng Diyos na mamatay. Sa halip, hinayaan Niya akong mamuhay nang maayos hanggang ngayon, at nakita kong ang buhay at kamatayan ay nasa mga kamay ng Diyos at pauna na Niyang itinakda. Walang kinalaman ang mga bagay na ito sa kalubhaan ng sakit ng isang tao. Nang hilingin sa akin ng mga pulis na pirmahan ang “Tatlong mga Pahayag,” para maiwasang maaresto, napilitan akong umalis ng bahay. Hindi na ako makakapunta pa kay Dr. Zhang para kumuha ng gamot, at wala akong perang pampagamot, kaya nag-alala ako na kung walang gamot, lalala ang kondisyon ko, at baka mamatay ako. Ang totoo, kahit na napakahusay ni Dr. Zhang, hindi niya kayang iligtas ang buhay ng isang tao. Naaalala ko ang isa sa mga kapwa ko pasyente na namaga ang buong katawan at hindi makaihi, at sa gitna ng kanyang paghihirap, lumuhod siya sa harap ni Dr. Zhang, nagmamakaawang pagalingin ang kanyang sakit, pero walang nagawa si Dr. Zhang. Pareho kami ng sakit ng pasyenteng iyon, at wala nang magawa si Dr. Zhang. Ang Diyos ang mahimalang nag-alis ng sakit ko, at tumanggap ako ng napakalaking biyaya at nakita ko ang pagkamakapangyarihan-sa-lahat ng Diyos, pero wala pa rin akong pananalig sa Diyos. Inakala ko pa ring nasa mga kamay ng doktor ang buhay at kamatayan ko. Talagang napakagulo ng isip ko, at napakabulag at napakamangmang ko! Hindi na ako puwedeng maghimagsik pa, at kailangan kong ipagkatiwala ang sakit ko sa mga kamay ng Diyos. Mula noon, mabuhay man ako o mamatay, handa akong magpasakop sa mga pamamatnugot at pagsasaayos ng Diyos, at hangga’t may isang araw pa ako para mabuhay, tutuparin ko ang aking tungkulin.

Pagkatapos, nabasa ko ang mga salita ng Diyos: “Bilang isang nilikha, kapag humarap ang isang tao sa Lumikha, kailangan niyang gampanan ang kanyang tungkulin. Ito ay isang bagay na talagang nararapat gawin, at dapat niyang tuparin ang responsabilidad na ito. Sa kondisyon na ginagampanan ng mga nilikha ang kanilang mga tungkulin, nakagawa ang Lumikha ng mas higit na dakilang gawain sa sangkatauhan, isinakatuparan Niya ang isang karagdagang hakbang ng gawain sa mga tao. At anong gawain iyon? Tinutustusan Niya ang sangkatauhan ng katotohanan, na tinutulutan silang makamit ang katotohanan mula sa Diyos habang ginagampanan nila ang kanilang mga tungkulin at sa ganoong paraan ay naiwawaksi ang kanilang mga tiwaling disposisyon at nadadalisay sila, natutugunan nila ang mga layunin ng Diyos at tumatahak na sila sa tamang landas sa buhay, at, sa huli, nagagawa nilang matakot sa Diyos at umiwas sa kasamaan, magtamo ng ganap na kaligtasan, at hindi na mapasailalim sa mga pagpapahirap ni Satanas. Ito ang epektong layong makamit sa huli ng pagpapagampan ng Diyos sa mga tao sa mga tungkulin. Samakatwid, sa proseso ng pagganap sa iyong tungkulin, hindi lamang ipinapakita ng Diyos sa iyo nang malinaw ang isang bagay at ipinapaunawa ang kaunting katotohanan, ni hindi ka lamang Niya hinahayaang matamasa ang biyaya at mga pagpapala na natatanggap mo sa pamamagitan ng paggampan sa iyong tungkulin bilang isang nilikha. Bagkus, pinahihintulutan ka Niyang madalisay at maligtas, at, sa huli, ay makapamuhay sa liwanag ng mukha ng Lumikha” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Matapos basahin ang siping ito ng mga salita ng Diyos, sumigla ang puso ko. Binibigyan ng Diyos ang mga tao ng pagkakataong gawin ang kanilang tungkulin para bigyang-daan silang hangarin at kamtin ang katotohanan, maiwaksi ang kanilang tiwaling disposisyon at maging dalisay, at magkamit ng pagbabago sa disposisyon at tahakin ang landas ng kaligtasan. Pero sa lahat ng taon ng pananampalataya ko, ginagawa ko ang aking tungkulin sa pag-asang poprotektahan at pagpapalain ako ng Diyos, at itinuring ko ang aking tungkulin bilang isang paraan upang makipagtawaran para sa mga pagpapala. Naunawaan ko na mali ang mga pananaw ko sa pananalig. Ang paggawa ng tungkulin ay ganap na likas at may katwiran, at wala itong kinalaman sa pagtatamo ng mga pagpapala o pagdanas ng kasawian. Dapat akong tumuon sa paghahangad ng katotohanan at pagwawaksi sa aking tiwaling disposisyon sa aking tungkulin. Ito ang tunay na halaga at kahulugan ng aking buhay. Kung mga pagpapala lang ang hahangarin ko at hindi ako maghahangad ng pagbabago sa disposisyon, kahit pa manampalataya ako habambuhay, hindi ko kailanman makakamit ang katotohanan, at sa huli, hindi ako maliligtas.

Isang araw, nabasa ko ang isang sipi ng mga salita ng Diyos: “Anuman ang hinihingi sa iyo ng Diyos, kailangan mo lamang pagsikapan ito nang buo mong lakas, at umaasa Ako na magagawa mong tuparin ang katapatan mo sa Diyos sa harap Niya sa mga huling araw na ito. Hangga’t kaya mong makita ang nasisiyahang ngiti ng Diyos habang Siya ay nakaupo sa Kanyang trono, kahit ito man ay ang oras ng iyong kamatayan, dapat mong makayang tumawa at ngumiti habang ipinipikit ang iyong mga mata. Dapat mong gawin ang iyong huling tungkulin para sa Diyos habang buhay ka pa. Noon, si Pedro ay ipinako sa krus nang pabaligtad para sa Diyos; subalit dapat mong bigyang-kasiyahan ang Diyos sa mga huling araw na ito, at ubusin ang lahat ng iyong lakas para sa Kanya. Ano ang maaaring gawin ng isang nilikha para sa Diyos? Dapat mong ibigay samakatwid ang iyong sarili sa Diyos nang maaga, para mapamatnugutan ka Niya sa paraang nais Niya. Hangga’t napapasaya at nabibigyang-kaluguran nito ang Diyos, kung gayon ay hayaan Siyang gawin kung ano ang kalooban Niyang gawin sa iyo. Ano ang karapatan ng tao na bumigkas ng mga salita ng pagdaing?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 41). Matapos basahin ang mga salita ng Diyos, naunawaan ko na anuman ang karamdaman o pasakit na haharapin ko, kahit mamatay pa ako, hangga’t nagpapasakop ako sa mga pamamatnugot at pagsasaayos ng Diyos at tinutupad ang tungkuling dapat kong tuparin, ito ang makakatugon sa pagsang-ayon ng Diyos. Naisip ko kung paano sinubok ng Diyos si Job. Nawala kay Job ang kanyang napakalaking kayamanan at kanyang mga anak, at napuno siya ng masasakit na pigsa, pero nagawa niyang magpasakop sa Diyos nang hindi nagrereklamo, at nanindigan siya sa kanyang patotoo para sa Diyos. Ginugol ni Pedro ang kanyang buhay sa paghahangad na magpasakop at mahalin ang Diyos, hindi kailanman humingi ng anuman para sa kanyang sarili, at sa huli, ipinako siya nang patiwarik sa krus para sa Diyos. Nakarating siya sa punto ng pagpapasakop hanggang kamatayan, lubusang ipinahiya si Satanas, at nagbigay ng maluwalhating patotoo para sa Diyos. Talagang nagbigay-inspirasyon sa akin ang mga patotoo nina Job at Pedro. Bumalik ang sakit ko, at anumang sandali, maaari akong makaranas ng kidney failure o kahit kamatayan, pero hangga’t nabubuhay ako at humihinga, dapat kong gawin ang aking tungkulin. Mula noon, nagpasya akong ialay ang natitira kong buhay sa Diyos, hangarin ang pagbabago sa disposisyon, at tuparin ang aking tungkulin, at kung isang araw ay dumating sa akin ang kamatayan, magpapasakop pa rin ako sa kataas-taasang kapangyarihan at mga pagsasaayos ng Diyos.

Pagkatapos niyon, inilaan ko ang puso ko sa aking tungkulin, at nag-eehersisyo rin ako nang maayos paminsan-minsan, at napansin kong unti-unting bumuti ang kalusugan ko. Naging stable na ang blood sugar at blood pressure ko, at nakita kong may lakas na ako para sa lahat ng ginagawa ko. Sa huling bahagi ng Mayo 2024, nahalal ako bilang isang lider ng distrito, at kahit mas marami ang trabaho, kinaya ko ito. Kung minsan, kapag napapagod ako sa trabaho, sandali akong magpapahinga nang sapat, at pagkatapos, hindi na ako magsasayang ng oras para tuparin ang aking tungkulin. Nang magsagawa ako nang ganito, naramdaman kong mas napalapit ako sa Diyos, at napanatag ang loob ko sa pagtupad sa tungkulin ko nang may sigasig.


82. Tama bang Manampalataya sa Diyos Para Lang sa Biyaya at mga Pagpapala?

Ni Zhang Yu, Tsina

Noong Hulyo 2008, ipinangaral sa akin ng tiyahin ko ang ebanghelyo ng Diyos sa mga huling araw. Sa pamamagitan ng pagbabasa ng mga salita ng Makapangyarihang Diyos, naunawaan ko na ang buhay ng tao ay nagmumula sa Diyos, na lahat ng tinatamasa ko ay kaloob Niya, at dapat akong manampalataya sa Diyos at sumamba sa Kanya. Noong panahong iyon, may babuyan ang pamilya ko. Araw-araw, pagkatapos magpakain ng mga baboy, nagbabasa ako ng mga salita ng Diyos, nakikinig sa mga himno, at regular na dumadalo sa mga pagtitipon. Kung minsan, lumalabas din ako para mangaral ng ebanghelyo. Isang araw, sinabi ng isa sa mga kapitbahay namin na umuubo ang mga baboy niya, at tila may mataas na lagnat ang mga ito. Sobra akong nag-alala na baka mahawa rin ng sakit na ito ang mga baboy ko, kaya nanalangin ako at ipinagkatiwala ko sa Diyos ang bagay na ito. Sa isang himala, wala ni isa sa mga baboy ko ang nahawa, at makalipas ang ilang buwan, naibenta namin sila sa halagang sampu-sampung libong yuan. Tuwang-tuwa ako. Wala akong karanasan sa pag-aalaga ng baboy noong nagsimula ako, pero wala ni isa sa mga baboy o biik ang nagkasakit, at naging maayos ang lahat sa bahay. Napakabuti talagang manampalataya sa Diyos! Sa hinaharap, kailangan kong manampalataya nang maayos sa Diyos at gawin ang mga tungkulin ko para masuklian ang pag-ibig ng Diyos.

Hindi nagtagal, inatasan ako ng lider na pangasiwaan ang dalawang maliliit na grupo ng pagtitipon. Tuwang-tuwa ako, at naisip ko, “Habang mas marami akong dinadaluhang pagtitipon, mas marami akong mauunawaang katotohanan, at habang mas ginagawa ko ang mga tungkulin ko, mas lalong poprotektahan ng Diyos ang pamilya ko.” Pagkatapos niyon, gaano man kaabala ang mga gawain sa bahay, palagi kong sinusubukang humanap ng oras para gawin ang mga tungkulin ko. Pero sa pagtatapos ng 2008, may nangyaring hindi inaasahan. Isang gabi, bandang alas-dose, nagmamadaling nagmamaneho pauwi mula sa trabaho ang kuya ko, ang asawa niya, at ang asawa ko. Madilim noon, umuulan, at baku-bako ang daan sa bundok, at bigla silang nahulog sa isang malalim na kanal sa isang kurbada. Tumama ang ulo ng asawa ko sa pinto ng kotse, nahulugan siya ng mga basag na salamin sa mukha, puro hiwa ang kanyang mukha, at duguan siya. Nawalan siya ng malay noon din. Dahil sa dami ng nawalang dugo, na-coma ang asawa ko sa ospital nang mga dalawang oras bago siya nagising. Pagkalabas sa ospital, nagkaroon ng bahagyang concussion ang asawa ko, at kung minsan, nagsasalita siya nang walang katuturan; natanggalan siya ng isang ngipin; hindi pa gumagaling ang mga hiwa sa bibig niya, at hindi malinaw ang pagsasalita niya. Nang makita ko siyang tulala, parang dinudurog ang puso ko sa sakit at hindi ako mapakali, at naisip ko, “Maayos naman siya noong umalis para magtrabaho; paanong naging ganito siya pag-uwi? Kasalanan lahat ito ng kuya ko sa pagmamaneho nang walang ingat.” Pero naisip ko rin, “Nananampalataya na ako sa Diyos, dumadalo sa mga pagtitipon, at ginagawa ang mga tungkulin ko, kaya paanong nangyari ang ganitong bagay? Bakit hindi sila pinrotektahan ng Diyos? Kung magkakaroon ng mga epekto sa asawa ko ang nangyari, paano na ang buhay namin? Bata pa ang dalawa naming anak na lalaki, at may babuyan pa kami. Sino ang mag-iisip ng mga bagay na ito para sa akin?” Sa mga sumunod na araw, sa sobrang pag-aalala ko, hindi ako makakain o makatulog nang maayos, at parang ang bigat ng mga binti ko kapag naglalakad ako. Wala na akong ganang magbasa ng mga salita ng Diyos o makinig sa mga himno, at kapag pinipilit ko ang sarili kong pumunta sa pagtitipon, nakayuko lang ako at ayaw kong magsalita. Kalaunan, matapos malaman ang kalagayan ko, ipinarinig sa akin ni Sister Wang Fang ang himnong ito ng mga salita ng Diyos: “Kailangan Mong Magpatotoo sa Diyos sa Lahat ng Bagay”: “Sa bawat hakbang ng gawaing ginagawa ng Diyos sa mga tao, sa panlabas ay mukha itong pag-uugnayan sa pagitan ng mga tao, na para bang mula sa pagsasaayos ng tao, o mula sa panggugulo ng tao. Ngunit sa likod ng mga eksena, ang bawat hakbang ng gawain, at lahat ng nangyayari, ay isang pustahan na ginawa ni Satanas sa harap ng Diyos, at hinihingi sa mga tao na manindigan sa kanilang patotoo sa Diyos. Gaya nang si Job ay sinubok, halimbawa: Sa likod ng mga eksena, nakikipagpustahan si Satanas sa Diyos, at ang nangyari kay Job ay mga gawa ng mga tao, at ang panggugulo ng mga tao. Sa likod ng bawat hakbang ng gawaing ginagawa ng Diyos sa inyo ay ang pakikipagpustahan ni Satanas sa Diyos—sa likod ng lahat ng ito ay isang labanan” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Ibinahagi sa akin ni Wang Fang: “Sister, alam nating lahat ang karanasan ni Job. Bagama’t mukhang kinuha ng mga magnanakaw ang napakaraming kawan ng baka at tupa ni Job, sa katunayan, isa itong tukso mula kay Satanas. Inakala ni Satanas na natatakot lang si Job sa Diyos dahil pinagpala siya ng Diyos. Pinahintulutan ng Diyos na tuksuhin ni Satanas si Job, kaya sinimulan ni Satanas na atakihin si Job, ginamit ang mga magnanakaw para nakawin ang kanyang mga kamelyo at mga alagang hayop, at sinaktan ang kanyang mga anak, at kalaunan, pinahirapan ni Satanas si Job ng mga sugat sa buong katawan niya. Ang layunin ni Satanas ay ang magreklamo si Job tungkol sa Diyos at itanggi Siya. Pero may tunay na pananalig si Job sa Diyos, at naniwala siya na si Jehova ang nagbigay, at si Jehova rin ang bumawi, at pinuri niya ang pangalan ng Diyos. Nagpatotoo siya nang matunog para sa Diyos. Habang sumusunod tayo sa Diyos, aakusahan at aatakihin tayo ni Satanas, at ito ang tumutukso sa atin. Katulad ng mga nangyayari sa pamilya mo, ang layunin ni Satanas ay ang abandonahin mo ang Diyos at ipagkait sa iyo ang Kanyang kaligtasan. Dapat tayong magkaroon ng pananalig sa Diyos at huwag magpalinlang sa mga pakana ni Satanas.” Matapos marinig ang pagbabahagi ni Wang Fang, napagtanto ko na ang pangyayaring ito ay isa talagang espirituwal na labanan, at pagtatangka ni Satanas na guluhin ako. Ayaw ni Satanas na maligtas ako sa pamamagitan ng pananampalataya sa Diyos, kaya ginawa nito ang lahat para wasakin at gambalahin ang pananampalataya at kaligtasan ko. Sa paggamit nito sa aksidente ng asawa ko para sirain ang determinasyon kong sumunod sa Diyos, gusto nitong mag-alinlangan ako at hindi manampalataya sa Diyos, at sa huli ay mamatay na kasama nito. Napamapaminsala ni Satanas, at hindi ako puwedeng mahulog sa patibong nito! Pagkatapos ay nag-isip pa ako ng tungkol sa gabi ng aksidente ng asawa ko. Madilim at maulan noon; baku-bako na nga ang daan sa bundok, at naging madulas pa ito nang umulan; walang ingat na nagmaneho ang kuya ko at aksidenteng nahulog ang kotse sa kanal; at mangyayari ito manampalataya man ako sa Diyos o hindi. Pero nagreklamo ako sa Diyos nang magkaproblema sa lahat ng bagay na ito. Wala talaga akong katwiran! Hindi ako dapat nagreklamo tungkol sa Diyos! Matapos maunawaan ito, nagpasya akong magpatuloy sa pananampalataya at pagsunod sa Diyos. Nanalangin din ako sa Diyos at ipinagkatiwala ko sa Kanya ang asawa ko, dahil alam kong kung kailan siya gagaling ay pagpapasyahan ng Diyos; handa akong magpasakop. Pagkatapos niyon, nagpatuloy ako sa pananampalataya sa Diyos at pagdalo sa mga pagtitipon. Pagkalipas ng kalahating taon, matapos uminom ng gamot at magpagaling, unti-unting bumalik sa normal ang isip ng asawa ko. Naging mas masigla siya, at wala siyang anumang pangmatagalang epekto mula sa nangyari. Mula sa pangyayaring ito, nakita ko ang proteksyon ng Diyos at tumibay ang pananalig ko sa Kanya.

Isang araw noong Pebrero 2011, sinabi ng isang kapitbahay na ilang baboy niya ang nagkaroon ng foot-and-mouth disease, at kinumusta niya ang mga baboy ko. Sinabi ng asawa ko na maayos naman ang mga baboy namin. Pero ilang araw lang ang lumipas, ilan sa aming mga inahing baboy na kapapanganak lang ng mga biik ay nagkaroon din ng foot-and-mouth disease. Nahawa rin ang mga biik na uminom ng gatas ng mga inahin, at sa loob lang ng mahigit isang buwan, mahigit 60 sa aming mga biik ang namatay. Parang sinasaksak ang puso ko dahil sa mga pangyayaring ito. Sobra akong nag-alala na kung mahahawa rin ang iba pang mga baboy sa pamilya namin, mawawala sa amin ang lahat, kapwa sa puhunan at sa posibleng kita. Nagreklamo sa akin ang biyenan kong lalaki, “Hindi pinanatiling ligtas ng pananalig mo sa Diyos ang pamilya. Naaksidente ang asawa mo, at ngayon naman, nagkasakit ang mga baboy.” Hindi na rin ako pinayagan ng asawa kong pumunta sa mga pagtitipon. Pinalibutan ako ng buong pamilya ko at sunud-sunod na pinagsabihan nang masakit, at labis akong nasaktan. Hindi ko namalayang nagsimula na akong mag-alinlangan sa Diyos: “Napakaming biik ang namatay—talaga bang dahil ito sa pananampalataya ko sa Diyos?” Nalugmok ako sa pagiging negatibo at panghihina, at hindi ako dumalo sa anumang pagtitipon sa loob ng dalawa o tatlong buwan. Kalaunan, nang maisip ko ang dating aksidente ng asawa ko, napagtanto kong sinusubukan na naman akong guluhin ni Satanas. Pero kumakain at umiinom ako ng mga salita ng Diyos at ginagawa ang tungkulin ko, kaya tiyak na dapat may proteksyon ako ng Diyos. Bakit hindi ako pinagpapala ng Diyos? Wala talagang pagkakaiba ang manampalataya at hindi manampalataya sa Diyos! Habang mas iniisip ko ito, mas lalo akong hindi nakasisiguro kung paano ko mararanasan ang sitwasyong ito. Kaya lumuhod ako at nanalangin sa Diyos, “Diyos ko! Namatay na ang dose-dosenang biik ng pamilya ko. Dahil dito, pinagtutulungan akong sisihin ng pamilya ko, at sa tingin ko, hindi ko na ito kakayanin pa. Pakiusap, bigyang-liwanag at gabayan Mo ako para maunawaan ko ang Iyong layunin.” Pagkatapos kong manalangin, naalala ko ang ibinahagi sa akin ni Sister Wang Fang noon tungkol sa karanasan ni Job. Nang subukang tuksuhin ni Satanas si Job, kinuha ng mga magnanakaw ang napakalawak na yaman ni Job, at nadaganan hanggang mamatay ang kanyang mga anak, at npuno siya ng mga sugat. Pero alam ni Job ang kataas-taasang kapangyarihan ng Diyos. Alam niyang ang Diyos ang nagbigay, at ang Diyos din ang bumawi. Walang alinlangan si Job tungkol sa Diyos, at patuloy niyang pinuri ang pangalan ng Diyos, nanindigan sa kanyang patotoo sa Diyos, at ipinahiya si Satanas. Naisip ko kung paanong nagkasakit at namatay ang mga biik ko, at na ito rin ay si Satanas na sinusubukang tuksuhin at guluhin ako, at kailangan ko ring manindigan sa aking patotoo para sa Diyos. Napakaraming alagang hayop at malawak na yaman ang nawala kay Job, pero hindi siya nagreklamo laban sa Diyos. Pero ako, nagreklamo ako laban sa Diyos dahil lang namatay ang ilang dosenang biik ko. Talagang napakalayo ko kay Job kapag inihahambing ko ang sarili ko sa kanya! Nang mapagtanto ito, nanalangin ako sa Diyos, sumumpang kahit paano pa ako subukang guluhin muli ni Satanas, mananampalataya pa rin ako sa Diyos at sasambahin Siya.

Kalaunan, naghanap ako ng mga salita ng Diyos na may kaugnayan sa kalagayan ko para basahin. Nakita ko ang mga salitang ito ng Diyos: “Ang iyong hinahabol ay ang matamo ang kapayapaan pagkatapos na maniwala sa Diyos, upang ang iyong mga anak ay mailayo sa sakit, upang ang iyong asawang lalaki ay magkaroon ng magandang trabaho, upang ang iyong anak na lalaki ay magkaroon ng mabuting asawang babae, upang ang iyong anak na babae ay makatagpo ng disenteng asawang lalaki, upang ang iyong mga baka at mga kabayo ay makapag-araro nang mahusay, upang magkaroon ng isang taon ng magandang panahon para sa iyong mga tanim. Ito ang iyong hinahanap. Ang iyong hinahabol ay para mabuhay lamang nang maginhawa, upang walang mga aksidenteng dumating sa iyong pamilya, upang ang hangin ay lampasan ka lamang, upang ang iyong mukha ay hindi mabahiran ng dumi, upang ang mga tanim ng iyong pamilya ay hindi bahain, upang ikaw ay hindi maapektuhan ng anumang sakuna, upang mabuhay sa pag-iingat ng Diyos, upang mabuhay sa isang maginhawang tirahan. Ang duwag na kagaya mo, na palaging naghahangad sa laman—mayroon ka bang puso, mayroon ka bang espiritu? Hindi ka ba isang hayop? Ibinibigay Ko sa iyo ang tunay na daan nang hindi humihingi ng anumang kapalit, gayunman ay hindi ka nagsisikap. Isa ka ba sa mga nananampalataya sa Diyos? Ipinagkakaloob Ko ang tunay na buhay ng tao sa iyo, gayunman ay hindi ka nagsisikap. Wala ka bang pagkakaiba sa isang baboy o isang aso?” (Ang Salita, Vol. I. Ang Pagpapakita at Gawain ng Diyos. Ang mga Karanasan ni Pedro: Ang Kanyang Kaalaman sa Pagkastigo at Paghatol). Mula sa mga salita ng Diyos, naunawaan ko na kinasusuklaman ng Diyos ang mga nananampalataya sa Kanya na may layuning magkamit ng mga pagpapala. Pero sa pananalig ko, gusto kong protektahan Niya ang kapayapaan at kalusugan ng pamilya ko, at na magkaroon ng maraming supling ang mga alaga kong hayop, at na yumaman kami mula sa mga ito. Kapag maayos ang lahat sa pamilya nang walang sakuna o kasawian, aktibo kong ginagawa ang mga tungkulin ko, at matapos gumaling ng asawa ko mula sa aksidente niya sa sasakyan, nagpasalamat ako sa Diyos sa puso ko. Pero nang sunud-sunod na namatay ang mga biik, nagreklamo ako sa Diyos sa hindi pagprotekta sa pamilya ko. Naging sobrang negatibo ko na hindi ako makapagtuon sa pagbabasa ng mga salita ng Diyos, at hindi ako dumalo sa mga pagtitipon sa loob ng dalawa o tatlong buwan. Araw-araw akong nag-aalala tungkol sa kalusugan ng mga baboy at sa aming mga pagkalugi sa pera. Napagtanto ko na nananampalataya ako sa Diyos para lang makatanggap ng Kanyang biyaya at mga pagpapala, at sinusubukan kong makipagtawaran sa Diyos. Talagang naging makasarili at kasuklam-suklam ako! Isipin mo ang isang aso: Kapag pinapakain ito ng kanyang amo, binabantayan nito ang bahay para sa kanyang amo, pero kapag hindi ito pinapakain ng amo, binabantayan pa rin ng aso ang bahay para sa amo nito. Mas masahol pa ako sa isang aso. Kapag pinagpapala ako ng Diyos, nagpapasalamat ako sa Kanya, pero kapag hindi ako nasiyahan sa Diyos kahit kaunti, nawawalan ako ng pananalig sa Kanya, at kahit na noong pinagtulungan akong sisihin ng pamilya ko, nagsimula akong banayad na tanggapin ang kanilang mga pananaw, nagkakaroon ng mga pag-aalinlangan at reklamo tungkol sa Diyos. Napakagulo ng isip ko! Kulang ako sa karanasan sa pag-aalaga ng baboy, kaya hindi maiiwasan na magkaroon ng foot-and-mouth disease ang mga baboy at mamatay. Saka, may mga baboy din sa mga kapitbahay ko na namatay, at napakakaraniwan nito sa industriya ng pag-aalaga ng hayop. Pero hindi ko matingnan nang tama ang bagay na ito at sa halip ay nagreklamo ako sa Diyos sa hindi pagprotekta sa pamilya ko; hindi ba’t hindi ito makatwiran sa panig ko? Matapos maunawaan ang layunin ng Diyos, gumaan nang husto ang pakiramdam ko, naging handa akong bitiwan ang pagnanais ko sa mga pagpapala at hindi na humingi sa Diyos ng mga pagpapala o kapayapaan, at magpasakop sa mga pamamatnugot at pagsasaayos ng Diyos at matuto ng mga aral sa mga sitwasyong isinaayos Niya para sa akin. Pagkatapos niyon, nagpatuloy ako sa pagdalo sa mga pagtitipon, at unti-unti, naging mas malapit ang relasyon ko sa Diyos.

Isang umaga noong Agosto, nang magpakain ako ng mga baboy, napansin kong umuubo ang dalawa sa malalaking baboy at may mga pulang pantal sa kanilang katawan. Agad kong tinawagan ang kapitbahay ko para itanong kung anong sakit ito. Sabi ng kapitbahay ko, “Madaling magkaroon ng mataas na lagnat ang mga baboy sa panahong ito ng taon. Ilan sa mga baboy ng pamilya sa katabing bahay ay nagkaroon na ng sakit na ito. Nakakahawa ang sakit na ito, kaya dapat kang magmadali at bumili ng gamot para maiwasan ito.” Nang marinig kong nakakahawa ang sakit na ito, sobra akong nag-alala. “May mahigit apatnapung malalaking baboy ang pamilya ko na malapit nang ibenta. Kung lahat sila ay magkakaroon ng mataas na lagnat at mamatay, hindi ba’t mawawala ang lahat ng ipinuhunan ko sa huling anim na buwan kasama na ang posibleng kita?” Kaya nanalangin ako sa Diyos at ipinagkatiwala ito sa Kanya. Kalaunan, naalala ko ang mga salita ng Diyos: “Ang puso at espiritu ng tao ay hawak ng Diyos, at lahat ng tungkol sa buhay niya ay namamasdan ng mga mata ng Diyos. Naniniwala ka man sa lahat ng ito o hindi, ang anuman at ang lahat ng bagay, buhay man o patay, ay lilipat, magbabago, mapapanibago, at maglalaho alinsunod sa mga iniisip ng Diyos. Ganito humahawak ng kataas-taasang kapangyarihan ang Diyos sa lahat ng bagay” (Ang Salita, Vol. I. Ang Pagpapakita at Gawain ng Diyos. Diyos ang Pinagmulan ng Buhay ng Tao). Ipinaunawa sa akin ng mga salita ng Diyos na ang may buhay at walang buhay ay parehong nasa mga kamay ng Diyos, at kung mahahawa man ang mga baboy na ito o hindi ay nasa mga kamay din ng Diyos. Ang tanging magagawa ko ay pakainin sila ng gamot bilang pag-iingat, at ang kanilang buhay o kamatayan ay pagpapasyahan ng Diyos. Naging handa akong magpasakop sa kataas-taasang kapangyarihan at mga pagsasaayos ng Diyos at hindi na nagreklamo sa Diyos. Kalaunan, nang nagpapakain ng mga baboy, inihalo ko ang gamot na panlaban sa sakit sa kanilang pagkain, at makalipas ang ilang araw, gumaling ang dalawang baboy na may sakit, at naging maayos din ang iba. Pagkalipas ng dalawang buwan, bagama’t maraming baboy mula sa ibang mga kabahayan ang namatay, ang lahat ng apatnapu o higit ko pang baboy ay malulusog at naibenta sa mataas na presyo. Sa pagkakataong ito, hindi ako nagreklamo sa Diyos dahil sa pagkakasakit ng mga baboy, at tuwang-tuwa ako at nagpapasalamat sa Diyos sa Kanyang proteksyon.

Kalaunan, nabasa ko ang isa pang sipi ng mga salita ng Diyos, at nakahanap ako ng landas na isasagawa. Sabi ng Makapangyarihang Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang pagdurusa sa kasawian ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi niya nararanasan na magawang perpekto. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Mula sa mga salita ng Diyos, naunawaan ko na ang pagganap ng mga tungkulin sa pananalig ay ang bokasyong kaloob ng langit sa tao; ito ang dapat nating gawin, at hindi ito dapat nakadepende sa gantimpala. Ito ang pagpapahalaga sa katwirang dapat taglayin ng isang tao. Hindi ako dapat makipagtawaran sa Diyos sa pananalig ko. Kapag pinagpapala at pinoprotektahan ng Diyos ang pamilya ko, nagpapasalamat ako sa Kanya, pero kung may mga nangyayaring hindi maganda sa bahay at dumarating ang kamalasan, nagsisimula akong magreklamo sa Diyos. Ang ganitong pananalig ay hindi sinasang-ayunan ng Diyos. Isa akong nilikha, at ang tadhana at yaman ko ay nasa mga kamay ng Diyos. Magbigay man ang Diyos o bumawi, dapat akong magpasakop sa mga pamamatnugot at pagsasaayos ng Diyos at tuparin ang aking mga tungkulin. Sa pamamagitan ng mga karanasang ito, nagkaroon ako ng kaunting pagkilatis sa mga pakana ni Satanas, at nagkaroon ako ng kaunting pagkaunawa sa layunin kong maghanap ng mga pagpapala sa pamamagitan ng pananalig ko. Ang mali kong pananaw tungkol sa pananalig sa Diyos ay naituwid din nang kaunti, at nalaman ko na sa pananampalataya sa Diyos, dapat tayong magpasakop sa Diyos, maghangad sa katotohanan, at maghanap ng pagbabago sa disposisyon. Sobrang nagpapasalamat ako sa Diyos para sa pagkaunawa at mga natamo ko!


83. Ang Tungkulin Ko, O ang Karera Ko?

Ni Chen Si, Tsina

Mula pa noong bata ako, nakikita ko na sa mga diyaryo at TV ang mga babaeng negosyante at matatatag na kababaihang mula sa iba’t ibang antas ng buhay na nagtatamo ng kapwa kasikatan at pakinabang. Napakaglamorosa nila, kaya labis ko silang hinangaan. Inasam kong balang araw ay maging isa ring matagumpay na babaeng negosyante, para hangaan at maging mataas ang tingin sa akin ng mga kaibigan at kamag-anak ko. Kay ganda at kay sayang buhay siguro niyon! Para mas maagang matupad ang pangarap ko, nagbitiw kami ng asawa ko sa aming mga trabaho sa pabrika noong 1997 at nakipagsapalaran kami sa isang bagong hamon, sinimulan namin ang negosyo ng damit. Kasabay ng daloy ng reporma at pagbubukas ng ekonomiya, hindi nagtagal ay kumita kami ng kaunting pera at unti-unting naging matatag ang negosyo namin. Naging mataas ang tingin sa amin ng amga kaibigan at kamag-anak namin at sumipsip sila sa amin. Bigla na lang, naging sikat kami ng asawa ko sa aming pamilya. Sobrang saya ko. Pero hindi ako kuntento at gusto ko pang palakihin lalo ang negosyo, at pagdating ng panahon, magkaroon ng puwang sa mundo ng pagnenegosyo. Kalaunan, nakipagnegosyo kami ng pakyawan sa isang negosyante, pero hindi namin inaasahan na isa pala siyang manloloko, at dahil doon, naubos ang lahat ng aming naipon. Wala kaming nagawa kundi ibenta ang aming tindahan at bumalik sa aming bayan. Nawalan ako ng pag-asa. Pero hindi ko isinuko ang pangarap kong maging isang negosyante. Binalak kong mangutang ng pera at bumawi. Pero hindi ko kailanman naisip na kapag nakita ng mga kamag-anak namin na gipit na gipit kami, natakot silang hindi namin sila mababayaran, kaya tumanggi silang tulungan kami. Nakaramdam ako ng labis na pagkalungkot at kawalang-magawa. Nang makita ako ng asawa ko na sobrang lungkot, inalo niya ako, sinabing, “Huwag ka nang malungkot. Madalas sabihin na ‘Kapag mahirap ka sa lungsod, walang pumapansin sa iyo, pero kapag mayaman ka sa kabundukan, may mga kamag-anak kang lilitaw na hindi mo alam na mayroon ka.’ Ganyan kalupit ang lipunang ito—kung wala kang pera, kahit mga magulang mo ay hahamakin ka. Titingalain lang tayo ng ating mga kaibigan at kamag-anak kung yayaman tayo!” Sa pag-alala kung gaano naging maluwalhati ang mga bagay noon kumpara sa kahihiyan na aming naramdaman sa pagtanggi ng aming mga kaibigan at kamag-anak, nanumpa ako sa sarili ko na babawi ako! Nanghiram ako ng pera mula sa mga kaibigan ko sa ibang bayan, ang ilan ay mula dito, ang ilan ay mula doon, at nagsimula ako ng isang negosyong franchise ng isang brand. Sa ilalim ng aking masigasig na pamamahala, unti-unting umunlad ang negosyo. Pagkalipas ng ilang taon, nagkaroon na ako ng kotse, bahay, at mga naipon. Naging napakainit ng pagtanggap sa akin ng mayayaman kong customer, at dahil kumikita ako ng pera, sinusunod na rin ng asawa ko ang bawat salita ko. Nagsimula na namang sumipsip sa akin ang mga kaibigan at kamag-anak, pinupuri ako sa pagiging matalino, may kakayahan, at isang babaeng may matatag na kalooban. Bagama’t alam kong hindi taos-puso ang mga pambobolang iyon, gustung-gusto ko pa ring makita ang paraan ng pagsipsip nila sa akin. Iba na talaga ngayong may pera na ako, at ang makuha ang paghanga ng napakaraming tao ay nagbigay ng sukdulang kasiyahan sa aking banidad. Pakiramdam ko, sulit ang lahat ng pagod ko sa mga nakaraang taon.

Kalaunan, nakita ng mga kasamahan ko sa industriya na yumayaman ako sa pagbebenta ng mga produktong may brand, kaya nagsimula na rin silang magbenta ng mga brand. Bigla akong nakaramdam ng nakaambang krisis. Para matalo ang mga kakompetensiya ko, hindi lang ako dapat magmasid at magbantay laban sa kanila, kundi kailangan ko ring suyuin ang mga customer ko sa lahat ng paraan, tinatawagan ko sila araw-araw para kumustahin at isinasaayos ko ang iba’t ibang promosyon para akitin sila. Araw-araw akong namumuhay nang may suot na maskara, hayagan at palihim na nakikipagkompetensiya sa mga kasamahan ko at binobola ang mga kliyente. Sa loob-loob ko, pagod na pagod ako at bigat na bigat ang pakiramdam. Sa pagtatapos ng araw, sobrang pagod ko na sumasakit ang likod ko. Ni ayaw kong magasalita pag-uwi ko, at gusto ko na lang matulog nang mahimbing. Pero kapag nakahiga na ako sa kama, pabiling-biling lang ako at hindi makatulog, iniisip kung ano ang maaaring palihim na binabalak ng mga kakompetensiya ko laban sa akin at kung anong promosyon ang puwede kong gawin para mapabagsak sila. Puno ang isip ko ng mga kalkulasyon at pakikipaglaban, at palagi akong balisa. Madalas akong hindi makatulog dahil sa sobrang pagtatrabaho. Uminom ako ng maraming pampakalma at pampalusog-utak na mga produktong nutrisyon, pero walang epekto. Minsan, kapag sa wakas ay nakakatulog na ako, nagigising naman akong takot dahil sa mga bangungot. Madalas akong makaramdam ng di-maipaliwanag na kahungkagan at pagkabalisa. Nag-aalala ako na kapag nagpabaya ako kahit kaunti, mananalo ang mga kakompetensiya ko, at malulugi ako sa merkado na may sirang reputasyon. Mukha akong matagumpay sa panlabas, pero ako lang ang nakakaalam kung gaano ako nagdurusa sa loob. Sa kalagitnaan ng gabi, madalas kong isipin: “Ito na ba ang masayang buhay na matagal ko nang inaasam sa loob ng maraming taon?” Nalito ako. Pero ayaw ko pa ring mamuhay nang pangkaraniwan, na minamaliit ng iba. Kaya kahit pagod na pagod na ang katawan at isip ko, hindi pa rin ako nangahas na magrelaks kahit kaunti. Ang tanging gusto ko lang ay palakihin ang negosyo. Pagkatapos ng ilang taon ng masusing pamamahala, ang brand na pinamamahalaan ko ay naging sikat sa lokal na lugar. Sa mga seremonya ng pagkilala, inimbitahan pa ako ng headquarters na magbigay ng talumpati para ibahagi ang aking mga matagumpay na karanasan. Nang tumayo ako sa plataporma, habang naririnig ko ang mga palakpakan at nakikita ang paghanga sa mga mata ng iba, pakiramdam ko ay sa wakas natupad na ang pangarap ko. Labis akong nasabik at natuwa. Para akong nakatikim ng pagiging isang sikat na artista, parang lumulutang ako sa alapaap, at naramdaman kong sulit na sulit ang lahat ng paghihirap at pagsusumikap ko sa mga nakaraang taon. Pero walang nakakaalam sa labis na pagod at pagdurusa na nararamdaman ko sa likod ng tagumpay. Lumabo ang paningin ko dahil sa sobrang pagtatrabaho. Sabi ng doktor, malabo na ang vitreous ko at malala na ang katarata sa parehong mata, at kailangan kong magpaopera para maiwasang mabulag. Bagama’t nakuha ko ang paghanga ng aking mga kaibigan at kamag-anak, walang lunas sa kirot at kahungkagan na nararamdaman ko sa kaibuturan. Dahil sa sobrang tindi ng presyur sa kompetisyon, madalas akong balisa. Bagama’t nagbabatian kami ng mga kasamahan ko nang may ngiti, may mga pakana sa likod nito, at kaming lahat ay sobrang mapagbantay sa isa’t isa. Kaya kahit gaano kalaki ang aming industriya, wala akong ni isang taong mapagsasabihan ng aking mga saloobin. Araw-araw akong namumuhay nang nagbabalatkayo at pinananabikan ng puso ko ang araw na makapamumuhay ako nang magaan at masaya.

Noong 2007, isang sister ang nagpatotoo sa akin tungkol sa gawain ng Makapangyarihang Diyos sa mga huling araw. Sa pamamagitan ng pagbabasa ng mga salita ng Diyos, nakita kong ang mga salita ng Makapangyarihang Diyos ay ang katotohanan at natiyak kong ang Makapangyarihang Diyos ang nagbalik na Panginoong Jesus. Napagtanto ko rin na nagkatawang-tao ang Diyos sa mga huling araw para gawin ang gawain ng paghatol upang iligtas ang sangkatauhan, at sa pamamagitan lamang ng pagtanggap sa paghatol at pagdadalisay ng Makapangyarihang Diyos, at sa pagwawaksi sa ating mga tiwaling disposisyon, tayo maliligtas ng Diyos at makakapasok sa Kanyang kaharian. Nakarinig ako ng isang himno ng mga salita ng Diyos na talagang nakaantig sa akin.

Hinahanap ng Diyos ang Iyong Puso at Iyong Espiritu

…………

2  Ang Makapangyarihan sa lahat ay may habag sa mga taong ito na nagdurusa nang labis; kasabay nito, nakakaramdam Siya ng pagtutol sa mga taong ito na talagang walang anumang kamalayan, dahil kinailangan Niyang maghintay ng sagot sa napakatagal na panahon mula sa mga tao. Hangad Niyang maghanap, hanapin ang iyong puso at ang iyong espiritu, at bigyan ka ng tubig at pagkain, upang magising ka at hindi ka na mauhaw o magutom. Kapag pagod ka na at nararamdaman mo ang kapanglawan ng mundong ito, huwag magulumihanan, huwag manangis. Tatanggapin ng Makapangyarihang Diyos, ang Tagapagbantay, ang iyong pagdating anumang oras.

3  Siya ay lagi sa iyong tabi upang bantayan ka, naghihintay sa iyong pagbabalik. Hinihintay Niya ang araw na biglang babalik ang iyong alaala: na matatanto mo na ikaw ay nagmula sa Diyos, at minsan ay nawalan ka ng direksyon, at minsan ay nawalan ka ng malay sa daan at minsan ay nagkaroon ng “ama,” na matatanto mo, bukod pa riyan, na ang Makapangyarihan sa lahat ay laging nagmamasid, naghihintay nang napakatagal na panahon sa iyong pagbabalik.

4  Matagal na Siyang nagmamasid nang may masidhing pananabik, naghihintay ng tugon na hindi dumarating. Ang Kanyang pagmamasid at paghihintay ay hindi matutumbasan, at ang mga ito ay para sa kapakanan ng puso at espiritu ng tao. Marahil ang pagmamasid at paghihintay na ito ay walang tiyak na katapusan, at marahil ang mga ito ay malapit nang magwakas. Ngunit dapat mong malaman kung saan talaga naroroon ang iyong puso at espiritu sa mismong sandaling ito.

—Ang Salita, Vol. I. Ang Pagpapakita at Gawain ng Diyos. Ang Hinagpis ng Makapangyarihan sa Lahat

Lubos akong naantig sa mga salita ng Diyos at naisip ko ang mahirap kong paglalakbay sa pagpapatakbo ng negosyo sa mga nakaraang taon. Bagama’t mayroon na akong kotse at bahay at natupad ko na ang aking mga pagnanais, hindi pa rin ako panatag. Para kumita ng mas maraming pera araw-araw, binobola at sumisipsip ako sa mga customer ko, at nagpapakana at nandaraya kami ng mga kasamahan ko sa isa’t isa para sa kita; pagod na pagod ang isip at katawan ko. Ipinapakita ko ang isang kahanga-hangang imahe sa panlabas, pero labis akong nagdurusa sa kaloob-looban ko. Ngayong narinig ko na ang panawagan ng tinig ng Diyos, pakiramdam ko ay para akong isang ulila na maraming taong nagpagala-gala sa labas na sa wakas ay nakabalik na sa mainit na yakap ng kanyang ina, at hindi na muling makakaramdam ng pag-iisa o kawalang-magawa. Sa mga pagtitipon, simple at bukas ang mga kapatid, nagbabahagi tungkol sa kanilang pagkaunawa sa mga salita ng Diyos, prangka at sinsero sa isa’t isa. Walang anumang pakanang matatagpuan sa mundo ng pagnenegosyo, walang inggitan at alitan. Kapag nakakaranas ako ng mga paghihirap, nagbabahagi ng mga salita ng Diyos ang mga kapatid sa akin, na nagbibigay-liwanag sa puso ko at nagbibigay sa akin ng landas ng pagsasagawa, kaya nakakaramdam ako ng labis na kagaanan at kalayaan. Hindi ko pa kailanman naramdaman ang ganito. Kahanga-hangang manampalataya sa Diyos!

Kalaunan, sa aking mga debosyonal, nabasa ko ang mga salitang ito ng Diyos: “Kung talagang mayroon kang konsiyensya, kailangan kang magkaroon ng pasanin, at makadama ng responsibilidad. Kailangan mong sabihing: ‘Lulupigin man ako o gagawing perpekto, kailangan kong pasanin nang maayos ang hakbang na ito ng patotoo.’ Bilang isang nilikha, maaaring ganap na malupig ng Diyos ang isang tao, at sa huli, nagagawa niyang mapalugod ang Diyos, na tinutumbasan ang pagmamahal ng Diyos ng isang mapagmahal-sa-Diyos na puso at sa ganap na paglalaan ng sarili sa Diyos. Ito ang responsibilidad ng tao, ito ang tungkuling dapat gampanan ng tao, at ang pasaning dapat dalhin ng tao, at kailangang matapos ng tao ang atas na ito. Saka lamang siya tunay na naniniwala sa Diyos. Ngayon, katuparan ba ng iyong responsibilidad ang ginagawa mo sa iglesia? Depende ito sa kung ikaw ay may pasanin, at depende ito sa sarili mong kaalaman” (Ang Salita, Vol. I. Ang Pagpapakita at Gawain ng Diyos. Pagsasagawa (3)). Paulit-ulit kong binasa ang mga salita ng Diyos at nakaramdam ako ng paninisi sa sarili. Matapos kong tanggapin ang gawain ng Diyos sa mga huling araw, araw-araw kong tinatamasa ang panustos ng mga salita ng Diyos. Kapag nagiging mahirap ang mga bagay-bagay, magbabahagi sa akin ng mga salita ng Diyos ang mga kapatid para tulungan ako. Pag-ibig ito ng Diyos. Hindi ko maaaring tamasahin ang panustos ng Diyos nang walang kapalit at hindi gawin ang tungkulin ko. Kawalan ng konsensiya ang gawin iyon. Bilang isang nilikha, dapat kong gawin ang aking tungkulin, ito ang aking responsabilidad at obligasyon. Dahil naantig sa mga salita ng Diyos, sinimulan kong gawin ang tungkulin ko sa abot ng aking makakaya.

Makalipas ang dalawang taon, napili ako bilang lider ng pangkat ng pagdidilig, at araw-araw akong abala sa pagdidilig at pagsuporta sa mga baguhan. Dahil wala na akong gaanong lakas, ipinaubaya ko na sa mga tindera ang pamamahala sa negosyo. Minsan, bumababa ang benta, at nakikipagtalo sa akin ang asawa ko, sinasabing, “Dahil wala ka sa tindahan, hindi magtatagal ay babagsak ang negosyo, at sino pa ang titingala sa iyo?” Talagang tumama sa kahinaan ko ang sinabi niya. Naalala ko kung paanong minamaliit ako ng mga kamag-anak at kaibigan noong panahong lugmok ako. Napakahirap makamit ang kung ano ang mayroon ako ngayon sa negosyo; kailangan ko itong ipagpatuloy na pamahalaan nang maayos. Pero naisip ko rin kung paanong ang paggawa ng tungkulin ay aking responsabilidad at obligasyon. Hindi puwedeng mawalan ako ng konsensiya at hindi gawin ang tungkulin ko. Naglalaban ang kalooban ko. Naisip ko, “Kung patuloy na babagsak ang benta ko, ano ang gagawin ko kung magsara talaga ang tindahan? Sino pa ang titingala sa akin pagkatapos niyon? Hindi, kailangan kong unahing humanap ng paraan para mapataas ang benta.” Pagkatapos niyon, hindi na ako gaanong nagsikap sa paggawa ng tungkulin ko. Sa tuwing makakarinig ako ng isang kapatid na nagiging negatibo at nanghihina, nagmamadali akong tumulong at sumuporta sa kanila. Pero ngayon, ang gusto ko na lang ay magmadali papunta sa tindahan. Ilang beses, dahil sobrang abala sa tindahan at hindi ako makaalis, nahuhuli ako sa mga pagtitipon. Medyo nakokonsensiya ako, pero hindi ko lang talaga kayang isantabi ang negosyo ko. Dahil hindi ko agad nadidiligan at nasusuportahan ang mga negatibo at mahihinang kapatid, isang sister ang lubusang nagtuon sa pagkita ng pera at huminto sa pagdalo sa mga pagtitipon, at ang iba pang mga kapatid ay hindi na regular na dumadalo sa mga pagtitipon. Nang malaman ko ang mga nangyayaring ito, sobrang sama ng loob ko. Gayumpaman, sa tuwing magkakaroon ng tapatan sa pagitan ng tungkulin at negosyo, dahil hindi ko maasikaso ang aking negosyo, medyo nanghihina ang loob ko, at naiisip ko pa ngang lumipat sa isang mas magaan na tungkulin. Pero naisip ko ang isang sipi ng mga salita ng Diyos: “Lubhang mahalaga kung paano mo dapat ituring ang mga atas ng Diyos. Isa itong napakaseryosong bagay. Kung hindi mo kayang tapusin ang ipinagkatiwala ng Diyos sa iyo, hindi ka angkop na mamuhay sa Kanyang presensiya at dapat mong tanggapin ang iyong kaparusahan. Ganap na likas at may katwiran na tapusin ng mga tao ang mga atas na ipinagkakatiwala ng Diyos sa kanila. Ito ang pinakamataas na responsabilidad ng tao, at kasinghalaga nito ang kanila mismong mga buhay. Kung kaswal mo lang na tinatrato ang mga atas ng Diyos, ito ay isang napakalubhang pagkakanulo sa Diyos. Dito, mas kasuklam-suklam ka kaysa kay Hudas, at dapat kang sumpain. Dapat matamo ng mga tao ang lubos na pagkaunawa sa kung paano tatratuhin ang mga atas ng Diyos at kahit papaano, dapat nilang maunawaan: ang pagkakatiwala ng Diyos sa tao ng mga atas ay ang Kanyang pagtataas sa tao, ang Kanyang espesyal na pagpapakita ng biyaya sa tao, ito ang pinakamaluwalhati sa lahat ng bagay, at ang lahat ng iba pang bagay ay maaaring abandonahin—maging ang sariling buhay ng isang tao—pero dapat makompleto ang mga atas ng Diyos” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Ipinadama sa akin ng mga salita ng Diyos ang espesyal na kahulugan ng tungkulin. Ang tungkulin ng isang tao ay isang atas na bigay ng Diyos, at bilang mga nilikha, dapat nating gawin nang maayos ang ating mga tungkulin—ito ang ating responsabilidad. Nagpapakita sa akin ng biyaya ang Diyos sa pagbibigay ng pagkakataong magsanay sa pagdidilig ng mga baguhan. Pero inasikaso ko lang ang sarili kong negosyo at hindi sila diniligan o sinuportahan. Ilang kapatid ang hindi nakakuha ng pagdidilig na kailangan nila kaya umalis sila. Hindi ba’t pinapahamak ko sila? Hindi ko lubos na pinahalagahan ang tungkulin ko at naging iresponsable ako sa pagtrato ko rito. Ipinagkanulo ko ang Diyos! Habang mas iniisip ko ito, mas lalo akong nakakaramdam ng paninisi sa sarili at pagsisisi, kaya nanalangin ako sa Diyos, handang magsisi at gawin nang maayos ang aking tungkulin. Kalaunan, nagsimula akong aktibong magdilig at sumuporta sa mga baguhan. Ilang kapatid na huminto sa pagdalo sa mga pagtitipon ay nagsimulang dumalo muli nang regular. Sa wakas, nagsimula akong mapanatag sa aking puso.

Noong 2013, nahalal ako bilang isang lider ng iglesia. Alam kong pagtataas ito ng Diyos, pero nagsimula na namang maglaban ang kalooban ko: “Kahit gaano ako kaabala bilang lider ng pangkat ng pagdidilig, nakakahanap pa rin ako ng oras para asikasuhin ang negosyo. Bilang isang lider ng iglesia, magiging responsable ako sa pangkalahatang gawain ng iglesia at wala na akong magiging oras para asikasuhin ang negosyo ko. Sa paglipas ng panahon, pupunta kaya sa iba ang mga dati kong customer? Hindi ba’t parang isusuko at ipamimigay ko sa iba nang walang kapalit ang mga customer ko na pinaghirapan kong panatilihin sa loob ng maraming taon? Naisip ko kung paanong inalagaan ako ng asawa ko at sinalubong ako ng mga kaibigan at kamag-anak nang may ngiti sa lahat ng taon na ito, dahil lang sa kumikita ako ng pera. Kung mawawalan ako ng karera, sino pa ang titingala sa akin?” Nang maisip kong posibleng mawala ang lahat ng masidhi kong pinamahalaan, nakaramdam ako ng labis na paghihirap ng kalooban. Pero kung hindi ko tatanggapin ang tungkuling ito, hindi matatahimik ang konsensiya ko, at pakiramdam ko ay may utang ako sa Diyos. Sa gabi, pabiling-biling ako at hindi makatulog. Naisip ko ang pananalig ko sa Diyos sa mga nakaraang taon at kung paano ako kumain, uminom, at nagtamasa ng mga salita ng Diyos araw-araw, at kung gaano karaming biyaya at pagpapala ng Diyos ang aking natamasa. Noong nagpagala-gala ako sa mundo na nakakaramdam ng kalungkutan at kawalang-magawa, ang mga salita ng Diyos ang nagpainit sa puso ko at nagdala sa akin sa Kanyang sambahayan, at mula noon, nagkaroon na ng sandigan ang aking puso. Noong nagmamadali ako at naging abala para lang sa pera at pagod na pagod ang katawan at isip ko, tinulungan ako ng mga salita ng Diyos na maunawaan ang tungkulin at responsabilidad na dapat kong tuparin bilang isang nilikha, at natagpuan ko ang paraan kung paano umasal; noong hinahangad ko ang pera at naging pabaya ako sa aking tungkulin, ipinakita sa akin ng paghatol at paglalantad ng mga salita ng Diyos na ang saloobin ko sa aking tungkulin ay isang pagkakanulo sa Diyos, at nagising ang aking manhid at matigas na puso. Pagmamahal at pagliligtas ito ng Diyos sa akin. Paano ko muling uunahin ang negosyo ko kaysa sa tungkulin ko at saktan ang Diyos? Nanalangin ako sa Diyos at hiniling sa Kanya ang pananalig at lakas para makagawa ng tamang pagpapasya.

Kinabukasan ng umaga, nagbasa ako ng isang sipi ng mga salita ng Makapangyarihang Diyos: “Kung maglalatag Ako ng kaunting pera sa harap ninyo ngayon mismo at bibigyan kayo ng kalayaang pumili—at hindi Ko kayo kokondenahin nang dahil sa pinili ninyo—pipiliin ng karamihan sa inyo ang pera at tatalikuran ang katotohanan. Ang mas mababait sa inyo ay tatalikuran ang pera at atubiling pipiliin ang katotohanan, habang yaong mga nag-aalangan ay susunggaban ang pera sa isang kamay at ang katotohanan sa kabilang kamay. Hindi ba kusang lalabas ang tunay ninyong kulay sa ganoon? Sa pagpili sa pagitan ng katotohanan at ng anumang bagay na matapat kayo, lahat kayo ay pipili sa ganitong paraan, at magiging pareho pa rin ang ugali ninyo. Hindi ba’t ganoon? Hindi ba marami sa inyo ang nag-alinlangan sa pagitan ng tama at mali? Sa lahat ng pakikibaka sa pagitan ng positibo at negatibo, ng itim at puti—sa pagitan ng pamilya at ng Diyos, ng mga anak at ng Diyos, ng pagkakasundo at pagkakawatak, ng kayamanan at kahirapan, ng katayuan at pagiging ordinaryo, ng masuportahan at ng maitakwil, at iba pa—tiyak na hindi kayo mangmang sa mga ginawa ninyong desisyon! Sa pagitan ng nagkakasundong pamilya at ng watak-watak na pamilya, pinili ninyo ang una, at ginawa ninyo iyon nang walang pag-aatubili; sa pagitan ng kayamanan at ng tungkulin, muli ninyong pinili ang una, at ayaw pa nga ninyong magbago ng isip; sa pagitan ng luho at ng kahirapan, pinili ninyo ang una; sa pagpili sa pagitan ng inyong mga anak at asawa, at sa Akin, pinili ninyo ang una; at sa pagitan ng kuru-kuro at ng katotohanan, pinili pa rin ninyo ang una. Nahaharap sa lahat ng klase ng inyong masasamang gawa, talagang nawalan na Ako ng tiwala sa inyo, talagang namangha Ako. Hindi inaasahan na ang inyong puso ay walang kakayahan na maging malambot. Ang dugo ng puso na ginugol ko sa loob ng maraming taon ay kagulat-gulat na walang idinulot sa akin kundi ang inyong pang-aabandona at kawalan ng gana, ngunit lumalago ang pag-asa Ko para sa inyo sa bawat araw na lumilipas, dahil ang araw Ko ay ganap nang nailantad sa harapan ng lahat. Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? Ang puso ba ninyo ay magtataglay pa rin ng kaunting marubdob na damdamin lang? Hindi pa rin kaya ninyo malalaman kung paano aaliwin ang puso Ko?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Habang pinagninilayan ang mga salita ng Diyos, para akong tinusok sa puso at nabagabag ako. Mula nang magsimula akong manampalataya sa Diyos, patuloy akong nahirapan at hindi makapagdesisyon sa pagitan ng karera at tungkulin, ayaw kong isuko ang karerang pinaghirapan kong pamahalaan pero ayaw ko ring isuko ang katotohanan. Kaya nang naapektuhan ng tungkulin ko ang aking karera, nakaramdam ako ng paglaban at gusto ko pa ngang tanggihan ang tungkulin ko. Sa pamamagitan lamang ng paglalantad ng mga salita ng Diyos ko nakita na, bagama’t nananampalataya at sumusunod ako sa Diyos, walang puwang ang Diyos sa puso ko, at na ang pinahahalagahan ko ay hindi ang katotohanan o ang pagliligtas ng Diyos, kundi ang aking karera, pera, at katayuan. Hindi ito pananalig sa Diyos, ito ay pagsunod ko kay Satanas at pagkakanulo sa Diyos. Ang Diyos ay isang Diyos na kinapopootan ang kasamaan. Ang pagnanais sa pagliligtas ng Diyos habang hinahangad din ang pera, kasikatan, at pakinabang at nagpapakasaya sa laman ay nangangahulugang imposible para sa akin na maligtas ng Diyos. Ang pagkakatawang-tao ng Diyos sa mga huling araw at pagpapahayag ng katotohanan para iligtas ang sangkatauhan ang ating tanging pagkakataon para maligtas. Kung patuloy akong bulag na maghahangad ng pera at hindi hahangarin ang katotohanan at mawawala sa akin ang minsan-sa-buhay na pagkakataong ito, hindi ba’t sisirain ko ang sarili kong buhay? Pagsisisihan ko iyon habambuhay! Ang magkaroon ng pagkakataon ngayon na gawin ang aking tungkulin at hangarin ang katotohanan ay pag-ibig at biyaya ng Diyos at nagpasalamat ako sa Diyos. Kumain at uminom ako ng mga salita ng Diyos at nagtamasa ng biyaya at panustos ng Diyos pero hindi ko inisip na gawin nang maayos ang aking tungkulin, palaging gustong magnegosyo at kumita ng pera, at gustong hangarin ang kasikatan, pakinabang, at katayuan. Talagang wala akong konsensiya at katwiran! Hindi ko na maaaring sundin ang laman at maghimagsik laban sa Diyos. Inaasahan ng Diyos na gagawa ako ng tamang pagpapasya. Kinailangan kong isuko ang aking karera para magtuon sa paghahangad sa katotohanan, at kinailangan kong tuparin ang aking tungkulin. Kaya, ipinaubaya ko na ang buong negosyo ko sa mga tindera para pamahalaan at sinimulan kong ilaan ang lahat ng oras ko sa paggawa ng aking mga tungkulin. Bagama’t abala ako araw-araw, panatag ang puso ko. Nang makita ko ang ilang kapatid sa iglesia na katulad ko dati—nagtatrabaho mula umaga hanggang gabi, nagmamadali, desperadong kumita ng pera, at namumuhay sa pasakit at pagkalito sa gitna ng panlilinlang at pamiminsala ni Satanas—umasa ako sa Diyos at nakipagbahaginan ng Kanyang mga salita sa kanila. Matapos nilang maunawaan ang mga layunin ng Diyos, nagawa nilang iwaksi ang pagkakagapos sa pera, aktibong gawin ang kanilang tungkulin at hangarin ang katotohanan, at mamuhay nang mas magaan at malayang buhay kaysa dati. Sa sandaling iyon, mas lalo kong napahalagahan ang masidhing layunin ng Diyos para iligtas ang mga tao, at labis akong naantig. Kung hindi ipinahayag ng Diyos ang katotohanan at iniligtas ang mga tao, lahat tayo ay malilinlang at pipinsalain ni Satanas nang walang kawala. Ang makagawa ng tungkulin ko sa iglesia ay mas makabuluhan kaysa sa pagpapatakbo ng negosyo sa mundo dahil ang pangangaral ng ebanghelyo ay isang gawain ng pagliligtas sa mga tao at ito ang pinakamahalaga at pinakamakahulugang bagay. Noon, para sa kapakanan ng sarili kong mga interes, nakikipagkompetensiya ako sa mga tao para sa kasikatan at pakinabang at nagpapakana laban sa kanila sa mundo, nagiging mapaminsala at mapanlinlang, at namumuhay nang walang anumang wangis ng tao. Ngayon sa iglesia, ang makagawa ng mga makabuluhang bagay, pati na ang kumain at uminom ng mga salita ng Diyos, ang hangarin ang katotohanan at baguhin ang aking mga tiwaling disposisyon habang ginagawa ang aking tungkulin, pakiramdam ko, ito lang ang makabuluhang paraan para mabuhay. Nagpasalamat ako sa Diyos nang buong puso.

Isang araw, makalipas ang dalawang taon, pagkauwi ko pa lang sa bahay, walang-sawa na namang sinubukan ng asawa kong hikayatin ako, sinasabing, “Isinuko mo ang pagiging isang respetadong boss. Ano ba iyang walang kuwentang ‘Diyos’ na ‘yan? Alam ko lang na ang kumita ng pera ang pinakamakatotohanan. Kapag may pera, makakakain ka nang masarap, makakapaglaro nang maayos, makapagsasaya sa buhay, at titingalain ka ng ibang tao. Sino ang magbibigay-halaga sa iyo kung wala kang pera? Wala ka sa tindahan, bumagsak ang benta nang mahigit sa kalahati, at hindi ito puwedeng magpatuloy. Kung hindi mo ito pamamahalaan, magsasara na ito. Manhid ka lang na nanonood habang isinusuko at ipinamimigay sa iba ang negosyo natin. Nagpapakahangal ka!” Natakot akong mahulog muli sa tukso ni Satanas, kaya dali-dali akong nanalangin sa Diyos nang tahimik. Naisip ko kung paanong ang di-nananampalataya kong asawa ay naghahangad ng pera, kasikatan, at pakinabang at sumusunod kay Satanas, samantalang pinili kong sumunod sa Diyos at tahakin ang landas ng paghahangad sa katotohanan at ang maligtas. Hinihiling niya sa akin na isuko ang paggawa ng aking tungkulin at bumalik sa kampo ni Satanas. Sinusubukan niya akong ipahamak at wasakin. Hindi ko siya maaaring hayaang pigilan ako. Nang makitang hindi ako natitinag, isinama niya ang tiyahin ko at ang biyenan kong lalaki. Lahat sila ay sinubukan akong hikayatin, “Hindi kami kontra sa pananalig mo sa Diyos, pero kailangan mong patakbuhin ang negosyo mo! Sino ba ang nagbigay-halaga sa pamilya natin dati noong wala tayong pera? Ngayon, lahat ng kamag-anak at kaibigan natin ay sumisipsip sa atin—hindi ba’t dahil iyon sa umuunlad ang negosyo natin? Alam mo ba kung gaano karaming tao ang naiinggit sa atin at hindi na makapaghintay na bumagsak ang negosyo natin? Matagal na ang tindahan natin, at kumalat na ang reputasyon nito. Napakaraming tao ang pumupuri sa iyo sa iyong mga abilidad at kasanayan. Kung hindi mo aalagaan ang negosyo, maghihirap ang buong pamilya natin at walang titingala sa atin. Ganyan ba ang gusto mong buhay?” Naisip ko ang mga paghihirap sa pagsisimula ng negosyo at kung paano ito lumago. Mahigit sampung taon ng dugo, pawis at luha, napakahirap bago ako nakarating sa kinalalagyan ko. Kung talagang kailangan kong isuko ito, medyo mag-aatubili pa rin ako. Noon ko napagtanto na nahulog ako sa tukso ni Satanas, at dali-dali akong nanalangin sa Diyos. Naalala ko ang isang sipi ng mga salita ng Diyos na nabasa ko dati: “Ngunit ngayon ay hinahangad pa rin ninyo ang madidilim at masasamang bagay, at ayaw ninyong pakawalan ang mga ito. Ano, kung gayon, ang inyong kalalabasan? Naisaalang-alang na ba ninyo itong mabuti? Kung papipiliin kayong muli, ano kaya ang magiging saloobin ninyo? Ang una pa rin kaya? Bibiguin at palulungkutin pa rin kaya ninyo Ako nang husto? Ang puso ba ninyo ay magtataglay pa rin ng kaunting marubdob na damdamin lang? Hindi pa rin kaya ninyo malalaman kung paano aaliwin ang puso Ko?” (Ang Salita, Vol. I. Ang Pagpapakita at Gawain ng Diyos. Kanino Ka Matapat?). Pumupukpok sa puso ko ang mga tanong ng Diyos. Mula nang magsimula akong manampalataya sa Diyos, marami na akong nabasang salita ng Diyos at nakaunawa na ako ng ilang katotohanan. Alam ko kung paano dapat mamuhay at umasal ang mga tao. Bagama’t binitiwan ko na ang pera, kasikatan at pakinabang sa nakalipas na dalawang taon, ang kapayapaan at kagalakang naramdaman ko sa kaibuturan ay hindi masusukat ng gayong mga bagay. Pinalad akong marinig ang tinig ng Diyos at matamo ang Kanyang kaligtasan; hindi ako maaaring bumalik sa kampo ni Satanas. Kaya, mahinahon kong sinabi sa kanila, “Pinag-isipan kong mabuti ang pagsuko sa aking karera, pagpili na manampalataya sa Diyos, at paggawa ng aking tungkulin. Ang pagpapahayag ng Diyos ng katotohanan at pagliligtas sa mga tao sa mga huling araw para makatakas tayo sa pamiminsala ni Satanas at matamo ang kaligtasan ng Diyos ay isang minsan-sa-buhay na pagkakataon. Ang gusto ko lang gawin ngayon ay manampalataya sa Diyos nang buong puso at hindi na mamuhay ng buhay na nakikipag-agawan para sa kasikatan at pakinabang. Sana ay magbasa rin kayo ng mas marami pang salita ng Diyos at tanggapin ang Kanyang kaligtasan.” Nagulat ako nang, pagkasabi ko pa lang nito, agad na kumaway at umiling ang tiyahin ko at ang biyenan kong lalaki. Galit na sinabi ng asawa ko, “Hindi kami mananampalataya sa Diyos! Kailangan mong pumili ngayon. Kung gusto mo pang magpatuloy sa pananampalataya sa Diyos, huwag ka nang babalik kailanman. Wala ka nang kinalaman sa pamilyang ito. Doon ka sa landas mo, doon ako sa landas ko! Magkanya-kanya na tayo ng landas!” Nang makita siyang tila napakawalang-puso, sinabi ko, “Wala akong gusto, at desidido na akong manampalataya sa Diyos.” Nang makapili na ako, bumigay na rin ang asawa ko at hindi na ako pinansin pagkatapos.

Minsan, napapaisip din ako, “Sa tuwing nagkakaroon ng labanan sa pagitan ng tungkulin at negosyo ko, palagi akong nalalagay sa alanganin. Bakit hindi ko kayang piliin na gawin ang tungkulin ko at palugurin ang Diyos nang hindi natitinag? Ano ba talaga ang ugat ng problemang ito?” Habang hinahanap ko ang sagot, nabasa ko na sinasabi ng mga salita ng Diyos: “Ano ang ginagamit ni Satanas upang mapanatili ang tao sa mahigpit nitong kontrol? (Kasikatan at pakinabang.) Kaya, ginagamit ni Satanas ang kasikatan at pakinabang upang kontrolin ang isipan ng mga tao, idinudulot sa mga tao na wala nang ibang isipin kundi ang dalawang bagay na ito. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan at nagbubuhat ng mabibigat na pasanin para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, suot-suot ang mga kadenang ito, wala silang lakas ni tapang na makaalpas. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Habang pinagninilayan ko ang mga salita ng Diyos, nakita ng puso ko ang liwanag. Lumalabas na ginagamit na paraan ni Satanas ang kasikatan at pakinabang para gawing tiwali ang tao. Ginagamit ni Satanas ang kasikatan at pakinabang para kontrolin ang ating pag-iisip para mag-isip tayo nang husto, lunukin ang kahihiyan at pasanin ang mabigat na dalahin sa paghahangad ng kasikatan at pakinabang, hanggang sa huli ay iwasan at ipagkanulo natin ang Diyos, at dadalhin tayo ni Satanas sa impiyerno. Naisip ko kung paanong ang lahat ng hinangad ko sa loob ng maraming taon ay kasikatan at pakinabang. Ang mga lason ni Satanas na “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad” at “Mamukod-tangi at magbigay karangalan sa iyong mga ninuno” ay malalim na nakaugat sa akin. Mula pa noong bata ako, hinangaan ko na ang mga babaeng negosyante at matatatag na kababaihan at umasa akong balang araw ay maging isang tanyag na tao na may kasikatan at pakinabang. Itinuring kong direksyon at mga layon sa buhay ang pera, kasikatan, at pakinabang. Nagsumikap ako sa lahat ng taon na ito para kumita ng pera, hayagan at palihim na nakikipagkompetensiya sa mga kasamahan ko, at nagpapakana laban sa isa’t isa, pinarurupok at pinagtutuos laban sa isa’t isa, palaging sinusubukang pabagsakin ang isa’t isa, at lalong naging mapanlinlang at mapaminsala ang disposisyon ko. Bagama’t pagod na pagod ang katawan at isip ko, hindi ko mapigilan ang paghahangad ng kasikatan at pakinabang, dahil ang kasikatan at pakinabang ang tanging pag-asa ko sa buhay, at ang pagkawala ng mga ito ay pagkawala ng kabuluhan ng buhay. Samakatwid, ang makitang bumabagsak ang benta ko ay parang pagkawala ng buhay ko, at dahil dito ay nakaramdam ako ng takot. Dahil natakot akong magsara ang tindahan at mawala ang paghanga ng mga tao, hindi ko napigilang gawin ang tungkulin ko nang may paglaban at sa pabayang paraan. Muntik ko pa ngang gamitin ang negosyo ko bilang dahilan para iwasan ang tungkulin ko at bumalik sa kampo ni Satanas. Ang kasikatan at pakinabang ay parang mga tanikala na napakahigpit na gumapos sa akin. Naging mga hadlang ang mga ito sa aking paghahangad sa katotohanan at naging dahilan para ipagpaliban ko ang paggawa ng aking tungkulin at maghimagsik laban sa Diyos nang paulit-ulit. Ginagamit ni Satanas ang mismong kasikatan at pakinabang para unti-unting sirain at tibagin ang paninindigan kong hangarin ang katotohanan, pigilan akong gawin ang tungkulin ko, at mawalan ako ng pagkakataong maligtas, hanggang sa huli ay labanan ko ang Diyos at wasakin ako ng Diyos kasama nito. Napakatuso at napakamapaminsala ng mga paraan na ginagamit ni Satanas para gawing tiwali ang mga tao! Naisip ko ang lahat ng taong nagkamit ng kasikatan at pakinabang at nakaramdam pa rin ng kahungkagan at pasakit, na nagpakamatay para makatakas dito sa huli. Ang kasikatan at pakinabang ay nagdudulot lamang ng panandaliang makalamang kasiyahan. Hindi nito mapupunan ang kahungkagan sa puso ng isang tao; hindi nito maililigtas ang mga tao, lalo nang hindi ito makapagbibigay sa kanila ng magandang hantungan. Kung hindi lalapit ang mga tao sa harap ng Diyos at tatanggapin ang Kanyang kaligtasan, gaano man sila katanyag o gaano man karami ang kanilang ari-arian, lahat ng iyon ay ganap na walang kabuluhan.

Kalaunan, nabasa ko ang isa pang sipi ng mga salita ng Diyos: “Kapag may tunay na pagkaunawa ang mga tao sa disposisyon ng Diyos, kapag nakikita nila na totoo ang disposisyon ng Diyos, na ito ay talagang banal, at talagang matuwid, at kapag napupuri nila nang taos-puso ang kabanalan at pagiging matuwid ng Diyos, talagang makikilala nila ang Diyos, at makakamit na nila ang katotohanan. Kapag nakilala ng mga tao ang Diyos, saka lamang sila mamumuhay sa liwanag. Ang tuwirang epekto ng tunay na pagkakilala sa Diyos ay ang magawang tunay na mahalin at magpasakop sa Diyos. Sa mga taong tunay na nakakikilala sa Diyos, nakakaunawa sa katotohanan, at nakakamit ang katotohanan, may tunay na pagbabago sa kanilang pananaw sa mundo at pagtingin sa buhay, na susundan ng tunay na pagbabago sa kanilang disposisyon sa buhay. Kapag ang mga tao ay may mga tamang mithiin sa buhay, nagagawang hangarin ang katotohanan, at umaasal ayon sa katotohanan, kapag ganap silang nagpapasakop sa Diyos at nabubuhay ayon sa Kanyang mga salita, kapag panatag at natatanglawan ang pakiramdam nila hanggang sa kaibuturan ng kanilang puso, kapag walang kadiliman sa kanilang puso, at kapag nakakapamuhay sila nang lubos na malaya at hindi napipigilan sa presensya ng Diyos, saka lamang sila makapamumuhay ng tunay na buhay ng tao, at saka lamang sila magiging mga taong nagtataglay ng katotohanan at pagkatao. Bukod pa rito, ang lahat ng katotohanang naunawaan at nakamit mo ay mula sa mga salita ng Diyos at mula sa Diyos Mismo. Kapag nakamit mo ang pagsang-ayon ng Kataas-taasang Diyos—ang Lumikha, at sinabi Niyang isa kang kuwalipikadong nilalang na isinasabuhay ang isang wangis ng tao, saka lamang magiging pinakamakabuluhan ang iyong buhay. Ang masang-ayunan ng Diyos ay nangangahulugang natamo mo ang katotohanan, at na isa kang taong nagtataglay ng katotohanan at pagkatao” (Ang Salita, Vol. III. Ang mga Diskurso ni Cristo ng mga Huling Araw. Paano Malalaman ang Kalikasan ng Tao). Naunawaan ko mula sa mga salita ng Diyos na ang kakayahang hangarin ang katotohanan at kilalanin ang Diyos, kamtin ang mga pagbabago sa disposisyon, hindi na mapailalim sa pamiminsala ni Satanas, at ang kakayahang malayang sambahin ang Diyos ang tanging buhay na may halaga at kabuluhan, at ang buhay na ito ay kinalulugdan at pinagpapala ng Diyos. Ngayon, kumakalat ang mga epidemya, at madalas na nangyayari ang lahat ng uri ng sakuna. Ang mga walang pananampalataya ay namumuhay sa kalagayan ng takot at pagkabalisa, pakiramdam nila ay madilim ang hinaharap. Kapag nangyayari ang mga epidemya at kalamidad, nawawalan sila ng pag-asa at pakiramdam nila ay nakulong sila. Ang mga mananampalatayang tulad natin, gayumpaman, ay kumakain at umiinom ng mga salita ng Diyos araw-araw, at sa ilalim ng kaliwanagan at gabay ng mga salita ng Diyos, nauunawaan at nakikilatis natin ang mga paraan ng pagtitiwali ni Satanas sa tao at ang buktot na diwa nito, nagagawa nating itakwil si Satanas at sumunod sa Diyos, mayroon tayong tunay na kapayapaan at kagalakan sa ating mga puso, at aktibo nating ginagawa ang ating mga tungkulin at hinahangad ang katotohanan araw-araw, ipinapalaganap ang mga salita ng Diyos, nagpapatotoo sa Kanyang gawain, at namumuhay sa ilalim ng Kanyang pangangalaga at proteksyon. Ito ang nagpapala sa atin nang lubos, isang bagay na hindi natin maipagpapalit sa anumang materyal na bagay. Mas lalo kong naranasan na may dalawang landas lamang sa buhay: Ang isa ay ang pagsunod kay Satanas, paghahangad ng pera, katayuan, kasikatan, at pakinabang, at pagbibigay-kasiyahan sa laman, paglakad sa landas ng kapahamakan; ang isa ay ang pagsunod sa Diyos, paghahangad sa katotohanan, paggawa nang maayos ng ating tungkulin, pagwawaksi sa ating mga tiwaling disposisyon, at paglalakad sa landas ng kaligtasan. Talagang walang landas sa pagitan. Maikli ang oras at paparating na sa atin ang malalaking kalamidad. Napakarami pa ring katotohanan na hindi ko nauunawaan. Ang pinakamahalagang bagay ngayon ay ang pahalagahan ang bawat araw, taimtim na hangarin ang katotohanan, gawin nang maayos ang aking tungkulin, at isabuhay ang tunay na wangis ng tao.

Ngayon, inilalaan ko ang lahat ng oras ko sa paggawa ng aking tungkulin sa iglesia, kumakain at umiinom ng mga salita ng Diyos kasama ang mga kapatid, at ang puso ko ay puno ng katamisan at kagalakan. Minsan, nakakaranas ako ng ilang paghihirap kapag ginagawa ang aking tungkulin at nagbubunyag ng mga tiwaling disposisyon, pero sa pamamagitan ng kaliwanagan at gabay ng mga salita ng Diyos at ng pakikipagbahaginan at tulong mula sa mga kapatid, nagkaroon ako ng kaunting pagkaunawa sa aking mga tiwaling disposisyon, at hinahangad kong baguhin ang mga ito. Sa tingin ko, ito ang pinakamakabuluhang bagay. Bagama’t isinuko ko ang aking karera, nakaunawa naman ako ng ilang katotohanan at namumuhay nang may kaunting wangis ng tao. Sobrang nagpapasalamat ako sa Diyos. Hindi ko kailanman pagsisisihan ang pagpiling ito!


84. Matapos Akong Tugisin ng Batas Dahil sa Pananampalataya sa Diyos

Ni Guang Chun, Tsina

Noong Hulyo 2023, sinimulan kong gawin ang mga tungkulin ng isang lider sa iglesia. Noong Agosto, nag-iskedyul akong makipagkita sa isang brother para sa isang pagtitipon, pero noong gabi bago ang pagtitipon, inaresto siya. Nang mabalitaan ko ito, medyo kinabahan ako, “Kung pumunta ang brother para sa pagtitipon at sinundan siya ng mga pulis, tiyak na pati ako ay naaresto na rin sana. Muntik na iyon!” Naisip ko: “Sa panahon gayon, baliw na baliw ang mga pulis sa pag-aresto sa mga nananampalataya sa Diyos. Kung patuloy akong makikipagkita sa mga tao para makipagbahaginan tungkol sa gawain, baka maaresto ako anumang oras. Mula ngayon, susubaybay na lang ako sa gawain ng iglesia sa pamamagitan ng mga sulat mula sa bahay ko. Sa ganitong paraan, hindi ako masyadong manganganib na maaresto.” Kaya, kinansela ko ang mga plano kong pakikipagkita sa mga kapatid. Kalaunan, ipinagkanulo ako ng isang Hudas, kaya nakuha ng mga pulis ang impormasyon tungkol sa pagkakakilanlan ko at nalaman nilang isa akong lider. Pagkatapos na pagkatapos niyon, nakatanggap ako ng sulat mula sa bahay na nagsasabing ilang pulis ang pumunta sa bahay namin para arestuhin ako, dala-dala ang litrato ko. Sinabi ng tatay ko na wala ako sa bahay, at sumagot ang mga pulis, “Sabihin mo sa anak mo na bumalik at sumuko sa istasyon ng pulis. Kung hindi siya babalik, maglalabas kami ng wanted notice para sa kanya!” Pagkatapos kong basahin ang sulat mula sa bahay, sobrang bigat ng puso ko, “Alam ng mga pulis na lider ako at pumunta na sila sa bahay namin para hanapin ako dala ang litrato ko. Maglalabas pa nga sila ng wanted notice para sa akin! Kung maaresto ako ng mga pulis, tiyak na pahihirapan nila ako para piliting umamin, at pipilitin akong ipagkanulo ang pondo ng iglesia at ang mga kapatid. Kung hindi ako magsasalita, kung hindi man ako bugbugin hanggang mamatay, bubugbugin naman ako hanggang sa mabaldado ako! Napakahina ng katawan ko. Paano ko makakayanan ang pagpapahirap ng CCP? Kung hindi ako makakapanindigan sa aking patotoo at magiging isang Hudas, hindi magiging maganda ang kalalabasan ko, at kahit nananampalataya ako sa Diyos, hindi ako maliligtas.” Pagkatapos, naisip ko ang larawan ng mga kapatid na pinahihirapan matapos maaresto at sobra akong natakot, “Napakadelikadong gawin ang tungkulin ng isang lider. Kung isa lang akong ordinaryong mananampalataya, hindi ako magiging pangunahing puntirya ng pag-aresto ng CCP, at hindi ko na kakailanganing harapin ang panganib ng kamatayan.” Noong panahong iyon, madalas akong puno ng pag-aalala at pagkabalisa tungkol sa bagay na ito. Sobrang takot ako na isang araw ay mapapasakamay ako ng mga pulis, at hindi ko mapakalma ang puso ko para magawa ang aking tungkulin.

Isang umaga noong Setyembre, nakatanggap ako ng sulat mula sa isang sister na nagpatuloy sa akin dati. Sabi niya, pagkatapos kong umalis sa bahay niya, isang gabi, pasado alas-onse, pinaligiran ng mahigit sampung pulis ang bahay niya. Hindi siya nangahas na buksan ang pinto, kaya gumamit ang mga pulis ng de-makinang hagdan para umakyat sa bintana ng ikalawang palapag at diretsong pumasok para halughugin ang bahay. Naghalughog sila nang ilang oras, pero umalis sila nang walang anumang nakikita. Nang makita ko ang mensaheng ito, natulala ako. Noong nakaraang buwan lang, doon pa ako nakatira. Kung hindi ako umalis, naaresto na sana ako. Sa sandaling maisip ko na dumarating ang isang pulutong ng mga pulis para arestuhin ako, natakot na ako, at pakiramdam ko, masyadong mapanganib maging isang lider. Hindi ko mapigilang magreklamo, “Mas mabuti sana kung hindi na lang ako lider. Hindi sana ako pinaghahanap ng mga pulis. Kung maaaresto ako, baka hindi na ako manatiling buhay. Napakabata ko pa, at hindi ko pa nakakamit ang katotohanan sa pananampalataya ko sa Diyos. Kung papatayin ako sa bugbog ng mga pulis, hindi ba’t mawawala na ang pagkakataon kong maligtas? Hindi ba’t masasayang lang ang lahat ng ginugol ko sa mga taon ng pananampalataya ko sa Diyos?” Noong mga araw na iyon, namuhay ako sa pag-aalala at takot, at ginusto kong maghanap ng ibang taong gagawa ng tungkulin ko. Naisip ko na sa ganitong paraan, maiiwasan kong tugisin at arestuhin ng CCP. Gayumpaman, patuloy na may mga inaaresto sa iglesia. Maraming lider at manggagawa rin ang naaresto. Kung magbibitiw ako sa panahong ito, hindi lang maaapektuhan ang gawain ng iglesia, kundi mag-iiwan din ako ng isang pagsalangsang. Dahil sa konsensiya ko, hindi ako nagbitiw, pero wala akong mahugot na anumang lakas sa puso ko. Noong panahong iyon, kulang sa mga lider at manggagawa ang iglesia, at ilang kapatid ang namumuhay sa pagkanegatibo at kahinaan dahil natatakot silang maaresto. Halos natigil ang iba’t ibang aytem ng gawain. Kahit na nakita ko ang lahat ng problemang ito sa iglesia, wala akong ganang lutasin ang mga ito. Sa halip, namuhay ako sa pag-aalala buong araw, takot na isang araw ay mapasakamay ako ng mga pulis at magdusa ng walang katapusang pagpapahirap. Noong naduduwag ako at pakiramdam ko ay walang na akong magagawa, nagdasal ako sa Diyos, “Mahal na Diyos, nang ilagay ako ng mga pulis sa listahan ng mga pinaghahanap ng batas at sinubukang arestuhin, ayaw ko nang gawin ang tungkulin ng isang lider. Alam kong ang paggawa ng tungkulin ko sa ganitong paraan ay nagpapakita ng kawalan ng katapatan sa Iyo, pero takot din akong maaresto. Mahal na Diyos, nawa ay bigyan Mo ako ng kaliwanagan at akayin Mo ako para makapagpasakop ako.”

Pagkatapos, nagtapat ako sa isang sister tungkol sa kalagayan ko. Naghanap ang sister ng dalawang sipi ng mga salita ng Diyos para sa akin. Sabi ng Makapangyarihang Diyos: “Kapag ang mga tao ay hindi malinaw na nakikita, nauunawaan, natatanggap, o nakapagpapasakop sa mga kapaligirang pinamamatnugutan ng Diyos at sa Kanyang kataas-taasang kapangyarihan, at kapag ang mga tao ay nahaharap sa iba’t ibang paghihirap sa kanilang pang-araw-araw na buhay, o kapag ang mga paghihirap na ito ay lampas na sa kayang tiisin ng pangkaraniwang tao, hindi nila namamalayan na nakadarama sila ng iba’t ibang uri ng pag-aalala at pagkabalisa, at maging ng pagkabagabag. Hindi nila alam kung ano ang mangyayari bukas, o sa susunod na araw, o kung ano ang mangyayari sa mga bagay-bagay sa mga susunod na ilang taon, o kung ano ang kanilang magiging hinaharap, kaya sila ay nababagabag, nababalisa, at nag-aalala sa kung anu-anong bagay. Ano ang konteksto kung saan ang mga tao ay nababagabag, nababalisa, at nag-aalala sa kung anu-anong bagay? Ito ay ang hindi nila paniniwala sa kataas-taasang kapangyarihan ng Diyos—ibig sabihin, hindi nila magawang maniwala at lubos na maunawaan ang kataas-taasang kapangyarihan ng Diyos. Kahit pa makita ito ng sarili nilang mga mata, hindi pa rin nila ito mauunawaan o paniniwalaan. Hindi sila naniniwala na hawak ng Diyos ang kataas-taasang kapangyarihan sa kanilang kapalaran, hindi sila naniniwala na ang kanilang buhay ay nasa mga kamay ng Diyos, at kaya umuusbong sa kanilang puso ang kawalan ng tiwala sa kataas-taasang kapangyarihan at mga pagsasaayos ng Diyos, at pagkatapos ay lumilitaw ang paninisi at hindi nila magawang makapagpasakop” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). “Kung hinahangad ng mga tao ang katotohanan, hindi sila maiipit sa mga paghihirap na ito at hindi sila malulubog sa mga negatibong emosyon ng pagkabagabag, pagkabalisa, at pag-aalala. Sa kabaligtaran, kung hindi hinahangad ng mga tao ang katotohanan, nasa kanila pa rin ang mga paghihirap na ito, at ano ang kalalabasan? Iipitin ka ng mga ito upang hindi ka makawala, at kung hindi mo malutas ang mga ito, sa huli ay magiging mga sobrang komplikadong negatibong emosyon ang mga ito sa kaibuturan ng iyong puso; makakaapekto ang mga ito sa iyong normal na buhay at sa normal na pagganap sa iyong mga tungkulin, at dahil sa mga ito ay mararamdaman mo na naaapi ka at hindi makalaya—ito ang kalalabasan mo dahil sa mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Pagkatapos basahin ang mga salita ng Diyos, naunawaan ko na namumuhay ako sa pagkabalisa at pag-aalala dahil hindi ko nauunawaan ang kataas-taasang kapangyarihan ng Diyos, at hindi ako makapagpasakop sa kataas-taasang kapangyarihan ng Diyos. Nang malagay ako sa listahan ng mga pinaghahanap ng mga pulis, namuhay ako sa karuwagan at takot, takot na kung maaaresto ako ng mga pulis at mapapatay sa bugbog, mawawala sa akin ang pagkakataong maligtas. Para maprotektahan ang sarili ko, naisip kong magbitiw sa tungkulin ng isang lider. Ayaw kong magpasakop sa kataas-taasang kapangyarihan ng Diyos at hindi ko hinanap ang layunin ng Diyos, ni hindi ko pinagnilayan at kinilala ang sarili ko para matuto ng mga aral. Napagtanto ko na kung magpapatuloy ang kalagayan ko sa ganitong paraan, magiging napakadelikado nito para sa akin. Pagkatapos basahin ang dalawang siping ito ng mga salita ng Diyos, naunawaan ko ang layunin ng Diyos. Kailangan kong hanapin ang katotohanan para malutas ang sarili kong kalagayan, at hindi puwedeng patuloy akong mamuhay sa mga negatibong emosyon; makakaapekto ito sa buhay pagpasok ko at sa aking tungkulin. Pagkatapos, dinala ko sa harapan ng Diyos ang kalagayan ko para magdasal, nagmamakaawa sa Diyos na akayin ako habang nararanasan ko ang kapaligirang ito.

Pagkatapos magdasal, pinakalma ko ang puso ko at pinagbulayan ang kalagayan ko sa panahong ito. Nabasa ko ang mga salita ng Diyos: “Bukod sa pagsasaalang-alang sa sarili nilang seguridad, ano pa ang iniisip ng ilang partikular na anticristo? Sinasabi nila, ‘Ngayon, hindi maganda ang kapaligiran natin, kaya, huwag na nating gaanong ipakita ang ating mukha at bawasan na rin ang pangangaral ng ebanghelyo. Sa ganitong paraan, mas maliit ang tsansa natin na mahuli, at hindi masisira ang gawain ng iglesia. Kung iiwasan natin na mahuli tayo, hindi tayo magiging Hudas, at magagawa nating manatili sa hinaharap, hindi ba?’ Hindi ba’t mayroong mga anticristo na gumagamit ng mga gayong dahilan para ilihis ang kanilang mga kapatid? Ang ilang anticristo ay takot na takot sa kamatayan at umiiral sa buhay nang walang dangal; gusto rin nila ang reputasyon at katayuan, at handa silang umako ng mga tungkulin ng pamumuno. Bagama’t alam nila na, ‘Hindi madaling pasanin ang gawain ng isang lider—kapag nalaman ng malaking pulang dragon na ginawa akong isang lider, magiging sikat ako, at baka mailagay ako sa listahan ng mga pinaghahanap, at kapag nahuli ako, manganganib ang buhay ko,’ alang-alang sa pagpapakasasa sa mga pakinabang ng katayuang ito, binabalewala nila ang mga panganib na ito. Kapag nagsisilbi sila bilang mga lider, nagpapakasasa lang sila sa kasiyahan ng kanilang laman, at hindi sila nakikibahagi sa aktuwal na gawain. Bukod sa kaunting pakikipag-ugnayan sa iba’t ibang iglesia, wala na silang ginagawa pa. Nagtatago sila sa isang lugar at hindi nakikipagkita sa kahit sino, nananatili silang malayo, at hindi alam ng mga kapatid kung sino ang kanilang lider—ganoon katindi ang kanilang takot. Kaya, hindi ba’t tama na sabihing sila ay mga lider sa pangalan lamang? (Oo.) Hindi sila nakikibahagi sa anumang aktuwal na gawain bilang mga lider; inaalala lamang nila ang pagtatago ng kanilang sarili. Kapag tinatanong sila ng iba, ‘Kumusta ang pagiging lider?’ sinasabi nila, ‘Masyado akong abala, at alang-alang sa seguridad, kailangan kong magpalipat-lipat ng bahay. Masyadong nakakabagabag ang kapaligirang ito na hindi ako makatutok sa gawain ko.’ Palagi nilang nararamdaman na parang maraming mata ang nagmamasid sa kanila, at hindi nila alam kung saan ligtas na magtago. Bukod sa pagbabalatkayo, pagtatago sa iba’t ibang lugar, at hindi pananatili sa isang lokasyon, hindi rin sila gumagawa ng aktuwal na gawain araw-araw. Mayroon bang mga ganitong lider? (Oo.) Anong mga prinsipyo ang sinusunod nila? Sinasabi ng mga taong ito, ‘Ang isang tusong kuneho ay may tatlong lungga. Para mabantayan ang sarili mula sa atake ng maninila, kailangang maghanda ng kuneho ng tatlong lungga na mapagtataguan. Kung nahaharap sa panganib ang isang tao at kinakailangang tumakas, pero walang mapagtataguan, katanggap-tanggap ba iyon? Dapat tayong matuto mula sa mga kuneho! Ang mga nilikhang hayop ng diyos ay may ganitong kakayahan na manatiling buhay, at dapat matuto ang mga tao mula sa mga ito.’ Simula nang umako ng mga tungkulin ng pamumuno ang mga anticristo, napagtanto nila ang doktrinang ito, at naniwala pa nga sila na nauunawaan na nila ang katotohanan. Sa realidad, lubha silang natatakot. Sa sandaling mabalitaan nila ang tungkol sa isang lider na naiulat sa pulis dahil hindi ligtas ang lugar na tinitirhan ng mga ito, o ang tungkol sa isang lider na tinarget ng mga espiya ng malaking pulang dragon dahil masyado itong madalas lumabas para gawin ang tungkulin nito at nakipag-ugnayan ito sa napakaraming tao, at kung paano nauwi ang mga taong ito sa pagkakaaresto at pagkakasentensiya, sila ay agad na natatakot. Iniisip nila, ‘Hala! Ako na ba ang susunod na huhulihin? Dapat akong matuto mula rito. Hindi ako dapat masyadong aktibo. Kung maiiwasan ko ang ilang gawain ng iglesia, hindi ko ito gagawin. Kung maiiwasan kong ipakita ang aking mukha, hindi ko ito ipapakita. Babawasan ko ang gawain ko hangga’t maaari, iiwasang lumabas, iiwasang makipag-ugnayan sa kahit sino, at tiyakin na walang nakakaalam na ako ay isang lider. Sa panahon ngayon, sino ang kayang mag-alala para sa iba? Ang pananatiling buhay pa lang ay malaking hamon na!’ Simula nang tanggapin ang tungkulin ng pagiging lider, bukod sa pagdadala ng isang bag at pagtatago, wala silang ginagawang anumang gawain. Sila ay nababalisa, palaging natatakot na mahuli at masentensiyahan. Ipagpalagay na may narinig silang nagsabi ng, ‘Kung mahuhuli ka nila, papatayin ka! Kung hindi ka naging lider, kung isa ka lang ordinaryong mananampalataya, maaaring palalayain ka nila pagkatapos lang magbayad ng kaunting multa, pero dahil lider ka, hindi natin ito masasabi. Masyado itong mapanganib! Ang ilang lider o manggagawa na nahuli ay tumangging magbigay ng anumang impormasyon at binugbog sila ng mga pulis hanggang mamatay.’ Kapag nababalitaan nila na may isang taong binugbog hanggang mamatay, lalong tumitindi ang kanilang pangamba, at mas lalo silang natatakot na gumawa. Araw-araw, ang iniisip lang nila ay ang kung paano maiiwasang mahuli, paano maiiwasang magpakita ng kanilang mukha, paano maiiwasang masubaybayan, at paano maiiwasang makipag-ugnayan sa kanilang mga kapatid. Pinipiga nila ang kanilang utak sa kakaisip tungkol sa mga bagay na ito at tuluyan nang nakakalimutan ang kanilang mga tungkulin. Mga tapat na tao ba ang mga ito? Kaya bang pangasiwaan ng mga ganitong tao ang anumang gawain? (Hindi, hindi nila kaya.) Ang mga ganitong tao ay sadyang mahina ang loob, at talagang hindi natin sila maaaring ilarawan bilang mga anticristo batay lang sa pagpapamalas na ito, pero ano ang kalikasan ng pagpapamalas na ito? Ang diwa ng pagpapamalas na ito ay yaong sa isang hindi mananampalataya. Hindi sila naniniwala na kayang protektahan ng Diyos ang seguridad ng mga tao, at lalong hindi sila naniniwala na ang pag-aalay ng sarili sa paggugol para sa Diyos ay isang paglalaan ng sarili sa katotohanan, at na isa itong bagay na sinasang-ayunan ng Diyos. Wala silang takot sa Diyos sa kanilang puso; kay Satanas lang sila natatakot at sa mga buktot na partidong pampulitika. Hindi sila naniniwala sa pag-iral ng Diyos, hindi sila naniniwala na ang lahat ng bagay ay nasa mga kamay ng Diyos, at lalong hindi sila naniniwala na sasang-ayunan ng Diyos ang isang taong gumugugol ng lahat para sa Kanya, at alang-alang sa pagsunod sa Kanyang daan, at pagkumpleto sa Kanyang atas. Hindi nila nakikita ang alinman dito. Ano ang pinaniniwalaan nila? Naniniwala sila na kung mahuhulog sila sa mga kamay ng malaking pulang dragon, mapapahamak ang sarili nila, maaaring masentensiyahan sila o manganib na mawalan ng buhay. Sa puso nila, isinasaalang-alang lang nila ang kanilang sariling seguridad at hindi ang gawain ng iglesia. Hindi ba’t mga hindi mananampalataya ang mga ito? (Oo, ganoon sila.) Ano ang sinasabi ng Bibliya? ‘Ang mawalan ng buhay dahil sa Akin ay makasusumpong niyaon’ (Mateo 10:39). Naniniwala ba sila sa mga salitang ito? (Hindi, hindi sila naniniwala.) Kung hihilingin sa kanila na sumuong sila sa panganib habang ginagawa nila ang kanilang tungkulin, gugustuhin nilang magtago at hindi magpakita kahit kanino—gugustuhin nilang maging hindi-nakikita. Ganito kalaki ang kanilang takot. Hindi sila naniniwala na ang Diyos ang sandigan ng tao, na ang lahat ng bagay ay nasa mga kamay ng Diyos, na kung talagang may mangyayaring hindi maganda o mahuhuli sila, ito ay pinahihintulutan ng Diyos, at na dapat magkaroon ng pusong nagpapasakop ang mga tao. Ang mga taong ito ay hindi nagtataglay ng ganitong puso, ganitong pang-unawa, o kahandaan. Tunay ba silang nananampalataya sa Diyos? (Hindi.) Hindi ba’t ang diwa ng pagpapamalas na ito ay yaong sa isang hindi mananampalataya? (Oo.) Ganoon iyon. Ang mga ganitong tao ay sobrang mahina ang loob, labis na natatakot, at takot sa pisikal na paghihirap at takot na may masamang mangyari sa kanila. Natatakot sila na parang mga matatakuting ibon at hindi na nila magampanan ang kanilang gawain” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na isinasaalang-alang lamang ng mga anticristo ang sarili nilang kaligtasan sa sandaling maharap sila sa isang mapanganib na kapaligiran sa kanilang mga tungkulin. Hindi sila tapat sa kanilang tungkulin at hindi isinasaalang-alang ang mga interes ng sambahayan ng Diyos. Ang ganitong uri ng tao ay walang lugar para sa Diyos sa kanilang puso, at hindi nananampalataya sa kataas-taasang kapangyarihan ng Diyos. Sila ay mga hindi mananampalataya. Pagkatapos basahin ang mga salita ng Diyos, napahiya ako at nalungkot. Hindi ko namalayan na kasingmakasarili at kasingkasuklam-suklam pala ako ng isang anticristo. Isinaayos ko na makipagkita sa isang brother para sa isang pagtitipon, at inaresto siya isang araw bago ang pagtitipon. Nagawa kong makatakas sa pag-aresto dahil sa proteksyon ng Diyos. Gayumpaman, hindi ako nagpasalamat sa Diyos at hindi ko ginawa nang maayos ang tungkulin ko, kundi inisip ko lang kung paano pananatilihing ligtas ang sarili ko habang isinasantabi ko ang gawain ng iglesia. Higit pa rito, nang malaman kong pumunta ang mga pulis sa bahay ko para arestuhin ako at malapit na akong ilagay sa listahan ng mga pinaghahanap ng batas, at na hinalughog ang bahay ng pamilyang nagpatuloy sa akin dati, at nakita kong may matinding pagsusumikap ang pagkilos ng CCP para arestuhin ako, natakot ako. Para maprotektahan ang sarili ko, ni hindi na ako naglakas-loob na gawin ang tungkulin ng isang lider. Dahil sa pag-uusig at mga pag-aresto ng CCP sa iglesia, bilang isang lider, dapat pinrotektahan ko ang mga interes ng iglesia at agad na inasikaso nang maayos ang mga susunod na hakbang. Bukod pa rito, bumababa ang mga resulta ng iba’t ibang aytem ng gawain sa iglesia, at ang mga kapatid ko ay namumuhay sa pagkanegatibo at karuwagan, nangangailangan ng pagbabahaginan ng katotohanan para matulungan at masuportahan sila. Lahat ng gawaing ito ay kailangang gawin, pero para maiwasan ang pag-aresto, sa bawat pagkakataon, nagplano ako para sa sarili kong kaligtasan at daan para makatakas; wala akong pusong gawin ang tungkulin ko, at hindi agad nalutas ang mga problema sa iglesia. Gaya ng kasabihan, “Sa paghihirap nabubunyag ang tunay na mga damdamin.” Nagagawa kong manatili sa aking tungkulin sa mga normal na panahon kapag hindi apektado ang mga personal kong interes, pero ngayong dumating na sa akin ang isang mapanganib na kapaligiran, para akong naging isang duwag na pagong na nagtatago sa loob ng kanyang bahay para protektahan ang sarili ko. Ito ay tunay na tayog. Nananampalataya ako sa Diyos at napakarami ko nang nabasang salita ng Diyos, pero sa kritikal na sandali, wala akong anumang patotoo ng pagsasagawa ng katotohanan, at wala akong anumang pagnanais na protektahan ang mga interes ng iglesia. Kasingmakasarili at kasingkasuklam-suklam ako ng isang anticristo. Nalungkot ako at sinisi ko ang sarili ko, at kinamuhian ko ang sarili ko sa pagiging napakamakasarili. Talagang hindi ako karapat-dapat sa ganito kahalagang tungkulin! Tahimik akong nagdasal sa Diyos, “Mahal na Diyos, napakamakasarili ko! Sa kritikal na sandali, wala akong ipinakitang anumang katapatan. Mahal na Diyos, nawa ay bigyang-liwanag Mo ako at akayin para makilala ko ang sarili ko para mapanatili ko ang tungkulin ko sa ganitong kapaligiran.”

Naalala ko ang mga salita ng Diyos: “Ang lahat ng tiwaling tao ay nabubuhay para sa kanilang mga sarili. Ang bawat tao para sa kanyang sarili at bahala na ang iba—ito ang buod ng kalikasan ng tao. Ang mga tao ay nananampalataya sa Diyos para sa kanilang sariling kapakanan; kapag tinatalikdan nila ang mga bagay-bagay at ginugugol ang kanilang mga sarili para sa Diyos, ito ay para pagpalain, at kapag tapat sila sa Kanya, ito ay para pa rin magantimpalaan. Sa kabuuan, lahat ito ay ginagawa para sa hangaring pagpalain, gantimpalaan, at makapasok sa kaharian ng langit. Sa lipunan, nagtatrabaho ang mga tao para sa kanilang pansariling pakinabang, at sa sambahayan ng Diyos, gumagawa sila ng tungkulin para pagpalain. Alang-alang sa pagtatamo ng mga pagpapala kaya tinatalikdan ng mga tao ang lahat at nakatitiis sila ng matinding pagdurusa. Wala nang mas maganda pang katibayan ng satanikong kalikasan ng tao. Ang mga taong nagbago ang mga disposisyon ay naiiba, nararamdam nila na ang kahulugan ay nagmumula sa pamumuhay sa katotohanan, na ang batayan ng pagiging tao ay ang pagpapasakop sa Diyos, pagkatakot sa Diyos at pag-iwas sa kasamaan, na ang pagtanggap sa ibinigay na gawain ng Diyos ay isang responsabilidad na ganap na likas at may katwiran, na tanging ang mga taong tumutupad sa mga tungkulin ng isang nilikha ang naaangkop na tawaging tao—at kung hindi nila magagawang mahalin ang Diyos at suklian ang Kanyang pagmamahal, hindi sila angkop na tawaging tao. Nararamdaman nilang ang pamumuhay para sa sarili ay hungkag at walang kabuluhan, na dapat mabuhay ang mga tao upang palugurin ang Diyos, gampanan ang kanilang tungkulin nang maayos, at mamuhay nang makabuluhan, upang kapag oras na para mamatay sila, makukuntento sila at hindi magkakaroon ng kahit katiting na panghihinayang, at na hindi sila nabuhay nang walang saysay” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at ninanais na magtamo ng mga pagpapala, ang paghahangad at motibong ito sa kaibuturan ng puso ng mga tao ay kailanman ay hindi matinag-tinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Mula sa mga salita ng Diyos, nakita ko na kapag gumagawa lang ang mga tao ng mga bagay para sa sarili nilang mga interes, namumuhay sila ayon sa mga satanikong lason, at itinuturing ang “Ang bawat tao para sa kanyang sarili at bahala na ang iba” bilang isang tuntunin para manatiling buhay, ginagawa lang ang mga bagay na kapaki-pakinabang sa kanila. Ako ay ganito mismong uri ng tao. Noong nagsimula akong gawin ang tungkulin ng isang lider, walang mapanganib na kapaligiran ang dumating sa akin. Alam ko na sa paggawa ng tungkuling ito, mauunawaan ko ang mas maraming katotohanan at makaiipon ako ng maraming mabuting gawa, kaya tinanggap ko ito nang walang pag-aalinlangan. Gayumpaman, nang makita kong inaaresto ang mga kapatid ko at tinutugis ako ng mga pulis at inilalagay sa listahan ng mga pinaghahanap ng batas, natakot ako na kung maaresto ako ng mga pulis at bugbugin hanggang mamatay, mawawala sa akin ang pagkakataong maligtas. Kaya nagsimula akong magsaalang-alang at magpakana para sa sarili ko, at nagsimulang maramdaman na napakalaki ng panganib na dala ng paggawa ng tungkulin ng isang lider. Nagreklamo pa nga ako na isinaayos ng iglesia na gawin ko ang ganito kahalagang tungkulin, at gusto ko itong iwanan. Sa lahat ng pagkakataon, ang sarili kong hantungan ang isinasaalang-alang ko, at talagang wala akong ipinakitang anumang katapatan o pagpapasakop sa Diyos. Napakamakasarili ko! Kung hindi ako nailantad, magpapatuloy sana akong maniwala na ang kakayahang tumalikod at gumugol sa paggawa ng tungkulin ko ay pagpapakita ng katapatan sa Diyos. Ngayon ko lang napagtanto na ang mga ginugol ko noon ay pawang may halong mga layunin at karumihan: Ang mga ito ay upang magkamit ng mga pagpapala; ang mga ito ay pagtatangka na makipagtawaran sa Diyos. Inani nito ang pagkasuklam at pagkamuhi ng Diyos. Sa oras na ito, naunawaan ko na ang layunin ng Diyos. Ang maranasan ang kapaligirang ito na sinusubukang arestuhin kami ng mga pulis ay hindi lang nakatulong sa akin na makita nang malinaw ang kabuktutan ng malaking pulang dragon, kundi nakatulong din ito sa akin na makilala ang intensyong magkamit ng mga pagpapala na matagal nang nakatago sa aking pananampalataya sa Diyos sa loob ng maraming taon. Nagpasalamat ako sa Diyos mula sa kaibuturan ng aking puso para sa pagsasaayos ng kapaligirang ito, at naranasan ko na ito ang pagliligtas sa akin ng Diyos.

Isang gabi, napag-usapan namin ng isang sister ang kalagayan ko sa panahong ito. Nang banggitin ko ang takot na maaresto at mamatay, nakipagbahaginan sa akin ang sister ko tungkol sa kahulugan ng kamatayan. Naalala ko ang isang sipi ng mga salita ng Diyos, at hinanap ko ito para basahin. Sabi ng Makapangyarihang Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. … Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang tiyakin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Dapat Tuparin ng Lahat ng Mananampalataya). Habang pinagbubulay-bulayan ko ang mga salita ng Diyos, naunawaan ko na kung isusuko ng isang tao ang kanyang buhay para manindigan sa kanyang patotoo sa Diyos, kahit na mamatay ang kanyang katawan, patuloy na nabubuhay ang kanyang kaluluwa. Kung ang isang tao ay inusig hanggang mamatay dahil sa pagpapatotoo sa Diyos, ito ay mahalaga at makabuluhan, at sinasang-ayunan ng Diyos. Gayumpaman, naniwala ako na kung uusigin ako ng CCP hanggang mamatay, hindi ako magkakamit ng kaligtasan, kaya namuhay ako sa karuwagan at takot, hindi naglakas-loob na ibigay ang aking buhay para gawin nang maayos ang aking tungkulin. Sa totoo lang, wala akong tunay na pagpapasakop sa Diyos, walang pagpapatotoo ng pagsasagawa ng katotohanan, at hindi natamo ng Diyos ang tunay kong puso. Kahit na patuloy na mabuhay ang aking katawan, hinding-hindi ko makukuha ang pagsang-ayon ng Diyos. Sa mga mata ng Diyos, patay na ako, at sa huli, ang aking espiritu, kaluluwa, at katawan ay pawang malilipol. Bukod pa rito, natakot ako na kung mamamatay ako, hindi ako maliligtas ng Diyos: Ito ay dahil hindi ko naunawaan ang matuwid na disposisyon ng Diyos. Naisip ko ang mga disipulo na sumunod sa Panginoong Jesus at inusig ng mga satanikong rehimen nang ipangaral nila ang ebanghelyo. Ang ilan ay pinagpira-piraso ng limang kabayo, ang ilan ay binato hanggang mamatay, at sa huli, si Pedro ay ipinako nang pabaligtad para sa Diyos. Nagbayad sila gamit ang kanilang buhay para matunog na magpatotoo para sa Diyos. Bagama’t sa panlabas ay namatay ang kanilang mga katawan, bumalik ang kanilang mga kaluluwa sa Diyos, at nakuha nila ang pagsang-ayon ng Diyos. Ito ang pinakamahalaga at pinakamakabuluhang bagay sa lahat. Matapos makilatis ang kahulugan ng kamatayan, mas lumaya ang pakiramdam ng puso ko. Ang buhay ko ay bigay ng Diyos, at kailangan kong manatili sa aking tungkulin. Hindi na ako puwedeng patuloy na mamuhay sa ganito kamakasariling paraan.

Isang araw sa aking debosyonal, nabasa ko ang isang sipi ng mga salita ng Diyos: “Si Satanas ay hindi kailanman nangahas na lumampas sa awtoridad ng Diyos, at higit pa rito, ay laging maingat na nakinig at sumunod sa mga atas at partikular na kautusan ng Diyos, hindi kailanman nangangahas na labagin ang mga ito, at siyempre, hindi nangangahas na malayang baguhin ang anuman sa mga atas ng Diyos. Gayon ang mga hangganan na naitalaga na ng Diyos kay Satanas, at kaya hindi kailanman nangahas si Satanas na lumampas sa mga hangganang ito. Hindi ba ito ang kapangyarihan ng awtoridad ng Diyos? Hindi ba ito patotoo sa awtoridad ng Diyos? May mas malinaw na pagkaunawa si Satanas kaysa sa sangkatauhan kung paano kumilos tungo sa Diyos, at kung paano tingnan ang Diyos, at kaya, sa espirituwal na mundo, napakalinaw na nakikita ni Satanas ang katayuan at awtoridad ng Diyos, at may malalim na pagpapahalaga sa kapangyarihan ng awtoridad ng Diyos at sa mga prinsipyo sa likod ng pag-uunat ng Kanyang awtoridad. Hindi nito pinangangahasan, ni minsan, na hindi pansinin ang mga ito, ni hindi ito nangangahas na labagin ang mga ito sa anumang paraan, o gawin ang anumang bagay na lumalampas sa awtoridad ng Diyos, at hindi ito nangangahas na hamunin ang poot ng Diyos sa anumang paraan. Bagama’t masama at mapagmataas ang kalikasan nito, hindi kailanman nangahas si Satanas na lumampas sa mga hangganan at limitasyon na itinalaga para dito ng Diyos. Sa milyun-milyong taon, ito ay mahigpit na sumunod sa mga hangganang ito, sumunod sa bawat kautusan at atas na ibinigay rito ng Diyos, at hindi kailanman nangahas na lampasan ang limitasyon. Bagama’t mapaminsala ito, di-hamak na mas matalino si Satanas kaysa sa tiwaling sangkatauhan; alam nito ang pagkakakilanlan ng Lumikha, at alam nito ang sarili nitong hangganan. Mula sa mga ‘mapagpasakop’ na kilos ni Satanas, makikita na ang awtoridad at kapangyarihan ng Diyos ay mga kautusan ng kalangitan na hindi maaaring salangsangin ni Satanas, at dahil mismo sa pagiging natatangi at awtoridad ng Diyos kaya ang lahat ng bagay ay nagbabago at dumadami sa isang maayos na paraan, kaya nabubuhay ang sangkatauhan at dumarami alinsunod sa landas na itinatag ng Diyos, at walang tao o bagay ang may kakayahang guluhin ang panuntunang ito, at walang tao o bagay ang may kakayahang baguhin ang batas na ito—dahil ang lahat ng iyon ay galing sa mga kamay ng Lumikha, at mula sa inorden at awtoridad ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Habang pinagbubulay-bulayan ko ang mga salita ng Diyos, naunawaan ko na gaano man kabuktot si Satanas, palagi itong nasa mga kamay ng Diyos. Kung walang pahintulot o utos ng Diyos, hindi ito nangangahas na gawin ang anumang gusto nito. Halimbawa, patuloy na inaaresto at inuusig ng CCP ang mga nananampalataya sa Diyos at tinatangkang lipulin ang mga iglesia ng Diyos, pero sa totoo lang, nasa kontrol din ng Diyos ang CCP. Gaano man kalaki ang mga ambisyon at pagnanais nito, o gaano man katalino ang mga paraan nito sa pamiminsala sa mga tao, walang anumang magagawa sa atin ang CCP kung walang pahintulot ng Diyos. Naisip ko kung paanong sa panahong ito nagpasya ang CCP na arestuhin ako, pero sa bawat pagkakataon, muntik-muntikan lang nila akong mahuli. Salamat sa kamangha-manghang mga pagsasaayos ng Diyos, paulit-ulit akong nakatakas sa pang-aaresto. Ngayon, nagagawa ko ang aking tungkulin nang ligtas dahil sa awtoridad at kataas-taasang kapangyarihan ng Diyos. Kung walang pahintulot ng Diyos, gaano man sikapin ng CCP na arestuhin ako, hinding-hindi nila ako mapapasakamay. Itinakda ng Diyos na hindi ako maaresto, at kailangan ako para sa gawain ng iglesia, kaya kailangan kong ilaan ang puso ko sa aking tungkulin. Sa pagkakamit sa mga pagkaunawang ito, nabawasan nang malaki ang aking mga pag-aalala at pagkabalisa. Handa akong magpasakop sa mga pamamatnugot at pagsasaayos ng Diyos, at umasa sa Diyos para gawin nang maayos ang gawain ng iglesia. Gumawa ako ng bagong plano para sa kasalukuyan kong gawain. Naisip ko kung gaano karaming lider at manggagawa ang naaresto na ngayon, at maraming bagay na dapat ayusin pagkatapos ng mga pag-aaresto. Maraming kapatid ang namumuhay sa pagkanegatibo at kahinaan, at hindi nila alam kung paano maranasan ang kapaligirang ito: Kailangan nila ng mga lider at manggagawa para makipagbahaginan at sumuporta sa kanila. Kailangan kong tuparin ang aking mga responsabilidad. Pagkatapos, inilaan ko ang puso ko sa aking tungkulin. Nakipagtulungan ako sa aking mga kapatid, at pagkatapos ng ilang panahon ng pagsisikap, naghalal ang iglesia ng ilang lider at manggagawa at maipagpapatuloy ang pagpapatupad ng iba’t ibang aytem ng gawain. Medyo bumuti rin ang kalagayan ng mga kapatid ko, at unti-unting nagsimulang umusad ang gawain ng iglesia.

Matapos maranasan ang pagbubunyag ng kapaligirang ito, nakita ko na mali ang pananaw ko sa pananampalataya sa Diyos: Ito ay para magkamit ng mga pagpapala, pagtatangka itong makipagtawaran sa Diyos, at tinatahak ko ang maling landas. Kasabay nito, malinaw ko ring nakita ang buktot na kalikasan ng malaking pulang dragon, at kinamuhian ko ang malaking pulang dragon mula sa kaibuturan ng aking puso. Bukod pa rito, nakita kong wala akong tunay na pananalig sa Diyos: Nang dumating sa akin ang banta ng pagkaaresto, natakot ako. Masyadong maliit ang tayog ko. Mula ngayon, handa akong umasa sa Diyos para gawin nang maayos ang aking tungkulin. Hindi ko sana makakamit ang mga pakinabang na ito sa isang komportableng kapaligiran. Naranasan ko na ang pagsasaayos ng Diyos ng kapaligirang ito para sa akin ay ang Kanyang totoong pagliligtas sa akin, at nagpapasalamat ako sa Diyos mula sa kaibuturan ng aking puso!


85. Mga Pagninilay ng Isang Mabuting Asawa at Mapagmahal na Ina

Ni Zhaoyang, Tsina

Noong ako’y nasa mga unang taon ng aking pagiging tin-edyer, gustung-gusto kong manood ng mga drama sa TV na hango sa mga nobelang isinulat ni Chiung Yao, kung saan ang mga bidang babae ay marangal at mabait, at gaano man kasakit o kahirap ang buhay, nananatili sila sa tabi ng kanilang mga asawa at pamilya, at nagtatrabaho sila nang walang pagod at walang reklamo para paglingkuran sila. Minamahal sila at hinahangaan ng mga manonood, at nag-iwan sila ng malalim na impresyon sa akin. Bukod pa rito, ang paghubog at edukasyong natanggap ko mula sa aking pamilya ay unti-unting nagparamdam sa akin na dapat ilaan ng isang babae ang kanyang buhay para sa kanyang asawa at mga anak at alagaan nang mabuti ang buong pamilya, at ito ang ibig sabihin ng pagiging isang mabuting babae. Pagkatapos kong ikasal, araw-araw, bukod sa pagpasok sa trabaho, palagi akong abala sa pagluluto ng lahat ng pagkain, at paglalaba at paglilinis para sa aking pamilya, at masusi kong inaasikaso ang pang-araw-araw na pangangailangan ng aking asawa at mga anak. Araw-araw, taun-taon, gaano man kahirap o kanakakapagod, hindi ako kailanman nagreklamo. Talagang nasisiyahan sa akin ang biyenan kong babae at ang asawa ko, at pinupuri ako ng mga kamag-anak at kapitbahay bilang isang marangal at mabuting asawa. Bagama’t nakatanggap ako ng papuri mula sa aking pamilya at mga komendasyon mula sa mga tao sa paligid ko, hindi ako gaanong masaya sa loob ko. Sa halip, madalas akong nakakaramdam ng pagod at kahungkagan dahil sa mga pasanin ng aking pamilya, at minsan tinatanong ko ang sarili ko, “Ganito ba talaga dapat ang mamuhay?”

Noong 2008, tinanggap ko ang gawain ng Makapangyarihang Diyos sa mga huling araw, at hindi nagtagal, nagsimula akong gumawa ng aking mga tungkulin sa iglesia. Makalipas ang tatlong taon, nahalal ako bilang lider ng iglesia, at araw-araw ay kailangan kong umalis nang maaga at umuwi nang gabi, dahil abala ako sa gawain ng iglesia. Minsan kapag gabi na ako nakakauwi, hindi nasisiyahan sa akin ang asawa ko, at ang biyenan ko naman ay hindi ako pinapansin. Para mapanatili ang imahe ng isang mabuting asawa at manugang na mayroon sila sa akin, pagkatapos kong tapusin ang gawain ko sa iglesia, umuuwi ako at nagmamadaling maglinis ng bahay at tumulong sa biyenan ko sa mga gawaing-bahay. Araw-araw akong abala, wala akong oras para magbasa ng mga salita ng Diyos, at minsan pa nga ay nakakatulog ako sa mga pagtitipon. Sa puso ko, alam kong bilang isang nilikha, dapat kong tuparin ang aking mga tungkulin, pero pakiramdam ko rin na ang isang babae ay dapat maging isang mabuting asawa at mapagmahal na ina, at alagaan nang mabuti ang pamilya, at na kung hindi ko maaalagaan ang aking pamilya, hindi ako magiging isang mabuting babae, kukutyain ako ng iba, at hindi ako patatahimikin ng aking konsensiya. Dahil dito, ang puso ko ay palaging nalilimitahan at okupado ng mga usapin sa pamilya, at hindi ko mailaan ang sarili ko sa aking mga tungkulin. Noong panahon ng pista opisyal na National Day ng 2012, pitong araw na walang pasok ang anak ko, ngunit sa mismong oras na iyon, inanyayahan kami ng mga nakatataas na lider para sa isang pagtitipon, at may gawain sa iglesia na kailangang ipatupad, kaya hindi ako umuwi sa loob ng apat na araw. Bagama’t nasa iglesia ako, ang isipan ko ay nasa pamilya ko. Nag-alala ako, “Maaalagaan kaya ng biyenan ko nang mabuti ang anak ko habang wala ako? Magagalit kaya ang asawa ko?” Palaging hindi mapanatag ang puso ko, at naapektuhan nito ang pagganap ko sa aking mga tungkulin. Pauwi sa bahay, kabadung-kabado ako, at natatakot akong magagalit sa akin ang asawa ko. Pagdating ko sa bahay, gaano man ako pagalitan ng aking biyenan at asawa, nanatili akong tahimik at tahimik lang na gumawa, dahil nakonsensiya ako dahil hindi ko natupad ang aking mga responsabilidad. Kalaunan, napanood ng asawa at biyenan ko sa telebisyon ang walang batayang mga tsismis na ikinalat ng CCP para siraan Ang Iglesia ng Makapangyarihang Diyos, at lalo silang kumontral sa pananampalataya ko.

Isang gabi, noong kararating ko lang sa bahay, biglang nagalit sa akin ang asawa ko, nagbantang itatapon ang scooter ko sa ilog, at gusto pa nga niyang itapon ang aking mga aklat ng mga salita ng Diyos. Desperado kong sinubukang agawin mula sa kanya ang mga aklat ng mga salita ng Diyos, at habang nag-aagawan kami, ilang beses niya akong sinampal, at pinalo ang mga binti ko gamit ang hawakan ng mop. Nagkunwaring hindi nakita ng biyenan ko at bumalik na lang siya sa kanyang silid. Nakaramdam ako ng sobrang sakit ng kalooban. Tinatrato nila ako ng ganito dahil lang sa pananalig ko. Kalaunan, umiyak ang asawa ko at humingi ng tawad sa akin, kaya pinatawad ko siya. Inakala kong ganito lang niya ako tinrato dahil hindi ko naaalagaan nang mabuti ang pamilya. Pagkatapos niyon, maingat kong ginawa ang aking tungkulin habang sinusubukang panatilihin ang pamilya. Dahil hindi ko magawang ilagay ang puso ko sa tungkulin ko, hindi naging maganda ang bunga ng aking tungkulin, at naiwan akong sobrang pagod. Nakikita ko ang mga kapatid na, nang walang mga pasanin sa pamilya, ay nagagawang ilaan ang kanilang sarili sa gawain ng iglesia nang buong puso, at labis akong nainggit, totoong umaasa na isang araw ay magagawa ko rin ang aking tungkulin nang malaya tulad nila. Kay sarap naman noon! Noong panahong iyon, madalas akong nakikinig sa himno ng mga salita ng Diyos na pinamagatang, “Handa Ka bang Ibigay sa Diyos ang Pagmamahal na Nasa Puso Mo?” Sa tuwing naririnig ko ang himnong ito, naaantig ako hanggang sa punto ng pagluha. Bagama’t nananampalataya ako sa Diyos at ginagawa ang aking tungkulin, ang katapatan ko ay nasa aking pamilya, asawa, at anak. Hindi ko ibinigay ang puso ko sa Diyos, at hindi ko nagagampanan ang mga tungkulin ko. Kapag naiisip ko ang mga bagay na ito, hindi ako mapalagay at nakokonsensiya ako. Pakiramdam ko ay para akong iginapos ng isang hindi nakikitang lubid, nahahati sa pagitan ng tungkulin ko at ng pamilya ko, at labis na nasasaktan ang puso ko. Kaya madalas akong nananalangin sa Diyos, hinihiling sa Kanya na magbukas ng isang daan para sa akin.

Kalaunan, pumunta ako sa ibang lugar para gawin ang aking tungkulin. Noong panahong iyon, determinado akong gawin nang maayos ang aking tungkulin, pero hindi nagtagal, natuklasan kong hindi ko kayang isantabi ang asawa at mga anak ko, at bumalik ako sa bahay. Wala sa aking tungkulin ang puso ko, at hindi nagbubunga ang aking tungkulin, kaya tinanggal ako. Pagkatapos akong matanggal, labis akong naging negatibo. Pakiramdam ko ay hindi ako isang taong naghahangad sa katotohanan, at nawalan ako ng determinasyong magsumikap na umangat. Makalipas ang ilang buwan, nakipagbahaginan sa akin ang lider at isinaayos na gumawa ako ng mga tungkuling nakabatay sa teksto. Nakaramdam ako ng kaba at saya, iniisip na, “Ang tungkuling ito ay isang pagtataas mula sa Diyos. Ngunit kung magiging mas abala ang tungkuling ito, hindi ako makakauwi nang madalas. Paano na ang aking asawa at mga anak kung gayon? Masakit din ang binti ng biyenan ko ngayon, at kung hindi ako madalas nasa bahay, sino ang mag-aalaga sa kanila?” Nang maisip ko ang mga bagay na ito, nawalan ako ng lakas ng loob na tanggapin ang tungkuling ito. Alam kong hindi madaling dumating ang tungkuling ito, at na kung mawawala ito sa akin, maaaring hindi na ako magkaroon ng pagkakataong gawin itong muli. Kaya nanalangin ako sa Diyos, “Diyos ko, dati, paulit-ulit kong inaantala ang aking tungkulin para alagaan ang aking pamilya, at ito’y nagdulot sa Iyo ng kalungkutan at pagkadismaya. Sa pagkakataong ito na gawin ang tungkulin ko, gusto kong magsumikap na matugunan ang Iyong mga hinihingi, pero napakaliit ng tayog ko, at natatakot akong hindi ko malalampasan ang karanasang ito. Diyos ko, pakiusap, akayin Mo ako at bigyan ng pananalig at lakas.” Pagkatapos niyon, napakinggan ko ang himno ng mga salita ng Diyos na “Gusto ng Diyos Yaong May Pagpapasiya”: “Upang sumunod sa praktikal na Diyos, kailangan nating taglayin ang determinasyong ito: Gaano man katindi ang mga kapaligirang hinaharap natin, o anumang uri ng mga paghihirap ang hinaharap natin, at gaano man tayo kahina o kanegatibo, hindi tayo maaaring mawalan ng pananalig sa ating pagbabago sa disposisyon o sa mga salitang binigkas ng Diyos. Nangako ang Diyos sa sangkatauhan, at hinihingi nito sa mga tao na magkaroon ng determinasyon, pananalig, at pagtitiyaga upang makayanan ito. Ayaw ng Diyos sa mga duwag; gusto Niya ang mga taong may determinasyon. Kahit pa nakapagbunyag ka ng maraming katiwalian, kahit pa maraming beses ka nang nakatahak sa maling landas, o nakagawa ng maraming pagsalangsang, nagreklamo tungkol sa Diyos, o mula sa loob ng relihiyon ay lumaban ka sa Diyos o nagkimkim ng kalapastanganan laban sa Kanya sa iyong puso, at iba pa—hindi tinitingnan ng Diyos ang lahat ng iyon. Tinitingnan lang ng Diyos kung hinahangad ba ng isang tao ang katotohanan at kung makapagbabago siya balang araw” (Ang Salita, Vol. III. Ang mga Diskurso ni Cristo ng mga Huling Araw. Ang Landas ng Pagsasagawa Tungo sa Pagbabago ng Disposisyon ng Isang Tao). Binigyan ako ng mga salita ng Diyos ng pananalig, at labis akong naantig. Hindi tiningnan ng Diyos ang aking mga nakaraang kabiguan, kundi kung mapapahalagahan ko ba ang pagkakataong gawin ang aking tungkulin at tunay na magsisi ngayon. Gusto ng Diyos ang mga taong may determinasyon. Hindi ako puwedeng maging duwag sa pagkakataong ito, at hindi ko na puwedeng biguin muli ang Diyos. Handa akong pahalagahan ang pagkakataong ito na gawin ang aking tungkulin.

Pagkatapos kong akuin ang mga tungkuling nakabatay sa teksto, naghanap ako ng mga kaugnay na salita ng Diyos batay sa aking kalagayan. Nabasa ko ang dalawang sipi ng mga salita ng Diyos: “Ang mga taong nabubuhay sa tunay na lipunang ito ay ginawa nang labis na tiwali ni Satanas. Sila man ay nakapag-aral o hindi, marami sa tradisyonal na kultura ang nakatanim na sa mga kaisipan at pananaw ng mga tao. Sa partikular, kinakailangan ng mga babae na asikasuhin ang kanilang mga asawa at palakihin ang kanilang mga anak, na maging isang mabuting asawa at mapagmahal na ina, inilalaan ang buong buhay nila sa kanilang mga asawa at anak at nabubuhay para sa kanila, tinitiyak na ang pamilya ay may kakainin tatlong beses sa isang araw, at ginagawa ang paglalaba, paglilinis, at lahat ng gawaing-bahay nang maayos. Ito ang tinatanggap na pamantayan ng pagiging isang mabuting asawa at mapagmahal na ina. Iniisip din ng bawat babae na ganito dapat gawin ang mga bagay-bagay, at na kung hindi niya ito gagawin ay hindi siya isang mabuting babae, at nilabag niya ang konsensiya at ang mga pamantayan ng moralidad. Magiging mabigat sa konsensiya ng ilang tao ang paglabag sa mga pamantayan ng moralidad na ito; mararamdaman nilang binigo nila ang kanilang mga asawa at anak, at na hindi sila mabubuting babae. Ngunit pagkatapos mong manalig sa Diyos, makapagbasa ng maraming salita Niya, maintindihan ang ilang katotohanan, at maunawaan ang ilang bagay, ay iisipin mo, ‘Ako ay isang nilikha at dapat kong gampanan ang aking tungkulin nang ganito, at gugulin ang sarili ko para sa Diyos.’ Sa oras na ito, mayroon bang hindi pagkakatugma sa pagitan ng pagiging isang mabuting asawa at mapagmahal na ina, at sa paggampan mo ng iyong tungkulin bilang isang nilikha? Kung nais mong maging isang mabuting asawa at mapagmahal na ina, hindi mo magagawa ang tungkulin mo nang buong oras, ngunit kung nais mong gawin ang tungkulin mo nang buong oras, hindi ka maaaring maging isang mabuting asawa at mapagmahal na ina. Ano ang gagawin mo ngayon? Kung pipiliin mong gawin ang tungkulin mo nang maayos at maging responsable para sa gawain ng iglesia at maging tapat sa Diyos, dapat mong isuko ang pagiging isang mabuting asawa at mapagmahal na ina. Ano nang iisipin mo ngayon? Anong uri ng hindi pagkakatugma ang lilitaw sa isip mo? Mararamdaman mo bang tila binigo mo ang iyong mga anak, ang iyong asawa? Saan nanggagaling ang damdaming ito ng pagkakasala at pagkabalisa? Kapag hindi mo ginagampanan ang tungkulin ng isang nilikha, nararamdaman mo bang tila binigo mo ang Diyos? Wala kang pagkaramdam ng pagkakasala o pananagutan dahil sa puso at isip mo ay wala ni katiting na bahid ng katotohanan. Kaya, anong naiintindihan mo? Ang tradisyonal na kultura at ang pagiging isang mabuting asawa at mapagmahal na ina. Kaya ang kuru-kuro na ‘Kung hindi ako isang mabuting asawa at mapagmahal na ina, hindi ako isang mabuti o disenteng babae’ ay lilitaw sa isip mo. Ikaw ay gagapusin at pipigilan ng kuru-kurong ito mula sa puntong iyon, at pananatilihin kang ganoon ng mga uring ito ng mga kuru-kuro kahit pagkatapos mong manalig sa Diyos at gawin ang tungkulin mo. Kapag mayroong hindi pagkakatugma sa pagitan ng paggawa mo sa tungkulin mo at ng pagiging isang mabuting asawa at mapagmahal na ina, bagamat maaaring piliin mo nang may pag-aatubili na gampanan ang tungkulin mo, na magtaglay ka ng kaunting katapatan sa Diyos, magkakaroon pa rin ng pagkaramdam ng pagkabalisa at pananagutan sa puso mo. Kaya naman, kapag mayroon kang kaunting bakanteng oras habang ginagawa mo ang tungkulin mo, maghahanap ka ng mga pagkakataon upang alagaan ang iyong mga anak at asawa, sa higit pang pagnanais na bumawi sa kanila, at iisipin mo na ayos lang kahit na kailanganin mo pang lalong magdusa, basta’t mayroon kang kapayapaan ng isip. Hindi ba’t ito ay idinulot ng impluwensiya ng mga ideya at teorya ng tradisyonal na kultura tungkol sa pagiging isang mabuting asawa at mapagmahal na ina?” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). “Ano ang ibig sabihin ng Diyos nang sabihin Niyang ‘Diyos ang pinagmulan ng buhay ng tao’? Ito ay para mapagtanto ng lahat na: Ang buhay natin at kaluluwa ay nagmula lahat sa Diyos at nilikha Niya—ang mga ito ay hindi mula sa mga magulang natin, at lalong hindi mula sa kalikasan, kundi ipinagkaloob sa atin ng Diyos; sadya lang na ang laman natin ang isinilang ng mga magulang natin, at ang mga anak natin ay isinilang natin, gayumpaman, ang mga kapalaran ng mga anak natin ay ganap na nasa kamay ng Diyos. Na tayo ay nakakapanalig sa Diyos ay isang oportunidad na ipinagkaloob Niya; ito ay itinakda Niya at biyaya Niya. Kaya, hindi mo na kailangang tuparin pa ang obligasyon o responsabilidad mo sa kahit kaninuman; dapat mo lang tuparin ang tungkulin sa Diyos na nararapat mong tuparin bilang isang nilikha. Ito ang dapat gawin ng mga tao higit sa ano pa man, ito ang pangunahing bagay at pangunahing usapin na pinakanararapat na tapusin ng mga tao sa buhay nila. Kung hindi mo ginagampanan nang maayos ang tungkulin mo, hindi ka isang nilikhang pasok sa pamantayan. Sa mata ng ibang tao, maaaring isa kang mabuting asawa at mapagmahal na ina, isang napakahusay na maybahay, isang anak na may paggalang sa magulang, at isang kagalang-galang na miyembro ng lipunan, ngunit sa harap ng Diyos, ikaw ay isang naghihimagsik laban sa Kanya, isang hindi ginampanan ang mga obligasyon o tungkulin niya kahit kailan, isang tinanggap ngunit hindi kinumpleto ang atas ng Diyos, isang sumuko sa kalagitnaan. Maaari bang makamit ng isang gaya nito ang pagsang-ayon ng Diyos? Ang mga taong tulad nito ay walang halaga” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Ipinaunawa sa akin ng mga salita ng Diyos na palagi kong pinaniniwalaan na ang isang babae ay dapat mag-asikaso sa kanyang asawa, magpalaki ng mga anak, at maging isang mabuting asawa at mapagmahal na ina. Ang mga ideya at pananaw na ito ay mula kay Satanas. Itinatanim ni Satanas sa mga tao ang pananaw na dapat gugulin ng isang babae ang kanyang buhay sa bahay, paglingkuran ang kanyang pamilya, at paikutin ang kanyang buhay sa kanyang asawa at mga anak, at kung hindi niya sila aalagaan nang mabuti, hindi siya isang mabuting babae. Namumuhay pala ako ayon sa ideya at pananaw na ito, at bagama’t alam na alam kong ang pananampalataya sa Diyos at paggawa ng tungkulin ay ganap na likas at may katwiran, at kung ano ang dapat gawin ng isang nilikha, habang ginagawa ang aking tungkulin, palagi ko pa ring iniisip ang lahat ng bagay sa bahay. Sa tuwing may kaunti akong libreng oras, nagiging abala ako sa mga usapin sa pamilya, at maging ang oras ko para sa mga debosyonal at sa pagbabasa ng mga salita ng Diyos ay isinakripisyo ko rin. Wala akong pasanin para sa aking tungkulin, at naantala ko ang gawain ng iglesia. Bagama’t tila ginagawa ko ang aking tungkulin, sa puso ko, iniisip ko ang pang-araw-araw na pamumuhay ng aking asawa at anak, at kung may nagawa akong kahit kaunting mali, at nakita kong hindi masaya ang asawa ko, pakiramdam ko ay hindi ko natupad ang aking mga responsabilidad. Kahit sinaktan ako at pinagalitan ng asawa ko, at gustong itapon ang mga aklat ko ng mga salita ng Diyos, at kahit kinukutya ako at pinagagalitan ng biyenan ko, hindi ko sila kinamuhian. Sa halip, pakiramdam ko ay nabibigo akong tuparin ang aking mga responsabilidad at hindi ako isang mabuting asawa at mapagmahal na ina. Sa realidad, sa Kanyang mga salita, hindi kailanman hiniling ng Diyos sa mga babae na maging isang mabuting asawa at mapagmahal na ina. Ang hinihingi ng Diyos ay hangarin natin ang katotohanan, tuparin nang maayos ang tungkulin ng isang nilikha, at kumpletuhin ang ating mga responsabilidad at misyon. Hindi ko naunawaan ang katotohanan, at itinuring kong katotohanan ang mga kabulaanan ni Satanas, hanggang sa punto na itinuring kong isang wastong bagay ang pagiging isang mabuting asawa at mapagmahal na ina, at itinuring ko ang pagganap ng tungkulin ng isang nilikha bilang isang bagay na karagdagan lamang. Hindi ako nakaramdam ng anumang pagakakautang o pagkabalisa sa hindi ko paggawa ng tungkulin ko nang maayos, ngunit kapag hindi ko naaalagaan nang mabuti ang aking pamilya, pakiramdam ko ay pinababayaan ko sila. Lumalabas na ang aking mga pananaw at ideya ang problema. Ang buhay ng tao ay mula sa Diyos, at isinaayos ng Diyos na maparito ako sa mundong ito na may mga responsabilidad na dapat kong tuparin at isang misyon na dapat kong isakatuparan, hindi para mamuhay para sa aking pamilya o mga kamag-anak. Kung namuhay ako para maging isang mabuting asawa at mapagmahal na ina, at para alagaan nang mabuti ang aking pamilya, at hindi ko man lang magawa ang tungkuling dapat kong ginagawa, kung gayon ako na ang pinakamakasariling tao, at isang taong kinamumuhian at kinasusuklaman ng Diyos. Sa paglipas ng mga taon, napakaraming oras ang nasayang ko sa pagsisikap na maging isang mabuting asawa at mapagmahal na ina, at nawalan ako ng maraming pagkakataong gawin ang aking mga tungkulin. Hindi na ako puwedeng mamuhay nang ganoon pa. Kalaunan, sinadya kong ilagay ang aking puso sa aking tungkulin, at minsan kapag naiisip ko ang mga bagay sa bahay, nananalangin ako sa Diyos at hinihiling sa Kanya na protektahan ang puso ko para magawa kong unahin ang tungkulin ko, at bago ko pa namalayan, pumapayapa na ang puso ko. Paminsan-minsan, umuuwi ako para tumulong sa pag-aayos ng mga bagay-bagay, at anuman ang sabihin ng aking asawa o biyenan, hindi na gaanong nalilimitahan ang puso ko.

Noong Hunyo 2015, umalis ako para gawin ang aking tungkulin sa ibang lugar. Dati, kapag ginagawa ko ang tungkulin ko sa aking bayan, nakakauwi pa ako pagkatapos ng ilang panahon, ngunit sa pagkakataong ito, ilang buwan na akong hindi nakakabalik. Habang unti-unting lumalamig ang panahon, nagsimula na naman akong mag-alala, “Kumusta na kaya ang asawa ko at ang anak ko? Maayos kaya ang kalusugan ng mga magulang ko?” Sa pag-iisip ng mga bagay na ito, hindi na naman ako mapalagay at gusto ko nang bumalik sa aking bayan para gawin ang tungkulin ko. Napagtanto kong hindi tama ang ganitong pag-iisip, kaya nanalangin ako sa Diyos, hinihiling sa Kanya na protektahan ang aking puso. Kalaunan, nabasa ko ang mga salita ng Diyos: “Dapat ninyong hangarin ang lahat ng bagay na maganda at mabuti, at dapat ninyong matamo ang realidad ng lahat ng positibong bagay. Higit pa rito, dapat kayong maging responsable para sa inyong buhay, at hindi ninyo dapat ito ipagwalang-bahala. Pumaparito sa lupa ang mga tao at bihirang Ako ay matagpuan, at bihira ding magkaroon ng oportunidad na hanapin at matamo ang katotohanan. Bakit hindi ninyo pahalagahan ang magandang panahong ito bilang tamang landas na hahangarin sa buhay na ito? At bakit ninyo binabalewala palagi ang katotohanan at katarungan? Bakit ninyo palaging niyuyurakan at sinisira ang inyong sarili para sa kasamaan at karumihang nilalaro ang mga tao?” (Ang Salita, Vol. I. Ang Pagpapakita at Gawain ng Diyos. Mga Salita Para sa mga Kabataan at Matatanda). Talagang binigyang-inspirasyon ako ng mga salita ng Diyos at binigyan rin ako nito ng tamang layon sa buhay. Ang katotohanang nagawa kong tanggapin ang gawain ng Diyos sa mga huling araw at nagkaroon ako ng pagkakataong gawin ang tungkulin ko sa pagpapalaganap ng ebanghelyo ay isang pagpapala sa akin, at higit pa rito, pagtataas sa akin ng Diyos. Naisip ko kung paanong ginugol ni Pedro ang kanyang buhay sa paghahangad na makilala at mahalin ang Diyos. Nang ipagkatiwala sa kanya ng Diyos ang pagpapastol sa kawan, naramdaman niya ang pagmamahal at tiwala ng Diyos sa kanya, at lalo pa siyang naging handang hangarin ang katotohanan at ibigay ang lahat para bigyang-kasiyahan ang Diyos. Sa huli, ipinako siya nang patiwarik sa krus para sa Diyos, at nagbigay siya ng matunog na patotoo at natamo ang pagsang-ayon ng Diyos. Ang buhay ni Pedro ang pinakamakabuluhan. Ngayon ang pinakamahalagang panahon para sa pagpapalaganap ng ebanghelyo, at kailangan kong tularan ang halimbawa ni Pedro, pahalagahan ang aking pagkakataong gawin ang aking tungkulin, ilaan ang lahat ng aking lakas sa paghahangad ng katotohanan, at tuparin ang aking tungkulin para sa pagpapalaganap ng ebanghelyo ng kaharian. Pagkatapos niyon, hindi na ako gaanong nalilimitahan ng mga usapin sa pamilya sa paggawa ng aking tungkulin, at mas gumaan na ang pakiramdam ko.

Kalaunan, nabasa ko pa ang mga pinakabagong salita ng Diyos, at nagkaroon ako ng karagdagang kabatiran sa mga tradisyonal na kultural na ideya tungkol sa mararangal na babae, at mabubuting asawa at mga mapagmahal na ina. Sabi ng Diyos: “Gusto ng mga taga-Silangan na palaging maging maayos ang pag-uugali ng mga babae, para katawanin ang Tatlong Pagsunod at Apat na Birtud, na maging maalaga at mayumi—para sa anong layunin? Para madali silang makontrol. Ito ay isang nakakapinsalang ideolohiya na lumago mula sa tradisyonal na kultura ng Silangan, at talagang nakakasama ito sa mga tao, na sa huli ay nagdudulot sa mga babae na mamuhay nang walang direksiyon o mga sariling ideya. Hindi alam ng mga babaeng ito kung ano ang dapat nilang gawin, kung paano ito gagawin, o kung anong mga pagkilos ang tama o mali. Iniaalay pa nga nila ang kanilang buhay sa kanilang mga pamilya, subalit pakiramdam pa rin nila ay hindi sapat ang kanilang nagawa. Hindi ba’t ito ay isang uri ng pinsala sa mga babae? (Oo, ito nga.) Hindi man lang sila lumalaban kapag inaalis ang kanilang mga sariling karapatan, ang mga karapatang dapat nilang tinatamasa. Bakit hindi sila lumalaban? Sinasabi nilang: ‘Mali ang lumaban, hindi ito mabuti. Tingnan mo si ganito-at-ganyan, higit na mas mahusay sila kaysa sa akin at nagdusa nang mas higit pa, subalit hindi sila nagrereklamo.’ Bakit sila mag-iisip nang ganito? (Naimpluwensiyahan sila ng tradisyonal na kultural na pag-iisip.) Itong tradisyonal na kulturang ito ang nag-ugat nang malalim sa kalooban nila, at nagdulot sa kanila ng matinding pagdurusa. Paano nila nagagawang matiis ang ganitong uri ng pagdurusa? Alam na alam nilang masakit ang ganitong uri ng pagdurusa, na nagdudulot ito sa kanila ng pakiramdam ng walang magawa at nagpapasakit sa kanilang puso, kaya paano pa rin nila ito natatanggap? Ano ang obhetibong dahilan? Na ito ang kanilang kalagayang panlipunan, kaya hindi sila makalaya, kundi mababang-loob lang na tinatanggap ito. Ganito rin ang subhetibo nilang nararamdaman. Hindi nila nauunawaan ang katotohanan, o kung paano dapat mabuhay nang may dignidad ang mga babae, o ang tamang paraan ng pamumuhay ng mga babae. Walang nagsabi sa kanila ng mga ganitong bagay. Sa pagkakaalam nila, ano ang pamantayan para sa sariling asal at mga kilos ng mga babae? Tradisyonal na kultura. Iniisip nilang kung ano ang ipinamana sa mga henerasyon ay tama, at na kung may lumalabag dito, dapat na kondenahin ang kanilang konsensiya. Ito ang kanilang ‘pamantayan.’ Subalit tama ba talaga ang pamantayang ito? Dapat bang ilagay ito sa mga panipi? (Oo, dapat.) Hindi naaayon ang pamantayang ito sa katotohanan. Gaano man ka-aprubado o pinapaboran ang pag-uugali ng isang tao sa ilalim ng pagkontrol ng ganitong uri ng pag-iisip at pananaw, isa ba talaga itong pamantayan? Hindi, dahil labag ito sa katotohanan at pagkatao. Sa loob ng mahabang panahon, kinailangang alagaan ng mga babae sa Silangan ang buo nilang pamilya, at naging responsable sila sa lahat ng maliit na walang kuwentang usapin. Patas ba ito? (Hindi, hindi ito patas.) Kung gayon paano nila ito natitiis? Dahil nakatali sila sa ganitong uri ng pag-iisip at pananaw. Ang kakayahan nilang tiisin ito ay nagpapahiwatig na, sa kaibuturan, 80% silang sigurado na ito ang tamang bagay na gawin, at na kung magtitiis lang sila, matutugunan nila ang mga pamantayan ng tradisyonal na kultura. Kaya, tumatakbo sila patungo sa direksiyon na iyon, patungo sa mga pamantayang iyon. Kung, sa kaibuturan nila, naisip nilang mali ito at hindi nila ito dapat gawin, na hindi ito naaayon sa pagkatao, at na lumabag ito sa pagkatao at sa katotohanan, magagawa pa rin ba nila ito? (Hindi, hindi nila magagawa.) Kailangan nilang mag-isip ng paraan para makalayo sa mga taong iyon, at na hindi maging mga alipin nila. Subalit hindi mangangahas ang karamihan ng kababaihan na gawin ito—ano ang iniisip nila? Na kaya nilang mabuhay nang wala ang kanilang komunidad, subalit magdadala sila ng kakila-kilabot na stigma kung aalis sila, at magdurusa ng ilang partikular na kahihinatnan. Pagkatapos timbangin ito, iniisip nila na kung gagawin nila ito, pagtsitsismisan ng kanilang mga kasamahan ang tungkol sa kung paanong hindi sila marangal, kokondenahin sila ng lipunan sa ilang partikular na paraan at magkakaroon ng ilang partikular na opinyon tungkol sa kanila, at ang lahat ng ito ay magdudulot ng mga seryosong kahihinatnan. Sa huli, pinagninilayan nila ito at iniisip, ‘Mas mabuting pagtiisan na lang ito. Kung hindi, dudurugin ako ng bigat ng pagkondena!’ Ganito ang mga babaeng taga-Silangan, sa bawat henerasyon. Ano ang kinakailangan nilang tiisin sa likod ng lahat ng mabuting gawang ito? Ang pagkakait ng kanilang dignidad at karapatan bilang tao. Naaayon ba sa katotohanan ang mga kaisipan at pananaw na ito? (Hindi, hindi naaayon ang mga ito.) Hindi naaayon sa katotohanan ang mga ito. Pinagkaitan sila ng kanilang dignidad at karapatang pantao, at nawala ang kanilang integridad, ang kanilang independiyenteng pamumuhay at mga espasyo para sa pag-iisip, at ang kanilang mga karapatang magsalita at ipahayag ang mga sarili nilang pagnanais—lahat ng ginagawa nila ay para sa mga taong iyon sa tahanan. Ano ang layunin nila sa paggawa nito? Para matugunan ang mga pamantayang hinihingi ng tradisyonal na kultura sa mga babae, at para purihin sila ng ibang tao, tinatawag silang mabubuting asawa at mabubuting tao. Hindi ba’t isa itong uri ng pagpapahirap? (Oo, isa itong uri.) Tama ba o baluktot ang paraang ito ng pag-iisip? (Baluktot ito.) Naaayon ba ito sa katotohanan? (Hindi, hindi ito naaayon.)” (Ang Salita, Vol. IV. Paglalantad sa mga Anticristo. Ikawalong Aytem (Ikatlong Bahagi)). Pagkatapos basahin ang mga salita ng Diyos, talagang nakumpirma ang aking mga nararamdaman. Ako nga mismo ang uri ng taong inilalantad ng Diyos na labis na napinsala ng tradisyonal na kultura ni Satanas. Mula pa noong bata ako, ang mga imahe ng mararangal at mababait na bidang babae sa mga drama sa TV ay nag-iwan ng malalim na impresyon sa akin. Kaakibat ng edukasyon ng mga magulang ko at ng paghubog ng mga pananaw mula sa lipunan, ang aking mga kaisipan ay tuluyan nang nakulong. Itinuring kong pamantayan na dapat kong matugunan bilang isang babae ang pagiging isang mabuting asawa at mapagmahal na ina, at ang pag-aasikaso sa aking asawa at pagpapalaki ng aking anak, at pinanghawakan ko ang mga bagay na ito bilang mga positibong bagay. Ginugol ko ang aking mga araw sa pagiging sunud-sunuran sa pag-aalaga sa aking asawa at pamilya, nabubuhay lang para asikasuhin ang araw-araw na pamumuhay ng mga kapamilya ko, at namuhay akong walang anumang integridad at dignidad bilang tao, gayunman, iniisip kong may dangal ito. Sa paglipas ng mga taon, para mapanatili ang aking imahe bilang isang “mabuting babae,” kahit na narinig ko ang mga salita ng Diyos at alam kong katotohanan ang mga iyon, hindi ako nangahas na buong-tapang na hangarin ang mga ito. Kahit na sinubukan kong gawin ang aking tungkulin, palaging nasa ilalim ito ng kondisyon na hindi makakaabala sa buhay ng aking pamilya, at sa sandaling hindi ko naaalagaan nang mabuti ang aking pamilya, nagsisimula akong hindi mapalagay, iniisip kong pinababayaan ko sila, at nagmamadali akong mag-isip ng mga paraan para makabawi sa kanila. Para sa akin, mas gugustuhin ko pang iwanan ang aking mga tungkulin kaysa hindi sila alagaan. Sa realidad, parehong nasa hustong gulang ang asawa ko at ang biyenan ko, at sa puntong ito, nasa junior high na ang anak ko, kaya may lubos silang kakayahang alagaan ang kanilang sarili. Ngunit nag-aalala pa rin ako, at palagi kong nararamdamang mali na hindi ko sila alagaan. Paulit-ulit kong isinasantabi ang gawain ng iglesia, at isinasantabi ko ang buhay pagpasok ng mga kapatid ko. Talagang kamuhi-muhi ako at kaawa-awa! Ang pananampalataya sa Diyos at paggawa ng ating mga tungkulin ay ganap na likas at may katwiran. Malinaw na nilalabanan ng pamilya ko ang Diyos at pinipigilan ako sa paggawa ng mga tungkulin ko, ngunit sa halip na kilatisin sila, inakala ko pa ngang kasalanan ko ang hindi pag-aalaga sa kanila nang mabuti habang ginagawa ang mga tungkulin ko, at nakonsensiya ako. Sa wakas ay nakita kong ang mga tradisyonal na kultural na ideyang ito ay talagang nakapipinsala sa mga tao, at na lubusan nilang binaluktot ang aking pag-iisip, na naging dahilan para hindi ko makilala ang itim sa puti at ang tama sa mali. Ginagamit ni Satanas ang mga tradisyonal na kultural na ideya ng pagiging isang mabuting asawa at mapagmahal na ina, at ang Tatlong Pagsunod at Apat na Birtud, para iligaw tayo, na nagiging sanhi ng ating paniniwala na dapat tanggapin ng mga babae ang isang mababang posisyon sa pamilya at mamuhay na parang mga alipin ng iba, sa gayon ay inaalis sa mga babae ang kanilang malayang kalooban at karapatang umiral. Isa itong paraan ng pagkontrol at pagyurak sa mga babae. Hindi ko lang talaga makita nang malinaw ang mga bagay na ito, kaya patuloy akong napipinsala at nakokontrol ng mga tradisyonal na kultural na ideyang ito, at kaya paulit-ulit kong naaantala ang aking mga tungkulin, nawawalan ng determinasyong hangarin ang katotohanan, hindi ko nagagawa ang mga tungkuling dapat kong ginagawa, at namuhay akong walang anumang integridad at dignidad. Kung magpapatuloy ito, mauuwi lang ako sa pagkakatiwalag ng Diyos kapag natapos na ang Kanyang gawain. Nang mapagtanto ko ang mga bagay na ito, naging handa akong itakwil si Satanas mula sa kaibuturan ng aking puso, at hindi na mamuhay ayon sa mga tradisyonal na kultural na ideyang ito.

Pagkatapos ay nabasa ko pa ang mga salita ng Diyos: “Nilikha ng Diyos ang malayang kalooban para sa sangkatauhan, at ano ang mga kaisipang nagmumula sa malayang kaloobang ito? Naaayon ba ang mga ito sa pagkatao? Dapat kahit papaano ay naaayon ang mga kaisipang ito sa pagkatao. Bukod dito, nilayon din Niyang magkaroon ang mga tao ng tumpak na pananaw at pang-unawa sa lahat ng tao, pangyayari, at bagay sa takbo ng kanilang buhay, at pagkatapos ay makapili ng tamang landas para mabuhay at sumamba sa Diyos. Ang pamumuhay sa ganitong paraan ay ibinigay ng Diyos at dapat na tamasahin. Gayumpaman, ang mga tao ay pinaghihigpitan, ginagapos, at binabaluktot ng mga tinatawag na tradisyonal na kultura at moral na mga kasulatang ito sa kanilang buong buhay, at sa huli ay nagiging ano sila? Nagiging mga papet sila ng tradisyonal na kultura. Hindi ba’t dulot ito ng hindi pagkaunawa ng mga tao sa katotohanan? (Oo, ganoon nga.) Pipiliin ninyo bang tahakin ang landas na ito sa hinaharap? (Hindi, hindi ko pipiliin.) … Kaya, paano ka dapat kumilos? (Nang naaayon sa mga prinsipyo.) Siyempre tamang kumilos nang naaayon sa mga prinsipyo, at dapat mong tratuhin ang lahat nang naaayon sa mga prinsipyo, tratuhin sila bilang mga kapatid kung nananampalataya sila sa Diyos, at bilang mga walang pananampalataya kung hindi sila nananampalataya. Walang dahilan para sirain mo ang iyong sarili, baluktutin ang iyong integridad, o isuko ang iyong dignidad at mga karapatan sa pamamagitan ng pag-aalay ng iyong buhay para sa kanila. Hindi sila karapat-dapat para dito. May Isa lang sa mundong ito na karapat-dapat na paggugulan mo ng iyong buhay. Sino ito? (Ang Diyos.) Bakit? Dahil ang Diyos ang katotohanan, at ang Kanyang mga salita ang pamantayan para sa pag-iral, sariling asal, at mga kilos ng tao. Hangga’t mayroon kang Diyos, at mga salita ng Diyos, hindi ka lilihis, at magiging tumpak ka sa kung paano ka aasal at kikilos. Ito ang pangwakas na epekto na naisasakatuparan ng mga salita ng Diyos sa isang tao pagkatapos silang mailigtas” (Ang Salita, Vol. IV. Paglalantad sa mga Anticristo. Ikawalong Aytem (Ikatlong Bahagi)). Talagang nagbigay-liwanag sa puso ko ang mga salita ng Diyos. Isinasaayos ng Diyos ang pag-aasawa para sa mga tao upang matupad nila ang kanilang mga responsabilidad sa pamilya, hindi para gawing alipin ang mga tao, at lalong hindi para hayaang mamuhay ang sinuman para sa iba. Sa pag-aasawa, parehong may sariling mga responsabilidad at obligasyon ang asawang lalaki at asawang babae, at hindi kailangang pagbigyan ng sinuman ang damdamin ng iba. Anuman ang papel na ginagampanan ko sa pagsasama naming mag-asawa at sa pamilya, iyon ay isang responsabilidad lamang na dapat kong tuparin. Kapag hindi abala ang gawain sa iglesia, maaari kong tuparin ang aking mga responsabilidad bilang asawa at alagaan ang pang-araw-araw na pangangailangan ng aking pamilya. Pero kapag naging abala na ang tungkulin ko at wala na akong oras para umuwi, dapat kong unahin ang aking tungkulin. Pagkatapos kong maunawaan ang mga bagay na ito, nakaramdam ako ng lubos na paglaya at kalayaan sa puso ko. Para bang biglang bumukas ang isang bintana sa puso ko, na nagpuno sa akin ng liwanag.

Ang mga salita ng Diyos ang umakay sa akin para makalaya mula sa pagkakagapos at pinsalang dulot ng tradisyonal na ideya ng “pagiging isang mabuting asawa at mapagmahal na ina”; ngayon ay nagagawa ko nang tuparin ang aking tungkulin sa pagpapalaganap ng ebanghelyo ng kaharian—ito ang pinakadakilang pagpapala sa aking buhay, at ito ang nagbibigay ng halaga sa aking buhay. Salamat sa Diyos!


86. Hindi Na Mahirap Magsalita Nang Diretsahan

Ni Chen Ming, Tsina

Mula pa sa murang edad, itinuro na sa akin ng mga magulang ko na sa pakikipagrelasyon sa iba, dapat kong piliin ang mga salita ko ayon sa sitwasyon, huwag banggitin ang mga problema ng iba kahit nakikita ko ang mga ito, isaalang-alang ang damdamin ng iba kapag nagsasalita, at maging isang taong nailalagay ang sarili sa kalagayan ng iba at na madaling lapitan. Itinuro nila sa akin na sa ganitong paraan, hindi ako lilikha ng gulo para sa sarili ko, at magugustuhan ako ng ibang tao, at ito lang ang paraan para magkaroon ng puwang sa lipunan. Noong panahong iyon, pakiramdam ko ay may katuturan ito, at dapat akong umasal sa ganitong paraan, kaya bihira akong makipag-away o makipagtalo pagdating sa pakikipagrelasyon ko sa iba. Kahit na may makita akong anumang problema sa ibang tao, hindi ko ito itinuturo. Pagkatapos kong magsimulang manampalataya sa Diyos, ganito pa rin ang paraan ng pakikipagrelasyon ko sa iba, at bihira kong ituro o ilantad ang anumang mga problemang nakikita ko sa aking mga kapatid. Partikular na ganito ang nangyayari sa aking pakikitungo sa sister na kapareha ko. Kahit na malinaw kong nakikita ang mga problema sa paraan ng paggawa niya ng kanyang tungkulin at gusto ko itong ituro sa kanya, sa bawat pagkakataong nasa dila ko na ang mga salita, nilulunok ko na lang ulit ang mga ito. Palagi akong nag-aalala na kung ituturo ko ang kanyang mga problema at hindi niya ito tatanggapin, sisimangutan niya ako at magkakaroon ng masamang palagay laban sa akin. Kalaunan, sa pamamagitan ng mga salita ng Diyos, sa wakas ay nagkaroon ako ng kaunting pagkilatis sa tradisyonal na kultural na ideya na “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.”

Noong Oktubre 2021, nakatuwang ko si Sister Liu Lin, at responsable kami sa gawain ng iglesia. Makalipas ang ilang panahon, nakita kong wala siyang pasanin sa paraan ng pagtrato niya sa kanyang tungkulin. Responsable siya sa gawain ng ebanghelyo, ngunit hindi niya ito sinusubaybayan o pinangangasiwaan, at kapag nagtatanong ang mga lider tungkol sa gawain, hindi siya nagsusumite ng ulat. Tinanong ko siya kung bakit hindi niya isinumite ang ulat, at sinabi niyang hindi maganda ang pakiramdam niya. Nang makita kong ganito si Liu Lin, gusto kong ituro na ang saloobin niya sa kanyang tungkulin ay napakapabaya at na hindi siya nagpapakita ng anumang pagpapahalaga sa responsabilidad. Pero ng sandaling nakarating na sa dila ko ang mga salita, nilunok ko na lang ulit ang mga ito. Naisip ko, “Mas mabuting huwag nang magsalita ng kahit ano. Kung hindi niya ito tatanggapin at sisimangutan niya ako, magiging nakakaasiwa nang pakisamahan siya sa hinaharap.” Kaya wala na akong sinabi pa, iniisip na baka kapag medyo bumuti na ang kalusugan niya, isasapuso na niya ang kanyang gawain. Noong panahong iyon, sinabi ni Liu Lin na masakit ang kanyang batok, kaya ginamitan ko siya ng “gua sha” scraping, at sinabihan siyang pagtuunan ng pansin ang pag-eehersisyo, at nagsabi rin ng ilang salita ng pampalakas-loob. Gayumpaman, hindi ko itinuro ang mga problema sa paraan ng paggawa niya ng kanyang tungkulin. Isang araw, makalipas ang tatlong buwan, isang mangangaral ang nakipagbahaginan sa amin tungkol sa ilang detalyadong gampanin na may kaugnayan sa pangangaral ng ebanghelyo. Pagkatapos, tinanong ko si Liu Lin kung nakipagbahaginan na siya sa kanyang mga kapatid tungkol dito at kung naipatupad na ba niya ito. Sinabi niya, “Pahapyaw ko lang na nabanggit.” Galit na galit ako sa loob-loob ko, at gusto ko siyang pungusan, “Napakairesponsable mo. Hindi ba’t naaantala nito ang gawain?” Pero nang sandaling nasa dila ko na ang mga salita, nilunok ko na lang ulit ang mga ito. Naisip ko, “Kung pupungusan ko siya sa harap ng lahat, mapapahiya siya. Magkakaroon kaya siya ng masamang palagay laban sa akin? Sasabihin kaya niyang sadya ko siyang ipinahiya sa harap ng aming mga kapatid? Mas mabuting huwag nang magsalita.” Kaya pumunta ako para ipatupad ang gawain, at hindi ako nakipagbahaginan sa kanya o itinuro ang kanyang mga problema pagkatapos.

Sa pagtatapos ng Hunyo 2022, ilang sermon ang agarang nangangailangan ng pagsusuri. Nakipagtulungan na si Zhang Ting dito dati, kaya hiniling ko kay Liu Lin na makipagbahaginan sa kanya. Sa gabi, tinanong ko si Liu Lin kung nakipagbahaginan na ba siya nang detalyado kay Zhang Ting tungkol sa mga prinsipyo, pero, habang nakasimangot, naiinis niyang sinabi, “Naiintindihan na niya ang lahat—hindi na kailangang pag-usapan pa iyan nang ganoon kadetalyado!” Gusto ko siyang paalalahanan, “Kung hindi ka makikipagbahaginan nang detalyado, at nagkataong hindi malinaw kay Zhang Ting ang mga prinsipyo, hindi ba’t maaantala nito ang gawain?” Pero nang sandaling nasa dila ko na ang mga salita, nilunok ko na lang ulit ang mga ito. Naisip ko, “Mukhang masama na ang timpla niya noong tinanong ko siya tungkol doon kanina. Kung ituturo ko na naman ang kanyang mga pagkukulang, lalo pa siyang magagalit. Paano na kami magkakasundo sa hinaharap?” Kaya hindi ko itinuro ang kanyang mga problema, at mahina ko lang na sinabing kailangan niyang baguhin ang mga bagay-bagay sa hinaharap. Kalaunan, dahil sa bigong naarok ni Zhang Ting ang mga prinsipyo, kinailangang ulitin ang trabaho, at ang isang bagay na dapat sana’y natapos sa isang araw ay naantala nang mahigit sampung araw. Sumulat ang mga nakatataas na lider para sabihing wala kaming pasanin sa paggawa ng aming tungkulin at hindi mabisa ang aming gawain. Nakaramdam ako ng pananisi sa sarili sa puso ko. May kaugnayan sa akin ang pagkaantalang ito. Nakita kong iresponsable si Liu Lin sa paggawa ng kanyang tungkulin, ngunit hindi ko kailanman inilantad ang kanyang mga problema para protektahan ang aming relasyon. Naantala nito ang gawain. Noong panahong iyon, labis na nasusupil at puno ng pasakit ang puso ko. Sa sandaling huminahon ako, naisip ko, “Anong mga aral ang gusto ng Diyos na matutuhan ko mula sa mga bagay na ito na Kanyang isinaayos?” Nanalangin ako sa Diyos, “Mahal kong Diyos, nakita kong ang sister na kapareha ko ay walang pasanin sa paggawa ng kanyang tungkulin at naantala niya ang gawain, ngunit hindi ako nangangahas na ituro ang kanyang mga problema dahil natatakot akong sisimangutan niya ako. Mahal kong Diyos, nawa’y bigyang-liwanag Mo ako at akayin para matuto ako ng mga aral mula sa bagay na ito.”

Isang araw, nanood ako ng isang video ng patotoong batay sa karanasan. Ang patotoo ng sister at ang mga salita ng Diyos na sinipi roon ay nagbigay sa akin ng kaunting pagkaunawa sa aking sarili. Sabi ng Diyos: “Ang pagsasagawa ng katotohanan ay hindi tungkol sa pagsasabi ng mga walang-saysay na salita o pagsigaw ng mga islogan. Sa halip, tungkol ito sa kung paanong, anuman ang makaharap ng mga tao sa buhay, hangga’t kinabibilangan ito ng mga prinsipyo para sa pag-asal, ng kanilang mga perspektiba sa mga bagay-bagay, o ang usapin ng pagganap sa kanilang mga tungkulin, kailangan nilang magpasya, at dapat nilang hanapin ang katotohanan, hanapin ang batayan at mga prinsipyo sa mga salita ng Diyos, at pagkatapos ay hanapin ang isang landas sa pagsasagawa. Ang mga nakapagsasagawa sa ganitong paraan ay mga taong hinahangad ang katotohanan. Ang magawang hangarin ang katotohanan sa ganitong paraan gaano man katindi ang mga paghihirap na nararanasan ng isang tao ay ang pagtahak sa landas ni Pedro, sa landas ng paghahanap ng katotohanan. Halimbawa: Anong prinsipyo ang dapat itaguyod pagdating sa pakikisalamuha sa iba? Ang orihinal mong pananaw ay na ‘Ang pagkakasundo-sundo ay yaman; ang pagtitiis ay karunungan,’ at na dapat mong makasundo ang lahat, iwasang mapahiya ang iba, at wala kang mapasama ng loob, para maging madali na makasundo ang iba sa hinaharap. Napipigilan ng ganitong pananaw, nananahimik ka kapag nasasaksihan mo na gumagawa ang iba ng masasamang bagay o lumalabag sila sa mga prinsipyo. Mas gugustuhin mo nang ang iglesia ang magdusa ng mga kawalan kaysa mapasama mo ang loob ng sinuman. Sinuman ang nakakasalamuha mo, hinahangad mong makasundo siya. Iniisip mo palagi ang mga damdamin ng tao at na hindi ka mapahiya kapag ikaw ay nagsasalita, at lagi kang nagsasabi ng mga salitang magandang pakinggan para pasayahin ang iba. Kahit pa matuklasan mong may mga problema sa isang tao, pinipili mong pagtimpian siya, at pag-usapan na lamang siya kapag siya ay nakatalikod, ngunit kapag kaharap siya ay pinapangalagaan mo pa rin ang kapayapaan at pinananatili mo ang inyong ugnayan. Ano ang palagay mo sa pag-asal sa ganitong paraan? Hindi ba’t iyon ay asal ng isang mapagpalugod ng mga tao? Hindi ba’t medyo tuso ito? Nilalabag nito ang mga prinsipyo ng pag-asal. Hindi ba’t kababaan ang umasal ka sa ganoong paraan? Ang mga kumikilos nang ganito ay hindi mabubuting tao, at hindi ito marangal na paraan ng pag-asal. Kahit gaano ka pa nagdusa, at kahit gaano pa kalaki ang iyong binayaran, kung umaasal ka nang walang prinsipyo, nabigo ka sa aspektong ito, at hindi ka kikilalanin, tatandaan, o tatanggapin sa harap ng Diyos” (Ang Salita, Vol. III. Ang mga Diskurso ni Cristo ng mga Huling Araw. Para Magampanan nang Maayos ng Isang Tao ang Kanyang Tungkulin, Dapat Magtaglay man Lang Siya ng Konsensiya at Katwiran). Ang mga salita ng Diyos ay kasinglinaw ng salamin. Ang pagsasagawa ng katotohanan ay ang pag-asal at pagkilos nang naaayon sa mga katotohanang prinsipyo, nang hindi inaalintana ang mga personal na damdamin o takot na makasakit ng iba. Hindi ako umasal nang naaayon sa mga katotohanang prinsipyo sa pakikipagrelasyon ko sa iba. Palagi akong umaasa sa mga personal na damdamin, takot na makasakit ng iba, at pinoprotektahan ang aking mga interpersonal na relasyon. Nakita kong bilang isang lider, walang pakialam si Liu Lin sa kanyang gawain. Bilang kanyang katrabaho, dapat kong itinuro ang kanyang mga problema sa paggawa ng kanyang tungkulin, ngunit natatakot akong magiging asiwa ang aming relasyon kung hindi niya ito tatanggapin, at magiging mahirap na para sa amin na magkasundo sa hinaharap. Para mapanatili ang relasyon namin ng pagiging magkaibigan, pinalakas ko ang loob niya gamit ang ilang mababaw na salita para ipakita sa kanya na kaya kong mailagay ang sarili ko sa kalagayan niya at maging mapagsaalang-alang. Sa panlabas, hindi ako nakikipag-away o nakikipagtalo kay Liu Lin, at sinikap kong manatiling kasundo niya; nagsasalita lang ako ng mga kaaya-ayang salita para mapanatili ang maka-lupang relasyon sa kanya, ngunit napinsala ang gawain ng iglesia. Mayroon pa bang anumang pagkatao sa aking mga kilos? Masyado akong makasarili at masyadong mapanlinlang! Naisip ko kung gaano kamahal ng Diyos ang matatapat na tao, at kinasusuklaman Niya ang mga tuso at mapanlinlang na mapagpalugod ng tao. Sa pag-asal ko sa ganitong paraan, hindi ba’t napapasuklam ko ang Diyos? Naisip ko na ang tungkulin ay atas ng Diyos sa sangkatauhan, at dapat kong pangalagaan ang mga kapakanan ng sambahayan ng Diyos. Nang makita kong hindi nakakabuti sa gawain ang paraan ng paggawa ni Liu Lin, dapat ko iyong itinuro sa kanya at tinulungan siya, at hindi ako natakot sa kung anu-ano.

Isang araw, habang nasa isang pagtitipon, ang isang sipi ng mga salita ng Diyos na kinain at ininom namin ay nagbigay sa akin ng kaunting pagkaunawa sa mga problema ko. Sabi ng Makapangyarihang Diyos: “May isang doktrina sa mga pilosopiya para sa mga makamundong pakikitungo na nagsasabing, ‘Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan.’ Nangangahulugan ito na para mapanatili ang mabuting pagkakaibigang ito, dapat manahimik ang isang tao tungkol sa mga problema ng kanyang kaibigan, kahit malinaw niyang nakikita ang mga iyon. Sumusunod siya sa mga prinsipyo ng hindi paghampas sa mga tao sa mukha o pagpuna sa kanilang mga pagkukulang. Nililinlang nila ang isa’t isa, pinagtataguan ang isa’t isa, at iniintriga ang isa’t isa. Bagama’t alam na alam nila kung anong klaseng tao ang isa’t isa, hindi nila iyon sinasabi nang tahasan, kundi gumagamit sila ng mga tusong pamamaraan para mapanatili ang kanilang ugnayan. Bakit nanaisin ng isang tao na ingatan ang gayong mga relasyon? Tungkol iyon sa hindi pagnanais na magkaroon ng mga kaaway sa lipunang ito, sa loob ng grupo ng isang tao, na mangangahulugan na madalas na malalagay ang sarili sa mapanganib na mga sitwasyon. Dahil alam mong magiging kaaway mo ang isang tao at pipinsalain ka niya matapos mong punahin ang kanyang mga pagkukulang o matapos mo siyang saktan, at dahil ayaw mong ilagay ang sarili mo sa gayong sitwasyon, ginagamit mo ang doktrina ng mga pilosopiya para sa mga makamundong pakikitungo na nagsasabing, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila.’ Batay rito, kung ganoon ang relasyon ng dalawang tao, maituturing ba silang tunay na magkaibigan? (Hindi.) Hindi sila tunay na magkaibigan, lalong hindi sila magkatapatang-loob. Kaya, ano ba talagang klaseng relasyon ito? Hindi ba’t isa itong pangunahing ugnayang panlipunan? (Oo.) Sa gayong mga ugnayang panlipunan, hindi puwedeng makipag-usap ang mga tao nang taos-puso, ni magkaroon ng malalalim na koneksyon, ni magsabi ng anumang gusto nila. Hindi nila masabi nang malakas ang nasa puso nila, o ang mga problemang nakikita nila sa ibang tao, o ang mga salitang makakatulong sa ibang tao. Sa halip, pumipili sila ng magagandang bagay na sasabihin, para patuloy silang magustuhan ng iba. Hindi sila nangangahas na sabihin ang totoo o itaguyod ang mga prinsipyo, kaya napipigilan ang iba na makabuo ng mga mapanlabang kaisipan tungkol sa kanila. Kapag walang sinumang nagiging banta sa isang tao, hindi ba’t mamumuhay ang taong iyon nang medyo maginhawa at mapayapa? Hindi ba’t ito ang layon ng mga tao sa pagtataguyod sa kasabihang, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? (Oo.) Malinaw na ito ay isang baluktot at mapanlinlang na paraan para manatiling buhay, na may elemento ng pagiging mapagbantay, na ang layon ay pangalagaan ang sarili. Sa pamumuhay nang ganito, ang mga tao ay walang mga katapatang-loob, walang matatalik na kaibigan na mapagsasabihan nila ng kahit anong gusto nila. Sa pagitan ng mga tao, mayroon lang pagbabantay laban sa isa’t isa, pagsasamantala sa isa’t isa, at pagpapakana laban sa isa’t isa, kung saan ang bawat tao ay kinukuha ang kailangan nila mula sa ugnayan. Hindi ba’t ganoon iyon? Sa ugat nito, ang layon ng ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’ ay para hindi mapasama ang loob ng iba at hindi magkaroon ng mga kaaway, para protektahan ang sarili sa pamamagitan ng hindi pananakit sa sinuman. Isa itong diskarte at pamamaraan na ginagamit ng isang tao para hindi siya masaktan. Kung titingnan ang ilang aspektong ito ng diwa nito, marangal ba na igiit sa wastong asal ng mga tao na, ‘Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila’? Positibo ba ito? (Hindi.) Kung gayon, ano ang itinuturo nito sa mga tao? Na kailangan ay hindi mo mapasama ang loob o masaktan ang sinuman, kung hindi, sa huli ay ikaw ang masasaktan; at gayundin, na hindi ka dapat magtiwala kaninuman. Kung sasaktan mo ang sinuman sa iyong mabubuting kaibigan, unti-unting magbabago ang inyong pagkakaibigan: Mula sa pagiging mabuti at matalik mong kaibigan ay magiging estranghero siya o isang kaaway. Anong mga problema ang malulutas ng pagtuturo sa mga tao na kumilos nang ganito? Kahit na, sa pamamagitan ng pagkilos sa ganitong paraan, hindi ka nagkakaroon ng mga kaaway at nawawalan pa nga ng iilan, dahil ba dito ay hahangaan at sasang-ayunan ka ng mga tao, at palagi kang ituturing na kaibigan? Ganap ba nitong nakakamit ang pamantayan para sa wastong asal? Sa pinakamainam, hindi na ito hihigit pa sa isa lamang pilosopiya para sa mga makamundong pakikitungo. Maituturing bang mabuting wastong asal ang pagsunod sa pahayag at kaugaliang ito? Hinding-hindi” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Ang inilantad ng mga salita ng Diyos ay ang mismong tunay kong kalagayan. Noon pa man, lubha na akong mapagsaalang-alang at mapagmalasakit sa pakikipag-ugnayan ko sa iba. Kapag may napapansin akong anumang problema sa ibang tao, hindi ko iyon ipinapakita sa kanila, dahil takot akong masira ang aming relasyon. Sa partikular, noong ginagawa ko ang mga tungkulin ko kasama si Liu Lin, nakita ko na ang saloobin niya sa kanyang tungkulin ay napakapabaya at naantala nito ang gawain ng iglesia. Gusto kong ituro ang mga problema niya, pero kapag nakikita kong hindi siya masaya, parang may bumabara sa lalamunan ko, at wala akong masabi, sa takot na masira ko ang aming relasyon. Umaasa ako sa mga satanikong landas para mabuhay, tulad ng “Mabuti ka, mabuti ako, lahat ay mabuti,” “Tumatagal at gumaganda ang pagkakaibigan sa pananahimik sa mga kasalanan ng mabubuting kaibigan,” at “Kung hahampasin mo ang iba, huwag mo silang hampasin sa mukha; kung pupunahin mo ang iba, huwag mong punahin ang mga pagkukulang nila,” at naging napakatuso at mapanlinlang. Sa bawat pagkakataon, isinasaalang-alang ko ang sarili kong mga interes at pinoprotektahan ang mga relasyon ko sa iba. Ganito na ako mula pa noong bata ako: Hindi ko prangkang ipinapakita sa iba ang mga problema nila kapag napapansin ko ang mga ito. Akala ko, iyon ay pagiging mapagsaalang-alang, at isang palatandaan ng mabuting pagkatao. Gayumpaman, ang mga taong tunay na may mabuting pagkatao ay may pagpapahalaga sa katapatan at responsabilidad sa kanilang tungkulin. Mayroon silang matapat na puso kapwa sa ibang tao at sa Diyos, kayang protektahan ang mga kapakanan ng sambahayan ng Diyos, at kayang makipagbahaginan, tumulong, magturo, at maglantad kapag nakikita nilang gumagawa ang iba ng mga bagay na lumalabag sa mga katotohanang prinsipyo, upang ang mga tao ay agad na makaunawa at makapagbalik-loob. Dati, naniniwala ako na ang hindi pagbanggit sa mga problema ng iba kapag napapansin ko ang mga ito ay pagtulong sa kanila na hindi mapahiya, pagpapakita sa kanila ng konsiderasyon, at pagkakaroon ng mabuting pagkatao. Mali pala ang ganitong pananaw ko. Sa panlabas, ang mga tradisyonal na kultural na ideyang ito ay nakaayon sa pagkatao at moralidad, pero sa diwa, hinihikayat nito ang mga tao na gumamit ng mga pakana at manloko, na nagiging dahilan para ang mga tao ay lalong maging tuso at mapanlinlang. Kung patuloy akong mamumuhay ayon sa mga tradisyonal na kultural na ideyang ito, hindi kailanman magbabago ang mga tiwali kong disposisyon, at hindi ko kailanman maisasabuhay ang normal na pagkatao.

Sa paghahanap, nabasa ko pa ang mga salita ng Diyos: “Ang salita bang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila’ ay mabuti o masama? Ang salita bang ‘punahin’ ay may antas kung saan tumutukoy ito sa pagkahayag o pagkalantad ng mga tao sa mga salita ng Diyos? (Wala.) Mula sa Aking pagkaunawa sa salitang ‘punahin’ batay sa pag-iral nito sa wika ng tao, wala itong gayong kahulugan. Ang diwa nito ay isang medyo mapaminsalang uri ng paglalantad; nangangahulugan ito na ilantad ang mga problema at pagkukulang ng mga tao, o ang ilang bagay at pag-uugali na lingid sa kaalaman ng iba, o ilang intriga, ideya, o pananaw na nasa likod. Ito ang kahulugan ng salitang ‘punahin’ sa kasabihang ‘kung pupunahin mo ang iba, huwag mong punahin ang mga pagkukulang nila.’ Kung ang dalawang tao ay magkasundo at magkatapatang-loob, na walang mga hadlang sa pagitan nila, at kapwa sila umaasa na maging pakinabang at tulong sa isa’t isa, magiging pinakamainam para sa kanila na umupo nang magkatabi at ilantad ang mga problema ng isa’t isa nang bukas at taos-puso. Ito ay nararapat, at hindi ito pagpuna sa mga pagkukulang ng iba. Kapag natuklasan mo ang mga problema ng ibang tao ngunit nakita mong hindi pa niya kayang tanggapin ang payo mo, huwag ka na lang magsalita ng kahit ano, para maiwasan ang away o alitan. Kung gusto mo siyang tulungan, maaari mong hingin ang kanyang opinyon at tanungin muna siya, ‘Nakikita kong medyo may problema ka, at nais kong bigyan ka ng kaunting payo. Hindi ko alam kung makakaya mo itong tanggapin. Kung makakaya mo, sasabihin ko sa iyo. Kung hindi mo makakaya, sasarilinin ko muna ito sa ngayon at hindi ako magsasalita.’ Kapag sinabi niyang ‘Pinagkakatiwalaan kita. Anuman ang sasabihin mo ay magiging katanggap-tanggap; kaya ko itong tanggapin,’ ang ibig sabihin niyon ay nabigyan ka ng pahintulot, at maaari mo nang isa-isang ipaalam sa kanya ang kanyang mga problema. Hindi lamang niya lubusang tatanggapin ang sasabihin mo, kundi makikinabang din siya mula rito, at maaari pa ring mapanatili ninyong dalawa ang isang normal na relasyon. Hindi ba iyan pagtrato sa isa’t isa nang may sinseridad? (Oo.) Ito ang tamang pamamaraan ng pakikipag-ugnayan sa iba; hindi ito pagpuna sa mga pagkukulang ng iba. Ano ang ibig sabihin ng huwag ‘punahin ang mga pagkukulang ng iba,’ gaya ng sabi ng kasabihang pinag-uusapan? Nangangahulugan ito na huwag magsalita tungkol sa mga kakulangan ng iba, na huwag magsalita tungkol sa mga pinakamaselan nilang problema, na huwag ilantad ang diwa ng kanilang problema, at na huwag masyadong maging lantaran sa pagpuna. Nangangahulugan ito na magbigay lang ng ilang mabababaw na komento, sabihin ang mga bagay na karaniwang sinasabi ng lahat, sabihin ang mga bagay na naiintindihan na ng tao mismo, at huwag maglantad ng mga pagkakamaling nagawa ng tao dati o mga sensitibong isyu. Anong magiging pakinabang nito sa tao kung kikilos ka nang ganito? Marahil ay hindi mo sila nainsulto o naging kaaway, pero ang nagawa mo ay hindi nakakatulong o nakakabuti sa kanila. Kaya, ang mismong pariralang ‘huwag mong punahin ang mga pagkukulang ng iba’ ay hindi tuwiran at isang uri ng panlilinlang na hindi hinahayaan na tratuhin ng mga tao ang isa’t isa nang may sinseridad. Maaaring sabihin ng isang tao na ang pagkilos sa ganitong paraan ay pagkimkim ng masasamang layunin; hindi ito ang tamang paraan ng pakikipag-ugnayan sa iba. Itinuturing pa nga ng mga walang pananampalataya ang ‘kung pupunahin mo ang iba, huwag mong punahin ang mga pagkukulang nila’ bilang isang bagay na dapat gawin ng isang taong may marangal na moralidad. Malinaw na isa itong mapanlinlang na pamamaraan ng pakikipag-ugnayan sa iba, na ginagamit ng mga tao para protektahan ang kanilang sarili; hindi talaga ito isang tamang sistema ng pakikipag-ugnayan. Ang mismong hindi pagpuna sa mga pagkukulang ng iba ay kawalan ng sinseridad, at marahil ay may lihim na intensyon sa pagpuna sa mga pagkukulang ng iba” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (8)). Pagkatapos kong basahin ang mga salita ng Diyos, naunawaan ko kung ano ang ibig sabihin ng pagpuna sa ibang tao, at kung paano hindi mamuna kundi sa halip ay tumulong sa mga tao. Ang pagpuna sa ibang tao ay kinapapalooban ng mga personal na intensyon at pakana; layunin nitong ipahiya ang ibang tao o hangaring makipagkompetensiya para sa personal na kapakinabangan. Ang mga problema at kakulangan ng ibang tao ay pinalalaki nang walang limitasyon, at minamaliit sila at kinokondena para sa huli ay makamit ang layuning makinabang para sa sarili. Gayumpaman, ang pagtuturo at paglalantad sa mga problema ng mga tao ay naglalayong tulungan sila. Kung makatuklas tayo ng isang seryosong problema sa ibang tao na hindi nila mismo nakikilala, ang mapagmahal na pagtuturo nito, pakikipagbahaginan, paglalantad, at paghihimay nito alinsunod sa kanilang tayog ay hindi pagpuna, kundi pagtulong sa kanila. Ito ang dapat gawin ng mga taong may normal na pagkatao. Nakita kong walang pasanin si Liu Lin sa kanyang tungkulin at gusto ko itong ituro sa kanya, pero pakiramdam ko, kung gagawin ko ito, para ko na siyang pinupuna. Ang ganitong pananaw ko ay mali at nakalilinlang. Kung sadya ko siyang minamaliit at ipinapahiya, para magkaroon ng negatibong opinyon sa kanya ang kanyang mga kapatid at para magmukha akong may dinadalang pasanin, iyon ang matatawag na pagpuna. Pero sa katunayan, wala akong ganitong mga intensyon. Gusto ko lang protektahan ang gawain ng iglesia at tulungan siya, kaya hindi iyon pagpuna.

Kalaunan, nakita ko si Liu Lin. Nang ituturo ko na sana ang mga problema niya, nag-aalangan pa rin ako sa puso ko at nag-aalala na baka sumimangot siya sa akin, kaya patuloy akong tumawag sa Diyos sa puso ko para akayin Niya akong isagawa ang katotohanan. Sa oras na ito, naalala ko ang isang sipi ng mga salita ng Diyos na nabasa ko dati, at hinanap ko ito para basahin. Sabi ng Makapangyarihang Diyos: “Kung taglay mo ang mga intensiyon at pananaw ng isang mapagpalugod ng mga tao, kung gayon, sa lahat ng bagay, hindi mo isasagawa ang katotohanan o itataguyod ang prinsipyo, at lagi kang mabibigo at matutumba. Kung hindi ka mapupukaw at hindi mo hahanapin ang katotohanan kailanman, isa kang hindi mananampalataya, at hindi mo kailanman makakamit ang katotohanan at ang buhay. Ano, kung gayon, ang dapat mong gawin? Kapag naharap ka sa ganitong mga bagay, dapat kang manalangin sa Diyos at tumawag sa Kanya, magmakaawa para sa pagliligtas Niya, at hilingin na bigyan ka Niya ng pananalig at lakas at bigyan ka ng kakayahang itaguyod ang mga prinsipyo, magawa ang dapat mong gawin, mapangasiwaan ang mga bagay-bagay ayon sa mga prinsipyo, matatag na manindigan sa posisyong kinatatayuan mo, protektahan ang mga interes ng sambahayan ng Diyos, at pigilan na magdusa ng anumang mga kawalan ang gawain ng sambahayan ng Diyos. Kung kaya mong maghimagsik laban sa sarili mong mga interes, pride, at pananaw ng isang mapagpalugod ng tao, at kung ginagawa mo ang dapat mong gawin nang may matapat at buong puso, kung gayon, matatalo mo na si Satanas at matatamo ang aspektong ito ng katotohanan. Kung lagi kang nagpupumilit na mamuhay ayon sa pilosopiya ni Satanas, na pinoprotektahan ang mga relasyon mo sa iba, hindi kailanman isinasagawa ang katotohanan, at hindi naglalakas-loob na sumunod sa mga prinsipyo, magagawa mo bang isagawa ang katotohanan sa iba pang mga bagay? Wala ka pa ring pananalig o lakas. Kung hindi mo nagagawa kahit kailan na hanapin o tanggapin ang katotohanan, tutulutan ka ba ng gayong pananalig sa Diyos na matamo ang katotohanan? (Hindi.) At kung hindi mo matamo ang katotohanan, maaari ka bang maligtas? Hindi maaari. Kung lagi kang namumuhay ayon sa pilosopiya ni Satanas, lubos na walang katotohanang realidad, hindi ka maliligtas kailanman” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Binigyan ako ng lakas ng mga salita ng Diyos. Hindi na ako puwedeng maging isang tusong mapagpalugod ng tao. Talagang kailangan kong isagawa ang katotohanan. Kahit pa sumimangot sa akin si Liu Lin o hindi, kailangan kong ituro ang mga problema niya at protektahan ang mga interes ng iglesia, para bigyang-kasiyahan ang Diyos. Humugot ako ng lakas ng loob para ituro ang mga problema niya. Nang marinig ito ni Liu Lin, kahit medyo hindi siya natuwa, inamin din niya ang sarili niyang mga problema.

Kalaunan, nabasa ko pa ang mga salita ng Diyos: “Ano ang pakikipagtulungan? Kailangang magawa ninyong makipagtalakayan ng mga bagay-bagay sa isa’t isa, at maipahayag ang inyong mga pananaw at opinyon; dapat punan at pangasiwaan ninyo ang isa’t isa, at maghanap kayo mula sa isa’t isa, magtanong sa isa’t isa, at paalalahanan ninyo ang isa’t isa. Iyon ang pakikipagtulungan nang may pagkakasundo. Sabihin, halimbawa, na pinangangasiwaan mo ang isang bagay ayon sa sarili mong kalooban, at may nagsabi na, ‘Mali ang ginawa mo, ganap na labag sa mga prinsipyo. Bakit mo ito pinangasiwaan kung paano mo gusto, nang hindi hinahanap ang katotohanan?’ Dito, sasabihin mo na, ‘Tama iyan—natutuwa akong inalerto mo ako! Kung hindi, puwedeng magdulot ito ng kapahamakan!’ Iyan ang pag-uudyok sa isa’t isa. Ano, kung gayon, ang pangangasiwa sa isa’t isa? Ang bawat isa ay may tiwaling disposisyon, at puwedeng maging pabasta-basta sa paggawa ng kanyang tungkulin, pinangangalagaan lamang ang sarili niyang katayuan at karangalan, hindi ang mga kapakanan ng sambahayan ng Diyos. Ang gayong mga kalagayan ay naroroon sa bawat tao. Kung nalaman mong may problema ang isang tao, dapat magkaroon ka ng pagkukusang makipagbahaginan sa kanya, paalalahanan mo siya na gawin ang kanyang tungkulin ayon sa mga prinsipyo, habang hinahayaan itong tumayo bilang isang babala sa iyong sarili. Iyon ay pangangasiwa sa isa’t isa. Ano ang tungkulin ng pangangasiwa sa isa’t isa? Nilalayon nitong pangalagaan ang mga interes ng sambahayan ng Diyos, at iiwas din ang mga tao sa maling landas” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Mula sa mga salita ng Diyos, naunawaan ko na kapag nagtutulungan sa paggawa ng ating tungkulin, dapat nating pangasiwaan ang isa’t isa, at kung makita nating gumagawa ang ating kapareha ng mga bagay na lumalabag sa mga prinsipyo, dapat natin itong ituro at makipagbahaginan at tulungan sila. Ito ay paggawa ng tungkulin alinsunod sa mga katotohanang prinsipyo. Makatutulong ito sa mga tao na maunawaan ang katotohanan at, higit pa rito, pinoprotektahan nito ang gawain ng iglesia. Kasabay nito, bilang mga lider o manggagawa, dapat nating tratuhin ang ating mga kapatid alinsunod sa mga katotohanang prinsipyo. Para sa mga hindi pa matagal na nananampalataya sa Diyos at may mababang tayog, dapat tayong mapagmahal na makipagbahaginan para tulungan sila kung matuklasan natin silang nagbubunyag ng mga tiwaling disposisyon o gumagawa ng mga bagay na lumalabag sa mga prinsipyo. Para naman sa mga matagal nang nananampalataya sa Diyos at nakauunawa ng mga prinsipyo, ngunit iresponsable sa kanilang gawain, dapat itong ituro at ilantad. Kung hindi sila magpapakita ng kahit katiting na pagsisisi matapos itong ituro at ilantad nang maraming beses, kung gayon, dapat silang tanggalin alinsunod sa mga prinsipyo. Kalaunan, nakita kong hindi pa rin nagbabago ang saloobin ni Liu Lin sa paggawa ng kanyang tungkulin, kaya matapos kong talakayin ito kasama ang isa ko pang kapareha, iniulat namin ang kanyang pag-uugali sa mga nakatataas na lider. Tinanggal sa tungkulin ng mga nakatataas na lider si Liu Lin.

Pagkatapos, kapag nakakakita ako ng mga problema sa paraan ng paggawa ng mga kapatid sa kanilang tungkulin, hindi ko na lamang isinasaalang-alang ang sarili kong reputasyon at pinoprotektahan ang relasyon ko sa kanila. Kaya kong ituro ang kanilang mga problema at tulungan sila alinsunod sa kanilang tayog. Sa pagsasagawa sa ganitong paraan, nakinabang ang aking mga kapatid at napanatag ang puso ko. Naranasan ko na kung magsasagawa ka alinsunod sa mga salita ng Diyos at sa mga katotohanang prinsipyo, magiging kalmado at payapa ang iyong puso. Salamat sa Diyos sa Kanyang paggabay!


87. Paano Harapin ang Pagmamahal at Pag-aaruga ng mga Magulang

Ni Song Zhi, Tsina

Noong Oktubre 2019, inaresto ako ng pulis sa isang pagtitipon at sinentensiyahan ng dalawa’t kalahating taon sa kulungan. Disinuwebe anyos ako noon. Nang matapos ang sentensiya ko at pinalaya na ako, sinundo ako ni mama. Ilang taon kaming hindi nagkita, at nang makita ko si mama na mas lalo pang naging haggard at mas dumami ang puting buhok niya, hindi ko mailarawan sa salita ang lungkot na naramdaman ko. Habang nakaupo sa tren, naisip ko kung paanong mula pagkabata, sobrang mahal ako ng mga magulang ko at hindi nila ako hinayaang magdusa. Ako lang ang anak sa pamilya, at palagi nila akong inuuna sa lahat ng bagay. Lalo na kapag nagkakasakit o nasusugatan ako, mas kinakabahan pa sila kaysa sa akin. Naaalala ko noong katorse anyos ako, nabali ang binti ko habang umaakyat ng bundok. Naghalinhinan sina Papa at Mama sa pag-aalaga sa akin sa ospital, at kahit na hindi marami ang araw ng pahinga ni Papa, ginamit niya ang iilang araw ng bakasyon niya para samahan ako. Nang makita siyang nakahiga at pagod na pagod sa kama para sa bantay, nadurog ang puso ko. Sinisi ko ang sarili ko sa pagiging pasaway at sa pagdudulot ng gulo sa kanila. Nang magsimula akong manampalataya sa Diyos, umalis ako ng bahay para gawin ang tungkulin ko. Kahit na ayaw sana nina Mama at Papa na umalis ako, sinuportahan pa rin nila ako, at binigyan pa nga nila ako ng tulong pinansyal. Lalo na noong naaresto ako, halos mabaliw sa pag-aalala ang mga magulang ko, at alam kong sa loob ng dalawa’t kalahating taon na iyon, namuhay sila sa pagdurusa at matinding pag-aalala. Naramdaman kong napakalaki ng pagkakautang ko sa kanila. Naisip ko na sa buong buhay ko, wala pa akong nagawa para sa mga magulang ko. Sa halip, lagi ko na lang silang pinag-aalala. Lalo na nang makita ko si mama na mahimbing na natutulog sa tren, alam kong hindi na siya nakatulog nang mahimbing mula noong maaresto ako. Sobra kong sinisi ang sarili ko, at naramdaman kong hindi ko natupad ang mga responsibilidad ko bilang anak. Ngayong malaki na ako, dapat na akong kumita ng pera para suportahan sila at hindi na sila dapat pang mag-alala para sa akin. Pag-uwi ko sa bahay, binalak kong maghanap agad ng trabaho at kumita ng pera para makabawi sa kanila sa materyal na paraan. Nang malaman nina Mama at Papa ang ideya ko, hindi sila suportado na magtrabaho ako. Gusto nila na manampalataya ako sa Diyos nang maayos at magkaroon ng mas maraming oras para basahin ang mga salita ng Diyos at gawin ang tungkulin ko. Habang mas nagiging mabuti sila sa akin, mas lalo kong nararamdaman na may utang ako sa kanila. Sa tuwing naiisip ko na sa edad kong ito ay sinusuportahan pa rin ako ng mga magulang ko, lalo akong nagiging determinadong magtrabaho. Kalaunan, dahil sa iba’t ibang dahilan, at dahil na rin sa pandemya, hindi ako nakahanap ng trabaho, pero palagi pa ring nakakaramdam ng pagkakautang ang puso ko sa mga magulang ko at palagi kong iniisip kung paano sila masusuklian. May hepatitis B ang mama ko at napakahina niya; malubha naman ang pananakit ng likod ni Papa, at may diyabetes at sakit sa puso pa siya, at hindi na kasinglusog ng dati ang katawan niya. Kaya tinutulungan ko silang maglaba at gumawa ng ilang gawaing kaya ko, at isinasagawa ko rin ang “gua sha”[a] o pagkaskas sa likod ni Papa, at binibilhan ko siya ng mga medicated plaster. Hindi nagtagal pagkatapos alisin ang mga lockdown dahil sa pandemya, natagpuan ako ng mga pulis at pinapirma ako sa “Tatlong mga Pahayag” para itakwil at ipagkanulo ang Diyos, at pinagbantaan ako na kung hindi ako pipirma, patuloy nila akong tutugisin. At sinabihan din nila ako na maging handa na mag-ulat sa istasyon ng pulis anumang oras. Alam ko sa puso ko na hindi na ako puwedeng manatili pa sa bahay.

Makalipas ang ilang buwan, pumunta ako sa ibang lugar para gawin ang tungkulin ko. Puno ng pag-aatubili ang puso ko na mawalay muli sa mga magulang ko, “Pag-alis ko ngayon, hindi ko alam kung kailan ako makakabalik. Tumatanda na ang mga magulang ko at palala nang palala ang kalusugan nila. Ako lang ang anak sa pamilya. Kapag wala ako, walang mag-aalaga sa kanila. Paano kung may mangyari sa kanila? Madalas na sinasabi ng mga tao na ang pagpapalaki ng mga anak ay paghahanda para sa pagtanda, pero wala man lang akong natupad na tungkulin bilang anak, kaya nasayang lang talaga ang pagpapalaki sa akin ng mga magulang ko.” Nang maisip ko ito, parang pinipiga ang puso ko sa sakit. Kahit ginagawa ko ang tungkulin ko, palagi akong nangungulila sa mga magulang ko. Minsan, gusto ko pa ngang umuwi at doon na lang gawin ang tungkulin ko para makasama ko sila. Alam kong hinahanap pa rin ako ng mga pulis at hindi ako puwedeng bumalik, pero kapag naiisip ko ang mahinang kalusugan nina Mama at Papa, hindi ko mapakalma ang puso ko o mailaan ang puso ko sa aking tungkulin. Kalaunan, nalaman ng superbisor ang kalagayan ko, at hinanapan niya ako ng isang sipi ng mga salita ng Diyos: “Kung hindi sinusubukan ng iyong mga magulang na hadlangan ang iyong pananampalataya sa Diyos, at mga mananampalataya rin sila, at talagang sinusuportahan at hinihikayat ka nilang gampanan ang iyong tungkulin nang matapat at kumpletuhin mo ang atas ng Diyos, ang relasyon mo sa iyong mga magulang ay hindi isang regular na relasyon ng laman sa pagitan ng magkakamag-anak, kundi isa itong relasyon sa pagitan ng magkakapatid sa iglesia. Sa ganoong sitwasyon, bukod sa pakikisalamuha sa kanila bilang mga kapwa kapatid sa iglesia, dapat mo ring tuparin ang ilan sa iyong mga responsabilidad bilang kanilang anak. Dapat mo silang pakitaan ng kaunting karagdagang malasakit. Basta’t hindi ito nakaaapekto sa pagganap sa tungkulin mo, ibig sabihin, basta’t hindi nila napipigilan ang iyong puso, maaari mong tawagan ang iyong mga magulang upang kumustahin sila at magpakita ng kaunting pagmamalasakit sa kanila, maaari mo silang tulungang lutasin ang ilang suliranin at asikasuhin ang ilan sa kanilang problema sa buhay, at maaari mo pa nga silang tulungang lutasin ang ilan sa mga suliraning mayroon sila sa usapin ng kanilang buhay pagpasok—maaari mong gawin ang lahat ng bagay na ito. Sa madaling salita, kung hindi hinahadlangan ng iyong mga magulang ang iyong pananampalataya sa Diyos, dapat mong panatilihin ang relasyong ito sa kanila, at dapat mong tuparin ang iyong mga responsabilidad sa kanila. At bakit dapat mo silang pakitaan ng malasakit, alagaan, at kumustahin? Dahil anak ka nila at may ganito kang relasyon sa kanila, at mayroon kang isa pang uri ng responsabilidad, at dahil sa responsabilidad na ito, dapat mo silang kumustahin pa at bigyan sila ng mas makabuluhang tulong. Basta’t hindi ito nakaaapekto sa pagganap mo sa iyong tungkulin, at basta’t hindi hinahadlangan o ginugulo ng mga magulang mo ang iyong pananalig sa Diyos at ang iyong pagganap sa tungkulin, at hindi ka rin nila pinipigilan, kung gayon ay natural at nararapat na tuparin mo ang iyong mga responsabilidad sa kanila, at dapat mo itong gawin hanggang sa antas na hindi ka inuusig ng iyong konsensiya—ito ang pinakamababang pamantayan na dapat mong matugunan. Kung hindi mo magawang igalang ang iyong mga magulang sa tahanan dahil sa epekto at paghadlang ng iyong mga sitwasyon, hindi mo kailangang sundin ang patakarang ito. Dapat mong ipagkatiwala ang iyong sarili sa mga pamamatnugot ng Diyos at dapat kang magpasakop sa Kanyang mga pagsasaayos, at hindi mo kailangang ipilit na igalang ang iyong mga magulang. Kinokondena ba ito ng Diyos? Hindi ito kinokondena ng Diyos; hindi Niya pinipilit ang mga tao na gawin ito. Ano ang pinagbabahaginan natin ngayon? Pinagbabahaginan natin kung paano dapat magsagawa ang mga tao kapag sumasalungat ang paggalang sa kanilang mga magulang sa pagganap sa kanilang tungkulin; nagbabahaginan tayo sa mga prinsipyo ng pagsasagawa at sa katotohanan. May responsabilidad kang igalang ang iyong mga magulang, at kung pinahihintulutan ng mga sitwasyon, maaari mong tuparin ang responsabilidad na ito, ngunit hindi ka dapat mapigilan ng iyong mga damdamin. Halimbawa, kung magkasakit ang isa sa iyong mga magulang at kailangan niyang pumunta sa ospital, at walang sinumang mag-aalaga sa kanya, at masyado kang abala sa iyong tungkulin para makauwi, ano ang dapat mong gawin? Sa ganitong mga pagkakataon, hindi ka maaaring mapigilan ng iyong mga damdamin. Dapat mong ipagdasal ang usapin, ipagkatiwala ito sa Diyos, at ipagkatiwala ito sa mga pamamatnugot ng Diyos. Ganoong uri ng saloobin ang dapat na mayroon ka. … Kapag naharap ka sa ganitong uri ng sitwasyon, kung hindi ito nagdudulot ng mga pagkaantala sa iyong tungkulin o nakaaapekto sa iyong tapat na pagganap sa iyong tungkulin, maaari kang gumawa ng ilang bagay na kaya mong gawin upang magpakita ng pagkamabuting anak sa iyong mga magulang, at maaari mong tuparin ang mga responsabilidad na kaya mong tuparin. Bilang buod, ito ang nararapat gawin at kayang gawin ng mga tao sa saklaw ng pagkatao. Kung mabibitag ka ng iyong mga damdamin, at maaantala nito ang pagganap mo sa iyong tungkulin, ganap niyong sasalungatin ang mga layunin ng Diyos. Hindi kailanman hiningi ng Diyos na gawin mo iyon, hinihingi lang ng Diyos na tuparin mo ang iyong mga responsabilidad sa iyong mga magulang, iyon lang. Iyon ang ibig sabihin ng pagiging mabuting anak sa magulang” (Ang Salita, Vol. VI. Ukol sa Paghahangad sa Katotohanan. Ang Kahulugan ng Paghahangad sa Katotohanan (4)). Pagkatapos kong basahin ang mga salita ng Diyos, nalaman ko kung paano magsasagawa. Parehong nananampalataya sa Diyos ang mga magulang ko, at kapag pinahihintulutan ng kapaligiran at hindi nakakahadlang sa mga tungkulin ko, puwede ko silang tulungan sa mga gawaing-bahay at alagaan sila sa kanilang pang-araw-araw na buhay. Puwede akong makipagkuwentuhan sa kanila at makipagbahaginan tungkol sa mga salita ng Diyos, para tulungan sila sa kanilang buhay pagpasok. Kung hindi naman pinahihintulutan ng kapaligiran, dapat kong unahin ang tungkulin ko, dahil bilang isang nilikha, ang pagkompleto sa atas ng Diyos at paggawa nang maayos sa aking tungkulin ang pinakamahalagang bagay. Nang maunawaan ko ito, naging handa akong ipagkatiwala ang mga magulang ko sa mga kamay ng Diyos at unahin munang gawin nang maayos ang sarili kong tungkulin.

Minsan, may isang lider na pumunta sa isang pagtitipon at sinabi sa akin na huwag na huwag daw akong uuwi. Sinabi niya na pito o walong pulis daw ang pumunta sa bahay namin para pilitin si mama na sabihin kung nasaan ako, at sinabi rin daw ng mga ito na ang kaso ko ay hawak ng panlalawigang departamento at napagdesisyunan nilang napakahalaga na mahuli ako. Kahit daw ang mga kamag-anak at kaibigan kong walang pananampalataya ay tinanong na rin ng mga pulis. Alam ko na kung hindi ako mahahanap ng mga pulis, tiyak na patuloy nilang iinterogahin ang mga magulang ko, at labis akong nakonsensiya. Pinipigilan kong umiyak, walang tigil kong sinisisi ang sarili ko: “Ako ang nagdulot ng gulo sa mga magulang ko. Kung hindi dahil sa akin, hindi sana kakailanganing magtiis ng ganitong hirap sina Mama at Papa. Ngayong wala na ako sa bahay, hindi ako mahanap ng mga pulis, kaya iniinteroga at nililigalig nila ang mga magulang ko. Ang mga pulis na ito ay parang mga makamandag na ahas. Kapag may pinuntirya na sila, hindi na sila bumibitaw kailanman. Mapapayapa pa ba ang buhay ng mga magulang ko? Bilang anak, hiindi ako kailanman nagdulot ng anumang mga pagpapala sa mga magulang ko. Ang ginawa ko lang ay maging pabigat sa kanila. Mas mainam pang hindi na lang nila ako pinalaki!” Pero alam ko rin na dumating ang sitwasyong ito sa akin nang may pahintulot ng Diyos, at hindi ako dapat magreklamo. Kaya, tahimik akong nanalangin sa Diyos, hinihiling sa Kanya na protektahan ang puso ko. Naisip ko ang pelikulang Pag-aani ng Galak sa Gitna ng Paghihirap. Ang bida ay nahaharap sa pagkaparalisa dahil sa pananakit ng likod, at nagdusa siya ng matinding sakit, kapwa sa laman at sa espiritu. Gayumpaman, pagkatapos ng kanyang karanasan, nagkaroon siya ng kaunting pagkaunawa sa sarili at nagkaroon ng pag-usad sa kanyang buhay. Napagtanto ko na sa likod ng mga tila masasamang bagay ay nakatago ang mabubuting layunin ng Diyos, at handa akong magpasakop at matuto ng mga aral.

Pagkatapos, nabasa ko ang mga salita ng Diyos: “Marahil ay naaalala ninyong lahat ang mga salitang ito: ‘Sapagkat ang magaan na pagdurusa na panandalian lamang ay naghahatid sa atin ng lalong dakila at walang hanggang kaluwalhatian.’ Narinig na ninyong lahat dati ang mga salitang ito, subalit walang sinuman sa inyo ang nakaunawa sa tunay na kahulugan nito. Ngayon, alam na alam ninyo ang totoong kabuluhan ng mga ito. Ang mga salitang ito ay isasakatuparan ng Diyos sa mga huling araw, at matutupad doon sa mga malupit na pinahirapan ng malaking pulang dragon sa lupain kung saan ito nakahimlay na nakapulupot. Ang malaking pulang dragon ay inuusig ang Diyos at kaaway ng Diyos, kaya nga, ang mga tao sa lupaing ito ay sumasailalim sa pamamahiya at pang-uusig dahil sa pananampalataya nila sa Diyos, at natutupad ang mga salitang ito sa inyo, ang grupong ito ng mga tao, bilang resulta. Dahil ito ay sinimulan sa isang lupain na lumalaban sa Diyos, lahat ng gawain ng Diyos ay nahaharap sa malalaking balakid, at marami sa Kanyang mga salita ay hindi maisasakatuparan agad-agad; sa gayon, ang mga tao ay pinipino dahil sa mga salita ng Diyos, na bahagi rin ng pagdurusa. Napakahirap para sa Diyos na isakatuparan ang Kanyang gawain sa lupain ng malaking pulang dragon—ngunit sa pamamagitan ng hirap na ito na ginagawa ng Diyos ang isang yugto ng gawain Niya, na nagpapamalas ng Kanyang karunungan at kamangha-manghang mga gawa, at ginagamit ang pagkakataong ito upang gawing ganap ang grupong ito ng mga tao. Sa pamamagitan ng pagdurusa ng mga tao, sa pamamagitan ng kanilang kakayahan, at sa pamamagitan ng lahat ng satanikong disposisyon ng mga tao ng maruming lupaing ito na ginagawa ng Diyos ang Kanyang gawain ng pagdadalisay at paglupig, upang, mula rito, magkamit Siya ng kaluwalhatian, at makamit Niya yaong mga magpapatotoo sa Kanyang mga gawa. Ganyan ang buong kabuluhan ng lahat ng sakripisyong ginawa ng Diyos para sa grupong ito ng mga tao” (Ang Salita, Vol. I. Ang Pagpapakita at Gawain ng Diyos. Simple ba ang Gawain ng Diyos na Tulad ng Inaakala ng Tao?). Pagkatapos pagbulay-bulayan ang mga salita ng Diyos, naunawaan ko na sa mga huling araw, ginagamit ng Diyos ang mga pag-aresto at pag-uusig ng malaking pulang dragon para magserbisyo sa pagpeperpekto sa hinirang na mga tao ng Diyos, na nagbibigay-daan sa mga tao na makita nang malinaw ang pangit na mukha ng CCP at makilala ang buktot na diwa nito na mapanlaban sa Diyos, para mas matatag silang makasunod sa Diyos. Kasabay nito, ginagawa ring perpekto ng Diyos ang pananalig ng mga tao sa pamamagitan ng kapaligirang ito, hinahayaan silang makita na ang Diyos ang may kataas-taasang kapangyarihan sa lahat ng bagay, maunawaan ang awtoridad ng Diyos at hindi na matakot kay Satanas, para matuto sila ng mga aral mula sa kapighatian at makamit ang katotohanan. Ang pag-uusig sa mga magulang ko ay may pahintulot ng Diyos, pero isa rin itong pagkakataong ibinigay ng Diyos para maranasan nila ang gawain ng Diyos at magpatotoo sa Kanya. Pero napakakitid ng isip ko at hindi ko makilatis ang mga bagay-bagay, kaya palagi kong isinasaalang-alang ang mga bagay-bagay mula sa perspektiba ng laman, nag-aalala kung magdurusa ba ang mga magulang ko at sinisisi ko pa nga ang lahat sa sarili ko. Naniwala ako na nadamay ko ang mga magulang ko rito, at dahil doon ay nakaramdam ako ng pagkakautang sa kanila at pagkakonsensiya, na para bang hindi uusigin ang mga magulang ko kung hindi ako naaresto. Napaka-irasyonal nito. May buktot na kalikasan ang malaking pulang dragon, at inaaresto at inuusig nito ang mga mananampalataya sa Diyos na para bang nababaliw ito. Kahit hindi ako naaresto, uusigin pa rin ng CCP ang mga magulang ko dahil sa pananampalataya nila sa Diyos. Maraming taon na ang nakalipas, noong bata pa ako, dinala ako ng mga magulang ko sa iba’t ibang lugar para magtago upang maiwasan ang pag-aresto dahil sa pananampalataya sa Diyos, at maraming taon kaming hindi nakabalik sa sarili naming tahanan. Hindi talaga naging matatag ang buhay namin. Ngayong ginugulo at inuusig na naman ng mga pulis ang mga magulang ko, dapat kong kamuhian ang malaking pulang dragon, at gawin nang maayos ang tungkulin ko para ipahiya ito. Pagkatapos, sumulat ako ng liham sa mga magulang ko at ibinahagi ko ang mga layunin ng Diyos at ang pagkaunawa ko mula sa pagdanas sa kapaligirang ito para palakasin ang loob nila. Kalaunan, nakatanggap ako ng sagot mula sa mga magulang ko. Sinabi nila na duwag sila at natatakot kapag nahaharap sa paulit-ulit na panliligalig mula sa mga pulis, pero sa pamamagitan ng pagkain at pag-inom ng mga salita ng Diyos tungkol sa Kanyang awtoridad, nalaman nila na si Satanas ay laruan lang sa mga kamay ng Diyos, at walang magagawa ang mga pulis kung walang pahintulot ng Diyos. Nagbigay ito sa kanila ng pananalig at lakas ng loob na harapin ito, at naglakas-loob pa nga silang pabulaanan ang mga walang-batayang tsismis at panlilinlang ng mga pulis. Nang makita ko ang natamo ng mga magulang ko, lubos akong naantig. Wala man ako para samahan ang mga magulang ko, mas naging maganda pa ang buhay nila sa pamumuno ng mga salita ng Diyos, at nakita kong walang-wala palang basehan ang mga pag-aalala ko. Nang maisip ko ito, hindi na ako gaanong nag-alala para sa mga magulang ko.

Minsan, nabasa ko ang mga salita ng Diyos: “Sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Kung hindi ito matatawag na kabutihan, hindi ba’t isa itong bagay na dapat mong matamasa? (Ganoon na nga.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pag-aanak, at pagpapalaki sa susunod na henerasyon ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang manganak. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit hindi ganoon karami. Ito ay isang likas na penomena sa pag-iral ng mga buhay na nilalang, ito ay isang likas na gawi ng mga buhay na nilalang, at hindi ito maiuugnay sa kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man kalaki ang pagsisikap at perang ginugugol nila sa iyo, hindi nila dapat hilingin sa iyo na suklian sila, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong relasyon sa kanila ayon sa ideyang ito, hindi iyon makatao. Kasabay nito, malamang na mapipigilan at magagapos ka ng mga damdamin ng iyong laman, at mahihirapan kang makalabas sa mga gusot na ito, hanggang sa maaaring maligaw ka pa. Hindi mo pinagkakautangan ang iyong mga magulang, kaya wala kang obligasyon na isakatuparan ang lahat ng ekspektasyon nila. Wala kang obligasyong magbayad para sa mga ekspektasyon nila. Ibig sabihin, maaari silang magkaroon ng sarili nilang mga ekspektasyon. May sarili kang mga pasya, at landas sa buhay at tadhana na itinakda ng Diyos para sa iyo, na walang kinalaman sa iyong mga magulang” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Pagkatapos kong basahin ang mga salita ng Diyos, naunawaan ko na ang pagsilang sa akin ng mga magulang ko, ang pagpapalaki sa akin, at pagtustos sa buhay ko ay isang responsibilidad na dapat nilang tuparin. Hindi ito kabaitan at hindi kailangang suklian. Katulad lang ng mga ibon sa mundo ng mga hayop: Kapag nanganak ang isang inahing ibon, pinapakain niya ang kanyang mga inakay at ibinubuwis ang kanyang buhay para makahuli ng pagkain para mapalaki ang mga ito. Kapag nasa panganib ang mga inakay, desperadong poprotektahan ng inahing ibon ang mga ito, poprotektahan ang kanyang mga anak kahit na siya mismo ang masugatan. Ang pag-aalaga at pagmamahal ng mga inahing ibon sa kanilang mga inakay ay purong nagmumula sa isang likas na gawi. Ganoon din sa mga taong nagpapalaki ng kanilang mga anak. Mula sa sandaling isinilang ako ng mga magulang ko, mayroon na silang responsabilidad na palakihin ako at obligasyong alagaan ako. Nang palakihin nila ako, tinutupad nila ang kanilang responsabilidad, at wala akong anumang utang sa kanila o hindi ko sila kailangang suklian. Naimpluwensiyahan at nakondisyon ako ng mga tradisyonal na kultural na ideya tulad ng “Palakihin ang mga anak para may mag-alaga sa iyo sa pagtanda,” at “Ang paggalang sa magulang ay isang katangiang dapat taglayin nang higit sa lahat.” Itinuring kong isang kabaitan ang pag-aalaga sa akin ng mga magulang ko, at naniwala akong dapat ko silang suklian sa pagbabayad ng halaga at paggugol ng kanilang sarili para sa akin, kaya desperado akong isakripisyo ang natitirang bahagi ng buhay ko para doon. Alam na alam ko na hindi ako kumain o uminom ng mga salita ng Diyos o gumawa ng tungkulin sa kulungan sa loob ng mahigit dalawang taon, at sobrang nahuli na ang buhay pagpasok ko, kaya ngayon, dapat kong basahin ang mga salita ng Diyos at gawin ang tungkulin ko nang maayos. Pero kapag naiisip ko ang pag-aalala ng mga magulang ko tungkol sa akin at ang pagdurusa nila, gusto ko na lang magtrabaho at kumita ng pera para masuklian sila ng magandang materyal na buhay. Kung hindi lang dahil sa pandemya, nagtrabaho na sana ako at kumita ng pera. Kalaunan, umalis ako ng bahay para gawin ang tungkulin ko, pero iniisip ko pa rin kung paano susuklian ang mga magulang ko. Ang buong isipan ko ay nakagapos sa ideya ng pagbabayad ng utang na loob, na para bang ang natitirang bahagi ng buhay ko ay iuukol na lamang sa pagsukli sa kabaitan ng aking mga magulang. Isa akong nilikha. Ang hininga ko ay bigay ng Diyos, at ang Diyos ang nagprotekta sa akin habang lumalaki ako. Sa mga huling araw, biniyayaan din ako ng Diyos na makalapit sa Kanya para matamasa ko ang panustos ng Kanyang mga salita. Napakalaking halaga ang ibinayad ng Diyos para sa akin, at dapat kong gawin nang maayos ang tungkulin ko para mapalugod ang Diyos. Kahit na inalagaan akong mabuti ng mga magulang ko, hindi ako mabubuhay ngayon kung wala ang proteksyon ng Diyos. Katulad lang noong umakyat ako ng bundok noong katorse anyos ako. Kung hindi dahil sa proteksyon ng Diyos, nahulog na sana ako sa ilalim ng bundok at namatay. Ang pinagkakautangan ko nang lubos ay ang Diyos, hindi ang mga magulang ko. Hindi ako dapat mamuhay para suklian ang kabaitan ng mga magulang ko, kundi dapat kong gawin nang maayos ang tungkulin ko para mapalugod ang Diyos. Nang maunawaan ko ito, nagawa kong tratuhin nang tama ang pagmamahal at pag-aaruga na ibinigay sa akin ng mga magulang ko.

Kalaunan, nabasa ko pa ang mga salita ng Diyos: “Una sa lahat, pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, umaalis ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang pagpipilian kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon kang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, regular silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo ito maaaring gawin. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging suwail na anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng ilang paghihirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging suwail na anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka suwail na anak; hindi ka pa umabot sa punto ng pagiging walang pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka suwail na anak. Ito ang dalawang dahilan. At may isa pa: Kung ang iyong mga magulang ay hindi ang uri ng mga taong partikular na umuusig sa iyo o humahadlang sa iyong pananampalataya sa Diyos, kung sinusuportahan nila ang iyong pananampalataya sa Diyos, o kung sila ay mga kapatid na nananampalataya sa Diyos tulad mo, mga miyembro mismo ng sambahayan ng Diyos, kung gayon, sino sa inyo ang hindi tahimik na nagdarasal sa Diyos sa kaloob-looban kapag iniisip ang iyong mga magulang? Sino sa inyo ang hindi ipinagkakatiwala ang inyong mga magulang—kasama na ang kanilang kalusugan, kaligtasan, at lahat ng kanilang pangangailangan sa buhay—sa mga kamay ng Diyos? Ang ipagkatiwala ang iyong mga magulang sa mga kamay ng Diyos ang pinakamainam na paraan para magpakita ng pagiging mabuting anak sa kanila. Hindi mo gusto na maharap sila sa iba’t ibang klase ng paghihirap sa kanilang buhay, at ayaw mo rin na mamuhay sila nang hindi komportable, hindi kumakain nang maayos, o nagdurusa sa masamang kalusugan. Sa kaibuturan ng iyong puso, talagang umaasa ka na poprotektahan sila ng Diyos at pananatilihing ligtas. Kung sila ay mga mananampalataya sa Diyos, umaasa ka na magagampanan nila ang kanilang sariling mga tungkulin at umaasa ka rin na makakapanindigan sila sa kanilang patotoo. Ito ay pagtupad ng tao sa kanyang mga responsabilidad; makakamit lamang ng mga tao ang ganito karami sa pamamagitan ng kanilang sariling pagkatao. Dagdag pa rito, ang pinakamahalaga ay na pagkatapos ng mga taon ng pananampalataya sa Diyos at pakikinig sa napakaraming katotohanan, kahit papaano, ang mga tao ay may ganitong kaunting pagkaunawa at pagkaintindi: Ang kapalaran ng tao ay itinatakda ng Langit, ang tao ay namumuhay sa mga kamay ng Diyos, at ang pagkakaroon ng pangangalaga at proteksyon ng Diyos ay mas mahalaga kaysa sa mga alalahanin, pagiging mabuting anak, o ang masamahan ng mga anak. Hindi ba’t magaan sa pakiramdam na nasa pangangalaga at proteksyon ng Diyos ang iyong mga magulang? Hindi mo na kailangang mag-alala para sa kanila. … sa alinmang paraan, hindi dapat makonsensiya o magkaroon ng mabigat na pasanin sa konsensiya ang mga tao dahil sa hindi nila matupad ang kanilang mga responsabilidad sa kanilang mga magulang sapagkat apektado sila ng mga obhetibong sitwasyon. Ang mga isyung ito, at ang iba pang katulad nito, ay hindi dapat maging problema sa buhay-pananampalataya sa Diyos ng mga tao; ang mga ito ay dapat bitiwan. Pagdating sa mga paksang ito na nauugnay sa pagtupad sa mga responsabilidad ng isang tao sa mga magulang, dapat magkaroon ang mga tao nitong mga tumpak na pagkaunawa at hindi na dapat makaramdam ng pagpipigil” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Tinulungan ng mga salita ng Diyos na makalaya ang aking espiritu, at naunawaan ko kung ano ang tunay na hindi pagiging mabuting anak. Kapag malinaw na may mga kondisyon ang mga anak na alagaan ang kanilang mga magulang pero inaasikaso lang ang sarili nilang kasiyahan, iniiwasan ang kanilang mga responsabilidad at binabalewala ang kanilang mga magulang, iyon ay kawalan ng konsensiya. Ito ay pagiging hindi mabuting anak. Pero ang kawalan ko ng abilidad alagaan ang mga magulang ko ay hindi pag-iwas sa aking mga responsabilidad, at hindi rin nangangahulugang ayaw ko silang igalang. Ito ay dahil hindi ako makauwi dahil sa pag-uusig ng CCP. Bukod pa riyan, nananampalataya rin ang mga magulang ko sa Diyos at ang pinakamalaking inaasahan nila sa akin ay hindi ang mag-alaga ako sa kanila sa kanilang pagtanda o sa nalalabing bahagi ng kanilang buhay, kundi na mananampalataya ako sa Diyos at gagawin ko nang maayos ang tungkulin ko, at tatahakin ang tamang landas sa buhay. Dahil dito, hindi ko kailangang makonsensiya, at ang paggawa nang maayos sa aking tungkulin ang pinakamalaking kapanatagan na maibibigay ko sa aking mga magulang. Kasabay nito, nakahanap din ako sa mga salita ng Diyos ng isang landas ng pagsasagawa, na ipagkatiwala ang aking mga magulang sa mga kamay ng Diyos at hayaan ang Diyos na akayin sila, dahil ang pagsama at pag-aalaga ko ay mababaw na pag-aalala lamang, at walang anumang tunay na epekto. Katulad lang noong sumasakit ang likod ni Papa. Ang pinakanagawa ko lang ay kaskasin siya ng “gua sha” at bilhan siya ng mga medicated plaster. Pero kapag inaatake siya ng angina, wala akong magawa, at nakatayo lang ako roon at walang nagagawa, hindi ko man lang maibsan ang pananakit niya. Kasama ko man ang mga magulang ko o hindi, kung talagang magkakasakit sila, magkakasakit sila, at kung talagang mananatili silang malusog, mananatili silang malusog. Walang magbabago dahil lang kasama nila ako. Kaya ang pagtitiwala sa kanila sa mga kamay ng Diyos ang pinakamatalinong pagpili. Kahit na may ilang karamdaman ang mga magulang ko ngayon, magkasama naman sila, at kaya nilang alagaan ang isa’t isa at makipagbahaginan tungkol sa mga salita ng Diyos sa isa’t isa, kaya masaya ang kanilang mga espiritu. Ito ay isang bagay na hindi kayang palitan ng anumang pag-aalaga o materyal na kasiyahan, at panatag ang loob kong ipagkatiwala sila sa Diyos.

Dati, pininsala at iginapos ako ng mga lason ni Satanas at itinuring kong mga pinagkakautangan ang mga magulang ko, palaging nakokonsensiya dahil hindi ko sila maalagaan. Ngayon, kinalag ng mga salita ng Diyos ang mga tanikala sa aking espiritu, kaya hindi na ako gapos ng mga kabaitan. Nagpapasalamat ako sa Diyos mula sa kaibuturan ng aking puso. Matagal ko nang hindi nakakausap ang mga magulang ko ngayon, at hindi ko alam kung kumusta na sila. Gayumpaman, kapag naiisip ko kung paano sila gagabayan ng Diyos sa susunod na tatahakin nilang landas, mas napapanatag ang puso ko, at handa akong ilaan ang aking oras at lakas sa aking tungkulin. Salamat sa Diyos!

Talababa:

a. Gua sha: Isang teknik kung saan kinakaskas ang isang makinis na kagamitan sa balat upang maibsan ang tensyon, mapabuti ang sirkulasyon, at mabawasan ang pananakit ng kalamnan.


88. Ang Paghahangad ng Kasikatan at Pakinabang ay Hindi ang Tamang Landas

Ni Liu Lei, Tsina

Noong Hulyo 2022, nakita ng mga lider na medyo magaling ako sa pagsusulat, kaya isinaayos nilang gumawa ako ng gawaing nakabatay sa teksto sa iglesia. Nang maisip kong sa edad kong animnapu, nagagawa ko pa rin ang mga tungkuling nakabatay sa teksto, talagang natuwa ako. Sa isip-isip ko, “Gumawa na ako ng mga tungkuling nakabatay sa teksto dati, at may kaunti akong pagkaarok sa mga prinsipyo. Ngayon, basta’t maglaan ako ng sapat na pagsisikap at mas isapuso ko pa ito, tiyak na magiging kalipikado ako para sa tungkuling ito.” Pagkatapos nito, naging aktibo ako sa pakikilahok sa gawain. Kapag sinusuri ang ilang mahihirap na problema kasama ng mga kapatid ko, nagawa kong magpanukala ng ilang maisusulong na mga mungkahi. Pinuri ako ng superbisor dahil nagawa kong ibahagi ang mga landas ng pagsasagawa, at sinabi niyang may potensyal ako. Hiniling din sa akin na gabayan ang gawain ng iba pang mga manggagawa ng gawaing nakabatay sa teksto. Kalaunan, tinatawag na rin ako ng superbisor kapag may tinatalakay na mga problema, at ang mga kapatid naman ay lumalapit sa akin para makipagbahaginan sa tuwing may mga problema sila. Nang makita kong kinilala ng lahat ang aking propesyonal na kakayahan, hindi ko maipaliwanag ang saya sa puso ko, at lalo pang dumoble ang sigla ko sa paggawa ng aking tungkulin.

Pagkaraan ng ilang panahon, hiniling sa akin ng superbisor na linangin si Sister Xin Xin. Sa isip-isip ko, “Sinabi ng superbisor na may potensyal ako, at pinili pa niya akong gabayan ang gawain ni Xin Xin. Ipinapakita nito na talagang pinapahalagahan ako ng superbisor.” Kaya, pumayag ako. Pagkatapos, isinama ko si Xin Xin sa mga pagpupulong kasama ang mga lider at manggagawa para makipagbahaginan tungkol sa mga prinsipyo sa pagsusulat ng mga sermon. Nakikinig si Xin Xin sa isang tabi, at paminsan-minsan ay nagtatala. Pagbalik namin, nagbahaginan kami tungkol sa mga paglihis sa aming gawain. Kaming dalawa, isang matanda at isang bata, ay masayang-masaya na nagtulungan. Pagkaraan ng ilang panahon, natuklasan ko na napaka-inosente ni Xin Xin. Kapag may hindi siya alam, nagtatanong siya. Handa siyang matuto ng mga bagong bagay. Mahusay din ang kanyang kakayahan, at mabilis siyang umarok ng mga bagong bagay. Kapag nagbabahagi ang superbisor tungkol sa pagsasagawa ng mga prinsipyo, agad niyang nakukuha iyon. Medyo mabilis niyang nakukuha ang mga pangunahing punto ng mga prinsipyo, at nagagawa niyang agad na isagawa ang mga ito sa kanyang tungkulin. Sa isip-isip ko, “Ang bilis ng pag-usad ni Xin Xin, malapit na niya akong malampasan. Kailangan kong mas magsikap pa sa hinaharap, kung hindi, mapag-iiwanan niya ako. Sobrang nakakahiya iyon!” Pagkatapos noon, naglaan ako ng karagdagang oras sa pag-aaral ng mga prinsipyo. May altapresyon ako, at kung minsan, hindi pa nga ako nagpapahinga kahit na pakiramdam ko ay parang sobrang namamaga na ang ulo ko na hindi na ito kumportable. Ayokong abandonahin ang anumang pagkakataong mag-aral, dahil takot akong mapag-iwanan ni Xin Xin at maliitin ako ng mga tao. Sa isang pagtitipon, naroon din ang mga lider. Nagbigay ng isang tanong ang superbisor at hiniling na sagutin namin. Sa isip-isip ko, “Narito rin ang mga lider. Kailangan kong magbigay ng magandang sagot—hindi ko dapat hayaang maliitin ako ng mga lider.” Gayumpaman, habang mas pinipilit kong magbigay ng magandang sagot, lalo akong hindi makapagsalita nang malinaw. Pero si Xin Xin, isa-isang naipaliwanag nang napakalinaw ang bawat prinsipyo. Napabuntong-hininga ang superbisor at sinabi sa akin, “Ang tagal mo nang nagsasanay—paanong mas magaling pa sa iyo sa pag-arok ng mga prinsipyo ang isang sister na kararating lang?” Sabay-sabay na napabaling ang tingin sa akin ng mga lider at ng ilan pang mga manggagawa sa gawaing nakabatay sa teksto. Hiyang-hiya ako, nag-iinit ang mukha ko. Gusto ko na lang lamunin ng lupa sa kahihiyan. Naisip ko, “Dati, ako ang gumagabay kay Xin Xin, pero ngayon, nalampasan na niya ako sa lahat ng aspekto. Paano ko pa maipapakita ang matandang mukha kong ito. Dalawang taon na akong gumagawa ng mga tungkuling nakabatay sa teksto, pero hindi pa rin ako kasing-galing ng isang sister na kasisimula pa lang magsanay. Nakakahiya talaga!” Ang pagbuntong-hininga ng superbisor ay nangangahulugang dismayado siya sa akin. Tiyak na iniisip niya, paanong ang tagal-tagal ko nang nagsasanay pero limitado lang ang kakayahan ko? Noong panahong iyon, kahit na naglalaan ako ng karagdagang oras sa pag-aaral ng mga prinsipyo, kakaunti pa rin ang pag-usad ko.

Kalaunan, kami ni Xin Xin ay pinaghiwalay ng mga lider. Naging responsable kami sa pagpoproseso ng tig-isang bahagi ng mga sermon. Pagkaraan ng ilang panahon, paganda nang paganda ang mga resulta ng mga sermon na pinoproseso ni Xin Xin. Kung may anumang problemang gustong ibahagi ang superbisor, siya na ang tinatawag. Naalala ko na, minsan, sa isang buong pagtitipon, tanging ang mga tanong na inilahad ni Xin Xin ang siyang tinalakay ng superbisor. Naalala ko ang mga nakaraang pagtitipon, kung saan ako ang laging pinagtutuunan ng pansin. Ngayon, inagaw na ni Xin Xin ang ningning ko, at naging isa na lang akong “tagapakinig” na walang pumapansin. Parang nagwawala ang kalooban ko sa sobrang sama ng loob, may isang puwersang nakakulong sa puso ko na gustong-gustong makipagpaligsahan kay Xin Xin para makita kung sino ang mas magaling. Pagkatapos noon, sa tuwing naririnig ko sa pagtitipon na sinasabi ng superbisor na maganda ang resulta ng isang partikular na uri ng sermon, agad kong inaasikaso ang ganoong uri ng sermon. Gusto kong magkaroon agad ng resulta para maipakita sa mga kapatid na may ibubuga rin ako. Pero dahil sa pagiging sabik ko sa mga tagumpay at pakinabang, at sa hindi paggawa ng tungkulin ayon sa mga prinsipyo, sa huli, karamihan sa mga sermon na inasikaso ko ay may mga problema. Sa buong panahong iyon, pagod na pagod ang katawan at isip ko, at medyo nalungkot ako, “Malinaw naman na may kaunti akong pagkaarok sa mga prinsipyong ito, pero bakit laging may problema ang mga sermon na inaasikaso ko?” Pagkatapos noon, parang nawalan na ako ng sigla sa paggawa ng tungkulin ko. Isang araw, dinala sa akin ni Xin Xin ang isang sermon para tingnan ko kung malinaw ba ang pagkakabahagi nito. Sa totoo lang, ayaw ko sana siyang tulungan, pero dahil nagtanong na siya, hindi ko naman siya matanggihan. Kaya, binasa ko ito, at natuklasan kong ito ay isa talagang makabuluhang sermon, pero may ilang problema rin ito. Sa isip-isip ko: “Kung ituturo ko sa kanya ang mga isyu, kapag naayos na niya ito at naipasa, hindi ba’t siya na naman ang mapapansin? Hindi ba’t lalo lang maipapakita nito na mas mataas ang antas ng kanyang pagiging propesyonal kaysa sa akin?” Samakatwid, pabasta-basta ko lang na binanggit sa kanya ang ilang hindi mahahalagang bagay, at hindi ko sinabi ang tungkol sa mga mahahalagang bahagi. Noong oras na iyon, medyo sinisisi ko ang sarili ko, “Malinaw kong nakita ang mga problema, pero nagpigil ako at walang sinabi. Ano ba itong ginagawa ko?” Pero pagkatapos ay naisip ko, “Sino ba kasing nagsabi sa kanyang agawin ang ningning ko?” Sa sandaling maisip ko ang ideyang ito, naglaho ang katiting na paninisi sa sarili na nasa puso ko. Kalaunan, naantala nang napakatagal ang sermon na ito bago ito natapos at naipasa. Sa buong panahong iyon, palagi akong namumuhay sa isang kalagayan ng pakikipagkumpitensya kay Xin Xin. Pababa nang pababa ang mga resulta ng paggawa ko ng tungkulin, at ang puso ko ay parang nabalot ng kadiliman at nanlumo. Wala akong maramdamang anumang paggabay mula sa Banal na Espiritu. Buong araw akong naguguluhan. Kalaunan, sa mga pagtitipon, regular na pinupuri ng superbisor at ng ilang iba pang manggagawa ng gawaing nakabatay sa teksto ang mabilis na pag-usad ni Xin Xin. Ilang manggagawa ng gawaing nakabatay sa teksto ang nagtatanong pa nga kay Xin Xin tungkol sa ganito o ganoon. Pakiramdam ko ay naisantabi ako, at hindi ko maitaas ang ulo ko sa harap ng mga kapatid. Lalo pa akong nakaramdam ng pagkasira ng loob at pagdadalamhati sa puso ko. Kung minsan, gusto kong talikuran ang tungkulin ko, pero hindi ako nangangahas; kung minsan, gusto kong gawin nang maayos ang tungkulin ko, pero wala akong sigla. Buong araw, malungkot at malumbay ako, at wala akong anumang pagnanais na gawin ang tungkulin ko. Ni wala nga rin akong anumang masabi kapag nagdarasal ako sa Diyos. Lalo na kapag sa mga pagtitipon ay nakikita ko ang mga sister na nagtatapat at nagbabahaginan, nag-uusap at nagtatawanan, sobrang sakit ng puso ko na para bang hinihiwa ito ng kutsilyo. Naramdaman ko pa ngang parang gusto ko na lang umuwi. Pagkatapos, dahil matagal nang masama ang kalagayan ko at mayroon akong altapresyon, itinalaga ng superbisor sa iba ang tungkulin ko.

Matapos maitalaga sa iba ang tungkulin ko, palagi kong hindi mapakalma ang puso ko, at saka lang ako nagsimulang magnilay sa sarili ko. Sa pag-iisip nito, nang magkaroon ng mga resulta si Xin Xin sa paggawa ng kanyang tungkulin, dapat ay natuwa ako. Bakit sa halip ay naging negatibo ako at nagdalamhati? Habang naghahanap ako, nabasa ko ang isang sipi ng mga salita ng Diyos, at sa wakas ay nagkaroon ako ng kaunting pagkaunawa sa aking kalagayan. Sabi ng Makapangyarihang Diyos: “Huwag hayaan ang sinuman na isipin na ang kanyang sarili ay perpekto, bantog, marangal, o namumukod-tangi sa iba pa; ang lahat ng ito ay dulot ng mapagmataas na disposisyon at kamangmangan ng tao. Ang palaging pag-iisip na katangi-tangi ang sarili—ito ay sanhi ng isang mapagmataas na disposisyon; hindi kailanman nagagawang tanggapin ang kanyang mga pagkukulang, at hindi kailanman nagagawang harapin ang kanyang mga pagkakamali at pagkabigo—dulot ito ng isang mapagmataas na disposisyon; hindi kailanman pagpapahintulot sa iba na maging mas mataas sa kanila, o maging mas mahusay sa kanila—dulot ito ng mapagmataas na disposisyon; hindi kailanman nagpapahintulot sa mga kalakasan ng iba na malampasan o mahigitan ang sa kanila—dahil ito sa mapagmataas na disposisyon; hindi kailanman nagpapahintulot sa iba na magtaglay ng mas mabubuting kaisipan, mungkahi, at pananaw kaysa sa kanila, at kapag natuklasan nila na mas magaling ang iba kaysa sa kanila, nagiging negatibo, ayaw magsalita, nakararamdam ng pagkabagabag at panlulumo, at nagiging balisa—ang lahat ng ito ay dulot ng isang mapagmataas na disposisyon. Dahil sa mapagmataas na disposisyon, maaaring maging maingat ka sa pagpoprotekta sa iyong reputasyon, hindi mo magawang tanggapin ang pagtatama ng iba, hindi mo magawang harapin ang mga pagkukulang mo, at hindi magawang tanggapin ang iyong mga sariling kabiguan at pagkakamali. Higit pa riyan, kapag may sinumang mas mahusay sa iyo, maaari itong maging sanhi upang umusbong ang pagkamuhi at inggit sa iyong puso, at makararamdam ka na napipigil ka, kung kaya’t hindi mo nais na gawin ang iyong tungkulin at nagiging pabasta-basta ka sa pagtupad nito. Ang isang mapagmataas na disposisyon ay maaaring magbunga ng pag-usbong ng ganitong mga asal at gawi sa iyo” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Inilantad ng Diyos na ang mapagmataas na disposisyon ng mga tao ay nagiging dahilan para ituring nilang perpekto ang kanilang sarili, at palagi nilang iniisip na mas magaling sila kaysa sa iba at naiiba sa karamihan. Sa sandaling may makalampas sa kanila, natatamaan ang kanilang pagnanais para sa reputasyon at katayuan. Naiinggit sila, at nakikipaglaban sa iba. Kapag hindi sila nagtagumpay, nagiging negatibo sila at nawawalan pa nga ng gana sa paggawa ng kanilang mga tungkulin. Ganoong-ganoon ang kalagayan ko. Noong una akong nagsimulang mag-asikaso ng mga sermon, nakakapagbahagi ako ng ilang landas. Pinahalagahan ako ng mga kapatid. Pakiramdam ko ay mas magaling ako kaysa sa kanila, kaya talagang nararapat lang ang kanilang pagpapahalaga. Noong ginagabayan ko si Xin Xin, sa simula ay nagawa ko siyang gabayan nang may pagmamahal sa puso. Kalaunan, nang makita kong mahusay ang kanyang kakayahan at mabilis siyang umusad, na ang mga resulta ng kanyang tungkulin ay nalampasan na ang sa akin, at na madalas siyang purihin ng superbisor, naramdaman kong nanganganib ang sarili kong reputasyon at katayuan. Pakiramdam ko ay wala na akong mukhang maihaharap, at talagang hindi ako kumportable sa loob-loob ko, kaya lihim akong nakipagkompetensiya sa kanya. Nang marinig kong sinabi ng superbisor kung anong uri ng sermon ang nagbunga ng magagandang resulta, dapat sana ay naglaan ako ng oras at pagsisikap sa pag-aaral ng mga prinsipyo, at pinag-isipan kung paano pinakamahusay na aasikasuhin ang mga sermon para magbunga ito ng magagandang resulta. Gayumpaman, sabik akong magkamit ng mga tagumpay at pakinabang para maiwasan ang kahihiyan at makuha ang paghanga ng iba, kaya maraming naging problema sa mga sermon na inasikaso ko. Hiniling sa akin ni Xin Xin na tulungan siyang suriin ang isang sermon, at dahil takot akong siya na naman ang mapansin at malampasan ako, hindi ako nagsabi sa kanya ng totoo kahit na nakita ko ang mga problema. Kahit na sinisisi ko ang sarili ko sa puso ko, ayaw kong bitiwan ang sarili ko at bumaling sa Diyos. Gayumpaman, kahit anong pakana o panloloko ang gawin ko, napag-iwanan pa rin niya ako. Hindi ko matanggap ang katotohanang ito, at naging negatibo ako at nanlumo. Ni wala na akong sigla sa paggawa ng mga tungkulin ko. Sa totoo lang, mas mahusay kaysa sa akin ang kakayahan at abilidad na umarok ni Xin Xin. Bukod pa riyan, nagsikap siya, at mabilis siyang umarok ng mga prinsipyo. Talagang normal lang na kapag ginagawa niya ang kanyang tungkulin ay maganda ang mga resulta nito. Gayumpaman, dahil masyadong matindi ang pagnanais ko para sa reputasyon at katayuan, nakipaglaban at nakipagtalo ako sa kanya nang hayagan at palihim. Masyado akong mayabang at ignorante! Wala akong kahit katiting na kamalayan sa sarili! Paano ito matatawag na paggawa ng tungkulin? Malinaw na hinahangad ko ang reputasyon at katayuan, na nagiging dahilan para kasuklaman ako ng Diyos!

Kalaunan, pinag-isipan ko ito. Ang una kong motibasyon sa paggawa ng tungkulin ay para matugunan ang Diyos, pero paanong pagkatapos tahakin ang landas na ito sa loob ng ilang panahon, nagsimula akong magtrabaho para sa katayuan? Habang naghahanap, nabasa ko ang isang sipi ng mga salita ng Diyos, at nagkaroon ako ng kaunting pagkaunawa sa aking maling paghahangad. Sabi ng Makapangyarihang Diyos: “Para sa mga anticristo, kung ang reputasyon o katayuan nila ay inaatake at inaalis, mas seryosong bagay pa ito kaysa sa pagtatangkang kitilin ang kanilang buhay. Kahit gaano pa karaming sermon ang pakinggan nila o kahit gaano pa karaming salita ng Diyos ang basahin nila, hindi sila makakaramdam ng kalungkutan o pagsisisi na hindi nila naisagawa kailanman ang katotohanan at na natahak nila ang landas ng mga anticristo, o na nagtataglay sila ng kalikasang diwa ng mga anticristo. Sa halip, lagi silang nag-iisip ng paraan upang magkamit ng katayuan at pataasin ang kanilang reputasyon. Masasabi na ang lahat ng ginagawa ng mga anticristo ay ginagawa upang magpakitang-gilas sa harap ng iba, at hindi ginagawa sa harap ng Diyos. Bakit Ko nasasabi ito? Ito ay dahil labis na nahuhumaling ang gayong mga tao sa katayuan na itinuturing nila ito bilang pinakabuhay na nila, bilang panghabambuhay nilang layon. Higit pa rito, dahil mahal na mahal nila ang katayuan, hindi sila kailanman naniniwala sa pag-iral ng katotohanan, at masasabi pa ngang hinding-hindi sila naniniwala na mayroong Diyos. Kaya, paano man sila magkalkula upang magkamit ng reputasyon at katayuan, at paano man nila subukang magpanggap upang lokohin ang mga tao at ang Diyos, sa kaibuturan ng kanilang puso, wala silang kamalayan o paninisi sa sarili, lalo na ng anumang pagkabalisa. Sa kanilang patuloy na paghahangad sa reputasyon at katayuan, walang pakundangan din nilang itinatanggi ang nagawa ng Diyos. Bakit Ko sinasabi iyon? Sa kaibuturan ng puso ng mga anticristo, naniniwala sila na, ‘Lahat ng reputasyon at katayuan ay nakakamtan sa pamamagitan ng sariling pagsusumikap ng tao. Sa pagkakamit lamang ng matibay na posisyon sa gitna ng mga tao at pagkakamit ng reputasyon at katayuan niya matatamasa ang mga pagpapala ng diyos. May halaga lamang ang buhay kapag ang mga tao ay nagkakamit ng ganap na kapangyarihan at katayuan. Ito lamang ang pamumuhay na tulad ng isang tao. Sa kabaligtaran, walang silbi ang mamuhay sa paraang sinasabi sa salita ng diyos—ang magpasakop sa kataas-taasang kapangyarihan at mga pagsasaayos ng diyos sa lahat ng bagay, ang bukal sa loob na lumugar sa posisyon ng isang nilikha, at ang mamuhay gaya ng isang normal na tao—walang titingala sa gayong tao. Dapat pagsumikapan ng isang tao ang kanyang katayuan, reputasyon, at kaligayahan; dapat ipaglaban at sunggaban ang mga ito nang may positibo at maagap na saloobin. Walang ibang magbibigay ng mga ito sa iyo—ang pasibong paghihintay ay hahantong lang sa kabiguan.’ Ganito magkalkula ang mga anticristo. Ito ang disposisyon ng mga anticristo. Kung umaasa kang tatanggapin ng mga anticristo ang katotohanan, aaminin ang mga pagkakamali, at magkakaroon sila ng tunay na pagsisisi, imposible ito—hinding-hindi nila ito kayang gawin. Taglay ng mga anticristo ang kalikasang diwa ni Satanas, at kinamumuhian nila ang katotohanan, kaya, kahit saan man sila magpunta, kahit na pumunta sila sa dulo ng mundo, hinding-hindi magbabago ang ambisyon nila ng paghahangad sa reputasyon at katayuan, at pati na rin ang kanilang pananaw sa mga bagay-bagay, o ang landas na kanilang tinatahak” (Ang Salita, Vol. IV. Paglalantad sa mga Anticristo. Ikasiyam na Aytem (Ikatlong Bahagi)). Mula sa mga salita ng Diyos, naunawaan ko, na itinuturing ng mga anticristo ang reputasyon at katayuan bilang kanilang buhay. Sa anumang grupo man sila mapunta, palagi nilang gustong pahalagahan at sambahin sila. Iniisip nilang sa pamumuhay lang nang ganito nagkakaroon ng halaga ang buhay. Ang mga anticristo ay kumikilos lamang sa harap ng mga tao. Hindi nila tinatanggap ang pagsisiyasat ng Diyos. Sa sandaling masira ang kanilang reputasyon at katayuan, nakikipag-agawan at nakikipaglaban sila, nag-iisip ng lahat ng paraan para mabawi ang kanilang reputasyon at katayuan. Hindi nila kailanman basta na lang gagampanan ang kanilang tungkulin nang may kababaang-loob at pagkakuntento. Ito ang kalikasang diwa ng mga anticristo. Ang inilantad ng mga salita ng Diyos ay talagang nakaantig sa akin, at nagbigay din ng takot sa akin. Nakita kong ang pag-uugali ko ay parehong-pareho sa isang anticristo. Mula pa noong bata ako, ikinintal na sa akin ng paaralan at pamilya ang mga satanikong tuntunin ng pag-iral, tulad ng “Mamukod-tangi sa iba,” “Nagsusumikap ang tao na umangat; dumadaloy ang tubig pababa,” at “Sikaping mamukod-tangi sa iba.” Anuman ang sitwasyon o grupo ng mga taong napuntahan ko, hinahangad kong makuha ang pagpapahalaga at papuri ng iba. Akala ko, ang pagpapahalaga ng iba ay nagbibigay ng kabuluhan sa buhay, at ang maliitin ng iba ay nagiging dahilan para maging kahabag-habag ang buhay. Pagkatapos kong manampalataya sa Diyos, namuhay pa rin ako na umaasa sa mga satanikong tuntuning ito. Halimbawa, noong ginagawa ko ang mga tungkuling nakabatay sa teksto, sa simula ay nakuha ko ang pagsang-ayon ng superbisor at ang pagpapahalaga ng mga kapatid, kaya masigasig ako sa paggawa ng aking mga tungkulin. Kalaunan, nang paganda nang paganda ang mga resulta ng tungkulin ni Xin Xin, at nalampasan pa ako, ang makatwirang gawin sana ay kunin ko ang kanyang mga kalakasan. Ang pagkilos sa ganitong paraan ay nakabuti sana sa gawain ng iglesia, pero nang makita kong pinapalibutan siya ng mga kapatid at tinatanong tungkol sa kung anu-ano, naramdaman kong isinantabi ako at binalewala. Inakala kong inagaw niya ang ningning na dati ay sa akin. Talagang hindi ako naging kumportable, at naisip kong kahabag-habag ang pamumuhay ko. Ayaw kong mapag-iwanan niya, at piniga ko ang utak ko para humanap ng mga paraan para makipagkompetensiya sa kanya. Nang lumapit siya sa akin para humingi ng payo sa mga problema, nagpigil ako at hindi ako nagsabi ng totoo sa kanya. Dahil dito, natapos lang ang isang magandang sermon pagkalipas ng napakatagal na pagkaantala, na nakahadlang sa pag-usad. Paano ito matatawag na paggawa ng tungkulin? Nilalabanan ko ang Diyos! Bata si Xin Xin, may mahusay na kakayahan, at mabilis makaarok ng mga katotohanang prinsipyo. Karapat-dapat siyang linangin, at normal lang na mas binibigyan siya ng pansin ng superbisor sa mga pagtitipon. Gayumpaman, piniga ko ang utak ko sa pag-iisip ng mga paraan para makipaglaban sa kanya para mapanatili ang aking reputasyon at katayuan. Sa huli, naantala ang pagpasa ng sermon, habang ako naman ay nahulog sa kadiliman. Sa totoo lang, nagdulot sa akin ng pagdurusa at pagkapagod ang pakikipagkompetensiya kay Xin Xin. Gayumpaman, hindi ko matiis ang nararamdaman ko nang binalewala ako, at gusto kong patunayan na magkasinghusay kami, o kung hindi, mas mahusay pa ako. Nang hindi ko ito nakamit, naging negatibo at nahirapan ang puso ko. Nakita kong masyadong mahigpit ang pagkakatali sa akin ng mga satanikong tuntunin tulad ng “Mamukod-tangi sa iba,” “Nagsusumikap ang tao na umangat; dumadaloy ang tubig pababa,” at “Sikaping mamukod-tangi sa iba.” Baluktot ang aking kaisipan. Para mamukod-tangi sa iba, lahat ng ginawa ko ay gumambala at gumulo sa gawain ng iglesia, at lumaban sa Diyos. Talagang ginawa kong kasuklam-suklam ang sarili ko sa Diyos. Kung hindi ako magsisisi sa lalong madaling panahon, mabubunyag at ititiwalag ako ng Diyos sa malao’t madali. Nang maunawaan ko ito, napuno ako ng pagsisisi at paninisi sa sarili. Lumuhod ako sa harap ng Diyos sa pagsisisi, “Mahal kong Diyos! Itinaas Mo ako para gawin ang tungkulin ko, pero wala akong kahihiyan. Sa paghahangad ng reputasyon at katayuan, ipinagwalang-bahala ko ang aking tungkulin. Tiyak na kinasusuklaman Mo ako! Mahal kong Diyos! Handa akong magsisi, na tahakin ang landas ng paghahangad sa katotohanan, at makipagtulungan nang maayos sa aking mga kapatid para magawa nang mabuti ang aking tungkulin.”

Habang naghahanap, nabasa ko ang isa pang sipi ng mga salita ng Diyos, at mas malinaw kong nakita ang kahalagahan ng paghahangad sa katotohanan. Sabi ng Makapangyarihang Diyos: “Kung kasikatan, pakinabang at katayuan lamang ang hahangarin ng mga tao—kung sariling mga interes lamang ang hahangarin nila—hindi nila kailanman matatamo ang katotohanan at ang buhay, at sila ang mawawalan sa huli. Inililigtas ng Diyos ang mga naghahangad sa katotohanan. Kung hindi mo tatanggapin ang katotohanan, at kung wala kang kakayahang pagnilay-nilayan at alamin ang sarili mong tiwaling disposisyon, hindi ka tunay na magsisisi, at hindi ka magkakaroon ng buhay pagpasok. Ang pagtanggap sa katotohanan at pagkilala sa iyong sarili ang landas tungo sa pag-unlad sa buhay at pagtatamo ng kaligtasan, ito ang pagkakataon para sa iyo na lumapit sa harapan ng Diyos at matanggap ang Kanyang masusing pagsisiyasat, paghatol, at pagkastigo, at matamo ang katotohanan at ang buhay. Kung susukuan mo ang paghahangad sa katotohanan alang-alang sa paghahangad ng katanyagan, pakinabang, at katayuan at sarili mong mga interes, katumbas lang ito ng pagsuko sa oportunidad na matanggap ang paghatol at pagkastigo ng Diyos at na matamo ang kaligtasan. Pinipili mo ang katanyagan, pakinabang, at katayuan at ang sarili mong mga interes, pero ang isinusuko mo naman ay ang katotohanan, at ang nawawala sa iyo ay ang buhay, at ang pagkakataong maligtas. Ano ang mas mahalaga? Kung pipiliin mo ang sarili mong mga interes at isusuko mo ang katotohanan, hindi ba ito kahangalan? Sa payak na pananalita, isa itong malaking kawalan para sa isang maliit na pakinabang. Ang katanyagan, pakinabang, katayuan, pera, at mga interes ay pawang pansamantala lamang, nawawala ang mga ito tulad ng usok, samantalang ang katotohanan at ang buhay ay walang hanggan at hindi nagbabago. Kung lulutasin ng mga tao ang kanilang mga tiwaling disposisyon na nagsasanhi na hangarin nila ang katanyagan, pakinabang, at katayuan, may pag-asa silang magtamo ng kaligtasan. Bukod dito, ang mga katotohanang nakakamit ng mga tao ay walang hanggan; hindi makukuha ni Satanas mula sa mga tao ang mga katotohanang ito, o ng kahit sino pang iba. Tinatalikuran mo ang iyong mga interes ngunit ang nakakamit mo ay ang katotohanan at kaligtasan; ang mga resultang ito ay pagmamay-ari mo, at nakakamit mo ang mga ito para sa iyong sarili. Kung pipiliin ng mga tao na isagawa ang katotohanan, kahit na nawala na ang kanilang mga interes, natatamo nila ang pagliligtas ng Diyos at ang buhay na walang hanggan. Ang mga taong iyon ang pinakamatatalino. Kung isusuko ng mga tao ang katotohanan alang-alang sa kanilang mga interes, mawawala sa kanila ang buhay at ang pagliligtas ng Diyos; ang mga taong iyon ang pinakahangal” (Ang Salita, Vol. III. Ang mga Diskurso ni Cristo ng mga Huling Araw. Ang Pag-unawa sa Disposisyon ng Isang Tao ang Pundasyon ng Pagbabago Nito). Matapos pagnilayan ang mga salita ng Diyos, naunawaan ko na inililigtas ng Diyos ang mga naghahangad sa katotohanan. Ang mga kumakapit nang mahigpit sa reputasyon at katayuan, na hindi bumibitaw rito, at sa halip ay tinatalikuran ang katotohanan, ay hindi kailanman magkakamit ng katotohanan, gaano man karaming kapaligiran ang kanilang maranasan. Sa huli, ititiwalag sila ng Diyos dahil nilabanan nila ang Diyos. Sila ang mga pinakahangal na tao. Nang ikumpara ko ang aking sarili sa mga salita ng Diyos, nakita kong isa akong hangal. Bata si Xin Xin at may mahusay na kakayahan. Normal lang na pagkatapos ng isang panahon ng pagsasanay, mas maganda ang makukuha niyang mga resulta sa paggawa niya ng tungkulin kaysa sa akin. Gayumpaman, hindi ko naunawaan ang sarili kong kakayahan, at hindi ko matanggap ang katotohanang hindi ako kasinggaling niya. Namuhay ako sa isang kalagayan ng pakikipag-agawan at pakikipaglaban para sa kasikatan at pakinabang. Dahil dito, nawala sa akin ang gawain ng Banal na Espiritu at nahulog ako sa kadiliman. Bukod sa hindi ako umusad sa mga propesyonal kong kasanayan, kundi napinsala rin ang buhay pagpasok ko. Itinuring kong mas mahalaga ang reputasyon at katayuan kaysa sa paggawa ng aking tungkulin at pagkamit ng katotohanan. Sa huli, wala akong nakuha. Hindi ba’t ito na ang sukdulang kahangalan? Ngayon, mas malinaw ko nang nakikita ang mga bagay-bagay. Ang reputasyon at katayuan ay parang ulap at hamog na naglalaho, at walang kabuluhan ang paghahangad sa pagpapahalaga ng iba. Kung nakuha ko ang pagpapahalaga ng iba, nang hindi ko naman nakakamit ang katotohanan at buhay, sa huli ay itataboy at ititiwalag pa rin ako ng Diyos, at mawawala ang pagkakataon kong maligtas. Hindi na ako puwedeng magpatuloy na maging isang hangal at maghangad ng reputasyon at katayuan. Kailangan kong magsikap sa mga katotohanang prinsipyo. Ito ang matalinong pagpili.

Makalipas ang ilang panahon, muli akong nagsimulang gumawa ng mga tungkuling nakabatay sa teksto. Isang araw, sinabi sa akin ng superbisor na kasisimula pa lang ni Sister Han Li na magsanay sa pag-aasikaso ng mga sermon, at hindi pa nito gaanong naaarok ang mga prinsipyo. Hiniling niya sa akin na mas tulungan ko si Sister Han Lin. Pagkatapos, nakipagbahaginan ako kay Han Li tungkol sa mga prinsipyo ng pag-aasikaso ng mga sermon. Magkasama naming sinuri ang mga sermon. Nakita kong si Han Li ay puno ng mga kaisipan at opinyon, at mabilis siyang umunawa ng mga prinsipyo. Natuwa ako para sa kanya. Pagkaraan ng ilang panahon, madalas purihin ng superbisor si Han Li sa mabilis niyang pag-usad. Sinabi rin ng lider na hindi niya inaasahan na ganoon kabilis ang magiging pag-usad ni Han Li. Nang marinig ko ito, parang may kumurot na inggit sa puso ko, “Si Han Li ay pinupuri at pinapahalagahan ng superbisor at ng lider. Pero ako, isa pa rin akong ordinaryong miyembro na walang pangalan!” Nang maisip ko ito, napagtanto kong bumalik na naman ang dati kong problema, at inihahambing ko na naman ang sarili ko sa iba. Tahimik akong nanalangin sa Diyos. Naisip ko ang mga salitang ito ng Diyos: “Dapat mo munang isipin ang mga interes ng sambahayan ng Diyos, isaalang-alang ang mga layunin ng Diyos, at isaalang-alang ang gawain ng iglesia. Unahin mo muna ang mga bagay na ito; pagkatapos niyan, saka mo lamang maaaring isipin ang katatagan ng iyong katayuan o kung ano ang tingin sa iyo ng iba. Hindi ba ninyo nararamdaman na mas dumadali ito nang kaunti kapag hinahati ninyo ito sa dalawang hakbang at gumagawa kayo ng ilang kompromiso? Kung magsasagawa ka nang ganito sa maikling panahon, madarama mo na hindi naman pala mahirap na bigyang-kasiyahan ang Diyos. Bukod pa riyan, dapat mong magawang tuparin ang iyong mga responsabilidad, gampanan ang iyong mga obligasyon at ang iyong tungkulin, at isantabi ang iyong mga makasariling pagnanais, intensyon, at motibo; dapat kang magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos, ang gawain ng iglesia, at ang tungkulin na dapat mong gampanan. Pagkatapos danasin ito sa sandaling panahon, madarama mo na magandang umasal sa ganitong paraan. Ito ay pamumuhay nang prangka at tapat, at hindi pagiging isang mababang-uri at kasuklam-suklam na tao; pamumuhay ito nang makatarungan at marangal sa halip na pagiging kasuklam-suklam, mababang-uri, at walang silbi. Madarama mo na ganito dapat kumilos ang isang tao at ito ang wangis na dapat niyang isabuhay. Unti-unti, mababawasan ang pagnanais mong bigyang-kasiyahan ang sarili mong mga interes” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Dapat akong magpakita ng pagsasaalang-alang sa mga layunin ng Diyos, at unahin ang mga interes ng sambahayan ng Diyos. Mabilis ang pag-usad ni Han Li, at maganda ang mga resulta ng paggawa niya ng kanyang tungkulin. Nakabubuti ito sa gawain ng iglesia. Limitado lang ang magagawa ko nang mag-isa. Ang dapat ko talagang gawin ay ibahagi kay Han Li ang lahat ng nauunawaan ko, nang walang anumang itinatago. Makakatulong ito sa kanya na maarok ang mga prinsipyo sa lalong madaling panahon para maging pasok sa pamantayan ang mga sermon na inaasikaso niya. Paghahanda rin ito ng mabubuting gawa. Nang maisip ko ito, nakaramdam ng paglaya ang puso ko. Hindi na ako naiinggit kay Han Li, at hindi ko na rin inihahambing ang sarili ko sa kanya. Pagkatapos, kapag nakikita kong mas magaling sa akin ang mga kapatid sa paligid ko, kaya ko na itong tratuhin nang tama. Kapag nakakatagpo ako ng mga bagay na hindi ko nauunawaan o hindi ko kayang gawin, isinasagawa ko ang pagbitiw sa aking banidad at pagpapahalaga sa sarili, at tinatalakay ang mga bagay na ito kasama ng mga kapatid. Pagkatapos magsagawa nang ganito sa loob ng ilang panahon, naramdaman kong umuusad ako sa aking tungkulin at sa buhay pagpasok ko, at higit na napanatag at napayapa ang puso ko. Ngayon, hindi na gaanong mahalaga sa akin ang kasikatan, pakinabang, at katayuan. Ito ang mga resultang nakamit sa pamamagitan ng mga salita ng Diyos. Salamat sa Diyos!


89. Dapat Matutong Maging Bukas sa Pakikipagbahaginan Ang Isang Tao Tungkol sa Kanyang mga Paghihirap

Ni Nancy, India

Noong Hulyo 2023, kasisimula ko pa lang magsanay na pangasiwaan ang gawain ng ilang iglesia. Sa tuwing nakararanas ako ng mga paghihirap sa gawain, palagi kong sinusubukang lutasin ang mga iyon nang mag-isa at hindi kailanman humihingi ng tulong sa mga nakatataas na lider. Naisip ko na kung palagi akong mag-uulat ng mga problema sa mga nakatataas na lider sa halip na lutasin ang mga ito nang mag-isa, nagrereklamo ako at hindi tinutupad ang mga responsabilidad ko. Gusto kong maipakita sa kanila na may kapabilidad ako sa gawain at kaya kong lutasin ang mga problema nang mag-isa, at gusto kong mag-iwan ng magandang impresyon sa puso ng aking mga kapatid.

Naaalala ko na may isang pagkakataon na hindi naging maganda ang mga resulta ng gawain ng pagdidilig, at maraming baguhan ang hindi nagtitipon nang napakadalas. Ang ilang tagadilig ay abala sa mga gawain sa bukid at mga gawaing-bahay, kaya hindi nila agad na nakukumusta at nasusuportahan ang mga baguhan, habang ang iba naman ay sobrang abala sa trabaho kaya nakalimutan na nilang makipagtipon sa mga baguhan. Hindi ko iniulat ang mga isyung ito sa mga nakatataas na lider noong panahong iyon, dahil gusto kong makita nila na kaya kong asikasuhin ang mga ito. Nakipagbahaginan ako sa mga tagadilig, at tinawagan ko sila para kumustahin ang kanilang mga kalagayan. Gayumpaman, napakababaw ng aking buhay karanasan at hindi ako nakaunawa ng sapat na katotohanan, kaya hindi ko malaman ang ugat ng problema. Sasandali lang akong nakipagbahaginan sa kanila at tinukoy ang kanilang mga problema, hinihikayat silang magdala ng pasanin sa kung paano nila tinatrato ang kanilang mga tungkulin. Bilang resulta, hindi nalutas ang isyu ng pagiging pabaya ng mga tagadilig sa kanilang mga tungkulin, at hindi pa rin regular na dumadalo sa mga pagtitipon ang mga baguhan. Naisip ko, “Dapat ko bang sabihin sa mga nakatataas na lider ang mga problemang ito para makatulong at makapagbahaginan sila tungkol dito?” Gayumpaman, natakot ako na kung iuulat ko ang totoo, baka isipin ng mga lider na wala akong kakayahang gumawa ng tunay na gawain, kaya wala akong sinabing anuman. Kalaunan, parami nang parami ang bilang ng mga baguhang hindi regular na dumadalo sa mga pagtitipon, at walang tigil na lumitaw ang mga problema sa gawain. Nakaramdam ako ng matinding presyur, at ang puso ko ay partikular na nahirapan at mahina. Gayumpaman, hindi ako nagtapat sa aking mga kapatid tungkol sa kalagayan ko. Naisip ko na kung magtatapat ako sa pakikipagbahaginan tungkol sa aking mga paghihirap at kahinaan, baka maging negatibo at mahina rin ang mga kapatid ko bilang resulta, at na bilang isang lider, kailangan kong magkaroon ng pananalig at manatiling matatag sa puso ko. Sa ganitong paraan lamang magkakaroon ng pananalig ang aking mga kapatid na gawin ang kanilang mga tungkulin. Naisip ko rin na kung ipagtatapat ko ang tungkol sa tunay kong mga iniisip at mga kakulangan, mamaliitin ako ng aking mga kapatid. Noong panahong iyon, madalas akong tanungin ng mga lider, “May anumang mga paghihirap ba sa iyong mga tungkulin?” Sa totoo lang, maraming problema sa iglesia na hindi ko kayang lutasin, pero natatakot ako na kung sasabihin ko sa mga lider, iisipin nilang hindi ko kayang gawin ang gawain. Ayaw kong isipin ng mga lider na wala akong kakayahang gampanan nang maayos ang aking tungkulin, kaya patuloy kong itinago ang aking kalagayan at ang mga problema sa gawain. Noong Disyembre, mas marami pang baguhan sa iglesia ang hindi dumadalo sa mga pagtitipon nang napakadalas. Minsan ay dumadalo sila at minsan naman ay hindi. Tinanong ako ng mga nakatataas na lider, “Bakit napakaraming tao ang hindi regular na dumadalo sa mga pagtitipon? Dahil ba hindi sila nakukumusta ng mga tagadilig sa tamang oras?” Naisip ko, “Kung malalaman ng mga nakatataas na lider na napakaraming problema ng mga tagadilig sa mga iglesia na responsabilidad ko, baka pungusan nila ako dahil sa hindi ko paggawa ng tunay na gawain.” Natakot ako na sisisihin ako ng mga lider o iisipin nilang hindi ko kayang lumutas ng mga problema, kaya nagsinungaling ako at sinabing, “Ito ay dahil pangit ang internet ng mga baguhan, at ang ilan ay walang mga cell phone. Kaya hindi sila regular na makadalo sa mga pagtitipon.” Nagtanong ng isa pa ang mga nakatataas na lider, “Kumusta ang mga resulta ng gawain ng ebanghelyo?” Alam kong mabagal ang pag-usad ng gawain ng ebanghelyo, at ang ilang potensyal na tatanggap ng ebanghelyo ay hindi tumutugon sa mga prinsipyo at kulang sa abilidad na umarok. Gayumpaman, gusto kong maipakita sa mga lider na kaya kong pangasiwaan ang gawain ng ebanghelyo, kaya sinabi ko, “Malapit na malapit nang makasapi sa iglesia ang mga taong ito.” Dahil itinago ko ang katotohanan, gumugol ang mga kapatid ko ng maraming oras sa pangungumusta rito sa mga potensyal na tatanggap ng ebanghelyo, gumagawa ng maraming gawaing walang kabuluhan. Nagambala at nagulo nito ang gawain ng iglesia.

Noong panahong iyon, napakasama ng kalagayan ko, at ibinahagi sa akin ng nakatataas na lider na si Sister Suzanne ang mga salita ng Diyos. Sabi ng Makapangyarihang Diyos: “Kahit ano pa ang konteksto, anuman ang tungkuling ginagawa niya, susubukan ng isang anticristo na magbigay ng impresyon na hindi siya mahina, na lagi siyang malakas, puno ng pananalig, at hindi kailanman negatibo, nang sa gayon ay hindi kailanman makikita ng mga tao ang kanyang tunay na tayog o totoong saloobin sa Diyos. Sa katunayan, sa kaibuturan ng kanyang puso, naniniwala ba talaga siya na wala siyang hindi kayang gawin? Tunay bang naniniwala siya na wala siyang kahinaan, pagkanegatibo, o mga pagpapakita ng katiwalian? Tiyak na hindi. Magaling siyang magkunwari, mahusay sa pagtatago ng mga bagay-bagay. Gusto niyang ipinapakita sa mga tao ang kanyang bahagi na malakas at kahanga-hanga; ayaw niyang makita nila ang parte niya na mahina at totoo. Halata naman ang kanyang layon: Simple lang naman, at ito ay upang mapanatili ang kanyang banidad at pride, upang maprotektahan ang puwang na mayroon siya sa puso ng mga tao. Iniisip niya na kung sasabihin niya sa iba ang tungkol sa sarili niyang pagkanegatibo at kahinaan, kung ibubunyag niya ang bahagi ng kanyang pagkatao na mapaghimagsik at tiwali, magiging matinding pinsala ito sa kanyang katayuan at reputasyon—mas malaking problema pa ito kaysa sa pakinabang na dulot nito. Kaya mas nanaisin pa niyang mamatay kaysa aminin na may mga oras na siya ay mahina, mapaghimagsik, at negatibo. At kung dumating man ang araw na makita ng lahat ang bahagi niya na mahina at mapaghimagsik, kapag nakita nila na siya ay tiwali, at hindi talaga nagbago, magpapatuloy siya sa pagkukunwari. Iniisip niya na kung aaminin niyang mayroon siyang tiwaling disposisyon, na isa siyang ordinaryong tao, isang hamak na tao, mawawalan siya ng puwang sa puso ng mga tao, mawawala sa kanya ang pagsamba at pagtangi ng lahat, at kung kaya ay lubos na mabibigo siya. Kaya’t anuman ang mangyari, hindi siya magtatapat sa mga tao; anuman ang mangyari, hindi niya ibibigay ang kanyang kapangyarihan at katayuan kaninuman; sa halip, makikipagkompetensiya siya sa abot ng kanyang makakaya, at hinding-hindi susuko” (Ang Salita, Vol. IV. Paglalantad sa mga Anticristo. Ikasiyam na Aytem (Ikasampung Bahagi)). Pagkatapos basahin ang mga salita ng Diyos, naunawaan ko na magaling magbalatkayo ang mga anticristo. Ayaw nilang makita ng iba ang kanilang pagkanegatibo at kahinaan, kaya palagi nilang iniiwasan ang mga problema at hindi pinag-uusapan ang kanilang mga kabiguan at pagkukulang, ipinakikita lamang nila ang kanilang positibong panig sa iba upang makuha ang puso ng mga tao. Ganito lang din ako. Sinadya kong itago ang aking mga paghihirap, pagkanegatibo, at kahinaan dahil gusto kong magpanggap bilang isang taong namumukod-tangi, para isipin ng mga tao na kaya kong lutasin ang lahat ng problema at higit na maunawaan ang katotohanan kaysa kaninuman, at magkaroon ng puwang sa puso ng ibang tao. Napagtanto ko na ang disposisyong ibinunyag ko ay walang ipinagkaiba sa disposisyon ng isang anticristo. Kapag nakararanas ako ng mga problemang hindi ko nauunawaan, hindi ko maarok, o hindi ko malutas, hindi ako sumasangguni sa aking mga lider o mga katrabaho. Ayaw kong makita nila ang aking mga pagkukulang at sabihing, “Kahit ang gampaning ito ay hindi mo magawa?” Gusto kong sabihin ng lahat na may kapabilidad ako sa gawain. Alam na alam ko na hindi nagbunga ng anumang resulta ang aking pakikipagbahaginan sa mga tagadilig at umiiral pa rin ang kanilang mga problema, ngunit hindi ako kailanman humingi ng tulong sa mga lider. Bilang resulta, hindi ko malutas sa tamang oras ang mga problema ng mga tagadilig dahil hindi ko naunawaan ang katotohanan, na nakaapekto sa gawain. Sa pakikipag-ugnayan sa aking mga kapatid, hindi ako kailanman naging bukas tungkol sa aking katiwalian, at hindi ako nagsalita tungkol sa aking mga kakulangan. Ayaw kong malaman ng iba ang tunay kong tayog. Halimbawa, nang tinanong ako ng mga lider kung anong mga problema ang mayroon ako sa aking gawain, at kung nakaranas ba ako ng mga paghihirap sa paggawa ng aking tungkulin, kahit na malinaw na napakaraming problema na hindi ko kayang lutasin, sinabi kong wala akong mga paghihirap para magkaroon ng magandang impresyon sa akin ang mga lider. Naging pabaya ang mga tagadilig sa kanilang mga tungkulin, at natigil ang gawain ng ebanghelyo. Gayumpaman, nang kumustahin ng mga nakatataas na lider ang gawain, natakot ako na kung sasabihin ko ang totoo, iisipin ng mga lider na hindi ko kayang lutasin ang mga problema at wala akong kapabilidad sa gawain. Samakatwid, pinagtakpan ko ang mga katunayan at sinabi kong hindi regular na makadalo sa mga pagtitipon ang mga baguhan dahil wala silang internet, para isipin ng mga lider na ang mga baguhan ang may mga aktuwal na paghihirap, at hindi dahil sa hindi namin ginawa nang maayos ang aming trabaho. Maraming potensyal na tatanggap ng ebanghelyo na malinaw na hindi umaayon sa mga prinsipyo, ngunit para mapatunayan na kaya kong gumawa ng tunay na gawain, nagsinungaling ako at sinabing maaaring sumapi sa iglesia ang mga taong ito, na nangangahulugan na gumawa ang mga kapatid ng maraming gawaing walang kabuluhan, na nakaantala sa gawain ng iglesia. Isa lang akong ordinaryong tao. Hindi ako perpekto. Marami akong mga pagkukulang at kakulangan, at kasisimula ko pa lang magsanay na gawin ang gawain ng iglesia, kaya lubos na normal lang na hindi ko alam kung paano gawin ang maraming gampanin. Kapag nakararanas ako ng mga paghihirap, dapat sana ay agad akong humingi ng tulong sa mga nakatataas na lider. Gayumpaman, palagi akong naniniwala na dahil ako ang responsable sa gawain, hindi ko maaaring sabihing hindi ko alam kung paano ito gawin, at na kailangan kong malutas ang lahat ng problema nang mag-isa. Gumamit pa nga ako ng pandaraya at panlilinlang sa mga nakatataas na lider para makuha ang paghanga ng iba. Ang mapagmataas at mapanlinlang kong disposisyon ay lubhang kasuklam-suklam sa Diyos! Napakalungkot ko dahil naapektuhan ng mga mali kong paghahangad ang gawain ng iglesia. Alam kong kailangan kong magsisi, at na kung magpapatuloy ako sa paglakad sa maling landas, tiyak na ititiwalag ako ng Diyos.

Kalaunan, pinadalhan ako ng mga kapatid ng isang sipi ng mga salita ng Diyos, at nagkaroon ako ng kaunting pagkaunawa sa sarili kong mga problema. Sabi ng Makapangyarihang Diyos: “Anong klaseng disposisyon ito kapag ang mga tao ay palaging nagpapanggap, palaging pinagtatakpan ang kanilang sarili, palaging nagmamagaling upang maging mataas ang tingin sa kanila ng iba, at hindi makita ang kanilang mga pagkakamali o pagkukulang, kapag palagi nilang sinisikap na ipakita sa mga tao ang pinakamagandang aspekto nila? Ito ay kayabangan, pagkukunwari, pagpapaimbabaw, ito ang disposisyon ni Satanas, ito ay isang buktot na bagay. Tingnan natin ang mga miyembro ng satanikong rehimen: Gaano man sila maglaban-laban, mag-away-away, o pumatay nang lihim, walang sinumang maaaring mag-ulat o magsiwalat sa kanila. Natatakot sila na makikita ng mga tao ang kanilang mala-demonyong mukha, at ginagawa nila ang lahat ng makakaya nila para pagtakpan ito. Sa harap ng iba, ginagawa nila ang lahat ng makakaya nila para pagtakpan ang kanilang sarili, sinasabi nila kung gaano nila kamahal ang mga tao, kung gaano sila kadakila, kamaluwalhati at hindi nagkakamali. Ito ang kalikasan ni Satanas. Ang pinakaprominenteng katangian ng kalikasan ni Satanas ay ang panloloko at panlilinlang. At ano ang mithiin ng panloloko at panlilinlang na ito? Para dayain ang mga tao, para pigilan silang makita ang diwa at tunay na kulay nito, at nang sa gayon ay makamtan ang mithiin na mapatagal ang pamumuno nito. Maaaring walang gayong kapangyarihan at katayuan ang mga ordinaryong tao, ngunit nais din nilang maging maganda ang tingin ng iba sa kanila, at magkaroon ng mataas na pagpapahalaga ang mga tao sa kanila, at iangat sila sa isang mataas na katayuan sa puso ng mga ito. Ito ay isang tiwaling disposisyon, at kung hindi nauunawaan ng mga tao ang katotohanan, wala silang kakayahang makilala ito” (Ang Salita, Vol. III. Ang mga Diskurso ni Cristo ng mga Huling Araw. Ang mga Prinsipyong Dapat Gumabay sa Asal ng Isang Tao). Pagkatapos basahin ang mga salita ng Diyos, naisip ko kung paanong maraming baguhan ang hindi regular na dumadalo sa mga pagtitipon sa mga iglesiang responsabilidad ko, hindi nalulutas ang mga problema ng aking mga kapatid, at natigil ang gawain ng ebanghelyo, pero nagpanggap pa rin akong kaya kong lutasin ang mga problema. Kahit na nakikita kong naaantala ang gawain ng iglesia, ayaw kong humingi ng tulong sa mga lider. Nang tanungin ako ng mga lider kung may anumang mga paghihirap o problema sa aking gawain, nagsinungaling pa nga ako sa mga lider at itinago ang mga problema sa gawain. Palagi kong gustong magbigay ng impresyon sa aking mga kapatid na walang hindi ko kayang gawin, at na kaya kong lutasin ang lahat ng problema. Talagang wala akong kamalayan sa sarili! Ang disposisyong ibinunyag ko ay kapareho ng sa CCP. Mahilig magbalatkayo ang CCP sa harap ng mga tao, para sambahin at sundin ito ng mga tao, ngunit sa katunayan, ang mga taong nasa ilalim ng pamamahala nito ay namumuhay sa matinding paghihirap. Patuloy na dumarating sa kanila ang mga salot, lindol, mga likas na sakuna, at mga kalamidad na gawa ng tao, ngunit hindi kumikilos ang gobyerno at hindi nakatatanggap ang mga tao ng napapanahong pagsagip at panggagamot. Pinagkaitan pa nga ang mga tao ng kanilang kalayaan sa relihiyon, at maraming Kristiyano ang inusig at naiwang walang tahanan. Gayumpaman, hindi kailanman inamin ng CCP sa publiko ang mga pagkakamali nito, at kahit na laganap ang mga reklamo ng mga tao, wala talaga itong pakialam. Ang tanging mahalaga rito ay ang pagandahin ang imahe nito sa harap ng iba. Nakita ko kung gaano kabuktot ang kalikasan nito! Kung hindi ako magsisisi, at magpapatuloy sa pagbabalatkayo at pagtatakip sa aking sarili sa bawat pagkakataon, at hindi gagawa ng tunay na gawain, sa huli, tiyak na itataboy at ititiwalag ako ng Diyos. Naisip ko rin kung paano minamahal ng Diyos ang matatapat na tao, at umaasa Siya na maaari nating hangarin ang katotohanan, maging simple at bukas, at maging matatapat na tao. Gayumpaman, palagi kong gustong magpanggap na walang hindi ko kayang gawin, at hinangad na maging dakila at pambihira, para pahalagahan at sambahin ako ng mga tao. Naniwala pa nga ako na ang paghahangad kong maging isang nakatataas at perpektong tao ay kalugod-lugod sa Diyos. Gayumpaman, pinatotohanan ng mga katunayan na mali ako: hindi ko naunawaan kung ano talaga ang hinihingi ng Diyos sa tao. Napakahangal ko at napakamapagpaimbabaw!

Muli akong pinadalhan ng mga lider ng isang sipi ng mga salita ng Diyos at sinabihan akong pagnilayan ang mga iyon nang husto. Sabi ng Makapangyarihang Diyos: “Dapat kang magtapat sa mga tao at mas madalas na maging bukas sa kanila kapag nahihirapan ka o nakararanas ng kabiguan, magbahagi sa iyong mga problema at kahinaan, kung paano ka naghimagsik laban sa Diyos, at kung paano mo ito nalampasan, at nagawang matugunan ang mga layunin ng Diyos. At ano ang epekto ng pagtatapat sa kanila sa ganitong paraan? Walang duda na ito ay positibo. Hindi ka mamaliitin ng sinuman—at maaaring mainggit pa sila sa iyong abilidad na pagdaanan ang mga karanasang ito. Palaging iniisip ng ilang tao na kapag ang mga tao ay may katayuan, dapat silang mas kumilos na parang mga opisyal at magsalita sa isang partikular na paraan para seryosohin at igalang sila. Tama ba ang ganitong paraan ng pag-iisip? Kung mapagtatanto mo na mali ang ganitong paraan ng pag-iisip, dapat kang manalangin sa Diyos at maghihimagsik laban sa mga bagay ng laman. Huwag magmayabang, at huwag lumakad sa landas ng pagpapaimbabaw. Sa sandaling magkaroon ka ng gayong kaisipan, dapat mong tugunan ito sa pamamagitan ng paghahanap sa katotohanan. Kung hindi mo hahanapin ang katotohanan, ang kaisipang ito, ang pananaw na ito, ay magkakaroon ng anyo at magkakaugat sa puso mo. Bilang resulta, mangingibabaw ito sa iyo at magbabalatkayo ka at gagawa ka ng iyong imahe hanggang sa puntong wala nang sinumang makakikita sa iyo o makauunawa sa iyong mga iniisip sa likod ng imaheng ito. Makikipag-usap ka sa iba sa likod ng isang maskara na nagtatago ng iyong tunay na puso mula sa kanila. Dapat kang matutong hayaan ang iba na makita ang puso mo, at matutong buksan ang iyong puso sa iba at maging malapit sa kanila. Dapat kang maghimagsik laban sa mga kagustuhan ng laman mo at umasal ayon sa mga hinihingi ng Diyos. Sa ganitong paraan, makararamdam ang puso mo ng kapayapaan at kaligayahan. Anumang mangyari sa iyo, pagnilayan mo muna kung anong mga problema ang umiiral sa iyong sariling isip. Kung ninanais mo pa ring magbalatkayo at gumawa ng isang imahe para sa sarili mo, dapat kang manalangin kaagad sa Diyos: ‘O Diyos! Gusto ko na namang magbalatkayo. Mapanlinlang na naman akong nagpapakana. Tunay ngang isa akong diyablo! Tiyak na talagang kasuklam-suklam ako sa Iyo! Lubos akong nasusuklam sa aking sarili. Nagmamakaawa ako sa Iyo na sawayin, disiplinahin, at parusahan Mo ako.’ Dapat kang magdasal, ihayag ang saloobin mo, at umasa sa Diyos na ibunyag ito, himay-himayin ito, at paghigpitan ito” (Ang Salita, Vol. III. Ang mga Diskurso ni Cristo ng mga Huling Araw. Paano Lutasin ang mga Tukso at Gapos ng Katayuan). Pinagnilayan ko ang aking sarili bilang paghahambing sa mga salita ng Diyos. Mula nang maging responsable ako sa gawain ng mga iglesia, naniwala ako na, bilang isang superbisor, dapat magmukha akong isang superbisor sa kung paano ko pinangungunahan ang daan: hindi ako dapat magkaroon ng anumang mga kakulangan o kahinaan, dapat kong malutas ang lahat ng problema sa gawain, at kung magiging negatibo ako, mawawalan ng pananalig ang aking mga kapatid at magiging negatibo at mahina. Dahil sa gayong maling pananaw, ayaw kong maging bukas sa aking mga kapatid tungkol sa aking mga pagkukulang at kakulangan, at nilinlang ko pa nga ang mga lider sa pagsasabing walang mga paghihirap o problema sa aking tungkulin. Ipinakita ko lamang ang mabuting panig ko sa iba. Napakamapagpaimbabaw ko! Mula sa mga salita ng Diyos, naunawaan ko na napakanormal lang para sa isang superbisor na magkaroon ng mga kakulangan, at kung magagawa kong maging bukas tungkol sa aking mga kakulangan at kahinaan, hinding-hindi ako mamaliitin ng aking mga kapatid; kung may mga paghihirap sa gawain ng iglesia, dadalhin din nila ang pasanin at magtutulungan para lutasin ang mga ito, dahil alam nilang nasa yugto pa lang ako ng pagsasanay. Bukod pa rito, kung matututo akong maging bukas sa aking mga kapatid tungkol sa aking mga kabiguan, kakulangan, at mga paghihirap sa paggawa ng aking tungkulin, at maging sa aking negatibo at mahinang panig, makikipagbahaginan ang mga kapatid ko at tutulungan ako, at makakapagkamit ako ng pagpapatibay at mga pakinabang mula sa pagkaunawang batay sa karanasan ng aking mga kapatid, at makahahanap ako ng isang landas ng pagsasagawa. Noong nakaraan, namuhay ako sa isang kalagayan ng pagbabalatkayo at pagkukunwari, ayaw kong maging bukas at maghanap kapag nakararanas ako ng mga paghihirap. Sa halip, sinasarili ko na lang ang lahat at tinitiis, kaya nasa ilalim ako ng matinding presyur. Walang kapayapaan at kagalakan sa aking puso, at palaging hindi maganda ang mga resulta ng aking gawain. Kalaunan, nang naging bukas ako aking sa mga kapatid tungkol sa aking aktuwal na sitwasyon, at nakipagbahaginan tungkol sa sarili kong katiwalian at sa mga problema sa gawain, ibinahagi nila sa akin ang mga salita ng Diyos, at nakipagbahaginan at tinulungan din ako ng mga nakatataas na lider kaya nakahanap ako ng ilang paraan para lutasin ang mga problema. Kalaunan, kinausap ko ang mga kapatid na nagdidilig sa mga baguhan, at, sa pamamagitan ng pagsasama ng mga salita ng Diyos, nakipagbahaginan ako at inilantad ang tungkol sa kalikasan at mga kahihinatnan ng kanilang pagiging pabaya sa paggawa ng kanilang tungkulin. Napagtanto nila ang sarili nilang mga problema, at handa nilang ituwid ang kanilang mga maling kalagayan. Unti-unti, nagsimulang magdala ng pasanin ang mga tagadilig sa kanilang tungkulin, at nagbunga ng mga resulta ang gawain. Napagtanto ko na kung nagsagawa ako sa ganitong paraan nang mas maaga, hindi sana naapektuhan ang aking tungkulin. Pagkatapos ng karanasang ito, sinubukan kong maging bukas sa aking mga kapatid at magbahagi ng aking mga kaisipan sa kaibuturan, at naramdaman kong talagang nakapagpapalaya ang pagsasagawa sa ganitong paraan.

Pagkatapos, ibinahagi sa akin ng aking mga kapatid ang isa pang sipi ng mga salita ng Diyos: “May ilang tao na iniaangat at nililinang ng iglesia, tumatanggap ng magandang pagkakataon na magsanay. Mabuting bagay ito. Masasabi na itinaas at biniyayaan sila ng Diyos. Kaya, paano nila dapat gawin ang kanilang tungkulin? Ang unang prinsipyo na dapat nilang sundin ay ang maunawaan ang katotohanan—kapag hindi nila nauunawaan ang katotohanan, dapat nilang hanapin ang katotohanan, at kung hindi pa rin nila nauunawaan matapos ang paghahanap nang mag-isa, maaari silang humanap ng isang taong nakauunawa sa katotohanan para makipagbahaginan at maghanap kasama nila, na gagawing mas mabilis at napapanahon ang paglutas sa problema. Kung magtutuon ka lang sa paggugol ng mas maraming oras sa pagbabasa ng mga salita ng Diyos nang mag-isa, at sa paggugol ng mas maraming oras sa pagninilay sa mga salitang ito, para magkamit ng pagkaunawa sa katotohanan at malutas ang problema, napakabagal nito; ayon nga sa kasabihan, ‘Ang mga mabagal na lunas ay hindi kayang tumugon sa mga agarang pangangailangan.’ Pagdating sa katotohanan, kung nais mong umunlad kaagad, dapat mong matutuhan kung paano makipagtulungan nang matiwasay sa iba, at magtanong ng mas maraming katanungan at mas maghanap pa. Saka lamang mabilis na lalago ang iyong buhay, at magagawa mong malutas ang mga problema nang agaran, nang walang anumang pagkaantala sa alinman. Dahil kaaangat mo pa lang at nasa probasyon ka pa rin, at hindi tunay na nauunawaan ang katotohanan o taglay ang katotohanang realidad—dahil wala ka pa rin ng tayog na ito—huwag mong isipin na ang pagkakaangat mo ay nangangahulugang taglay mo na ang katotohanang realidad; hindi iyon ganoon. Ito ay dahil lang sa ikaw ay may pagpapahalaga sa pasanin sa gawain at nagtataglay ng kakayahan ng isang lider kaya ka napiling iangat at linangin. Kailangan may ganito kang katwiran” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (5)). Pagkatapos basahin ang mga salita ng Diyos, naunawaan ko na bilang isang superbisor, dapat akong makipagtulungan nang maayos sa aking mga kapatid, at sama-samang protektahan ang gawain ng iglesia. Dati, mayroon akong maling pananaw. Naniwala ako na matapos akong ihalal ng mga kapatid bilang isang superbisor, kailangan kong malaman kung paano lutasin ang lahat ng problema, at na ang palaging paghingi ng tulong sa mga nakatataas na lider tungkol sa mga problema ay magreresulta sa pagmamaliit nila sa akin at pag-iisip na wala akong kapabilidad sa gawain. Samakatwid, kapag nakararanas ako ng mga problemang hindi ko makita nang malinaw o malutas, pinagtatakpan ko ang mga ito at wala akong sinasabing anuman, namumuhay na parang nag-iisa sa pakikibaka. Palagi akong nakararamdam ng matinding presyur kapag ginagawa ko ang aking tungkulin, at nahadlangan ko rin ang gawain ng iglesia. Ngayon, naunawaan ko na upang malutas ang mga problema at maprotektahan ang gawain ng iglesia, dapat sumangguni sa mga nakatataas na lider ang mga lider at manggagawa kapag nakararanas ng mga paghihirap. Ang isang superbisor na pasok sa pamantayan ay dapat isang taong may pasanin para sa gawain ng iglesia. Kahit na mayroon siyang mga pagkukulang at kakulangan, regular siyang magninilay sa kanyang sarili at maghahanap sa katotohanan, magagawang isuko ang kanyang pride at maagap na maghanap ng mga landas kasama ang kanyang mga kapatid kapag nakararanas siya ng mga problemang hindi niya kayang lutasin, at makipagtulungan nang maayos at tulungan ang lahat, ginagawa nang maayos ang gawain ng iglesia nang magkakasama. Nang maunawaan ko ito, nagkaroon ako ng landas ng pagsasagawa. Pagkatapos, kapag nakararanas ako ng anumang paghihirap sa gawain na hindi ko malutas, nagdarasal ako sa Diyos at isinusuko ang aking pride upang maagap na maghanap mula sa aking mga kapatid. Sa gawain ng ebanghelyo, iniuulat ko ang sitwasyon sa mga nakatataas na lider nang walang anumang itinatago, walang pakialam kung maaari akong mapungusan o maliitin ng iba. Ang mahalaga sa akin ay kung magagawa ko ba nang maayos ang aking tungkulin nang may matapat na puso, at kung paano gawin ang mga bagay sa paraang makabubuti sa gawain ng iglesia. Kapag nagsasagawa ako sa ganitong paraan, nararamdaman kong napakapanatag at payapa ng aking puso. Nagpapasalamat ako sa Diyos sa pag-akay sa akin na maunawaan ang sarili kong katiwalian, at maunawaan kung paano maging isang matapat na tao at magbukas ng aking puso sa aking mga kapatid.


90. Hindi Mo Magagawa Nang Maayos ang Iyong Tungkulin Kung Palagi Mong Pinangangalagaan ang Iyong Sarili

Ni Han Chen, Tsina

Nagsasala ako ng mga sermon sa iglesia. Katuwang ko sina Yilin at Yiyang. Isang araw noong Abril 2022, nagpadala ng liham ang mga lider na nagsasabing, “Hindi pa gaanong pumapasok si Yilin sa mga prinsipyo kapag nagsasala ng mga sermon, at hindi maganda ang mga resulta ng kanyang gawain. Dapat siyang tanggalin. Kayo ni Yiyang ay nagkakaroon ng ilang resulta sa paggawa ng inyong mga tungkulin, ngunit kamakailan, may mga paglihis sa paraan ng inyong pagsasala ng mga sermon: May mahahalagang sermon kayong naisantabi. Pansamantala kayong pananatilihin at oobserbahan.” Nang makita ko ang balitang ito, naghalo-halo ang iba’t ibang emosyon sa aking puso. Mas mahusay ang kakayahan ni Yilin kaysa sa akin, pero kahit siya ay tinanggal. Ang aking kakayahan at kapabilidad sa gawain ay hindi kasinghusay ng sa kanya, at hindi ko rin gaanong kabisado ang mga prinsipyo. Kapag nagkamali ulit ako sa pagsasala ng mga sermon, tiyak na tatanggalin din ako. Ngayon, malapit nang matapos ang gawain ng Diyos. Kung matatanggal ako at wala akong tungkuling gagawin, magkakaroon pa rin ba ako ng pagkakataong maligtas? Nang maisip ko ito, naging napakabigat ng pakiramdam ko. Noong panahong iyon, sa tuwing nagsasala ako ng sermon, ilang beses ko itong binabasa, sa takot na matanggal ako kapag may lumitaw na paglihis. Gayumpaman, habang mas natatakot akong magkamali, mas lalo akong hindi nakakapagsuri nang tumpak, at mas maraming problema at paglihis ang nangyayari. Minsan, sinusuri namin ang isang sermon, na sa tingin ko ay may malinaw na balangkas at medyo praktikal ang pakikipagbahaginan. Ibinigay ko ito sa mga lider para tingnan. Hindi ko inasahan na babasahin ito ng mga lider at sasabihing, “Hindi pa nalulutas ang mga relihiyosong kuru-kuro sa sermon na ito. Hindi ito puwedeng isumite.” Nagulat ako, “Paanong hindi ko ito nakita? Kung makikita ng mga lider na hindi ko pa nauunawaan ang mga prinsipyo at hindi ako umuusad sa paggawa ng aking tungkulin, tatanggalin kaya nila ako?” Kalaunan, naging napakakimi ko at walang kusa kapag ginagawa ang aking tungkulin. Kapag nagsasala ng mga sermon, hindi ako nangangahas na malinaw na sabihin ang sarili kong opinyon, dahil natatakot akong magkamali at mabunyag at matanggal. Kaya naman, tinatanong ko ang mga lider tungkol sa lahat ng bagay at hinahayaan ko silang magdesisyon.

Minsan, nagpasa ang mga iglesia ng ilang sermon. Pagkatapos basahin ang mga ito, natuklasan naming apat na sermon ang medyo praktikal ang pagkakasulat, at puwedeng isumite. Gayumpaman, sa puso ko ay nagkukuwenta ako, “Paano kung magsumite na naman ako ng walang kabuluhang sermon dahil hindi ko ito tumpak na nabasa? Ano’ng gagawin ko kung iisipin ng mga lider na hindi ko pa nauunawaan ang mga prinsipyo at tatanggalin ako? Para makasiguro, dapat ko munang ipasa ang mga ito sa mga lider para tingnan. Sa ganoong paraan, kahit magkamali ako, hindi ako ang pangunahing mananagot.” Kaya ipinasa ko ang mga sermon na ito sa mga lider. Makalipas ang ilang araw, tumugon ang mga lider para sa kanilang mga mungkahi sa tatlo sa mga sermon, sinasabing puwede na itong isumite. Gayumpaman, wala silang kahit anong tugon tungkol sa isa pang sermon, na isinulat ni Zhang Li. Naisip ko, “Kung hindi pa tumutugon ang mga lider, ibig kayang sabihin nito ay may nakikita silang problema roon? Mas mabuti pang huwag ko na itong isumite. Sa ganoong paraan, makakaiwas ako sa isang sitwasyon kung saan may lilitaw na problema sa prinsipyo kalaunan, at magmumukha akong walang pagkilatis. Dapat kong hintayin ang tugon ng mga lider at saka magdesisyon kung isusumite iyon. Mas ligtas sa ganitong paraan.” Pagkatapos, inabala ko ang sarili ko sa ibang mga gampanin. Hindi ko muna inasikaso ang sermon na ito sa loob ng dalawang linggo. Sa panahong iyon, pinaalalahanan ako ni Yiyang na kailangang isumite ang sermon na ito sa lalong madaling panahon. Sinabi ko, “Hintayin natin ang tugon ng mga lider bago ito isumite. Hindi tayo dapat masyadong magmadali para sa mga panandaliang tagumpay.” Hindi na nagsalita pa si Yiyang. Isang araw, nagpadala ng liham ang mga lider na nagsasabing, “Hindi pa namin nakikitang ipinapasa ninyo ang sermon na isinulat ni Zhang Li. Saan kaya ito naipit?” Saka ko lang napagtanto na matagal nang tumugon ang mga lider tungkol sa sermon ni Zhang Li, sinasabing puwede nang suriin ang teksto nito at isumite ito. Hindi lang namin natanggap ang liham. Nang matanggap ko ang balitang ito, may naramdaman akong hindi maipaliwanag sa aking puso. Hindi ko maiwasang mag-isip: Malinaw kong nakita na medyo praktikal ang sermon ni Zhang Li, at may sarili siyang estilo sa pagsulat. Ayon sa prinsipyo, dapat itong isumite. Pero bakit patuloy akong naghintay sa mga lider para magdesisyon? Anong tiwaling disposisyon ang kumokontrol sa akin? Dinala ko ang aking kalagayan sa harap ng Diyos para manalangin at maghanap.

Kalaunan, nabasa ko ang mga salitang ito ng Diyos: “Maraming tao ang natatakot na umako ng responsabilidad sa paggampan ng isang tungkulin. Naipamamalas ang kanilang takot sa tatlong pangunahing paraan. Ang una ay na sadyang pinipili nila ang mga tungkulin na hindi nangangailangan ng pag-ako ng responsabilidad. … Ang pangalawa ay na kapag nakakaranas sila ng paghihirap o nakakatagpo ng isang problema, ang una nilang tugon ay ang iulat ito sa isang lider at hayaan ang lider na asikasuhin at lutasin ito, sa pag-asang mapananatili nila ang kanilang kaluwagan. Wala silang pakialam kung paano inaasikaso ng lider ang isyu at hindi nila ito iniisip—hangga’t hindi sila mismo ang umaako ng responsabilidad, lahat ay mabuti para sa kanila. Ang gayong paggampan ba ng tungkulin ay tapat sa Diyos? Tinatawag itong pagpapasa ng responsabilidad, pagpapabaya sa tungkulin, pagiging tuso. Salita lang itong lahat; wala silang ginagawang anumang tunay. Sinasabi nila sa kanilang sarili na, ‘Kung ako ang dapat mag-ayos sa bagay na ito, paano kung sa huli ay magkamali ako? Kapag tinitingnan nila kung sino ang dapat sisihin, hindi ba’t ako ang haharapin nila? Hindi ba’t ang responsabilidad para dito ay unang babagsak sa akin?’ Ito ang inaalala nila. Subalit naniniwala ka bang sinisiyasat ng Diyos ang lahat? Ang lahat ay nagkakamali. Kung ang isang tao na may tamang layunin ay kulang sa karanasan at hindi pa nakapag-asikaso ng ganitong uri ng usapin noon, pero ginawa niya ang kanyang makakaya, nakikita iyon ng Diyos. Dapat kang maniwala na sinisiyasat ng Diyos ang lahat ng bagay at ang puso ng tao. Kung hindi man lang ito pinaniniwalaan ng isang tao, hindi ba’t isa siyang hindi mananampalataya? Anong kabuluhan ang mayroon sa paggampan ng gayong tao ng isang tungkulin? Hindi naman talaga mahalaga kung ginagampanan niya o hindi ang tungkuling ito, hindi ba? Natatakot siyang umako ng responsabilidad at umiiwas siya sa responsabilidad. Kapag may nangyayari, hindi siya agad na sumusubok na mag-isip ng paraan para pangasiwaan ang problema, sa halip, tumatawag at nagsasabi muna siya sa lider. Siyempre, may ilang taong sinusubukang asikasuhin ang problema sa sarili nila habang inaabisuhan nila ang lider, subalit hindi ito ginagawa ng ibang tao, at ang unang ginagawa nila ay ang tawagin ang lider, at pagkatapos ng tawag, pasibo lang silang naghihintay, naghihintay ng mga tagubilin. Kapag inutusan sila ng lider na gumawa ng isang hakbang, gumagawa sila ng isang hakbang; kung sinabi ng lider na gumawa ng isang bagay, ginagawa nila ito. Kung walang sinasabi o hindi nagbibigay ng tagubilin ang lider, wala silang ginagawa at nagpapaliban lang. Kung walang sinumang nag-uudyok sa kanila o nangangasiwa sa kanila, wala silang ginagawang anumang gawain. Sabihin mo sa Akin, ang gayong tao ba ay gumagawa ng isang tungkulin? Kahit pa nagtatrabaho siya, wala siyang katapatan! May isa pang paraan kung paano naipamamalas ng isang tao ang takot na umako sa responsabilidad sa paggampan ng isang tungkulin. Kapag ginagampanan nila ang kanilang tungkulin, may ilang taong gumagawa lang ng kaunting mababaw at simpleng gawain, gawaing hindi nangangailangan ng pag-ako sa responsabilidad. Ibinabato nila sa iba ang trabahong may mga kaakibat na paghihirap at pag-ako ng responsabilidad, at kung sakaling may mangyayaring mali, isinisisi nila ito sa mga taong iyon at lumalayo sila sa gulo. Kapag nakikita ng mga lider ng iglesia na iresponsable sila, matiyaga ang mga itong nag-aalok ng tulong, o pinupungusan sila, para magawa nilang umako ng responsabilidad. Subalit ayaw pa rin nila, at iniisip nila na, ‘Mahirap gawin ang tungkuling ito. Kailangan kong managot kapag nagkaroon ng problema, at maaari pa nga akong mapaalis at matiwalag, at iyon na ang magiging katapusan ko.’ Anong klaseng saloobin ito? Kung wala silang pagpapahalaga sa responsabilidad sa paggampan ng kanilang tungkulin, paano nila magagampanan ang tungkulin nila nang maayos? Ang mga hindi tunay na ginugugol ang kanilang sarili para sa Diyos ay hindi makakayang gampanan nang mabuti ang anumang tungkulin, at iyong mga natatakot na umako ng responsabilidad ay mag-aantala lang sa mga bagay-bagay kapag ginampanan nila ang kanilang mga tungkulin. Ang gayong mga tao ay hindi mapagkakatiwalaan o maaasahan; ginagampanan lang nila ang kanilang tungkulin para may makain. Dapat bang itiwalag ang mga ‘pulubi’ na tulad nito? Dapat. Hindi gusto ng sambahayan ng Diyos ang gayong mga tao. Ito ang tatlong pagpapamalas ng mga taong natatakot na umako ng responsabilidad sa paggampan ng kanilang tungkulin. Ang mga taong natatakot na umako ng responsabilidad sa kanilang tungkulin ay ni hindi man lang makakayang abutin ang antas ng isang tapat na trabahador, at hindi karapat-dapat na gumampan ng isang tungkulin. Itinitiwalag ang ilang tao dahil sa ganitong uri ng saloobin sa kanilang tungkulin. Kahit ngayon, maaaring hindi nila alam ang dahilan at nagrereklamo pa rin sila, nagsasabing, ‘Ginawa ko ang aking tungkulin nang buong sigasig, kaya’t bakit walang-puso nila akong pinalayas?’ Kahit ngayon, hindi nila nauunawaan. Ang mga hindi nakakaunawa sa katotohanan ay gumugugol ng kanilang buong buhay nang hindi nauunawaan kung bakit sila itiniwalag. Nagdadahilan sila para sa kanilang sarili, at patuloy na ipinagtatanggol ang kanilang sarili, iniisip na, ‘Likas para sa mga tao na protektahan ang kanilang sarili, at dapat nila itong gawin. Sino ba ang hindi dapat nag-iingat sa kanilang sarili nang kaunti? Sino ba ang hindi dapat na nag-iisip para sa kanilang sarili nang kaunti? Sino ang hindi nangangailangan na magpanatiling bukas ng isang ruta ng pagtakas para sa kanilang sarili?’ Kung pinoprotektahan mo ang iyong sarili sa tuwing may mangyayari sa iyo at nag-iiwan ka para sa iyong sarili ng isang ruta ng pagtakas, isang alternatibong plano, isinasagawa mo ba ang katotohanan? Hindi ito pagsasagawa sa katotohanan—pagiging tuso ito. Gumagampan ka ngayon ng iyong tungkulin sa sambahayan ng Diyos. Ano ang unang prinsipyo sa pagtupad ng isang tungkulin? Ito ay na kailangan mo munang gampanan ang tungkuling iyon nang buong puso, lubos na pagsikapan, at protektahan ang mga interes ng sambahayan ng Diyos. Ito ay isang katotohanang prinsipyo, isa na dapat mong isagawa. Ang pagprotekta sa sarili sa pamamagitan ng pag-iiwan para sa sarili ng isang ruta ng pagtakas, isang alternatibong plano, ay ang prinsipyo ng pagsasagawa na sinusunod ng mga walang pananampalataya, at ang pinakamataas nilang pilosopiya. Ang pagsasaalang-alang sa sarili muna sa lahat ng bagay at ang paglalagay sa sariling interes bago ang lahat, hindi iniisip ang iba, hindi nagkakaroon ng kaugnayan sa mga interes ng sambahayan ng Diyos at mga interes ng iba, iniisip muna ang mga sariling interes at pagkatapos ay nag-iisip ng isang ruta sa pagtakas—hindi ba’t iyon ay kung ano ang isang walang pananampalataya? Ito eksakto ang isang walang pananampalataya. Ang ganitong uri ng tao ay hindi karapat-dapat na gumampan ng isang tungkulin” (Ang Salita, Vol. IV. Paglalantad sa mga Anticristo. Ikawalong Aytem (Unang Bahagi)). Mula sa mga salita ng Diyos, nakita kong palaging takot ang mga tao na umako ng responsabilidad kapag gumagawa ng mga tungkulin. Takot silang magkamali at mabunyag at matanggal. Kapag may biglaang nangyayari, hinahayaan nilang ang mga lider ang magdesisyon, palaging nag-iiwan ng paraan para sa sarili para maprotektahan ang kanilang mga personal na interes. Ito ang prinsipyong sinusunod ng mga walang pananampalataya kapag humaharap sa mga bagay-bagay. Sa paglalantad ng mga salita ng Diyos, para bang sinasaksak ang puso ko. Hindi ba’t ganito mismo ang asal ko? Nang matanggal si Yilin, at nagkaroon ng mga paglihis at problema sa mga sermon na aking sinala, at pinanatili ako para obserbahan, hindi ako lumapit sa harap ng Diyos para tuklasin ang ugat ng mga problema at hanapin ang katotohanan para lutasin ang mga ito. Sa halip, nag-alala akong matatanggal ako at hindi ko magagawa ang isang tungkulin, kaya hindi ako magkakaroon ng magandang kinabukasan o hantungan. Malinaw kong nakita na ang ilang sermon na ito ay medyo praktikal at puwedeng isumite, ngunit natakot akong kapag lumitaw ang mga paglihis, malalantad ang sarili kong mga problema at matatanggal ako. Kaya naman, ipinasa ko ang mga ito sa mga lider para sila ang magdesisyon, gamit ang dahilan na hindi ako sigurado. Sa ganitong paraan, kung magkaproblema, hindi lang ako ang tanging mananagot. Nang hindi tumugon ang mga lider, pinatagal ko ang mga bagay-bagay at naghintay, na nagresulta sa hindi agarang pagsusumite ng isang mahalagang sermon, at nakahadlang sa pag-usad. Noong panahong iyon, naniwala akong hindi na ako kasingsabik sa mga panandaliang tagumpay gaya noon. Hindi na rin ako ganoon kakumpiyansa sa sarili ko gaya ng dati, at naniwala akong ang kakayahang humingi ng mga mungkahi ng mga lider kapag may nangyayari ay tanda ng katwiran. Ngayon, sa wakas ay nakita kong itinatago ko pala ang aking mga kasuklam-suklam na layunin sa loob ko. Natatakot pala akong umako ng responsabilidad, at para mapangalagaan ang sarili ko, gumamit ako ng mga tusong pamamaraan. Naging napakamakasarili ko at napakakasuklam-suklam, at napakamandaraya at napakamapanlinlang! Kung naging tama sana ang aking mga layunin, pagdating sa pagsasaalang-alang sa gawain ng iglesia, dapat sana ay sinala ko ang mahahalagang sermon sa lalong madaling panahon para makapagpatotoo ang mga ito sa Diyos. Kahit na magkaproblema o magkaroon ng mga paglihis, maaari ko sana itong ibuod agad at hanapin ang katotohanan para lutasin ang mga ito. Sa ganitong paraan, patuloy sanang nababawasan ang bilang ng mga paglihis. Gayumpaman, hindi ako naniwalang sinisiyasat ng Diyos ang lahat. Natakot akong kapag nagkamali ako, matatanggal ako at hindi masisiguro ang aking kinabukasan. Mas pinili kong iantala ang pagsusumite ng mga sermon para mapangalagaan ang sarili ko. Hindi ko isinaalang-alang ang gawain ng iglesia kahit kaunti. Sa paggawa nito, hindi na nga ako magkakaroon ng magandang kinabukasan at hantungan, masusuklam pa sa akin ang Diyos.

Kalaunan, nagbasa ako ng mas marami pang mga salita ng Diyos: “Hindi naniniwala ang ilang tao na kayang tratuhin nang patas ng sambahayan ng Diyos ang mga tao. Hindi sila naniniwala na naghahari ang Diyos sa Kanyang sambahayan, at na naghahari doon ang katotohanan. Naniniwala sila na anumang tungkulin ang ginagampanan ng isang tao, kung magkakaroon ng problema roon, haharapin kaagad ng sambahayan ng Diyos ang taong iyon, tatanggalin ang kanyang karapatang gampanan ang tungkuling iyon, palalayasin siya, o paaalisin pa nga siya sa iglesia. Ganoon ba talaga iyon? Siguradong hindi. Pinakikitunguhan ng sambahayan ng Diyos ang bawat tao ayon sa mga katotohanang prinsipyo. Ang Diyos ay matuwid sa Kanyang pagtrato sa bawat tao. Hindi lamang Niya tinitingnan kung paano kumilos ang isang tao sa isang pagkakataon; tinitingnan Niya ang kalikasang diwa ng isang tao, ang kanyang mga intensyon, ang kanyang pag-uugali, at tinitingnan Niya lalo na kung kaya ba ng isang tao na pagnilayan ang sarili nito kapag nagkakamali ito, kung nagsisisi ba ito, at kung kaya ba nitong matarok ang diwa ng problema batay sa Kanyang mga salita, maunawaan ang katotohanan, kamuhian ang sarili nito, at tunay na magsisi. … Sabihin mo sa Akin, kung nakagawa ng pagkakamali ang isang tao, ngunit kaya niyang tunay na makaunawa at handa siyang magsisi, hindi ba’t bibigyan siya ng pagkakataon ng sambahayan ng Diyos? Habang papatapos na ang anim-na-libong-taong plano ng pamamahala ng Diyos, napakaraming tungkuling kailangang gampanan. Pero kung wala kang konsensiya o katwiran, at pabaya ka sa iyong nararapat na gawain, kung nagkaroon ka ng pagkakataong gampanan ang isang tungkulin ngunit hindi alam kung paano iyon pahahalagahan, hindi hinahangad ang katotohanan kahit paano, hinahayaan mong makalampas ang pinakamagandang pagkakataon, kung gayon ay malalantad ka. Kung palagi kang pabasta-basta sa pagganap sa iyong tungkulin, at hindi ka man lang nagpapasakop kapag nahaharap ka sa pagpupungos, gagamitin ka pa rin kaya ng sambahayan ng Diyos para gumanap sa isang tungkulin? Sa sambahayan ng Diyos, ang katotohanan ang naghahari, hindi si Satanas. Ang Diyos ang may huling pasya sa lahat ng bagay. Siya ang gumagawa ng gawain ng pagliligtas sa tao, Siya ang may kataas-taasang kapangyarihan sa lahat ng bagay. Hindi mo kailangang suriin kung ano ang tama at mali; kailangan mo lang makinig at magpasakop. Kapag nahaharap ka sa pagpupungos, dapat mong tanggapin ang katotohanan at magawang itama ang iyong mga pagkakamali. Kung gagawin mo ito, hindi aalisin sa iyo ng sambahayan ng Diyos ang iyong karapatang gampanan ang isang tungkulin. Kung natatakot ka palagi na matiwalag, laging nagdadahilan, lagi mong pinangangatwiranan ang sarili mo, problema iyan. Kung hinahayaan mong makita ng iba na hindi mo tinatanggap ang katotohanan kahit katiting, at na hindi ka tinatablan ng katwiran, may problema ka. Magiging obligado ang iglesia na harapin ka. Kung talagang hindi mo tinatanggap ang katotohanan sa paggampan mo sa iyong tungkulin at lagi kang natatakot na mabunyag at matiwalag, ang takot mong ito ay nababahiran ng intensyon ng tao at ng tiwaling satanikong disposisyon, at ng paghihinala, pag-iingat, at maling pagkaunawa. Wala sa mga ito ang mga pag-uugali na dapat mayroon ang isang tao” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Habang pinag-iisipan ko nang mabuti ang mga salita ng Diyos, sa wakas ay napagtanto kong palagi akong nag-aalala na kapag nagkamali ako habang ginagawa ang aking tungkulin, mabubunyag ako at matatanggal, at hindi ako magkakaroon ng magandang kinabukasan o hantungan, at ang pangunahing dahilan nito ay dahil hindi ko naunawaan ang matuwid na disposisyon ng Diyos at hindi ako naniwalang ang katotohanan ang naghahari sa sambahayan ng Diyos. Ang sambahayan ng Diyos ay naglilipat at nagtatanggal ng mga tao ayon sa mga prinsipyo. Hindi nito tinatanggal ang mga tao dahil lang nakagawa sila ng isa o dalawang kamalian o may ilang paglihis sa kanilang gawain. Sa halip, tinitingnan nito ang palagiang asal ng mga tao, at kung kaya ba nilang tanggapin ang katotohanan at baguhin agad ang mga bagay-bagay kapag nagkakaroon ng mga paglihis at problema. Naisip ko si Yilin. Bagama’t mayroon siyang kaunting kakayahan at ilang kaloob, hinangad lang niya ang reputasyon at katayuan, at nagmadali sa mga panandaliang tagumpay. Nang lumitaw ang mga paglihis at problema sa kanyang mga tungkulin, maraming beses siyang sinubukang gabayan ng mga lider, ngunit hindi siya nagnilay sa sarili, hindi naghanap ng mga prinsipyo, at nagdulot ng pagkagambala at panggugulo sa gawain: Iyon ang mga dahilan kung bakit siya tinanggal. Sa kabaligtaran, sa mga tao sa paligid ko, may isang sister na naging pabasta-basta habang nagsasala ng mga sermon, at naisantabi ang ilang mahahalagang sermon. Gayumpaman, sa pamamagitan ng paggabay at pagpupungos, kaya niya itong tanggapin, pagnilayan ang sarili, at baguhin agad ang mga bagay-bagay. Binigyan pa rin siya ng iglesia ng pagkakataong gumawa ng mga tungkulin. Sa katunayan, ang pagkakatanggal ni Yilin ay isang tapik para matauhan ako. Naisip ko kung bakit napakaraming paglihis at problema ang nangyari noong nagsasala ako ng mga sermon, at bakit hindi ako gaanong umuusad. Ang mga pangunahing dahilan ay naging mapagmataas ako at palalo, at nakulong sa aking mga lumang gawi. Sa paggawa ng aking tungkulin, umasa ako sa karanasan at mahigpit na inilapat ang mga regulasyon sa halip na hanapin ang mga prinsipyo. Bilang resulta, naalis ko ang mahahalagang sermon at nagambala ang gawain. Gayumpaman, hindi ako tinanggal ng mga lider dahil sa mga paglihis at problemang nangyari noong ginawa ko ang aking tungkulin. Nakipagbahaginan pa nga sila sa akin para tulungan akong maunawaan ang sarili kong tiwaling disposisyon, at binigyan ako ng pagkakataong magsisi at magbago. Ngunit hindi na nga ako natuto ng aral mula sa pagkakatanggal ni Yilin at hindi nagnilay sa sarili kong mga problema, nagkamali pa ako ng pagkaunawa, at naging mapagbantay laban sa Diyos. Malinaw kong nakita ang mahahalagang sermon, ngunit hindi ako nangahas na magdesisyon, sa halip ay ipinasa ko ito sa mga lider. Natakot akong kapag nagkamali ako at natanggal at hindi ko na magawa ang isang tungkulin, hindi ako magkakaroon ng magandang kalalabasan. Inakala kong ang Diyos ay katulad ng tiwaling sangkatauhan, hindi pinahihintulutan ang mga taong magkamali, at tinatanggal sila sa sandaling magawa nila ito. Hindi ba ito paninirang-puri at paglapastangan laban sa Diyos? Talagang napakasama ko at napakamapanlinlang!

Kalaunan, nabasa ko ang isa pang sipi ng mga salita ng Diyos, at nagkaroon ako ng higit na pagkaunawa sa aking kalagayan. Sabi ng Makapangyarihang Diyos: “Dapat harapin ng mga tao ang kanilang mga tungkulin at ang Diyos nang may matapat na puso. Kapag ginawa nila iyon, sila ay magiging mga taong may takot sa Diyos. Anong klase ng saloobin sa Diyos mayroon ang mga taong may matapat na puso? Kahit papaano man lang, mayroon silang may-takot-sa-Diyos na puso, isang pusong nagpapasakop sa Diyos sa lahat ng bagay, hindi sila nagtatanong tungkol sa mga pagpapala o kasawian, wala silang binabanggit na mga kondisyon, ipinauubaya nila ang kanilang mga sarili sa ilalim ng pamamatnugot ng Diyos—ito ang mga taong may matapat na puso. Iyong mga palaging nagdududa sa Diyos, palaging nagsisiyasat sa Kanya, palaging sinusubukang makipagtawaran sa Kanya—sila ba ay mga taong may matapat na puso? (Hindi.) Ano ang nananahan sa loob ng puso ng gayong mga tao? Panlilinlang at kabuktutan; palagi silang nagsisiyasat. At ano ang sinisiyasat nila? (Ang saloobin ng Diyos sa mga tao.) Palagi nilang sinisiyasat ang saloobin ng Diyos sa mga tao. Anong problema ito? At bakit nila ito sinisiyasat? Dahil may kaugnayan ito sa mga pangunahin nilang interes. Sa kanilang puso, iniisip nila, ‘Ginawa ng Diyos ang mga pangyayaring ito para sa akin, idinulot Niya na mangyari ito sa akin. Bakit Niya ginawa iyon? Hindi pa ito nangyayari sa ibang tao—bakit kailangan pang sa akin ito mangyari? At ano ang magiging mga bunga nito pagkatapos?’ Ito ang mga bagay na sinisiyasat nila, sinisiyasat nila ang kanilang mga pakinabang at kawalan, mga pagpapala at kasawian. At habang sinisiyasat nila ang mga bagay na ito, naisasagawa ba nila ang katotohanan? Nakapagpapasakop ba sila sa Diyos? Hindi. At ano ang kalikasan ng mga bagay na likha ng mga pagninilay ng kanilang mga puso? Ang lahat ng bagay na ito, likas na, dala ng pagsasaalang-alang sa sarili nilang mga interes, ang lahat ng ito ay para sa sarili nilang mga kapakanan. … Laging sinisiyasat ng mga taong masyadong nagpapahalaga sa sarili nilang mga kinabukasan, kapalaran, at interes kung kapaki-pakinabang ba ang gawain ng Diyos sa kanilang mga kinabukasan, sa kanilang mga kapalaran, at sa pagkakamit nila ng mga pagpapala. Sa huli, ano ang kinalalabasan ng kanilang pagsisiyasat? Ang tanging ginagawa nila ay maghimagsik at lumaban sa Diyos. Kahit kapag ipinipilit nilang gampanan ang kanilang mga tungkulin, ginagawa nila iyon nang pabasta-basta, nang may negatibong pakiramdam; sa kanilang mga puso, isip sila nang isip kung paano magsasamantala, at hindi malulugi. Gayon ang mga motibo nila kapag ginagampanan nila ang kanilang mga tungkulin, at dito, sinusubukan nilang makipagtawaran sa Diyos. Anong disposisyon ito? Ito ay panlilinlang, ito ay isang buktot na disposisyon. Hindi na ito isang pangkaraniwang tiwaling disposisyon, lumala na ito sa kabuktutan. At kapag may ganitong uri ng buktot na disposisyon sa puso ng isang tao, isa itong pakikipaglaban sa Diyos! Dapat malinaw sa inyo ang problemang ito. Kung palaging sinusuri ng mga tao ang Diyos at sinusubukang makipagtawaran kapag ginagampanan nila ang kanilang mga tungkulin, magagampanan ba nila nang maayos ang kanilang mga tungkulin? Hinding-hindi. Hindi nila sinasamba ang Diyos nang taos-puso, at nang may katapatan, wala silang matapat na puso, nagmamasid sila habang ginagampanan nila ang kanilang mga tungkulin, palaging nagpipigil—at ano ang bunga? Hindi gumagawa ang Diyos sa kanila, at naguguluhan at nalilito sila, hindi nila nauunawaan ang mga katotohanang prinsipyo, at kumikilos sila alinsunod sa sarili nilang mga kagustuhan, at palagi silang nagugulo. At bakit palagi silang nagugulo? Dahil kulang na kulang sa kalinawan ang kanilang mga puso, at kapag may mga bagay na nangyayari sa kanila, hindi nila pinagninilayan ang kanilang mga sarili, o hinahanap ang katotohanan para makakita ng isang resolusyon, at ipinipilit nilang gawin ang mga bagay-bagay kung paano nila naisin, alinsunod sa sarili nilang mga kagustuhan—ang resulta nito ay palagi silang nagugulo kapag ginagampanan nila ang kanilang mga tungkulin. Kailanman ay hindi nila iniisip ang gawain ng iglesia, ni ang mga interes ng sambahayan ng Diyos, palagi silang nagbabalak para sa sarili nilang kapakanan, palagi silang nagpaplano para sa sarili nilang mga interes, dangal, at katayuan, at hindi lang nila hindi maayos na nagagampanan ang kanilang mga tungkulin, naaantala at naaapektuhan pa nila ang gawain ng iglesia. Hindi ba’t pagkaligaw ito ng landas at pagpapabaya sa kanilang mga tungkulin? Kung palaging nagpaplano ang isang tao para sa sarili niyang mga interes at mga kinabukasan kapag ginagampanan niya ang kanyang tungkulin, at hindi iniisip ang gawain ng iglesia o ang mga interes ng sambahayan ng Diyos, hindi ito paggawa ng tungkulin. Ito ay paghahangad ng sarili nilang mga interes, paggawa ng mga bagay para sa sarili niyang pakinabang at para makapagtamo ng mga pagpapala para sa kanyang sarili. Sa ganitong paraan, nagbabago ang kalikasan sa likod ng pagganap niya sa kanyang tungkulin. Tungkol lamang ito sa pakikipagtawaran sa Diyos, at pagnanais na gamitin ang pagganap sa kanyang tungkulin para makamit ang sarili niyang mga layon. Ang ganitong paraan ng paggawa ng mga bagay-bagay ay malamang na talagang makagulo sa gawain ng sambahayan ng Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Paghahanap Lamang ng mga Katotohanang Prinsipyo Magagampanan Nang Mabuti ng Isang Tao ang Kanyang Tungkulin). Mula sa mga salita ng Diyos, naunawaan ko na ang mga taong may matapat na puso ay hindi isinasaalang-alang ang sarili nilang mga pakinabang, kawalan, pagpapala, o kasawian kapag ginagawa ang kanilang tungkulin. Hindi sila sumusubok na makipagtawaran sa Diyos, kundi ginagawa ang kanilang tungkulin nang buong puso at isip para bigyang-kasiyahan ang Diyos. Katulad ni Noe—hiniling sa kanya ng Diyos na gumawa ng arka, at hindi sinuri ni Noe kung kaya ba niya itong gawin o hindi. Sa buong puso niya, ang tanging inisip niya ay kung paano makukumpleto agad ang atas ng Diyos. Ang dalisay, matapat, at mapagpasakop na puso ni Noe ay nagtamo ng pagsang-ayon ng Diyos. Ang mga taong mapanlinlang at masama ay tinatrato ang kanilang tungkulin sa pamamagitan ng palagiang pagsisiyasat at pagmamasid, nagpaplano para sa sarili nilang kinabukasan at mga landas sa bawat pagkakataon. Ang ganitong uri ng tao ay nagsasanhi ng pagkasuklam ng Diyos. Habang pinag-iisipan ko nang mabuti ang mga salita ng Diyos, naramdaman kong tumagos ito sa aking puso. Napagnilayan ko na ang paraan ng pagtrato ko sa aking tungkulin ay wala man lang tunay na puso. Hindi ako nagpakita ang pagsasaalang-alang sa layunin ng Diyos kahit katiting. Hindi ko pinag-isipan kung paano sasalain sa pinakamabilis na paraan ang mga sermon na pasok sa pamantayan, para magamit ang mga ito sa pangangaral ng ebanghelyo at pagpapatotoo sa Diyos. Sa halip, gumawa ako ng mga tusong pakana sa Diyos at naging mapagbantay laban sa Kanya sa bawat pagkakataon para mapangalagaan ang sarili ko, hinihiling sa mga lider na sila ang magdesisyon sa lahat ng bagay. Talagang napakamapanlinlang ko sa pagtupad ng aking tungkulin nang may ganitong uri ng layunin! Sa paggawa ng aking tungkulin, inisip ko ang aking kinabukasan at hantungan sa bawat pagkakataon, na para bang, hangga’t hindi ako nagkakamali at hindi natatanggal, makaliligtas ako kapag tapos na ang gawain ng Diyos at magkakaroon ng magandang hantungan. Ang disposisyon ng Diyos ay matuwid at banal. Sa paggawa ko ng tungkulin nang may pagbabantay laban sa Diyos, hindi ko nagawang tumanggap ng kaliwanagan at patnubay ng Diyos. Napakalabo ng aking mga iniisip, at hindi ko makita ang mga problema sa mga sermon. Ang pagpapatuloy nang ganito ay makagagambala at makagugulo lamang sa gawain ng iglesia, at talagang mabubunyag ako at matitiwalag pagdating ng panahon. Nang maunawaan ko ito, nakaramdam ako ng takot sa aking puso, at nagmadali akong manalangin sa Diyos sa pagsisisi.

Isang araw sa aking debosyonal, nabasa ko ang mga salitang ito ng Diyos at natagpuan ko ang isang landas ng pagsasagawa. Sabi ng Makapangyarihang Diyos: “Ang pagganap ng tao sa kanyang tungkulin ay, sa katunayan, ang pagsasakatuparan ng lahat ng likas sa loob ng tao, na ibig sabihin ay, yaong posible para sa tao. Noon lamang natutupad ang kanyang tungkulin. Ang mga depekto ng tao sa kanyang paglilingkod ay unti-unting nababawasan sa pamamagitan ng umuunlad na karanasan at ng proseso ng pagpapasailalim niya sa paghatol; hindi ito nakapipigil o nakaaapekto sa tungkulin ng tao. Yaong mga tumitigil sa paglilingkod o sumusuko at umuurong dahil sa takot na maaaring may mga sagabal sa kanilang paglilingkod ang pinakaduwag sa lahat. … Bagama’t ang tungkulin ng tao ay nababahiran ng pag-iisip ng tao at ng kanyang mga kuru-kuro, kailangan mong gawin ang iyong tungkulin at ipakita ang iyong katapatan. Ang mga karumihan sa gawain ng tao ay isang isyu ng kanyang kakayahan, samantalang, kung hindi ginagawa ng tao ang kanyang tungkulin, nagpapakita ito ng kanyang pagkasuwail” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). “Anumang tungkulin ang iyong ginagawa, tanging kapag iginigiit mong kumilos ayon sa mga katotohanang prinsipyo sa lahat ng bagay, saka mo lamang tunay na matutupad ang iyong responsabilidad. Ang wala sa loob na paggawa ayon sa paraan ng tao sa paggawa ng mga bagay-bagay ay pagiging pabasta-basta; ang pagkapit lamang sa mga katotohanang prinsipyo ang wastong paggampan sa iyong tungkulin at pagtupad sa iyong responsabilidad. At kapag tinutupad mo ang iyong responsabilidad, hindi ba ito pagpapamalas ng katapatan? Ito ang pagpapamalas ng tapat na paggampan sa iyong tungkulin. Tanging kapag mayroon ka ng ganitong pagpapahalaga sa responsabilidad, ng ganitong determinasyon at pagnanais, at ng ganitong pagpapamalas ng katapatan patungkol sa iyong tungkulin, saka ka lamang titingnan ng Diyos nang may pabor at pagsang-ayon” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Binigyan ako ng mga salita ng Diyos ng isang landas ng pagsasagawa. Hindi mataas ang mga kahingian ng Diyos sa atin. Hindi Niya hinihingi sa atin na gawin ang lahat nang perpekto, nang walang pagkakamali. Hangga’t mayroon tayong matapat na puso, ginagawa ang kaya nating gawin nang buong puso at kaluluwa, iwinawasto ang ating mga layunin kapag humaharap tayo sa mga bagay na hindi natin maunawaan, at nakikipag-usap tungkol sa mga ito sa mga kapatid na ating katrabaho at sa mga lider, sama-samang naghahanap ng mga prinsipyo, hindi pasibong naghihintay, at tinutupad ang ating responsabilidad, sasang-ayunan tayo ng Diyos. Naisip ko noong nagsasala ako ng mga sermon dati. Naging mapagmataas ako, umasa sa karanasan, at hindi naghanap ng katotohanang prinsipyo, kaya nagkaroon ng mga paglihis. Ngayon, dapat akong maglaan ng higit na pagsisikap sa mga prinsipyo. Kapag nagsasala ako ng bawat sermon, dapat akong magkaroon ng may-takot-sa-Diyos na puso at timbangin ang mga bagay-bagay ayon sa mga prinsipyo. Kahit na magkakaroon pa rin ng mga problema at paglihis sa proseso ng paggawa ng aking tungkulin, dapat ko itong itrato nang tama, ibuod ang mga dahilan, at baguhin agad ang mga bagay-bagay. Nang maunawaan ko ito, hindi ko na isinaalang-alang kung matatanggal ba ako o hindi, at nagawa kong ilaan ang aking puso sa aking tungkulin. Sa panahong iyon, unti-unting nabawasan kahit paano ang bilang ng mga problema at paglihis, at nagkaroon ako ng kaunting pakinabang sa aspektong propesyonal at sa mga prinsipyo. Napanatag nang husto ang puso ko.

Kalaunan, nahalal akong pinuno ng pangkat. Minsan, nagpadala ng liham ang mga superbisor, tinutukoy na hindi malinaw ang tema ng mga sermon na isinumite namin sa pagkakataong iyon, at na hindi ito praktikal sa pakikipagbahaginan ng katotohanan. Tinanong nila kung nasuri ko ba ito—bakit hindi ko nakita ang mga problema? Nang mabasa ko ang liham, nanlumo ang puso ko. Totoo ngang hindi ko nakita ang mga problemang ito. Hindi ko maiwasang maghinala, “Kung makikita ng mga superbisor na matagal ko nang ginagawa ang tungkuling ito pero hindi ko pa rin maunawaan ang mga prinsipyo, iisipin kaya nilang hindi ako angkop para sa tungkuling ito at tatanggalin ako?” Pagkatapos, naging kimi na naman ako at nawalan ng kusa kapag ginagawa ang aking mga tungkulin. Kahit na malinaw kong nakikita na ang ilang sermon ay mahalaga, natatakot akong magkamali uli at mabunyag, kaya ipinasa ko ang mga ito sa mga superbisor para timbangin at siyasatin. Napagtanto kong hindi tama ang aking kalagayan, at iniisip ko na naman ang sarili kong kinabukasan at mga landas. Naisip ko ang isang sipi ng mga salita ng Diyos at hinanap ko ito para basahin. Sabi ng Makapangyarihang Diyos: “Anuman ang sitwasyon o kapaligiran sa trabaho, nagkakamali ang mga tao paminsan-minsan, at may mga aspekto kung saan nagkukulang ang kanilang mga kakayahan, kabatiran, at perspektiba. Normal lang ito, at kailangan mong matutunan kung paano ito harapin nang tama. … Ang dapat mong gawin ay agad na pagnilay-nilayan ang iyong sarili, at tukuyin kung may isyu sa iyong mga propesyonal na kasanayan o problema sa iyong mga layunin. Suriin kung mayroong anumang karumihan sa iyong mga kilos o kung ang ilang kuru-kuro ang may kasalanan. Pagnilayan ang lahat ng aspekto. Kung ito ay isang problema ng kawalan ng kahusayan, maaari kang magpatuloy sa pag-aaral, maghanap ng taong tutulong sa iyo na tumuklas ng mga solusyon, o kumonsulta sa mga tao na nasa parehong larangan. Kung may kalakip na ilang maling layunin, na kinasasangkutan ng isang problema na maaaring malutas gamit ang katotohanan, maaari kang lumapit sa mga lider ng iglesia o sa isang taong nakakaunawa sa katotohanan para ikonsulta ito at makipagbahaginan dito. Makipag-usap sa kanila tungkol sa kalagayan mo at hayaan silang tulungan kang lutasin ito. Kung isa itong isyu na may kinalaman ang mga kuru-kuro, sa sandaling masuri at mapagtanto mo ang mga ito, maaari mong himayin at unawain ang mga ito, pagkatapos ay iwasan ang mga ito at maghimagsik laban sa mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (6)). Pagkatapos basahin ang siping ito ng mga salita ng Diyos, naramdaman kong luminaw at naliwanagan ang aking puso. Kapag nagkakaroon ng mga paglihis at problema sa aking tungkulin, dapat ko itong itrato nang tama sa pamamagitan ng pagninilay, pagbubuod, at paghahanap sa ugat ng problema. Pagkatapos ay nagnilay ako sa sarili ko, at natuklasan kong kapag nagsasala ng mga sermon, umaasa ako sa karanasan. Kapag nakita kong ayos naman ang pangkalahatang balangkas, hindi ko na pinag-iisipang mabuti ang mga detalye. Nangangahulugan itong hindi ko matagpuan ang ilang problema. Pagkatapos, ihiniwalay ko ang mga sermon na may mga problema at tinalakay ang mga ito kasama ng mga sister ko. Sa pamamagitan ng komunikasyon at talakayan, medyo mas naunawaan ko ang mga kaugnay na katotohanan at prinsipyo. Sa pamamagitan ng mga karanasang ito, tunay kong naunawaan na sa pamamagitan lamang ng pagbitiw sa ating pagiging mapagbantay at pagkakaroon ng saloobing naghahanap ng katotohanan, makakakuha tayo ng kaliwanagan at pamumuno ng Diyos at magagawa nang maayos ang ating tungkulin.


91. Ang Paghahangad ba ng Isang Perpektong Pag-aasawa ay Humahantong sa Kaligayahan?

Ni Xiao Te, Tsina

Walong taon na kaming magkakilala at nagmamahalan ng asawa ko, nang malapit na kaming ikasal, bigla akong nagkaroon ng karamdaman na naging dahilan upang mawalan ako ng kakayahang magkaanak. Noong panahong iyon, tuluyan akong nasiraan ng loob, at nawalan ng lakas para magpatuloy sa buhay. Nalaman ng pamilya ng asawa ko na wala na akong kakayahang magkaanak at sinabihan siyang makipaghiwalay sa akin, ngunit hindi niya pinansin ang sinabi ng pamilya niya at desidido pa rin siyang pakasalan ako. Ang matatag na katapatan ng aking asawa ang nagbigay muli sa akin ng pag-asang mabuhay at lubos akong nagpapasalamat sa kanya, ngunit kasabay nito, nakaramdam din ako ng matinding kalungkutan dahil wala na akong kakayahang magkaanak, at palagi kong nararamdaman na may pagkakautang ako sa aking asawa. Sa puso ko, palihim kong sinabi sa aking sarili na kailangan kong pahalagahan nang wasto ang aming pinaghirapang pagsasama. Pagkatapos ikasal, inayos kong mabuti ang aming bahay para maging payapa ang isip ng asawa ko habang nasa trabaho siya. Sa parehong malalaki at maliliit na bagay, ginagawa ko ang lahat para unahin siya, at sinisiguro kong nirerespeto ko siya sa harap ng mga kamag-anak at kaibigan. Sa ikalawang taon ng aming pagsasama, dahil ayaw niyang mamuhay ako na sinisisi ang aking sarili dahil hindi ako magkaanak, nag-ampon siya ng isang bata. Matapos ampunin ang batang ito, napuno ng kaligayahan at tawanan ang aming bahay, at naramdaman kong mas sumaya ang bahay kaysa dati.

Noong Enero ng 2009, ipinalaganap sa akin ng aking pinsan ang ebanghelyo ng kaharian ng Makapangyarihang Diyos. Ang mga salita ng Makapangyarihang Diyos ay may dakilang awtoridad at kapangyarihan, at lubha akong naakit sa mga ito. Pagkatapos noon, madalas na akong nagbabasa ng mga salita ng Diyos at nakikipagbahaginan sa mga kapatid tungkol sa pagkakaunawa namin sa mga salita ng Diyos. Naunawaan ko na ang gawain ng Diyos sa mga huling araw ay iligtas ang sangkatauhan, na marami nang tao ang pinahirapan ni Satanas at hindi pa humaharap sa Diyos, at responsabilidad at obligasyon nating dalhin ang mga taong ito sa harap ng Diyos para matanggap nila ang pagliligtas Niya. Gusto kong ialay ang aking kontribusyon sa gawaing ebanghelyo. Hindi nagtagal, sa awa ng Diyos, ginampanan ko ang aking tungkulin sa iglesia. Naisip ko, “Maganda kung magpapatotoo ako tungkol sa ebanghelyo ng Diyos sa aking asawa at hihikayatin ko siya sa aking pananalig sa Diyos.” Ngunit pagkatapos makinig ng aking asawa sa akin, mapanghamak niyang sinabing, “Walang Diyos sa mundong ito,” at sinabi pang materyalista siya. Nakita ng asawa ko na masigasig ako sa pananampalataya ko sa Diyos, at dahil sa kuryosidad, nag-online siya para magsaliksik. Nakita niyang puno ang internet ng negatibong propaganda na gawa-gawa ng Chinese Communist Party (CCP) para siraan ang iglesia at lapastanganin ang Diyos, at kaya tinanong niya ako nang may kaba, “Nananalig ka ba sa Makapangyarihang Diyos? Aarestuhin ka dahil diyan. Ang pananalig sa Diyos ay nangangahulugang tinatalikuran mo ang pamilya at trabaho mo. Huwag kang magpaloko rito!” Sinabi niya rin na pumunta siya sa Domestic Security Protection Bureau para magtanong at sinabihan siyang ang sinumang pamilya na may isang taong nananampalataya sa Makapangyarihang Diyos, ang mga anak nila ay hindi maaaring maging lingkod-bayan o sumali sa hukbo sa hinaharap, at ang iba pang miyembro ng pamilya ay madadamay. Sinabi niya na kung magpapatuloy ako sa landas na ito, bukas o sa makalawa ay aarestuhin ako. Sa pakikinig ko sa mga sinabi ng aking asawa, labis akong nagulat. Talagang ginagamit pa ng CCP ang mga miyembro ng pamilya para iulat ang mga nananampalataya sa Diyos; napakabuktot! Agad kong sinabi sa aking asawa, “Huwag kang maniwala sa mga tsismis na nakikita mo online, gawa-gawa lang ang lahat ng iyan ng CCP. At porke nananampalataya ako sa Diyos, hindi ibig sabihin na gusto kong talikuran ang pamilya at trabaho ko.” Gayunpaman, hindi siya naniwala sa akin at pumanig pa rin sa CCP. Wala akong ibang magawa kundi manalig nang palihim sa likod niya.

Makalipas ang isang taon, nalaman ng asawa ko na nananampalataya pa rin ako sa Diyos, at nag-aalala siyang maaresto ako at madamay ang aming pamilya, na makakaapekto sa kanyang reputasyon. Naaalala ko na may isang beses pa nga na lumuhod siya at nagmakaawa sa akin upang tigilan ko ang pananampalataya. Nang makita ko ang aking asawa na nakaluhod at nakikiusap sa akin, nagulat talaga ako. Karaniwan siyang kumikilos tulad ng isang lalaking sobinista, pero lumuhod siya at nagmamakaawa sa akin. Naalala ko kung paano siya magmalasakit sa pamilya namin, at naisip kong, “Kung hindi ako makikinig sa kanya, itatrato niya pa rin ba ako gaya ng dati? Madalas ba namin itong pagtatalunan? Aabot ba ito sa puntong hindi na kami magkakasundo?” Sa pag-iisip nito, medyo nanghina ako, at naisip kong, “Siguro hindi na lang ako masyadong lalabas sa hinaharap. Mananatili na lang ako sa bahay kasama siya tuwing weekend para hindi siya masyadong mag-alala.” Pero naisip ko, “Kung makikinig ako sa kanya at tatalikuran ko ang pananampalataya sa Diyos, mawawalan ako ng pagkakataong makamit ang kaligtasan. Hindi iyon maaari!” Naisip ko rin, “Siguro pansamantala lang na nalinlang ng CCP ang asawa ko. Mababaw ang mga katotohanang nauunawaan ko sa ngayon; sa hinaharap, kung maglalaan ako ng oras para kausapin siya, nananalig akong maiintindihan niya na tsismis lang ito ng Partido.” Gayunpaman, kalaunan, para talikuran ko ang aking pananalig sa Diyos, palihim siyang nag-print ng mga negatibong online propaganda ng CCP at inuwi niya sa bahay para basahin ko. Tumanggi ako, ngunit hinila niya ako at pinilit basahin ito. Hindi ko sinasadya, natalikuran ko siya, at sa gulat ko, ikinagalit ito ng aking asawa. Hinawakan niya ako sa kuwelyo, itinulak ako sa sulok, at, galit na galit, marahas niyang nilagay ang mga kamay niya sa leeg ko. Nanlilisik ang mga mata niya. At galit niyang sinabi sa akin, “Malalaman mo na ngayon ang totoo! Kailangan mo nang magising sa katotohanan!” Sinasakal niya ako nang mahigpit kaya’t nahihirapan akong huminga, at makalipas ang ilang saglit, inalis na niya ang pagkakahawak sa akin. Nang makita ko ang ginawa ng asawa ko, natigilan ako. Sa buong panahon na nakilala ko ang aking asawa, ni minsan ay hindi niya ako pinagbuhatan ng kamay. Ngayon, naging mapanakit siya sa akin dahil sa pananampalataya ko sa Diyos. Pakiramdam ko ay ginawan ako ng mali, at tumulo ang mga luha ko sa aking mukha. Naisip ko, “Ano ang gagawin ko sa hinaharap? Kung patuloy akong mananampalataya sa Diyos at gagampanan ang tungkulin ko, siguradong hindi na ako itatrato nang mabuti ng aking asawa gaya ng ginagawa niya sa akin noon. Kung ganoon, hanggang kailangan kaya magtatagal ang aming pamilya? Ngunit kung tatalikuran ko ang pananalig ko sa Diyos, mawawalan ako ng pagkakataong maligtas. Ang pagkakatawang tao ng Diyos upang magpahayag ng mga katotohanan at iligtas ang sangkatuhan ay isang bibihirang pagkakataon na hindi ko puwedeng palagpasin.” Naguguluhan ako at nasasaktan, at hindi ko alam ang gagawin ko. Humarap ako sa Diyos at nanalangin sa Kanya: “Diyos ko, napakababa ng aking tayog. Mangyaring bigyang-liwanag at gabayan Mo ako na tumayo nang matatag sa gitna ng mga pangyayaring ito.” Pagkatapos noon, binasa ko ang isang sipi ng mga salita ng Diyos: “Simula nang likhain ang mundo, nasimulan Ko nang paunang itadhana at piliin ang grupong ito ng mga tao, na ngayon nga ay kayo. Ang inyong pag-uugali, kakayahan, anyo, tayog, pamilya kung saan kayo isinilang, ang iyong trabaho at pag-aasawa—ang kabuuan mo, maging ang kulay ng iyong buhok at balat, at ang oras ng iyong kapanganakan—ay isinaayos lahat ng Aking mga kamay. Maging ang mga bagay na ginagawa mo at ang mga taong nasasalubong mo bawat araw ay isinaayos ng Aking mga kamay, pati na rin ang katunayang ang pagdadala sa iyo sa Aking presensiya ngayon sa totoo lang ay Aking pagsasaayos. Huwag mong guluhin ang iyong sarili; dapat magpatuloy ka nang mahinahon” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 74). Napagtanto ko sa mga salita ng Diyos na ang kapalaran ng tao ay nasa mga kamay ng Diyos. Ang trabaho, pag-aasawa, at pamilya ng isang tao ay itinalaga na ng Diyos noon pa man. Kung masisira ba o hindi ang aking pamilya ay nasa kataas-taasang kapangyarihan at mga pagsasaayos na ng Diyos, at wala akong kontrol sa kung hihiwalayan ako o hindi ng aking asawa. Dapat akong magpasakop sa kataas-taasang kapangyarihan at mga pagsasaayos ng Diyos at dapat kong gampanan nang maayos ang aking tungkulin bilang isang nilikha. Nang maunawaan ko ang mga layunin ng Diyos, medyo kumalma ang puso ko.

Pagkatapos, binasa ko ang mga salita ng Diyos: “Kailangan mong taglayin ang Aking katapangan sa iyong kalooban at kailangan mong magkaroon ng mga prinsipyo kapag humaharap ka sa mga kamag-anak na hindi naniniwala. Gayunman, para sa Aking kapakanan, hindi ka rin dapat na sumuko sa kahit anong mga puwersa ng kadiliman. Manalig ka sa Aking karunungan upang makalakad sa perpektong daan; huwag hayaan ang mga pakikipagsabwatan ni Satanas na makapangyari. Ibuhos ang lahat ng iyong pagsisikap sa paglalagay ng iyong puso sa Aking harapan, at pagiginhawahin kita at bibigyan ka ng kapayapaan at kaligayahan” (Ang Salita, Vol. I. Ang Pagpapakita at Gawain ng Diyos. Mga Pagbigkas ni Cristo sa Pasimula, Kabanata 10). Nang pinagninilayan ko ang mga salita ng Diyos, napagtanto ko na, dahil sa aking pagmamahal, muntik na akong mabiktima ng tusong pakana ni Satanas. Ipinakalat ng CCP ang mga tsismis na ito online para siraan ang iglesia, nililinlang ang mga walang pananampalataya nating kamag-anak at ginagamit sila para hadlangan at usigin tayo, upang layuan at ipagkanulo natin ang Diyos. Noong una, hindi ako inuusig ng aking asawa, ngunit nang makita niya ang mga tsismis na ito online, ginawa niya ang lahat ng makakaya niya para sumalungat at mang-usig, ginagamit ang lahat ng uri ng taktika para talikuran ko ang aking pananalig sa Diyos at kumikilos bilang instrumento ni Satanas. Hindi ako puwedeng tumigil sa pagganap sa aking tungkulin dahil sa pag-uusig sa akin ng aking asawa; hindi ba’t ibig sabihin noon ay nahulog na ako sa pakana ni Satanas? Sabi ng mga salita ng Diyos: “Kailangan mong magkaroon ng mga prinsipyo kapag humaharap ka sa mga kamag-anak na hindi naniniwala.” Pagdating sa mga pang-araw-araw na bagay, puwede akong makinig sa aking asawa, ngunit kapag tungkol sa aking pananalig sa Diyos, kailangan kong magkaroon ng sariling paninindigan at mga prinsipyo. Hindi ko maaaring talikuran ang pananampalataya ko sa Diyos dahil sa pang-uusig ng asawa ko; kailangan kong labanan ito nang may karunungan. Pagkatapos noon, nagsimula na akong gampanan ang aking tungkulin tuwing gabi, sinasabi ko sa aking asawa na nag-aaral ako, habang normal na pumapasok sa trabaho tuwing umaga. Matagal-tagal na tahimik na nagpatuloy nang ganito ang mga bagay, at hindi nakipagtalo sa akin ang asawa ko tungkol sa pananalig ko sa Diyos. Nang lumipas ang panahon, naghinala na ang aking asawa. Sinimulan na niya akong manmanan nang palihim, madalas niyang tinitingnan ang bag ko. Natagpuan niya ang mga libro ng mga salita ng Diyos at ang mga tala mula sa aking espirituwal na debosyon na itinago ko sa aking aparador, at galit niya akong dinuro, at sinabihang, “Ang tigas talaga ng ulo mo! Susunugin ko ang lahat ng libro mong ito; tingnan natin kung paano ka pa patuloy na mananampalataya!” Noong oras na iyon, natakot talaga ako, natatakot na baka sunugin niya talaga ang mga iyon, kaya noong wala siya sa bahay, palihim kong dinala ang mga ito sa bahay ng isang kapatid para itago. Dahil sa pang-uusig ng aking asawa, hindi ako makasali sa mga espirituwal na debosyon at makapagbasa nang normal ng mga salita ng Diyos sa bahay, kaya wala akong magawa kundi magrenta ng sarili kong bahay. Araw-araw, nagbabasa ako ng mga salita ng Diyos sa nirentahan kong bahay bago umuwi.

Noong Mayo ng 2012, dahil nagpunta ang asawa ko sa Protection Bureau para magtanong tungkol sa pananampalataya sa Diyos, isang tao mula sa bureau ang simulang sumubaybay sa kanya. Karaniwan nila siyang kokontakin sa WeChat sa pagkukunwaring kinukumusta siya dahil sa pag-aalala, at tinanong nila siya kung saan ako nagtatrabaho. Bilang resulta, mahigit sa dalawang buwan akong sinundan ng CCP, at naaresto ako sa isang pagtitipon. Pagkatapos kong makalaya, natakot akong kapag sinundan nila ako ay madamay ang mga kapatid, kaya tumigil muna ako sa pagdalo sa mga pagtitipon at kadalasan ay palihim na lang akong nagbabasa ng mga salita ng Diyos tuwing wala ang aking asawa sa bahay. Isang araw, nalaman ng asawa ko na nananampalataya pa rin ako sa Diyos, at tinanong niya ako nang seryoso, “Puwede bang tumigil ka na sa pananampalataya? Kapag patuloy kang nanampalataya at naaresto ulit, alam mo ba ang magiging epekto niyon sa reputasyon ko? Inisip mo ba ang mararamdaman ko o ang hinaharap ng anak natin? Hindi ba’t maayos ang pamumuhay nating tatlo? Kung hindi ka masaya, puwede tayong maglakbay. Maaari din kitang bilhan ng maliit na sasakyan. Kung may gusto ka, gagawin ko. Bakit ba pinipilit mong tahakin ang landas na ito?” Noong oras na iyon, medyo natukso ako at nanghina. Naisip kong mukhang maganda ang maging masaya kasama ang aking pamilya, at gusto kong sumang-ayon sa alok ng aking asawa. Ngunit sa pag-iisip na hindi ako mananampalataya sa Diyos, sobra akong nalungkot. At agad akong nagdasal sa Diyos: “Diyos ko, Gusto kong manampalataya sa Iyo at gampanan ang tungkulin ko, ngunit ayokong magkahiwalay ang aking pamilya. Mangyaring bigyan Mo ako ng pananalig at determinasyon na magtiis ng pagdurusa upang madaig ko ang tuksong ito mula kay Satanas.” Pagkatapos noon, naisip ko ang mga salita ng Diyos: “Kung, sa landas tungo sa pagmamahal sa Diyos, nagagawa mong tumayo sa panig ng Diyos kapag nakikipaglaban Siya kay Satanas, at hindi ka bumabalik kay Satanas, nakamit mo na ang pagmamahal sa Diyos, at nakapanindigan ka na sa iyong patotoo” (Ang Salita, Vol. I. Ang Pagpapakita at Gawain ng Diyos. Ang Pagmamahal Lamang sa Diyos ang Tunay na Pananampalataya sa Diyos). Ang mga salita ng Diyos ang nagbigay sa akin ng pananalig at lakas. Sa mga kinakaharap kong sitwasyon, kailangan kong tumayo sa panig ng Diyos at ipahiya si Satanas. Natatakot ang asawa ko na kapag naaresto ulit ako, maaapektuhan nito ang reputasyon niya at mahihiya siyang harapin ang mga kamag-anak at kaibigan niya, kaya ginamit niya ang mga materyal na kasiyahan upang akitin ako sa isang kompromiso. Ngunit hindi ko ito nakilatis, at nang matugunan ng aking asawa ang mga materyal kong kasiyahan, natukso ako, at gusto ko pa ngang mapalugod ang aking asawa at hangarin ang mga kasiyahan ng laman at ng pamilya. Napakababa talaga ng tayog ko. At, bago ako maaresto, para talikuran ko ang aking pananalig sa Diyos, ginawa ng asawa ko ang lahat ng paraan para subaybayan at sundan ako, at siyasatin ang bag ko, gusto niya ring sunugin ang mga libro ko ng mga salita ng Diyos. Hindi talaga naging mabuti sa akin ang asawa ko, inaalok niya lang sa akin ang mga benepisyong ito upang talikuran ko ang aking pananalig. Hindi ako maaaring magpadala sa tuksong pakana ni Satanas. Kaya, sinabi ko sa aking asawa, “Nilikha ng Diyos ang tao, at ang pagsamba sa Diyos ang tama at nararapat.” Mapanghamak na sumagot ang asawa ko, “Ang ideya na ginawa ng Diyos ang tao ay galing sa Bibliya na isinulat lamang ng tao, ngunit pinaniniwalaan mo pa rin. Ang hina talaga ng utak mo!” Nang marinig ko ang mga sinabi niya, napagtanto kong ang magkasalungat naming pananaw sa pananampalataya sa Diyos ay hindi magkakasundo. Naglalakad kami sa dalawang magkaibang landas, at hindi magtatagal, magwawakas na ang pagsasama namin. Pero sa loob-loob ko, nasasaktan talaga ako, at naisip kong, “Marami na kaming pinagdaanan sa panahon na kasal kami. Noong umpisa, ang matatag na katapatan ng aking asawa ang tumulong sa akin upang malagpasan ang pinakamahirap na panahon ng buhay ko. Kapag nasira ang pagsasama namin, paano na ako magpapatuloy sa buhay?” Medyo nakakaramdam pa rin ako ng pagkakautang sa aking asawa at anak. Pero naisip ko, “Ang Diyos ang pinagmulan ng buhay ng tao, at ang hindi pagkakaroon ng Diyos ay katumbas ng hindi pagkakaroon ng buhay. Kung makikinig ako sa aking asawa at hindi mananampalataya sa Diyos, hindi kakain at iinom ng Kanyang mga salita, kung ganoon, tinalikuran ko na ang pagliligtas ng Diyos at patuloy akong mamumuhay sa ilalim ng kapangyarihan ni Satanas. Hindi ba’t mabubuhay ako na tila bangkay na naglalakad? Hindi ko puwedeng talikuran ang pananalig ko sa Diyos.” Kaya’t nagdasal ako sa Diyos at hiniling sa Kanya na gabayan ako sa landas na tinatahak ko.

Pagkatapos noon, binasa ko ang isang sipi ng mga salita ng Diyos: “Ang mga mapanirang impluwensya ng libu-libong taon na ‘matayog na diwa ng pagiging makabayan’ ay malalim na tumimo sa puso ng tao, at pati na rin ang pyudal na pag-iisip kung saan ang mga tao ay nakatali at nakakadena, wala ni gatuldok na kalayaan, walang kagustuhang maghangad o magtiyaga, walang pagnanais na umunlad, at sa halip ay nananatiling negatibo at paurong, nakabaon sa kaisipan ng isang alipin, at iba pa—ang obhetibong mga salik na ito ay nag-iwan ng di-mabuburang bakas ng karumihan at kapangitan sa ideolohikal na pananaw, mga huwaran, moralidad, at disposisyon ng sangkatauhan. Tila nakatira ang mga tao sa isang madilim na mundo ng terorismo, na hindi hinahangad na malampasan ng sinuman sa kanila, at hindi iniisip na iwan ng sinuman sa kanila para sa isang huwarang mundo; sa halip, kuntento na sila sa kanilang kalagayan sa buhay, sa paggugol ng kanilang mga araw sa panganganak at pagpapalaki ng mga anak, pagsusumikap, pagpapapawis, sa pagtapos ng mga gawain, pangangarap ng isang maginhawa at masayang pamilya, ng pagmamahal ng asawa, ng paggalang ng mga anak sa kanilang mga magulang, ng kagalakan sa kanilang katandaan habang matiwasay na namumuhay…. Sa loob ng mga dekada, ng libu-libo, sampu-sampung libong taon hanggang sa ngayon, inaaksaya na ng mga tao ang kanilang oras sa ganitong paraan, na walang sinuman ang lumilikha ng isang perpektong buhay, lahat ay naghahangad lamang na makipagpatayan sa madilim na mundong ito, nakikipagkarera para sa katanyagan at kapalaran, at nang-iintriga laban sa isa’t isa. Sino ang naghanap na sa mga layunin ng Diyos? Mayroon na bang nagbigay-pansin sa gawain ng Diyos? Ang lahat ng bahagi ng sangkatauhan na sinakop ng impluwensiya ng kadiliman ay matagal nang naging kalikasan ng tao, kaya napakahirap na isakatuparan ang gawain ng Diyos, at lalo pang walang pagnanais ang mga tao na bigyang-pansin ang ipinagkatiwala ng Diyos sa kanila ngayon” (Ang Salita, Vol. I. Ang Pagpapakita at Gawain ng Diyos. Gawain at Pagpasok 3). Mula sa inilantad ng mga salita ng Diyos, nalaman ko ang pinakadahilan ng aking pasakit. Dahil nagagapos at nalilimitahan ako ng mga tradisyonal na kuru-kuro gaya ng, “Kapag ang isang lalaki at babae ay ikinasal, ang kanilang pagmamahalan ay malalim,” “magkahawak kamay at tatanda nang magkasama,” at “magiging isang mabuting asawa at mapagmahal na ina,” naniwala akong ang pagmamahalan ng mag-asawa at pagiging mabuting anak at pamumuhay nang payapa ang kahulugan ng kaligayahan. Nang tumanggi ang asawa kong manampalataya sa Diyos at sinalungat at inusig pa nga niya ako, at lagi akong inaaway tungkol sa usaping ito, natakot akong masira ang aming pag-iibigan at mawala ang maganda naming pagsasama, at gusto kong gawin ang lahat ng aking makakaya para mapanatili ito. Ngunit bago ako manampalataya sa Diyos, kahit na mabuti ang asawa ko sa akin, at kahit na medyo malapit ang aming pamilya at ang pagsasama namin ay maayos sa panlabas, walang nangyayari araw-araw kundi ang maliliit na usaping pampamilya lang, na kadalasang nagbibigay sa akin ng isang uri ng pagkaramdam ng kahungkagan ng kalooban. Ang totoo, hindi iyon ang tunay na kaligayahan. Ngayon, kung papanatilihin ko ang aming pamilya, matutugunan ang laman ko, ngunit hindi nananampalataya sa Diyos ang asawa ko, hinahangad niya ang mga makamundong kalakaran at sinusunod ang landas ng isang tao sa mundo. Mukhang nagkakaisa kami, ngunit magkalayo ang puso namin; hindi kami nagkakasundo, at lalong hindi kami maligaya. Kung titingnan ang mga pamilyang kilala ko, marami sa kanila ang tila masaya at maligaya sa panlabas, ngunit hindi sila makalaya sa kahungkagang nararamdaman ng kalooban nila. Katulad ng kasamahan ko na, sa kabila ng pagkakaroon ng isang kotse, bahay, magandang anak, tila komportableng magarang buhay, at magandang pagsasama ng mag-asawa, ay hindi man lang masaya at madalas nag-aalala na ang kanyang asawa ay mangangaliwa habang may dinadaluhan na malayo sa bahay. Para manatiling mukhang bata, maraming oras ang ginugugol niya para mapanatili ang kanyang kalusugan at kagandahan, at sinusundan pa niya ang kanyang asawa. Madalas niyang hinaing sa akin na nakakapagod ang kanyang buhay. Napagtanto ko rito na gaano man kasaya ang mga tao sa kanilang materyal na buhay, hindi nito matutugunan ang kahungkagan sa kanilang puso, at hindi malulutas ng pagkakasundo ng pamilya ang kanilang mga espirituwal na pangangailangan. Kung hindi nananampalataya ang mga tao sa Diyos, gaano man karaming kasiyahan ng laman ang mayroon sila, pansamantala lang ang lahat ng ito. Pagdating ng malaking kapighatian, ang mga taong iyon ay walang proteksiyon ng Diyos at lahat sila ay lilipulin. Kung pipiliin kong tahakin ang landas ng isang walang pananampalataya, ang pag-abandona sa aking pananalig sa Diyos upang hangarin ang pag-iibigan ng mag-asawa at kasiyahan ng pamilya at tugunan ang panandaliang kasiyahan ng laman, siguradong mahuhulog ako sa kapahamakan at mapaparusahan. Ginawa ng Diyos ang tao, at kung ang isang tao ay babalik sa Lumikha at gagampanan ang kanyang tungkulin ay saka lang puwedeng magkaroon ng halaga at kabuluhan ang kanyang buhay. Gaya ni Pedro, na nakarinig ng tawag ng Panginoong Jesus at iniwan ang lahat upang sumunod sa Kanya. Sa huli, nagkaroon siya ng tunay na pag-unawa sa Diyos at natanggap niya ang pagpeperpekto at mga pagpapala ng Diyos. Ang kanyang buhay ang pinakamahalaga at makabuluhan sa lahat. Magmula ngayon, dapat kong hangarin nang maayos ang katotohanan at makabuluhang buhay. Nang maglaon, dahil sa pagbabawas ng trabaho sa aking kompanya, natalaga akong magtrabaho bilang tagabenta, ibig sabihin, hindi ko na kailangang manatili sa opisina buong araw at magagampanan ko na ang tungkulin ko sa umaga. Ito ay pagpapakita sa akin ng Diyos ng daan. Hindi nagtagal, naaresto ulit ako.

Noong Disyembre ng 2012, inaresto ako habang nagpapalaganap ako ng ebanghelyo at nakulong ako nang labinlimang araw. Nang makauwi ako, malungkot na sinabi sa akin ng asawa ko, “Alam mo, may kriminal rekord ka na ngayon. Sa pagkakataong ito, sinubukan kong gamitin ang mga koneksyon ko at sinabihan ko ang kapitan ng Protection Bureau na huwag kang ilagay sa rekord nila, pero sabi niya, ‘Mahahalagang kaso ang mga nananampalataya sa Makapangyarihang Diyos! Isa itong utos mula sa mga sentral na awtoridad; wala ka nang magagawa!’ Ngayon, nadamay na ang anak natin sa problema mo at hindi na siya makakapagtrabaho bilang lingkod-bayan o makakasali sa hukbo sa hinaharap. Dinamay mo na ang buong pamilya ngayon; isipin mo ang ginawa mo sa reputasyon ko!” Nang marinig ko ito, nagalit ako, naisip kong, “Hindi naman krimen ang pananampalataya sa Diyos, kaya bakit ito mangangahulugan ng problema para sa buong pamilya ko? Kasuklam-suklam ang CCP!” Nagpatuloy ang asawa ko at sinabing, “Ayokong patuloy na mamuhay na nakaabang sa masamang mangyayari gaya nito. Ngayon, may dalawang landas kang pagpipilian: Ang isa ay talikuran ang pananalig mo sa Diyos, at ituloy ang buhay na ito kasama ako. Ang isa naman ay diborsiyo, at maghiwalay na tayo ng landas at huwag nang makialam pa sa isa’t isa. Ikaw ang bahala.” Nang marinig kong banggitin ng asawa ko ang diborsiyo, parang madudurog ang puso ko. Naisip ko, “Bata pa ang anak natin, ano ang mangyayari sa kanya pagkatapos ng diborsiyo?” Ang masama pa nito, hindi ko makausap ang mga kapatid noong panahong iyon dahil sa pagkakaaresto. Pakiramdam ko talaga ay nag-iisa lang ako at walang magawa, at nangulila ako sa mga araw na kasama ko ang mga kapatid. Noong panahong iyon, laging gabing-gabi na umuuwi ang asawa ko, at madalas siyang lasing. Kahit na nakatira pa kami sa iisang bubong, hindi na kami nagpapansinan, at ang dating saya na mayroon ang bahay namin ay matagal nang nawala. Naging miserable ako, at lalong lumaki ang galit ko sa CCP. Ang mga gawa-gawa nilang tsismis ang nagdulot nito sa aking pamilya. Naisip ko ang dalawang sipi ng mga salita ng Diyos: “Mga ninuno ng sinauna? Minamahal na mga lider? Tinututulan nilang lahat ang Diyos! Iniwan ng kanilang panghihimasok ang lahat sa silong ng langit sa isang kalagayan ng kadiliman at ganap na kaguluhan! Kalayaang pangrelihiyon? Lehitimong mga karapatan at mga interes ng mga mamamayan? Ang mga iyon ay mga panlalansing lahat para pagtakpan ang kasalanan!” (Ang Salita, Vol. I. Ang Pagpapakita at Gawain ng Diyos. Gawain at Pagpasok 8). “Talaga bang namumuhi kayo sa malaking pulang dragon? Talaga bang tunay ninyong kinamumuhian ito? Bakit ba napakaraming beses Ko na kayong natanong? Bakit Ko ba palaging itinatanong sa inyo ang bagay na ito, nang paulit-ulit? Anong imahe ng malaking pulang dragon ang nasa inyong puso? Talaga bang naalis na ito? Talaga bang hindi ninyo ito itinuturing na inyong ama? Dapat mahiwatigan ng lahat ng tao ang layunin Ko sa Aking mga tanong. Hindi ito para pukawin ang galit ng mga tao, ni hindi para mag-udyok ng paghihimagsik sa tao, ni hindi para matagpuan ng tao ang kanyang sariling daan palabas, kundi para tulutan ang lahat ng tao na palayain ang kanilang sarili mula sa pagkaalipin sa malaking pulang dragon” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 28). Sa tulong ng mga salita ng Diyos, malinaw kong nakita na ang CCP ay isang diyablo na kinamumuhian at nilalabanan ang Diyos. Iwinawagayway nito ang bandila ng “relihiyosong kalayaan” habang hinuhuli at inuusig ang mga mananampalataya ng Diyos sa lahat ng dako. Gumagamit ito ng lahat ng uri ng tsismis para iligaw ang mga tao, ginagawa nitong maniwala ang mga tao sa mga makadiyablong salita nito at labanan ang Diyos kasama nito. Naisip ko ang napakaraming mananampalataya na inaresto at inusig ng CCP at pinilit na umalis sa kanilang tahanan, at napakaraming mapapayapang pamilya na nawasak dahil sa mga tsismis at lason nito. Gayunpaman, sinisisi pa rin ng CCP ang mga biktima, at sinasabing tinatalikuran ng mga mananampalataya ng Diyos ang kanilang mga tahanan. Palagi nitong sinisisi ang iba! Ang malinaw kong pagkakita sa buktot at pangit na diwa ng CCP ay nagpataas ng aking determinasyon na hangarin ang katotohanan at sundin ang Diyos hanggang sa dulo. Gaano man ako inuusig ng CCP, susundin ko ang Diyos.

Isang gabi, mag-isa akong nakatayo sa balkonahe, iniisip mabuti ang panahong nananampalataya ako sa Diyos. Tinamasa ko ang labis na biyaya ng Diyos at labis na pagdidilig at probisyon mula sa mga salita ng Diyos, at ang Kanyang mga salita ay nakatulong din sa akin na maunawaan ang ilang katotohanan at nagbigay ng tulong sa aking puso. Alam ko na kung mananalig at susunod ako sa Diyos ay saka lang magkakaroon ng halaga ang buhay ko, pero nang maisip ko kung paanong ang pinaghirapan kong pagsasama bilang mag-asawa ay mawawasak lamang nang ganito, nakaramdam pa rin ako ng pag-aalinlangan sa puso ko. Nanalangin ako sa Diyos: “Diyos ko, gusto kong sumunod sa Iyo, pero hindi ko kayang bitiwan ang pamilya ko. Mangyaring bigyan Mo ako ng pananalig at lakas upang makawala ako sa mga pagkakagapos na ito ng laman.” Pagkatapos, naisip ko ang mga salita ng Diyos: “Ang buhay ng sangkatauhan ay ibinigay ng Diyos; … lahat ng mayroon sila ay ibinigay ng Diyos, at ang Diyos ang dapat nilang pasalamatan” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Noon pa man, ang tingin ko na sa aking asawa ay tagasuporta ko, pinaniniwalaan kong siya ang nagbigay sa akin ng lakas ng loob para magpatuloy sa buhay at ang nagbigay sa akin ng magandang buhay may-asawa, hanggang sa puntong kahit na inusig at nilabanan niya ako matapos kong simulang manampalataya sa Diyos ay hindi ko siya kinamuhian. Kapag hindi ako gumagawa ng tungkulin ko, sinusubukan ko pa ngang maglaan ng oras para ipagluto siya ng masasarap na pagkain, sa kagustuhang mabayaran ko ang pagkakautang ko sa kanya. Ipinaunawa sa akin ng mga salita ng Diyos na ang lahat ng mayroon ako ay ipinagkaloob sa akin ng Diyos, at ang pagsasamang ito ay galing sa kataas-taasang kapangyarihan at pagtatalaga ng Diyos. Ang dapat kong pasalamatan ay ang Diyos! Sa pag-iisip nito, mas nakahinga ako nang maluwag, at ang pasanin na nagpabigat sa puso ko nang ilang taon ay nawala na rin sa wakas. Nagpasalamat ako sa Diyos mula sa kaibuturan ng aking puso!

Pagkatapos nito, nagbasa pa ako ng mga salita ng Diyos at nagkaroon ng kaunting pagkilatis tungkol sa diwa ng aking asawa. Sabi ng Makapangyarihang Diyos: “Sinumang hindi kumikilala sa Diyos ay isang kaaway; ibig sabihin, sinumang hindi kumikilala sa Diyos na nagkatawang-tao—nasa loob man sila o nasa labas ng daloy na ito—ay isang anticristo! Sino si Satanas, sino ang mga demonyo, at sino ang mga kaaway ng Diyos kundi ang mga mapanlaban na hindi naniniwala sa Diyos? Hindi ba sila yaong mga taong mapaghimagsik sa Diyos? Hindi ba sila yaong mga umaangkin na may pananampalataya, subalit salat sa katotohanan? Hindi ba sila yaong mga naghahangad na matamo lamang ang mga pagpapala samantalang hindi magawang magpatotoo para sa Diyos? Nakikihalubilo ka pa rin ngayon sa mga demonyong iyon at tinatrato sila nang may konsensiya at pagmamahal, ngunit sa pangyayaring ito, hindi ka ba nag-aabot ng mabubuting layon kay Satanas? Hindi ka ba kakampi ng mga demonyo? Kung umabot na ang mga tao sa puntong ito at hindi pa rin nila mapag-iba ang mabuti sa masama, at patuloy na bulag na maging mapagmahal at maawain nang walang anumang pagnanais na hangarin ang mga layunin ng Diyos o magawang kunin bilang kanila sa anumang paraan ang mga layunin ng Diyos, magiging higit na kahabag-habag ang kanilang mga katapusan. Kaaway ng Diyos ang sinumang hindi naniniwala sa Diyos sa katawang-tao. Kung nakapag-uukol ka ng budhi at pagmamahal sa isang kaaway, hindi ka ba salat sa pagpapahalaga sa katarungan? Kung bumabagay ka sa mga yaong kinamumuhian Ko at hindi Ko sinasang-ayunan, at nag-uukol pa rin ng pagmamahal o pansariling damdamin sa kanila, hindi ka ba mapaghimagsik kung gayon? Hindi mo ba sinasadyang labanan ang Diyos? Nagtataglay ba ng katotohanan ang gayong tao? Kung nag-uukol ng budhi ang mga tao patungkol sa mga kaaway, pagmamahal sa mga demonyo, at habag kay Satanas, hindi ba nila sinasadyang gambalain ang gawain ng Diyos sa gayon? … Nakabatay sa kanilang pag-uugali ang pamantayang ginagamit ng mga tao upang hatulan ang ibang mga tao; matuwid yaong ang asal ay mabuti, habang masama yaong ang asal ay karumal-dumal. Ang pamantayan ng Diyos sa paghatol sa mga tao ay batay sa kung nagpapasakop ba o hindi sa Kanya ang kanilang diwa; matuwid na tao ang nagpapasakop sa Diyos, samantalang ang hindi nagpapasakop ay kaaway at isang masamang tao, mabuti man o masama ang pag-uugali ng taong ito at kung tama man o mali ang kanyang pananalita” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Inilantad ng Diyos na ang lahat ng hindi kumikilala sa Kanya ay mga diyablo at Satanas; sila ay mga kaaway ng Diyos. Nakikita ng Diyos ang diwa ng mga tao, samantalang tumingin lamang ako sa kanilang panlabas na anyo. Nakita ko na ginawa nang mabuti ng asawa ko ang lahat ng bagay sa loob man o labas ng bahay, na mabait siya sa pamilya at mga kaibigan niya, na tutulong siya kapag kailangan ng mga tao ang kanyang tulong, at na hindi niya ako tinalikuran kahit na wala na akong kakayahang magkaanak, kaya naisip ko na isang mabuti at bibihirang tao lamang siya sa mundo. Gayunpaman, matapos niyang malaman na nananampalataya ako sa Diyos, nabunyag ang malupit niyang pagkatao; para siyang naging ibang tao. Para talikuran ko ang aking pananalig, ginamit niya ang lahat ng uri ng paraan para takutin at suhulan ako, maging ang pilitin ako gamit ang pagbabanta ng hiwalayan. Nakita ko na ang diwa ng aking asawa ay sa isang diyablong kinamumuhian ang katotohanan at kinamumuhian ang Diyos. Napagtanto ko rin na mabait lang siya sa akin noon dahil handa akong igugol ang aking sarili para sa aming pamilya nang walang reklamo at nakikinig ako sa anumang sinasabi niya, na ikinalugod ng kanyang banidad bilang isang lalaking sobenista. Noong magsimula akong manampalataya sa Diyos, maunawaan ang ilang katotohanan, at makabuo ng mga sarili kong ideya, sinimulan niyang usigin at salungatin ako. Nang maaresto ako na nakaapekto sa kanyang reputasyon at mga interes, nagbanta siya na hihiwalayan niya ako. Ang totoo, hindi talaga siya naging mabuti sa akin, na nagturo sa akin na ang tunay na pag-ibig ay hindi umiiral sa pagitan ng mga tao, at ang lahat ay tungkol sa mga interes at transaksyon. Naisip ko ang mga salita ng Diyos: “Hindi magkatugma ang mga mananampalataya at ang mga walang pananampalataya; bagkus ay magkasalungat sila sa isa’t isa” (Ang Salita, Vol. I. Ang Pagpapakita at Gawain ng Diyos. Papasok sa Pahinga ang Diyos at ang Tao Nang Magkasama). Napagtanto ko na, sa landas ng pananalig sa Diyos, nakatadhana akong mahiwalay sa aking asawa. Kahit na pilitin naming magsama, hindi kami magiging masaya, at maaapektuhan nito ang pananalig ko sa Diyos at ang pagganap ko ng tungkulin. Hindi ako handang makipagkompromiso pagdating sa aking pananampalataya sa Diyos. Pagkatapos, tinanong ako ng aking asawa kung nakapagdesisyon na ba ako, at sinabi kong, “Pinipili kong manampalataya sa Diyos.” Nang marinig niya ito, umiling ang aking asawa at sinabi nang may kawalan ng pag-asa, “Nagawa ko na lahat ng magagawa ko; hindi talaga ako papantay sa Diyos mo. Hangad ko ang lahat ng makakabuti para sa iyo.” Sa puso ko, tahimik akong nagpasalamat sa Diyos.

Pagkatapos noon, mabilis naming natapos ang mga hakbang sa diborsiyo. Nang lumabas ako sa Civil Affairs Bureau, nakahinga ako nang maluwag. Mula sa araw na iyon, sa wakas ay maaari na akong manampalataya sa Diyos nang malaya. Tinulungan ako ng karanasan kong ito na makita ang tunay kong tayog. Nagpapasalamat ako sa Diyos sa paglayo sa akin sa aking pamilya, sa pagpapalaya sa akin sa pagkakatali sa pamilya upang buong puso kong maigugol ang sarili ko para sa Kanya, mahangad ang katotohanan, at magampanan nang maayos ang tungkulin ko bilang isang nilikha.


92. Pagtakas Mula sa Alimpuyo ng Kasikatan at Pakinabang

Ni Jian Yi, Tsina

Ipinanganak ako sa isang ordinaryong pamilya. Hindi kami mariwasa. Tambay ang tatay ko, walang matinong trabaho, at nagsusugal pa. Mababa ang tingin sa amin ng mga tao sa aming nayon, at napakababa ng tingin ko sa aking sarili. Bata pa lang ako, palihim na akong nagtakda ng ambisyon: Paglaki ko, sisikapin kong mangibabaw sa iba at patitingalain ko ang lahat sa akin nang may bagong paggalang. Sa ganitong paraan lang ako makakatayo nang may dignidad at hindi na mamaliitin.

Noong nag-aaral ako, palaging matataas ang grado ko. Kalaunan, dahil sa presyur sa pag-aaral sa intensive class, madalas sumasakit ang ulo ko. Patuloy na bumababa ang mga grado ko hanggang sa huli, huminto na ako sa pag-aaral. Palaging sinasabi ng pamilya ko, “Basta’t matuto ka ng isang kasanayan, puwede kang magbukas ng tindahan at maging sarili mong boss, at maaari ka ring magtagumpay sa ganoong paraan.” Naisip ko, “Bagama’t hindi ko makukuha ang paghanga ng mga tao sa pamamagitan ng pag-aaral, may kasabihan sa Tsina, ‘May tatlong daan at animnapung uri ng hanapbuhay, at sa bawat isa nito’y may pinakamahusay.’ Basta’t mag-aaral akong mabuti para magkaroon ng kasanayan, sa hinaharap ay makakapagbukas ako ng tindahan at magiging sarili kong boss. Kung magkagayon, tiyak na titingnan ako ng mga kamag-anak at kaibigan ko nang may bagong paggalang.” Kalaunan, nag-aral ako ng mga teknik sa makeup. Nang magsimula akong magtrabaho, naging junior assistant lang ako dahil wala akong praktikal na karanasan. Araw-araw ay nag-aasikaso at gumagawa ako ng kung anu-anong trabaho, at sinisigawan at inuutusan ng makeup teacher. Hindi ako makapayag na tanggapin ito. Para matuto pa ng mas maraming teknik at makapag-ipon ng karanasan para maging makeup artist sa lalong madaling panahon, halos araw-araw akong nagtatrabaho mula alas-sais ng umaga hanggang alas-diyes ng gabi. Pagkatapos ng ilang panahon ng pagsisikap, sa wakas ay naging makeup artist na rin ako. Hindi ko kailanman inasahan na mas lalo pang hihirap ang buhay ko pagkatapos niyon. Araw-araw, pagkatapos ng trabaho, kailangan ko pang mag-overtime para mapaganda ang paggampan ko. Pagod na pagod ako sa katawan at isipan. Pero naisip ko, “‘Kailangang tiisin ng isang tao ang pinakamatinding hirap para maging pinakadakila sa mga tao.’ Basta’t magtiyaga ako at pagbutihin ang mga kasanayan ko, magkakaroon ako ng mas maraming pagkakataong purihin at hangaan.” Kaya hindi ko na gaanong naramdaman ang hirap. Noong panahong iyon, madalas akong kausapin ng nanay ko tungkol sa pananalig. Alam kong mabuti ang manampalataya sa Diyos, pero pakiramdam ko rin ay masyado akong abala sa trabaho, na wala akong oras, at nasa yugto ako noon na ginagawa ko ang lahat para itaguyod ang aking karera. Dahil dito, hindi ko gaanong pinahalagahan ang aking pananampalataya.

Kalaunan, nagtrabaho ako bilang makeup artist sa ibang studio, kung saan nanatili ako ng ilang taon. Sa pamamagitan ng matinding pagsisikap, naging sandigan ako ng aming departamento. Palaging pinakanamumukod-tangi ang mga kasanayan ko, at halos buwan-buwan ay nangunguna ako sa pagganap sa trabaho. Madalas purihin ng boss ang mga kakayahan ko sa harap ng mga katrabaho ko at hinihiling sa kanilang matuto mula sa akin. Nagbigay ito ng sukdulang kasiyahan sa aking banidad. Lalo na, naririnig ko sa maraming kliyente na hindi ko pa kailanman nakilala noon na nagsasabing, “Matagal ka na naming naririnig! Sabi ng lahat ng kaibigan ko, hindi lang daw magaling ang iyong kasanayan, kundi napakabuting tao mo rin daw. Pumunta kami rito sadyang dahil sa iyo.” Nang marinig ko ang mga ganitong bagay, nagsimula akong makaramdam ng labis na kasiyahan sa sarili, at lalo pang lumaki ang pagnanais kong maghangad ng kasikatan at pakinabang. Nang marinig ko mula sa mga tao sa paligid ko na kahit si ganito-at-ganyan ay napakabata pa, nakapagbukas na siya ng sarili niyang tindahan at nagpapatakbo na siya ng sariling negosyo at napakagaling niya, labis akong naiinggit. Naisip kong magaling din naman ang mga kasanayan ko, at wala pa lang akong sapat na kakayahang pinansyal sa ngayon. Nasa unang bahagi pa lang ako ng aking twenties noon, at basta’t magtatrabaho ako nang mabuti at seseryosohin ang bawat kliyente, huhubog ng magandang reputasyon, sa malao’t madali, magkakaroon din ako ng pagkakataong magbukas ng tindahan at maging sarili kong boss. Sa tuwing naiisip ko ito, nakakaramdam ako ng walang katapusang sigla na dumadaloy sa aking katawan, na para bang nakuryente ang dugo ko. Patuloy kong pinag-iisipan nang mabuti kung paano mapapahusay ang mga kasanayan ko at pagganap ko sa trabaho, at madalas akong nanonood ng mga makeup video sa iba’t ibang platform sa Internet para matuto ng magagandang teknik mula sa mga iyon. Lahat ng katrabaho ko ay desperado nang matapos nang maaga, pero para mapaganda ang karanasan ng mga kliyente ko, gumugugol ako ng dagdag na oras para kuhanan sila ng mga litrato o video. Pinapakiusapan ko silang i-post ang mga ito sa kanilang social media para tulungan akong i-promote ang sarili ko, at kapag nakikita kong marami itong nakukuhang “like” at magagandang komento, labis akong nasisiyahan sa sarili ko. Madalas, ako ang huling natatapos sa trabaho, at kahit pagkauwi ko na sa bahay, nakikipagusap pa rin ako sa mga kliyente para palakasin ang relasyon ko sa kanila. Para mapanatili ang mga kliyente, para akong namumuhay araw-araw nang may suot na maskara, nagsasalita ng mga huwad at magagandang pakinggan na salita. Kung halatang mataba ang isang kliyente, pupurihin ko siya sa pagsasabing, “Napakaganda ng hubog ng katawan mo! Kailangan ng ganyang katawan para mas bumagay ang damit sa iyo.” May ilang kliyente na hindi gaanong kagandahan, at sisikapin kong humanap ng mga magagandang katangian nila na puwede kong purihin at bobolahin ko sila para sila ay mapasaya. Pagdating naman sa ilang mahihirap pakibagayan at mapaghanap na kliyente, kahit na sa loob-loob ko ay sawa na ako sa kanila, pipilitin ko pa ring ngumiti hangga’t hindi pa sila nasisiyahan. Ayaw ko naman talagang sabihin ang mga bagay na labag sa kalooban ko, pero kailangan kong gawin para sa kasikatan at pakinabang. Bagama’t nakuha ko ang papuri at paghanga ng mga tao sa paligid ko, kapag lumipas na ang panandaliang kaligayahang ito, naiiwan sa puso ko ang higit na depresyon at pagkapagod. Madalas kong isipin: Para makuha ang pagpapahalaga ng iba, araw-araw akong nagtatrabaho na parang makina. Bukod sa trabaho, trabaho pa rin. Kailan kaya matatapos ang mga araw na ganito? Ganito na lang ba lilipas ang buhay ko? Nakaramdam ako ng pagkalito at kawalang-magawa. Tapos naalala ko na mula pa noong bata ako, sinabi sa akin ng nanay ko na tumawag sa Diyos kapag nakakaranas ako ng mga paghihirap. Noong panahong iyon, madalas kong dalhin ang mga paghihirap ko sa harap ng Diyos at manalangin, “Mahal kong Diyos, nalilito po ako, at sobra ang presyur sa akin sa trabaho. Pakiramdam ko pa nga po ay wala nang kabuluhan ang buhay ko. Pakiusap, tulungan Mo po ako!”

Noong Mayo 2021, ang kumpanya, na palaging abala sa ganitong panahon ng taon, ay nakaranas ng matumal na panahon. Madalas akong magkaroon ng pagkakataong magpahinga sa bahay. Sa pamamagitan ng pagbabasa sa akin ng mga kapatid ng mga salita ng Diyos at pakikipagbahaginan sa akin sa mga pagtitipon, medyo nabawasan ang hinagpis at pagkasupil sa puso ko. Pormal kong tinanggap ang gawain ng Makapangyarihang Diyos sa mga huling araw, at nagsimula akong mamuhay ng buhay iglesia. Sa mga pagtitipon, basta nagbubukas ng loob at nagbabahaginan ang lahat tungkol sa kanilang pagkaunawang batay sa karanasan. Lahat ay nakikipagbahaginan para tulungan ang sinumang nakakaranas ng mga paghihirap. Walang nangmamaliit kaninuman. Kapag nakikipagtipon ako sa mga kapatid, panatag at payapa ang puso ko, at sa wakas ay natuklasan kong puwede palang mamuhay ang mga tao sa ganito kagaan at malayang paraan. Kalaunan, dahil madalas akong humihingi ng leave para dumalo sa mga pagtitipon, nag-alala ang boss ko na baka lumipat ako sa ibang kumpanya, kaya nagtanong-tanong siya sa mga katrabaho ko tungkol sa akin. Naisip ko kung gaano ako naging masipag sa trabaho nitong mga nakaraang taon, kung paano ko nakuha ang pagsang-ayon ng boss ko, at kung paano ako naging isa sa mga pangunahing pinapaunlad ng kumpanya. Kung makita ng boss na palagi akong humihingi ng leave, sa paglipas ng panahon, magkakaroon kaya siya ng hindi magandang pagtingin sa akin, at hihinto na sa pagtutuon sa paglilinang sa akin? Nagsimula akong magsisi sa madalas kong paghingi ng leave para dumalo sa mga pagtitipon, at napagpasyahan kong pagkatapos nito, dadalo na lang ako sa ilang pagtitipon paminsan-minsan basta’t hindi ito makakaabala sa trabaho. Pero naisip ko rin kung paanong, kapag nakikipagtipon ako kasama ang mga kapatid para magbahaginan ng mga salita ng Diyos, nakakaramdam ng paglaya at kalayaan ang puso ko mula sa pagkasupil, kaya sa puso ko, gusto ko pa ring dumalo sa mga pagtitipon. Sa tuwing nagkakasalungat ang trabaho at pagtitipon, pakiramdam ng puso ko ay parang hinihila ito sa dalawang magkaibang direksyon.

Noong Oktubre 2021, naging paabala nang paabala ang trabaho ko. Lalo na sa kasagsagan ng abalang panahon, isang buong buwan akong hindi nakadalo sa pagtitipon. Noong panahong iyon, medyo nakaramdam ako ng paninisi sa sarili, pero hindi ako nangahas humingi ng anumang leave nang makita kong sobrang abala ang kumpanya. Bawat makeup artist ay may mga kliyenteng naka-reserve na sa kumpanya nang maaga, kaya talagang imposibleng makahanap ng sinumang papalit sa trabaho ko. May ilang kliyente pa nga na sadyang dumadayo mula sa ibang lugar, kaya tiyak na hindi ko sila matatanggihan. Kung hihingi ako ng leave sa sandaling ito, tiyak na hindi matutuwa ang boss ko. Kung magkaroon ng hindi magandang tingin sa akin ang boss, baka tanggalin niya ako sa trabaho. Matapos pag-isipan nang husto, napagpasyahan kong mas importante talaga ang trabaho. Noong panahong iyon, sobrang abala ako na isang buong buwan akong hindi nakapagpahinga nang maayos. Kapag may kaunti akong oras pagkatapos ng trabaho, binabasahan ako ng nanay ko ng mga salita ng Diyos. Hindi mapakali ang puso ko, at bago pa ako makarinig ng ilang pangungusap, nagsisimula na akong antukin. Para subukang pagaanin ang presyur sa trabaho, minsan, lumalabas ako para kumain, uminom, at magsaya kasama ang mga kaibigan, at nanonood ng mga video at mga drama sa TV para gawing manhid ang sarili. Bagama’t nakaramdam ako ng kaunting panandaliang kaligayahan noon, nang bumalik ako sa realidad at naharap sa lahat ng aking mga problema, labis pa ring nasusupil ang puso ko, at pagod pa rin ang katawan at isip ko. Pagkatapos, noong hindi na gaanong abala sa trabaho saka lang ako pumunta sa mga pagtitipon.

Matapos malaman ng isang sister ang tungkol sa kalagayan ko, naghanap siya ng isang sipi ng mga salita ng Diyos para ipabasa sa akin. Sabi ng Makapangyarihang Diyos: “Ginagamit ni Satanas ang kasikatan at pakinabang upang kontrolin ang isipan ng mga tao, idinudulot sa mga tao na wala nang ibang isipin kundi ang dalawang bagay na ito. Nagsusumikap sila para sa kasikatan at pakinabang, nagdaranas ng mga paghihirap para sa kasikatan at pakinabang, nagtitiis ng kahihiyan at nagbubuhat ng mabibigat na pasanin para sa kasikatan at pakinabang, nagsasakripisyo ng lahat ng mayroon sila para sa kasikatan at pakinabang, at gagawa ng kahit anong paghuhusga o pagpapasya para sa kasikatan at pakinabang. Sa ganitong paraan, naglalagay si Satanas ng mga di-nakikitang kadena sa mga tao, at, suot-suot ang mga kadenang ito, wala silang lakas ni tapang na makaalpas. Dala nila ang mga kadenang ito nang hindi nila nalalaman at patuloy silang naglalakad nang may matinding paghihirap. Alang-alang sa kasikatan at pakinabang na ito, lumilihis ang sangkatauhan mula sa Diyos at ipinagkakanulo Siya at lalo silang nagiging buktot. Sa ganitong paraan, sunud-sunod na nawawasak ang mga henerasyon sa gitna ng kasikatan at pakinabang ni Satanas. Kung titingnan ngayon ang mga kilos ni Satanas, hindi ba lubos na kasuklam-suklam ang masasamang motibo nito? Marahil ay hindi pa rin ninyo malinaw na nakikita ngayon ang masasamang motibo ni Satanas dahil iniisip ninyo na mawawalan ng kabuluhan ang buhay kung walang kasikatan at pakinabang, at iniisip ninyo na kung tatalikuran ng mga tao ang kasikatan at pakinabang, hindi na nila makikita ang daan sa kanilang harapan, hindi na nila makikita ang kanilang mga layon, at magiging madilim, malabo at mapanglaw ang kanilang hinaharap. Ngunit, unti-unti, balang araw ay mauunawaan ninyong lahat na ang kasikatan at pakinabang ay malalaking kadenang inilalagay ni Satanas sa tao. Pagdating ng araw na iyon, lubusan mong lalabanan ang pagkontrol ni Satanas at ang mga kadenang dinadala sa iyo ni Satanas. Pagdating ng oras na nais mong palayain ang sarili mo mula sa lahat ng bagay na ito na ikinintal sa iyo ni Satanas, ganap kang hihiwalay kay Satanas at talagang kamumuhian mo ang lahat ng naidulot ni Satanas sa iyo. Saka ka lamang magkakaroon ng tunay na pagmamahal at pananabik sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Pagkatapos kong basahin ang mga salita ng Diyos, napagtanto kong ginagamit ni Satanas ang kasikatan at pakinabang para igapos ang mga tao at iwasan nila ang Diyos. Naisip ko ang kahirapan ng aming pamilya noong lumalaki ako, at kung paanong minamaliit ako ng mga tao sa paligid ko. Nagtakda ako ng layuning makamit ang mga dakilang bagay at mangibabaw sa karamihan, para tingnan ako ng lahat nang may bagong paggalang. Bagama’t madalas akong sabihan ng nanay ko tungkol sa pananampalataya sa Diyos, hindi ko ito kailanman isinapuso. Inakala kong bata pa ako, at ito ang panahon para magsumikap sa aking karera. Matapos maging makeup artist, piniga ko ang utak ko sa pag-iisip kung paano mapapahusay ang aking mga kasanayan at pagganap sa trabaho, at madalas akong nambobola ng mga kliyente para mapasaya sila, at para mapaganda ang pagganap ko sa trabaho. Para magawa nang maayos ang trabaho ko at makuha ang pagpapahalaga ng mas maraming tao, palagi akong huling umaalis sa kumpanya, at kahit pagkatapos ng trabaho, sa kaunting oras na mayroon ako, tinutulungan ko ang mga kliyente na mag-edit ng mga litrato at video para i-promote ang sarili ko. Minsan pa nga, napapanaginipan ko ang mga bagay na may kinalaman sa trabaho ko. Matagal nang mahigpit na iginapos ng kasikatan at pakinabang ang puso ko. Kapag may salungatan sa pagitan ng trabaho at mga pagtitipon, nag-aalala akong ang sobrang paghingi ng leave ay hindi ikakatuwa ng boss ko at makakaapekto sa pag-unlad ng karera ko sa hinaharap, kaya sa isang buong buwan, hindi ako dumalo sa mga pagtitipon o nagbasa ng mga salita ng Diyos. Pagod na pagod ang katawan at isip ko, at sinubukan kong pagaanin ang stress ko sa pamamagitan ng panonood ng mga drama sa TV at mga video sa Internet. Nagresulta ito sa lalo pang paglayo ng puso ko sa Diyos. Mas lalong naramdaman ng puso ko ang kahungkagan at higit pang hingapis. Nakita kong ginagamit ni Satanas ang kasikatan at pakinabang para kontrolin ako. Ipinabubuhos nito ang buong puso ko sa aking trabaho, pinipigilan akong dumalo sa mga pagtitipon o gawin ang aking tungkulin, at unti-unting iniiwas ako sa Diyos, ipinagkakanulo ko ang Diyos, at nawawalan ako ng pagkakataong maligtas. Kinailangan kong makita ang pakana ni Satanas at dumalo sa mga pagtitipon hangga’t maaari. Kaya nanalangin ako sa Diyos para tulungan ako.

Sa panahon na matumal, nagawa kong isaayos ang trabaho ko para makadalo ako sa mga pagtitipon, pero sa panahon ng kasagsagan, kapag abala sa trabaho, kinailangan kong madalas humingi ng leave, na hindi ikinatuwa ng boss ko. Pakiramdam ko, hindi solusyon ang palaging paghahanap ng kung anu-anong dahilan para humingi ng leave, pero kung lilipat ako ng trabaho, mawawala na ang pagkakataon kong matupad ang pangarap kong mangibabaw sa sa karamihan. Sa sandaling naisip kong iwanan ang trabaho ko, hindi ko ito kayang gawin. Pero kung magpapatuloy ako nang ganito, lalo lang akong mapapalayo sa Diyos, at sa huli ay mawawala ang pagkakataon kong maligtas. Araw-araw, pakiramdam ko ay parang nahahati sa dalawa ang puso ko. Nahihirapan ako at nagdurusa, at hindi ko alam kung paano pumili. Matapos malaman ng nanay ko ang tungkol sa kalagayan ko, binasahan niya ako ng isang sipi ng mga salita ng Diyos: “Kung nais ninyong matamo ang katotohanan at buhay, kailangan kayong maglatag ng pundasyon sa mga salita ng Diyos. Tutulutan kayo nitong magsimula sa landas ng paghahangad sa katotohanan, na siyang nag-iisang mithiin at direksyon sa buhay. Talagang isa ka lamang sa mga hinirang ng Diyos at paunang itinalaga kung tutulutan mo ang Kanyang mga salita at ang katotohanan na maglatag ng pundasyon sa puso mo. Sa ngayon, hindi pa matatag ang inyong mga pundasyon. Kung sapitan kayo ng kahit isang maliit na tukso mula kay Satanas, maliban pa sa isang malaking sakuna o pagsubok, maaari kayong manginig at madapa. Ito ay kawalan ng pundasyon, na napakamapanganib! Maraming tao ang nadarapa at nagtataksil sa Diyos kapag sumapit sa kanila ang pang-uusig o paghihirap. Ang ilang tao ay nagsisimulang kumilos nang walang-ingat matapos silang magtamo ng kaunting katayuan, at pagkatapos ay ibinubunyag sila at itinitiwalag. Nakikita ninyong lahat ang mga bagay na ito nang napakalinaw. Kaya, dapat muna ninyong tukuyin ngayon ang direksiyon at mithiin na dapat ninyong hangarin sa buhay, gayundin ang landas na dapat ninyong tahakin, at pagkatapos ay pakalmahin ang inyong isipan at magsipag kayo, gugulin ang inyong sarili, magsikap, at magbayad ng halaga para sa mithiing iyan. Isantabi muna ang iba pang mga bagay—kung patuloy mong pagninilayan ang mga ito, makaaapekto ito sa pagganap mo sa iyong tungkulin, at makaaapekto ito sa mahalagang bagay na paghahangad sa katotohanan at sa iyong kaligtasan. Kung kailangan mong pag-isipang makahanap ng trabaho, kumita nang malaki, at yumaman, at magkaroon ng isang matatag na katayuan sa lipunan, at mahanap ang iyong lugar, kung kailangan mong pag-isipan ang pag-aasawa at paghahanap ng makakatuwang, at ang pagtanggap ng responsabilidad na suportahan ang isang pamilya at pagbibigay sa kanila ng magandang buhay, at kung nais mo ring matuto ng ilang bagong kasanayan, magpakahusay at maging mas magaling sa ibang mga tao—hindi ba’t nakapapagod ang pag-iisip sa lahat ng bagay na ito? Ilang bagay ba ang magkakasya sa iyong isipan? Gaano karaming enerhiya ba ang taglay ng isang tao sa buhay nito? Gaano karami ba ang maiinam na taon sa buhay ng isang tao? Sa buhay na ito, pinakamalakas ang enerhiya ng mga tao kapag sila ay nasa edad dalawampu hanggang apatnapung taong gulang. Sa panahong ito, kailangan ninyong magpakadalubhasa sa mga katotohanang kailangang maunawaan ng mga mananampalataya sa Diyos, at pagkatapos ay pumasok sa katotohanang realidad, at tanggapin ang paghatol at pagkastigo ng Diyos, gayundin ang Kanyang pagpipino at mga pagsubok, at marating ang punto kung saan hindi ninyo itinatanggi ang Diyos, anuman ang sitwasyon. Ito ang pinakapangunahing bagay” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Nakipagbahaginan sa akin ang nanay ko, “Nais ng Diyos na magkaroon ng halaga at kabuluhan ang ating buhay. Bata ka pa at puno ng lakas, at hindi ako umaasa sa iyo na ikaw ang bubuhay sa pamilya. Umaasa lang ako na mananampalataya ka nang maayos sa Diyos, at gamitin mo ang iyong pinakamagagandang taon sa pananampalataya sa Diyos at paghahangad sa katotohanan. Ito ang pinakamahahalagang bagay sa iyong buhay! Lahat ng bagay, maliban sa pananampalataya sa Diyos, ay walang kabuluhan. Kung hindi ka naniniwala sa akin, subukan mo at tingnan: Kahit ibuhos mo pa ang lahat ng lakas mo sa iyong trabaho, pagdating ng araw na makamit mo ang tagumpay at kasikatan, hindi ka magiging masaya. Sa panahon ngayon, maraming tao ang mayaman at sikat, pero tunay ba silang masaya? Hindi kailanman mabibigyang kasiyahan ang mga pagnanais ng tao. Ang mga salita lang ng Diyos ang makapagtuturo ng daan sa mga tao, at gagawing magaan at masaya ang kanilang buhay araw-araw.” Naisip ko, “Talagang walang katapusan ang mga pagnanais ng mga tao. Katulad lang noong una akong nagsimulang magtrabaho. Wala akong karanasan, mababa ang sahod ko, at hindi ako pinapahalagahan. Pero pagkatapos ng patuloy na pagsisikap, sa wakas ay naging sandigan ako ng aking departamento. Nakuha ko ang pagpapahalaga ng lahat, at gumanda rin nang gumanda ang sahod ko, pero hindi pa rin ako kuntento. Patuloy akong nagpaplano kung paano mapapahusay ang mga kasanayan ko at makapag-iipon ng mga koneksyon para magkaroon ako ng sarili kong karera at makuha ang pagpapahalaga ng mas marami pang tao. Palagi kong ginugugol ang oras at pagsisikap ko para sa kasikatan at pakinabang. Pero kahit matapos kong makamit ang mga bagay na ito, gusto ko pa rin ng higit pa, at palaki lang ng palaki ang mga pagnanais ko. Dahil dito, hindi lang sa hindi ako naging masaya sa pagkakamit ng mga bagay na ito, bagkus, nagdulot pa ito sa akin ng higit na pasakit.” Naisip ko pa nang kaunti at napagtanto kong ang pakiramdam ng kapanatagan at kapayapaan sa puso ko matapos kong basahin ang mga salita ng Diyos at maunawaan ang kaunting katotohanan ay hindi mabibili ng anumang halaga ng pera, kasikatan, o pakinabang. Sa pamamagitan lamang ng paggawa ng ating tungkulin tayo magkakaroon ng mas maraming pagkakataong maranasan ang mga salita ng Diyos, at sa pamamagitan lamang ng patuloy na paglapit sa harap ng Diyos, pagkain at pag-inom ng mga salita ng Diyos, at pananalangin sa Diyos habang ginagawa ang ating tungkulin, mas magiging mabilis ang ating paglagong espirituwal. Ang mga sister ko na kasabay kong nanampalataya sa Diyos ay gumagawa na ngayong lahat ng mga tungkulin, at napakabilis ng kanilang paglagong espirituwal. Mas lalo rin nilang naunawaan nang malinaw ang katotohanan. Pero nang tingnan ko ang sarili ko, nakita ko kung paano ako abala sa trabaho araw-araw. Hindi ako dumadalo sa mga pagtitipon, nagbabasa ng mga salita ng Diyos, o gumagawa ng mga tungkulin ko. Walang gaanong pagkakaiba sa pagitan ko at ng mga hindi mananampalataya. Kung magpapatuloy ako nang ganito, hindi ko kailanman makakamit ang katotohanan! Gaano ba karami ang lakas na puwedeng taglayin ng isang tao? Kung gusto nila ang isang bagay, pero ayaw nilang bitiwan ang isa pa, para silang sumusubok na tumayo sa dalawang bangka nang sabay; sa huli, wala silang mapapala. Kung hindi ako makakagawa ng tamang pagpili, tunay ngang mawawala sa akin ang pagkakataong maligtas.

Matapos akong makipagbuno sa sarili ko sa puso ko nang ilang panahon, nagsumite ako ng aking resignasyon sa kumpanya. Ilang beses ko itong isinumite pero tinatanggihan ito sa bawat pagkakataon. Ilang beses din akong kinausap ng boss, “Ayaw ng kumpanyang mawala ang isang napakahusay na empleyadong tulad mo. Kung mayroon kang anumang mga kahilingan, sabihin mo lang, at gagawin namin ang lahat para matugunan ka. Talagang hindi biro ang iyong pagtitiyaga para makapanatili hanggang ngayon!” Sinabi rin niyang tataasan niya ang sahod ko, iaangat ako sa pagiging technical director, at bibigyan pa ako ng 1,000 yuan na subsidyo dagdag sa dati kong sahod. Bagama’t tumanggi ako, nahirapan pa ring bumitaw ang puso ko. Kung mananatili ako at magpapatuloy sa pagtatrabaho, hindi lang mas mataas na sahod ang makukuha ko, kundi maaangat din ako sa pagiging technical director. Hindi ba’t mas mapapalapit ako noon sa pangarap kong mangibabaw sa nakararami? Ito ang nakapagpasimulang magpahina sa determinasyon ko na hindi naman talaga ganoon katibay sa simula pa lang. Sa panahong ito, madalas ding sabihin ng mga katrabaho ko, “Ang tagal mo na sa trabahong ito; bakit mo gustong umalis? Kung ako ikaw, hinding-hindi ako aalis anuman ang mangyari. Talagang pinapahalagahan ka ng kumpanya, at napakaraming kliyente ang may gusto sa iyo. Paanong basta mo na lang aabandonahin ang lahat?” Nang marinig ko ito, nag-atubili at nagpapaurong-sulong ang puso ko. Gusto kong manatili at magpatuloy sa pagtatrabaho, pero naisip ko na ang pagpili sa ganoong buhay ay nangangahulugang wala talagang magiging pagkakataon para sa pagtitipon o paggawa ng tungkulin. Naisip ko ang mga pagtitipon kasama ang mga kapatid. Lahat ay nagbubukas ng kanilang puso at nakikipagbahaginan, kung nakakaramdam man sila ng pasakit, pagdurusa o kagalakan. Ang ganoong uri ng pagpapalaya ng espiritu ay sa sambahayan lang ng Diyos matatagpuan!

Kalaunan, isang sister ang pumunta para kausapin ako, at magkasama naming binasa ang isang sipi ng mga salita ng Diyos: “Hindi lamang basta nagbabayad ng halaga ang Diyos para sa bawat tao sa mga dekada mula sa kanilang pagsilang hanggang sa kasalukuyan. Tulad ng pagtingin dito ng Diyos, nakarating ka na sa mundong ito nang maraming beses, at muling nabuhay nang maraming beses. Sino ang namamahala rito? Ang Diyos ang namamahala rito. Hindi mo malalaman ang mga bagay na ito. Tuwing dumarating ka sa mundong ito, personal na gumagawa ng mga pagsasaayos ang Diyos para sa iyo: Isinasaayos Niya kung ilang taon ka mabubuhay, ang uri ng pamilya kung saan ka isisilang, kung kailan ka magkakaroon ng pamilya at propesyon, gayundin kung ano ang gagawin mo sa mundong ito at kung paano ka maghahanapbuhay. Nagsasaayos ang Diyos ng paraan para makapaghanapbuhay ka, upang maisakatuparan mo ang iyong misyon sa buhay na ito nang walang hadlang. At patungkol naman sa dapat mong gawin sa iyong susunod na reengkarnasyon, isinasaayos at ibinibigay ng Diyos ang buhay na iyon sa iyo ayon sa nararapat na mapasaiyo at ano ang nararapat na ibigay sa iyo…. Nagawa na ng Diyos ang mga pagsasaayos na ito para sa iyo nang maraming beses, at, sa wakas, isinilang ka na sa kapanahunan ng mga huling araw, sa iyong kasalukuyang pamilya. Nagsaayos ang Diyos ng isang kapaligiran para sa iyo kung saan maaari kang maniwala sa Kanya, tinulutan ka Niyang marinig ang Kanyang tinig at bumalik sa Kanyang harapan, upang masundan mo Siya at makagampan ka ng tungkulin sa Kanyang sambahayan. Dahil lamang sa gayong patnubay ng Diyos kaya ka nabubuhay hanggang sa ngayon. Hindi mo alam kung ilang beses ka na naisilang sa piling ng tao, ni kung ilang beses nang nagbago ang iyong hitsura, ni kung nakailang pamilya ka na, ni kung ilang kapanahunan at dinastiya ka na nabuhay—ngunit laging nakasuporta sa iyo ang mga kamay ng Diyos, at lagi Siyang nakasubaybay sa iyo. Kaylaki ng pagpapagal ng Diyos para sa kapakanan ng tao! Sabi ng ilang tao, ‘Animnapung taong gulang na ako. Sa loob ng animnapung taon, binabantayan ako ng Diyos, pinoprotektahan ako, at ginagabayan ako. Kung, kapag matanda na ako, hindi ko magampanan ang isang tungkulin at wala akong magawang anuman—pangangalagaan pa rin ba ako ng Diyos?’ Hindi ba’t katawa-tawang sabihin ito? Hindi lang sa iisang haba ng buhay may kataas-taasang kapangyarihan ang Diyos sa kapalaran ng isang tao, at nagbabantay at nagpoprotekta dito. Kung tungkol lamang ito sa iisang haba ng buhay, iisang pagkabuhay, mabibigo iyang ipamalas na ang Diyos ay makapangyarihan sa lahat at may kapangyarihan sa lahat ng bagay. Ang tinatrabaho ng Diyos at ang halagang ibinabayad Niya para sa isang tao ay hindi lamang para isaayos ang gagawin nito sa buhay na ito, kundi ang isaayos para sa mga ito ang napakaraming pagkabuhay. Inaako ng Diyos ang buong responsabilidad para sa bawat kaluluwang reinkarnado. Alisto Siyang gumagawa, ibinabayad ang halaga ng Kanyang buhay, ginagabayan ang bawat tao at isinasaayos ang bawat buhay nila. Nagpapagal at nagbabayad ng halaga ang Diyos sa ganitong paraan para sa kapakanan ng tao, at ipinagkakaloob Niya sa tao ang lahat ng katotohanang ito at ang buhay na ito. Kung hindi gagampanan ng mga tao ang tungkulin ng mga nilikha sa mga huling araw na ito, at hindi sila babalik sa harap ng Lumikha—kung, sa bandang huli, ilang buhay at henerasyon man ang kanilang isinabuhay, hindi nila ginagawa nang maayos ang kanilang mga tungkulin at nabibigo silang tugunan ang mga hinihingi ng Diyos—hindi ba’t magiging napakalaki ng kanilang pagkakautang sa Diyos? Hindi ba’t hindi sila magiging karapatdapat sa lahat ng ibinayad na halaga ng Diyos? Magiging masyado silang walang konsensiya, hindi sila magiging karapatdapat na tawaging mga tao, dahil magiging napakalaki ng pagkakautang nila sa Diyos. Samakatwid, sa buhay na ito—hindi Ko tinutukoy ang dati ninyong buhay, kundi ang buhay na ito—kung hindi ninyo nagagawang isuko ang mga bagay na minamahal ninyo o ang mga panlabas na bagay para sa kapakanan ng inyong misyon—tulad ng mga materyal na kasiyahan at pagmamahal at kagalakan ng pamilya—kung hindi ninyo isusuko ang mga kasiyahan ng laman para sa kapakanan ng mga halagang ibinayad ng Diyos para sa iyo o para suklian ang pagmamahal ng Diyos, ikaw ay talagang buktot! Ang totoo, sulit ang anumang halagang ibayad mo para sa Diyos. Kumpara sa halagang ibinayad ng Diyos alang-alang sa iyo, ano ba ang halaga ng kakatiting na inihahandog o ginugugol mo? Ano ba ang halaga ng katiting na pagdurusa mo? Alam mo ba kung gaano nagdusa ang Diyos? Ang katiting na pinagdusahan mo ay ni hindi nararapat banggitin kapag ikinumpara sa napagdusahan ng Diyos. Bukod pa riyan, sa paggawa ng iyong tungkulin ngayon, natatamo mo ang katotohanan at ang buhay, at sa huli, makaliligtas ka at makapapasok sa kaharian ng Diyos. Napakalaking pagpapala niyan!” (Ang Salita, Vol. III. Ang mga Diskurso ni Cristo ng mga Huling Araw. Ang Pagbabayad ng Halaga Para Makamit ang Katotohanan ay Mayroong Malaking Kabuluhan). Pagkatapos kong basahin ang mga salita ng Diyos, napagtanto kong napakalaking halaga ang ibinayad ng Diyos para sa bawat isa sa mga hinirang at pauna na Niyang itinakda, tinitiyak ang kanilang kaligtasan at pinoprotektahan sila para hindi sila malamon ng iba’t ibang masasamang kalakaran. Kung hindi natin magagawa ang ating tungkulin habang tayo’y nabubuhay, tunay ngang may malaki tayong pagkakautang sa Diyos! Ibinuhos ng Diyos ang dugo ng Kanyang puso para sa akin. Mula pa noong bata ako, nakikinig na ako sa nanay ko na nagsasalita tungkol sa pananampalataya sa Diyos. Isinaayos ng Diyos ang pamilyang ito para sa akin at palagi Niya akong binabantayan at pinoprotektahan. Nang lumubog ako sa pera, kasikatan, at pakinabang at hindi ko na maiahon ang sarili ko, nagdurusa at nakakaramdam ng kawalan ng magawa, kamay ng Diyos ang nagligtas sa akin, at ginamit Niya ang mga kapatid ko para dalhin ako sa harap ng Diyos. Sa pamamagitan ng pagtitipon at pagbabasa ng mga salita ng Diyos, natutuhan kong tanggapin ang mga bagay-bagay mula sa Diyos kapag nahaharap ako sa iba’t ibang problema, at huminto sa hindi pagkakakuntento sa tadhana ko gaya ng dati. Namuhay ako sa paraang napakagaan at napakalaya. Noong hindi ako makadalo nang normal sa mga pagtitipon, gaano man kalalim ang gabi, paulit-ulit na hinihintay ako ng sister na matapos sa trabaho at ibinabahagi sa akin ang mga layunin ng Diyos. Minsan, sumusulat pa nga siya ng mga liham para ibahagi sa akin ang mga salita ng Diyos. Hindi ba’t lahat ng ito ay pinamahalaan at isinaayos ng Diyos? Hindi matiis ng Diyos na makita akong nawawala ang sarili habang hinahangad ko ang kasikatan at pakinabang, at sa huli ay malamon ni Satanas. Paulit-ulit, nagbangon Siya ng mga tao, pangyayari, at bagay para suportahan at tulungan ako, tahimik na naghihintay sa aking pagbabalik-loob. Kung magpapatuloy akong hindi suklian ang pagmamahal ng Diyos, masyado na akong magiging kulang sa pagkatao. Malapit nang matapos ang gawain ng Diyos, at nakikita nating palala nang palala ang mga sakuna. Kung nagpatuloy akong matigas na tumangging matauhan, ano pa ang silbi ng pera, gaano man karami ang kitain ko? Maililigtas ba nito ang buhay ko? Kahit pa maging isang makapangyarihang babae ako sa mata ng iba, ano naman? Maililigtas ba ako niyan? Naisip ko ang isang sinabi ng Panginoong Jesus: “Ano ang pakikinabangan ng tao, kung makakamtan niya ang buong sanlibutan at maiwawala niya ang kanyang sariling buhay? O ano ang ibibigay ng tao na katumbas sa kanyang buhay?” (Mateo 16:26). Sa pagbabalik-tanaw sa mga taon na iyon kung saan ibinuhos ko ang lahat ng aking lakas sa aking trabaho, nawalan ako ng maraming pagkakataon na gawin ang aking tungkulin at makamit ang katotohanan. Ngayon, sa pamamagitan ng pagbabasa ng mga salita ng Diyos, naunawaan ko ang masisidhing layunin ng Diyos sa pagliligtas sa mga tao. Sa pamamagitan lamang ng paggawa ng aking tungkulin at lubusang pagwawaksi sa paggapos at pagpapahirap na idinulot sa akin ni Satanas, magkakaroon ako ng pagkakataong maligtas at mabuhay. Pagkatapos, araw-araw akong nanalangin sa Diyos tungkol sa resignasyon, hinihiling sa Kanya na protektahan ang aking puso at huwag itong hayaang mag-alinlangan.

Kalaunan, muli akong nagsumite ng aking resignasyon, at sinabi ng boss, “Talaga bang nakapagdesisyon ka na? Naghahanda kaming magbukas ng isa pang studio, at gusto naming ang aming pinakamahuhusay na empleyado ang magtrabaho roon. Ikaw ang unang taong naisip namin. Kung iba ang gagawa, hindi kami mapapanatag. Matagal ka na sa kumpanya, at kalipikado ka para sa mga share sa bagong studio. Isipin mo na lang kung gaano kaganda na magkaroon ng sarili mong negosyo sa ganyang kabatang edad sa hinaharap. Bakit hindi mo muling pag-isipan? Ang mahalaga, maraming taon na tayong magkasama, at mayroon na tayong emosyonal na ugnayan.” Habang nagsasalita siya, humikbi siya at nagsimulang umiyak. Ang mga kondisyong iminungkahi niya ay eksakto sa hinahangad ko sa buong panahong ito, at sapat lang ang pera ko para sa investment. Kung magtitiyaga lang ako nang kaunti pa, makakamit ko ang tagumpay at kasikatan, at kaiinggitan ako ng mas marami pang tao. Magiging napakaganda ng imahe ko noon sa harap ng mga kamag-anak at kaibigan ko! Habang nagpapantasya ako sa aking isipan tungkol sa aking magandang kinabukasan, bigla kong napagtanto na ang mga ideya ko ay hindi naaayon sa layunin ng Diyos. Dali-dali akong nanalangin sa Diyos nang tahimik, “Mahal kong Diyos, alam kong isa na namang tukso ito na dumating sa akin. Muling ginagamit ni Satanas ang sinabi ng boss para guluhin ang puso ko at hikayatin akong hangarin ang kasikatan, pakinabang, at katayuan. Pero sa pagkakataong ito, anuman ang mangyari, tuluyan na akong hihiwalay kay Satanas, at maninindigan sa aking patotoo para bigyang-kaluwagan ang Iyong puso.” Habang nananalangin, naalala ko ang isang sipi ng mga salita ng Diyos na nabasa ko dati: “Kapag paulit-ulit mong sinisiyasat at maingat na sinusuri ang iba’t ibang layon sa buhay na pinagsisikapan ng mga tao at ang kanilang di-mabilang na paraan ng pamumuhay, matutuklasan mo na ni isa sa mga ito ay hindi akma sa orihinal na layunin ng Lumikha nang Kanyang likhain ang sangkatauhan. Lahat ng ito ay naglalayo sa mga tao mula sa kataas-taasang kapangyarihan at pangangalaga ng Lumikha; lahat ng ito ay mga bitag na nagsasanhi na maging napakasama ng mga tao, at naghahatid sa kanila sa impiyerno. Matapos mong makilala ito, ang tungkulin mo ay isantabi ang iyong lumang pananaw sa buhay, manatiling malayo sa sari-saring mga patibong, hayaan ang Diyos na mamahala sa iyong buhay at gumawa ng mga pagsasaayos para sa iyo; ito ay para hangarin lamang na magpasakop sa mga pagsasaayos at paggabay ng Diyos, na mamuhay na hindi gumagawa ng indibidwal na pagpili, at maging isang tao na sumasamba sa Diyos” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Ginagamit ni Satanas ang lahat ng uri ng kaisipan at ideya para paralisahin ang mga tao, tinutukso silang hangarin ang kasikatan, pakinabang, at katayuan, ibinabaon sila nang malalim, para itanggi nila ang Diyos, ipagkanulo ang Diyos, at tuluyang mawalan ng anumang pagkakataong maligtas. Ito ang masasamang motibo ni Satanas. Ngayon, hindi ba’t ang mga kondisyong ito na iminungkahi ng boss para akitin ako ay isang patibong, na inaakit ako sa pagkabulok? Paano pa akong magmamatigas na tumangging matauhan? Nais ng Diyos na magpasakop tayo sa Kanyang kataas-taasang kapangyarihan, at gawin ang mga tungkulin ng isang nilikha. Sa ganitong paraan lamang natin mauunawaan ang katotohanan, maipapamuhay ang wangis ng tao, at sa huli ay maliligtas ng Diyos. Kaya determinado kong sinabi sa boss ko, “Lahat ng tao ay may kanya-kanyang ambisyon, at gusto ko ng bagong kapaligiran.” Sumang-ayon ang boss ko. Pagkaalis ko sa kumpanya, mas gumaan ang pakiramdam ko sa puso. Mula noon, maaari na akong maayos na maghangad ng katotohanan tulad ng mga kapatid ko.

Pagkatapos ng karanasang ito, malinaw kong nakita ang masasamang motibo ni Satanas. Inuudyukan ni Satanas ang mga tao na hangarin ang kasikatan at pakinabang, na ang layunin ay iwasan ng mga tao ang Diyos at ipagkanulo Siya, mapasailalim nang lubusan sa kapangyarihan nito, at sa huli ay bumaba kasama nito sa impiyerno. Kung aasa ang mga tao sa kanilang sarili, wala talaga silang paraan para madaig ang mga pakana ni Satanas. Sa pamamagitan lamang ng pagbabasa ng mga salita ng Diyos at pag-unawa sa katotohanan makikilatis ng mga tao ang mga bagay-bagay at makakapagpaalam sa mga maling paraan ng pamumuhay nila noon. Sa pamamagitan lamang ng paghahangad sa katotohanan natin makakamit ang pagliligtas ng Diyos. Matapos kong iwanan ang aking trabaho, bagama’t hindi na ako pinahahalagahan ng mas maraming tao at medyo nagkukulang ang materyal kong buhay, ang kapanatagan at kapayapaan sa aking espiritu ay hindi maipagpapalit sa anumang halaga ng pera, kasikatan, o pakinabang. Sa wakas ay naiwaksi ko na ang pagkakagapos sa kasikatan at pakinabang, at natupad ko na ang tungkulin ko sa iglesia. Salamat sa Diyos sa Kanyang pagliligtas!


93. Ang Paghahangad sa Katotohanan ay Hindi Nakadepende sa Edad

Ni Chen Liang, Tsina

Noong 2003, tinanggap ko ang gawain ng Diyos sa mga huling araw, at hindi nagtagal, ginampanan ko ang tungkulin ng isang lider. Noong panahong iyon, kalalampas ko lang ng singkuwenta anyos at wala naman akong sakit. Sa araw, dumadalo ako sa mga pagtitipon at nangangaral ng ebanghelyo, at gaano man ako kagabi umuwi, sinasangkapan ko ang sarili ko ng mga salita ng Diyos na angkop sa mga kalagayan ng mga kapatid. Bagama’t medyo abala at nakakapagod, ang isipin lang na nagagawa ko ang aking tungkulin at maliligtas ako ng Diyos sa hinaharap ay nagbigay sa akin ng walang katapusang lakas. Makalipas ang mahigit nang kaunti sa sampung taon, nagsimulang humina ang kalusugan ko. Una, nagkaproblema ang apdo ko at kinailangang operahan para tanggalin ito, pagkatapos ay nadulas ang aking lumbar spine at kinailangan ng operasyon para ayusin ito, at pagkatapos ng dalawang operasyon, malinaw sa akin na mas masama na ang kondisyon ng katawan ko ngayon. Dinapuan din ako ng mga sakit na matagal gumaling at paulit-ulit tulad ng uterine fibroids at atrophic erosive gastritis, at nanghina ako at nawalan ng sigla. Hindi na rin ako gaanong maliksi, at kailangan ko nang magpahinga nang ilang beses habang umaakyat ng hagdan. Humina na rin ang memorya ko, at minsan kapag gusto kong magbasa tungkol sa isang partikular na aspekto ng mga salita ng Diyos, sa sandaling subukan kong hanapin ito, hindi ko na maalala kung ano ang gusto kong basahin. Isinaayos ng iglesia na pamunuan ko nang ako lang ang isang pagtitipon ng grupo ayon sa pisikal kong kondisyon, at kapag may anumang kalagayan ang mga kapatid, tinutulungan ko silang lutasin ang mga iyon, at minsan kapag kulang sa mga tahanang matutuluyan ang iglesia, ako ang responsable sa pagho-host. Bagama’t hindi na kasing-inam tulad ng dati ang kalusugan ko, kaya ko pa ring gumawa ng ilang tungkulin at masigla pa rin ang pakiramdam ko.

Minsan, pagkatapos ng isang pagtitipon, habang pauwi ako, umatake ang dati kong mga problema sa tiyan at bituka, at sunud-sunod na pananakit ang dumaan sa tiyan ko. Pinilit kong manatiling tuwid at makauwi, at pagkatapos lang humiga nang sandali ay saka medyo gumaan na ang pakiramdam ko. Nang makitang mahina ang kalusugan ko, hiniling sa akin ng lider na paminsan-minsan ay mag-host ng mga kapatid para sa mga pagtitipon sa bahay. Nang marinig ko ang ganitong pagsasaayos, naisip ko, “Ito na iyon. Ngayon, sa bahay na lang ako puwedeng mag-host. Habang tumatanda ako, lalo lang lalala ang kalusugan ko. Kapag dumating ang araw na hindi ko na magawa kahit ang tungkulin ng pagpapatuloy, hindi na ako makakagawa ng anumang tungkulin, anong pag-asa pa ang matitira sa akin para maligtas?” Dahil sa mga iniisip na ito, nawala ang lahat ng lakas ko at talagang nasiraan ako ng loob, at naisip ko, “Tumatanda na ako, humihina na ang memorya ko, hindi ko na nga maalala ang mga salita ng Diyos, at nalilimutan ko na ang kababasa ko pa lang. Paano ko mauunawaan ang katotohanan? Kahit gaano pa kasigasig maghangad ang mga taong ka-edad ko, hindi nila kayang makausad. Siguro, susubukan ko na lang na iraos ang bawat araw.” Minsan, kapag nagluluto ako ng pagkain, sobrang sumasakit ang likod ko na hindi ako makatayo, at kailangan ko pang maupo sa isang bangkito sa malapit para magpahinga. Lalo na noong umatake ang pulikat sa tiyan ko, sobrang tindi ng sakit na hindi ko na alam kung mabubuhay pa ba ako o mamamatay na. Nag-alala ako na baka isang araw ay bigla na lang akong bumagsak at hindi na makadalo pa sa mga pagtitipon. Kapag nakikita ko ang mga kabataan, na may magandang kalusugan, kayang tumakbo at tumalon, naiinggit ako, at naiisip ko, “Napakasarap maging bata! Nakakapunta sila kahit saan at nagagawa ang anumang tungkulin, at mas malaki ang tsansa nilang maligtas. Samantala, palala nang palala ang kalusugan ko sa bawat araw, at kung hindi na ako makakagawa ng anumang tungkulin sa hinaharap, mauuwi ako sa pagiging inutil, at tiyak na aabandonahn na ako ng Diyos!” Naisip ko noong mga nakaraang taon na wala akong problema sa kalusugan habang ginagawa ang mga tungkulin ko, pero sa puntong ito, 72 taong gulang na ako, at ibang-iba na ang katawan ko sa dati. Naku, sana maibalik ko ang oras nang 20 taon! Dahil dito, madalas akong malungkot at namumuhay sa negatibong kalagayan, at ayaw ko nang magsumikap para sa katotohanan. Minsan, nanonood ako ng mga palabas sa TV para magpalipas ng oras, at kapag may mga nangyayari sa akin at nagbubunyag ako ng katiwalian, hindi ako naghahanap ng katotohanan para lutasin ang mga iyon, at saglit ko lang iisipin ang mga bagay-bagay tapos ay hinahayaan ko na lang. Kahit ang mga dasal ko ay ilang tuyot na salita lang, at pakiramdam ko ay palayo nang palayo ang puso ko sa Diyos. Alam ko sa kaibuturan ko na mapanganib ang magpatuloy nang ganito, at gusto kong lutasin ang ganitong kalagayan ng pagkasira ng loob. Gayunmpaman, wala akong partikular na landas pasulong.

Isang araw, nabasa ko ang mga salita ng Diyos na naglalantad tungkol sa mga kalagayan ng mga matatanda, at agad kong naramdaman na ako ang tinutukoy sa mga salitang iyon. Sabi ng Makapangyarihang Diyos: “Mayroon ding mga kapatid na matatanda na ang edad ay 60 hanggang bandang 80 o 90, at dahil sa kanilang katandaan, nakakaranas din sila ng ilang paghihirap. Sa kabila ng kanilang edad, hindi palaging tama o makatwiran ang kanilang pag-iisip, at ang kanilang mga ideya at pananaw ay hindi palaging naaayon sa katotohanan. May mga problema rin ang mga matatandang ito, at palagi silang nag-aalala, ‘Hindi na masyadong mabuti ang kalusugan ko at may mga limitasyon na sa kung anong tungkulin ang aking magagampanan. Kung gagampanan ko lamang itong maliit na tungkulin na ito, tatandaan kaya ako ng Diyos? Minsan ay nagkakasakit ako, at kailangan ko ng mag-aalaga sa akin. Kapag walang nag-aalaga sa akin, hindi ko magampanan ang aking tungkulin, kaya ano ang magagawa ko? Matanda na ako at hindi ko na naaalala ang mga salita ng Diyos kapag binabasa ko ang mga ito at nahihirapan akong maunawaan ang katotohanan. Kapag nakikipagbahaginan tungkol sa katotohanan, magulo at hindi lohikal ang pagsasalita ko, at wala akong anumang karanasan na karapat-dapat na ibahagi. Matanda na ako at hindi na sapat ang enerhiya ko, malabo na ang aking paningin at hindi na ako malakas. Ang lahat ay mahirap na para sa akin. Hindi lang sa hindi ko magampanan ang aking tungkulin, kundi madali rin akong makalimot ng mga bagay-bagay at magkamali. Minsan ay nalilito ako at nagdudulot ako ng problema sa iglesia at sa aking mga kapatid. Gusto kong makamtan ang kaligtasan at hangarin ang katotohanan ngunit napakahirap nito. Ano ang puwede kong gawin?’ Kapag iniisip nila ang mga ito, nagsisimula silang mabahala, iniisip na, ‘Bakit ba kung kailan matanda na ako ay saka lang ako sumampalataya sa Diyos? Bakit ba hindi ako katulad niyong mga nasa edad 20 at 30, o maging niyong mga nasa edad 40 at 50? Bakit ba natagpuan ko lang ang gawain ng Diyos kung kailan napakatanda ko na? Hindi naman sa masama ang aking kapalaran; kahit papaano ngayon ay natagpuan ko na ang gawain ng Diyos. Maganda ang kapalaran ko, at naging mabuti ang Diyos sa akin! May isang bagay lang na hindi ako nasisiyahan, at iyon ay ang masyado na akong matanda. Hindi na matalas ang aking memorya, at hindi na rin gaanong mabuti ang kalusugan ko, ngunit matatag ang kalooban ko. Kaya lang ay hindi na ako sinusunod ng katawan ko, at inaantok ako pagkatapos kong makinig nang matagal-tagal sa mga pagtitipon. Minsan ay pumipikit ako upang magdasal at nakakatulog ako, at lumilipad ang isip ko kapag nagbabasa ako ng mga salita ng Diyos. Matapos magbasa nang kaunti, inaantok ako at nakakatulog, at hindi tumatatak sa isip ko ang mga salita. Ano ang magagawa ko? Nang may ganitong mga praktikal na suliranin, mahahangad at mauunawaan ko pa ba ang katotohanan? Kung hindi, at kung hindi ako makapagsasagawa ayon sa mga katotohanang prinsipyo, hindi ba’t mawawalan ng saysay ang lahat ng aking pananalig? Hindi ba’t mabibigo akong makamtan ang kaligtasan? Ano ang puwede kong gawin? Nag-aalala ako nang husto! Sa ganitong edad, wala nang mahalaga pa. Ngayong nananampalataya na ako sa Diyos, wala na akong mga inaalala o ikinababalisa, at malalaki na ang aking mga anak at hindi na nila ako kailangan para alagaan o itaguyod sila, ang pinakadakilang mithiin ko sa buhay ay ang hangarin ang katotohanan, gampanan ang tungkulin ng isang nilikha, at sa huli ay kamtin ang kaligtasan sa mga taon na natitira sa akin. Gayumpaman, kung titingnan ngayon ang aking aktuwal na sitwasyon, malabo ang mata dahil sa katandaan at magulo ang isip, mahina ang kalusugan, hindi magampanan nang maayos ang aking tungkulin, at minsan ay nagdudulot ng mga problema kapag sinusubukan kong gawin ang lahat ng aking makakaya, tila ba hindi magiging madali para sa akin na makamit ang kaligtasan.’ Paulit-ulit nilang iniisip ang mga bagay na ito at nababalisa sila, at pagkatapos ay iniisip nila, ‘Tila ba ang magagandang bagay ay nangyayari lamang sa mga kabataan at hindi sa matatanda. Mukhang kahit gaano pa kaganda ang mga bagay, hindi ko na matatamasa pa ang mga ito.’ Habang lalo nilang iniisip ang mga bagay na ito, lalo silang nababahala at lalo silang nababalisa. Hindi lamang nila inaalala ang kanilang sarili, kundi nasasaktan din sila. … Hindi na ba mahahangad ng matatanda ang katotohanan dahil sa kanilang edad? Wala na ba silang kakayahan na maunawaan ang katotohanan? (Kaya nila.) Kaya bang unawain ng matatanda ang katotohanan? Maaari nilang maunawaan ang ilan, at maging ang mga kabataan ay hindi rin naman maunawaan ang lahat ng ito. Ang matatanda ay palaging may maling akala, iniisip nilang malilituhin na sila, na mahina na ang kanilang memorya, kaya hindi nila maunawaan ang katotohanan. Tama ba sila? (Hindi.) Bagaman higit na mas marami ang enerhiya ng mga kabataan kaysa sa matatanda, at mas malakas ang kanilang katawan, ang totoo, ang kanilang kakayahan na makaunawa, makaintindi, at makaalam ay katulad lamang ng sa matatanda. Hindi ba’t minsan ding naging kabataan ang matatanda? Hindi sila ipinanganak na matanda, at darating din ang araw na ang mga kabataan ay tatanda rin. Hindi dapat palaging isipin ng matatanda na dahil sila ay matanda na, mahina ang katawan, may karamdaman, at mahina ang memorya, ay naiiba na sila sa mga kabataan. Ang totoo, wala namang pagkakaiba. Ano ang ibig Kong sabihin na walang pagkakaiba? Bata man o matanda ang isang tao, pare-pareho ang kanilang mga tiwaling disposisyon, pare-pareho ang kanilang mga saloobin at opinyon sa lahat ng bagay, at pare-pareho ang kanilang mga perspektiba at pananaw sa lahat ng bagay. Kaya hindi dapat isipin ng matatanda na dahil matanda na sila, mas kaunti ang kanilang maluluhong kagustuhan kaysa sa mga kabataan, at mas matatag sila, wala na silang malalaking pangarap o ninanasa, at mas kaunti na ang kanilang mga tiwaling disposisyon—ito ay isang maling paniniwala. Maaaring makipagkumpetensya para sa puwesto ang mga kabataan, kaya hindi ba’t maaari din itong gawin ng matatanda? Ang mga kabataan ay maaaring gumawa ng mga bagay na labag sa mga prinsipyo at kumilos nang pabasta-basta, kaya hindi ba’t maaari din itong gawin ng matatanda? (Oo, maaari.) Maaaring maging mayabang ang mga kabataan, kaya hindi ba’t maaari ding maging mayabang ang matatanda? Gayumpaman, kapag mayabang ang matatanda, dahil sa kanilang edad ay hindi sila ganoon kaagresibo, at hindi masyadong matindi ang kanilang pagiging mayabang. Mas malinaw ang pagpapamalas ng mga kabataan ng kayabangan dahil sa kanilang maliliksing katawan at isipan, samantalang mas hindi halata ang mga pagpapamalas ng kayabangan ng mga nakatatanda dahil sa kanilang mahihinang kasukasuan at saradong isipan. Subalit iisa ang diwa ng kanilang kayabangan at iisa ang kanilang mga tiwaling disposisyon. … Kaya, hindi totoo na wala nang magagawa ang matatanda, o hindi na nila kayang gampanan ang kanilang mga tungkulin, at lalong hindi totoo na hindi nila kayang hangarin ang katotohanan—marami silang puwedeng gawin. Ang iba’t ibang heresiya at kamalian na naipon mo sa buong buhay mo, pati na rin ang iba’t ibang tradisyonal na ideya at kuru-kuro, mga kamangmangan at katigasan ng ulo, mga bagay na konserbatibo, mga bagay na hindi makatwiran, at mga bagay na baluktot na naipon mo ay nagkapatong-patong na sa puso mo, at dapat kang gumugol ng mas maraming oras kaysa sa mga kabataan upang alisin, himayin, at kilalanin ang mga bagay na ito. Hindi totoo na wala kang magagawa, o na dapat kang mabagabag, mabalisa, at mag-alala kapag wala kang ginagawa—hindi ito ang iyong gampanin o responsabilidad” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (3)). Inilantad ng Diyos ang eksaktong kalagayan ko. Nitong mga huling araw, namumuhay ako sa pagkabagabag at pagkabalisa, palaging nararamdaman na tumatanda na ako, na mahina ang kalusugan ko, at palagi akong nakakalimot, kaya paminsan-minsan lang akong nakakapag-asikaso ng tungkulin ng tungkulin pagpapatuloy. Nag-alala ako na habang lalo akong tumatanda at humihina ang kalusugan ko, hindi ko na magagawa ang mga tungkulin ko at sa gayon ay hindi ako maliligtas. Gaano man ako maghangad, parang walang silbi ang lahat. Nalulugmok sa ganitong kalagayan ng pagkasira ng loob, wala akong ganang magbasa ng mga salita ng Diyos o maghanap ng katotohanan, at basta na lang akong sumusunod nang walang-sigla. Ngayon ko lang napagtanto na mga nakalilinlang na pananaw ko pala ang mga ito. Sa katotohanan, bagama’t ang mga matatanda ay maaaring pisikal na mas mahina, mas kaunti ang lakas at mas mabagal ang reaksyon kaysa sa mga kabataan, ang kanilang abilidad na umarok sa katotohanan at ang kanilang mga tiwaling disposisyon ay pareho lang sa mga kabataan. Basta’t hinahangad nila ang katotohanan at nilulutas ang kanilang mga tiwaling disposisyon, maliligtas din sila. Dahil sa katandaan, mas matindi ang impluwensya ng lipunan, mas mabigat at mas mahirap alisin ang mga satanikong lason sa loob kaysa sa mga kabataan, at ang iba’t ibang tradisyonal na kuru-kuro at mga tiwaling disposisyon ay nangangailangan ng mas maraming oras para unawain at himayin. Halimbawa, kapag nakikita kong nagbubunyag ng katiwalian ang ilang kapatid, minamaliit ko sila, at sa puso ko, hinuhusgahan at minamaliit ko sila. Isa itong mapagmataas na disposisyon. Hindi ba ito isang bagay na dapat kong pagnilayan at maunawaan? Pero hindi ko naunawaan ang mga layunin ng Diyos. Nalugmok ako sa kalagayan ng pagkabagabag at pagkabalisa, at matamlay ako sa paghahangad ko sa katotohanan. Hindi ba’t nagkakamali ako ng pagkaunawa sa Diyos dito? Ngayon, napagtanto ko na bata man o matanda ang isang tao, hangga’t uhaw sila at hinahangad ang katotohanan, bibigyang-liwanag sila at gagabayan ng Diyos. Dinidiligan at tinutustusan tayo ng Diyos ng katotohanan, anuman ang edad, at ang mahalaga ay kung naghahanap ba tayo at handa ba tayong pagsikapan ang pagsasagawa ng mga salita ng Diyos. Partikular na tinukoy ng Diyos ang mga kalagayan ng mga matatanda sa mga salitang ito, umaasang mabibitawan ng matatanda ang kanilang mga pagkabagabag at pagkabalisa, makapagtutuon sa paghahanap ng katotohanan, at hindi mamuhay sa kanilang mga kuru-kuro at imahinasyon at sukuan ang kanilang sarili. Pero palagi kong ginagamit ang katandaan at mahinang memorya ko bilang mga palusot para hindi hangarin ang katotohanan at para magpasasa ako, at kung magpapatuloy ako nang ganito, ako ang siyang talo. Matapos kong maunawaan ang mga layunin ng Diyos saka lang ako nagising, at napagtanto ko na kung magpapatuloy ako sa ganitong naguguluhang kalagayan, nakagapos sa mga nakalilinlang at sukdulang mga kuru-kuro ko, sa huli ay mabibigo akong makamit ang katotohanan at wala nang matitira sa akin kundi pagkawasak. Nagpasalamat ako sa Diyos para sa Kanyang mga salitang nakagagaan ng loob at nakapagpapalakas ng loob sa aming matatanda, at sa pagtuturo sa amin ng landas ng paghahangad sa katotohanan. Ito ang pagmamahal ng Diyos para sa amin. Hindi puwedeng mawala ang determinasyon kong hangarin ang katotohanan, kailangan kong itrato nang tama ang sarili ko, matuto ng mga aral sa mga sitwasyong isinaayos ng Diyos para sa akin, magtuon sa paghahanap ng katotohanan at pagkilala sa aking sarili, at makamit ang disposisyonal na pagbabago. Ito ang mga bagay na dapat kong gawin.

Nang mapagtanto ko ito, nagsimula akong mag-isip-isip, “Bakit dati, kapag ginagawa ko ang mga tungkulin ko, walang katapusan ang lakas ko araw-araw, pero ngayong matanda na ako at pahina na nang pahina ang katawan ko sa bawat araw, puno ng pagiging negatibo at pagkabagabag ang puso ko, at ayaw ko nang magsumikap pang umangat? Ano ang kumokontrol sa akin?” Sa aking paghahanap, nabasa ko ang mga salita ng Diyos: “Nananampalataya ang mga tao sa Diyos upang pagpalain, magantimpalaan, at makoronahan. Hindi ba’t umiiral ito sa puso ng lahat? Isang katunayan na umiiral nga ito. Bagama’t hindi ito madalas tinatalakay ng mga tao, at pinagtatakpan pa nga ang kanilang motibo at ninanais na magtamo ng mga pagpapala, ang paghahangad at motibong ito sa kaibuturan ng puso ng mga tao ay kailanman ay hindi matinag-tinag. Gaano man karaming espirituwal na teorya ang nauunawaan ng mga tao, anumang kaalaman na batay sa karanasan ang mayroon sila, anumang tungkulin ang kaya nilang gampanan, gaano mang pagdurusa ang tinitiis nila, o gaano man ang halagang binabayaran nila, hinding-hindi nila binibitawan ang motibasyon para sa mga pagpapala na nakatago sa kaibuturan ng kanilang mga puso, at laging tahimik na nagpapakapagod para dito. Hindi ba’t ito ang bagay na nakabaon sa pinakakaibuturan ng puso ng mga tao? Kung wala ang motibasyong ito na tumanggap ng mga pagpapala, ano ang mararamdaman ninyo? Sa anong saloobin ninyo gagampanan ang inyong tungkulin at susundan ang Diyos? Ano kaya ang mangyayari sa mga tao kung mawawala ang motibasyong ito na tumanggap ng mga pagpapala na nakatago sa kanilang puso? Posible na magiging negatibo ang maraming tao, samantalang ang ilan ay mawawalan ng gana sa kanilang mga tungkulin. Mawawalan sila ng interes sa kanilang pananampalataya sa Diyos, na para bang naglaho ang kanilang kaluluwa. Magmumukha silang inalisan ng kanilang puso. Ito ang dahilan kung bakit sinasabi Kong ang motibasyon para sa mga pagpapala ay isang bagay na nakatago sa kaibuturan ng puso ng mga tao. Marahil, habang ginagampanan nila ang kanilang tungkulin o ipinamumuhay ang buhay ng iglesia, nararamdaman nilang nagagawa nilang talikdan ang kanilang mga pamilya at masayang gugulin ang kanilang sarili para sa Diyos, at na mayroon na silang kaalaman ngayon tungkol sa kanilang motibasyon na tumanggap ng mga pagpapala, at naisantabi na nila ang motibasyong ito, at hindi na sila napamumunuan o napipigilan nito. Pagkatapos, iniisip nilang wala na silang motibasyon pa na mapagpala, pero kabaligtaran ang pinaniniwalaan ng Diyos. Mababaw lang kung tingnan ng mga tao ang mga bagay-bagay. Kapag walang mga pagsubok, maganda ang pakiramdam nila sa kanilang sarili. Basta’t hindi sila umaalis sa iglesia o hindi itinatatwa ang pangalan ng Diyos, at nagpupursigi silang gumugol para sa Diyos, naniniwala silang nagbago na sila. Pakiramdam nila ay hindi na personal na kasiglahan o pabugso-bugsong damdamin ang nagtutulak sa kanila sa pagganap ng kanilang tungkulin. Sa halip, naniniwala silang kaya na nilang hangarin ang katotohanan, at kaya na nilang patuloy na hanapin at isagawa ang katotohanan habang ginagampanan ang kanilang tungkulin, nang sa gayon ay nadadalisay ang kanilang mga tiwaling disposisyon at nakakamit nila ang ilang tunay na pagbabago. Gayumpaman, kapag may mga nangyayari na tuwirang may kinalaman sa hantungan at kalalabasan ng mga tao, paano sila umaasal? Nahahayag ang katotohanan sa kabuuan nito” (Ang Salita, Vol. III. Ang mga Diskurso ni Cristo ng mga Huling Araw. Anim na Pahiwatig ng Paglago sa Buhay). Habang pinagninilayan ko ang mga salita ng Diyos, sa wakas ay napagtanto ko na ang dahilan kung bakit ako naipit sa pagkabagabag at sinukuan ang sarili ko ay dahil naramdaman kong tumatanda na ako at hindi ko na magagawa ang anumang tungkulin sa hinaharap, at mawawalan na ako ng pag-asang maligtas o makatanggap ng mga pagpapala. Kaya, namuhay ako sa pagiging negatibo at nilabanan ko ang Diyos. Dati, kaya kong magsakripisyo, gugulin ang sarili ko, at maging abala sa aking mga tungkulin, at kahit may sakit ako, masaya kong ginagawa ang mga tungkulin ko. Akala ko, hangga’t nagagawa ko ang mga tungkulin ko, may pag-asa akong maligtas ng Diyos. Pero kalaunan, lumala ang mga sakit ko, at pahina nang pahina ang kalusugan ko sa bawat araw, at naging posible na baka hindi ko na magawa kahit ang tungkulin ng pagpapatuloy. Naramdaman kong wala na akong pag-asa para sa mga pagpapala, na parang walang kabuluhan ang pananampalataya sa Diyos, at mas mabuti pang magpakasaya na lang ako sa buhay. Kaya nagpalipas ako ng mga araw sa panonood ng TV, huminto ako sa pagsusumikap para sa katotohanan, at naging matamlay ang saloobin ko sa aking pananalig. Sa paanong paraan ako taimtim na nanampalataya sa Diyos? Hindi ko ginagawa ang aking mga tungkulin para hangarin ang katotohanan at bigyang-kasiyahan ang Diyos. Sa halip, ginamit ko ang pagganap ko sa mga tungkulin ko para subukang makipagtawaran sa Diyos para matiyak ang mabuting kalalabasan at hantungan, at nang maniwala akong hindi ako makakatanggap ng mga pagpapala, sinukuan ko ang sarili ko. Dulot ito ng mga maling intensyon at pananaw sa pananalig ko. Naisip ko ang mga taong taos-pusong ginugugol ang kanilang sarili para sa Diyos at hinahangad ang katotohanan. Kapag nahaharap sila sa masasakit na pagsubok, maaari din silang mag-alala tungkol sa kanilang kalalabasan at hantungan, pero nagagawa nilang manalangin sa Diyos at hanapin ang katotohanan para malutas ang kanilang mga problema, at masaya nilang ginugugol ang kanilang sarili para sa Diyos nang hindi humihingi ng anumang gantimpala. Tinutupad lang nila ang kanilang mga tungkulin para magpatotoo at bigyang-kasiyahan ang Diyos. Pero ako naman? Bagama’t maraming taon na akong nananampalataya sa Diyos, hindi ko hinanap ang disposisyonal na pagbabago o pinagnilayan kung gaano karaming katotohanan ang naisagawa ko, hindi ko isinaalang-alang kung natupad ko ba ang aking mga tungkulin at responsabilidad, at nakatuon lang ako sa paghahangad ng mga pagpapala. Nang lumala ang sakit ko at naisip kong hindi ako makakatanggap ng mga pagpapala, naging desperado ako. Sa paanong paraan ako nagkaroon ng anumang tunay na sinseridad sa Diyos? Ang mga dati kong sakripisyo at paggugol ay para lamang magkamit ng mga pagpapala at pakinabang, mga pagtatangka lamang na makipagtawaran at lokohin ang Diyos. Talagang kasuklam-suklam ako! Naisip ko si Pablo, na naglakbay sa mga karagatan at lupain para ipangaral ang ebanghelyo, at gumawa ng dakilang gawain. Gayumpaman, ang kanyang mga intensyon sa mga tungkulin niya ay para makatanggap ng mga pagpapala at isang korona, at sa huli, hindi nagbago ang kanyang disposisyon. Hayagan pa nga siyang sumigaw ng pagtutol sa Diyos, hinihingi ang isang korona ng katuwiran. Sinalungat niya ang disposisyon ng Diyos at itiniwalag siya at pinarusahan ng Diyos. Sa pagtingin ko sa sarili ko ayon dito, nakita kong ang layunin ko sa aking mga tungkulin ay para magkaroon ng mabuting kalalabasan at hantungan, at na mali ang mga intensyon ko sa aking mga tungkulin. Gaano man karaming tungkulin ang nagawa ko, ang katotohanang nananatiling hindi nagbabago ang tiwaling disposisyon ko ay magiging dahilan pa rin para kamuhian ako ng Diyos. Naisip ko kung paanong napakaraming sinabi ng Diyos para iligtas tayo mula sa pinsala ni Satanas, nagsasalita nang may labis na pagtitiyaga at pagiging taimtim, lahat sa pag-asang tatahakin natin ang landas ng paghahangad sa katotohanan. Pero wala akong katapatan sa Diyos kahit kaunti. Lubos akong walang konsensiya at katwiran! Nang mapagtanto ko ang mga bagay na ito, nanalangin ako sa Diyos, “O Diyos ko! Mahigit dalawampung taon na akong nananampalataya sa Iyo, pero hindi ako taos-pusong gumugol ng sarili para sa Iyo. Makasarili ako, kasuklam-suklam, at walang pagkatao. Sobra akong tiwali, pero hindi Mo ako hinamak, at inililigtas Mo pa rin ako. Handa akong isuko ang mga maling intensyon ko at tuparin ang mga tungkulin ko!”

Pagkatapos nito, nabasa ko ang mga salita ng Diyos: “Ang nais ng Diyos ay magawang perpekto ang bawat tao, sa kahuli-hulihan ay makamit Niya, ganap na malinis Niya, at maging mga tao na Kanyang minamahal. Sinasabi Ko man na kayo ay paurong o may mahinang kakayahan, pawang totoo ang mga ito. Ang pagsasabi Ko nito ay hindi nagpapatunay na binabalak Kong talikuran kayo, na nawalan na Ako ng pag-asa sa inyo, lalong hindi na ayaw Kong iligtas kayo. Naparito Ako ngayon upang gawin ang gawain ng pagliligtas sa inyo, na ang ibig sabihin ay ang gawain na Aking ginagawa ay isang pagpapatuloy ng gawain ng pagliligtas. Ang bawat tao ay may pagkakataon upang magawang perpekto: Basta’t ikaw ay handa, basta’t patuloy kang naghahangad, sa huli ay magagawa mong makamit ang resultang ito, at walang sinuman sa inyo ang matatalikuran. Kung mahina ang iyong kakayahan, ang Aking mga hihingin sa iyo ay alinsunod sa iyong mahinang kakayahan; kung magaling ang iyong kakayahan, ang Aking mga hihingin sa iyo ay alinsunod sa iyong magaling na kakayahan; kung ikaw ay ignorante at mangmang, ang Aking mga hihingin sa iyo ay alinsunod sa iyong kamangmangan; kung ikaw ay may pinag-aralan, ang Aking mga hihingin sa iyo ay alinsunod sa katunayan na ikaw ay may pinag-aralan; kung ikaw ay nakatatanda, ang Aking mga hihingin sa iyo ay alinsunod sa iyong katandaan; kung ikaw ay may kakayahang magbigay ng kagandahang-loob, ang Aking mga hihingin sa iyo ay magiging alinsunod sa kakayahang ito; kung sinasabi mong hindi ka makapagbibigay ng kagandahang-loob, at magagampanan mo lamang ang isang partikular na tungkulin, maging ito man ay pagpapalaganap ng ebanghelyo, o pag-aalaga sa iglesia, o pag-aasikaso sa iba’t ibang mga pangkalahatang usapin, ang Aking pagpeperpekto sa iyo ay magiging alinsunod sa tungkulin na iyong ginagampanan” (Ang Salita, Vol. I. Ang Pagpapakita at Gawain ng Diyos. Pagpapanumbalik ng Normal na Buhay ng Tao at Pagdadala sa Kanya sa Isang Kamangha-manghang Hantungan). “Pinagpapasyahan Ko ang hantungan ng bawat tao hindi batay sa gulang, senyoridad, dami ng pagdurusa, at lalong hindi batay sa kung gaano siya kaawa-awa, kundi batay sa kung taglay niya ang katotohanan. Wala nang ibang pagpipilian kundi ito. Dapat ninyong matanto na parurusahan ang lahat ng hindi sumusunod sa kalooban ng Diyos. Isa itong bagay na hindi mababago ng sinumang tao. Samakatwid, lahat ng pinarurusahan ay pinarurusahan nang gayon para sa katuwiran ng Diyos at bilang ganting-parusa sa kanilang maraming masasamang gawa” (Ang Salita, Vol. I. Ang Pagpapakita at Gawain ng Diyos. Maghanda ng Sapat na Mabubuting Gawa para sa Iyong Hantungan). Mula sa mga salita ng Diyos, napagtanto ko na ang gawain ng Diyos ay hindi gumagamit ng isang sukatan na angkop para sa lahat, ni hindi rin Niya pinipilit ang sinuman nang higit sa kanilang kakayahan. Sa halip, ang mga hinihingi ng Diyos ay naaayon sa aktuwal na sitwasyon at pinagmulan ng bawat tao. Kung mas matanda ang isang tao, humihingi Siya ng naaayon sa kanilang edad, at kung mahina ang kakayahan ng isang tao, humihingi Siya ng naaayon sa kanilang kakayahan. Hangga’t kaya nating hangarin ang katotohanan at gawin nang maayos ang ating mga tungkulin ayon sa mga prinsipyo, lahat tayo ay may pagkakataong maligtas. Kasabay nito, naunawaan ko rin na ang pagtatakda ng Diyos sa kalalabasan ng isang tao ay hindi nakabatay sa kanilang edad o sa abilidad nilang magsakripisyo, at ang mahalaga ay kung hinahangad ba ng isang tao ang katotohanan at dumaranas ng pagbabago sa kanyang disposisyon. Bagama’t hindi na kasing-tibay ng dati ang kalusugan ko, hindi ako inabandona ng Diyos, at isinasaayos pa rin ng iglesia na gawin ko ang mga tungkulin sa abot ng aking makakaya ayon sa aking pisikal na kondisyon. Marahil ay lalo pang hihina ang kalusugan ko, at hindi ko na magagawa ang anumang mahahalagang tungkulin, pero kaya kong hanapin ang katotohanan para malutas ang aking mga tiwaling disposisyon, at kung nasa masamang kalagayan ang mga kapatid, maaari ko ring hanapin ang mga salita ng Diyos para bigyan sila ng suporta at makipagbahaginan. Maaari ko ring ipangaral ang ebanghelyo sa mga tao sa paligid ko. Hindi naman sa wala akong mga tungkuling magagawa. At saka, kahit na matanda na ako at mahina ang kalusugan, malinaw pa rin ang isip ko, nakakarinig pa rin ang mga tainga ko at kaya kong makinig sa mga salita ng Diyos, nakakabasa pa rin ang mga mata ko ng mga salita ng Diyos, at kaya pa ring magsalita at makipagbahaginan ng bibig ko. Hangga’t hinahangad ko ang katotohanan, may pag-asa akong maligtas ng Diyos. Dati, hindi ako naghahanap ng katotohanan, at palagi akong lugmok sa pagkabagabag at pagkabalisa dahil sa kagustuhang magkamit ng mga pagpapala, at sinayang ko ang oras na sana’y nailaan sa paghahangad ng katotohanan. Napakawalang-kuwenta talaga!

Kalaunan, salamat sa paalala ng mga kapatid, sa wakas ay napagtanto ko na ang “Hangga’t ginagawa ko ang aking tungkulin, makakatanggap ako ng mga pagpapala at maliligtas” ay isang nakalilinlang na pananaw. Sabi ng Diyos: “Walang kaugnayan sa pagitan ng tungkulin ng tao at kung siya ay nakatatanggap ng mga pagpapala o nagdurusa ng kasawian. Ang tungkulin ay kung ano ang nararapat tuparin ng tao; ito ang tungkuling bigay sa kanya ng langit, at hindi dapat umasa sa gantimpala, mga kondisyon, o mga dahilan. Saka lamang niya nagagawa ang kanyang tungkulin. Ang pagtanggap ng mga pagpapala ay tumutukoy sa mga pagpapalang natatamasa ng isang tao kapag siya ay ginawang perpekto matapos makaranas ng paghatol. Ang pagdurusa sa kasawian ay tumutukoy sa kaparusahang natatanggap ng isang tao kapag ang kanyang disposisyon ay hindi nagbago matapos siyang sumailalim sa pagkastigo at paghatol—ibig sabihin, kapag hindi niya nararanasan na magawang perpekto. Ngunit nakatatanggap man sila ng mga pagpapala o nagdurusa sa kasawian, dapat tuparin ng mga nilikha ang kanilang tungkulin, gawin ang dapat nilang gawin, at gawin ang kaya nilang gawin; ito ang pinakamaliit na bagay na dapat gawin ng isang tao, isang taong naghahangad sa Diyos. Hindi mo dapat gawin ang iyong tungkulin para lamang makatanggap ng mga pagpapala, at hindi ka dapat tumangging kumilos dahil sa takot na magdusa ng kasawian” (Ang Salita, Vol. I. Ang Pagpapakita at Gawain ng Diyos. Ang Pagkakaiba sa Pagitan ng Ministeryo ng Diyos na Nagkatawang-tao at ng Tungkulin ng Tao). Ipinaunawa sa akin ng mga salita ng Diyos na ang paggawa ng aking tungkulin ay walang kinalaman sa pagtanggap ko ng mga pagpapala. Hindi sa makakatanggap ako ng mga pagpapala sa pamamagitan ng paggawa ng aking tungkulin, paggawa ng mas maraming tungkulin, o sa pagtitiis ng mas maraming pagdurusa. Ito ay nakalilinlang kong pananaw. Isa akong nilikha, ang Diyos ay ang Lumikha, at ang tungkulin ko ay dapat kong gawin. Kaya, dapat akong makinig sa mga salita ng Diyos at tuparin ang aking tungkulin. Sa pamamagitan lamang ng paggawa ng aking tungkulin mabubunyag ang aking katiwalian, at saka lamang ako magkakaroon ng pagkakataong makilala ang aking sarili, iwaksi ang aking katiwalian, at maligtas ng Diyos. Gaano man karaming tungkulin ang gawin ko, kung hindi ko hinahangad ang katotohanan at hindi nagbabago ang aking buhay disposisyon kahit kaunti, matitiwalag pa rin ako ng Diyos. Naisip ko si Pedro, na hinangad ang katotohanan habang ginagawa ang kanyang tungkulin at nagtuon sa pagbabago sa disposisyon. Ginawa niya ang kanyang tungkulin para lamang bigyang-kasiyahan ang Diyos. Wala siyang mga karumihan o personal na intensyon at hindi siya nakikipagtawaran sa Diyos, at paano man siya sinubok o pinino ng Diyos, nagpasakop siya hanggang kamatayan. Dahil tinahak niya ang landas ng paghahangad sa katotohanan, sa huli ay natamo niya ang pagsang-ayon ng Diyos. Kinailangan kong tularan ang halimbawa ni Pedro at hangarin ang disposisyonal pagbabago. Ngayon, dahil kaya kong mag-host ng mga pagtitipon, gagawin ko ito sa abot ng aking makakaya. Kung isang araw ay magkasakit ako nang malubha at hindi na makadalo sa mga pagtitipon o magawa ang aking mga tungkulin, magpapasakop pa rin ako sa kataas-taasang kapangyarihan at mga pagsasaayos ng Diyos at hindi magrereklamo o sisisihin ang Diyos. Sa pagbabalik-tanaw, nakita kong nagawa kong tanggapin ang gawain ng Diyos sa mga huling araw, maunawaan ang napakaraming katotohanan at hiwaga, tamasahin ang napakaraming pagtutustos ng salita ng Diyos, at tanggapin ang paghatol at pagkastigo ng Diyos para makilala ang aking tiwaling disposisyon. Ipinakita sa akin ng mga bagay na ito na ang Diyos ang umakay sa akin nang hakbang-hakbang hanggang sa narating ko ang kinalalagyan ko, at na natanggap ko ang napakaraming pagmamahal at biyaya ng Diyos! Sa pagkakaunawang ito, hindi ko na nararamdamang napipigilan o nagagapos ako ng negatibo kong kalagayan.

Sa pamamagitan ng karanasang ito, napagtanto kong matuwid ang Diyos, at hindi mahalaga kung bata man o matanda ang isang tao, pantay-pantay silang pinagkakalooban ng biyaya ng Diyos, at basta’t hinahangad natin ang katotohanan, matatanggap natin ang pagliligtas ng Diyos. Dati, palagi kong nararamdaman na dahil sa aking edad at maraming karamdaman, hindi ako tatanggapin ng Diyos kung hindi ko magagawa ang aking mga tungkulin. Pero mga kuru-kuro at imahinasyon ko lang pala ang mga ito, at hindi ayon sa mga layunin ng Diyos. Mula ngayon, anuman ang kalagayan ng aking kalusugan, magtutuon ako sa paghahangad sa katotohanan, masunuring magpapasakop sa mga pamamatnugot at pagsasaayos ng Diyos, at gagawin ang aking mga tungkulin sa abot ng aking makakaya para suklian ang pagmamahal ng Diyos.


94. Ang Nakamit Ko Mula sa Paggawa ng Tunay na Gawain

Ni Xiran, Tsina

Noong Nobyembre ng 2021, nahalal ako bilang lider ng iglesia. Sa simula, aktibo akong natuto mula sa mga katuwang ko at lumahok sa iba’t ibang mga gampanin, at bagama’t medyo abala at nakakapagod iyon, talagang nakadama ako ng ganap na kasiyahan. Pagkaraan ng ilang panahon, natuklasan ko na kailangan kong alamin at subaybayan ang mga isyu, at lumahok sa paglutas ng mga ito sa iba’t ibang aytem ng gawain ng iglesia, at nangangailangan ito ng maraming oras at enerhiya. Naisip ko, “Kung talagang lalahok ako sa bawat gampanin, hindi ba’t magiging mas abala at mas pagod pa ako?” Noong panahong iyon, responsable ako sa gawain ng ebanghelyo, pero maraming bagay akong hindi nauunawaan noong nagsisimula pa lang ako, at para magawa nang maayos ang gawain, kinailangan kong gumugol ng mas maraming oras at enerhiya sa pag-aaral at paghahanap. Naisip ko si Mo Li, na naging lider dati, at mas nauunawaan niya kaysa sa akin kung paano ipatupad at subaybayan ang gawain ng ebanghelyo. Nadama kong mabuting siya ang mangasiwa ng gawain ng ebanghelyo, at kapag isang taong may karanasan ang nangangasiwa ng gawain, mas magiging madali ang mga bagay para sa akin. Pagkatapos niyon, hinayaan ko muna si Mo Li na mangasiwa sa gawain ng ebanghelyo pansamantala, at tinatanong ko na lang siya tungkol sa takbo ng gawain ng ebanghelyo sa bawat pagtitipon. Nakikinig ako kapag sinasabi niya sa akin na naipatupad na ang lahat ng kinakailangang gawin, kaya hindi ko na siya tinatanong tungkol sa mga detalye at sinasabihan ko na lang siya na subaybayan nang maigi ang gawain. Noong panahong iyon, alam kong bilang isang lider, kailangan kong subaybayan ang mga detalye ng gawain, pero ayaw kong masyadong mapagod. Inisip kong ayos lang na si Mo Li ang namamahala, kaya bihira akong magtanong tungkol sa gawain ng ebanghelyo. Makalipas ang ilang panahon, nagpadala ng liham ang mga nakatataas na lider na nagtatanong kung sinong mga potensyal na tatanggap ng ebanghelyo ang maaaring pangaralan, at kung sino ang hindi. Natigilan ako dahil hindi ko pa pala nauunawaan ang mga partikular na detalyeng ito. Kaya tinanong ko si Mo Li tungkol dito, pero sinabi niyang pangkalahatan lang ang pagkaunawang mayroon siya rito, at hindi niya rin alam ang mga detalye tungkol sa bawat potensyal na tatanggap ng ebanghelyo at hindi talaga niya sinubaybayan ang mga ito. Nagalit ako pagkatapos itong marinig, at naisip ko, “Ikaw ang nangangasiwa sa gawain ng ebanghelyo, pero hindi mo pa nauunawaan ang mga detalye nito! Hindi ka gumagawa ng aktuwal na gawain!” Kalaunan, sinuri ko ang mga detalye, at saka ko lang nalaman na ang karaniwang paraan ni Mo Li sa pagpapatupad ng mga isinaayos na gawain ng ebanghelyo ay pagbabasa lamang nito kasama ang mga kapatid, at hindi siya gumagawa ng anumang detalyadong pakikipagbahaginan o pagsasaayos. Nang marinig kong iulat ito ng mga kapatid, nabalisa ako, iniisip na naging napakapabaya ni Mo Li sa kanyang mga tungkulin. Noong panahong iyon, napagtanto ko rin na ako ang pangunahing may problema. Karaniwang isinasaayos ko lang ang gawain sa mga pagtitipon, at bagama’t sinasabi ko sa mga kapatid na maglaan ng higit pang pagsisikap sa kanilang mga tungkulin, at na umasa sa Diyos kapag nahaharap sa mga paghihirap, nagsasalita lang talaga ako ng mga doktrina at salawikain, at bihira akong magtanong tungkol sa mga detalye ng gawain, na katulad ng paghuhugas-kamay rito. Katulad na lang sa gawain ng ebanghelyo, pagkatapos kong iatas ang mga gampanin kay Mo Li, hinihintay ko lang siyang maayos na matapos ang gawain habang paupo-upo lang ako at umaani ng mga pakinabang. Paano ko magagawa nang maayos ang mga tungkulin ko sa ganitong paraan? Ang mga problema sa gawain ay pawang dulot ng aking pagpapakasasa sa kaginhawahan at pagiging pabaya. Naaalala ko na may dalawang potensyal na tatanggap ng ebanghelyo noong panahong iyon, pero dahil hindi ko sila sinuri o sinubaybayan sa tamang oras, naantala ang pangangaral ng ebanghelyo sa kanila. Kalaunan, binalaan ako ng mangangaral, “Isang buwan ka nang lider; bakit hindi mo pa rin nauunawaan ang mga gampaning ito? Dapat mo talagang pagnilayan ang iyong sarili.”

Sa aking mga debosyonal, nabasa ko ang mga salita ng Diyos: “Ang pangunahing katangian ng gawain ng mga huwad na lider ay pagdadaldal tungkol sa doktrina at pag-uulit ng mga islogan. Matapos ilabas ang kanilang mga utos, naghuhugas-kamay na lang sila tungkol sa bagay na iyon. Hindi sila nagtatanong tungkol sa sumunod na pag-unlad ng gawain; hindi nila itinatanong kung nagkaroon ng anumang mga problema, paglihis, o paghihirap. Itinuturing nilang tapos na ang kanilang trabaho sa sandaling italaga nila ang gawain. Sa katunayan, bilang isang lider, matapos isaayos ang gawain, dapat mong subaybayan ang pag-usad ng gawain. Kahit hindi ka pamilyar sa larangang iyon ng gawain—kahit wala kang anumang kaalaman tungkol dito—makakahanap ka ng paraan para magawa ang gawain mo. Makakahanap ka ng isang taong tunay na nakakaarok dito, na nakakaunawa sa naturang propesyon, para magsuri at magbigay ng mga mungkahi. Mula sa kanilang mga mungkahi matutukoy mo ang angkop na mga prinsipyo, kaya magagawa mong subaybayan ang gawain. Pamilyar ka man o hindi o nauunawaan mo man o hindi ang propesyong pinag-uusapan, sa pinakamababa ay kailangan mong pangunahan ang gawain, subaybayan ito, at patuloy na mag-usisa at magtanong tungkol sa pag-usad nito. Kailangan mong magkaroon ng pagkaintindi tungkol sa gayong mga bagay; ito ang responsabilidad mo, bahagi ito ng iyong trabaho. Ang hindi pagsubaybay sa gawain, hindi paggawa ng higit pa sa sandaling naitalaga na ito, ang paghuhugas-kamay mo rito—ito ang paraan ng mga huwad na lider sa paggawa ng mga bagay-bagay. Ang hindi pagsusubaybay o pagbibigay ng direksiyon sa gawain, hindi pag-uusisa o paglulutas sa mga isyung lumilitaw, at hindi pag-aarok sa pag-usad o kahusayan ng gawain—mga pagpapamalas din ang mga ito ng mga huwad na lider” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). “Dahil hindi inaalam ng mga huwad na lider ang tungkol sa pag-usad ng gawain, at dahil hindi nila kayang agad na matukoy—lalo na nilang hindi kayang malutas—ang mga problemang lumilitaw rito, madalas humahantong ito sa paulit-ulit na mga pagkaantala. Sa ilang gawain, dahil hindi naiintindihan ng mga tao ang mga prinsipyo at walang sinumang angkop na maging responsable para dito o mamahala rito, ang mga nagsasagawa ng gawain ay kadalasang negatibo, pasibo, at naghihintay, na lubhang nakakaapekto sa pagsulong ng gawain. Kung natupad ng mga lider ang kanilang mga responsabilidad—kung pinamahalaan nila ang gawain, isinulong ito, pinangasiwaan ito, at naghanap ng isang taong nakakaunawa sa larangang iyon para patnubayan ang gawain, sumulong sana nang mas mabilis ang gawain kaysa dumanas ng paulit-ulit na mga pagkaantala. Kung gayon, para sa mga lider, mahalagang maunawaan at maarok ang estado ng gawain. Siyempre pa, talagang kinakailangan din na maunawaan at maarok ng mga lider kung paano umuusad ang gawain, sapagkat ang pag-usad ay nauugnay sa kahusayan ng gawain at mga resulta na dapat nitong makamtan. Kung ang mga lider at manggagawa ay walang pagkaunawa sa kung paano umuusad ang gawain ng iglesia, at hindi nila sinusubaybayan o pinangangasiwaan ang mga bagay, kung gayon, tiyak na magiging mabagal ang pag-usad ng gawain ng iglesia. Ito ay dahil sa katunayan na ang karamihan sa mga taong gumagawa ng mga tungkulin ay lubhang salaula, walang pagpapahalaga sa pasanin, at madalas na negatibo, pasibo, at pabasta-basta. Kung walang sinuman ang may pagpapahalaga sa pasanin at kapabilidad sa gawain ang umaako ng responsabilidad sa gawain sa kongkretong paraan, napapanahon na inaalam ang tungkol sa pag-usad ng gawain, at ginagabayan, pinangangasiwaan, dinidisiplina, at pinupungusan ang mga tauhang gumagawa ng mga tungkulin, kung gayon ay likas na magiging napakababa ng antas ng kahusayan sa gawain at magiging napakababa ng mga resulta sa gawain. Kung hindi man lang ito malinaw na nakikita ng mga lider at manggagawa, sila ay mga hangal at bulag. Kaya naman, dapat na agad na siyasatin, subaybayan, at arukin ng mga lider at manggagawa ang pag-usad ng gawain, siyasatin kung anong mga problema ng mga taong gumagawa ng mga tungkulin ang kailangang malutas, at unawain kung aling mga problema ang dapat lutasin para magkamit ng mas magagandang resulta. Napakahalaga ng lahat ng bagay na ito, dapat maging malinaw ang mga bagay na ito sa isang taong gumaganap bilang lider. Upang magawa nang maayos ang iyong tungkulin, hindi ka dapat tumulad sa isang huwad na lider, na gumagawa ng mababaw na gawain, at pagkatapos ay iisipin niyang nagawa niya nang maayos ang kanyang tungkulin. Walang ingat at pabaya ang mga huwad na lider sa gawain nila, wala silang pagpapahalaga sa responsabilidad, hindi nila nilulutas ang mga problema kapag lumilitaw ang mga ito, at kahit ano pang gawain ang ginagawa nila, mababaw lang nila iyong naiintindihan at hinaharap nang pabasta-basta ang mga ito; nagsasabi lang sila ng mga salitang matayog pakinggan, naglilitanya sila ng mga doktrina at pananalitang walang kabuluhan, at iniraraos lang nila ang gawain nila. Sa pangkalahatan, ito ang kalagayan kung paano gumagawa ng gawain ang mga huwad na lider. Bagama’t kung ikukumpara sa mga anticristo, walang ginagawang lantarang masama ang mga huwad na lider at hindi sadyang gumagawa ng masama, kung titingnan mo ang pagiging epektibo ng kanilang gawain, patas na ilarawan sila bilang pabasta-basta, hindi nagdadala ng pasanin, bilang iresponsable at walang katapatan sa tungkulin nila” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (4)). Tinukoy ng mga salita ng Diyos ang saloobin na dapat taglayin ng mga lider at manggagawa sa kanilang gawain, iyon ay ang aktibong subaybayan, tanungin, at alamin ang pag-usad ng gawain, at lutasin ang iba’t ibang problema at paghihirap, tinitiyak ang maayos na pag-usad ng gawain. Ito ang mga responsabilidad ng mga lider at manggagawa. Kahit na walang karanasan ang isang tao, maaari siyang humingi ng tulong sa ibang nakakaunawa sa mga propesyonal na kasanayan, at humanap ng mga prinsipyo ng pagsasagawa sa pamamagitan nito upang masubaybayan niya ang gawain. Ngunit hindi naaarok ng isang huwad na lider ang kasalukuyang mga kondisyon o pag-usad ng gawain, at hindi niya nauunawaan ang mga resultang dapat makamit ng bawat gampanin o kung kumusta ang mga tao. Gumagawa siya sa isang mababaw at pabayang paraan, iniraraos lang ang gawain at hindi gumagawa ng aktuwal na gawain, na nagiging sanhi ng hindi pag-usad ng gawain. Ang inilantad ng Diyos ay ang mismong pag-uugali ko. Sa gawain ng ebanghelyo, idinahilan ko ang paunang kawalan ko ng pagkaunawa at ipinasa ang gawain kay Mo Li para siya ang mangasiwa. Naisip ko na dahil naging lider na siya at pamilyar na sa gawain ng ebanghelyo, kakayanin na niya itong pasanin, pero kalaunan, hindi ko na talaga sinubaybayan o inalam kung gaano karaming potensyal na tatanggap ng ebanghelyo ang maaaring pangaralan o kung anong mga problema o paghihirap ang nararanasan ng mga kapatid sa kanilang mga tungkulin. Inisip ko pa nga na dahil sinabi ni Mo Li na naipatupad na ang lahat ng gawain, at hindi siya nagbanggit ng anumang mga paghihirap, wala na akong masyadong dapat alalahanin, kaya hindi ako lumahok sa gawain ng ebanghelyo. Bilang isang lider, dapat akong maging responsable sa pagsubaybay, pagsusuri, at pangangasiwa sa pag-usad at katayuan ng lahat ng aytem ng gawain, at kahit na hinayaan kong si Mo Li ang mangasiwa sa gawain ng ebanghelyo, dapat ko pa ring subaybayan, pamahalaan, at alamin ang mga detalye. Kung hindi nagbubunga ang gawain, kailangan kong hanapin ang mga dahilan at lutasin ang mga problema at paghihirap sa tamang oras. Pero ipinasa ko ang gawain sa iba, at nagpaupo-upo na lang ako, at bilang resulta, naantala ang gawain ng ebanghelyo. Sa panlabas, tila ginagawa ko ang aking mga tungkulin nang walang ginagawang anumang lantarang kasamaan o panggugulo, pero bilang isang lider, pinagbibigyan ko ang laman at hindi gumagawa ng aktuwal na gawain, at humantong ito sa hindi pagbubunga ng gawain ng ebanghelyo. Isa akong huwad na lider, at lubos akong hindi karapat-dapat sa tungkuling ito. Sa pag-iisip nito, labis akong nagsisi. Hindi na ako puwedeng magpatuloy nang ganito, at kinailangan kong baguhin agad ang aking saloobin sa aking mga tungkulin. Pagkatapos, nagsimula akong aktuwal na sumubaybay sa gawain ng ebanghelyo, at kapag may natutuklasan akong mga isyu sa gawain, nakikipagbahaginan ako para malutas ang mga ito. Unti-unting nagsimulang magbunga ang gawain ng ebanghelyo. Pagkatapos magtrabaho nang ilang panahon, inakala kong medyo nagbago na ako, pero sa gulat ko, hindi nagtagal, nabunyag na naman ako.

Makalipas ang ilang buwan, inilipat ako sa ibang iglesia para maging lider, ang pangunahin kong responsabilidad ay ang pangangasiwa ng gawain ng pag-aalis sa iglesia. Nakita kong hindi kumpleto ang ilang materyales para sa pag-aalis ng mga hindi mananampalataya at masasamang tao at nangangailangan ng karagdagang ebidensyang batay sa katunayan, kaya nakipagbahaginan ako sa mga kapatid na gumagawa ng gawain ng pag-aalis. Gayumpaman, dahil kasisimula pa lang nilang magsanay, hindi nila naaarok ang mga prinsipyo at hindi nila maintindihan ang mahahalagang punto, na nagresulta sa kulang-kulang na mga materyales na kanilang idinagdag at pagpapabalik-balik ng mga ito para ayusin. Isang beses, nakita kong kulang pa rin sa mga detalye ang mga materyales na kanilang idinagdag, at naisip ko, “Ilang beses ko nang naibahagi ang mga prinsipyong ito. Bagama’t nauunawaan nila ito sa teorya, kapag nahaharap sa iba’t ibang sitwasyon sa pagsasagawa, hindi nila alam kung ano ang gagawin. Mukhang kailangan ko talaga silang gabayan sa pag-aayos ng ilang materyales para mapabilis sila. Sa ganitong paraan, magiging mas mahusay din ang paggampan nila ng kanilang mga tungkulin.” Pero pagkatapos ay muli kong pinag-isipan, “Kung tutulungan ko silang ayusin ang mga materyales ng pag-aalis, mangangailangan ito ng maraming oras at lakas. Napakaabala ko na sa mga tungkulin ko, gaanong pagod ang aabutin ko niyan? Isa pa, hindi ko naman pinababayaan ang mga gampaning ito: kailangan nilang magsanay, at ayos lang kung ako na lang ang mangangasiwa at susuri sa kanila. Sa ganitong paraan lang sila makagagawa ng kaunting pag-usad.” Nang maisip ko ang mga bagay na ito, nakipagbahaginan at nagsuri lang ako sa kanila, at hinayaan kong sila mismo ang magdagdag sa mga materyales na ito. Pero may mga kulang pa rin sa mga idinagdag na materyales, at maraming materyales ang kailangang gawin nang paulit-ulit, na lubhang nakaantala sa pag-usad. Kalaunan, sa isang pagtitipon, nalaman ng mga nakatataas na lider ang lagay ng gawain ng pag-aalis at sinabi nila sa akin, “Bagama’t nakapagbigay ka na sa mga kapatid ng pagbabahagi at pagsusuri sa mga gampaning ito, kinailangan nilang dagdagan nang ilang beses ang bawat isa sa mga materyales na ito, at lubha nitong naantala ang pag-usad. Sa puntong ito, kailangan mo silang samahan sa pagkolekta at pag-aayos ng mga materyales na ito, aktuwal silang sanayin, at pahusayin ang pagkaepektibo ng kanilang mga tungkulin. Responsabilidad din ito ng isang lider.” Nang marinig kong sabihin ito sa akin ng mga lider, medyo nakonsensiya ako. Kung aktuwal akong lumahok sa gampaning ito, hindi sana naantala nang ganito katagal ang gawain.

Sa pagtitipon, binasa namin ang mga salita ng Diyos: “May isa pang uri ng huwad na lider, na madalas nating napag-uusapan habang nagbabahaginan tungkol sa paksa ng ‘ang mga responsabilidad ng mga lider at manggagawa.’ May kaunting kakayahan ang ganitong uri, hindi sila mangmang, sa gawain nila, mayroon silang mga paraan at diskarte, at mga plano para sa paglutas ng mga problema, at kapag binigyan sila ng isang piraso ng gawain, kaya nilang isakatuparan ito nang malapit sa mga inaasahang pamantayan. Kaya nilang tuklasin ang anumang mga problema na lumilitaw sa gawain at kaya rin nilang lutasin ang ilan sa mga ito; kapag naririnig nila ang mga problemang iniuulat ng ilang tao, o inoobserbahan nila ang pag-uugali, mga pagpapamalas, pananalita at mga kilos ng ilang tao, may reaksiyon sila sa puso nila, at may sarili silang opinyon at saloobin. Siyempre, kung hahangarin ng mga taong ito ang katotohanan at mayroon silang pagpapahalaga sa pasanin, maaaring malutas ang lahat ng problemang ito. Gayumpaman, hindi inaasahang hindi nalulutas ang mga problema sa gawaing nasa ilalim ng responsabilidad ng ganitong uri ng tao na pinagbabahaginan natin ngayon. Bakit ganoon? Ito ay dahil hindi gumagawa ang mga taong ito ng tunay na gawain. Mahilig sila sa kaalwanan at namumuhi sa mahirap na gawain, gumagawa lang sila ng mga pabasta-bastang pagsisikap sa panlabas, gusto nilang walang ginagawa at tinatamasa ang mga pakinabang ng katayuan, gusto nilang utus-utusan ang mga tao, at ibinubuka lang nila nang kaunti ang mga bibig nila at nagbibigay ng ilang suhestiyon, at pagkatapos ay itinuturing nilang tapos na ang gawain nila. Hindi nila isinasapuso ang alinman sa tunay na gawain ng iglesia o sa kritikal na gawaing ipinagkakatiwala ng Diyos sa kanila—wala sila ng ganitong pagpapahalaga sa pasanin, at kahit na paulit-ulit na binibigyang-diin ng sambahayan ng Diyos ang mga bagay na ito, hindi pa rin nila isinasapuso ang mga ito. Halimbawa, ayaw nilang makialam o mag-usisa tungkol sa gawain ng paggawa ng pelikula o sa gawaing nakabatay sa teksto ng sambahayan ng Diyos, hindi rin nila nais na siyasatin kung kumusta ang pag-usad ng ganitong mga klase ng gawain at kung anong mga resulta ang nakakamit ng mga ito. Pasimple lang silang nag-uusisa, at kapag nalaman nilang abala ang mga tao sa gawaing ito at ginagawa ang gawaing ito, hindi na nila ito inaalala pa. Kahit alam na alam nila na may mga problema sa gawain, ayaw pa rin nilang makipagbahaginan tungkol sa mga ito o lutasin ang mga ito, hindi rin sila nag-uusisa o nagsisiyasat kung paano ginagawa ng mga tao ang mga tungkulin ng mga ito. Bakit hindi sila nag-uusisa o nagsisiyasat sa mga bagay na ito? Iniisip nila na kung sisiyasatin nila ang mga ito, maraming problema ang naghihintay para lutasin nila, at magiging masyadong nakakabahala iyon. Magiging masyadong nakakapagod ang buhay kung palagi nilang kailangang lumutas ng mga problema! Kung masyado silang mag-aalala, hindi na magiging masarap ang lasa ng pagkain para sa kanila, at hindi sila makakatulog nang maayos, mapapagod ang laman nila, at magiging miserable ang buhay. Kaya naman, kapag nakakakita sila ng isang problema, iniiwasan at binabalewala nila ito kung maaari. Ano ang problema ng ganitong uri ng tao? (Masyado silang tamad.) Sabihin ninyo sa Akin, sino ang may malubhang problema: mga taong tamad, o mga taong may mahinang kakayahan? (Mga taong tamad.) Bakit may malubhang problema ang mga taong tamad? (Ang mga taong mahina ang kakayahan ay hindi maaaring maging mga lider o manggagawa, pero maaari silang maging medyo epektibo kapag gumagawa sila ng isang tungkulin na ayon sa kanilang abilidad. Gayumpaman, ang mga taong tamad ay walang nagagawang anumang bagay; kahit na mayroon silang kakayahan, wala itong epekto.) Ang mga taong tamad ay walang anumang nagagawa. Para ibuod ito sa dalawang salita, sila ay walang silbi; para silang may kapansanan. Gaano man kahusay ang kakayahan ng mga taong tamad, paimbabaw lamang iyon; kahit na may mahusay silang kakayahan, wala itong silbi. Masyado silang tamad—alam nila ang dapat nilang gawin, ngunit hindi nila ito ginagawa, at kahit alam nila na may problema, hindi nila hinahanap ang katotohanan para lutasin ito, at bagama’t alam nila kung anong mga paghihirap ang dapat nilang danasin para maging epektibo ang gawain, ayaw nilang tiisin ang mga makabuluhang paghihirap na ito—kaya, hindi sila makapagkamit ng anumang katotohanan, at hindi sila makagawa ng anumang tunay na gawain. Hindi nila nais na magtiis ng mga paghihirap na dapat tiisin ng mga tao; ang alam lamang nila ay magpakasasa sa kaginhawahan, magtamasa ng mga panahon ng kagalakan at paglilibang, at magtamasa ng malaya at maluwag na buhay. Hindi ba’t wala silang silbi? Ang mga taong hindi kayang tiisin ang paghihirap ay hindi karapat-dapat na mabuhay. Iyong mga palaging nagnanais na mamuhay ng buhay ng isang parasito ay mga taong walang konsensiya o katwiran; sila ay mga halimaw, at ang gayong mga tao ay hindi angkop kahit na gumampan ng trabaho. Dahil hindi nila kayang tiisin ang paghihirap, kahit na kapag gumagampan nga sila ng trabaho, hindi nila ito magawa nang maayos, at kung nais nilang makamit ang katotohanan, mas lalong wala silang pag-asang makamit iyon. Ang isang taong hindi kayang magdusa at hindi nagmamahal sa katotohanan ay isang walang silbing tao; ni hindi siya kalipikadong gumampan ng trabaho. Isa siyang halimaw, na wala ni katiting na pagkatao. Dapat itiwalag ang gayong mga tao; ito lang ang naaayon sa mga layunin ng Diyos” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (8)). Inilalantad ng Diyos na katamaran ang pangunahing dahilan kung bakit hindi gumagawa ng aktuwal na gawain ang mga huwad na lider. Nagpapakasasa sila sa ginhawa ng laman, mahilig mag-utos sa mga tao, at ayaw lumutas ng mga problema kahit nakikita na nila ang mga ito. Wala silang pagpapahalaga sa pasanin o responsabilidad para sa kanilang mga tungkulin, at gaano man kahusay ang kanilang kakayahan, wala pa rin silang silbi. Pakiramdam ko, ang iba’t ibang pag-uugali ng mga huwad na lider na inilantad ng Diyos ay paglalarawan sa sarili kong pag-uugali. Kamakailan, ang tungkulin ko ay puro lang pag-uutos sa mga tao. Puro lang ako salita at simpleng pagtatanong lang tungkol sa takbo ng mga bagay ang ginagawa ko. Hindi ako naghahangad ng mga resulta o lumulutas ng mga problema, at sa diwa, hindi ako gumagawa ng aktuwal na gawain, kundi nagpapakasasa lang sa mga pakinabang ng aking katayuan. Partikular na, nakita kong sinasabi ng Diyos na ang mga taong tamad ay may mga isyu sa pagkatao, na ayaw nilang magdusa at magbayad ng halaga sa kanilang mga tungkulin, walang konsensiya at katwiran, na kahit ang kanilang pagtatrabaho ay hindi pasok sa pamantayan, at talagang kinasusuklaman ng Diyos ang gayong mga tao. Pinasama nito nang labis ang loob ko. Hindi lang ako nabigong ilagay ang aking puso at lakas at tuparin ang aking mga responsabilidad sa aking tungkulin, kundi naging isa pa akong taong kinasusuklaman ng Diyos. Ang paggawa pa lang ng tungkulin ng isang lider ay isa nang malaking pagtataas mula sa Diyos, at isa itong pagkakataong ibinigay sa akin ng Diyos para magsanay. Dapat kong gawin ang lahat ng makakaya ko para matupad ang tungkuling ito, at makabubuti rin ito sa paglago ng aking buhay. Malinaw sa akin na ang mga kapatid na nag-aayos ng mga materyales para sa pag-aalis ng mga tao ay kasisimula pa lang magsanay, at hindi nila naaarok ang mga prinsipyo, at kahit pagkatapos ng ilang beses na pagdaragdag, hindi pa rin kumpleto ang mga materyales. Kung magpapatuloy ito, maaantala ang gawain. Dapat sana ay mas pinag-isipan ko ito at ginabayan sila nang detalyado. Kinailangan ko silang personal na samahan sa pag-aayos ng ilang materyales, para maarok nila ang mga prinsipyo sa lalong madaling panahon. Pero naramdaman kong mangangailangan ng maraming oras at enerhiya ang paggawa nito, na mangangahulugan ng pagdurusa at pagkapagod ng laman, kaya ayaw kong aktuwal na lutasin ang isyung ito. Nagdahilan pa nga ako na kailangan nilang magsanay sa sarili nila para umunlad. Bilang resulta, maraming bahagi ng materyales ang hindi naidagdag sa loob ng mahabang panahon. Sa totoo lang, malulutas sana ang mga problemang ito kung mas pinag-isipan ko lang ito at nagbayad ako ng halaga, pero napakatamad ko, iniisip lang ang aking laman sa aking mga tungkulin. Mayroon akong pabayang saloobin, at wala akong pagpapahalaga sa pasanin o responsabilidad sa gawain, at bilang resulta, naantala ang gawain ng pag-aalis. Kung magpapatuloy ako nang ganito, ititiwalag ako ng Diyos sa malao’t madali. Hindi na ako puwedeng magpatuloy na gaya ng dati. Dapat kong pasanin ang aking mga responsabilidad at gawin nang maayos ang aking mga tungkulin ayon sa mga hinihingi ng Diyos.

Kalaunan, nagbasa ako ng higit pang mga salita ng Diyos, at nagkaroon ako ng ilang landas kung paano gumagawa ng aktuwal na gawain ang mga lider at manggagawa. Sabi ng Makapangyarihang Diyos: “Kapag nagbibigay ng paunang patnubay para sa isang gampanin, bukod sa pag-aalok ng mga partikular na plano ng pagpapatupad para sa mga espesyal na sitwasyon, dapat bigyan ng mas partikular at detalyadong patnubay ang mga lider at manggagawa na may katamtamang kakayahan at medyo mahinang kapabilidad sa gawain. Bagama’t ang mga taong ito ay maaaring nauunawaan ang mga prinsipyo at mga partikular na plano ng pagpapatupad para sa isang gampanin batay sa doktrina, hindi pa rin nila alam kung paano isagawa ang mga ito pagdating sa aktuwal na pagpapatupad. Paano mo dapat tratuhin ang ilang lider at manggagawa na may mahinang kakayahan at walang kapabilidad sa gawain? … Kailangan mong tuparin ang mga responsabilidad na dapat mong tuparin; kailangan mong isaalang-alang ang mga iglesia kung saan ang mga namamahala ay medyo mahina at may medyo mababang kapabilidad sa gawain. Kailangang magbigay ng espesyal na atensiyon at patnubay ang mga lider at manggagawa sa ganitong mga usapin. Ano ang tinutukoy ng espesyal na patnubay? Bukod sa pagbabahaginan sa katotohanan, kailangan mo ring magbigay ng mas partikular at detalyadong direksiyon at tulong, na nangangailangan ng mas higit na pagsisikap pagdating sa komunikasyon. Kung ipapaliwanag mo sa kanila ang gawain at hindi pa rin sila nakauunawa, at hindi nila alam kung paano ito ipatupad, o kahit pa nauunawaan nila ito batay sa doktrina at tila alam nila kung paano ito ipatupad, pero hindi ka pa rin sigurado at medyo nag-aalala ka kung ano ang magiging takbo ng aktuwal na pagpapatupad—ano ang dapat mong gawin? Kailangan mong personal na makipag-ugnayan sa lokal na iglesia para patnubayan sila at ipatupad ang gampanin kasama nila. Sabihin sa kanila ang mga prinsipyo habang gumagawa ng mga partikular na pagsasaayos tungkol sa mga gampaning kailangang gawin ayon sa mga hinihingi ng mga pagsasaayos ng gawain, tulad ng kung ano ang unang gagawin at ano ang susunod na gagawin, at kung paano maayos na magtalaga ng mga tao—maayos na i-organisa ang lahat ng bagay na ito. Ito ay praktikal na pagpatnubay sa kanila sa kanilang gawain, salungat sa basta lang na pagsigaw ng mga islogan o pagbibigay ng kung ano-anong utos, at pangangaral sa kanila ng ilang doktrina, at pagkatapos ay itinuturing mong tapos na ang iyong gawain—hindi iyon pagpapamalas ng paggawa ng partikular na gawain, at ang pagsigaw ng mga islogan at pag-uutos-utos sa mga tao ay hindi mga responsabilidad ng mga lider at manggagawa. Kapag kaya nang pasanin ng mga lider o superbisor ng lokal na iglesia ang gawain, at nakapasok na sa tamang landas ang gawain, at wala nang malalaking isyu, saka pa lang maaaring umalis ang lider o manggagawa. Ito ang unang partikular na gampanin na binanggit sa ikasiyam na responsabilidad ng mga lider at manggagawa sa pagpapatupad ng mga pagsasaayos ng gawain—ang pagbibigay ng patnubay. Kaya, paano mismo dapat magbigay ng patnubay? Ang mga lider at manggagawa ay dapat munang magsanay na magnilay-nilay at magbahaginan tungkol sa mga pagsasaayos ng gawain, at matutuhan at maarok ang iba’t ibang partikular na hinihingi ng mga pagsasaayos ng gawain, at maunawaan at maarok ang mga prinsipyo sa loob ng mga pagsasaayos ng gawain. Pagkatapos, dapat sama-sama silang makipagbahaginan sa mga lider at manggagawa sa lahat ng antas tungkol sa mga partikular na plano ng pagpapatupad sa mga pagsasaayos ng gawain. Dagdag pa rito, dapat silang magbigay ng mga partikular na plano ng pagpapatupad para sa mga espesyal na sitwasyon at, sa huli, dapat silang magbigay ng mas detalyado at partikular na tulong at direksiyon sa mga lider at manggagawa na medyo mahina at medyo may mahinang kakayahan. Kung ganap na hindi maipatupad ng ilang lider at manggagawa ang gampanin, ano ang dapat gawin sa gayong mga sitwasyon? Ang mga nakatataas na lider at manggagawa ay dapat makipag-ugnayan sa iglesia at personal na lumahok sa gampanin, nilulutas ang mga aktuwal na isyu sa pamamagitan ng pakikipagbahaginan sa katotohanan, at turuan sila kung paano gawin ang gawain at kung paano ipatupad ang gawain ayon sa mga prinsipyo” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (10)). Tinukoy ng Diyos ang landas ng pagsasagawa kung paano gumagawa ng aktuwal na gawain ang mga lider at manggagawa. Para sa mga kapatid na hindi nakaaarok ng mga prinsipyo at may mahinang kapabilidad sa gawain, dapat tayong magbigay ng mas detalyado at partikular na tulong at gabay. Ito ang hinihingi ng Diyos sa mga lider at manggagawa. Para sa mga kapatid na ito na kasisimula pa lang magsanay sa gawain ng pag-aalis at hindi pa naaarok ang mga prinsipyo, dapat sana ay nagbigay ako ng detalyado at tiyak na gabay at personal silang tinuruan sa mga totoong sitwasyon sa gawain. Pero pinakinggan ko ang aking laman at hindi ko ginawa ang alinman sa mga aktuwal na gawaing kailangang gawin, inaantala ang gawain bilang resulta. Ito ay isang malubhang kapabayaan sa aking tungkulin. Responsable ako sa gawain ng pag-aalis sa iglesia, kaya kinailangan kong alisin sa iglesia ang mga hindi mananampalataya, pati na rin ang masasamang tao at mga anticristo na gumagambala at nanggugulo sa buhay iglesia, na nagbibigay-daan sa mga kapatid na magkaroon ng maayos na buhay iglesia, mas mahusay na makipagbahaginan ng katotohanan, at lumago sa buhay. Pero dahil hindi ako gumawa ng aktuwal na gawain, ang mga taong dapat sana’y naalis na sa iglesia ay hindi naalis sa tamang oras, na nakapipinsala sa gawain ng iglesia. Sa diwa, gumagawa ako ng masama rito. Mula noon, ginusto kong gawin nang maayos ang aking tungkulin ayon sa mga hinihingi ng Diyos, at agad na magbigay ng pakikipagbahaginan at paggabay sa mga kapatid para mabilis nilang maarok ang mga prinsipyo at matupad ang kanilang mga tungkulin.

Hindi nagtagal, ibinalik ng mga nakatataas na lider ang ilang materyales sa pag-aalis na kailangang dagdagan agad ng mga ebidensya batay sa katunayan. Naisip kong italaga ito sa mga kapatid, pero napagtanto kong hindi pa nila naaarok ang mga prinsipyo, at kung sila ang magdadagdag sa mga materyales na ito ay tiyak na maaantala ang pag-usad. Kaya, pinuntahan ko sila at sinuri namin at magkakasamang nagbahaginan ukol ang mga prinsipyo. Batay sa mga isyung tinukoy ng mga lider, hinayaan ko muna silang ibahagi ang kanilang mga pananaw, at pagkatapos, ginamit ko ang mga prinsipyo para makipagbahaginan sa kanila tungkol sa kung ano ang kulang sa kanila, na nagbigay-daan sa kanilang maarok ang ilang prinsipyo. Nalaman ko na kapag gusto kong gawin nang maayos ang aking tungkulin, hindi ako gaanong napapagod, at ang mga kapatid ay umuusad din sa kanilang mga tungkulin. Ang pagsasagawa sa ganitong paraan ay nagbigay sa akin ng kapayapaan ng isip. Sa pamamagitan ng pagsusuri ng mga materyales kasama ang mga kapatid, mas marami rin akong naunawaan tungkol sa mga prinsipyo sa pagkilatis sa mga tao. Ang mga resultang ito ay pawang nakamit sa pamamagitan ng paggawa ng aktuwal na gawain.

Sa pamamagitan ng karanasang ito, nakita ko na talagang mahalaga para sa mga lider at manggagawa na gumawa ng aktuwal na gawain, dahil direkta nitong naaapektuhan ang pag-usad ng gawain ng iglesia. Kasabay nito, napagtanto ko rin na kapag aktuwal na ginagawa ng mga tao ang kanilang mga tungkulin alinsunod sa mga hinihingi ng Diyos, makakamit nila ang ilang resulta. Salamat sa Diyos!


95. Mga Aral na Natutuhan Ko Mula sa Pagkaaresto ng Aking Anak

Ni Wu Fan, Tsina

Isang araw noong Disyembre 2013, tumawag sa akin ang isang sister at sinabing dinakip ng mga pulis ang anak ko. Nang marinig ko ang balita, natigilan ako, iniisip, “Hindi pa katagalan na nananampalataya sa Diyos ang anak ko at wala pa siyang pundasyon. Kaaalis niya lang sa kanyang trabaho at kasisimula pa lang gumawa ng kanyang tungkulin. Paano siya naaresto agad?” Noong naaresto ako dati, ginamit ng mga pulis ang lahat ng uri ng paraan para pahirapan ako para pilitin akong ipagkanulo ang mga lider at pera ng iglesia, hanggang sa punto na parang mas gugustuhin ko pang mamatay. Bawat isa sa mga pulis na iyon ay malupit at walang awa; mga diyablo sila. Sukdulan ang kanilang pagkamuhi sa ating mga mananampalataya sa Diyos; maaari nila tayong bugbugin hanggang mamatay nang walang kaparusahan. Nag-alala ako, iniisip, “Bata pa ang anak ko at hindi pa siya kailanman nakaranas ng ganoong klaseng pagdurusa! Kung hindi niya makayanan ang pagpapahirap at maging isang Hudas siya, tuluyan nang mawawala ang pagkakataon niyang maligtas!” Sa pag-iisip nito, labis-labis akong nag-alala. Sa sumunod na ilang araw, hindi ako makakain, at hindi ako makatulog nang maayos. Parang may tumutusok na kutsilyo sa puso ko; nais ko na lang sanang ako na lang ang magdusa para sa anak ko. Palagi akong nananalangin sa Diyos, hinihiling sa Kanya na bantayan at protektahan ang anak ko. Nagkimkim din ako ng mga reklamo sa puso ko, iniisip, “Umalis ng bahay ang anak ko para gawin ang kanyang tungkulin matapos manampalataya sa Diyos sa sandaling panahon; bakit hindi siya inalagaan at pinrotektahan ng Diyos? Kung malubha siyang masaktan ng mga pulis, paano siya mabubuhay sa hinaharap? At kung bugbugin nila siya hanggang mamatay, hindi ko na siya kailanman makikita pang muli.” Habang lalo ko itong iniisip, lalong sumasama ang loob ko, at lumubog sa kadiliman ang puso ko. Hindi ko mapakalma ang sarili ko kapag kumakain at umiinom ng mga salita ng Diyos, at sa loob-loob ko, sinisi ko pa nga ang mga lider at manggagawa sa hindi pagtatalaga ng isang tao para mapanatili ang isang ligtas na kapaligiran kaya naaresto ang anak ko. Noong panahong iyon, isa akong diyakono ng ebanghelyo sa iglesia, at medyo abala ako, pero hindi ko na maiukol ang isip ko sa gawain; ang tanging naiisip ko ay ang anak ko.

Sa gitna ng pasakit at kawalan ng magawa, walang tigil akong nanalangin sa Diyos, hinihiling sa Kanya na bantayan at protektahan ang anak ko para hindi siya maging isang Hudas at ipagkanulo ang mga kapatid. Pagkatapos manalangin, naisip ko ang mga salita ng Diyos: “Sa lahat ng nangyayari sa inyo, mabuti man ito o masama, dapat itong magdala ng kapakinabangan sa iyo, at dapat hindi ka gawing negatibo. Anupaman, dapat mong maisaalang-alang ang mga bagay habang nakatayo sa panig ng Diyos, at hindi suriin o aralin ang mga ito mula sa pananaw ng tao (ito ay magiging isang paglihis sa karanasan mo)” (Ang Salita, Vol. I. Ang Pagpapakita at Gawain ng Diyos. Ang mga Pangako sa Yaong mga Naperpekto). Oo, ang mga bagay na nangyayari sa atin araw-araw, mabuti man o masama, ay pawang isinaayos ng Diyos at lahat ay naglalaman ng mga layunin ng Diyos. Pagdating sa pagkaaresto ng anak ko, tinitingnan ko ito mula sa makalamang perspektiba na ayaw kong magdusa siya. Kaya, naramdaman kong masamang bagay ang pagkaaresto niya at nagreklamo pa nga ako sa Diyos dahil sa hindi Niya pagprotekta sa kanya. Naisip ko ang karanasan ni Job: Nang mawala kay Job ang kanyang kayamanan at ari-arian at mapahamak ang kanyang mga anak at natakpan ng masasakit na pigsa ang kanyang katawan, kinutya siya ng kanyang asawa at gusto nitong talikuran niya ang Diyos, ngunit pinagsabihan ni Job ang kanyang asawa, sinasabing, “Ikaw ay nagsasalita na gaya ng pagsasalita ng isa sa mga hangal na babae. Ano? Tatanggap ba tayo ng mabuti sa kamay ng Diyos, at hindi tayo tatanggap ng kahirapan?” (Job 2:10). Taglay ni Job ang may-takot-sa-Diyos na puso; tumanggap man siya ng pagpapala o kasawian, palagi niya itong tinatanggap mula sa Diyos, nang hindi nagrereklamo o nagkakasala gamit ang kanyang mga labi, at sumasalungat sa Kanya, at nagawa niyang magpasakop sa Diyos at papurihan ang Kanyang banal na pangalan. Samantalang ako naman, noong marinig ko lang ang balita na naaresto ang anak ko at hindi pa naman nanganganib ang kanyang buhay, nagsimula akong magreklamo at hinayaan ko pa ngang maapektuhan nito ang aking tungkulin. Ang pangalan ko ay hindi man lang karapat-dapat na mailagay sa parehong pangungusap kasama ang kay Job; sobrang napahiya ako! Nanalangin ako sa Diyos, “O Diyos ko, naaresto ang anak ko habang ginagawa ang kanyang tungkulin, at hindi ko alam kung kumusta na siya ngayon. Natatakot akong maging Hudas siya at maparusahan sa hinaharap. O Diyos ko, nasasaktan ang puso ko, at nagugulo ang kalagayan ko kapag ginagawa ko ang aking tungkulin. Pakiusap, gabayan Mo akong magnilay at maunawaan ang aking problema.” Pagkatapos manalangin, nabasa ko ang mga salita ng Diyos: “Hindi Ko binibigyan ng pagkakataon ang mga tao na magpahayag ng kanilang mga damdamin, sapagkat wala Akong mga damdamin ng laman, at natutuhan Kong kamuhian nang sukdulan ang mga damdamin ng mga tao. Dahil sa mga damdamin sa pagitan ng mga tao kaya Ako naitaboy sa isang tabi, at sa gayon ay naging ‘iba’ Ako sa kanilang paningin; dahil sa mga damdamin sa pagitan ng mga tao kaya Ako nakalimutan; dahil sa mga damdamin ng tao kaya niya sinasamantala ang pagkakataong kunin ang kanyang ‘konsensya’; dahil sa mga damdamin ng tao kaya siya laging tumututol sa Aking pagkastigo; dahil sa mga damdamin ng tao kaya niya Ako tinatawag na hindi patas at hindi makatarungan, at sinasabing hindi Ko iniintindi ang mga damdamin ng tao sa Aking pamamahala sa mga bagay-bagay. May kamag-anak din ba Ako sa ibabaw ng lupa? Sino, katulad Ko, ang nakapagtrabaho na araw at gabi, na hindi iniisip ang pagkain o pagtulog, para sa kapakanan ng buong plano ng Aking pamamahala? Paanong maikukumpara ang tao sa Diyos? Paanong magiging kaayon ng Diyos ang tao?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 28). “Ang sangkatauhan ay namumuhay lahat sa kalagayan ng mga damdamin, kaya nga hindi iniiwasan ng Diyos ang isa man sa kanila, at inilalantad ang mga lihim na nakatago sa puso ng buong sangkatauhan. Bakit hirap na hirap ang mga tao na ihiwalay ang kanilang sarili sa kanilang mga damdamin? Ang paggawa ba nito ay higit pa kaysa sa mga pamantayan ng konsensiya? Maisasakatuparan ba ng konsensiya ang kalooban ng Diyos? Makatutulong ba ang mga damdamin upang malagpasan ng mga tao ang paghihirap? Sa mga mata ng Diyos, ang mga damdamin ay Kanyang kaaway—hindi ba ito malinaw na nakasaad sa mga salita ng Diyos?” (Ang Salita, Vol. I. Ang Pagpapakita at Gawain ng Diyos. Mga Pakahulugan sa mga Hiwaga ng “Mga Salita ng Diyos sa Buong Sansinukob,” Kabanata 28). Mula sa mga salita ng Diyos, nakita ko na kinasusuklaman ng Diyos kapag namumuhay ang mga tao ayon sa kanilang mga damdamin. Kapag kumikilos ang mga tao ayon sa damdamin, iniisip lang nila ang mga ugnayang pampamilya at interes ng laman, hindi nila hinahanap ang katotohanan o ang layunin ng Diyos kahit kaunti; nilalabanan nila ang Diyos sa lahat ng kanilang ginagawa. Ganyang-ganyan ako. Nang malaman kong naaresto ang anak ko, ang una kong naisip ay tiyak na bubugbugin siya ng mga pulis at pipilitin siyang itanggi ang Diyos at ipagkanulo ang mga lider at manggagawa ng iglesia. Naisip ko na kung hindi makayanan ng anak ko ang pagpapahirap at maging Hudas siya, mawawala sa kanya ang pagkakataong makamit ang kaligtasan, at bukod sa hindi siya makakakuha ng mga pagpapala sa hinaharap, mapaparusahan pa siya sa impiyerno. Dahil bata pa ang anak ko, napaisip din ako kung paano siya mabubuhay sa hinaharap kung mabalda siya dahil sa mga pambubugbog. At kung mamatay siya sa bugbog, tuluyan ko nang mawawala ang anak ko. Sa pag-iisip ng mga malulubhang kahihinatnan na ito, nagsimulang magkaroon ng mga reklamo sa Diyos ang puso ko, at sinisi ko ang Diyos sa hindi niya pagbantay at pagprotekta sa anak ko, nangangatwiran pa nga ako at nagrereklamo nang malakas sa Kanya. Nasaan ang katwiran ko? Nasaan ang pagkatao ko? Nang makitang ang mga taong namumuhay ayon sa kanilang mga damdamin ay kayang labanan ang Diyos anumang oras o saanmang lugar, naintindihan ko kung bakit inilantad sa atin ng Diyos na “ang mga damdamin ay Kanyang kaaway.”

Sa aking paghahanap, nabasa ko pa ang mga salita ng Diyos: “Lagi Kong nadarama na ang landas kung saan ginagabayan tayo ng Diyos ay hindi diretso, bagkus ay isang paliku-likong daan na puno ng mga lubak; sinasabi ng Diyos, bukod dito, na habang mas mabato ang landas, mas maibubunyag nito ang ating mga pusong mapagmahal. Gayunman ay wala ni isa man sa atin ang makapagbubukas ng gayong landas. Sa Aking karanasan, lumakad na Ako sa maraming mabato, mapanganib na mga landas at dumanas na Ako ng matinding pagdurusa; may mga sandali na lubos Akong namimighati hanggang sa punto na gusto Kong maghumiyaw, ngunit nilakaran Ko na ang landas na ito hanggang sa ngayon. Naniniwala Ako na ito ang landas na pinangungunahan ng Diyos, kaya tinitiis Ko ang pagpapahirap ng lahat ng pagdurusa at nagpapatuloy na sumulong. Sapagkat ito ang naitalaga na ng Diyos, kaya sinong makatatakas dito? Hindi Ko hinihingi na makatanggap ng anumang mga pagpapala; ang hinihingi Ko lang ay makaya Kong lumakad sa landas na dapat Kong lakaran ayon sa mga layunin ng Diyos. Hindi Ko hinahangad na gayahin ang iba, na lumakad sa landas na kanilang nilalakaran; ang hinahangad Ko lang ay nawa matupad Ko ang Aking debosyon na lumakad sa itinalaga sa Aking landas hanggang sa katapusan. Hindi Ko hinihingi ang tulong ng iba; sa totoo lang, hindi Ko rin matutulungan ang sinuman. Tila labis na napakasensitibo Ko sa bagay na ito. Hindi Ko alam kung ano ang iniisip ng ibang tao. Ito ay dahil lagi Akong naniniwala na kung gaano man ang dapat ipagdusa ng isang indibidwal at kung gaano man kalayo ang dapat nilang lakarin sa kanilang landas ay itinakda ng Diyos, at na walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … (6)). Mula sa mga salita ng Diyos, naunawaan ko na kung gaano karaming pagdurusa ang titiisin ng isang tao at kung anong mga sitwasyon ang mararanasan nila sa kanilang buhay ay pawang itinakda na ng Diyos noon pa man. Dapat kong ipagkatiwala ang anak ko sa Diyos at magpasakop sa Kanyang kataas-taasang kapangyarihan at mga pagsasaayos. Ito ang katwiran at pagsasagawang dapat kong taglayin. Hindi pa gaanong matagal na nananampalataya ang anak ko sa Diyos, at hindi siya mapagkilatis pagdating sa diwa ng pagkamuhi sa Diyos at sa katotohanan malaking pulang dragon. Na naaresto siya ngayon at magtitiis ng pagdurusa; nakapaloob dito ang mabuting layunin ng Diyos, at higit pa rito, may mga aral itong dapat matutuhan ng anak ko. Naisip ko kung gaano karaming kapatid ang naaresto at inusig ng malaking pulang dragon, at lahat sila ay labis na nagdusa, pero ang mga karanasang ito ay nagbigay sa kanila ng tunay na pananalig sa Diyos. Sa gitna ng pasakit at kapighatian, handa silang mabulok habambuhay sa bilangguan kaysa ipagkanulo ang Diyos, nagtagumpay laban sa kanilang laman at laban kay Satanas at sa huli ay nagbigay ng maganda at matunog na patotoo sa Diyos. Naisip ko rin ang sarili kong karanasan sa pagkaaresto. Bagama’t medyo nagdusa ang laman ko noon, at bagama’t dungo ako at mahina noong dumaranas ng pagpapahirap at pagdurusa, nang manalangin ako sa Diyos at nagabayan at inakay ng Kanyang mga salita, lumago rin ang pananalig ko sa Kanya. Sa pamamagitan ng karanasang ito, hindi lang ako natutong kilatisin ang buktot na diwa ng malaking pulang dragon na paglaban sa Diyos, nagkaroon din ako ng kaunting pagkaunawa sa pagkamakapangyarihan-sa-lahat at kataas-taasang kapangyarihan ng Diyos. Sa pagkaunawang ito, handa kong ipagkatiwala ang anak ko sa Diyos at hayaan ang Diyos na pamatnugutan at isaayos ang lahat.

Makalipas ang isang buwan, bumalik ang anak ko, namumutla ang mukha at pinaghihinaan ng loob. Mababa ang tayog ng anak ko, at hindi siya nangahas na aminin na nananampalataya siya sa Makapangyarihang Diyos, kaya pinakawalan din siya sa huli. Pagkatapos maranasan ang kabiguang ito, natuto ng ilang aral ang anak ko at naging mas mapagkilatis siya sa malaking pulang dragon. Nakita rin niya na masyadong mababa ang kanyang tayog at na hindi talaga tunay ang pananalig niya sa Diyos. Makalipas ang anim na buwan, ipinagpatuloy niya ang kanyang tungkulin.

Isang araw noong Oktubre ng 2023, nakatanggap ako ng liham mula sa iglesia na nagsasabing naaresto na naman ang anak ko. Mahigit 30 katao ang naaresto mula sa iglesia ng anak ko, kabilang na ang mga lider at manggagawa. Naisip ko kung paanong may dati nang rekord ng pagkaaresto ang anak ko, at paano kung malaman ng mga pulis na naging lider siya, tiyak na pipilitin siya ng mga ito na ipagkanulo ang pera ng iglesia at ang mga lider at manggagawa, at pipilitin siyang pumirma ng “Tatlong mga Pahayag” na nagpapahayag ng pagtalikod niya sa kanyang pananalig. Ngayon ang panahon kung kailan ibinubunyag ng Diyos ang mga tao at ibinubukod-bukod sila ayon sa kanilang uri; kung na-brainwash ang anak ko ng Partido Komunista, o kung hindi niya makayanan ang pagpapahirap at pumirma siya ng “Tatlong mga Pahayag” at ipagkanulo ang Diyos, binubuksan na niya ang pinto patungo sa impiyerno at mawawalan na siya ng pagkakataong maligtas. Sa pag-iisip nito, pakiramdam ko ay parang may bumara sa sikmura ko, at nagsimula akong mabalisa tungkol sa kinabukasan at kapalaran ng anak ko at nawalan ako ng ganang gawin ang tungkulin ko. Sa puso ko, walang tigil akong nananalangin para sa anak ko, hinihiling sa Diyos na kahabagan at protektahan Niya ang anak ko para malampasan nito nang ligtas ang mahirap na panahong ito. Nakita ng ilang kapatid na bagsak ang loob ko, at buong araw akong bumubuntong-hininga dahil sa pag-aalala, at nakipagbahaginan sila sa akin tungkol sa layunin ng Diyos habang naghahanap din ng maraming salita Niya para tulungan ako. Napagtanto kong muli na naman akong nalilimitahan ng aking mga damdamin, kaya nanalangin ako sa Diyos: “O Diyos ko, nadaakip na naman ng mga pulis ang anak ko. Hindi ko ito kayang bitiwan at natatakot ako para sa kanyang buhay at sa kanyang kinabukasan at kapalaran; pakiusap, gabayan Mo akong hanapin ang katotohanan at hindi malimitahan sa bagay na ito.”

Kalaunan, naalala ko ang pagbabahagi ng Diyos tungkol sa pagbitiw sa mga inaasahan ng isang tao para sa kanyang mga anak, at natagpuan ko ang mga salitang iyon at binasa. Sabi ng Makapangyarihang Diyos: “Ang ilang mangmang na magulang ay hindi nakakikilatis sa buhay o tadhana, hindi kinikilala ang kataas-taasang kapangyarihan ng Diyos, at madalas silang gumagawa ng mga kamangmangan pagdating sa kanilang mga anak. Halimbawa, pagkatapos matutong tumayo sa sariling paa ng kanilang mga anak, maaaring maharap ang mga ito sa ilang espesyal na sitwasyon, paghihirap, o seryosong insidente; ang ilan ay nagkakasakit, may ibang nasasangkot sa mga demanda, may nagdidiborsiyo, may nalilinlang at naii-scam, at may iba pa na nakikidnap, napapahamak, nabubugbog nang husto, o nahaharap sa kamatayan. May ilan pa nga na nalululong sa droga, at iba pa. Ano ang dapat gawin ng mga magulang sa mga espesyal at mabibigat na sitwasyong ito? Ano ang tipikal na reaksiyon ng karamihan sa mga magulang? Ginagawa ba nila ang nararapat nilang gawin bilang mga nilikha na may pagkakakilanlan bilang magulang? Napakadalang na makarinig ang mga magulang ng gayong balita at tumugon tulad ng gagawin nila kung nangyari ito sa isang estranghero. Karamihan sa mga magulang ay namumuti ang buhok sa isang magdamag dahil sa pag-aalala, hindi sila makatulog gabi-gabi, walang ganang kumain sa araw, pinipiga ang utak nila sa kakaisip, at ang ilan ay mapait pa ngang tumatangis, hanggang sa mamula ang kanilang mga mata at maubusan na sila ng luha. Taimtim silang nananalangin sa Diyos, hinihiling na isaalang-alang ng Diyos ang sarili nilang pananalig at protektahan Niya ang kanilang mga anak, na paboran at pagpalain Niya ang mga ito, na kaawaan Niya ang mga ito at iligtas ang buhay ng mga ito. Bilang mga magulang sa ganitong sitwasyon, nalalantad lahat ang kanilang mga kahinaan bilang tao, pagkamarupok, at damdamin para sa kanilang mga anak. Ano pa ang ibang nabubunyag? Ang kanilang pagiging mapaghimagsik laban sa Diyos. Nagsusumamo sila sa Diyos at nananalangin sa Kanya, nagmamakaawa sa Kanya na ilayo ang kanilang mga anak sa kapahamakan. Kahit pa maganap ang isang sakuna, ipinagdarasal nila na hindi mamatay ang kanilang mga anak, na ang mga ito ay makatakas sa panganib, hindi mapahamak ng masasamang tao, hindi lumala ang mga sakit, bagkus ay gumaling, at iba pa. Ano ba talaga ang ipinagdarasal nila? (O Diyos, sa mga dasal na ito, mayroon silang mga hinihingi sa Diyos, nang may bahid ng pagrereklamo.) Sa isang aspekto, labis silang hindi nasisiyahan sa sitwasyon ng kanilang mga anak, nagrereklamo na hindi dapat hinayaan ng Diyos na mangyari ang mga gayong bagay sa kanilang mga anak. May halong reklamo ang kanilang kawalang-kasiyahan, at hinihiling nila sa Diyos na magbago ang isip Niya, na huwag Siyang kumilos nang ganito, na ilayo Niya ang kanilang mga anak mula sa panganib, na panatilihin Niyang ligtas ang mga ito, na pagalingin Niya ang sakit ng mga ito, na tulungan Niyang makaiwas ang mga ito sa mga demanda, na makaiwas ang mga ito sa kalamidad kapag dumarating iyon, at iba pa—sa madaling sabi, na gawin ng Diyos na maayos ang lahat. Sa pagdarasal nang ganito, sa isang aspekto, nagrereklamo sila sa Diyos, at sa isa pa, gumigiit sila sa Kanya. Hindi ba’t ito ay pagpapamalas ng pagiging mapaghimagsik? (Oo.) Sa pahiwatig, sinasabi nila na ang ginagawa ng Diyos ay hindi tama o mabuti, na hindi Siya dapat kumilos nang ganito. Dahil mga anak nila ito, at sila ay mga mananampalataya, iniisip nila na hindi dapat hayaan ng Diyos na mangyari ang mga gayong bagay sa kanilang mga anak. Ang mga anak nila ay hindi katulad ng iba; dapat makatanggap ang mga ito ng mga espesyal na pagpapala mula sa Diyos. Sapagkat nananalig sila sa Diyos, dapat Niyang pagpalain ang kanilang mga anak, at kung hindi Niya ito gagawin, sila ay mababagabag, iiyak, magmamaktol, at aayaw nang sumunod sa Diyos. Kung mamamatay ang kanilang anak, mararamdaman nilang hindi na rin nila kaya pang mabuhay. Ito ba ang sentimyentong nasasaisip nila? (Oo.) Hindi ba’t isa itong uri ng pagprotesta laban sa Diyos? (Ganoon nga.) Ito ay pagprotesta laban sa Diyos. … Kapag pinapatnugutan at pinamumunuan ng Diyos ang kapalaran ng iba, iniisip mo na ayos lang ito basta’t wala itong kinalaman sa iyo. Pero iniisip mo na hindi Niya dapat mapamunuan ang kapalaran ng iyong mga anak? Sa mga mata ng Diyos, ang buong sangkatauhan ay nasa ilalim ng Kanyang kataas-taasang kapangyarihan, at walang makakatakas sa kataas-taasang kapangyarihan at mga pagsasaayos na itinatakda ng mga kamay ng Diyos. Bakit dapat maiba ang mga anak mo? Ang kataas-taasang kapangyarihan ng Diyos ay inorden at pinlano Niya. Ayos lang ba na gustuhin mong baguhin ito? (Hindi.) Hindi ito ayos lang. Kung gayon, ang mga tao ay hindi dapat gumawa ng mga kahangalan o mga hindi makatwirang bagay. Ang anumang ginagawa ng Diyos ay batay sa mga sanhi at epekto na mula sa mga nakaraang buhay—ano ang kinalaman nito sa iyo? Kung lalabanan mo ang kataas-taasang kapangyarihan ng Diyos, naghahanap ka lang ng kamatayan. Kung ayaw mong maranasan ng iyong mga anak ang mga bagay na ito, iyon ay nagmumula sa pagmamahal, hindi sa katarungan, awa, o kabaitan—ito ay epekto lang ng iyong pagmamahal. … Ang tunay na relasyon sa pagitan ng mga tao ay hindi nakabatay sa mga ugnayan sa laman at dugo, bagkus, ito ay isang relasyon sa pagitan ng isang buhay na nilalang at ng isa pang nilikha ng Diyos. Ang ganitong uri ng relasyon ay walang mga ugnayan sa dugo at laman; ito ay sa pagitan lamang ng dalawang buhay na nilalang. Kung iisipin mo ito mula sa ganitong anggulo, bilang mga magulang, kapag ang inyong mga anak ay minamalas na magkasakit o kapag nanganganib ang kanilang buhay, dapat ninyong harapin nang tama ang mga usaping ito. Hindi ninyo dapat isuko ang inyong natitirang oras, ang landas na dapat ninyong tahakin, o ang mga responsabilidad at obligasyon na dapat ninyong tuparin, dahil lang sa mga kasawian o sa pagpanaw ng inyong mga anak—dapat ninyong harapin nang tama ang bagay na ito. Kung tama ang iyong mga kaisipan at pananaw at malinaw mong nauunawaan ang mga bagay na ito, mabilis mong malalampasan ang paghihinagpis, pagdadalamhati, at pangungulila” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (19)). Sa pagbabasa ng mga salita ng Diyos, naunawaan ko na sa simula, ang mga tao ay mga nagsasariling buhay na nilalang na walang kaugnayan sa isa’t isa. Kapag muling nagkatawang-tao ang kaluluwa at pumasok sa materyal na mundong ito saka lang nagkakaroon ng mga pamilya ang mga tao, mga asawa, mga ama at anak na lalaki, mga ina at anak na babae, at iba pang mga katulad na relasyon. Ngunit kung pag-uusapan ang tungkol sa diwa ng isang tao, walang mga relasyon sa pagitan ng isa’t isa sa simula. Ngunit hindi malinaw na nakikita ng mga tao ang gayong mga bagay, inilalagay ang mga makalaman na ugnayang pampamilya at mga relasyon sa dugo nang higit sa lahat. Kapag nahaharap ang kanilang mga anak sa sakuna at karamdaman o nanganganib ang buhay ng kanilang mga anak, namumuhay ang mga magulang sa loob ng kanilang mga pagkagiliw, at nasa gayong pasakit na gusto pa nilang mamatay na lang. Sa realidad, itinakda na ng Diyos noon pa man ang landas na tatahakin ng mga tao at kung anong mga kapalaran ang mayroon sila at hindi para sa mga magulang na pagpasyahan ang mga ito. Halimbawa na lang ang mga kapitbahay ko. Ang mag-asawang ito ay namuhay nang matipid sa buong buhay nila, ginagastos ang lahat ng kanilang pinaghirapang pera sa kanilang anak na babae. Ipinasok nila ito sa isang piling paaralan at binigyan siya ng pinakamahusay na edukasyon, umaasang magkakaroon siya ng isang matatag na trabaho at seguridad sa pananalapi sa hinaharap. Gayumpaman, naligaw ng landas ang kanilang anak na babae at nagsimulang gumamit ng droga sa murang edad. Sa huli, naaresto siya dahil sa pagbebenta ng droga at nasentensiyahan ng 13 taong pagkakakulong. Halos masiraan na ng bait ang kanyang mga magulang. Gayundin, may isang batang sister na ang mga magulang ay maraming taon nang nagtatrabaho sa malayo at ipinagkatiwala siya sa pangangalaga ng kanyang tiyuhin. Hindi kailanman pinansin ng kanyang mga magulang ang kanyang pag-aaral, ngunit sa huli ay nakapasok siya sa unibersidad at sumunod sa kanyang tiyahin at tiyuhin sa pananampalataya sa Diyos. Ngayon, ginagawa ng sister na ito ang kanyang tungkulin at sinusunod ang tamang landas sa buhay. Ipinapakita nito na ang landas na tinatahak ng mga tao ay walang kinalaman sa kung paano sila inaalagaan at tinuturuan ng kanilang mga magulang, at hindi ito isang bagay na mababago ng kanilang mga magulang. Gayumpaman, hindi ko malinaw na nakikita ang mga bagay na ito, palaging nag-aalala tungkol sa kinabukasan at kapalaran ng anak ko at hindi ko magawa nang normal ang aking tungkulin; pati ang pagkain at pag-inom ko ng mga salita ng Diyos ay naabala. Nag-aalala lang ako na kung hindi makayanan ng anak ko ang pagpapahirap at ipagkanulo niya ang Diyos, maging isang Hudas, mawawala sa kanya ang pagkakataon para sa kaligtasan. Humingi pa nga ako sa Diyos na protektahan siya mula sa kalupitan ng mga diyablong iyon at tiyaking malalampasan niya nang ligtas ang mahirap na panahong iyon. Mayroon ba akong kahit katiting na katwiran? Kung iisipin nang mas malaliman, noong unang maaresto ang anak ko, mababa ang kanyang tayog at hindi siya nangahas na aminin na nananampalataya siya sa Diyos; wala siyang patotoo. Pagkalipas ng 10 taon, naaresto siyang muli, at tiyak na pinahintulutan ito ng Diyos. Binibigyan Niya ang anak ko ng pagkakataong magsisi; sinusubok siya ng Diyos. Kung magtatagumpay ang anak ko laban sa mga paghihigpit ng impluwensiya ng kadiliman ng malaking pulang dragon, na isinusugal ang kanyang buhay para manindigan sa kanyang patotoo sa Diyos, kung gayon, ang pagkaaresto niya sa pagkakataong ito ay lubhang makabuluhan at isang paraan para siya ay maperpekto. Gayumpaman, tiningnan ko ang mga bagay batay sa mga damdamin ko at hindi ko hinanap ang layunin ng Diyos, iniisip na ang isang kumportableng kapaligiran na walang pagdurusa sa laman ay kapaki-pakinabang sa kanya. Ang paraan ko ng pagtingin sa mga bagay-bagay ay hindi talaga sumasang-ayon sa layunin ng Diyos; talagang lihis at walang katwiran ito! Kung makakapanindigan man o hindi ang anak ko sa kanyang patotoo matapos maaresto sa pagkakataong ito ay nakadepende sa kanyang diwa, sa kung ano ang karaniwan niyang hinahangad, at sa landas na kanyang tinahak. Hindi ako dapat labis na mabalisa tungkol sa kinabukasan at kapalaran ng aking anak, na namumuhay sa pasakit. Sa pag-unawa nito, medyo gumaan ang pakiramdam ng puso ko.

Sa aking paghahanap, nabasa ko pa ang mga salita ng Diyos: “Maliban sa pagsisilang at pagpapalaki ng anak, ang responsabilidad ng mga magulang sa buhay ng mga anak nila ay ang panlabas lang na bigyan sila ng isang kapaligiran na kalalakihan nila, at iyon na iyon, sapagkat walang makaiimpluwensiya sa kapalaran ng tao maliban sa itinadhana ng Lumikha. Walang sinuman ang makakakontrol sa uri ng magiging kinabukasan ng isang tao; ito ay matagal nang naitakda, at kahit pa ang sariling mga magulang ay hindi mababago ang kapalaran ng isang tao. Kaugnay naman sa kapalaran, kanya-kanya ang bawat isa, at bawat isa ay may sariling kapalaran. Kaya, walang magulang ang makahahadlang sa kapalaran sa buhay ng isang tao ni kaunti o maka-uudyok sa kanya kahit kaunti pagdating sa papel na ginagampanan niya sa buhay. Maaaring sabihin na ang pamilya kung saan naitadhanang maisilang ang isang tao, at ang kapaligiran na kinalalakihan niya, ay mga paunang kondisyon lamang upang matupad niya ang sarili niyang misyon sa buhay. Hindi tinutukoy ng mga ito sa anumang paraan ang kapalaran ng isang tao sa buhay o ang uri ng tadhana kung saan tinutupad ng isang tao ang kanyang misyon. Kung kaya’t walang magulang ang makakatulong sa kanyang anak na matupad ang misyon niya sa buhay, at gayundin, walang kaanak ninuman ang makakatulong sa kanya na akuin ang sarili niyang papel sa buhay. Kung paano tinutupad ng isang tao ang kanyang misyon at sa anong uri ng pinamumuhayang kapaligiran niya ginagampanan ang kanyang papel ay ganap na itinatakda ng kanyang kapalaran sa buhay. Sa madaling salita, walang iba pang obhetibong mga kondisyon ang makakaimpluwensiya sa misyon ng isang tao, na itinadhana ng Lumikha. Ang lahat ng tao ay umaabot sa hustong pag-iisip ayon sa kanilang partikular na kinalakhang mga kapaligiran; pagkatapos, unti-unti, sa bawat hakbang, tumutungo sila sa kanilang sariling mga landas sa buhay at tinutupad ang mga tadhana na plinano para sa kanila ng Lumikha. Sa likas na paraan at nang hindi sinasadya ay pumapasok sila sa malawak na karagatan ng sangkatauhan at inaako ang sarili nilang mga papel sa buhay, kung saan ay sinisimulan nila ang pagtupad sa kanilang mga responsabilidad bilang mga nilalang para sa kapakanan ng pagtatadhana ng Lumikha, para sa kapakanan ng Kanyang kataas-taasang kapangyarihan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Napakalinaw na sinabi ng Diyos ang tungkol sa mga responsabilidad ng mga magulang sa kanilang mga anak. Bilang isang magulang, responsabilidad kong palakihin ang aking anak hanggang sa hustong gulang, tiyaking lumalaki siya sa isang malusog na paraan, dalhin siya sa harap ng Diyos, sabihin sa kanya na ang kanyang buhay ay mula sa Diyos, at hikayatin siyang manampalataya sa Diyos at tahakin ang tamang landas. Ito ang aking mga responsabilidad at obligasyon bilang isang magulang. Ngunit kung makakapanindigan man o hindi ang anak ko sa kanyang patotoo matapos maaresto at kung ang kanyang magiging kalalabasan at hantungan sa hinaharap ay pagkamit ng mga pagpapala o pagpaparusa ay hindi mga bagay na kaya kong pagpasyahan. Bilang isang nilikha, dapat kong tanggapin at magpasakop sa kataas-taasang kapangyarihan at mga pagsasaayos ng Diyos nang may katwiran. Ito lamang ang naaayon sa layunin ng Diyos. Sa pag-unawa nito, lubos na napalaya ang puso ko. Makapanindigan man o hindi ang anak ko sa kanyang patotoo, at kung tatanggap man siya ng mga pagpapala o kasawian sa hinaharap, handa akong tanggapin ito at magpasakop.

Ngayon, kapag naiisip ko ang anak ko, medyo nag-aalala pa rin ako, pero hindi na nito naiimpluwensyahan ang kalagayan ko, at kaya ko nang gawin nang normal ang aking tungkulin. Nagpapasalamat ako sa Diyos mula sa aking puso!


96. Napagtagumpayan Ko ang Aking mga Problema sa Pautal-utal na Pagsasalita

Ni Yishan, Tsina

May problema sa pautal-utal na pagsasalita ang tatay ko, at ganoon din ako mula pa noong bata. Ayos lang naman kapag hindi ako nakakaharap ng mga hindi ko kakilala, pero sa tuwing makakakilala ako ng mga bago, kinakabahan ako at nauutal kapag nagsasalita. Sasabihin sa akin ng mga kapatid kong lalaki at babae, “Tingnan mo nga kung paano ka magsalita; hindi ka ba puwedeng magsalita nang mas mabagal?” Sobrang sama ng loob ko sa mga puna nila. Kahit sarili kong mga kapatid, ayaw sa akin at minamaliit ako. Pakiramdam ko ay napakababa ko at madalas akong umiiyak dahil sa sama ng loob. Noong elementarya, minsan pinili ako ng titser para sumagot sa tanong, kinabahan ako nang husto, at habang nagsasalita ako, bigla akong nautal at hindi ko na mailabas ang mga sasabihin ko, at naghagalpakan ng tawa ang lahat ng mga kaklase ko. Labis itong kahiya-hiya. Pagkatapos niyon, hindi na ako nagtataas ng kamay para magsalita sa tuwing hihilingin iyon ng titser, dahil natatakot akong pagtawanan ng mga kaklase ko. Ang mga ganoong pangyayari noong mga taong iyon ay nag-iwan ng marka sa murang puso ko. Palagi kong nararamdaman na hindi ako sapat at napakababa ko. Naguguluhan din ako nang husto, iniisip, “Bakit hindi ako makapagsalita nang kasing-tatas ng iba? Bakit ako nauutal?” Pagkatapos kong ikasal, tinukso ako ng asawa ko dahil sa pautal-utal kong pagsasalita, sabi niya, “Ang laki-laki mo na, hindi ka pa marunong magsalita nang maayos. Kung isang baka ka lang, matagal na sana kitang ipinagpalit.” Sa tuwing kinakausap ko ang mga anak ko, nauutal din ako minsan kapag nag-aalala ako, at pagtatawanan ako ng mga anak ko, “Tingnan ninyo, nauutal na naman si Nanay. Hindi ka ba puwedeng magsalita nang mas mabagal?” Madalas sabihin sa akin ng mga anak ko at ng asawa ko ang mga ganitong bagay. Pakiramdam ko ay wala akong silbi sa buhay, at gula-gulanit ang kumpiyansa ko sa sarili. Pagkatapos niyon, iniiwasan ko nang magsalita nang marami, at hindi ako nangangahas na magsalita sa harap ng mga hindi ko kakilala, sa ganitong paraan, walang makakaalam na may problema ako sa pautal-utal na pagsasalita, at hindi nila ako pagtatawanan.

Noong 2003, tinanggap ko ang gawain ng Diyos sa mga huling araw. Alam kong may problema ako sa pautal-utal na pagsasalita, kaya kapag dumadalo ako sa mga pagtitipon kasama ang mga kapatid, bihira akong makipagbahaginan. Hinikayat ako ng mga kapatid na mas makipagbahaginan at tapat na magbukas ng sarili, sinasabing iyon lang ang paraan para lumago sa buhay. Sinabi rin nila, “Lahat naman ay may kapintasan, huwag mong hayaang limitahan ka ng mga ito.” Nang makita kong hindi nila ako hinahamak kundi sa halip ay hinihikayat at tinutulungan nila ako, labis akong naantig at naramdaman kong talagang napakagandang manampalataya sa Diyos. Hindi ko pa kailanman naranasan ang ganitong pakiramdam, at mula noon, hindi ko na gaanong naramdamang nalilimitahan ako.

Kalaunan, napili ako bilang lider ng iglesia. Isang araw, isinaayos ng mga nakatataas na lider na gawin ko ang aking tungkulin sa Iglesia ng Chengdong. Naisip ko, “Kung pupunta ako sa Iglesia ng Chengdong, at malaman ng mga kapatid na nauutal ako, ano kaya ang iisipin nila sa akin? Pagtatawanan kaya nila ako? Sobrang nakakahiya niyon! Ayokong pumunta.” Nakita ng mga nakatataas na lider kung ano ang nasa isip ko at nakipagbahaginan sila sa akin, sinabing isa itong pagkakataon para magsanay. Batay sa katwiran, pumayag akong tanggapin ang posisyon. Sa Iglesia ng Chengdong, nang makipagtipon ako sa mga lider at diyakono, medyo kinabahan ako dahil puro sila mga bagong mukha para sa akin, at natatakot akong mamaliitin nila ako kung patuloy akong mauutal, kaya umaasa akong matapos na agad ang pagtitipon. Pero habang lalo akong kinakabahan, lalo akong nauutal, at labis akong napahiya. Pagtingin ko sa paligid, nakita kong nakayuko ang ilang kapatid, at ang iba naman ay nanatiling tahimik. Hindi ako mapakali. Naisip ko, “Siguro iniisip nila, ‘Paano napunta rito ang isang utal?’ Kung hindi ako makikipagbahaginan, sasabihin nilang wala akong mga katotohanang realidad, pero kung magpapatuloy ako, patuloy lang akong mauutal.” Wala akong nagawa kundi sikaping magpatuloy at ipagpatuloy ang pakikipagbahaginan. Grabe ang pagkautal ko sa pagtitipong iyon, at halos hindi ko ito natapos hanggang dulo. Noong una, balak ko sanang tanungin sila tungkol sa kanilang mga kalagayan, pero naisip ko, “Paano kung may mga problema sila o mga paghihirap? Kinakailangan ko pang makipagbahaginan sa kanila gamit ang mga salita ng Diyos. Kung mauutal na naman ako, siguradong pagtatawanan nila ako. Kalimutan mo na, mas mabuting huwag nang magtanong.” Ang kinalabasan, walang resulta ang pagtitipong iyon, at ang gawaing dapat sana’y naipatupad ay hindi rin naisagawa nang maayos, na nakapagpaantala sa gawain. Habang pauwi, nakaramdam ako ng matinding dalamhati at nagreklamo ako sa sarili ko, “Bakit ba ako nauutal? Bakit hindi nauutal ang ibang tao?” Pakiramdam ko ay napakababa ko, palagi kong iniisip na isang baitang akong mas mababa kaysa sa iba. Pagkatapos niyon, sa tuwing dumadalo ako sa mga pagtitipon kasama ang mga lider at diyakono, nakakaramdam ako ng pagkapigil. Natatakot akong mautal na naman at pagtawanan o maliitin, kaya sinikap kong makipagbahaginan nang kaunti hangga’t maaari. Nagbibigay lang ako ng ilang komentong pangkalahatan tungkol sa gawaing kailangang ipatupad, na naging dahilan para hindi magkaroon ng magandang resulta ang gawain. Alam kong ang palagi kong pagkapigil dahil sa aking pagkautal ay nakakaapekto sa gawain, kaya madalas kong inilalapit ang aking kalagayan sa Diyos sa panalangin, hinihiling sa Diyos na gabayan ako para hindi ako malimitahan nito. Minsan, kapag nagsisimula na naman akong mautal habang nagsasalita, tinatakpan ko ng kamay ko ang bibig ko para hindi makita ng mga tao ang panginginig ng labi ko dahil sa pagkautal. Sa mga pagtitipon, palagi kong ipinapabasa sa ibang mga kapatid ang mga salita ng Diyos, at kapag talagang hindi ko na maiiwasan, maliit na bahagi lang ang binabasa ko. Sa ganitong paraan, mas kakaunting tao ang makakaalam na nauutal ako. Pero napakasakit mamuhay nang ganito. Pakiramdam ko ay sobrang nasusupil ako at pagod na pagod. Naaapektuhan din nito ang pagganap ko ng aking tungkulin.

Minsan, nagtapat ako sa isang sister, “Nauutal ako kapag nagsasalita, at natatakot akong lahat kayo ay mamaliitin ako, kaya wala akong lakas ng loob na makipagbahaginan.” Sabi ng sister, “Hindi ko pa nga napapansin na nauutal ka kapag nagsasalita. Minsan, kapag naririnig kitang humihinto sa kalagitnaan ng pangungusap, iniisip ko lang na masyado kang napipigilan para magpatuloy.” Hinikayat din ako ng sister, sinasabing, “Walang perpektong tao. Nakarinig ka na ba ng taong walang kapintasan? Sinasabi sa atin ng mga salita ng Diyos na lahat ay may mga kapintasan at pagkukulang. Huwag kang magpapapigil dito; hangarin mo lang nang taimtim ang katotohanan. Ang pagkautal mo ay dulot ng kaba, pero hindi mo kailangang mag-alala tungkol dito. Ituon mo lang ang iyong puso sa iyong tungkulin, at unti-unti, hindi ka na mapipigilan ng iyong pagkautal.” Medyo gumaan ang pakiramdam ko nang marinig kong sabihin ito ng sister ko. Kalaunan, nanood ako ng isang video ng patotoong batay sa karanasan na nagbigay-liwanag sa puso ko at labis na pinalakas ang loob ko. Isang sipi ng mga salita ng Diyos na binanggit doon ang partikular na tumukoy nang direkta sa aking kalagayan. Sabi ng Makapangyarihang Diyos: “May ilang problema na hindi kayang lutasin ng mga tao. Halimbawa, maaaring madali kang kabahan kapag nakikipag-usap sa iba; kapag nahaharap sa mga sitwasyon, maaaring may sarili kang mga ideya at pananaw pero hindi mo malinaw na masabi ang mga ito. Lalo kang kinakabahan kapag maraming tao sa paligid; hindi malinaw ang iyong pagsasalita at nanginginig ang iyong mga labi. Ang ilang tao ay nauutal pa nga; para sa iba naman, kung may mga miyembro ng kabilang kasarian sa paligid, lalong hindi sila naiintindihan, sadyang hindi ninyo alam kung ano ang sasabihin o gagawin. Madali ba itong malampasan? (Hindi.) Sa loob ng maikling panahon, kahit papaano, hindi madali para sa iyo na malampasan ang kapintasang ito dahil parte ito ng iyong likas na mga kondisyon. Kung pagkatapos ng ilang buwan ng pagsasagawa ay kinakabahan ka pa rin, ang kaba ay magiging presyur, na negatibong makakaapekto sa iyo dahil natatakot kang magsalita, makipagkita sa mga tao, dumalo sa mga pagtitipon, o magbigay ng sermon dahil dito, at madadaig ka ng mga takot na ito. … Samakatuwid, kung kaya mong lampasan ang depektong ito, ang kapintasang ito, sa loob ng maiksing panahon, gawin mo. Kung mahirap itong lampasan, huwag ka nang mag-abala pa, huwag makipaglaban dito, at huwag hamunin ang iyong sarili. Siyempre, kung hindi mo malampasan ito, hindi ka dapat makadama ng pagkanegatibo. Kahit hindi mo ito kailanman malampasan sa buong buhay mo, hindi ka kokondenahin ng Diyos, dahil hindi ito ang iyong tiwaling disposisyon. Ang iyong pagkatakot sa harap ng mga tao, ang iyong nerbiyos at takot—ang mga pagpapamalas na ito ay hindi sumasalamin sa iyong tiwaling disposisyon; ang mga ito man ay likas sa iyo o dulot ng kapaligiran sa buhay kalaunan, sa pinakamalala, ito ay isang depekto, isang kapintasan ng iyong pagkatao. Kung hindi mo ito mababago pagkalipas ng mahabang panahon, o maging sa buong buhay mo, huwag mo itong pakaisipin, huwag hayaang pigilan ka nito, at hindi ka rin dapat maging negatibo dahil dito, dahil hindi mo ito tiwaling disposisyon; walang silbi na subukang baguhin o labanan ito. Kung hindi mo ito kayang baguhin, tanggapin mo ito, hayaan itong umiral, at ituring ito nang tama, dahil maaari kang umiral kasama ng depektong ito, ng kapintasang ito—ang pagkakaroon mo nito ay hindi nakakaapekto sa iyong pagsunod sa Diyos at paggawa ng mga tungkulin mo. Hangga’t kaya mong tanggapin ang katotohanan at gawin ang mga tungkulin mo sa pinakaabot ng iyong mga abilidad, maaari ka pa ring maligtas, hindi ito nakakaapekto sa iyong pagtanggap sa katotohanan at hindi nakakaapekto sa pagtatamo mo ng kaligtasan. Samakatuwid, hindi ka dapat madalas na mapigilan ng isang partikular na depekto o kapintasan sa iyong pagkatao, hindi ka rin dapat maging negatibo at panghinaan ng loob, o bumitiw pa nga sa iyong tungkulin at sa paghahangad sa katotohanan, at mawalan ng pagkakataong maligtas, dahil sa parehong dahilan. Ito ay lubos na hindi sulit; iyan ang gagawin ng isang hangal at mangmang na tao” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Sa pagninilay sa mga salita ng Diyos, naunawaan ko na ang pautal-utal na pagsasalita ay isang depekto at kapintasan ng tao, at hindi ito isang tiwaling disposisyon at hindi ito nakakaapekto sa paghahangad ng isang tao sa katotohanan o sa kanyang kaligtasan. Hindi ko maaaring hayaan ang sarili kong palaging malimitahan o maging negatibo dahil lang sa isang kapintasan, o kaya’y sumuko na sa paghahangad sa katotohanan, kung hindi, mawawala sa akin ang pagkakataon kong maligtas, at ito ay magiging isang pagpapakita ng kamangmangan at kahangalan. Pinagnilayan ko kung paano, sa loob ng napakaraming taon, dahil sa problema ko sa pautal-utal na pagsasalita, kahit na alam kong dapat akong magtapat at makipagbahaginan para makamit ang kaliwanagan at paggabay ng Diyos sa mga pagtitipon, natatakot akong mapansin ng mga kapatid ang aking pagkautal, kaya hindi ako nangahas na makipagbahaginan. Pagpunta ko sa Iglesia ng Chengdong, mas lalo pa akong nalimitahan ng pagkautal ko, at habang lalo akong natatakot na mapansin ito ng iba, lalo akong kinakabahan, at lalong lumalala ang pagkautal ko. Dahil dito, wala akong natagpuang anumang kasiyahan sa mga pagtitipon. Hindi ko sinuri o nilutas ang mga isyu at paghihirap na nararanasan ng mga lider at diyakono, at ang mga pagtitipon ay dali-daling tinatapos nang hindi naipapatupad nang maayos ang gawain. Madalas akong nalilimitahan ng pagkautal ko at hindi ako nangangahas na magtapat at makipagbahaginan sa mga pagtitipon. Hindi lamang ito nagdulot ng mga kawalan sa sarili kong buhay pagpasok kundi hindi rin ito nakatulong sa aking mga kapatid. Naantala rin nito ang gawain ng iglesia. Nakita ko kung gaano ako naging hangal at mangmang. Sabi ng Diyos: “Kung hindi mo ito mababago pagkalipas ng mahabang panahon, o maging sa buong buhay mo, huwag mo itong pakaisipin, huwag hayaang pigilan ka nito, at hindi ka rin dapat maging negatibo dahil dito, dahil hindi mo ito tiwaling disposisyon; walang silbi na subukang baguhin o labanan ito. Kung hindi mo ito kayang baguhin, tanggapin mo ito, hayaan itong umiral, at ituring ito nang tama, dahil maaari kang umiral kasama ng depektong ito, ng kapintasang ito—ang pagkakaroon mo nito ay hindi nakakaapekto sa iyong pagsunod sa Diyos at paggawa ng mga tungkulin mo. Hangga’t kaya mong tanggapin ang katotohanan at gawin ang mga tungkulin mo sa pinakaabot ng iyong mga abilidad, maaari ka pa ring maligtas, hindi ito nakakaapekto sa iyong pagtanggap sa katotohanan at hindi nakakaapekto sa pagtatamo mo ng kaligtasan.” Sa pagbabasa ng mga salita ng Diyos, gumaan ang pakiramdam ng puso ko at napuno ito ng lakas ng loob. Naisip ko kung paano, mula pa noong pagkabata, minamaliit ako at hinahamak dahil sa problema ko sa pautal-utal na pagsasalita. Madalas akong nalulugmok sa pakiramdam ng kababaan ng tingin sa sarili, iniisip na hindi ako kasing-husay ng iba. Pero hindi ako itinakwil ng Diyos at hinikayat pa nga Niya akong taimtim na hangarin ang katotohanan at kaligtasan. Naramdaman kong tunay na mahal ng Diyos ang mga tao, at sa wakas ay parang nabunutan ako ng tinik sa dibdib. Dahil hindi hinamak ng Diyos ang depekto ko, kinailangan ko itong harapin nang tama, at kahit na hindi na magbago ang depektong ito sa buong buhay ko, hindi ako dapat malimitahan nito. Sa halip, kinailangan kong magtuon sa paghahangad sa katotohanan at paggawa ng aking tungkulin nang maayos. Nang mapagtanto ko ang mga bagay na ito, lumapit ako sa harap ng Diyos at nanalangin, “O Diyos ko, nauunawaan ko na po ang Iyong layunin ngayon. Handa po akong harapin nang tama ang aking depekto at kapintasan at tumigil na sa pagrereklamo. Magpapasakop po ako at gagawin nang maayos ang aking tungkulin.”

Pagkatapos manalangin, nag-isip-isip pa ako, “Bakit palagi akong nalilimitahan ng pagkautal ko? Anong uri ng tiwaling disposisyon ang nagdudulot nito?” Pagkatapos ay naghanap ako ng mga salita ng Diyos para basahin. Sabi ng Makapangyarihang Diyos: “Sa halip na hanapin ang katotohanan, karamihan sa mga tao ay may kani-kanilang sariling mga adyenda. Napakahalaga para sa kanila ng sarili nilang mga interes, reputasyon, at ang posisyon o katayuang pinanghahawakan nila sa isip ng ibang tao. Ang mga bagay na ito lamang ang pinakaiingat-ingatan nila. Napakahigpit ng pagkapit nila sa mga bagay na ito at itinuturing ang mga ito bilang kanilang sariling buhay. At hindi gaanong mahalaga sa kanila kung paano sila ituring o itrato ng Diyos; sa ngayon, binabalewala nila iyon; sa ngayon, isinasaalang-alang lamang nila kung sila ang namumuno sa grupo, kung mataas ba ang tingin sa kanila ng ibang tao, at kung matimbang ba ang kanilang mga salita. Ang una nilang inaalala ay ang pag-okupa sa posisyong iyon. Kapag sila ay nasa isang grupo, ang ganitong uri ng katayuan, at ganitong mga uri ng oportunidad ang hanap ng halos lahat ng tao. Kapag masyado silang talentado, siyempre gusto nilang maging pinakamataas sa grupo; kung medyo may abilidad naman sila, gugustuhin pa rin nilang humawak ng mas mataas na posisyon sa grupo; at kung mababa ang hawak nilang posisyon sa grupo, pangkaraniwan lamang ang kakayahan at mga abilidad, gugustuhin din nilang maging mataas ang tingin sa kanila ng iba, hindi nila gugustuhing maging mababa ang tingin sa kanila ng iba. Sa reputasyon at dignidad nagtatakda ng limitasyon ang mga taong ito: Kailangan nilang panghawakan ang mga bagay na ito. Maaaring wala silang integridad, at hindi nila taglay ang pagsang-ayon ni pagtanggap ng Diyos, pero hinding-hindi maaaring mawala sa kanila ang respeto, katayuan, o paggalang na hinahangad nila mula sa iba—na siyang disposisyon ni Satanas. Pero walang kamalayan ang mga tao tungkol dito. Ang paniniwala nila ay dapat silang kumapit sa kapirasong reputasyong ito hanggang sa pinakahuli. Wala silang kamalay-malay na kapag ganap na tinalikdan at isinantabi ang mga walang kabuluhan at mabababaw na bagay na ito saka lamang sila magiging totoong tao. Kung iniingatan ng isang tao ang mga bagay na ito na dapat iwaksi bilang buhay, mawawala ang kanyang buhay. Hindi nila alam kung ano ang nakataya. … Nakuhanan ka na—ano na ngayon? Mataas na ang tingin sa iyo ng mga tao—ano naman ngayon? Iniidolo ka nila—ano naman ngayon? Pinatutunayan ba ng anuman dito na mayroon kang katotohanang realidad? Walang anumang halaga ang mga ito. Kapag kaya mong mapagtagumpayan ang mga bagay na ito—kapag wala ka nang pakialam sa mga ito, at hindi mo na nararamdamang mahalaga ang mga ito, kapag hindi na nakokontrol ng reputasyon, banidad, katayuan, at paghanga ng mga tao ang iyong mga saloobin at pag-uugali, lalong-lalo na kung paano mo gampanan ang iyong tungkulin—kung gayon, lalong magiging epektibo, at mas dalisay ang pagganap mo sa iyong tungkulin” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Mula sa paglalantad ng mga salita ng Diyos, napagtanto ko na gaano man kahusay ang abilidad o kakayahan ng isang tao, gusto ng lahat na hangaan sila ng iba. Sa pagbabalik-tanaw, nauutal na ako mula pa noong bata, at kahit ang sarili kong mga kapatid ay iniiwasan ako at minamaliit ako. At sa eskuwela, pinagtatawanan ako ng mga kaklase, kaya pakiramdam ko ay napakababa ko. Pagkatapos kong ikasal, kahit ang asawa ko at mga anak ay tinutuya ako, na lalo pang nakasakit sa aking pagpapahalaga sa sarili. Umiyak pa nga ako dahil sa sama ng loob. Sobra kong pinahahalagahan ang aking dangal! Naisip ko kung paano, mula pa noong pagkabata, naimpluwensiyahan ako ng mga satanikong lason tulad ng “Kailangan ng mga tao ang kanilang pagpapahalaga sa sarili, tulad ng pangangailangan ng puno sa balakbak nito,” at “Iniiwan ng tao ang kanyang pangalan saanman siya maglagi, tulad ng pagputak ng gansa saanman ito lumipad.” Partikular kong binigyang-pansin ang aking dangal. Dahil sa aking pagkautal, natatakot akong pagtawanan at maliitin, kaya madalas akong nalulugmok sa hindi matakas-takasang pakiramdam ng pagiging negatibo at pasakit. Hindi ako makapagbahagi ng dapat kong ibahagi sa mga pagtitipon o magawa nang maayos ang gawaing dapat kong ginawa. Pero hindi ako hinamak ng sambahayan ng Diyos o tinrato batay sa aking depekto. Sa halip, ipinagkatiwala sa akin ang mga tungkulin ng pamumuno at hinikayat akong maayos na hangarin ang katotohanan at kaligtasan. Hindi ba ito pagmamahal ng Diyos? Gayumpaman, ang labis kong pagkahumaling sa dangal ko ang pumigil sa akin na gawin ang mga tungkuling dapat kong ginawa. Hindi ba ito paghihimagsik laban sa Diyos? Sa katotohanan, kahit pa hangaan ako ng iba, wala itong halaga kung walang pagsang-ayon ng Diyos. Ang paghahangad ng reputasyon at katayuan ay hindi kailanman makapagpapabago sa aking buhay disposisyon, at sa halip, lalo lang akong gagawing negatibo nito, at sa huli, itataboy ako at ititiwalag ng Diyos dahil sa hindi paggawa ng aking mga tungkulin nang maayos. Nang mapagtanto ko ito, nakaramdam ako ng takot at pagkakonsensiya. Hindi ko kailanman naisip na ang pagkakalugmok sa dangal at katayuan ay maaaring magdulot ng gayon kaseryosong mga kahihinatnan. Mula noon, gusto ko nang bitiwan ang dangal at katayuan, tratuhin nang tama ang aking pagkautal, at normal na makipagbahaginan sa aking mga kapatid.

Isang araw, tinatalakay ko ang isang gawain kasama ang aking kapareha at muli akong kinabahan. Natatakot ako sa kung ano ang iisipin niya sa akin kung magsisimula akong mautal. Nabanggit na niya dati na humihinto ako sa pagsasalita sa kalagitnaan ng pangungusap, at dahil hindi pa kami matagal na magkatrabaho, hindi niya alam ang tungkol sa aking pagkautal. Naisip ko, “Kung hihinto na naman ako sa kalagitnaan ng pangungusap, hindi kaya niya ako iwasan?” Habang nagsasalita ako, bigla akong natigilan at huminto sa pagsasalita. Sabi ng sister, “Bakit ka ba lagi ka humihinto sa kalagitnaan ng pangungusap? Hindi mo ba kayang ipahayag nang malinaw ang sarili mo?” Naisip ko, “Iiwasan na kaya ako ng sister ngayon?” Medyo nakaramdam ako ng pagkapigil. Noong sandaling iyon, napagtanto kong mali ang iniisip ko, at tahimik akong nanalangin sa Diyos sa puso ko, “O Diyos, natatakot akong mamaliitin ako ng sister ko dahil sa aking pagkautal. Ayaw ko nang malimitahan pa nito. Pakiusap, gabayan Mo po akong tratuhin nang tama ang aking depekto.” Pagkatapos manalangin, naalala ko ang isang sipi ng mga salita ng Diyos na nabasa ko dati, kaya binasa ko itong muli. Sabi ng Makapangyarihang Diyos: “Hangga’t kaya mong magsikap na matamo ang katotohanan, at kaya mong gawin ang iyong tungkulin nang buong puso mo, nang buong lakas mo, at nang buong isip mo nang ayon sa mga prinsipyo, at sinsero ang puso mo, at hindi ka nagiging pabasta-basta sa Diyos, may pag-asa kang maligtas. Kung sasabihin ng isang tao, ‘Tingnan mo nga kung gaano ka kawalang silbi at kamahiyain. Kinakabahan ka na kahit kaunting salita lang ang sinasabi mo, at namumula ang buong mukha mo,’ kung gayon ay dapat mong sabihin, ‘Mahina ang kakayahan ko at hindi ako mahusay sa pagsasalita. Kung palalakasin mo ang loob ko, magkakaroon ako ng lakas ng loob na magsanay sa pagsasalita.’ Huwag mong isipin na wala kang kwenta, o na kahiya-hiya ka. Dahil alam mo na ang mga ito ang mga depekto at problema sa iyong pagkatao, dapat mong harapin ang mga ito at tanggapin ang mga ito. Huwag maapektuhan sa anumang paraan dahil sa mga ito. Tungkol naman sa kung kailan magbabago ang mga depekto at kapintasang ito, huwag mong alalahanin iyon. Tumuon ka lang sa pamumuhay at paggawa sa tungkulin mo nang normal sa ganitong paraan. Kailangan mo lang tandaan: Ang mga depekto at kapintasang ito ng pagkatao ay hindi mga negatibong bagay o mga tiwaling disposisyon. At hangga’t ang mga ito ay hindi mga tiwaling disposisyon, hindi makakaapekto ang mga ito sa paggampan mo ng iyong tungkulin o sa iyong pagsisikap na matamo ang katotohanan, at lalong hindi makakaapekto ang mga ito sa iyong pagtatamo ng kaligtasan; siyempre, ang mas mahalaga ay hindi makakaapekto ang mga ito sa kung paano ka tinitingnan ng Diyos. Hindi ba’t napapanatag ang isip mo dahil doon?” (Ang Salita, Vol. VII. Ukol sa Paghahangad sa Katotohanan. Paano Sikaping Matamo ang Katotohanan (3)). Talagang naantig ako at nabigyang-inspirasyon nang mabasa ko ang siping ito ng mga salita ng Diyos, lalo na nang sabihin ng Diyos: “Kailangan mo lang tandaan: Ang mga depekto at kapintasang ito ng pagkatao ay hindi mga negatibong bagay o mga tiwaling disposisyon. At hangga’t ang mga ito ay hindi mga tiwaling disposisyon, hindi makakaapekto ang mga ito sa paggampan mo ng iyong tungkulin o sa iyong pagsisikap na matamo ang katotohanan, at lalong hindi makakaapekto ang mga ito sa iyong pagtatamo ng kaligtasan; siyempre, ang mas mahalaga ay hindi makakaapekto ang mga ito sa kung paano ka tinitingnan ng Diyos. Hindi ba’t napapanatag ang isip mo dahil doon?” Ang aking depekto at kapintasan ay hindi isang negatibong bagay, ni hindi ito isang tiwaling disposisyon, at basta’t masigasig kong hinahangad ang katotohanan at ginagawa ang aking mga tungkulin ayon sa mga prinsipyo, gagabayan ako ng Diyos. Hindi na ako dapat pang malimitahan ng pagkautal ko. Anuman ang maaaring isipin ng mga kapatid, kailangan kong magtapat at sabihin ang tungkol sa aking depekto, at hindi ako dapat mahiya, lalo na ang malimitahan. Kailangan ko itong harapin nang tama. Kaya, sinabi ko sa sister, “Mula pa noong bata ay nauutal na ako. Susubukan kong magsalita nang mas dahan-dahan sa hinaharap at kumpletuhin ang aking mga pangungusap para maunawaan ako ng iba.” Pagkasabi nito, hindi na ako nakaramdam ng pagkapigil.

Kalaunan, kapag nagbabasa ako ng mga salita ng Diyos sa mga pagtitipon at natitigilan ako, dahan-dahan akong nagbabasa. Minsan kapag kinakabahan ako at nagsisimulang mautal, humihinto ako sandali, inaayos ang aking kaisipan, at pagkatapos ay nagpapatuloy sa pagsasalita. Nakatulong ito sa akin nang kaunti. Ang mga salita ng Diyos ang gumabay sa akin para maunawaan nang tama ang depektong ito. Hindi na ako nalilimitahan nito at sa wakas ay malaya na ang pakiramdam ko. Salamat sa Diyos!


97. Hindi Na Ako Nag-aalala Tungkol sa Trabaho ng Anak Kong Lalaki

Ni Wang Han, Tsina

Mayroon akong tatlong ate. Sila at ang mga asawa nila ay pawang nagtatrabaho sa mga kagawaran ng gobyerno. Ang ilan ay mga tagapangulo ng People’s Political Consultative Conference, habang ang iba naman ay mga lider o mga pangunahing opisyal sa mga ahensya ng gobyerno. Kinaiinggitan sila ng mga tao at mataas ang tingin sa kanila. Sinasabi ng lahat ng tagalabas, “Tingnan mo ang mga ate mo. Mas magaling ang bawat isa kaysa sa nauna!” Sa tuwing naririnig ko ang mga ganitong bagay, medyo nakakaramdam ako ng lungkot sa puso ko. Napakagagaling ng mga ate ko, pero kami ng asawa ko ay mga tauhan lang sa pangkalahatang pamamahala sa isang kompanya, na walang kapangyarihan o impluwensya. Sobrang hiyang-hiya talaga ako, at hindi ko maitaas ang noo ko sa harap ng ibang tao. Nagsimula akong mag-isip, “Wala na akong mararating sa buhay na ito. Kailangan kong ibuhos ang pag-asa ko sa anak kong lalaki, umaasang paglaki niya, siguradong makakahanap siya ng magandang trabaho. Kahit papaano, kung hindi man siya maging lingkod-bayan, dapat makapasok siya sa isang ahensya ng gobyerno o pampublikong institusyon. Kung magagawang mamukod-tangi ng anak ko at makakahanap ng disenteng trabaho, magiging malaking karangalan ko rin iyon.” Kasisimula pa lang ng anak ko sa elementarya nang magsimula akong magplano para sa kanya. Noong panahong iyon, may isang pribadong paaralan na nag-aalok ng mas magandang kalidad ng edukasyon. Gumamit ako ng koneksyon at gumastos para makapasok doon ang anak ko. Sa kasamaang-palad, medyo binigo ako ng anak ko. Hindi lang siya hindi nagsikap mag-aral, kundi madalas pa siyang lumiliban sa klase. Palagi siyang nakikipagsagutan sa mga guro, at kalaunan, ayaw na nga niyang pumasok sa eskuwela. Nagsimula akong mag-alala na kung hindi siya papasok sa eskuwela, magiging patapon ang buhay niya. Magkakaroon pa ba siya ng magandang kinabukasan pagkatapos niyon? Madalas kong sabihin sa kanya, “Kailangan mong mag-aral nang mabuti. Pagkatapos, sa hinaharap, kapag nakapasok ka sa magandang unibersidad at nakahanap ng magandang trabaho, magiging sobrang respetado ka. Nasa unibersidad na lahat ang mga nakakatanda mong pinsan. Kung hindi ka mag-aaral nang mabuti, sa hinaharap, kailangan mong magtrabaho nang mabigat, at habambuhay kang mamaliitin ng mga tao.” Pero ayaw makinig ng anak ko, at madalas siyang nagtatago sa akin. Pagkauwi niya galing eskuwela, kakain siya nang kaunti pagkatapos ay pupunta sa kuwarto niya, sasabihing kailangan niyang gawin ang takdang aralin niya. Gusto ko sanang kausapin siya tungkol sa pag-aaral niya, pero hindi niya ako pinapansin. Naisip ko, “Kung ako, bilang nanay mo, hahayaan ka lang kumilos nang ganito at hindi ka didisiplinahin, magtatagumpay ka ba sa hinaharap?” Isinulat ko ang mga pag-aalala at agam-agam ko, at binigyan ko siya ng seryoso at sinserong payo. Pero sadyang ayaw makinig ng anak ko, at patuloy pa rin siyang regular na lumiliban sa klase. Natakot akong baka matuto siya ng masasamang gawi sa lipunan, kaya nakiusap ako sa iba para maipasok siya sa militar. Umasa akong makakapasok siya sa isang paaralang militar. Kung magiging opisyal siya ng militar sa hinaharap, maganda iyon. Sa ganoong paraan, kung may magtanong man kalaunan, “Ano ang trabaho ng anak mo?” Masasabi ko nang may kumpiyansa, “Opisyal ng militar ang anak ko.” Kaya naman, ipinadala ko siya sa militar noong labinlimang taong gulang siya. Pagkatapos ng tatlong taon niyang serbisyo, gusto ko sanang gumamit ng koneksyon para ipadala siya sa paaralang militar para sa karagdagang pagsasanay, pero hindi siya pumayag at determinado siyang umalis sa serbisyo militar. Sinubukan ko ang lahat ng paraan para kumbinsihin siya, halos mapudpod na ang balat sa labi ko pero wala ring nangyari, pero pinili pa rin niyang umalis sa serbisyo militar. Pagbalik niya, itinalaga siya sa departamento ng riles para maging isang ordinaryong manggagawa. Sa harap ng ganitong trabaho, talagang hindi ako kuntento. Ang mga anak ng mga ate ko ay pawang tinahak ang landas ng pagiging opisyal sa gobyerno. Mayroon silang mga kagalang-galang at prestihiyosong trabaho, malaki ang kinikita, at mataas ang tingin sa kanila ng mga tao saanman sila magpunta. Pero nang tingnan ko ang sarili kong anak, wala siyang magandang edukasyon at walang magandang trabaho. Paano ba siya naging sobrang nakakadismaya? Hindi ba’t ginawa ko ang lahat para sa kapakanan niya? Paanong hindi niya maunawaan? Noong panahong iyon, madalas akong umiiyak nang palihim, at pakiramdam ko’y wala akong mukhang maihaharap sa mga tao. Talaga bang kasing-karaniwan at kasing-kaawa-awa ng buhay ko ang magiging buhay ng anak ko? Kung malalaman ito ng mga taong kilala ako, ano na lang ang sasabihin nila tungkol sa akin o kung paano nila ako kukutyain kapag nakatalikod ako! Hindi. Tingin ko’y hindi ito maaaring magpatuloy nang ganito. Kailangan kong humanap ng paraan para mailipat sa magandang trabaho ang anak ko. Hindi ko puwedeng hayaan siyang maging ordinaryong manggagawa lang habambuhay! Nagsimula akong humanap ng mga koneksyon kung saan-saan. Tumulong din ang mga ate ko sa pakikipag-ugnayan sa ilang tanggapan, pero sa huli, walang nangyari dahil sa kakulangan ng anak ko sa edukasyon. Pinag-isipan kong mabuti ang tungkol sa trabaho ng anak ko, hanggang sa puntong labis akong nalungkot. Pinayuhan ako ng buong pamilya ko na hayaan na lang ang mga bagay-bagay, pero hindi ako handang sumuko. Pagkatapos ay pinilit ko ang asawa kong humingi ng tulong sa iba para humanap ng koneksyon na makapagtatalaga ng trabaho para sa anak ko. Sobra akong nag-alala at malaki ang nagastos ko, pero sa huli, hindi ko pa rin nakuhanan ng bagong trabaho ang anak ko. Dahil sa hindi pagkakahanap ng disenteng trabaho para sa anak ko, hindi ko siya pinapasok sa trabaho sa loob ng tatlong taon—pinaghintay ko lang siya sa bahay. Pagkatapos, lalo pang napariwara ang anak ko. Araw-araw, kung hindi siya naglalaro, nasa labas siya para kumain, uminom, at magsaya. Noong mga araw na iyon, ang tanging naiisip ko lang ay kung paano makakakuha ng disenteng trabaho ang anak ko. Hindi ako makakain o makatulog nang maayos dahil dito, at naging mahirap at nakakapagod ang buhay ko. Noong panahong labis akong nag-aalala at pakiramdam ko’y wala nang paraan para makasulong ako, dumating sa akin ang ebanghelyo ng Makapangyarihang Diyos. Pagkatapos kong tanggapin ang gawain ng Makapangyarihang Diyos sa mga huling araw, madalas akong nakikipagtipon at gumagawa ng mga tungkulin kasama ang mga kapatid ko. Sa paggawa nito, nakaramdam ako ng kaligayahan at kalayaan. Gayumpaman, kapag wala akong ginagawa, hindi ko mapigilang mag-alala tungkol sa trabaho ng anak ko.

Isang araw, nabasa ko ang mga salitang ito ng Diyos: “Kapag ang isang tao ay nililisan ang kanyang mga magulang at nagsasarili, ang panlipunang mga kondisyon na kakaharapin niya, at ang uri ng trabaho o karera na makukuha niya ay kapwa iniaatas ng kapalaran at walang kinalaman sa kanyang mga magulang. May ilang tao na pumipili ng isang magandang kurso sa kolehiyo at pagkatapos ay nakakatagpo ng isang kasiya-siyang trabaho pagkaraang makapagtapos at gumagawa ng matagumpay na unang hakbang sa paglalakbay sa kanilang mga buhay. May ilang tao na natututo at nagiging dalubhasa sa maraming iba’t ibang kasanayan ngunit kailanman ay hindi makahanap ng trabaho na angkop sa kanila o hindi kailanman makahanap ng posisyon, lalo na ng isang karera; sa simula ng kanilang paglalakbay sa buhay, natatagpuan nila ang kanilang mga sarili na nahahadlangan sa bawat liko, dinadagsa ng mga ligalig, madilim ang hinaharap at walang katiyakan ang kanilang mga buhay. Ang ilang tao ay masigasig sa kanilang pag-aaral, ngunit halos napapalampas ang lahat ng kanilang mga pagkakataon na makatanggap ng mas mataas na pinag-aralan; tila itinadhanang kailanman ay hindi magtamo ng tagumpay at ang kanilang kauna-unahang hangarin sa paglalakbay sa kanilang buhay ay nililipad ng hangin. Hindi alam kung ang daraanan ay patag o mabato, nararamdaman nila sa kauna-unahang pagkakataon kung gaano kapuno ng mga pagbabago ang tadhana ng tao, kung kaya’t itinuturing ang buhay nang may pag-asa at pangamba. May ilang tao, kahit hindi gaanong nakapag-aral, ay nakapagsusulat ng mga aklat at nakapagtatamo ng kaunting katanyagan; ang ilan, bagaman halos ganap na walang pinag-aralan, ay kumikita ng pera mula sa negosyo at dahil doon ay nasusuportahan ang kanilang mga sarili…. Anumang trabaho ang pinipili ng isang tao, paano man siya naghahanap-buhay: may anumang kontrol ba ang mga tao kung gumagawa man sila ng tamang pagpili o maling pagpili sa mga bagay na ito? Sumasang-ayon ba ang mga bagay na ito sa kanilang mga pagnanais at kapasyahan? Karamihan sa mga tao ay nagnanais ng mga sumusunod: na mabawasan ang kanilang pagtatrabaho at kumita nang mas malaki, na hindi magtrabaho sa ilalim ng araw at ng ulan, manamit nang maganda, magningning at kuminang sa lahat ng dako, pangibabawan ang iba, at magdala ng karangalan sa kanilang mga ninuno. Umaasam ang mga tao na maging perpekto, subalit kapag ginawa na nila ang mga unang hakbang sa paglalakbay sa kanilang mga buhay, unti-unti nilang naiintindihan kung gaano kaimperpekto ang tadhana ng tao, at sa kauna-unahang pagkakataon ay tunay nilang nauunawaan ang katunayan na, bagaman maaaring makagawa ang isang tao ng mapangahas na mga plano para sa sariling kinabukasan at bagaman ang isang tao ay maaaring magtanim sa isip ng mapangahas na mga pantasya, walang sinuman ang may kakayahan o may kapangyarihan na isakatuparan ang kanyang sariling mga pangarap, at walang sinuman ang nasa posisyon na kontrolin ang kanyang sariling kinabukasan. Palaging magkakaroon ng ilang agwat sa pagitan ng mga pangarap ng isang tao at sa mga realidad na dapat niyang harapin; ang mga bagay ay hindi kailanman ayon sa ninanais ng isang tao, at sa harap ng ganoong mga realidad ay hindi kailanman makakamit ng mga tao ang kasiyahan o katiwasayan. May ilang tao na gagawin ang anumang maaaring gawin, magpupunyagi nang husto at gagawa ng malalaking sakripisyo para sa kapakanan ng kanilang mga hanapbuhay at hinaharap, sa pagtatangka na baguhin ang kanilang sariling kapalaran. Subalit sa katapusan, kahit na matupad nila ang kanilang mga pangarap at ninanais sa pamamagitan ng kanilang sariling pagsisikap, hindi nila kailanman mababago ang kanilang mga kapalaran, at gaano man kasidhi nilang subukin, hindi nila kailanman malalampasan ang naitakda na sa kanila ng tadhana. Kahit ano pa ang mga pagkakaiba sa abilidad, talino, at determinasyon, ang mga tao ay pantay-pantay lahat sa harap ng tadhana, na hindi tumitingin sa pagkakaiba ng malaki o maliit, ng mataas o mababa, ng pinaparangalan o hinahamak. Ang pinagsisikapang hanapbuhay, ang ginagawa ng isang tao upang kumita, at kung gaano karami ang natitipong kayamanan ng isang tao sa buhay ay hindi napagpapasyahan ng sariling mga magulang, ng sariling mga talento, ng sariling mga pagpupunyagi o sariling mga ambisyon, sa halip ay paunang itinakda ng Lumikha” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Ilang beses kong binasa ang siping ito. Habang lalo ko itong binabasa, lalo kong nararamdaman na talagang totoo ang sinabi ng Diyos. Gaya nga ng sinasabi sa mga salita ng Diyos, palagi akong may sariling mga ideya at plano, at umaasang makakakuha ng magandang trabaho ang anak ko, na may respeto at katanyagan. Gayumpaman, wala sa mga ito ang maisasakatuparan sa pamamagitan lamang ng pagpaplano ng mga tao, dahil ang Diyos ang may kataas-taasang kapangyarihan sa lahat ng ating mga kapalaran, at Siya ang nagsasaayos ng mga ito. Hindi natin makakamit ang ating mga nais sa pamamagitan lamang ng pag-asa sa sarili nating mga pagsisikap at pagpupunyagi. Napakalaki ng ginastos ko para mapag-aral ang anak ko sa isang pribadong paaralan noong bata pa siya. Lahat ng iyon ay para mag-aral siyang mabuti at magkaroon ng magandang trabaho at magandang kinabukasan sa hinaharap. Pero sadyang ayaw niyang makinig at madalas siyang lumiliban sa klase. Seryoso at sinsero ko siyang tinuruan, pero hindi lang siya hindi nakinig sa akin, kundi palagi pa niya akong iniiwasan. Kalaunan, ipinadala ko siyang muli sa militar, umaasang sa hinaharap ay makakapasok siya sa paaralang militar at magiging isang opisyal. Gayumpaman, hindi pa rin siya nakinig sa akin at nagpumilit na umalis sa serbisyong militar, at naging ordinaryong manggagawa sa riles bilang resulta. Hindi ako handang hayaan na lang ang mga bagay-bagay, dahil napakalayo ng trabaho ng anak ko sa mga inaasahan ko. Naghanap ako kung saan-saan, ginamit ang mga koneksyon ko at sinubukang maghanap ng mga kapit, at handa akong magbayad ng anumang halaga para mailipat ang anak ko sa minimithing trabaho. Pero pagkatapos ng ilang taong labis na paghihirap, at paggugol ng napalaking halaga ng pera at pagsisikap, sa huli ay hindi pa rin natupad ang aking mga nais. Mula sa mga salita ng Diyos, naunawaan ko na kung anong mga trabaho ang gagawin ng isang tao sa buong buhay niya ay hindi napagpapasyahan ng kanyang pagsisikap, ambisyon, o pagnanais. Matagal nang isinaayos ng Diyos kung anong mga trabaho ang gagawin ng isang tao sa buhay na ito at kung ano ang kanyang tadhana. Hindi ako ang magpapasya kung anong trabaho ang magagawa ng anak ko at kung ano ang kanyang magiging kinabukasan. Itinakda na ito ng Diyos. Gaano man karami ang ginawa kong plano o ang pakiusap ko sa mga tao na gamitin ang kanilang mga koneksyon, walang silbi ang lahat ng ito; lahat ay walang kabuluhan. Hindi lang naging nakakapagod ang pamumuhay nang ganito, pinalaki ko rin ang anak ko para maging pariwara. Nang maunawaan ko ito, nanalangin ako sa Diyos. Handa akong ipagkatiwala ang anak ko sa Diyos at magpasakop sa mga pamamatnugot at pagsasaayos ng Diyos. Pagkatapos kong manalangin, mas gumaan ang pakiramdam ko.

Kalaunan, dalawang katrabaho mula sa pinagtatrabahuhan ng anak ko ang pumunta sa aming bahay para alamin kung ano ang nangyayari. Sinabi nila na ilang taon nang hindi nagtatrabaho ang anak ko, at kung magpapatuloy siya nang ganito, awtomatiko na siyang matatanggal sa trabaho. Nang marinig ko ang balitang ito, muli akong naguluhan sa loob-loob ko, “Magiging ordinaryong manggagawa na lang ba habambuhay ang anak ko sa hinaharap?” Hindi ko pa rin ito matanggap, kaya tinanong ko ang anak ko, “Kung babalik ka sa trabaho ngayon, sa hinaharap, manggagawa ka na lang. Ano ba ang gusto mong gawin?” Hindi ko inaasahan, pero pumayag ang anak kong pumasok sa trabaho. Noong mga oras na iyon, naisip ko ang mga salitang ito ng Diyos: “Walang iba pang obhetibong mga kondisyon ang makakaimpluwensiya sa misyon ng isang tao, na itinadhana ng Lumikha. Ang lahat ng tao ay umaabot sa hustong pag-iisip ayon sa kanilang partikular na kinalakhang mga kapaligiran; pagkatapos, unti-unti, sa bawat hakbang, tumutungo sila sa kanilang sariling mga landas sa buhay at tinutupad ang mga tadhana na plinano para sa kanila ng Lumikha. Sa likas na paraan at nang hindi sinasadya ay pumapasok sila sa malawak na karagatan ng sangkatauhan at inaako ang sarili nilang mga papel sa buhay, kung saan ay sinisimulan nila ang pagtupad sa kanilang mga responsabilidad bilang mga nilalang para sa kapakanan ng pagtatadhana ng Lumikha, para sa kapakanan ng Kanyang kataas-taasang kapangyarihan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi III). Naisaayos na ng Diyos ang kapalaran ng aking anak, pati na kung anong mga trabaho ang gagawin niya sa buong buhay niya. Ngayon, malaki na ang anak ko at dapat ko na siyang bitiwan. Dahil handa siyang pumasok sa trabaho, dapat ko siyang hayaan. Hindi nagtagal, pumasok na sa trabaho ang anak ko sa kanyang pinagtatrabahuhan.

Lumipas ang ilang taon nang napakabilis. Bagama’t medyo nabitiwan ko na nang kaunti ang isyu tungkol sa trabaho ng anak ko, pero sa tuwing Bagong Taon ng mga Tsino at iba pang mga pista opisyal, kapag nagsasama-sama ang buong pamilya, at naririnig kong pinag-uusapan ng mga ate ko kung gaano naging matagumpay ang kani-kanilang mga anak na lalaki, nasisiraan ako ng loob. Palagi kong pakiramdam na mas mababa ako sa kanila, at hindi ako makasingit sa usapan. May kung anong hindi ko mailarawang pakiramdam sa puso ko. Nanalangin ako sa Diyos, “Mahal kong Diyos, mula sa Iyong mga salita, naunawaan ko na Ikaw ang may kataas-taasang kapangyarihan sa mga tadhana ng mga tao. Pero bakit, kapag naririnig kong pinag-uusapan ng mga ate ko ang mga tagumpay ng kani-kanilang mga anak na lalaki, nalulungkot ako, na para bang mas mababa ako sa kanila? Mahal kong Diyos, nawa’y gabayan Mo ako para maunawaan ko ang sarili kong mga problema.”

Isang araw sa panahon ng aking mga debosyonal, nabasa ko ang mga salitang ito ng Diyos: “Sa katunayan, gaano man katayog ang mga mithiin ng tao, gaano man kamakatotohanan ang mga pagnanais ng tao o gaano man maaaring kaangkop ang mga ito, ang lahat ng ninanais matamo ng tao, ang lahat ng hinahanap ng tao, ay hindi mapaghihiwalay na nauugnay sa dalawang salita. Ang dalawang salitang ito ay lubhang mahalaga sa buhay ng bawat tao, at ang mga ito ay mga bagay na binabalak na ikintal ni Satanas sa tao. Ano ang dalawang salitang ito? Ang mga ito ay ‘kasikatan’ at ‘pakinabang.’ Gumagamit si Satanas ng isang napakabanayad na paraan, isang paraan na lubos na naaayon sa mga kuru-kuro ng mga tao, at na hindi masyadong agresibo, para magdulot sa mga tao na tanggapin nila nang hindi nila namamalayan ang mga gawi at batas nito upang manatiling buhay, makagawa ng mga layon sa buhay at direksyon sa buhay, at magtaglay ng mga adhikain sa buhay. Gaano man tila kataas pakinggan ang mga salitang ginagamit ng mga tao para pag-usapan ang mga adhikain nila sa buhay, ang mga adhikain na ito ay mahigpit na nauugnay sa ‘kasikatan’ at ‘pakinabang.’ Ang lahat ng hinahabol ng sinumang dakila o sikat na tao—o, sa katunayan, ng sinumang tao—sa buong buhay niya ay nauugnay lang sa dalawang salitang ito: ‘kasikatan’ at ‘pakinabang.’ Iniisip ng mga tao na sa sandaling magkaroon sila ng kasikatan at pakinabang, may kapital sila na magagamit nila para magtamasa ng mataas na katayuan at malaking kayamanan, at upang magsaya sa buhay. Iniisip nila na sa sandaling mayroon na silang kasikatan at pakinabang, may kapital na silang magagamit para maghangad ng kasiyahan at makibahagi sa walang-pakundangang pagtatamasa ng laman. Alang-alang sa kasikatan at pakinabang na ito na ninanais nila, ang mga tao ay kusang-loob, hindi man namamalayan, na ibinibigay kay Satanas ang kanilang mga katawan, puso, at maging ang lahat ng mayroon sila, kasama na ang kanilang kinabukasan at kapalaran. Ginagawa nila ito nang walang pag-aatubili, ni wala ni isang sandali ng pagdududa, at hindi kailanman natutunan na bawiin ang lahat ng minsang mayroon sila. Mapapanatili ba ng mga tao ang anumang kontrol sa kanilang mga sarili sa sandaling isuko na nila ang kanilang sarili kay Satanas at maging tapat dito sa ganitong paraan? Tiyak na hindi. Sila ay ganap at lubos na kontrolado ni Satanas. Sila ay ganap at lubos na nalugmok sa isang putikan, at hindi magawang mapalaya ang kanilang mga sarili” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Mula sa mga salita ng Diyos, naunawaan ko na sumasama ang loob ko kapag nakikita kong pinupuri ng mga ate ko kung gaano katagumpay ang kanilang mga anak dahil masyado kong pinapahalagahan ang kasikatan at pakinabang. Namumuhay pala ako ayon sa mga maling kaisipan at pananaw na itinanim ni Satanas sa mga tao, tulad ng “Nagsusumikap ang tao na umangat; dumadaloy ang tubig pababa,” at “Gawing pakay na mamukod-tangi at magpakahusay.” Naniwala akong kapag may kasikatan at pakinabang ako, magkakaroon na ako ng lahat, at kaiinggitan ako at tataas ang tingin sa akin saanman ako magpunta, at matatamasa ko ang katanyagan. Akala ko’y makakatayo ako nang taas-noo sa harap ng iba, at makakapagsalita nang may kumpiyansa. Akala ko’y sa pamumuhay lamang sa ganitong paraan ako magkakaroon ng dignidad. Nang makita kong ang mga ate ko at ang kanilang mga asawa ay pawang mga iginagalang na tao, at mataas ang tingin sa kanila saanman sila magpunta, labis akong nainggit, at ginusto kong maging katulad nila. Gusto kong maging mataas ang tingin sa akin at magtamasa kapwa ng kasikatan at pakinabang. Nang hindi ko makamit ang mga nais ko, ibinuhos ko ang aking pag-asa sa anak ko, umaasang makakakuha siya ng disenteng trabaho. Sa ganitong paraan, makakapagtaas-noo ako at mamumuhay nang may katanyagan. Para dito, handa akong magbayad ng anumang halaga para linangin ang anak ko. Gayumpaman, hindi nangyari ang mga bagay ayon sa nais ko. Sadyang hindi nakinig sa akin ang anak ko at nauwi sa pagiging isang manggagawa. Nang makita kong walang nagyari sa inaasahan ko, nakaramdam ako ng matinding dalamhati. Palagi kong pakiramdam na hindi ko maitaas ang ulo ko sa harap ng iba, at araw-araw akong namumuhay sa pagdurusa. Ayaw kong makitang mamuhay ang anak ko nang isang karaniwan at hindi kapansin-pansing buhay, at gumastos ako ng pera at gumamit ako ng mga koneksyon para mailipat sa bagong trabaho ang anak ko. Sa huli, malaki ang nagastos ko pero pa rin hindi ako nagtagumpay na makuhanan siya ng bagong trabaho. Araw-araw, nasa bahay lang ang anak ko na walang ginagawa at naging walang silbi. Nagdusa ako sa paghahangad ng kasikatan at pakinabang, inaalala ko lang ang sarili kong reputasyon at mga interes. Hindi ko man lang isinaalang-alang ang nararamdaman ng anak ko, at ipinilit ko sa kanya ang mga pangarap na hindi ko mismo nagawang matupad. Bukod sa nahadlangan ko ang kinabukasan ng anak ko, namumuhay din ako sa matinding paghihirap. Ang lahat ng mga satanikong kaisipan at pananaw na ito ay wala nang ibang nagagawa sa tao kundi ang magdala ng pinsala sa kanila. Para itong mga hindi nakikitang tanikala, na mahigpit akong iginagapos, na ginagawa akong handang gumugol ng oras at pagsisikap para sa mga ito kahit na ginagawa lang nila akong hangal. Napakahangal ko talaga! Nang maunawaan ko ito, para bang biglang nakalas ang isang buhol na matagal nang nasa puso ko. Kung hindi dahil sa gabay ng mga salita ng Diyos, malulubog sana ako nang husto sa kumunoy ng paghahangad ng kasikatan at pakinabang, na hindi ko magawang maialis ang sarili ko. Nagpasalamat ako sa gabay ng mga salita ng Diyos! Mayroon na akong kaunting pagkaunawa ngayon sa sarili kong mga maling paghahangad noon, at medyo nakikilatis ko na ang mga paraan kung paano ginagawang tiwali ni Satanas ang mga tao. Ayaw ko nang mamuhay pa ayon sa mga kaisipan at pananaw ni Satanas, at nagpasyang tigilan na ang pakikialam sa trabaho ng anak ko.

Pagkatapos niyon, nabasa ko ang isang sipi ng mga salita ng Diyos at natutuhan ko kung paano tratuhin nang tama ang trabaho ng anak ko. Sabi ng Makapangyarihang Diyos: “Inorden ng Diyos na maging isang ordinaryong manggagawa ang isang tao, at sa buhay na ito, magagawa lamang niyang kumita ng kaunting sahod para pakainin at bihisan ang kanyang sarili, ngunit iginigiit ng kanyang mga magulang na siya ay maging tanyag, mayaman, mataas na opisyal, pinaplano at isinasaayos ang mga bagay-bagay para sa kanyang kinabukasan bago pa siya umabot sa hustong gulang, binabayaran ang iba’t ibang uri ng halaga, sinusubukang kontrolin ang kanyang buhay at kinabukasan. Hindi ba’t kahangalan iyon? (Oo.) … wala namang magulang na nagnanais na makitang nanlilimos ang kanilang mga anak. Gayunpaman, hindi nila kinakailangang igiit na umasenso ang kanilang mga anak at maging mataas na opisyal o prominenteng tao sa mataas na antas ng lipunan. Ano ba ang maganda sa pagiging nasa mataas na antas ng lipunan? Ano ba ang maganda sa pag-asenso? Masalimuot ang mga iyon, hindi maganda. Maganda bang maging tanyag na tao, dakila, superman, o isang taong may posisyon at katayuan? Ang buhay ay pinakamaginhawa kapag isa kang ordinaryong tao. Ano ba ang masama sa pamumuhay nang medyo mas salat, mas mahirap, mas nakakapagod, nang medyo mas pangit ang mga pagkain at damit? Sa pinakamababa, isang bagay ang natitiyak, sapagkat hindi ka namumuhay sa mga kalakarang panlipunan ng mataas na antas ng lipunan, kahit papaano, hindi ka gaanong magkakasala at mababawasan ang mga bagay na ginagawa mo para labanan ang Diyos. Bilang isang ordinaryong tao, hindi ka mahaharap sa napakalaki o madalas na tukso. Bagamat magiging medyo mas mahirap ang buhay mo, hindi naman mapapagod ang iyong espiritu. Isipin mo, bilang isang manggagawa, ang kailangan mo lang alalahanin ay tiyakin na makakakain ka ng tatlong beses sa isang araw. Iba ang sitwasyon kapag ikaw ay isang opisyal. Kailangan mong makipaglaban, at hindi mo malalaman kung kailan darating ang araw na hindi na tiyak ang iyong posisyon. At hindi pa iyon doon natatapos, hahanapin ka ng mga taong sinalungat mo at pagbabayarin ka nila, at parurusahan ka nila. Sobrang nakakapagod ang buhay ng mga tanyag na tao, dakilang tao, at mayayaman. Ang mayayaman ay palaging natatakot na hindi sila magiging napakayaman sa hinaharap, at na hindi nila kakayaning magpatuloy sa buhay kung mangyari iyon. Ang mga tanyag na tao ay palaging nag-aalala na mawawala ang kanilang magandang imahe, at palagi nilang gustong protektahan ito, natatakot na maitiwalag sila ng panahong ito at ng mga kalakaran. Sobrang nakakapagod ng buhay nila! Hindi kailanman malinaw na nauunawaan ng mga magulang ang mga bagay na ito, at palagi nilang gustong itulak ang kanilang mga anak sa gitna ng paghihirap na ito, ipinadadala sila sa mga mapanganib at masalimuot na sitwasyon” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). Ipinaunawa sa akin ng mga salita ng Diyos na dapat akong magpasakop sa kataas-taasang kapangyarihan at paunang pagtatakda ng Diyos tungkol sa trabaho ng anak ko. Walang masama sa pagiging isang manggagawa: Matutustusan mo ang iyong pagkain at pananamit, at mapapanatili ang isang normal na buhay. Hindi ba’t napakabuti nito? Gayumpaman, palagi kong gustong tahakin ng anak ko ang landas ng pagiging isang opisyal ng gobyerno, o maging isang opisyal ng militar at makapasok sa isang departamento ng gobyerno. Nakita kong sinasamba ko pala ang kapangyarihan at katayuan, at ang ginagawa ko pala ay pagtulak sa anak ko sa abismo! Sa panlabas, mukhang kagalang-galang ang mga ahensya ng gobyerno. Ang mga taong lumalabas doon ay pawang naka-amerikana at sapatos na balat. Mukhang napakaprestihiyoso nilang lahat. Pero sa realidad, iyon ang pinakamadilim na lugar sa lahat. Tingnan mo ang mga anak ng mga ate ko. Bagama’t sila ay mga pangunahing lider sa kanilang mga organisasyon, na may maraming kapangyarihan at impluwensya, hindi sila namumuhay nang masaya. Ang lagi lang nilang pinag-uusapan ay kung paano gamitin ang mga koneksyon para protektahan ang sarili nilang katayuan. Nag-aalala sila na baka isang araw ay mawala ang kanilang mga posisyon at pag-initan sila ng iba. Talagang nabubuhay sila sa bingit ng kapahamakan. Kung nagtatrabaho ka sa isang ahensya ng gobyerno, malamang na mahihigop ka sa iba’t ibang uri ng mga labanan sa kapangyarihan, at hindi ka makakatakas kahit gusto mo pa. Ang ilan ay ibinibigay ang kanilang buhay para maglingkod sa kanila, nagiging mga kasabwat ni Satanas. Nawawala lahat ang konsensiya, moral na hangganan, asal, at dignidad ng tao. Ginagawa nila ang lahat ng masamang bagay, at gumagawa ng kasamaan sa maraming paraan. Sa huli, nauuwi sila bilang sakripisyo kay Satanas. Pero hindi ko ito nakita nang malinaw, at itinulak ko pa nga ang anak ko patungo sa mga ahensya ng gobyerno. Napakahangal ko talaga! Ang trabahong isinasaayos ng Diyos para sa mga tao ay sapat para mapanatili ang isang normal na buhay. Gaya nga ng sinasabi ng Diyos: “Makontento na sa pagkain at damit” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (20)). Maraming taon na akong nananampalataya sa Diyos pero hindi ko kailanman naisabuhay ang realidad ng mga salita ng Diyos. Hindi gaanong nagbago ang perspektiba ko sa mga bagay-bagay, at ang mga pananaw ko sa kung ano ang dapat hangarin ay katulad ng sa mga makamundong tao. Sinasamba ko ang kapangyarihan at hinahangad ang kasikatan, pakinabang, at katayuan. Itinulak ko pa nga ang anak ko patungo sa abismo at kumunoy para lang makamit ang aking layon. Kung ipinadala ko sana ang anak ko sa isang karerang pampulitika, mahihila sana siya sa mga alitan, at mauuwi sa hayagan at lihim na pakikipaglaban sa iba. Buong araw, kailangan niyang mag-ingat sa taong ito, o maging maingat sa taong iyon, gumagamit ng mga pakana at panlilinlang. Ano ang malay natin kung anong uri ng mga bagay ang magagawa niya sa huli! Ang pagtulak sa anak ko sa ganoong lugar para lamang matugunan ang pagpapahalaga ko sa sarili at katayuan ko—hindi ba’t pamiminsala iyon sa anak ko? Bagama’t ang anak ko ay isang ordinaryong manggagawa ngayon, at hirap nang kaunti ang kanyang katawan at medyo pagod siya, hindi kasing-pagod ng sa kanyang mga pinsan ang buhay niya. Hindi rin siya nasasangkot sa mga intriga at pakikipaglabanan. Hindi niya kailangang mag-alala na mawawala ang kanyang posisyon, at magaan at panatag ang buhay niya. Kaya rin niyang suportahan ang sarili niya. Hindi ba’t napakaganda nito? Palaging angkop ang mga pagsasaayos ng Diyos.

Kalaunan, naghanap ako sa mga salita ng Diyos. Bilang mga magulang, hindi natin dapat palaging asahan na mamukod-tangi ang ating mga anak sa karamihan. Kaya ano ang tamang paraan para tratuhin ang ating mga anak? Nabasa ko ang mga salitang ito ng Diyos: “Sa pamamagitan ng pagsusuri sa diwa ng mga ekspektasyon ng mga magulang para sa kanilang mga anak, makikita natin na ang mga ekspektasyong ito ay makasarili, na salungat ang mga ito sa pagkatao, at higit pa rito ay walang kinalaman ang mga ito sa mga responsabilidad ng mga magulang. Kapag nagpapataw ang mga magulang ng iba’t ibang ekspektasyon at hinihingi sa kanilang mga anak, hindi nila tinutupad ang kanilang mga responsabilidad. Kung gayon, ano nga ba ang kanilang ‘mga responsabilidad’? Ang pinakabatayang responsabilidad na dapat gampanan ng mga magulang ay ang turuan ang kanilang mga anak na magsalita, turuan sila na maging mabait at huwag maging masamang tao, at gabayan sila sa positibong direksiyon. Ito ang kanilang mga pinakabatayang responsabilidad” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). “Kailangan lang tuparin ng mga magulang ang kanilang mga responsabilidad sa kanilang mga anak, palakihin ang mga ito, at itaguyod hanggang umabot sa hustong gulang. Hindi nila kailangang palakihin ang kanilang mga anak upang maging isang taong may talento. Madali bang tuparin ito? (Oo.) Madali lang gawin ito—hindi mo kailangang magpasan ng anumang responsabilidad para sa kinabukasan o buhay ng iyong mga anak, o bumuo ng anumang plano para sa kanila, o magtakda kung magiging anong uri sila ng tao, anong klase ng buhay mayroon sila sa hinaharap, sa anong mga grupo sa lipunan sila matatagpuan sa mga susunod na panahon, kung ano ang magiging kalidad ng buhay nila sa mundong ito sa hinaharap, o kung ano ang magiging katayuan nila sa mga tao. Hindi mo kailangang itakda o kontrolin ang mga bagay na ito; kailangan mo lang na tuparin ang iyong responsabilidad bilang magulang. Ganoon lang iyon kasimple” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (18)). Mula sa mga salita ng Diyos, natagpuan ko ang isang landas ng pagsasagawa. Ang mga responsabilidad ng isang magulang sa kanilang mga anak bago sila sumapit sa hustong gulang ay ang palakihin sila, at gabayan silang lumakad sa tamang landas. Dapat nang bitiwan ng mga magulang ang kanilang mga anak na nasa hustong gulang na, at hayaan silang mamuhay ng sarili nilang buhay. Kapag nangangailangan ng tulong ang kanilang mga anak, maaaring tulungan sila ng mga magulang ayon sa sarili nilang aktuwal na sitwasyon. Ngayon, nasa hustong gulang na ang anak ko. Mayroon siyang sariling mga kaisipan at gumagawa siya ng sarili niyang mga pagpapapasya. Hindi ako dapat makialam at kontrolin ang kanyang buhay para lamang matugunan ang sarili kong mga pagnanais. Ang magagawa ko lang ay magbigay ng mga mungkahi at payo kapag nahihirapan siya, at bigyan siya ng positibong gabay. Pero kung ano ang pipiliin niya ay nakasalalay na sa kanya. Sa hinaharap, ang mga tanong tulad ng kung mananatili ba siyang manggagawa habambuhay, kung anong mga tao at bagay ang makakasalamuha niya, at kung anong uri ng buhay ang tatahakin niya ay naisaayos na lahat ng Diyos. Wala ang mga iyon sa aking kontrol. Ang magagawa ko lang ay magpasakop, at tuparin ang mga responsabilidad ng isang magulang. Ngayon, hindi na ako nag-aalala at napapagod pa tungkol sa trabaho ng anak ko, at hindi na ako napapahiya at nalilimitahan pa nito. Napapanatag na ang aking puso at naibubuhos ko ito sa aking mga tungkulin. Sa pamumuhay sa ganitong paraan, panatag at magaan ang pakiramdam ng puso ko.


98. Paano Ko Dapat Ituring ang Kabutihan ng Aking Ina

Ni Xu Juan, Tsina

Ipinanganak ako sa isang pamilya ng magsasaka at hindi kami gaanong nakaaangat sa buhay. Noong limang taong gulang ako, iniwan kami ng tatay ko para magsimula ng bagong pamilya. Si nanay lang ang mag-isang nagpalaki sa akin at sa tatlo ko pang kapatid. Wala kaming ibang inaasahan kundi ang isa’t isa, at napakahirap ng buhay. Noon, hindi maganda ang kalusugan naming magkakapatid, at madalas kaming magkasakit, lalo na ako, dahil ako ang pinakamahina. Kahit sa kaunting ginaw lang ay sinisipon ako, inuubo, at nilalagnat nang mataas, at madalas akong kargahin ni nanay para magpatingin sa doktor. Minsan, uubuhin ako nang matindi sa gabi na hindi ako makatulog, at mananatili si nanay sa tabi ko hanggang sa makatulog ako bago siya naman ang humiga para magpahinga. Anumang masarap na pagkain ang mayroon kami, hindi iyon kakainin ni nanay kundi itatabi niya para sa akin, at nagtatrabaho siya nang walang kapaguran bawat araw, gumagawa ng kung ano-anong trabaho para makalikom ng pera para sa aming pag-aaral. Sa nakikita kong labis na sakripisyo ni nanay para sa amin, naisip ko, “Hindi ako puwedeng mawalan ng konsensiya. Paglaki ko, dapat kong parangalan si nanay at suklian ang kanyang kabutihan.” Nang lumaki ako at kumita ng kaunting pera, madalas akong bumibili ng mga damit at iba pang bagay para kay nanay bilang pagpapakita ng paggalang sa kanya. Pakiramdam ko, hindi naging madali para sa kanya na palakihin kami, kaya dapat ko siyang suklian nang mabuti. Isang araw noong 2008, nakatanggap ako ng tawag mula sa kuya ko na nagsasabing naospital si nanay pagkatapos ng isang aksidente sa daan. Agad akong humingi ng permiso sa amo ko para lumiban sa trabaho upang maalagaan si nanay sa ospital, at bumalik lang ako sa trabaho nang halos magaling na siya.

Makalipas ang ilang taon, tinanggap namin ni nanay ang gawain ng Diyos sa mga huling araw. Makalipas ang anim na buwan, naaresto ako dahil sa pangangaral ng ebanghelyo. Pagkatapos kong mapalaya, umalis ako ng bahay para gawin ang aking tungkulin upang maiwasan ang pagsubaybay at pagdakip ng mga pulis. Minsan, nakatanggap ako ng liham mula sa isang sister, na nagsasabing ang kuya ko ay araw-araw na nakikipag-away kay nanay dahil hindi ako umuuwi. Nag-post pa nga siya online tungkol sa pananampalataya namin ni nanay sa Diyos, at ilang beses nang pumunta ang mga pulis sa bahay namin para arestuhin ako. Pagkatapos kong basahin ang liham, labis na sumama ang loob ko. Mula pagkabata, napakarami nang naibigay ni nanay para sa akin, pero hindi ko siya naparangalan at hinayaan ko pa siyang tiisin ang galit ng kuya ko para protektahan ako. Pakiramdam ko ay malaki ang utang na loob ko kay nanay, at napahagulhol ako. Minsan, naiisip ko, “Taon-taon ay tumatanda si Nanay, at laging nakikipag-away sa kanya si Kuya at pinapasama ang loob niya. Paano kung isang araw ay magkasakit nang malubha si Nanay at maratay?” Sa pag-iisip ng mga bagay na ito, sandaling sumasama ang loob ko, at pakiramdam ko ay wala akong konsensiya at isa akong anak na walang utang na loob. Madalas akong nababagabag, at hindi ko mapatahimik ang sarili ko para gawin ang aking tungkulin. Napagtanto kong nagpapadala ako sa aking mga pagmamahal, kaya kumain at uminom ako ng ilang salita ng Diyos, at medyo bumuti ang kalagayan ko.

Isang araw noong Mayo 2021, nakatanggap ako ng sulat mula sa bahay. Sabi roon, may kanser sa suso ang nanay ko at agarang nangangailangan ng pera para sa pagpapaospital at operasyon, at na pagkatapos ng operasyon, kakailanganin din niya ng apat na ulit na chemotherapy at labimpitong sesyon ng radiotherapy. Sinabi ng mga hipag ko na kung hindi ako uuwi, hindi sila mag-aambag ni isang kusing o mag-aalaga kay Nanay. Pagkatapos kong basahin ang liham, nagsimulang tumulo ang mga luha sa aking mukha, at naisip ko, “Paanong nagkaroon si nanay ng ganito kalubhang sakit? Dahil kaya ito sa sobrang pagtatrabaho niya sa bahay? Kung hindi ako uuwi at hindi siya magagamot sa tamang oras, at may masamang mangyari, hindi ba’t magiging kasalanan ko iyon?” Naisip ko kung paanong nagpakahirap si nanay sa pag-aalaga sa akin at pagpapalaki sa akin hanggang sa hustong gulang. Ngayong may kanser na siya, kung hindi ako uuwi para alagaan siya sa kritikal na sandaling ito, hindi ba’t magiging kahiya-hiya akong anak na walang utang na loob at magpapakitang talagang wala akong konsensiya? Saka, kung hindi ako uuwi, ano na lang ang sasabihin ng mga kamag-anak at kapitbahay namin tungkol sa akin? Tiyak na tatawagin nila akong walang utang na loob na kuhila, at sasabihin ang mga bagay tulad ng, “Pinalaki ka ng nanay mo, pagkatapos ngayon, hindi mo na siya pinapansin? Wala ka bang konsensiya?” Naisip ko rin kung gaano kalubha ang kalagayan ng nanay ko. Paano kung hindi ako umuwi, hindi magamot sa oras ang sakit niya, at mamatay siya? Kung gayon, hinding-hindi ko na siya makikita pang muli. Napakasama ng loob ko, at gusto ko sanang lumipad agad sa tabi ni Nanay. Pero minsan na akong inaresto ng mga pulis at ipinagkanulo ng kuya ko, kaya ano ang gagawin ko kung uuwi nga ako at maaaresto? Saka, hindi ko naman puwedeng basta na lang talikuran ang tungkulin ko para umuwi! Minsan, kapag nakikita ko ang mga kapatid sa paligid ko na nakakauwi para bisitahin ang kanilang mga magulang, hindi ko maiwasang magreklamo sa sarili ko, “Bakit pinahintulutan ng Diyos na maaresto ako ng CCP? Kung walang panganib, hindi ba’t makakauwi rin sana ako para alagaan ang nanay ko? Kung hindi ako umalis ng bahay para gawin ang tungkulin ko, hindi ako tutugisin ng CCP, at makakauwi sana ako ngayon.” Labis akong nabalisa dahil sa bagay na ito, kaya lumilipad ang isip ko sa aking tungkulin. Alam kong kung hindi magbabago ang kalagayan ko, hindi ko magagampanan nang maayos ang aking tungkulin, kaya ipinagtapat ko ang aking kalagayan sa harap ng Diyos, nananalangin na sana’y akayin ako ng Diyos palayo sa aking mga pagmamahal. Naisip ko ang isang sipi ng mga salita ng Diyos: “Ang dapat ipagdusa ng isang indibidwal at kung gaano man kalayo ang dapat nilang lakarin sa kanilang landas ay itinakda ng Diyos, at walang sinuman ang tunay na makatutulong sa kaninuman” (Ang Salita, Vol. I. Ang Pagpapakita at Gawain ng Diyos. Ang Landas … (6)). Sa pagninilay sa mga salita ng Diyos, medyo gumaan ang puso ko. Ang malubhang sakit ng nanay ko ay pinahintulutan ng Diyos, at ito ang pagdurusang nakalaan niyang tiisin. Kahit umuwi pa ako, hindi ko magagawang kunin ang kanyang pagdurusa para sa kanya, at kailangan kong tingnan nang tama ang sakit ni Nanay. Kung itinakda ng Diyos na tapos na ang buhay ng nanay ko, wala ring magbabago kahit umuwi ako. Kung hindi pinahintulutan ng Diyos na mamatay siya, gaano man kalubha ang kanyang sakit, hindi siya mamamatay. Naisip ko ang isang artikulo ng patotoong batay sa karanasan na nabasa ko dati. Dito, isang matandang sister ang na-diagnose na may kanser. Natanggap niya ang lahat ng gamutan, pero hindi bumuti ang kanyang kondisyon kahit kaunti, at naglabas pa nga ng pabatid ang ospital para sa kritikal na kondisyon niya. Akala ng kanyang mga anak at kamag-anak ay hindi na siya makakaligtas, ngunit sa hindi inaasahan, pagkatapos manalangin ng sister, umasa sa Diyos, at ipagkatiwala ang kanyang buhay at kamatayan sa Kanya, sa huli ay nakaligtas pa nga siya. Nagbigay-inspirasyon sa akin ang karanasan ng sister na ito, at nakita kong kailangan kong ipagkatiwala ang nanay ko sa mga kamay ng Diyos. Nang mapagtanto ko ito, medyo kumalma ang kalooban ko. Makalipas ang ilang panahon, nakatanggap ako ng sulat mula sa nanay ko, na nagsasabing habang may sakit siya, ang mga asawa ng dalawa kong nakatatandang pinsang lalaki at ang hipag ko ang nagsalitan sa pag-aalaga sa kanya sa ospital. Sinabi rin niyang sumailalim siya sa operasyon at maayos siyang gumagaling. Sinabi niya sa akin na huwag akong mag-alala tungkol sa kanya at dapat kong gawin nang maayos ang aking tungkulin. Nang malaman ko ito, labis akong naantig, at napuno ng luha ang aking mga mata. Puno ng pasasalamat sa Diyos ang puso ko.

Nagnilay ako nang mas madalas pagkatapos nito. Alam kong dapat ay tinutupad ko ang tungkulin ng isang nilikha, pero bakit hindi ko mabitiwan ang usapin na hindi ko naipapakita ang aking paggalang sa aking nanay at palagi akong nakakaramdam ng pagkakonsensiya pagdating sa kanya? Naisip ko pa ngang iwanan ang aking tungkulin at ipagkanulo ang Diyos. Hanggang sa kalaunan, nang mabasa ko ang isang sipi ng mga salita ng Diyos, saka lang ako nagkaroon ng kaunting pagkaunawa sa aking problema. Sabi ng Makapangyarihang Diyos: “Dahil sa pangongondisyon ng tradisyonal na kultura ng mga Tsino, sa tradisyonal na kuru-kuro ng mga Tsino ay naniniwala sila na kailangan silang maging mabuting anak sa kanilang mga magulang. Ang sinumang hindi nagiging mabuting anak sa kanyang magulang ay isang suwail na anak. Naitanim na ang mga ideyang ito sa mga tao mula pagkabata, at itinuturo ang mga ito sa halos bawat sambahayan, pati na rin sa bawat paaralan at sa lipunan sa pangkalahatan. Kapag napuno ng mga ganoong bagay ang ulo ng isang tao, iniisip niya, ‘Mas mahalaga ang pagiging mabuting anak kaysa sa anupaman. Kung hindi ko ito susundin, hindi ako magiging mabuting tao—magiging isa akong suwail na anak at itatakwil ako ng lipunan. Ako ay magiging isang taong walang konsensiya.’ Tama ba ang pananaw na ito? Nakita na ng mga tao ang napakaraming katotohanang ipinahayag ng Diyos—hiningi ba ng Diyos na magpakita ang tao ng pagiging mabuting anak sa kanyang mga magulang? Isa ba ito sa mga katotohanan na dapat maunawaan ng mga mananampalataya sa Diyos? Hindi. Nagbahagi lamang ang Diyos sa ilang mga prinsipyo. Anong prinsipyo ang dapat pagbatayan ng pagtrato ng mga tao sa iba ayon sa hinihingi ng mga salita ng Diyos? Mahalin kung ano ang minamahal ng Diyos, at kamuhian kung ano ang kinamumuhian ng Diyos: Ito ang prinsipyong dapat sundin. … Ginagamit ni Satanas ang ganitong uri ng tradisyonal na kultura at mga kuru-kuro ng moralidad upang igapos ang mga kaisipan mo, ang utak mo, at ang puso mo, na nagiging dahilan para hindi mo matanggap ang mga salita ng Diyos; ikaw ay nasakop na ng mga bagay na ito ni Satanas, at nawalan na ng kakayahan na tanggapin ang mga salita ng Diyos. Kapag nais mong isagawa ang mga salita ng Diyos, ginugulo ng mga bagay na ito ang kalooban mo, na nagdudulot na salungatin mo ang katotohanan at ang mga hinihingi ng Diyos, at nagiging dahilan para mawalan ka ng lakas na iwaksi ang impluwensiya ng tradisyonal na kultura. Pagkatapos mong magsikap nang ilang panahon, nagkokompromiso ka: pinipili mong paniwalaan na ang mga tradisyonal na kuru-kuro ng moralidad ay tama at naaayon sa katotohanan, kaya tinatanggihan o tinatalikuran mo ang mga salita ng Diyos. Hindi mo tinatanggap ang mga salita ng Diyos bilang katotohanan at binabalewala mo ang mailigtas, dahil pakiramdam mo ay nabubuhay ka pa rin sa mundong ito, at makakaligtas ka lang sa pamamagitan ng pagsandig sa mga bagay na ito. Dahil hindi mo kayang tiisin ang ganting-paratang ng lipunan, mas nanaisin mong piliin na isuko ang katotohanan at ang mga salita ng Diyos, isinasailalim ang sarili mo sa mga tradisyonal na kuru-kuro ng moralidad at sa impluwensiya ni Satanas, pinipiling salungatin ang Diyos at hindi isagawa ang katotohanan. Sabihin mo sa Akin, hindi ba’t ang tao ay kahabag-habag? Hindi ba nila kailangan ang pagliligtas ng Diyos? May mga taong maraming taon nang nananampalataya sa Diyos, ngunit wala pa ring kabatiran sa usapin ng pagiging mabuting anak sa magulang. Talagang hindi nila nauunawaan ang katotohanan. Hindi nila kailanman malalagpasan ang balakid na ito ng mga makamundong relasyon; wala silang tapang, ni pananalig, lalo nang wala silang determinasyon, kaya hindi nila kayang mahalin at sundin ang Diyos” (Ang Salita, Vol. III. Ang mga Diskurso ni Cristo ng mga Huling Araw. Sa Pagkilala Lamang sa Sariling mga Maling Pananaw ng Isang Tao Siya Tunay na Makapagbabago). Sa pagninilay sa mga salita ng Diyos, napagtanto kong ginagamit ni Satanas ang edukasyong natatanggap sa paaralan at ang impluwensya ng pamilya para malalim na itanim ang mga tradisyonal na ideya tulad ng “Ang kabutihang natanggap ay dapat na buong-pasasalamat na suklian,” “Ang paggalang sa magulang ay isang katangiang dapat taglayin nang higit sa lahat,” at “Huwag maglakbay nang malayo habang nabubuhay pa ang iyong mga magulang” sa ating kalooban. Naniwala akong ang pagpapakita ng paggalang sa magulang ang pinakamahalagang bagay, at na ang hindi pagiging magalang sa magulang ay nangangahulugang isa kang anak na walang utang na loob, walang pagkatao, at kinokondena ng sariling konsensiya. Namuhay ako ayon sa mga tradisyonal na ideyang ito, at inakala kong habang lumalaki ako, ang nanay ko ang pinakamaraming naisakripisyo para sa akin kumpara sa iba, na kailangan kong suklian siya para sa kanyang pag-aaruga, at na kung hindi ko siya susuklian, magiging isa akong anak na walang utang na loob at walang konsensiya at pagkatao. Lalo na pagkatapos ma-diagnose na may kanser ang nanay ko, sa puso ko, hindi ko talaga siya kayang pabayaan. Naramdaman kong dahil inalagaan ako ng nanay ko nang buong ingat noong may sakit ako noong bata pa ako, ngayong may sakit na siya, dapat akong manatili sa tabi niya at alagaan siya nang may buong ingat at masusing pagkalinga, kung hindi, masasayang lang ang pagpapalaki sa akin ng nanay ko. Kaya gusto kong magmadaling pumunta sa tabi niya at dalhin siya sa ospital para magpagamot. Dahil hindi ako makauwi para alagaan ang nanay ko dahil tinutugis ako ng mga pulis, nagsimula akong magreklamo kung bakit kailangan akong tugisin ng mga pulis at nagsisi pa nga akong umalis ako para gawin ang aking tungkulin. Ang mga maling kalagayang ito ay dulot ng pagkakagapos ko sa mga ideya at pananaw ni Satanas, at kung hindi ko lulutasin ang mga ito, nanganganib akong ipagkanulo ang Diyos anumang oras.

Kalaunan, nabasa ko ang isa pang sipi ng mga salita ng Diyos, at natutunan ko kung paano tingnan nang tama ang pag-aaruga ng aking ina. Sabi ng Makapangyarihang Diyos: “Pag-usapan natin kung paano dapat bigyang-kahulugan ang ‘Hindi mo pinagkakautangan ang iyong mga magulang.’ Hindi mo pinagkakautangan ang iyong mga magulang—hindi ba’t katunayan ito? (Oo.) Dahil ito ay katunayan, nararapat lang na ipaliwanag natin ang mga usaping nakapaloob dito. Tingnan natin ang usapin ng pagsilang ng iyong mga magulang sa iyo. Sino ba ang nagpasyang ipanganak ka nila: ikaw o ang iyong mga magulang? Kung titingnan mo ito mula sa perspektiba ng Diyos, hindi mga tao ang dapat gumawa ng pagpili rito. Hindi mo pinili na ang mga magulang mo ang magsilang sa iyo, at hindi rin nila ito pinili. Kung titingnan ang ugat ng usaping ito, ito ay inorden ng Diyos. Isasantabi muna natin ang paksang ito sa ngayon, dahil madaling maunawaan ng mga tao ang usaping ito. Mula sa iyong perspektiba, wala sa kontrol mo na ipinanganak ka ng iyong mga magulang, wala kang anumang pagpipilian sa usaping ito. Mula sa perspektiba ng iyong mga magulang, ito ay ang kanilang subhetibong kagustuhan na magkaroon at magpalaki ng mga anak. Sa madaling salita, kung isasantabi ang pag-orden ng Diyos, pagdating sa usapin ng pagsilang at pagpapalaki sa iyo, ang iyong mga magulang ang pawang may kapangyarihan. Pinili nilang ipanganak ka. Pasibo kang isinilang sa kanila. Wala kang naging anumang pagpili sa usapin. Kaya, sapagkat pawang ang mga magulang mo ang may kapangyarihan, at dahil isinilang ka nila, mayroon silang obligasyon at responsabilidad na palakihin ka hanggang sa hustong gulang. Ito man ay pagbibigay sa iyo ng edukasyon, o pagtutustos sa iyo ng pagkain at pananamit, ito ang kanilang responsabilidad at obligasyon, at ito ang dapat nilang gawin. Samantala, palagi kang pasibo sa panahong pinalalaki ka nila, wala kang karapatang mamili—kinailangang palakihin ka nila. Dahil bata ka pa noon, wala kang kapasidad na alagaan ang iyong sarili, wala kang magagawa kundi maging pasibong pinalalaki ng iyong mga magulang. Paano ka man pinalaki ng iyong mga magulang, hindi ikaw ang mapagpasya roon. Kung binibigyan ka nila ng masasarap na pagkain at inumin, kung gayon ay nagkaroon ka ng masasarap na pagkain at inumin. Kung binibigyan ka ng iyong mga magulang ng kapaligiran sa pamumuhay kung saan nabubuhay ka sa ipa at sa mga ligaw na halaman, kung gayon, nabubuhay ka sa ipa at sa mga ligaw na halaman. Sa alinmang paraan, noong pinalalaki ka nila, ikaw ay pasibo, at ginagampanan ng mga magulang mo ang kanilang responsabilidad. Katulad ito ng pag-aalaga ng iyong mga magulang sa isang bulaklak. Dahil gusto nilang alagaan ang isang bulaklak, dapat nila itong lagyan ng pataba, diligan, at tiyaking nasisikatan ito ng araw. Kaya naman, patungkol sa mga tao, hindi mahalaga kung metikuloso kang inalagaan ng iyong mga magulang o inaruga ka nila nang mabuti, sa alinmang paraan, ginagampanan lang nila ang kanilang responsabilidad at obligasyon. Anuman ang dahilan kung bakit ka nila pinalaki, responsabilidad nila ito—dahil ipinanganak ka nila, dapat silang maging responsable sa iyo. Batay rito, maituturing bang kabutihan ang lahat ng ginawa ng iyong mga magulang para sa iyo? Hindi maaari, hindi ba? (Tama.) … Sa alinmang paraan, sa pamamagitan ng pagpapalaki sa iyo, tinutupad ng iyong mga magulang ang isang responsabilidad at obligasyon. Ang palakihin ka hanggang sa hustong gulang ay obligasyon at responsabilidad nila, at hindi ito matatawag na kabutihan. Dahil hindi ito matatawag na kabutihan, masasabi ba na isa itong bagay na dapat mong matamasa? (Oo.) Ito ay isang uri ng karapatan na dapat mong matamasa. Dapat kang palakihin ng iyong mga magulang, dahil bago ka umabot sa hustong gulang, ang papel na ginagampanan mo ay ang pagiging isang anak na pinalalaki. Samakatwid, tinutupad lang ng iyong mga magulang ang responsabilidad nila sa iyo at tinatanggap mo lang ito, ngunit tiyak na hindi nito ibig sabihin na tumatanggap ka ng biyaya o kabutihan mula sa kanila. Para sa anumang buhay na nilalang, ang pagbubuntis at pag-aalaga sa mga supling, pag-aanak, at pagpapalaki sa susunod na henerasyon ay isang uri ng responsabilidad. Halimbawa, ang mga ibon, baka, tupa, at maging ang mga tigre ay kailangang mag-alaga sa kanilang mga supling pagkatapos nilang manganak. Walang buhay na nilalang na hindi nagpapalaki ng kanilang mga supling. Posibleng mayroong ilang eksepsiyon, ngunit nananatiling hindi natin alam ang mga ito. Ito ay isang likas na penomena sa pag-iral ng mga buhay na nilalang, ito ay isang likas na gawi ng mga buhay na nilalang, at hindi ito maiuugnay sa kabutihan. Sumusunod lamang sila sa batas na itinakda ng Lumikha para sa mga hayop at sangkatauhan. Samakatwid, ang pagpapalaki sa iyo ng iyong mga magulang ay hindi isang kabutihan. Batay rito, masasabi na hindi mo pinagkakautangan ang iyong mga magulang. Tinutupad nila ang kanilang responsabilidad sa iyo. Gaano man karaming dugo ng kanilang puso ang kanilang iginugugol para sa iyo at gaano kalaking pera man ang ginugugol nila sa iyo, hindi nila dapat hilingin sa iyo na suklian sila, dahil ito ang kanilang responsabilidad bilang mga magulang. Dahil ito ay isang responsabilidad at isang obligasyon, dapat na libre ito, at hindi sila dapat humingi ng kabayaran. Sa pagpapalaki sa iyo, ginagampanan lamang ng iyong mga magulang ang kanilang responsabilidad at obligasyon, at hindi ito dapat binabayaran, at hindi ito dapat isang transaksiyon. Kaya, hindi mo kailangang harapin ang iyong mga magulang o pangasiwaan ang iyong relasyon sa kanila ayon sa ideya ng pagsukli sa kanila. Kung talaga ngang tinatrato mo ang iyong mga magulang, sinusuklian sila, at pinangangasiwaan ang iyong relasyon sa kanila ayon sa ideyang ito, hindi iyon makatao. Kasabay nito, malamang na mapipigilan at magagapos ka ng mga damdamin ng iyong laman, at mahihirapan kang makalabas sa mga gusot na ito, hanggang sa maaaring maligaw ka pa” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Mula sa mga salita ng Diyos, napagtanto kong ang pakiramdam ko ng pagkakautang sa nanay ko at ang kawalan ko ng kakayahang gawin ang tungkulin ko nang may kapayapaan ng isip ay dahil tinitingnan ko ang nanay ko bilang aking pinagkakautangan. Naniwala akong kailangan kong bayaran nang buo ang anumang naibigay niya sa akin, kaya palagi kong nararamdaman ang utang na loob na ito, at sa tuwing nabibigo akong alagaan ang nanay ko, nakakaramdam ako ng pagkakautang sa kanya. Lalo na ngayong may kanser ang nanay ko, inakala kong kung papanaw ang nanay ko, hinding-hindi ko na lubusang mababayaran ang kanyang kabutihan sa buong buhay ko. Sa katotohanan, ang pagiging mabait sa akin ng nanay ko at ang pag-aalaga niya sa akin ay pagtupad niya sa kanyang responsabilidad at tungkulin bilang isang ina. Sa pagsilang niya sa akin, obligado siyang palakihin ako hanggang sa hustong gulang, at hindi ito maituturing na isang kabutihan. Tulad ng mga hayop na dapat alagaan ang kanilang mga supling pagkatapos manganak, ito ay isang likas na ugali nila at bahagi ng paunang pagtatalaga ng Diyos. Gayundin, kung nag-aalaga ka ng mga pusa o aso sa bahay, bilang kanilang amo, responsable ka sa kanilang pagkain, inumin, at pang-araw-araw na pangangailangan. Hindi ito mga gawa ng kabutihan, kundi pagtupad lamang ng responsabilidad. Saka, ang buhay ko ay mula sa Diyos, at ang Diyos ang nagbigay sa akin ng hiningang ito ng buhay, at Siyang nagbabantay at pumoprotekta sa akin hanggang sa araw na ito. Naalala kong ilang beses na akong muntik nang masagasaan ng mga sasakyan, ngunit sa ilalim ng proteksyon ng Diyos, palagi akong nakakaligtas nang walang pinsala. Minsan pa, ang naging nobyo ko pagkatapos ng aking diborsyo ay hindi ako pinapayagang alagaan ang aking anak, at nang tumanggi akong makinig sa kanya, tinangka niya akong sakalin hanggang mamatay. Habang ginagawa niya iyon, patuloy akong tumatawag sa Diyos, at nagawa ko siyang itulak sa tabi at sa wakas ay nakaligtas ako sa panganib. Naisip ko ang mga salita ng Diyos: “Kapag nakapili na ang Diyos ng isang pamilya para sa iyo, pinipili naman Niya ang petsa kung kailan ka isisilang. Pagkatapos, nanonood ang Diyos habang isinisilang kang umiiyak sa mundo. Pinapanood Niya ang iyong pagsilang, nanonood Siya habang binibigkas mo ang iyong unang mga salita, nanonood habang nadadapa ka at humahakbang ng mga una mong hakbang habang nag-aaral kang maglakad. Una’y humahakbang ka ng isa at pagkatapos ay isa pa—at ngayon ay nakakatakbo ka na, nakakatalon, nakakapagsalita, at nakakapagpahayag ng iyong mga damdamin…. Habang lumalaki ang mga tao, nakapako ang titig ni Satanas sa bawat isa sa kanila, kagaya ng isang tigreng nakamasid sa bibiktimahin nito. Ngunit sa paggawa ng Kanyang gawain, hindi kailanman napailalim ang Diyos sa anumang mga limitasyong nagmumula sa mga tao, pangyayari o bagay-bagay, ng espasyo o panahon; ginagawa Niya kung ano ang dapat at kailangan Niyang gawin. Sa proseso ng paglaki, maaari kang makasagupa ng maraming bagay na hindi mo gusto, pati na ng karamdaman at kabiguan. Ngunit habang lumalakad ka sa landas na ito, ang iyong buhay at ang iyong kinabukasan ay nasa mahigpit na pangangalaga ng Diyos. Binibigyan ka ng Diyos ng tunay na garantiya na tatagal sa buong buhay mo, sapagkat Siya ay nasa tabi mo, binabantayan ka at inaalagaan” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi VI). Sa pamamagitan ng mga personal na karanasan, lalo kong napatunayan sa aking puso ang mga salita ng Diyos. Mula pagsilang hanggang ngayon, talagang ang Diyos ang palihim na pumoprotekta sa akin. Ang Diyos ang nagbayad ng halaga gamit ang dugo ng Kanyang puso para sa akin, ngunit nabigo akong magpasalamat sa Kanya, at sa halip, nalugmok ako sa nararamdaman kong pagkakonsensiya sa aking nanay, at wala akong katapatan sa aking tungkulin, na nakaapekto sa pag-usad ng gawain. Lahat ng ito ay nag-ugat sa kawalan ko ng kakayahang tingnan nang tama ang pag-aaruga ng nanay ko.

Sa panahon ng aking mga debosyonal, nabasa ko ang isa pang sipi ng mga salita ng Diyos: “Pinipili ng karamihan sa mga tao na umalis ng bahay para gampanan ang kanilang mga tungkulin dahil parte ito ng pangkalahatang mga obhetibong sitwasyon, kung saan kakailanganin nilang iwan ang kanilang mga magulang; hindi sila maaaring manatili sa tabi ng kanilang mga magulang para alagaan at samahan ang mga ito. Hindi naman sa kusang-loob nilang iiwan ang kanilang mga magulang; ito ang obhetibong dahilan. Sa isa pang banda, ayon sa pansariling pananaw, umaalis ka para gampanan ang iyong mga tungkulin hindi dahil sa gusto mong iwan ang iyong mga magulang at takasan ang iyong mga responsabilidad, kundi dahil sa misyon ng Diyos. Upang makipagtulungan sa gawain ng Diyos, tanggapin mo ang Kanyang misyon, at gampanan ang mga tungkulin ng isang nilikha, wala kang pagpipilian kundi ang iwan ang iyong mga magulang; hindi ka maaaring manatili sa kanilang tabi para samahan at alagaan sila. Hindi mo sila iniwan para makaiwas sa mga responsabilidad, hindi ba? Ang pag-iwan sa kanila para makaiwas sa iyong mga responsabilidad at ang pangangailangang iwan sila para tugunan ang misyon ng Diyos at gampanan ang iyong mga tungkulin—hindi ba’t magkaiba ang kalikasan ng mga ito? (Oo.) Sa puso mo, mayroon kang emosyonal na koneksiyon at mga saloobin para sa iyong mga magulang; hindi walang kabuluhan ang iyong mga damdamin. Kung pahihintulutan ng mga obhetibong sitwasyon, at nagagawa mong manatili sa kanilang tabi habang ginagampanan din ang iyong mga tungkulin, kung gayon, kusang-loob kang mananatili sa kanilang tabi, regular silang aalagaan, at tutuparin ang iyong mga responsabilidad. Subalit dahil sa mga obhetibong sitwasyon, dapat mo silang iwan; hindi ka maaaring manatili sa tabi nila. Hindi naman sa ayaw mong tuparin ang iyong mga responsabilidad bilang kanilang anak, kundi dahil hindi mo ito maaaring gawin. Hindi ba’t iba ang kalikasan nito? (Oo.) Kung iniwan mo ang tahanan para iwasan ang pagiging mabuting anak at pagtupad sa iyong mga responsabilidad, iyon ay pagiging suwail na anak at kawalan ng pagkatao. Pinalaki ka ng iyong mga magulang, pero hindi ka makapaghintay na ibuka ang iyong mga pakpak at agad na umalis nang mag-isa. Ayaw mong makita ang iyong mga magulang, at wala kang pakialam kapag nabalitaan mo ang pagdanas nila ng ilang paghihirap. Kahit na may kakayahan kang tumulong, hindi mo ginagawa; nagpapanggap ka lang na walang narinig at hinahayaan ang iba na sabihin ang kung ano-anong gusto nila tungkol sa iyo—sadyang ayaw mo lang tuparin ang iyong mga responsabilidad. Ito ay pagiging suwail na anak. Ngunit ganito pa ba ang nangyayari ngayon? (Hindi.) Maraming tao ang umalis na sa kanilang bayan, lungsod, probinsiya, o maging sa kanilang bansa para magampanan ang kanilang mga tungkulin; malayo na sila sa kanilang lugar na kinalakhan. Dagdag pa rito, hindi madali para sa kanila na makipag-ugnayan sa kanilang pamilya sa iba’t ibang kadahilanan. Paminsan-minsan, tinatanong nila ang tungkol sa kasalukuyang sitwasyon ng kanilang mga magulang mula sa mga taong galing sa parehong lugar na kinalakhan nila at nakakahinga sila nang maluwag kapag nababalitaan nilang malusog pa rin ang kanilang mga magulang at maayos pa rin na nakakaraos. Sa katunayan, hindi ka suwail na anak; hindi ka pa umabot sa punto ng pagiging walang pagkatao, kung saan ni ayaw mo nang alalahanin ang iyong mga magulang o tuparin ang iyong mga responsabilidad sa kanila. Dahil sa iba’t ibang obhetibong dahilan kaya mo kinakailangang gawin ang ganitong pasya, kaya hindi ka suwail na anak” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (16)). Sa pagninilay sa mga salita ng Diyos, naunawaan kong walang sinumang dumarating sa mundo para mabuhay para sa kanilang mga magulang, na lahat ay may sariling misyon na dapat tapusin, at bilang isang nilikha, may mga tungkulin akong dapat gawin. Ang mga nakalipas na taon ng paggawa ko ng aking tungkulin na malayo sa bahay ay pagtupad ko sa mga responsabilidad at paggawa ng aking mga tungkulin bilang isang nilikha, at ito ay ganap na likas at may katwiran. Dagdag pa, dahil sa mga pangyayari, kinailangan kong iwanan ang aking tahanan at ang nanay ko dahil tinutugis ako ng mga pulis. Hindi ito pagiging isang anak na walang utang na loob. Gayumpaman, palagi akong naniniwala na ang hindi ko pag-aalaga kay nanay habang may sakit siya ay nangangahulugang kulang ako sa pagkatao at isa akong anak na walang utang na loob. Ngunit ang pananaw kong ito ay hindi nakaayon sa katotohanan. Ang tunay na kawalan ng pagkatao at pagiging isang anak na walang utang na loob ay kapag may kakayahan ang isang tao na alagaan ang kanyang mga magulang, ngunit tumatanggi siyang gawin ito, pinababayaan ang mga ito nang lubusan, o itinuturing pa ngang pabigat ang mga ito. Ito ang pag-iwas sa responsabilidad at tunay na kawalan ng pagkatao at kahiya-hiyang pagiging isang anak na walang utang na loob. Sa pagninilay sa sarili kong asal, nakita kong noong pinahintulutan ng mga pagkakataon dati, buong atensiyon kong inalagaan ang nanay ko pagkatapos ng kanyang aksidente sa daan, at naging mapagmalasakit din ako at maalaga sa kanya noong nasa bahay ako, at ginagawa ko ang aking mga responsabilidad bilang isang anak. Ngayon, may kanser ang nanay ko at hindi ako makauwi dahil tinutugis pa rin ako ng mga pulis. Kung nakipagsapalaran akong umuwi, baka naaresto na ako, at kung ganoon, hindi ko na nga maaalagaan ang nanay ko, mawawalan pa ako ng pagkakataong gawin ang aking tungkulin. Nang mapagtanto ito, hindi na ako nakaramdam ng pagkakonsensiya tungkol sa hindi ko pag-aalaga sa nanay ko.

Kalaunan, nabasa ko ang isa pang sipi ng mga salita ng Diyos: “Kung hindi mo nilisan ang iyong tahanan para gampanan ang iyong tungkulin sa ibang lugar, at nanatili ka sa tabi ng iyong magulang, mapipigilan mo kaya ang pagkakasakit niya? (Hindi.) Makokontrol mo ba kung mabubuhay o mamamatay ang mga magulang mo? Makokontrol mo ba kung sila ay mayaman o mahirap? (Hindi.) Anuman ang sakit na makukuha ng iyong mga magulang, hindi iyon dahil sa pagod na pagod sila sa pagpapalaki sa iyo, o dahil sa nangungulila sila sa iyo; lalong hindi sila magkakaroon ng alinman sa mga malubha, seryosong karamdaman o nakamamatay na kondisyon dahil sa iyo. Kapalaran nila iyon, at wala itong kinalaman sa iyo. Gaano ka man kabuting anak sa iyong mga magulang o gaano ka man kamapagsaalang-alang sa pagmamalasakit sa kanila, ang pinakamamagagawa mo lang ay bawasan nang kaunti ang pagdurusa ng kanilang laman at ang kanilang mga pasanin. Ngunit tungkol sa pagkakasakit nila, anong sakit ang nakukuha nila, kailan sila mamamatay, at saan sila mamamatay—may kinalaman ba ang mga bagay na ito kung ikaw man ay nasa tabi nila at nag-aalaga sa kanila? Wala, walang kinalaman ang mga ito” (Ang Salita, Vol. VI. Ukol sa Paghahangad sa Katotohanan. Paano Sikaping Matamo ang Katotohanan (17)). Sa pagninilay sa mga salita ng Diyos, nagkaroon ako ng kaunting pagkaunawa sa Kanyang kataas-taasang kapangyarihan. Kahit na hindi ako umalis ng bahay para gawin ang aking tungkulin at nanatili ako sa tabi ng nanay ko para alagaan siya, hindi ko pa rin masisiguro na hindi siya magkakasakit. Kung gaano karaming pagdurusa o anong mga kabiguan ang dapat maranasan ng bawat tao ay hindi kontrolado ng tao, at ang kapalaran ng isang tao ay ganap na nasa mga kamay ng Diyos. Halimbawa, ang nanay ko ay nasa mga ika-60 taon na niya ngayon, at normal lang na magkaroon ng mga problema sa kalusugan sa edad na ito. Kahit na umuwi pa ako at alagaan siya, paglingkuran siya, at ipaghanda siya ng masasarap na pagkain, ang pinakamaibibigay lang nito sa kanya ay kaunting espirituwal na kaaliwan, ngunit hindi ko kayang akuin ang anumang sakit ng kanyang karamdaman para sa kanya. Naisip ko kung paanong ang ilang anak ay partikular na magalang sa kanilang mga magulang, isinasama ang mga ito para tumira sa kanila sa bahay at buong atensiyong inaalagaan ang mga ito, ngunit nagkakasakit pa rin ang kanilang mga magulang. Ipinapakita nito na hindi naman nangangahulugang mananatiling malusog ang mga magulang dahil lang nasa paligid ang kanilang mga anak, ni hindi rin masisiguro ang kanilang paggaling mula sa sakit dahil sa pagkakaroon ng mga anak sa kanilang tabi. Ang mga bagay na ito ay ganap na itinatakda ng kataas-taasang kapangyarihan at paunang pagtatalaga ng Diyos. Halimbawa, nang ma-diagnose ang nanay ko na may kanser sa pagkakataong ito, mukhang malubha ang kanyang kalagayan at hindi tiyak kung magagamot pa siya, at magaspang pa ngang sinabi ng mga hipag ko na kung hindi ako uuwi, hindi nila babayaran ang para sa pagpapagamot ng nanay ko. Ngunit sa huli, ang asawa ng bunso kong kapatid na lalaki at ang mga asawa ng dalawa kong nakatatandang pinsang lalaki ang nag-ambagan ng pera at nagsalitan sa pag-aalaga kay Nanay sa ospital. Hindi na lumubha ang kalagayan ng nanay ko at nagtuloy-tuloy ang kanyang paggaling. Ipinakita nito sa akin na talagang hindi kayang kontrolin ng mga tao ang sarili nilang kapalaran, at lahat ng ito ay nasa mga kamay ng Diyos. Kinailangan kong bitiwan ang aking mga pag-aalala tungkol kay nanay at ipagkatiwala siya sa Diyos.

Isang araw noong Nobyembre 2023, nakatanggap ako ng liham mula kay Nanay. Sabi roon, “Binilhan ako ng kapatid mo ng bagong bahay, at tinutulungan ko siyang mag-alaga ng kanyang anak habang ginagawa ko ang aking tungkulin. Nasa mabuting kalusugan din ako kaya dapat mong gawin ang iyong tungkulin nang may kapayapaan ng isip.” Sa pagbasa lang ng ilang maikling salitang ito mula sa nanay ko, napaiyak ako sa tuwa. Hindi ko inaasahan na magpapatuloy siyang mamuhay nang napakabuti kahit wala ako sa tabi niya para alagaan siya, at ginagawa pa nga niya ang kanyang tungkulin. Pinalakas nito ang aking determinasyon, at alam kong hindi alintana kung makakauwi man ako o makikitang muli ang nanay ko, hindi na ako puwedeng makonsensiya pa tungkol sa hindi ko pag-aalaga sa kanya, at nagpasya akong panatagin ang aking puso para tuparin ang aking tungkulin. Ito ang layuning dapat kong paggugulan ng aking buhay para hangarin.

Sa pamamagitan ng mga karanasang ito, nakita ko kung gaano ako katinding nagapos ng mga tradisyonal na ideya ng paggalang sa magulang, at na sa tuwing may hindi kanais-nais na mga pangyayaring dumarating, hinahadlangan ako ng mga ideyang ito sa pagsasagawa ng katotohanan at paggawa ng aking tungkulin. Ang patnubay ng mga salita ng Diyos ang nagbigay-daan sa aking magkaroon ng pagkilatis sa mga tradisyonal na ideyang ito, upang hindi na maimpluwensiyahan at mahadlangan ng mga ito, at magawang mapanatag ang aking puso sa aking tungkulin. Ito ang mga bungang nakamit sa pamamagitan ng mga salita ng Diyos. Salamat sa Diyos!


99. Pagtataguyod ng Tungkulin sa Gitna ng Pag-uusig at Kapighatian

Ni Kailin, Tsina

Noong Abril 2023, sinabi sa akin ng mga nakatataas na lider na naaresto ang isang lider mula sa Iglesia ng Xingyuan, at dalawa pang lider ang pinuntahan ng mga pulis sa kanilang mga bahay para tanungin, at dahil sa mga panganib sa seguridad, hindi na nila maipagpapatuloy ang kanilang gawain sa iglesia. Kaya hiniling sa akin ng mga nakatataas na lider na pumunta roon para asikasuhin ang gawain ng kinahinatnan at suportahan ang mga kapatid. Pagkatapos marinig na sinabi ito ng mga lider, talagang naramdaman ko ang bigat ng responsabilidad na ito, at medyo nag-alala rin ako, iniisip na, “Napakalupit ng kapaligirang ito. Bakit isinaayos nilang ako ang pumunta? Paano kung maaresto ako? Napakaraming kapatid na naaresto ang dumanas ng matinding pagpapahirap. Ang ilan ay hindi makayanan ang pagpapahirap at ipinagkakanulo ang Diyos, nagiging mga Hudas, habang ang iba naman ay binubugbog hanggang mamatay o malumpo. Sobrang lupit ng mga pamamaraang ginagamit ng malaking pulang dragon para saktan ang mga tao. Kung maaaresto ako at hindi ko makakayanan ang pagpapahirap, magiging Hudas at maipagkakanulo ang Diyos, hindi na ako maliligtas. Hindi ba’t masasayang lang ang pananampalataya ko kung ganoon?” Pero pagkatapos ay naisip ko, “Hindi ako puwedeng maging makasarili at sarili ko lang ang iisipin. Naaresto ang isang lider, nanganganib ang mga aklat ng mga salita ng Diyos at kailangang-kailangan nang agarang mailipat, at ang mga kapatid ay negatibo at mahihina at nangangailangan ng suporta at tulong. Kailangan kong isaalang-alang ang layunin ng Diyos at tanggapin ang tungkuling ito.” Kaya pumayag ako.

Pagdating sa Iglesia ng Xingyuan, nalaman kong napuntahan na ng Hudas na si Zhang Fen ang mga bahay ng karamihan sa mga kapatid, kaya lahat sila ay may panganib sa seguridad. Noong panahong iyon, tanging ang bahay lang ni Sister Zhang Yu ang medyo ligtas at maaaring pansamantalang gamitin para pag-usapan ang gawain. Pero nang makilala ko si Zhang Yu, nalaman kong ilang taon na ang nakalipas, inaresto ng mga pulis ang ilang sister sa bahay niya, at bago naaresto ang Hudas na si Zhang Fen, dumalaw rin ito sa bahay ni Zhang Yu. Nang marinig ko ito mula sa kanya, kumabog ang dibdib ko, “Hindi kaya palihim na nagmamanman at nagbabantay ang mga pulis? Paano kung arestuhin nila ako? Kung hindi ko makayanan ang pagpapahirap at maging isang Hudas, hindi ba’t katapusan ko na? Dapat ba akong manatili o umalis agad? Kung mananatili ako, maaaring nanganganib akong maaresto, pero kung aalis ako, wala nang paraan para pag-usapan ang gawain ng pag-aasikaso sa kinahinatnan.” Nanalangin ako sa puso ko, hinihiling sa Diyos na gabayan ako kung paano magsagawa. Naisip ko ang mga salitang ito ng Diyos: “Madali ba para sa isang tao na walang pagkatao na magkamit ng katotohanan? Mahirap ito para sa kanya. Kapag nahaharap siya sa isang panahon ng pagdurusa o kailangang niyang magbayad ng kaunting halaga, iniisip niya, ‘Mauna na muna kayo sa lahat ng pagdurusa at pagbabayad ng halaga na ito, at pagkatapos na halos nakamit na ang mga resulta, susunod na ako.’ Anong uri ng pagkatao ito? Ang gayong mga pag-uugali ay kilalang lahat bilang ‘kawalan ng pagkatao.’ … Kapag nahaharap sa panganib, inaalala lang ng ilang tao ang magtago. Ang ilan ay pinoprotektahan ang iba at walang pakialam sa sarili nila. Kapag may nangyayari sa kanila, ang ilang tao ay nagtitiis, at ang ilan ay lumalaban. Ito ay mga pagkakaiba sa pagkatao” (Ang Salita, Vol. III. Ang mga Diskurso ni Cristo ng mga Huling Araw. Sa Pagbibigay ng Isang Tao ng Puso Niya sa Diyos, Makakamit Niya ang Katotohanan). Naunawaan ko mula sa mga salita ng Diyos na ang mga taong may mabuting pagkatao ay uunahing protektahan ang iba kapag nahaharap sa panganib, at handa silang ilagay sa panganib ang sarili para pangalagaan ang mga interes ng sambahayan ng Diyos at tuparin ang kanilang mga responsabilidad. Ang mga walang pagkatao ay makasarili at kasuklam-suklam, inuuna ang sarili nilang kaligtasan at nagkukumahog na magtago kapag may panganib, walang anumang pakialam sa gawain ng iglesia o sa kaligtasan ng mga kapatid. Ayon sa mga salita ng Diyos, nakita kong napakamakasarili ko pala, at napakababa ng uri ng aking pagkatao. Kapag nahaharap sa panganib, sarili ko muna ang iniisip ko, natatakot akong maaresto at gusto kong tumakas agad, at walang anumang pakialam sa gawain ng iglesia o sa sarili kong tungkulin. Bagama’t may ilang panganib sa seguridad sa bahay ni Zhang Yu, kung ikukumpara sa ibang mga bahay, ito ang medyo ligtas na bahay sa iglesia sa kasalukuyan. Puwede akong manatili muna roon upang makipagkita sa mga kapatid para pag-usapan ang gawain, at lumipat na lang kapag may natagpuan nang mas angkop na lugar. Kung talagang maharap ako sa kakaibang mga sitwasyon, dapat akong manalangin sa Diyos at asikasuhin ang mga bagay nang may pananalig at karunungan. Kaya nanalangin ako sa Diyos, hinihiling sa Kanya na pagkalooban ako ng pananalig at ng lakas ng loob na magtiis ng pagdurusa.

Kinabukasan, isinaayos kong magpunta ang dalawang brother sa bahay ni Zhang Yu para pag-usapan ang gawain. Si Li Bin, na kanayon ni Zhang Yu, ay nagsabi sa akin nang makita niya ako, “May dalawang masasamang tao sa nayon namin malapit sa bahay ni Zhang Yu. Tatawag sila sa pulis kapag may nakita silang mga estrangherong pumapasok sa nayon at malaman nilang mga mananampalataya ang mga ito. May ilang kapatid na naaresto na dati sa nayon namin dahil isinumbong sila ng isa sa mga masasamang taong ito.” Nang marinig ko ang mga sinabi ni Li Bin, medyo natakot ako, iniisip na, “Hindi ko alam kung nakita ako ng masasamang tao pagdating ko. Kung isusumbong nila ako, tiyak na maaaresto ako!” Noong sandaling iyon, naalala ko ang isang sipi mula sa mga salita ng Diyos at hinanap ko ito para basahin. Sabi ng Diyos: “Kahit gaano pa ‘kamakapangyarihan’ si Satanas, kahit gaano pa ito kapangahas at kaambisyoso, kahit gaano pa katindi ang abilidad nito para magdulot ng pinsala, kahit gaano pa kalawak ang mga paraan para gawing tiwali at akitin nito ang tao, kahit gaano pa kagaling ang mga pandaraya at mga pakana nito sa pananakot sa tao, kahit gaano pa pabago-bago ang anyo ng pag-iral nito, hindi pa ito kailanman nakalikha ng kahit isang buhay na nilalang, hindi pa kailanman nakapagtakda ng mga batas at patakaran para sa pag-iral ng lahat ng bagay, at hindi pa kailanman nakapaghari o nakakontrol ng anumang bagay, may buhay man o wala. Sa loob ng kosmos at sa kalangitan, wala ni isang tao o bagay ang naisilang mula rito, o umiiral nang dahil dito; wala ni isang tao o bagay ang pinaghaharian nito, o kinokontrol nito. Sa kabaligtaran, hindi lamang nito kailangang magpasailalim sa kapamahalaan ng Diyos, kundi higit pa rito, ay kailangang magpasakop sa lahat ng atas at kautusan ng Diyos. Kung walang pahintulot ang Diyos, mahirap para kay Satanas na hipuin kahit na ang isang patak ng tubig o butil ng buhangin sa lupa; kung walang pahintulot ang Diyos, ni hindi malaya si Satanas na galawin man lamang ang mga langgam sa lupa, lalo na ang sangkatauhan, na nilikha ng Diyos. Sa mga mata ng Diyos, mas mababa pa si Satanas sa mga liryo ng kabundukan, sa mga ibon na lumilipad sa himpapawid, sa mga isda sa karagatan, at sa mga uod sa lupa. Ang papel nito sa lahat ng bagay ay para pagsilbihan ang lahat ng bagay, para pagsilbihan ang sangkatauhan, at para pagsilbihan ang gawain ng Diyos at ang Kanyang plano ng pamamahala. Kahit gaano pa kamalisyoso ang kalikasan nito, at gaano man kasama ang diwa nito, ang tanging bagay na magagawa nito ay ang tapat na gawin ang tungkulin nito: ang magsilbi sa Diyos, at magbigay ng hambingan sa Diyos. Ito ang diwa at kinatatayuan ni Satanas. Ang diwa nito ay hindi kaugnay sa buhay, hindi kaugnay sa kapangyarihan, hindi kaugnay sa awtoridad; laruan lamang ito sa mga kamay ng Diyos, isa lang makina na nagsisilbi sa Diyos!” (Ang Salita, Vol. II. Ukol sa Pagkakilala sa Diyos. Ang Diyos Mismo, ang Natatangi I). Binigyan ako ng pananampalataya at lakas ng mga salita ng Diyos. Ang Diyos ang may kataas-taasang kapangyarihan sa lahat ng bagay at Siya ang kumokontrol sa lahat. Ang lahat ng bagay at pangyayari ay nasa mga kamay ng Diyos. Ang CCP at ang masasamang tao, gaano man sila kalaganap, ay nasa mga kamay lahat ng Diyos. Sa mga mata ng Diyos, mas mababa pa sila kaysa sa mga uod sa lupa. Sila ay mga kasangkapan lamang na nagseserbisyo para sa pagpeperpekto sa mga hinirang na tao ng Diyos. Ginagawa ng malaking pulang dragon ang lahat para mahuli ang mga nananampalataya sa Diyos, ngunit kung walang pahintulot ng Diyos, wala itong magagawa sa atin. Katulad ng pagtugis ng CCP at paglalagay ng pabuya sa ulo ng ilang kapatid, gumugugol ang partido ng napakaraming tao at materyal na yaman sa paghahanap, pagsubaybay, at pagbabantay, gumagamit ng lahat ng uri ng high-tech na kagamitan para sa pagmamanman, ngunit kung walang pahintulot ng Diyos, hindi pa rin nila mahuhuli ang mga ito. Nang araw na iyon, nang marinig kong maaaring may masasamang taong magsumbong sa akin, nakaramdam ako ng pagkaduwag at pagkatakot. Nakita kong bagama’t sinasabi kong nananampalataya ako sa Diyos, kapag talagang dumarating na ang sitwasyon, parang nawawala na ang Diyos sa puso ko. Napakaliit pala ng pananalig ko sa Diyos. Bagama’t malupit ang kapaligiran, kung maaaresto man ako o hindi ay nasa mga kamay ng Diyos. Nasa Diyos ang desisyon dito. Nang maisip ko ito, hindi na ako gaanong natakot. Nakita kong namumuhay sa pagkatakot at pagkaduwag ang dalawang brother, kaya nakipagbahaginan ako sa kanila tungkol sa awtoridad at kataas-taasang kapangyarihan ng Diyos. Pagkatapos makinig, nagkaroon sila ng pananalig at naging handa na silang gawin ang kanilang mga tungkulin.

Pagkatapos, napaisip ako, “Bakit kaya ako sobrang takot na maaresto at mabugbog hanggang mamatay? Anong aspekto ng katotohanan ang dapat kong pasukin?” Nabasa ko na sinasabi ng mga salita ng Diyos: “Paano namatay ang mga disipulo ng Panginoong Jesus? Sa mga disipulo, may mga pinukol ng bato, ipinakaladkad sa kabayo, ipinakong patiwarik, pinaghiwa-hiwalay ng limang kabayo ang katawan—sinapit nila ang lahat ng uri ng kamatayan. Ano ang dahilan ng kanilang kamatayan? Binitay ba sila nang naaayon sa batas para sa mga krimen nila? Hindi. Ipinapalaganap nila ang ebanghelyo ng Panginoon, pero hindi ito tinanggap ng mga tao ng mundo, at sa halip ay kinondena, binugbog, at pinagalitan sila, at pinatay pa nga sila—ganyan kung paano sila minartir. Huwag nating pag-usapan ang pangwakas na kalalabasan ng mga martir na iyon, o ang pagpapakahulugan ng Diyos sa kanilang gawi, bagkus ay itanong ito: Nang sumapit sila sa kawakasan, umayon ba sa mga kuru-kuro ng tao ang mga paraan ng pagsapit nila sa kawakasan ng kanilang mga buhay? (Hindi.) Mula sa pananaw ng mga kuru-kuro ng tao, nagbayad sila ng gayon kalaking kabayaran upang ipalaganap ang gawain ng Diyos, pero sa huli ay napatay sila ni Satanas. Hindi ito umaayon sa mga kuru-kuro ng tao, ngunit ito mismo ang nangyari sa kanila. Ito ang tinulutan ng Diyos. Anong katotohanan ang mahahanap dito? Ang pagpapahintulot ba ng Diyos na mamatay sila sa ganitong paraan ay sumpa at pagkondena Niya, o ito ba ay Kanyang plano at pagpapala? Kapwa hindi. Ano ito? Pinagninilayan ng mga tao ngayon ang kanilang kamatayan nang may labis na dalamhati, ngunit ganoon ang mga bagay-bagay noon. Namatay sa ganoong paraan ang mga naniwala sa Diyos, paano ito maipaliliwanag? Kapag binabanggit natin ang paksang ito, inilalagay ninyo ang sarili ninyo sa kalagayan nila, kaya, malungkot ba ang inyong mga puso, at may nararamdaman ba kayong nakatagong kirot? Iniisip ninyo, ‘Tinupad ng mga taong ito ang kanilang tungkuling maipalaganap ang ebanghelyo ng Diyos at dapat ituring na mabubuting tao, kaya’t paano sila umabot sa gayong wakas at sa gayong kinalabasan?’ Ang totoo, ganito namatay ang kanilang mga katawan at sumakabilang-buhay; ito ang paraan nila ng paglisan sa mundo ng tao, ngunit hindi iyon nangangahulugan na ganoon din ang kanilang kinalabasan. Anuman ang paraan ng kanilang kamatayan at paglisan o kung paano man ito naganap, hindi ito ang paraan ng Diyos sa pagtukoy sa pangwakas na mga kinalabasan ng mga buhay na iyon, ng mga nilikhang iyon. Ito ay isang bagay na dapat mong malinaw na makita. Sa kabaligtaran, ginamit nila mismo ang mga kaparaanang iyon upang kondenahin ang mundong ito at upang magpatotoo sa mga gawa ng Diyos. Ginamit ng mga nilikhang ito ang kanilang napakahalagang buhay—ginamit nila ang huling sandali ng kanilang buhay upang magpatotoo sa mga gawa ng Diyos, upang magpatotoo sa dakilang kapangyarihan ng Diyos, at upang ipahayag kay Satanas at sa mundo na tama ang mga gawa ng Diyos, na ang Panginoong Jesus ay Diyos, na Siya ang Panginoon, at ang nagkatawang-taong laman ng Diyos. Kahit hanggang sa huling sandali ng kanilang buhay, hindi nila kailanman itinatwa ang pangalan ng Panginoong Jesus. Hindi ba ito isang anyo ng paghatol sa mundong ito? Ginamit nila ang kanilang mga buhay upang ipahayag sa mundo, upang kumpirmahin sa mga tao na ang Panginoong Jesus ay ang Panginoon, na ang Panginoong Jesus ay Cristo, na Siya ang nagkatawang-taong laman ng Diyos, na ang gawain ng pagtutubos sa buong sangkatauhan na ginawa Niya ay nagpapahintulot sa sangkatauhang ito na patuloy na mabuhay—hindi nagbabago ang katunayang ito magpakailanman. Yaong mga naging martir dahil sa pagpapalaganap ng ebanghelyo ng Panginoong Jesus, hanggang sa anong punto nila tinupad ang kanilang tungkulin? Hanggang sa pinakahuling punto ba? Paano naipakita ang pinakahuling punto? (Inialay nila ang kanilang buhay.) Tama iyan, buhay nila ang kanilang naging kabayaran. Pawang panlabas na mga bagay ang pamilya, kayamanan, at ang materyal na mga bagay sa buhay na ito; ang tanging bagay na may kaugnayan sa sarili ay ang buhay. Sa bawat nabubuhay na tao, ang buhay ang bagay na pinakakarapat-dapat na pakaingatan, ang pinakamahalagang bagay at, sa katunayan, nagawa ng mga taong ito na ialay ang pinakamahalagang pagmamay-ari nila—ang buhay—bilang patunay at patotoo sa pagmamahal ng Diyos sa sangkatauhan. Hanggang sa araw na sila ay mamatay, hindi nila itinatwa ang pangalan ng Diyos, at hindi rin nila itinatwa ang gawain ng Diyos, at ginamit nila ang kanilang mga huling sandali ng buhay upang magpatotoo sa pag-iral ng katunayang ito—hindi ba ito ang pinakamataas na anyo ng patotoo? Ito ang pinakamahusay na paraan ng pagganap ng isang tao sa kanyang tungkulin; ito ang pagtupad sa kanyang pananagutan. Nang pagbantaan at takutin sila ni Satanas, at, sa huli, kahit pa nang ipabayad sa kanila ang kanilang mga buhay, hindi nila tinalikdan ang kanilang responsabilidad. Ito ang kahulugan ng pagtupad ng isang tao sa tungkulin hanggang sa pinakasukdulang punto. Ano ang ibig Kong sabihin dito? Ibig Ko bang sabihin na gamitin ninyo ang ganoon ding paraan upang magpatotoo sa Diyos at upang maipalaganap ang Kanyang ebanghelyo? Sadyang hindi kinakailangang gawin mo ang ganoon, ngunit dapat mong maunawaan na ito ay iyong pananagutan, na kung kinakailangan ng Diyos na gawin mo ito, dapat mo itong tanggapin bilang iyong obligasyon. May takot at pag-aalala sa kalooban ang mga tao ngayon, ngunit anong silbi ng mga damdaming iyon? Kung hindi kailangan ng Diyos na gawin mo ito, para saan ang pag-aalala tungkol dito? Kung kailangan ng Diyos na gawin mo ito, hindi ka dapat umiwas o tumanggi sa pananagutang ito. Dapat kang maagap na makipagtulungan at tanggapin ito nang walang pag-aalala. Paano man mamatay ang isang tao, hindi siya dapat mamatay sa harap ni Satanas, at hindi mamatay sa mga kamay ni Satanas. Kung mamamatay ang isang tao, dapat siyang mamatay sa mga kamay ng Diyos. Nagmula sa Diyos ang mga tao, at sa Diyos sila magbabalik—gayon ang katwiran at saloobing dapat taglayin ng isang nilikha” (Ang Salita, Vol. III. Ang mga Diskurso ni Cristo ng mga Huling Araw. Ang Pangangaral sa Ebanghelyo ay ang Tungkuling Dapat Tuparin ng Lahat ng Mananampalataya). Pagkatapos basahin ang mga salita ng Diyos, naunawaan ko na ang mga disipulong sumunod sa Panginoong Jesus ay dumanas ng pag-uusig mula sa mga namumuno at sa mundo ng relihiyon dahil sa pagpapalaganap ng ebanghelyo ng Panginoon, at namatay sila sa lahat ng uri ng paraan. Ngunit ibinayad nilang halaga ang kanilang buhay para makapagbigay ng isang magandang patotoo para sa Diyos at para ipahiya si Satanas. Bagama’t namatay ang kanilang mga katawan, ang kanilang mga kaluluwa ay nasa mga kamay ng Diyos, at ang kanilang mga kamatayan ay inalala ng Diyos. Tayo, na sumusunod kay Cristo ng mga huling araw, ay dumaranas ng malupit na pag-uusig ng namumunong partido sa Tsina dahil sa pagpapalaganap ng ebanghelyo ng kaharian. Maraming kapatid ang pinahirapan matapos maaresto, ngunit kahit nasa bingit na ng kamatayan, hindi nila itinanggi ang pangalan ng Diyos o ipinagkanulo Siya. Ang ilan ay inusig hanggang mamatay ngunit hindi pa rin naging mga Hudas. Ibinigay nila ang kanilang buhay para magpatotoo sa Diyos, na mahalaga at makabuluhan. Pero ano ang ginawa ko? Nang makita ang mapanganib na kapaligirang ito, natakot akong maaresto at mabugbog hanggang mamatay, kaya gusto ko nang isuko ang aking tungkulin. Talagang takot ako sa kamatayan! Kung ang hangad ko lang ay ingatan ang sarili ko at pahabain ang isang buhay na walang dangal, kahit na maprotektahan ko nang perpekto ang sarili ko, magiging isa lang akong gumagalaw na bangkay. Kung hindi ko gagawin nang maayos ang aking tungkulin at wala akong mabubuting gawa o patotoo sa harap ng Diyos, kung gayon, kahit na buhay ako sa laman, hindi ko matatanggap ang pagsang-ayon ng Diyos, at kapag namatay ako, parurusahan ako sa impiyerno. Nang maunawaan ko ito, hindi na ako gaanong nalimitahan ng takot sa kamatayan.

Kalaunan, nabasa ko ang isa pang sipi ng mga salita ng Diyos at nagkaroon pa ako ng karagdagang pagkaunawa sa aking sarili. Sabi ng Diyos: “Ang mga anticristo ay lubhang makasarili at kasuklam-suklam. Wala silang tunay na pananalig sa Diyos, lalong wala silang katapatan sa Diyos; kapag nahaharap sila sa isyu, sarili lamang nila ang kanilang pinoprotektahan at iniingatan. Para sa kanila, wala nang mas mahalaga pa kaysa sa sarili nilang seguridad. Hangga’t maaari silang mabuhay at hindi maaaresto, wala silang pakialam kung gaano kalaki ang pinsalang naidulot sa gawain ng iglesia. Labis na makasarili ang mga taong ito, hindi man lang nila iniisip ang mga kapatid, o ang gawain ng iglesia, sariling seguridad lamang nila ang kanilang iniisip. Sila ay mga anticristo. Kaya, kapag may gayong mga pangyayari sa mga tapat sa Diyos at sa may tunay na pananalig sa Diyos, paano nila hinaharap ito? Paanong naiiba sa ginagawa ng mga anticristo ang kanilang ginagawa? … Kapag malinaw na alam ng mga tapat sa Diyos na mapanganib ang isang kapaligiran, hinaharap pa rin nila ang panganib ng paggawa sa gawain ng pangangasiwa sa mga kasunod na gawain, at sinisikap nilang panatilihing kakaunti lang ang mga kawalan sa sambahayan ng Diyos bago sila mismo ang umatras. Hindi nila inuuna ang kanilang sariling seguridad. Sabihin mo sa Akin, sa buktot na bansang ito ng malaking pulang dragon, sino ang makatitiyak na walang anumang panganib sa pananampalataya sa Diyos at sa paggawa ng isang tungkulin? Anuman ang tungkuling akuin ng isang tao, may nakapaloob na panganib dito—gayumpaman, ang pagganap sa tungkulin ay iniatas ng Diyos, at habang sinusunod ang Diyos, dapat akuin ng isang tao ang panganib sa paggawa ng kanyang tungkulin. Dapat gumamit ng karunungan ang isang tao, at kailangan niyang gumamit ng mga hakbang para matiyak ang kanyang seguridad, ngunit hindi niya dapat unahin ang pansarili niyang seguridad. Dapat niyang isaalang-alang ang layunin ng Diyos, unahin ang gawain ng sambahayan ng Diyos, at unahin ang pagpapalaganap ng ebanghelyo. Ang pagkumpleto sa atas ng Diyos sa kanya ang pinakamahalaga, at ito ang prayoridad. Pangunahing prayoridad ng mga anticristo ang kanilang personal na seguridad; naniniwala sila na walang anumang kinalaman sa kanila ang iba pang bagay. Wala silang pakialam kapag may nangyayari sa ibang tao, kahit sino man ito. Hangga’t walang masamang nangyayari sa mismong mga anticristo, panatag ang pakiramdam nila. Wala silang anumang katapatan, na natutukoy sa kalikasang diwa ng mga anticristo. Sa kapaligiran ng mainland Tsina, posible bang maiwasang sumuong sa anumang panganib at tiyaking walang masamang mangyayari habang ginagampanan ang tungkulin? Kahit ang pinakamaingat na tao ay hindi makakatiyak niyon. Ngunit ang pagiging maingat ay kinakailangan. Ang pagiging handa nang maaga ay makakapagpabuti nang kaunti sa mga bagay-bagay, at makakatulong ito na mabawasan ang mga kawalan kapag nagkakaproblema. Kung walang anumang paghahanda man lang, magiging malaki ang mga kawalan. Nakikita mo ba nang malinaw ang kaibahan ng dalawang sitwasyong ito? Samakatwid, tungkol man ito sa mga pagtitipon o sa paggampan ng anumang uri ng tungkulin, pinakamainam na maging maingat, at kinakailangang magsagawa ng ilang hakbang na pang-iwas. Kapag ang isang tapat na tao ay gumagampan sa kanyang tungkulin, maaari siyang mag-isip nang mas komprehensibo at masusi. Gusto niyang isaayos nang mabuti ang mga bagay na ito sa abot ng kanyang makakaya para kung magkakaproblema man, mababawasan ang mga kawalan. Pakiramdam niya ay dapat niyang matamo ang resultang ito. Ang isang taong walang katapatan ay hindi nagsasaalang-alang sa mga bagay na ito. Iniisip niya na hindi mahalaga ang mga bagay na ito, at hindi niya itinuturing ang mga ito bilang kanyang responsabilidad o tungkulin. Kapag may nangyayaring hindi maganda, wala siyang nararamdamang anumang paninisi sa kanyang sarili. Ito ay isang pagpapamalas ng kawalan ng katapatan. Ang mga anticristo ay walang ipinapakitang katapatan sa Diyos. Kapag inaatasan sila ng gawain, masaya nila itong tinatanggap, at gumagawa sila ng ilang magagandang deklarasyon, ngunit kapag dumarating ang panganib, tumatakbo sila nang napakabilis; sila ang unang tumatakbo, ang unang tumatakas. Ipinapakita nito na ang kanilang pagiging makasarili at kasuklam-suklam ay talagang malala. Wala silang anumang pakiramdam ng responsabilidad o katapatan man lang. Kapag nahaharap sa isang problema, ang alam lang nila ay tumakas at magtago, at iniisip lang nila ang pagprotekta sa kanilang sarili, hindi kailanman isinasaalang-alang ang kanilang mga responsabilidad o tungkulin. Alang-alang sa kanilang pansariling seguridad, palaging ipinapakita ng mga anticristo ang kanilang makasarili at kasuklam-suklam na kalikasan. Hindi nila inuuna ang gawain ng sambahayan ng Diyos o ang kanilang sariling mga tungkulin. Lalong hindi nila inuuna ang mga interes ng sambahayan ng Diyos. Sa halip, inuuna nila ang sarili nilang seguridad” (Ang Salita, Vol. IV. Paglalantad sa mga Anticristo. Ikasiyam na Aytem (Ikalawang Bahagi)). Inilalantad ng Diyos na ang mga anticristo ay talagang makasarili at kasuklam-suklam, at kapag dumarating ang panganib, sila ang unang tumatakbo at tumatakas, na para bang ang gawain ng sambahayan ng Diyos, ang mga interes ng sambahayan ng Diyos, at ang buhay ng mga kapatid ay walang kinalaman sa kanila. Habang pinag-iisipan nang mabuti ang mga salita ng Diyos, nagnilay ako sa sarili ko. Hindi ba’t ang mga bagay na ibinunyag ko ay katulad ng sa isang anticristo? Nang maaresto ang mga lider at manggagawa, isinaayos ng iglesia na pumunta ako para ilipat ang mga aklat ng mga salita ng Diyos at suportahan ang mga kapatid. Napakahalaga nito, pero nag-alala ako na kung maaaresto ako, hindi makapaninindigan, at magiging isang Hudas, masasayang lang ang pananalig ko. Kaya ayaw kong gawin ang tungkuling ito. Naisip ko kung paanong natamasa ko ang pagdidilig at pagtutustos ng napakaraming salita ng Diyos, gayumpaman sa harap ng mga paghihirap, tanging ang sarili kong mga interes at kaligtasan ang inisip ko, nang hindi man lang pinoprotektahan ang mga interes ng sambahayan ng Diyos, at hindi ko inisip kung paano mabilis na maililipat ang mga aklat ng mga salita ng Diyos o masusuportahan ang mga kapatid. Talagang wala akong konsensiya at pagkatao! Nang mapagtanto ko ito, nanalangin ako sa Diyos, “O Diyos, palagi akong nag-aalala na maaresto, at palagi kong gustong takasan ang kapaligirang ito at balewalain ang mga interes ng iglesia. Talagang makasarili ako! O Diyos, nasa Iyong mga kamay kung ako man ay maaaresto o hindi. Kung pahihintulutan Mo akong maaresto, hindi ako makakatakas, ngunit kung hindi Mo ako pahihintulutang maaresto, hindi ako mahuhuli ng mga pulis. Handa akong magpasakop sa Iyong mga pamamatnugot at pagsasaayos at tuparin ang aking tungkulin. Pakiusap, bigyan Mo ako ng pananalig at ng lakas ng loob na magtiis ng pagdurusa.” Pagkatapos, nalaman kong hindi pa nakakapunta ang Hudas na si Zhang Fen sa bahay ni He Fang, kaya sinabihan ko ang ilang kapatid na magtipon doon. Sa pamamagitan ng pagbabasa ng mga salita ng Diyos at pagbabahaginan nang magkakasama, naunawaan ng mga kapatid kung paano umasa sa Diyos sa pagdanas sa gitna ng pag-uusig at kapighatian. Nagkaroon ang lahat ng kaunting pananalig at naging handa na silang gawin ang kanilang mga tungkulin. Nailipat din nang ligtas ang mga aklat ng mga salita ng Diyos.

Isang hapon noong Nobyembre 2023, nakatanggap ako ng liham mula sa mga nakatataas na lider, na nagsasabing nawalan ng ugnayan ang mga lider at ilang sister mula sa iglesia sa aking bayang sinilangan, at malamang daw ay dahil sa naaresto ang mga ito, kaya hinihiling nila sa aking pumunta at alamin ang sitwasyon, at kung may mangyari man, asikasuhin ang kinahinatnan, at ilipat ang mga handog at mga aklat ng mga salita ng Diyos. Nagtatalo ang kalooban ko, iniisip na, “Napakalupit ng kapaligiran sa iglesiang iyon, at kilala akong lahat ng mga kapatid na nawalan ng ugnayan. Kung naaresto sila, madadamay kaya ako? Sobrang mapanganib para sa akin na asikasuhin ang kinahinatnan!” Nagdadalawang-isip akong pumunta. Kalaunan, nabasa ko ang isang sipi ng mga salita ng Diyos: “May ilang iglesia na nasa mga mapanlaban na kapaligiran kung saan madalas na inaaresto ang mga tao, at dahil dito, may malaking tsansa na ang mga lokasyon ng mga tahanan na nangangalaga ng mga handog ay ipagkakanulo, at masasalakay at mahahalughog ng malaking pulang dragon—ang mga handog ay maaaring nakawin ng masasamang demonyo anumang oras. Angkop ba ang gayong mga lugar para pag-imbakan ng mga handog? (Hindi.) Kaya, kung nailagay na ang mga ito roon, ano ang dapat gawin? Kaagad ilipat ang mga ito. … Kapag kalilitaw pa lang ng isang sitwasyon at nakikini-kinita nilang nasa panganib ang mga handog, dapat nilang agarang ilipat ang mga ito, para maiwasang masamsam at malamon ang mga ito ng malaking pulang dragon, ang masamang diyablo. Ito ang tanging paraan para matiyak ang seguridad ng mga handog at maiwasang mangyari ang anumang panganib o pagkakamali. Ito ang gawaing dapat gawin ng mga lider at manggagawa. Sa sandaling may kahit katiting na tanda ng panganib, sa sandaling may naaresto, sa sandaling may isang sitwasyon na lumitaw, ang unang iniisip dapat ng mga lider at manggagawa ay kung ligtas ba ang mga handog, kung maaari bang mapasakamay ang mga ito ng masasamang tao, o maangkin ng mga ito, o masamsam ng masasamang demonyo, at kung dumanas ba ng anumang kawalan ang mga handog. Dapat kaagad silang gumawa ng mga hakbang para protektahan ang mga handog. Ito ang responsabilidad ng mga lider at manggagawa” (Ang Salita, Vol. V. Ang mga Responsabilidad ng mga Lider at Manggagawa. Ang mga Responsabilidad ng mga Lider at Manggagawa (12)). Pagkatapos basahin ang mga salita ng Diyos, naunawaan ko na responsabilidad ng mga lider at manggagawa na protektahan ang mga handog at ang mga aklat ng mga salita ng Diyos. Dahil tinutugis ng CCP ang iglesia sa aking bayang sinilangan at walang umaasikaso sa kinahinatnan, at medyo pamilyar ako sa iglesiang iyon, kinailangan kong isaalang-alang ang layunin ng Diyos at protektahan ang gawain ng iglesia. Kung iiwasan kong asikasuhin ang kinahinatnan dahil sa takot na maaresto, at kung maagaw ng malaking pulang dragon ang mga handog at mga aklat, makagagawa ako ng kasamaan. Nang mapagtanto ko ito, bumalik ako sa iglesia sa aking bayang sinilangan nang gabing iyon.

Pagkabalik, nalaman kong talagang naaresto na ang mga lider ng iglesia, at patuloy ding inaaresto ang iba pang mga kapatid. Ang mga aklat sa ilang bahay-imbakan ay kailangang-kailangan nang ilipat, ngunit wala akong mahanap na angkop na lugar noon, kaya mahirap ang sitwasyon ko. Kalaunan, napanood ko ang video ng patotoong batay sa karanasan na “Sinubok ng Dobleng Suliranin” at ang karanasan ng sister ay naging napakagandang halimbawa para sa akin. Ang sister, na nahaharap sa dobleng hirap ng mga pag-aresto ng pulisya at ng lockdown dahil sa pandemya, ay nagpumilit pa ring gawin ang kanyang tungkulin. Ang kasalukuyan kong kapaligiran ay hindi pa ganoon kasama, kaya mas kinailangan kong umasa sa Diyos para magawa nang maayos ang aking tungkulin. Hindi nagtagal, nagpadala ng liham ang mga nakatataas na lider na nagsasabing may natagpuan nang bahay-imbakan sa ibang iglesia, kaya mabilis kaming nagsaayos ng sasakyan para ilipat doon ang mga aklat ng mga salita ng Diyos. Pagkatapos niyon, sa pakikipagtulungan ng mga kapatid, nailipat sa mga ligtas na lugar ang mga handog at ang mga aklat ng mga salita ng Diyos. Sa pamamagitan ng karanasang ito, nagkaroon ako ng kaunting pananalig, at naunawaan ko na gaano man kalupit ang kapaligiran, ang pagtitiyaga sa tungkulin at pagprotekta sa gawain ng iglesia ang dapat gawin ng isang nilikha. Salamat sa Diyos!


100. Pagpipino sa Pamamagitan ng Karamdaman: Isang Pangangailangan Para sa Aking Buhay

Ni Wang Quan, Tsina

Noong 1999, tinanggap ko ang gawain ng Makapangyarihang Diyos sa mga huling araw. Mula sa mga salita ng Diyos, nalaman ko na ito ang huling yugto ng gawain ng pagliligtas ng Diyos para sa sangkatauhan, at sa pamamagitan lamang ng pagtanggap sa gawain ng Diyos sa mga huling araw, paghahangad sa katotohanan, at paghahanda ng sapat na mabubuting gawa magkakaroon ng pagkakataon ang isang tao na makaligtas sa malalaking kalamidad. Pakiramdam ko ay tunay akong pinagpala, at kailangan kong sunggaban ang minsan-lang-sa-buhay na pagkakataong ito para maayos na magawa ang aking tungkulin at gugulin ang sarili ko para sa Diyos. Kaya umalis ako ng bahay at aktibong nangaral ng ebanghelyo, at puspusan akong nagtrabaho sa iglesia mula umaga hanggang gabi. Kahit noong siniraan ako ng mundo at itinakwil ng aking pamilya, hindi ko itinuring na pagdurusa ang mga bagay na ito. Kalaunan, nang arestuhin ako ng mga pulis dahil sa pangangaral ng ebanghelyo, hindi ko ipinagkanulo ang Diyos, at pagkatapos kong mapalaya, ipinagpatuloy ko ang aking tungkulin gaya ng dati. Pakiramdam ko ay marami na akong naihandang mabubuting gawa sa paglipas ng mga taon, at na sa hinaharap, kahit hindi maligtas ang iba, ako ay maliligtas pa rin.

Bago ko namalayan, dumating na ang katapusan ng 2015. Nagsimulang sumakit nang husto ang ibabang bahagi ng likod ko, halos hindi ako makabangon sa umaga nang walang suporta, at wala man lang akong lakas para maglakad. Noong una, hindi ko ito gaanong pinansin, pero sa katagalan, lalo pang lumala ang sakit sa ibabang bahagi ng likod ko, at nagsimula na akong magpaika-ika. Isang umaga, sobrang tindi ng sakit sa ibabang bahagi ng likod ko na hindi na talaga ako makabangon. Naisip ko, “Lagot na. Ni hindi ako makabangon, paano ko pa magagawa ang mga tungkulin ko? Kung hindi ko magagawa ang mga tungkulin ko at makapaghanda ng mabubuting gawa, maliligtas pa kaya ako ng Diyos?” Pero pagkatapos ay naisip ko, “Baka sinusubok ako ng Diyos, at basta’t hindi ako nagrereklamo tungkol sa Diyos at nagpapatuloy sa aking mga tungkulin, marahil ay bibiyayaan at pagpapalain ako ng Diyos, at gagaling ang sakit ko.” Pero hindi nangyari ang inaasahan ko. Araw-araw ay lalong lumalala ang sakit ko, hindi ako makapihit sa pagtulog sa gabi, at minsan sobrang sakit ng ibabang bahagi ng likod ko na hindi na talaga ako makagalaw. Kahit ang gamot ay hindi tumatalab. Kalaunan, pumunta ako sa ospital para magpa-X-ray, at sa gulat ko, na-diagnose akong may ankylosing spondylitis. Sabi ng doktor, “Tinatawag nila ang kondisyong ito na ‘Ang kanser na hindi namamatay.’ Isa itong talamak at panghabambuhay na sakit, at kung lumala ito, maaari itong mauwi sa permanenteng paralisis.” Nang marinig kong sinabi ito ng doktor, bigla akong nanlambot, at naisip ko, “Paano ako nagkaroon ng ganito kalubhang sakit? Mula nang matagpuan ko ang Diyos, masigasig akong nagsakripisyo at gumugol ng sarili, kaya bakit hindi ako pinrotektahan ng Diyos? Kung maparalisa ako at hindi ko na magawa ang mga tungkulin ko, hindi ba’t magiging inutil na lang ako?” Nagwawala sa paghihirap ang puso ko, at hindi ko talaga maintindihan kung bakit dumating sa akin ang ganito kalubhang sakit. Para akong lobong nawalan ng hangin, at talagang nasiraan ako ng loob. Pagkatapos, umuwi ako para magpagaling.

Pagkauwi ko, bumagsak ang kalagayan ko, at nawala na ang pananalig na dati kong taglay. Pakiramdam ko ay wala nang pag-asa sa buhay. Naisip ko, “Ang ibang mga kapatid ay malulusog at aktibong ginagawa ang kanilang mga tungkulin, samantalang paika-ika na ako kung maglakad, at hindi ko na magawa ang mga tungkulin ko. Baka isang araw ay lalala pa ang sakit ko at mamamatay ako, at wala na akong magiging bahagi sa pagliligtas ng Diyos.” Habang lalo akong nag-iisip nang ganito, lalo kong nararamdaman na inabandona na ako ng Diyos, ayaw ko nang hangarin ang katotohanan at hindi ako makatutok sa mga salita ng Diyos kapag binabasa ko ang mga ito. Araw-araw akong namuhay sa kalituhan, at nagsimula akong magpakalugmok sa aking laman. Naisip ko, “Kung mabubuhay pa ako, pabibilhin ko ang anak ko ng apartment para doon ako titira at aasikasuhin ang sakit ko. Susubukan ko na lang mabuhay hangga’t kaya ko.” Nakita ko ang mga kamag-anak at kaibigang walang pananampalataya na malulusog at may mga kotse at bahay, samantalang ako’y nanampalataya sa Diyos at nagsakripisyo at gumugol ng sarili sa loob ng maraming taon, para lang magkasakit, kaya nagsimula akong pagsisihan ang lahat ng mga sakripisyo at pagsisikap na ginawa ko. Nakita ng asawa ko na mali ang kalagayan ko at nakipagbahaginan siya sa akin, “Nasa likod ng biglaang sakit na ito ang layunin ng Diyos. Sobra na tayong ginawang tiwali ni Satanas, at malalim nang nakaugat sa atin ang ating mga tiwaling disposisyon. Para lubusang malutas at mabago ang mga bagay na ito, hindi sapat na basahin lang ang mga salita ng Diyos. Dapat din tayong sumailalim sa iba’t ibang pagsubok at pagpipino. Kailangan nating maghanap pa para maunawaan kung aling aspekto ng ating mga tiwaling disposisyon ang nilalayon ng Diyos na lutasin sa pamamagitan ng pagkakaroon ng ganito kalubhang sakit. Dapat kang magsisi agad at magbago! Hindi ka puwedeng magreklamo laban sa Diyos!” Pagkarinig sa mga salita ng aking asawa, medyo napayapa ang puso ko, at nanalangin ako sa Diyos, “O Diyos, sobrang sakit po ng nararamdaman ko ngayon. Hindi ko po nauunawaan ang Iyong layunin, pakiusap, bigyang-liwanag Mo po ako.”

Pagkatapos manalangin, naghanap ako ng mga salita ng Diyos tungkol sa Kanyang pagsubok at pagpipino sa mga tao. Isang sipi ng mga salita ng Diyos ang talagang nagpalakas ng loob ko. Sabi ng Makapangyarihang Diyos: “Kung palagi ka nang naging napakatapat, nang may malaking pagmamahal sa Akin, ngunit nagdurusa ka ng pagpapahirap ng sakit, ng kasalatan sa pinansiyal, at ng pang-iiwan ng iyong mga kaibigan at kamag-anak, o kung nagtitiis ka ng anumang iba pang mga kasawian sa buhay, magpapatuloy pa rin ba ang iyong katapatan at pagmamahal sa Akin?” (Ang Salita, Vol. I. Ang Pagpapakita at Gawain ng Diyos. Isang Napakaseryosong Problema: Pagtataksil (2)). Sa pagbabasa ng mga salita ng Diyos, para bang harapan akong kinukuwestiyon ng Diyos. Sobrang napahiya ako. Dati, kapag pinagpapala ako ng Diyos at naging maayos ang lahat nang walang anumang sakuna o kasawian, handa akong gawin ang aking mga tungkulin para palugurin ang Diyos. Handa akong kumain at uminom ng mga salita ng Diyos at hangarin ang katotohanan para magsumikap umangat. Kahit noong dinakip ako ng CCP, hindi ako umatras o naging negatibo, at ipinagpatuloy kong gawin ang aking mga tungkulin pagkatapos kong mapalaya. Pakiramdam ko ay walang katapusan ang lakas ko. Pero ngayon, sa harap ng sakit na ito at ng posibilidad na maparalisa, at nang makitang nawasak na ang mga pag-asa kong mapagpala, nawalan ako ng pananalig sa Diyos, at lahat ng aking mga reklamo at maling pagkaunawa tungkol sa Diyos ay biglang nagsilabasan. Naisip ko na dahil marami na akong naisakripisyo at nagugol ko na ang aking sarili, hindi dapat hayaan ng Diyos na makaranas ako ng sakit o kasawian, at dapat akong pagpalain ng Diyos at bigyan ng mabuting kalusugan. Kapag hindi natutupad ang aking mga pagnanais, natatagpuan ko ang sarili kong nagpapakalugmok sa isang kalagayan ng tahimik na pagkontra sa Diyos. Ayaw ko nang basahin ang mga salita ng Diyos, ni wala na akong ganang magnilay para matuto ng mga aral. Sa halip, naging negatibo ako at nagreklamo, at sumuko na sa lubos na kawalan ng pag-asa. Sa pamamagitan ng pagbubunyag ng mga katunayan, sa wakas ay nakita kong huwad pala ang dati kong pagmamahal at katapatan. Pinahintulutan ng Diyos na dumating ang sakit na ito hindi para itiwalag ako, kundi para gamitin ang sitwasyong ito para linisin ang aking katiwalian, at hindi ko dapat maling maunawaan ang Diyos. Matapos maunawaan ang layunin ng Diyos, naramdaman kong malaki ang pagkakautang ko sa Diyos. Hindi na ako puwede pang manatiling negatibo, at gumaling man o hindi ang sakit ko, dapat muna akong magpasakop at matuto ng mga aral mula sa aking pagdurusa.

Isang araw, nabasa ko na sinasabi ng mga salita ng Diyos: “Napakaraming naniniwala sa Akin para lamang pagalingin Ko sila. Napakaraming naniniwala sa Akin para lamang gamitin Ko ang Aking kapangyarihan upang itaboy ang maruruming espiritu mula sa kanilang mga katawan, at napakaraming naniniwala sa Akin para lamang makatanggap sila ng kapayapaan at kagalakan mula sa Akin. Napakaraming naniniwala sa Akin para lamang hingan Ako ng mas maraming materyal na kayamanan. Napakaraming naniniwala sa Akin para lamang gugulin ang buhay na ito sa kapayapaan at maging ligtas at matiwasay sa mundong darating. Napakaraming nananampalataya sa Akin para maiwasan ang pagdurusa ng impiyerno at para matanggap ang mga pagpapala ng langit. Napakaraming nananampalataya sa Akin para lang sa pansamantalang kaginhawahan, ngunit hindi naghahangad magkamit ng anuman sa mundong darating. Kapag ibinuhos Ko ang Aking matinding galit sa mga tao at binabawi Ko ang lahat ng kaligayahan at kapayapaan na dati nilang taglay, napupuno sila ng pagdududa. Kapag ibinigay Ko sa mga tao ang pagdurusa ng impiyerno at binabawi Ko ang mga pagpapala ng langit, nagagalit sila nang husto. Kapag hinihiling sa Akin ng mga tao na pagalingin Ko sila, at hindi Ko sila pinapakinggan at namuhi Ako sa kanila; nililisan nila Ako upang sa halip ay hanapin ang paraan ng panggagaway at pangkukulam. Kapag inaalis Ko ang lahat ng hiningi ng mga tao sa Akin, naglalaho silang lahat nang walang bakas. Samakatwid, sinasabi Ko na ang mga tao ay may pananalig sa Akin sapagkat masyadong masagana ang biyaya Ko, at dahil masyadong maraming pakinabang na makakamit” (Ang Salita, Vol. I. Ang Pagpapakita at Gawain ng Diyos. Ano ang Alam Mo sa Pananampalataya?). “Ang relasyon ng tao sa Diyos ay isa lamang hayagang pansariling interes. Isa itong relasyon sa pagitan ng isang tumatanggap at isang nagbibigay ng mga pagpapala. Sa madaling salita, ito ang relasyon sa pagitan ng empleyado at ng amo. Nagtatrabaho nang husto ang empleyado para lang makatanggap ng mga gantimpalang ipinagkakaloob ng amo. Walang pagmamahal na parang pamilya sa gayong relasyon na nakabatay lang sa interes, transaksiyon lamang. Walang nagmamahal o minamahal, kawanggawa at awa lamang. Walang pagkakaunawaan, tanging walang magawang pinipigilang indignasyon at panlilinlang. Walang pagiging matalik, isang pagitan lamang na hindi matatawid. Ngayong umabot na ang mga bagay-bagay sa puntong ito, sino ang makapagbabaligtad ng gayong kalakaran? At ilang tao ang may kakayahang tunay na maunawaan kung gaano na kalala ang relasyong ito? Naniniwala Ako na kapag ibinuhos ng mga tao ang kanilang sarili sa galak ng pagiging mapalad, walang sinumang makakaisip kung gaano kahiya-hiya at hindi magandang tingnan ang gayong relasyon sa Diyos” (Ang Salita, Vol. I. Ang Pagpapakita at Gawain ng Diyos. Apendise 3: Maaari Lamang Maligtas ang Tao sa Gitna ng Pamamahala ng Diyos). Direktang tinugunan ng paglalantad ng Diyos ang mismong kalagayan ko. Nanampalataya ako sa Diyos at ginawa ang aking mga tungkulin para lamang makatanggap ng biyaya ng Diyos, maiwasan ang malalaking kalamidad, at matamasa ang mga pagpapala ng langit. Sa pagbabalik-tanaw noong una kong tinanggap ang yugtong ito ng gawain, inakala kong hangga’t magagawa ko ang aking mga tungkulin, makapagsakripisyo at magugol ang sarili para sa Diyos, makapagdusa, at makapagbayad ng halaga, makakamit ko ang isang magandang hantungan. Kalaunan, para matanggap ang mga pagpapala ng Diyos, nagsakripisyo ako, gumugol ng sarili, at ginawa ang aking mga tungkulin, at gaano man ako siniraan ng mundo o itinakwil ng aking pamilya, walang nakapigil sa akin. Kahit noong naaresto ako ng mga pulis, hindi ko isinuko ang aking mga tungkulin. Inakala kong sa pagbabayad ng gayong halaga, tiyak na matatanggap ko ang mga pagpapala ng Diyos, at makaliligtas sa malalaking kalamidad. Ngunit nang dumating ang sakit, at nanganganib akong maparalisa at hindi ko na magagawa ang aking mga tungkulin, pakiramdam ko ay nawalan na ako ng lahat ng pag-asang maligtas. Patuloy akong nagrereklamo at nakikipagtalo sa Diyos sa puso ko, nararamdamang dahil napakarami ko nang naibigay para sa Diyos, dapat akong protektahan ng Diyos, at hindi Niya dapat hayaang danasin ko ang pagpapahirap ng sakit. Nang mawasak ang aking pagnanais para sa mga pagpapala, nagsimula akong makaramdam ng paglaban sa sitwasyong isinaayos ng Diyos para sa akin, naging negatibo at kontra dito, hanggang sa punto na pinagsisihan ko ang aking mga dating sakripisyo. Noon ko lang nalinawan na tinitingnan ko ang pananalig ko sa Diyos nang may transaksyonal na pananaw, gusto kong samantalahin ang aking mga itinuturing na sakripisyo at pagsisikap para subukang makipagtawaran sa Diyos kapalit ng Kanyang mga pagpapala. Para lang akong isang upahang trabahador, iniisip na pagkatapos magtrabaho nang husto, dapat akong makatanggap ng kaukulang gantimpala mula sa Diyos. Wala talaga akong katapatan sa Diyos. Sinusubukan ko lang Siyang linlangin at gamitin. Naisip ko ang mga salitang ito ng Diyos: “Kung may kaakibat na mga layunin at kondisyon ang katapatan mo, mas nanaisin Ko pang wala ang tinatawag mong katapatan, sapagkat nasusuklam Ako sa mga nanlilinlang sa Akin sa pamamagitan ng kanilang mga layunin at nangingikil sa Akin sa pamamagitan ng mga kondisyon. Hiling Ko lamang na maging lubos na tapat sa Akin ang tao, at gawin ang lahat ng bagay para sa kapakanan ng—at para patunayan ang—isang salita: pananalig” (Ang Salita, Vol. I. Ang Pagpapakita at Gawain ng Diyos. Isa Ka bang Tunay na Mananampalataya sa Diyos?). Ang disposisyon ng Diyos ay matuwid at banal. Tapat ang Diyos sa mga tao at wala Siyang hinihinging kapalit. Umaasa rin ang Diyos na ang mga tao ay magiging buo ang puso sa kanilang debosyon sa Kanya, at ayaw ng Diyos na manampalataya sa Kanya ang mga tao nang may kasinungalingan o karumihan. Ngunit sa pagbabayad ng halaga at paggugol ng sarili, sinusubukan ko palang makipagtawaran sa Diyos kapalit ng biyaya at mga pagpapala. Gusto ko palang gamitin ang Diyos para makamit ang sarili kong mga layunin, at kapag hindi ako nakakatanggap ng mga pagpapala, nagrereklamo ako laban sa Diyos. Paanong ang isang makasariling taong tulad ko ay hindi kasusuklaman at kamumuhian ng Diyos? Kung hindi dahil sa paglalantad ng Diyos, hindi ko sana nalaman ang kasuklam-suklam kong mga layunin sa likod ng aking pananampalataya sa Diyos, nagpatuloy sana ako sa maling landas, at sa huli, ititiwalag sana ako ng Diyos. Nang mapagtanto ko ito, naramdaman kong malaki ang pagkakautang ko sa Diyos, at nanalangin ako sa Kanya, “O Diyos, nanalig ako sa Iyo sa loob ng maraming taon, pero hindi ako naging tapat. Sinusubukan ko lang makipagtawaran sa Iyo at Ikaw ay linlangin. Ang ganitong pananalig ko ay kasuklam-suklam at karima-rimarim sa Iyo. O Diyos, handa akong magsisi sa Iyo. Pakiusap, bigyang-liwanag at tanglawan Mo ako, at gabayan akong makaalis sa maling kalagayan ko.”

Pagkatapos, nag-isip ako nang mabuti: Inakala kong sa pananampalataya sa Diyos, at sa pamamagitan ng pagsasakripisyo at paggugol ng sarili para sa Kanya, dapat kong makamit ang Kanyang proteksyon at mga pagpapala, at hindi dapat makaharap ng sakit o kasawian. Paano nga ba naging mali ang pananaw na ito? Naisip ko ang ilang sipi ng mga salita ng Diyos: “Pinagdusahan ni Job ang pamiminsala ni Satanas, ngunit hindi pa rin niya itinakwil ang pangalan ng Diyos na si Jehova. Ang kanyang asawa ang unang nagpakita at umatake kay Job sa pamamagitan ng pagganap sa katauhan ni Satanas sa paraang makikita ng tao. Inilalarawan ito sa orihinal na teksto nang ganito: ‘Nang magkagayo’y sinabi ng kanyang asawa sa kanya, “Pinananatili mo pa rin ba ang iyong integridad? Sumpain mo ang Diyos, at mamatay ka”’ (Job 2:9).” “Nahaharap sa payo ng kanyang asawa, hindi lamang hindi isinuko ni Job ang kanyang integridad o kaya ay tumalikod sa Diyos, kundi sinabi rin niya sa kanyang asawa: ‘Tatanggap ba tayo ng mabuti sa kamay ng Diyos, at hindi tayo tatanggap ng kahirapan?’ May bigat ba ang mga salitang ito? Dito, mayroon lamang isang katotohanan na kayang magpatunay sa bigat ng mga salitang ito. Ang bigat ng mga salitang ito ay na pinagtibay ng Diyos ang mga ito sa Kanyang puso, ang mga ito ang ninais ng Diyos, ang mga ito ang ninais na marinig ng Diyos, at ang mga ito ang kalalabasang hinangad na makita ng Diyos; ang mga salitang ito rin ang pinakamahalagang bahagi ng patotoo ni Job” (Ang Salita, Vol. II. Ukol sa Pagkakilala sa Diyos. Ang Gawain ng Diyos, ang Disposisyon ng Diyos, at ang Diyos Mismo II). Matapos mawala kay Job ang kanyang mga anak at ari-arian, at magkaroon ng mga sugat sa buong katawan niya, hindi na nga siya nagreklamo laban sa Diyos, sinabi pa niya sa kanyang asawa na dapat nilang tanggapin ang parehong mga pagpapala at kasawian mula sa Diyos. Alam ni Job na ang kanyang mga anak at ari-arian ay ibinigay ng Diyos, at tama lang na bawiin ng Diyos ang mga ito. Paano man siya itrato ng Diyos, wala siyang mga reklamo at hindi siya humingi o nakipagtawaran sa Diyos. Mula sa karanasan ni Job, naunawaan ko na ang pananampalataya sa Diyos ay hindi lamang tungkol sa pagtatamasa ng biyaya at mga pagpapala ng Diyos, kundi tungkol din sa pagtanggap sa mga pagsubok at paghihirap na nagmumula sa Diyos. Kung tatanggap man tayo ng mga pagpapala o kasawian ay nasa mga kamay lahat ng Diyos, at dapat tayong tumanggap at magpasakop nang walang hinihingi sa Diyos. Naunawaan ko rin na kaya kong magreklamo noong nagkasakit ako, dahil hindi ko nauunawaan ang matuwid na disposisyon ng Diyos. Nabasa ko na sinasabi ng mga salita ng Diyos: “Ang katuwiran ay walang kinalaman sa pagiging makatarungan o makatwiran; hindi ito egalitaryanismo, o pagbibigay sa iyo ng nararapat sa iyo alinsunod sa gawaing natapos mo, o binabayaran ka para sa anumang gawaing natapos mo, o ibinibigay sa iyo ang nararapat sa iyo ayon sa kung gaano ka nagsisikap. Hindi ito pagiging matuwid, pagiging patas at makatwiran lamang ito. Kakaunting tao lamang ang may kakayahang malaman ang matuwid na disposisyon ng Diyos. Ipagpalagay nang itiniwalag ng Diyos si Job matapos siyang magpatotoo para sa Kanya: Magiging matuwid ba ito? Sa katunayan, oo. Bakit ito tinatawag na pagiging matuwid? Ano ang tingin ng mga tao sa pagiging matuwid? Kung ang isang bagay ay nakaayon sa mga kuru-kuro ng mga tao, napakadali para sa kanila ang sabihin na matuwid ang Diyos; gayunman, kung hindi nila nakikita na nakaayon ang bagay na iyon sa kanilang mga kuru-kuro—kung ito ay isang bagay na hindi nila kayang unawain—mahihirapan silang sabihin na matuwid ang Diyos. Kung winasak ng Diyos si Job noon, hindi masasabi ng mga tao na Siya ay matuwid. Gayunpaman, sa totoo lang, kung ang mga tao man ay nagawang tiwali o hindi, at kung lubos man silang nagawang tiwali o hindi, kailangan bang bigyang-katwiran ng Diyos ang Kanyang sarili kapag nilipol Niya sila? Kailangan ba Niyang ipaliwanag sa mga tao kung sa anong batayan Niya ginagawa ito? Kailangan bang sabihin ng Diyos sa mga tao ang mga tuntuning inordena Niya? Hindi na kinakailangan. Sa paningin ng Diyos, ang isang taong tiwali at malamang na lumaban sa Diyos ay walang anumang silbi; paano man siya pakikitunguhan ng Diyos ay magiging angkop, at ang lahat ay pagsasaayos ng Diyos. Kung hindi ka naging kalugud-lugod sa mga mata ng Diyos, at kung sabihin Niya na wala ka nang silbi sa Kanya pagkatapos ng iyong patotoo kaya winasak ka, ito rin ba ay pagiging matuwid Niya? Oo. Maaaring hindi mo pa ito makita sa ngayon mula sa mga katotohanan, ngunit dapat mong maunawaan ito sa doktrina. Ano ang sasabihin ninyo—ang pagwasak ba ng Diyos kay Satanas ay isang pagpapahayag ng Kanyang pagiging matuwid? (Oo.) Paano kung hinayaan Niyang manatili si Satanas? Hindi ka mangangahas na sabihin ito, oo? Ang pinakadiwa ng Diyos ay pagiging matuwid. Bagama’t hindi madaling unawain ang Kanyang ginagawa, matuwid ang lahat ng Kanyang ginagawa; hindi lamang talaga ito nauunawaan ng mga tao. Nang ibigay ng Diyos si Pedro kay Satanas, paano tumugon si Pedro? ‘Hindi maarok ng sangkatauhan ang Iyong ginagawa, ngunit lahat ng Iyong ginagawa ay kinapapalooban ng Iyong mabuting kalooban; mayroong katuwiran sa lahat ng iyon. Paanong hindi ko pupurihin ang Iyong karunungan at mga gawa?’” (Ang Salita, Vol. III. Ang mga Diskurso ni Cristo ng mga Huling Araw. Ikatlong Bahagi). Pagkatapos basahin ang mga salita ng Diyos, napagtanto kong baluktot pala ang aking pananaw. Sa puso ko, akala ko ang katuwiran ay nangangahulugan ng pagiging patas at makatwiran, na ito ay pagkakapantay-pantay, at na kung gaano karaming gawain ang ginawa ko ay dapat matumbasan ng kabayaran na matatanggap ko. Sa mga taon ko ng pananalig, marami akong isinuko, at tinalikuran ko ang aking pamilya at karera, kaya pakiramdam ko ay dapat akong pagpalain ng Diyos, at ilayo ako sa sakit at sakuna, na dapat maging maayos ang lahat, at sa huli, dapat akong makapasok sa kaharian. Pakiramdam ko, ito ay patas at makatwiran, at ganito magiging matuwid ang Diyos. Nang makita kong namumuhay nang payapa at walang problema ang ibang mga kapatid, habang ako naman ay nagdurusa sa ganito kalubhang sakit, nagreklamo akong hindi matuwid ang Diyos. Ginagamit ko pala ang mga tiwaling pananaw at lohika ng tao tungkol sa kalakalan at transaksyon para sukatin ang katuwiran ng Diyos. Baluktot ang pananaw na ito at hindi nakaayon sa katotohanan. Ang Diyos ang Lumikha, at lahat ng mayroon ako ay nagmula sa Kanya, kaya hindi ako dapat maghain ng mga hindi makatwirang kahilingang ito sa Diyos. Masyado akong walang katwiran! Paano man itrato ng Diyos ang mga tao, magpadala man Siya ng mga pagpapala o kasawian sa kanila, lahat ito ay naglalaman ng Kanyang mabuting mga layunin. Dapat tumanggap at magpasakop ang mga tao at hindi dapat maghain ng mga kahilingan sa Diyos. Ito ang konsensiya at katwirang dapat taglayin ng mga tao. Matapos kong mapagtanto ito, mas sumigla ang puso ko. Pagkatapos niyon, sinimulan kong ayusin ang aking kalagayan sa pamamagitan ng pagkain at pag-inom ng mga salita ng Diyos bawat araw. Sa katagalan, malaki ang naging pagbuti ng sakit ko, at muling isinaayos ng iglesia na gawin ko ang aking tungkulin. Masaya ako at laging nagpapasalamat sa Diyos. Handa akong pahalagahan ang aking tungkulin, at hindi na gugulin ang sarili at gawin ang aking tungkulin para sa kapakanan ng mga pagpapala gaya ng ginagawa ko dati. Hangad ko lang na tuparin ang aking tungkulin bilang isang nilikha para palugurin ang Diyos.

Makalipas ang anim na buwan, muling sumumpong ang sakit ko, at mas malala ang sakit sa ibabang bahagi ng likod ko kaysa dati. Kinailangan kong umasa sa tungkod para pumunta sa banyo, at bawat hakbang ay talagang pahirapan. Walang epekto ang gamutan. Napabuntong-hininga ang doktor ko sa kawalan ng pag-asa at sinabing mahirap gamutin ang sakit ko. Pagkarinig sa sinabing ito ng doktor, nakaramdam ako ng matinding sakit sa aking puso. Naisip ko, “Talaga bang hindi na magagamot ang sakit ko? Mapaparalisa na lang ba ako? Kung magpapatuloy nang ganito ang mga bagay, hindi ba’t magiging inutil na lang ako?” Pagkatapos ay naisip ko, “Hindi ko naman naantala ang mga tungkulin ko dahil sa sakit ko, at ibinigay ko ang lahat ng aking makakaya. Dapat sana ay bumuti na ang kalagayan ko, kaya bakit lumala pa ito? Ititiwalag na ba ako ng Diyos?” Habang lalo akong nag-iisip, lalo akong nagiging negatibo, at sa loob-loob ko, nagsimula akong hilingin sa Diyos na alisin ang aking sakit. Noong panahong iyon, ang buong pokus ko ay nasa pag-asa kong gagaling ang aking sakit, at araw-araw ay nagbabago ang aking kalooban kasabay ng pag-usad ng aking sakit. Kapag bumubuti nang bahagya ang kalagayan ko, sumasaya ako, ngunit kapag nakikita kong lumalala ang kondisyon ko, bumibigat ang loob ko. Isang araw, bigla kong naisip ang isang linya mula sa mga salita ng Diyos: “Sa lahat ng bagay na nagaganap sa sansinukob, walang anuman na hindi Ako ang may huling kapasyahan. Mayroon bang anumang wala sa Aking mga kamay?” (Ang Salita, Vol. I. Ang Pagpapakita at Gawain ng Diyos. Mga Salita ng Diyos sa Buong Sansinukob, Kabanata 1). Nilinaw sa akin ng mga salita ng Diyos ang mga bagay-bagay. Lahat ng bagay sa sansinukob ay nasa ilalim ng kontrol ng Diyos, kasama na ang kalagayan ng aking sakit. Hindi ko dapat hinihiling sa Diyos na alisin ang aking sakit. Hindi ito makatwiran. Dapat akong magpasakop.

Kalaunan, nabasa ko ang mga salitang ito ng Diyos: “Para sa lahat ng tao, ang pagpipino ay napakasakit, at napakahirap tanggapin—ngunit sa panahon ng pagpipino ginagawang payak ng Diyos ang Kanyang matuwid na disposisyon sa tao, at isinasapubliko ang Kanyang mga hinihingi para sa tao, at nagbibigay ng mas maraming kaliwanagan, at mas maraming praktikal na pagpupungos. Sa pamamagitan ng paghahambing sa mga katunayan at sa katotohanan, higit na nakikilala ng tao ang kanyang sarili at ang katotohanan, at higit na nauunawaan ang mga layunin ng Diyos, sa gayon ay tinutulutan ang tao na magkaroon ng mas tunay at mas dalisay na pagmamahal sa Diyos. Iyon ang mga layunin ng Diyos sa pagsasakatuparan ng gawain ng pagpipino. Lahat ng gawain na ginagawa ng Diyos sa tao ay may sariling mga layunin at kabuluhan; ang Diyos ay hindi gumagawa ng walang kabuluhang gawain, hindi rin Siya gumagawa ng gawain na walang pakinabang sa tao. Ang pagpipino ay hindi nangangahulugan ng pag-aalis sa mga tao mula sa harap ng Diyos, ni hindi rin ito nangangahulugan ng pagwasak sa kanila sa impiyerno. Sa halip, nangangahulugan ito ng pagbabago sa disposisyon ng tao sa panahon ng pagpipino, pagbabago sa kanyang mga intensyon, sa kanyang dating mga pananaw, pagbabago sa kanyang pag-ibig sa Diyos, at pagbabago sa kanyang buong buhay. Ang pagpipino ay isang praktikal na pagsubok sa tao, at isang uri ng praktikal na pagsasanay, at sa panahon lamang ng pagpipino magagampanan ng kanyang pag-ibig ang likas nitong tungkulin” (Ang Salita, Vol. I. Ang Pagpapakita at Gawain ng Diyos. Sa Pamamagitan Lamang ng Pagdanas ng Pagpipino Maaaring Magtaglay ang Tao ng Tunay na Pag-ibig). Pagkatapos basahin ang mga salita ng Diyos, biglang sumigla ang puso ko. Lumalabas na ang sakit ay hindi dahil gusto akong itiwalag ng Diyos, kundi dahil napakalaki ng aking pagnanais para sa mga pagpapala, at kailangang malutas ito sa pamamagitan ng ganitong uri ng sitwasyon. Ito ang pagmamahal ng Diyos sa akin. Bagama’t may kaunti na akong pagkaunawa sa aking mga layunin at pananaw tungkol sa pagkakamit ng mga pagpapala, hindi pa lubusang nalulutas ang mga ito, at nang bumalik ang sakit ko, nagsimula na naman akong magreklamo at magkamali ng pagkaunawa sa Diyos. Nakita kong malalim na nakaugat ang aking mga layuning magkamit ng mga pagpapala, at kailangan kong sumailalim sa higit pang pasakit at mga pagsubok para malinisan. Ang disposisyon ng Diyos ay matuwid at banal, kaya paanong pahihintulutan ng Diyos ang isang marumi at tiwaling tao na nagrereklamo pa nga at lumalaban sa Kanya na makapasok sa Kanyang kaharian? Ginugol ko ang aking mga taon ng pananalig na walang ibang hinahangad kundi mga pagpapala, nakatuon lamang sa mga panlabas na sakripisyo at paggugol, ngunit hindi sa paghahangad ng katotohanan. Hindi nagbago ang aking disposisyon kahit kaunti, gayumpaman, gusto ko pa ring makapasok sa kaharian at makatanggap ng mga pagpapala ng Diyos. Hindi ba’t isa lang itong pangangarap ng gising? Kung magpapatuloy ako sa paghahangad nang ganito, hindi na nga ako maliligtas ng Diyos, parurusahan pa Niya ako. Sa puntong ito, napagtanto ko na bagama’t sa panlabas ay mukhang masamang bagay ang sakit na ito, sa katotohanan, nililinis ng Diyos ang aking katiwalian at inililigtas ako, at sa likod nito ay ang maingat na layunin ng Diyos. Nang mapagtanto ko ito, labis akong naantig at napuno ng pagsisisi, at naramdaman kong talagang hindi ako karapat-dapat sa gayong pagliligtas mula sa Diyos. Hindi ko naunawaan ang puso ng Diyos, at paulit-ulit ko Siyang inireklamo at hindi inunawa. Talagang wala akong konsensiya at katwiran!

Pagkatapos ay nagbasa ako ng higit pang mga salita ng Diyos: “Ano ang pamantayang ginagamit para husgahan kung mabuti o masama ang mga ikinikilos at inaasal ng isang tao? Ito ay kung taglay ba niya o hindi, sa kanyang mga iniisip, ibinubunyag, at ikinikilos, ang patotoo tungkol sa pagsasagawa ng katotohanan at pagsasabuhay ng katotohanang realidad. Kung wala ka ng realidad na ito o hindi mo ito isinasabuhay, walang duda, isa kang masamang tao. Ano ang tingin ng Diyos sa masasamang tao? Para sa Diyos, ang mga iniisip at ipinapakita mong kilos ay hindi nagpapatotoo sa Kanya, ni ipinapahiya o tinatalo si Satanas; sa halip, nagbibigay ang mga ito ng kahihiyan sa Kanya, at puno ang mga ito ng mga marka ng kasiraan ng puri na idinulot mo sa Kanya. Hindi ka nagpapatotoo para sa Diyos, hindi mo ginugugol ang sarili mo para sa Diyos, ni ginagampanan ang mga responsabilidad at obligasyon mo sa Diyos; sa halip, kumikilos ka para sa iyong sariling kapakanan. Ano ang kahulugan ng ‘para sa iyong sariling kapakanan’? Sa tiyak na pananalita, ang ibig sabihin nito ay para sa kapakanan ni Satanas. Samakatuwid, sa bandang huli, sasabihin ng Diyos, ‘Magsilayo kayo sa Akin, kayong manggagawa ng katampalasanan.’ Sa mga mata ng Diyos, hindi ituturing na mabubuting gawa ang iyong mga ikinilos, ituturing ang mga ito na masasamang gawa. Hindi lamang mabibigong makamit ng mga ito ang pagsang-ayon ng Diyos—kokondenahin pa ang mga ito. Ano ang inaasahang makamit ng isang tao mula sa ganitong pananalig sa Diyos? Hindi ba mabibigo sa huli ang gayong paniniwala?” (Ang Salita, Vol. III. Ang mga Diskurso ni Cristo ng mga Huling Araw. Makakamit Lamang ang Kalayaan at Pagpapalaya sa Pamamagitan ng Pagwawaksi sa Sariling Tiwaling Disposisyon). Mula sa mga salita ng Diyos, naunawaan ko kung ano ang tunay na mabubuting gawa. Kung tinutupad ng isang tao ang tungkulin ng isang nilikha para mahalin at palugurin ang Diyos, nang walang sarili niyang mga intensyon at layunin, at hindi sila kumikilos para sa sarili nilang mga interes o makasariling pagnanais, ang gayong pagsasagawa ay sinasang-ayunan ng Diyos, at ito ay isang tunay na mabuting gawa. Dati, akala ko hangga’t kaya kong magsakripisyo, gumugol ng sarili, gumawa nang higit sa aking tungkulin, at magdusa nang higit, maituturing na itong paghahanda ng mabubuting gawa, at tiyak na magkakaroon ako ng magandang hantungan sa hinaharap. Ngayon, batay sa mga salita ng Diyos, napagtanto kong mali pala ang mga pananaw ko sa pagsukat ng mabubuting gawa. Ang paggawa ng tungkulin at paghahanda ng mabubuting gawa ay naaayon sa mga layunin ng Diyos, ngunit kung ang isang tao ay may halong ibang intensyon at nais gamitin ang Diyos para makamit ang sarili niyang mga layunin, isa itong masamang gawa, at kahit na magbayad pa ng malaking halaga ang taong ito, hindi ito sasang-ayunan ng Diyos, at sa halip ay ituturing siya ng Diyos bilang isang taong gumagawa ng masama. Kung hindi magsisisi ang taong ito at magpapatuloy sa paghahangad sa ganitong paraan, tiyak na ititiwalag siya ng Diyos, sapagkat sinabi ng Diyos: “Dapat mong malaman kung anong uri ng mga tao ang Aking nais; yaong mga hindi dalisay ay hindi pinapayagang makapasok sa kaharian, yaong mga hindi dalisay ay hindi pinahihintulutang dungisan ang banal na lupain. Bagama’t maaaring marami kang nagawang gawain, at gumawa ka sa loob ng maraming taon, sa huli kung kalunos-lunos pa rin ang iyong karumihan, hindi katanggap-tanggap sa batas ng Langit na nais mong pumasok sa Aking kaharian! Mula sa pundasyon ng mundo hanggang ngayon, hindi Ako kailanman nakapag-alok ng madaling daan patungo sa Aking kaharian para sa mga sumisipsip sa Akin. Ito ay isang panuntunan sa langit, at walang sinumang makasusuway rito!” (Ang Salita, Vol. I. Ang Pagpapakita at Gawain ng Diyos. Ang Tagumpay o Kabiguan ay Depende sa Landas na Tinatahak ng Tao). Sa ilalim ng paglalantad ng mga salita ng Diyos, medyo nabago ang maling perspektiba ko sa mga bagay-bagay. Nanalangin ako sa Diyos, na sinasabing sa pagpapatuloy, nais kong gawin ang aking tungkulin nang may tamang mga layunin, na hindi na ako susubok makipagtawaran sa Diyos, at kung tatanggap man ako ng mga pagpapala o kasawian, handa akong tuparin ang tungkulin ng isang nilikha para suklian ang pagmamahal ng Diyos.

Kalaunan, nabasa ko ang isa pang sipi ng mga salita ng Diyos: “Bilang mga nilikha, dapat gampanan ng mga tao ang tungkulin nila, at saka lamang sila makatatanggap ng pagsang-ayon ng Lumikha. Namumuhay ang mga nilikha sa ilalim ng kapamahalaan ng Lumikha, at tinatanggap nila ang lahat ng ibinibigay ng Diyos at lahat ng nagmumula sa Diyos, kaya dapat nilang tuparin ang kanilang mga responsabilidad at obligasyon. Ito ay ganap na natural at may katwiran, at inorden ng Diyos. Mula rito ay makikita na, ang paggampan ng mga tao sa tungkulin ng isang nilikha ay mas makatarungan, maganda, at marangal kaysa sa anumang iba pang bagay na nagawa habang namumuhay sa lupa; wala sa sangkatauhan ang mas makabuluhan o karapat-dapat, at walang nagdudulot ng mas malaking kabuluhan at halaga sa buhay ng isang nilikhang tao, kaysa sa paggampan sa tungkulin ng isang nilikha. Sa lupa, tanging ang grupo ng mga taong tunay at taos-pusong gumaganap ng tungkulin ng isang nilikha ang siyang mga nagpapasakop sa Lumikha. Hindi sumusunod sa mga makamundong kalakaran ang grupong ito; nagpapasakop sila sa pamumuno at pamamatnubay ng Diyos, nakikinig lamang sa mga salita ng Lumikha, tumatanggap sa mga katotohanang ipinapahayag ng Lumikha, at namumuhay ayon sa mga salita ng Lumikha. Ito ang pinakatunay, pinakamatunog na patotoo, at ito ang pinakamagandang patotoo ng pananampalataya sa Diyos. Ang matupad ng isang nilikha ang tungkulin ng isang nilikha, ang mabigyang-kasiyahan ang Lumikha, ay ang pinakamagandang bagay sa gitna ng sangkatauhan, at isa itong bagay na dapat ipalaganap bilang isang kuwento na pupurihin ng lahat ng tao. Anumang ipinagkakatiwala ng Lumikha sa mga nilikha ay dapat nilang tanggapin nang walang kondisyon; para sa sangkatauhan, ito ay isang usapin ng kapwa kaligayahan at pribilehiyo, at para sa lahat ng tumutupad sa tungkulin ng isang nilikha, wala nang ibang mas maganda o karapat-dapat na tandaan—ito ay isang positibong bagay. At patungkol naman sa kung paano tinatrato ng Lumikha ang mga kayang tumupad sa tungkulin ng isang nilikha, at sa kung ano ang ipinapangako Niya sa kanila, nasa Lumikha na iyon; walang kinalaman doon ang nilikhang sangkatauhan. Sa mas malinaw at simpleng pananalita, ang Diyos na ang magpapasya rito, at walang karapatang makialam ang mga tao. Makukuha mo ang anumang ibibigay sa iyo ng Diyos, at kung wala Siyang ibigay sa iyo, wala kang puwedeng sabihin tungkol dito. Kapag tinatanggap ng isang nilikha ang atas ng Diyos, at nakikipagtulungan siya sa Lumikha sa pagganap sa kanyang tungkulin at ginagawa niya ang lahat ng makakaya niya, hindi ito isang transaksiyon o pakikipagpalitan; hindi dapat tangkain ng mga tao na ipagpalit ang mga pagpapahayag ng mga saloobin o kilos at pag-uugali sa anumang pangako o pagpapala mula sa Diyos” (Ang Salita, Vol. IV. Paglalantad sa mga Anticristo. Ikasiyam na Aytem (Ikapitong Bahagi)). Pagkatapos basahin ang mga salita ng Diyos, naunawaan ko na dahil nilikha ng Diyos ang tao at binigyan siya ng hininga ng buhay, at ngayon ay binigyan ako ng pagkakataong gawin ang tungkulin ng isang nilikha, ito ay biyaya na ng Diyos, at isa nang pambihirang pagtataas, at hindi ako dapat maghain ng anumang kahilingan sa Diyos. Isa akong nilikha, at dapat kong tuparin ang aking tungkulin sa lahat ng oras, nang walang kondisyon at walang paghahangad na makipagtawaran o maghain ng mga kahilingan. Ito ang katwirang dapat kong taglayin. Bukod pa rito, ang layunin ng Diyos ay hindi para gumawa tayo ng mga panlabas na sakripisyo at paggugol para makamit ang Kanyang biyaya at mga pagpapala, kundi para magkamit tayo ng katotohanan sa pamamagitan ng paggawa ng ating mga tungkulin, para malutas ang ating mga katiwalian, mga karumihan, at mga satanikong disposisyon, at sa huli ay madalisay at makamit ang kaligtasan. Ito ang inaasahan ng Diyos na makita, at ito ang layuning dapat kong hangarin sa aking tungkulin. Matapos maunawaan ang layunin ng Diyos, mas gumaan ang pakiramdam ko, at bagama’t hindi pa bumubuti ang sakit ko, hindi na ako gaanong nalilimitahan. Pagkatapos, pinagnilayan ko ang aking sarili habang nagpapagamot, nagpapasya na kung gagaling man ang sakit ko o anuman ang kalalabasan sa huli, ipagkakatiwala ko ang lahat sa Diyos at hindi na ako maghahain ng anumang kahilingan. Pagkaraan ng ilang panahon, nagsimulang bumuti ang aking kondisyon, at nakakalakad na ako nang normal. Hindi nagtagal, nagawa ko nang muli ang aking tungkulin sa iglesia.

Sa pamamagitan ng karanasang ito, napagtanto kong ang masakit na pagpipino ay kailangan para sa aking buhay, at kung wala ang gayong pagpipino, mamumuhay pa rin ako sa sarili kong mga kuru-kuro at imahinasyon, at mananampalataya pa rin ako sa Diyos at gagawin ang aking mga tungkulin nang may layuning magkamit ng mga pagpapala. Kung nagpatuloy ako nang ganito sa aking paghahangad, sa huli ay hahantong ako sa pagbubunyag at pagtitiwalag ng Diyos. Nagpapasalamat ako sa Diyos sa pagsasaayos ng mga tunay na sitwasyon para ibunyag ako, baguhin ako, at dalisayin ako. Ito ang pagliligtas ng Diyos para sa akin!

